
ພາກທີໜຶ່ງ

 ຄຳເທດສະໜາ ແລະ ການໂອ້ລົມທີ່ໃຫ້ໃນບ່ອນຊຸມນຸມໂດຍພຣະເຈົ້າອົງຊົງລິດທານຸພາບສູງສຸດ 

 (ປີ 2007 ຫາ 25 ກັນຍາ 2021)


ການປະຕິບັດທີ່ເປັນພື້ນຖານທີ່ສຸດຂອງການເປັນຄົນສັດຊື່

ແມ່ນຫຍັງຄືປະສົບການສ່ວນຕົວຂອງພວກເຈົ້າກ່ຽວກັບການເປັນຄົນສັດຊື່? (ຮູ້ສຶກວ່າການເປັນຄົນສັດຊື່ນັ້ນຍາກແທ້ໆ). ເປັນຫຍັງຈຶ່ງຮູ້ສຶກວ່າຍາກ? (ຂ້ອຍຕ້ອງການເປັນຄົນສັດຊື່ແທ້ໆ. ແຕ່ເມື່ອຂ້ອຍກວດສອບເບິ່ງຕົວເອງແຕ່ລະມື້, ຂ້ອຍພົບວ່າຂ້ອຍບໍ່ຈິງໃຈ ແລະ ມີການເຈືອປົນຫຼາຍໃນຄຳເວົ້າຂອງຂ້ອຍ. ບາງຄັ້ງ ຂ້ອຍກໍໃສ່ອາລົມໃນຄຳເວົ້າຂອງຂ້ອຍ ຫຼື ຂ້ອຍມີແຮງຈູງໃຈບາງຢ່າງເມື່ອຂ້ອຍເວົ້າ. ບາງຄັ້ງ ຂ້ອຍຫຼິ້ນເກມນ້ອຍໆ ຫຼື ຂ້ອຍເວົ້າກັບໄປວົນມາ ຫຼື ຂ້ອຍເວົ້າສິ່ງທີ່ກົງກັນຂ້າມກັບຄວາມເປັນຈິງ ນັ້ນຄືສິ່ງທີ່ຫຼອກລວງ, ສິ່ງທີ່ເປັນຄວາມຈິງພຽງເຄິ່ງໜຶ່ງ ແລະ ຄວາມບໍ່ຈິງປະເພດອື່ນ, ທັງໝົດນັ້ນແມ່ນເພື່ອໃຫ້ບັນລຸເປົ້າໝາຍ). ພຶດຕິກຳທັງໝົດນີ້ເກີດຂຶ້ນຈາກອຸປະນິໄສທີ່ເສື່ອມຊາມຂອງຜູ້ຄົນ; ພວກມັນເປັນສ່ວນໜຶ່ງຂອງຄົນທີ່ເຈົ້າເລ່ ແລະ ຫຼວກລວງ. ເປັນຫຍັງຄົນຈຶ່ງເຮັດໂຕເຈົ້າເລ່? ມັນແມ່ນເພື່ອບັນລຸຈຸດປະສົງຂອງພວກເຂົາເອງ, ເພື່ອບັນລຸເປົ້າໝາຍຂອງພວກເຂົາເອງ ແລະ ດ້ວຍເຫດນັ້ນ ພວກເຂົາຈຶ່ງໃຊ້ວິທີການລັບໆ. ໃນການເຮັດເຊັ່ນນີ້, ພວກເຂົາບໍ່ໄດ້ເປີດໃຈ ແລະ ກົງໄປກົງມາ ແລະ ພວກເຂົາບໍ່ໄດ້ເປັນຄົນສັດຊື່. ມັນແມ່ນໃນຊ່ວງເວລາເຫຼົ່ານີ້ທີ່ຜູ້ຄົນເປີດເຜີຍຄວາມຮ້າຍກາດ ແລະ ຄວາມເຈົ້າເລ່ຂອງຕົນ ຫຼື ຄວາມຊົ່ວຮ້າຍ ແລະ ຄວາມດູຖູກຫຍຽດຫຍາມຂອງພວກເຂົາ. ນີ້ແມ່ນບ່ອນທີ່ມີຄວາມຫຍຸ້ງຍາກໃນການເປັນຄົນສັດຊື່: ດ້ວຍອຸປະນິໄສທີ່ເສື່ອມຊາມເຫຼົ່ານີ້ໃນຫົວໃຈຂອງຄົນໆໜຶ່ງ, ການເປັນຄົນສັດຊື່ຈະເບິ່ງຄືວ່າຍາກເປັນພິເສດ. ແຕ່ຖ້າເຈົ້າເປັນຄົນທີ່ຮັກຄວາມຈິງ ແລະ ສາມາດຍອມຮັບຄວາມຈິງໄດ້, ແລ້ວການເປັນຄົນສັດຊື່ກໍຈະບໍ່ຍາກເກີນໄປ. ເຈົ້າຈະຮູ້ສຶກວ່າມັນງ່າຍກວ່າຫຼາຍ. ຄົນທີ່ມີປະສົບການສ່ວນຕົວຮູ້ດີວ່າ ອຸປະສັກທີ່ໃຫຍ່ຫຼວງທີ່ສຸດໃນການເປັນຄົນສັດຊື່ແມ່ນຄວາມມີເລ່ຫຼ່ຽມຂອງຜູ້ຄົນ, ຄວາມຫຼອກລວງຂອງພວກເຂົາ, ຄວາມປະສົງຮ້າຍຂອງພວກເຂົາ ແລະ ເຈດຕະນາທີ່ໜ້າລັງກຽດຂອງພວກເຂົາ. ຕາບໃດທີ່ຍັງມີອຸປະນິໄສທີ່ເສື່ອມຊາມເຫຼົ່ານີ້, ການເປັນຄົນສັດຊື່ກໍຈະຍາກເກີນໄປ. ພວກເຈົ້າທຸກຄົນກຳລັງຝຶກເປັນຄົນສັດຊື່, ເພື່ອໃຫ້ພວກເຈົ້າມີປະສົບການບາງຢ່າງໃນເລື່ອງນີ້. ປະສົບການຂອງພວກເຈົ້າເປັນແນວໃດ? (ທຸກໆມື້ ຂ້ອຍຂຽນເລື່ອງໄຮ້ສາລະທີ່ຂ້ອຍເວົ້າ ແລະ ຄຳເວົ້າຕົວະທີ່ຂ້ອຍໄດ້ບອກ. ຈາກນັ້ນ, ຂ້ອຍກໍເຮັດການທົບທວນ ແລະ ການວິເຄາະຕົວເອງ. ຂ້ອຍໄດ້ພົບວ່າ ມີເຈດຕະນາບາງຢ່າງຢູ່ເບື້ອງຫຼັງຄຳເວົ້າຕົວະສ່ວນໃຫຍ່ເຫຼົ່ານີ້ ແລະ ຂ້ອຍໄດ້ເວົ້າພວກມັນເພື່ອເຫັນແກ່ຄວາມທະນົງຕົວ ແລະ ການຮັກສາໜ້າ. ເຖິງແມ່ນຂ້ອຍຮູ້ວ່າ ສິ່ງທີ່ຂ້ອຍເວົ້າບໍ່ສອດຄ່ອງກັບຄວາມຈິງ, ຂ້ອຍກໍຍັງອົດບໍ່ໄດ້ທີ່ຈະຕົວະ ແລະ ທຳທ່າ). ນີ້ແມ່ນສິ່ງທີ່ຍາກຫຼາຍກ່ຽວກັບການເປັນຄົນສັດຊື່. ບໍ່ວ່າເຈົ້າຮູ້ໂຕ ຫຼື ບໍ່ນັ້ນບໍ່ໄດ້ສຳຄັນ; ສິ່ງສຳຄັນຄືເຈົ້າສືບຕໍ່ຕົວະຢ່າງດື້ດ້ານ, ຮູ້ວ່າສິ່ງທີ່ເຈົ້າເຮັດນັ້ນຜິດ, ເພື່ອໃຫ້ບັນລຸເປົ້າໝາຍຂອງເຈົ້າ, ຮັກສາພາບລັກ ແລະ ໜ້າຕາຂອງເຈົ້າ ແລະ ການອ້າງວ່າບໍ່ຮູ້ແມ່ນການຕົວະ. ສິ່ງສຳຄັນໃນການເປັນຄົນສັດຊື່ແມ່ນຕ້ອງແກ້ໄຂແຮງຈູງໃຈຂອງເຈົ້າ, ເຈດຕະນາຂອງເຈົ້າ ແລະ ອຸປະນິໄສທີ່ເສື່ອມຊາມຂອງເຈົ້າ. ນີ້ແມ່ນທາງດຽວທີ່ຈະແກ້ໄຂບັນຫາຂອງການເວົ້າຕົວະທີ່ຕົ້ນເຫດຂອງມັນ. ເພື່ອໃຫ້ບັນລຸເປົ້າໝາຍສ່ວນຕົວຂອງຄົນໆໜຶ່ງ, ນັ້ນຄືຜົນປະໂຫຍດສ່ວນຕົວ, ການສວຍໂອກາດຈາກສະຖານະການ, ເຮັດໃຫ້ຕົວເອງເບິ່ງດີ ຫຼື ເພື່ອໃຫ້ໄດ້ການຍອມຮັບຈາກຄົນອື່ນ, ສິ່ງເຫຼົ່ານີ້ແມ່ນເຈດຕະນາ ແລະ ເປົ້າໝາຍຂອງຜູ້ຄົນເມື່ອພວກເຂົາເວົ້າຕົວະ. ການເວົ້າຕົວະແບບນີ້ເຜີຍໃຫ້ເຫັນອຸປະນິໄສທີ່ເສື່ອມຊາມ ແລະ ນີ້ແມ່ນການຢັ່ງຮູ້ທີ່ເຈົ້າຕ້ອງການກ່ຽວກັບການເວົ້າຕົວະ. ດັ່ງນັ້ນ, ຄວນແກ້ໄຂອຸປະນິໄສທີ່ເສື່ອມຊາມນີ້ແນວໃດ? ທັງໝົດນັ້ນຂຶ້ນຢູ່ກັບວ່າເຈົ້າຮັກຄວາມຈິງ ຫຼື ບໍ່. ຖ້າເຈົ້າສາມາດຍອມຮັບຄວາມຈິງ ແລະ ເວົ້າໂດຍບໍ່ໂຕ້ແຍ້ງເພື່ອຕົວເອງ; ຖ້າເຈົ້າສາມາດຢຸດຄຳນຶງເຖິງຜົນປະໂຫຍດຂອງເຈົ້າເອງ ແລະ ຄຳນຶງເຖິງວຽກຂອງຄຣິສຕະຈັກ, ຄວາມປະສົງຂອງພຣະເຈົ້າ ແລະ ຜົນປະໂຫຍດຂອງຜູ້ທີ່ຖືກເລືອກຂອງພຣະເຈົ້າແທນ, ເມື່ອນັ້ນ ເຈົ້າກໍຈະເຊົາເວົ້າຕົວະ. ເຈົ້າຈະສາມາດເວົ້າຕາມຄວາມຈິງ ແລະ ຢ່າງກົງໄປກົງມາ. ຖ້າບໍ່ມີວຸດທິພາວະນີ້, ເຈົ້າຈະບໍ່ສາມາດເວົ້າຕາມຄວາມຈິງ, ພິສູດໃຫ້ເຫັນວ່າເຈົ້າຂາດວຸດທິພາວະ ແລະ ເຈົ້າບໍ່ສາມາດປະຕິບັດຄວາມຈິງ. ດ້ວຍເຫດນີ້, ການເປັນຄົນສັດຊື່ຕ້ອງມີຂະບວນການທຳຄວາມເຂົ້າໃຈຄວາມຈິງ, ຂະບວນການເຕີບໃຫຍ່ໃນວຸດທິພາວະ. ເມື່ອພວກເຮົາເບິ່ງມັນໃນລັກສະນະນີ້, ມັນເປັນໄປບໍ່ໄດ້ທີ່ຈະເປັນຄົນສັດຊື່ໂດຍບໍ່ມີປະສົບການແປດຫາສິບປີ. ນີ້ແມ່ນຊ່ວງເວລາທີ່ຕ້ອງຖືກໃຊ້ໃນຂະບວນການເຕີບໃຫຍ່ໃນຊີວິດຂອງຄົນໆໜຶ່ງ, ຂະບວນການແຫ່ງການເຂົ້າໃຈ ແລະ ໄດ້ຮັບຄວາມຈິງ. ບາງຄົນອາດຖາມວ່າ: “ການແກ້ໄຂບັນຫາການເວົ້າຕົວະ ແລະ ກາຍເປັນຄົນສັດຊື່ຍາກປານນັ້ນແທ້ໆບໍ?” ນັ້ນຂຶ້ນຢູ່ກັບວ່າເຈົ້າກຳລັງເວົ້າເຖິງໃຜ. ຖ້າແມ່ນຄົນທີ່ຮັກຄວາມຈິງ, ແລ້ວພວກເຂົ້າກໍຈະສາມາດປະຖິ້ມການຕົວະເມື່ອເວົ້າເຖິງເລື່ອງໃດໜຶ່ງ. ແຕ່ຖ້າແມ່ນຄົນທີ່ບໍ່ຮັກຄວາມຈິງ, ແລ້ວການປະຖິ້ມການຕົວະກໍຍະຍາກຫຼາຍຍິ່ງຂຶ້ນ.

ຫຼັກໆແລ້ວ, ການຝຶກຕົວເອງໃຫ້ເປັນຄົນສັດຊື່ ແມ່ນເລື່ອງຂອງການແກ້ໄຂບັນຫາກ່ຽວກັບການເວົ້າຕົວະ ລວມເຖິງການແກ້ໄຂອຸປະນິໄສທີ່ເສື່ອມຊາມຂອງຄົນໆໜຶ່ງ. ການເຮັດເຊັ່ນນີ້ກ່ຽວຂ້ອງກັບຫຼັກປະຕິບັດທີ່ສຳຄັນເຊັ່ນ: ເມື່ອເຈົ້າຮູ້ວ່າເຈົ້າໄດ້ຕົວະໃຜຄົນໜຶ່ງ ແລະ ຫຼອກລວງພວກເຂົາ, ເຈົ້າຄວນເປີດໃຈກັບພວກເຂົາ, ເປີດເຜີຍຕົວ ແລະ ກ່າວຄຳຂໍໂທດ. ການປະຕິບັດນີ້ແມ່ນເປັນປະໂຫຍດອັນໃຫຍ່ຫຼວງຕໍ່ການແກ້ໄຂການຕົວະ. ຕົວຢ່າງ: ຖ້າເຈົ້າໄດ້ຫຼອກລວງໃຜບາງຄົນ ຫຼື ມີສິ່ງແອບແຝງ ຫຼື ເຈດຕະນາສ່ວນຕົວໃນຄຳເວົ້າທີ່ເຈົ້າເວົ້າກັບພວກເຂົາ, ເຈົ້າກໍຄວນເຂົ້າຫາພວກເຂົາ ແລະ ແຍກແຍະຕົວເອງ. ເຈົ້າຄວນບອກພວກເຂົາວ່າ: “ສິ່ງທີ່ຂ້ອຍເວົ້າກັບເຈົ້າແມ່ນເລື່ອງຂີ້ຕົວະ, ອອກແບບມາເພື່ອປົກປ້ອງຄວາມພາກພູມໃຈຂອງຂ້ອຍເອງ. ຂ້ອຍຮູ້ສຶກບໍ່ສະບາຍໃຈຫຼັງຈາກທີ່ຂ້ອຍໄດ້ເວົ້າມັນ, ດັ່ງນັ້ນ ຂ້ອຍຈຶ່ງຂໍໂທດເຈົ້າໃນຕອນນີ້. ກາລຸນາໃຫ້ອະໄພຂ້ອຍ”. ບຸກຄົນນັ້ນຈະຮູ້ສຶກວ່າ ນີ້ແມ່ນຂ້ອນຂ້າງສົດຊື່ນ. ພວກເຂົາຈະສົງໄສວ່າ ເປັນໄປໄດ້ແນວໃດວ່າຄົນທີ່ໄດ້ເວົ້າຕົວ ຕໍ່ມາຈະຂໍໂທດ. ຄວາມກ້າຫານເຊັ່ນນີ້ເປັນສິ່ງທີ່ພວກເຂົາຊື່ນຊົມແທ້ໆ. ບຸກຄົນໜຶ່ງໄດ້ຮັບຜົນປະໂຫຍດຫຍັງຈາກການປະຕິບັດເຊັ່ນນີ້? ວັດຖຸປະສົງຂອງມັນບໍ່ແມ່ນເພື່ອໄດ້ຮັບການຍົກຍ້ອງຈາກຄົນອື່ນ, ແຕ່ເພື່ອຈຳກັດ ແລະ ຫ້າມຕົວເອງຈາກການຕົວະໃຫ້ມີປະສິດທິພາບຫຼາຍຂຶ້ນ. ດັ່ງນັ້ນ, ຫຼັງຈາກທີ່ຕົວະ, ເຈົ້າຕ້ອງເຮັດການຂໍໂທດທີ່ໄດ້ເຮັດເຊັ່ນນັ້ນ. ຍິ່ງເຈົ້າຝຶກຝົນຕົວເອງໃຫ້ເຮັດການແຍກແຍະ, ເປີດເຜີຍຕົວເອງ ແລະ ຂໍໂທດຜູ້ຄົນໃນລັກສະນະນີ້, ຜົນຮັບກໍຈະດີຍິ່ງຂຶ້ນ ແລະ ຈຳນວນການຕົວະຂອງເຈົ້າກໍຈະໜ້ອຍລົງເລື້ອຍໆ. ການປະຕິບັດການແຍກແຍະ ແລະ ການເປີດເຜີຍຕົວເຈົ້າເພື່ອເປັນຄົນສັດຊື່ ແລະ ຈຳກັດຕົວເອງຈາກການຕົວະຈຳເປັນຕ້ອງມີຄວາມກ້າຫານ ແລະ ການຂໍໂທດໃຜບາງຄົນຫຼັງຈາກທີ່ໄດ້ຕົວະພວກເຂົາຍິ່ງຕ້ອງການຄວາມກ້າຫານຫຼາຍຍິ່ງຂຶ້ນ. ຖ້າພວກເຈົ້າປະຕິບັດແບບນີ້ເປັນເວລາໜຶ່ງ ຫຼື ສອງປີ ຫຼື ບາງທີສາມຫາຫ້າປີ, ເຈົ້າຮັບປະກັນໄດ້ວ່າຈະເຫັນຜົນຮັບຊັດເຈນ ແລະ ມັນຈະບໍ່ຍາກທີ່ຈະກຳຈັດການຕົວະອອກຈາກຕົວເຈົ້າ. ການກຳຈັດຄວາມຕົວະອອກຈາກຕົວເອງແມ່ນຂັ້ນຕອນທຳອິດໃນການເປັນຄົນສັດຊື່ ແລະ ບໍ່ສາມາດໄດ້ມາຖ້າບໍ່ໃຊ້ຄວາມພະຍາຍາມເປັນເວລາສາມ ຫຼື ຫ້າປີ. ຫຼັງຈາກທີ່ບັນຫາການຕົວະໄດ້ຮັບການແກ້ໄຂ, ຂັ້ນຕອນທີສອງແມ່ນການແກ້ໄຂບັນຫາຄວາມຫຼອກລວງ ແລະ ຄວາມເຈົ້າເລ່. ບາງຄັ້ງ, ຄວາມເຈົ້າເລ່ ແລະ ຄວາມຫຼອກລວງບໍ່ຈຳເປັນຕ້ອງໃຫ້ບຸກຄົນໜຶ່ງຕົວະ, ສິ່ງເຫຼົ່ານີ້ສາມາດສຳເລັດໄດ້ດ້ວຍການກະທຳພຽງຢ່າງດຽວ. ໂດຍທາງພາຍນອກ ບຸກຄົນໜຶ່ງອາດບໍ່ໄດ້ຕົວະ, ແຕ່ພວກເຂົາອາດຍັງມີຄວາມຫຼອກລວງ ແລະ ຄວາມເຈົ້າເລ່ໃນໃຈຂອງພວກເຂົາ. ພວກເຂົາຈະຮູ້ຈັກສິ່ງນີ້ດີກວ່າຄົນອື່ນ, ເພາະພວກເຂົາໄດ້ຄິດເຖິງມັນຢ່າງເລິກເຊິ່ງ ແລະ ພິຈາລະນາມັນຢ່າງຮອບຄອບ. ມັນຈະງ່າຍສຳລັບພວກເຂົາທີ່ຈະຮັບຮູ້ເມື່ອມີການໄຕ່ຕອງໃນພາຍຫຼັງ. ຫຼັງຈາກທີ່ບັນຫາການຕົວະໄດ້ຮັບການແກ້ໄຂ, ເມື່ອທຽບກັນແລ້ວ ການແກ້ໄຂບັນຫາຄວາມຫຼອກລວງ ແລະ ຄວາມເຈົ້າເລ່ກໍຈະງ່າຍຂຶ້ນເລັກນ້ອຍ. ແຕ່ຄົນໆໜຶ່ງຕ້ອງມີຫົວໃຈທີ່ຢຳເກງພຣະເຈົ້າ, ເພາະມະນຸດຖືກຄວບຄຸມໂດຍເຈດຕະນາເມື່ອພວກເຂົາມີສ່ວນຮ່ວມໃນຄວາມຫຼອກລວງ ແລະ ຄວາມເຈົ້າເລ່. ຄົນອື່ນບໍ່ສາມາດແລເຫັນສິ່ງນີ້ໄດ້ຈາກພາຍນອກ ທັງພວກເຂົາບໍ່ສາມາດແຍກແຍະມັນໄດ້. ມີພຽງພຣະເຈົ້າທີ່ສາມາດກວດສອບສິ່ງນີ້ ແລະ ມີພຽງພຣະອົງທີ່ຮູ້ກ່ຽວກັບມັນ. ເພາະສະນັ້ນ, ຄົນໆໜຶ່ງສາມາດແກ້ໄຂບັນຫາຄວາມຫຼອກລວງ ແລະ ຄວາມເຈົ້າເລ່ໄດ້ໂດຍການເພິ່ງພາຄຳອະທິຖານຫາພຣະເຈົ້າ ແລະ ການຍອມຮັບການກວດສອບຂອງພຣະອົງເທົ່ານັ້ນ. ຖ້າຄົນໆໜຶ່ງບໍ່ຮັກຄວາມຈິງ ຫຼື ຢຳເກງພຣະເຈົ້າໃນຫົວໃຈຂອງພວກເຂົາ, ຄວາມຫຼອກລວງ ແລະ ຄວາມເຈົ້າເລ່ຂອງພວກເຂົາແມ່ນບໍ່ສາມາດໄດ້ຮັບການແກ້ໄຂໄດ້. ເຈົ້າອາດອະທິຖານຕໍ່ໜ້າພຣະເຈົ້າ ແລະ ຍອມຮັບຄວາມຜິດຂອງເຈົ້າ, ເຈົ້າອາດສາລະພາບ ແລະ ກັບໃຈ ຫຼື ເຈົ້າອາດວິເຄາະອຸປະນິໄສທີ່ເສື່ອມຊາມຂອງເຈົ້າ, ບອກຕາມຄວາມຈິງວ່າເຈົ້າຄິດຫຍັງໃນເວລານັ້ນ, ສິ່ງທີ່ເຈົ້າເວົ້າ, ເຈດຕະນາຂອງເຈົ້າແມ່ນຫຍັງ ແລະ ເຈົ້າມີສ່ວນຮ່ວມໃນການຫຼອກລວງແນວໃດ. ທັງໝົດນີ້ແມ່ນຂ້ອນຂ້າງເຮັດໄດ້ງ່າຍ. ເຖິງຢ່າງໃດກໍຕາມ, ຖ້າເຈົ້າຖືກຂໍໃຫ້ເປີດເຜີຍຕົວເອງກັບຄົນອື່ນ, ເຈົ້າອາດສູນເສຍຄວາມກ້າຫານ ແລະ ຄວາມເດັດດ່ຽວຂອງເຈົ້າ ຍ້ອນເຈົ້າຕ້ອງການຮັກສາໜ້າ. ແລ້ວມັນກໍຈະຍາກຫຼາຍທີ່ເຈົ້າຈະປະຕິບັດການເປີດໃຈ ແລະ ເປີດເຜີຍຕົວເອງ. ໂດຍທົ່ວໄປແລ້ວ, ບາງທີເຈົ້າອາດສາມາດຍອມຮັບວ່າ ໃນບາງຄັ້ງຄາວເຈົ້າພົບວ່າເຈົ້າເວົ້າ ຫຼື ກະທຳຕາມຈຸດມຸ້ງໝາຍ ແລະ ເຈດຕະນາສ່ວນຕົວຂອງເຈົ້າເອງ; ມີລະດັບຄວາມຫຼອກລວງ, ຄວາມປົນເປື້ອນ, ຄວາມຂີ້ຕົວະ ຫຼື ຄວາມເຈົ້າເລ່ໃນສິ່ງຕ່າງໆທີ່ເຈົ້າເຮັດ ຫຼື ເວົ້າ. ແຕ່ຕໍ່ມາ, ເມື່ອບາງສິ່ງເກີດຂຶ້ນ ແລະ ເຈົ້າຖືກບັງຄັບໃຫ້ແຍະແຍະຕົວເອງ, ເປີດເຜີຍວິທີການທີ່ສິ່ງຕ່າງໆສະແດງອອກມາແຕ່ຕົ້ນຈົນຈົບ, ອະທິບາຍວ່າຄຳໃດທີ່ເຈົ້າເວົ້ານັ້ນຫຼອກລວງ, ມີເຈດຕະນາຫຼັງຢູ່ເບື້ອງຫຼັງພວກມັນ, ສິ່ງທີ່ເຈົ້າກຳລັງຄິດ ແລະ ບໍ່ວ່າເຈົ້າມຸ້ງຮ້າຍ ຫຼື ຮ້າຍກາດ ຫຼື ບໍ່້ກໍຕາມ, ເຈົ້າບໍ່ຕ້ອງການເຈາະຈົງ ຫຼື ໃຫ້ລາຍລະອຽດ. ບາງຄົນເຖິງກັບບັນຍາຍສິ່ງຕ່າງໆໂດຍເວົ້າວ່າ: “ນັ້ນເປັນວິຖີຂອງສິ່ງຕ່າງໆ. ຂ້ອຍພຽງແຕ່ເປັນຄົນທີ່ຂ້ອນຂ້າງຫຼອກລວງ, ມີເລ່ຫຼ່ຽມ ແລະ ເຊື່ອຖືບໍ່ໄດ້”. ນີ້ສະແດງໃຫ້ເຫັນເຖິງຄວາມໄຮ້ຄວາມສາມາດຂອງພວກເຂົາໃນການຜະເຊີນໜ້າກັບແກ່ນແທ້ທີ່ເສື່ອມຊາມຂອງຕົນໄດ້ຢ່າງເໝາະສົມ ຫຼື ພວກເຂົາຫຼອກລວງ ແລະ ມີເລ່ຫຼ່ຽມແນວໃດ. ຄົນເຫຼົ່ານີ້ມັກຈະຢູ່ໃນຮູບແບບ ແລະ ສະຖານະການຫຼົບຫຼີກຢູ່ສະເໝີ. ພວກເຂົາໃຫ້ອະໄພ ແລະ ປະນີປະນອມກັບຕົວເອງຢູ່ສະເໝີ ແລະ ບໍ່ສາມາດທົນທຸກ ຫຼື ຈ່າຍລາຄາເພື່ອປະຕິບັດຄວາມຈິງຂອງການເປັນຄົນສັດຊື່ໄດ້. ຫຼາຍຄົນໄດ້ເທດສະໜາຄຳເວົ້າຕາມຫຼັກຄຳສອນເປັນເວລາຫຼາຍປີ, ເວົ້າຢູ່ສະເໝີວ່າ: “ຂ້ອຍຫຼອກລວງ ແລະ ມີເລ່ຫຼ່ຽມຫຼາຍ, ມັກມີຄວາມເຈົ້າເລ່ໃນການກະທຳຂອງຂ້ອຍ ແລະ ຂ້ອຍບໍ່ໄດ້ປະຕິບັດກັບຜູ້ຄົນຢ່າງຈິງໃຈເລີຍ”. ແຕ່ຫຼັງຈາກທີ່ຮ້ອງອອກມາແບບນັ້ນເປັນເວລາຫຼາຍປີ, ພວກເຂົາກໍຍັງເປັນຄົນຫຼອກລວງແບບທີ່ພວກເຂົາເຄີຍເປັນໃນເມື່ອກ່ອນ, ຍ້ອນວ່າບໍ່ມີຜູ້ໃດເຄີຍໄດ້ຍິນການແຍກແຍະ ຫຼື ຄວາມສຳນຶກຜິດຈາກພວກເຂົາເມື່ອເພື່ອພວກເຂົາເຜີຍສະພາວະທີ່ຫຼອກລວງນີ້ອອກມາ. ພວກເຂົາບໍ່ເຄີຍເປີດເຜີຍຕົວເອງກັບຄົນອື່ນ ຫຼື ຂໍໂທດຫຼັງຈາກທີ່ໄດ້ຕົວະ ຫຼື ຫຼອກລວງຜູ້ຄົນ, ແຮງໄກທີ່ພວກເຂົາຈະໂອ້ລົມກ່ຽວກັບປະສົບການຂອງພວກເຂົາ ແລະ ຄຳພະຍານກ່ຽວກັບການແຍກແຍະຕົວເອງ ແລະ ການຮູ້ຈັກຕົວເອງໃນການເຕົ້າໂຮມ. ທັງພວກເຂົາບໍ່ເຄີຍເວົ້າວ່າພວກເຂົາໄດ້ມາຮູ້ຈັກຕົວເອງແນວໃດ ຫຼື ພວກເຂົາກັບໃຈຕໍ່ເລື່ອງດັ່ງກ່າວແນວໃດ. ພວກເຂົາບໍ່ໄດ້ເຮັດສິ່ງໃດໃນສິ່ງເຫຼົ່ານີ້, ເຊິ່ງພິສູດວ່າພວກເຂົາບໍ່ຮູ້ຈັກຕົວເອງ ແລະ ບໍ່ໄດ້ກັບໃຈຢ່າງແທ້ຈິງ. ເມື່ອພວກເຂົາເວົ້າວ່າພວກເຂົາຫຼອກລວງ ແລະ ຕ້ອງການເປັນຄົນສັດຊື່, ພວກເຂົາກໍພຽງຮ້ອງຄຳຂັວນ ແລະ ເທດສອນຫຼັກຄຳສອນ, ບໍ່ມີຫຍັງອື່ນອີກ. ອາດເປັນໄປໄດ້ວ່າ ພວກເຂົາເຮັດສິ່ງເຫຼົ່ານີ້ພວກເຂົາພະຍາຍາມເຮັດຕາມກະແສ ແລະ ເຮັດຕາມຄົນສ່ວນໃຫຍ່. ຫຼືອາດເປັນໄປໄດ້ວ່າສະພາບແວດລ້ອມຊີວິດຄຣິສຕະຈັກບັງຄັບໃຫ້ພວກເຂົາຕ້ອງເຮັດພໍແລ້ວມືແລ້ວຕີນ ແລະ ເຮັດເອົາໜ້າ. ບໍ່ວ່າຈະດ້ວຍວິທີໃດ, ຜູ້ທີ່ຮ້ອງຄຳຂວັນ ແລະ ນັກເທດສະໜາຫຼັກຄຳສອນຈະບໍ່ກັບໃຈຢ່າງແທ້ຈິງຈັກເທື່ອ ແລະ ພວກເຂົາຈະບໍ່ບັນລຸຄວາມລອດພົ້ນຂອງພຣະເຈົ້າຢ່າງແນ່ນອນ.

ທຸກໆຄວາມຈິງທີ່ພຣະເຈົ້າຮຽກຮ້ອງໃຫ້ຜູ້ຄົນປະຕິບັດຮຽກຮ້ອງໃຫ້ພວກເຂົາຈ່າຍລາຄາ, ຝຶກຝົນ ແລະ ປະສົບກັບຊີວິດຈິງຂອງພວກເຂົາແທ້ໆ. ພຣະເຈົ້າບໍ່ໄດ້ຂໍໃຫ້ຜູ້ຄົນໃຫ້ບໍລິການດ້ວຍປາກ ໂດຍພຽງແຕ່ທ່ອງຫຼັກຄຳສອນ, ເວົ້າກ່ຽວກັບການຮູ້ຈັກຕົວເອງ, ການຮັບຮູ້ວ່າພວກເຂົາຫຼອກລວງ, ວ່າພວກເຂົາເປັນຄົນຂີ້ຕົວະ, ວ່າພວກເຂົາເຈົ້າເລ່, ຄົດໂກງ ແລະ ທໍລະຍົດ ຫຼື ເວົ້າສິ່ງເຫຼົ່ານີ້ອອກມາດັງໆສອງສາມຄັ້ງ ແລະ ຈາກນັ້ນກໍເຊົາເຮັດມັນ. ຖ້າຄົນໃດໜຶ່ງຍອມຮັບທັງໝົດນີ້, ແຕ່ແລ້ວກັບບໍ່ປ່ຽນແປງຕາມຄວາມຈິງແມ່ນແຕ່ໜ້ອຍດຽວ; ຖ້າພວກເຂົາສືບຕໍ່ຕົວະ, ສໍ້ໂກງ ແລະ ຫຼອກລວງ; ຖ້າພວກເຂົາໃຊ້ກົນອຸບາຍຊາຕານອັນດຽວກັນ, ວິທີການແບບຊາຕານອັນດຽວກັນເມື່ອພວກເຂົາຜະເຊີນໜ້າກັບບາງສິ່ງ; ຖ້າຮູບແບບ ແລະ ວິທີການຂອງພວກເຂົາບໍ່ປ່ຽນແປງຈັກເທື່ອ, ແລ້ວບຸກຄົນນີ້ສາມາດເຂົ້າສູ່ຄວາມເປັນຈິງແຫ່ງຄວາມຈິງໄດ້ບໍ? ພວກເຂົາຈະສາມາດປ່ຽນແປງອຸປະນິໄສຂອງຕົນໄດ້ບໍ? ບໍ່ມີວັນ! ເຈົ້າຕ້ອງສາມາດໄຕ່ຕອງ ແລະ ຮູ້ຈັກຕົວເອງ. ເຈົ້າຕ້ອງມີຄວາມກ້າຫານທີ່ຈະເປີດໃຈ ແລະ ເປີດເຜີຍຕົວເອງຕໍ່ໜ້າອ້າຍເອື້ອຍນ້ອງ ແລະ ໂອ້ລົມສະພາວະທີ່ແທ້ຈິງຂອງເຈົ້າ. ຖ້າເຈົ້າບໍ່ກ້າເປີດເຜີຍ ຫຼື ແຍກແຍະອຸປະນິໄສທີ່ເສື່ອມຊາມຂອງເຈົ້າ; ຖ້າເຈົ້າບໍ່ກ້າຍອມຮັບຄວາມຜິດພາດຂອງເຈົ້າ, ເຈົ້າກໍບໍ່ໄດ້ສະແຫວງຫາຄວາມຈິງ, ແຮງໄກທີ່ເຈົ້າຈະເປັນຄົນທີ່ຮູ້ຈັກຕົວເອງ. ຖ້າທຸກຄົນເປັນຄືກັບຄົນສາສະໜາທີ່ໂອ້ອວດເພື່ອໃຫ້ໄດ້ຮັບຄວາມຊື່ນຊົມຈາກຄົນອື່ນ, ຜູ້ທີ່ເປັນພະຍານວ່າພວກເຂົາຮັກພຣະເຈົ້າຫຼາຍປານໃດ, ພວກເຂົາຍອມຕໍ່ພຣະອົງຫຼ!ຍປານໃດ, ພວກເຂົາອຸທິດຕົນເພື່ອພຣະອົງຫຼາຍປານໃດ ແລະ ພຣະອົງຮັກພວກເຂົາຫຼາຍປານໃດ, ທັງໝົດນີ້ແມ່ນເພື່ອໃຫ້ໄດ້ຮັບຄວາມເຄົາລົບ ແລະ ຄວາມຊື່ນຊົມຈາກຄົນອື່ນ; ແລ້ວຖ້າທຸກຄົນມີແຜນການສ່ວນບຸກຄົນຂອງຕົວເອງ ແລະ ຮັກສາພື້ນທີ່ສ່ວນຕົວໄວ້ໃນໃຈຂອງພວກເຂົາ, ແລ້ວຄົນໃດໜຶ່ງຈະສາມາດເວົ້າເຖິງປະສົບການຈິງໄດ້ແນວໃດ? ຄົນໃດໜຶ່ງຈະສາມາດມີປະສົບການທີ່ແທ້ຈິງເພື່ອໂອ້ລົມກັນໄດ້ແນວໃດ? “ການແບ່ງປັນ ແລະ ການແລກປ່ຽນຂໍ້ມູນກ່ຽວກັບປະສົບການຂອງເຈົ້າ” ໝາຍເຖິງການໂອ້ລົມປະສົບການ ແລະ ຄວາມຮູ້ຂອງເຈົ້າກ່ຽວກັບພຣະທຳຂອງພຣະເຈົ້າ. ມັນກ່ຽວກັບການສົ່ງສຽງໃຫ້ກັບທຸກຄວາມຄິດໃນໃຈຂອງເຈົ້າ, ຕໍ່ສະພາວະຂອງເຈົ້າ ແລະ ຕໍ່ອຸປະນິໄສທີ່ເສື່ອມຊາມທີ່ເປີດເຜີຍອອກມາໃນຕົວເຈົ້າ. ມັນກ່ຽວກັບການປ່ອຍໃຫ້ຄົນອື່ນແຍກແຍະສິ່ງເຫຼົ່ານີ້ ແລະ ຫຼັງຈາກນັ້ນກໍແກ້ໄຂບັນຫາໂດຍການໂອ້ລົມຄວາມຈິງ. ເມື່ອໄດ້ໂອ້ລົມປະສົບການໃນລັກສະນະນີ້ເທົ່ານັ້ນ ທຸກຄົນຈຶ່ງໄດ້ຮັບຜົນປະໂຫຍດ ແລະ ເກັບກ່ຽວຜົນຕອບແທນ. ມີພຽງແຕ່ສິ່ງນີ້ເທົ່ານັ້ນຈຶ່ງເປັນຊີວິດຄຣິສຕະຈັກທີ່ແທ້ຈິງ. ຖ້າມັນເປັນພຽງການໂອ້ລົມທີ່ຫວ່າງເປົ່າກ່ຽວກັບຄວາມເຂົ້າໃຈຂອງເຈົ້າໃນຂໍ້ພຣະທຳໃດໜຶ່ງຂອງພຣະເຈົ້າ ຫຼື ເພງສັນລະເສີນເທົ່ານັ້ນ ແລະ ຫຼັງຈາກນັ້ນເຈົ້າກໍໂອ້ລົມຕາມທີ່ເຈົ້າພໍໃຈໂດຍບໍ່ມີການອະທິບາຍຫຍັງເພີ່ມເຕີມ ໂດຍບໍ່ເວົ້າເຖິງສະພາວະ ຫຼື ບັນຫາຕົວຈິງຂອງເຈົ້າ, ການໂອ້ລົມປະເພດນັ້ນແມ່ນບໍ່ມີປະໂຫຍດຫຍັງ. ຖ້າທຸກຄົນເວົ້າກ່ຽວກັບຄວາມຮູ້ທາງດ້ານຄຳສອນ ຫຼື ທາງທິດສະດີ, ແຕ່ບໍ່ເວົ້າຫຍັງກ່ຽວກັບຄວາມຮູ້ທີ່ພວກເຂົາໄດ້ຮັບຈາກປະສົບການຕົວຈິງ ແລະ ເມື່ອໂອ້ລົມຄວາມຈິງ, ຖ້າພວກເຂົາຫຼົບຫຼີກທີ່ຈະເວົ້າກ່ຽວກັບຊີວິດສ່ວນຕົວຂອງພວກເຂົາ, ກ່ຽວກັບບັນຫາຊີວິດຈິງຂອງພວກເຂົາ ແລະ ກ່ຽວກັບໂລກພາຍໃນຂອງພວກເຂົາເອງ, ແລ້ວການສື່ສານທີ່ແທ້ຈິງຈະເກີດຂຶ້ນໄດ້ແນວໃດ? ຈະສາມາດມີຄວາມໄວ້ວາງໃຈທີ່ແທ້ຈິງໄດ້ແນວໃດ? ບໍ່ສາມາດມີໄດ້ເລີຍ! ຖ້າເມຍບໍ່ເຄີຍເວົ້າຫຍັງໃນຫົວໃຈຂອງເຂົາຕໍ່ຜົວຂອງເຂົາ, ນັ້ນນັບວ່າເປັນຄວາມສະໜິດສະໜົມບໍ? ພວກເຂົາສາມາດຮູ້ສິ່ງທີ່ຢູ່ໃນໃຈຂອງກັນ ແລະ ກັນໄດ້ບໍ? (ບໍ່, ພວກເຂົາບໍ່ຮູ້). ແລ້ວສົມມຸດວ່າພວກເຂົາເວົ້າຢູ່ເລື້ອຍໆວ່າ “ຂ້ອຍຮັກເຈົ້າ.” ພວກເຂົາພຽງແຕ່ເວົ້າແບບນີ້, ແຕ່ພວກເຂົາບໍ່ເຄີຍເປີດເຜີຍ ຫຼື ບອກກັນສິ່ງທີ່ພວກເຂົາກຳລັງຄິດເລິກໆພາຍໃນຢ່າງແທ້ຈິງ, ສິ່ງທີ່ພວກເຂົາຄາດຫວັງຈາກຄູ່ຮ່ວມງານຂອງພວກເຂົາ ຫຼື ພວກເຂົາກຳລັງມີມີບັນຫາຫຍັງ. ພວກເຂົາບໍ່ເຄີຍໄວ້ວາງໃຈກັນ ແລະ ເມື່ອຢູ່ນໍາກັນ, ພວກເຂົາບໍ່ມີຫຍັງນອກຈາກຄວາມດີທີ່ຜິວເຜີນໃຫ້ກັນ. ແລ້ວພວກເຂົາເປັນຜົວ ແລະ ເມຍກັນຢ່າງແທ້ຈິງບໍ? ບໍ່ແມ່ນຢ່າງແນ່ນອນ! ເຊັ່ນດຽວກັນ, ຖ້າອ້າຍເອື້ອຍນ້ອງສາມາດໄວ້ວາງໃຈກັນ, ຊ່ວຍເຫຼືອກັນ ແລະ ສະໜອງໃຫ້ກັນ, ແລ້ວແຕ່ລະຄົນກໍຕ້ອງເວົ້າກ່ຽວກັບປະສົບການທີ່ແທ້ຈິງຂອງພວກເຂົາເອງ. ຖ້າເຈົ້າບໍ່ເວົ້າຫຍັງກ່ຽວກັບປະສົບການທີ່ແທ້ຈິງຂອງເຈົ້າເອງ, ຖ້າເຈົ້າພຽງແຕ່ເທດສອນຄຳເວົ້າ ແລະ ຕົວອັກສອນຂອງຫຼັກຄຳສອນ ທີ່ມະນຸດເຂົ້າໃຈ, ຖ້າເຈົ້າເທດສອນແຕ່ຫຼັກຄຳສອນກ່ຽວກັບຄວາມເຊື່ອໃນພຣະເຈົ້າເລັກນ້ອຍເທົ່ານັ້ນ ແລະ ໃຊ້ຄຳເວົ້າຊ້ຳຊາກຊ້ຳໆ ແລະ ບໍ່ເປີດໃຈກ່ຽວກັບສິ່ງທີ່ຢູ່ໃນໃຈຂອງເຈົ້າ, ແລ້ວເຈົ້າກໍບໍ່ແມ່ນຄົນທີ່ສັດຊື່ ແລະ ເຈົ້າບໍ່ສາມາດເປັນຄົນສັດຊື່ໄດ້. ໃຊ້ຕົວຢ່າງດຽວກັນ: ໃນຂະນະທີ່ໃຊ້ຊີວິດຮ່ວມກັນເປັນເວລາຫຼາຍປີ, ຜົວ ແລະ ເມຍພະຍາຍາມສ້າງຄວາມລຶ້ງເຄີຍນໍາກັນ, ຜິດຖຽງກັນໃນບາງຄັ້ງບາງຄາວ. ແຕ່ຖ້າເຈົ້າທັງສອງມີຄວາມເປັນມະນຸດທີ່ປົກກະຕິ ແລະ ເຈົ້າເວົ້າກັບລາວຈາກຫົວໃຈ ແລະ ລາວກໍຈະເຮັດເຊັ່ນດຽວກັນກັບເຈົ້າບໍ່ວ່າເຈົ້າຈະປະສົບກັບຄວາມຫຍຸ້ງຍາກຫຍັງໃນຊີວິດ ຫຼື ໃນວຽກງາກໍຕາມ, ບໍ່ວ່າເຈົ້າກຳລັງຄິດຫຍັງໃນສ່ວນເລິກພາຍໃນ ແລະ ບໍ່ວ່າເຈົ້າຈະວາງແຜນແນວໃດກໍຕາມເພື່ອແກ້ໄຂສິ່ງຕ່າງໆ ຫຼື ເຈົ້າມີແນວຄິດ ແລະ ແຜນການຫຍັງກໍຕາມສຳລັບອະນາຄົດຂອງລູກໆຂອງເຈົ້າ ແລະ ເຈົ້າບອກຄູ່ຂອງເຈົ້າກ່ຽວກັບທຸກສິ່ງເຫຼົ່ານີ້, ແລ້ວພວກເຈົ້າສອງຄົນຈະບໍ່ຮູ້ສຶກສະໜິດກັນເປັນພິເສດບໍ? ແຕ່ຖ້າເຂົາບໍ່ເຄີຍບອກເຈົ້າກ່ຽວກັບຄວາມຄິດໃນສ່ວນເລິກທີ່ສຸດຂອງເຂົາ ແລະ ພຽງແຕ່ນໍາເອົາເງິນເດືອນມາເຮືອນ; ຖ້າເຈົ້າບໍ່ເຄີຍເວົ້າກັບເຂົາກ່ຽວກັບຄວາມຄິດຂອງເຈົ້າເອງ ແລະ ເຈົ້າບໍ່ເຄີຍໄວ້ວາງໃຈກັນ ແລະ ກັນ, ແລ້ວມັນຈະບໍ່ມີຄວາມຫ່າງໄກກັນທາງຄວາມຮູ້ສຶກລະຫວ່າງພວກເຈົ້າທັງສອງຄົນບໍ? ມັນຈະມີຢ່າງແນ່ນອນ ຍ້ອນເຈົ້າບໍ່ເຂົ້າໃຈຄວາມຄິດ ຫຼື ແຜນການຂອງກັນ ແລະ ກັນ. ໃນທີ່ສຸດແລ້ວ, ເຈົ້າກໍຈະບໍ່ສາມາດບອກໄດ້ວ່າຄູ່ຂອງເຈົ້າເປັນຄົນແບບໃດ ຫຼື ເຂົາຈະບໍ່ສາມາດບອກໄດ້ວ່າເຈົ້າເປັນຄົນແບບໃດ. ເຈົ້າຈະບໍ່ເຂົ້າໃຈຄວາມຕ້ອງການຂອງເຂົາ ຫຼື ເຂົາກໍຈະບໍ່ເຂົ້າໃຈຄວາມຕ້ອງການຂອງເຈົ້າ. ຖ້າຜູ້ຄົນບໍ່ມີການສື່ສານກັນທາງວາຈາ ຫຼື ຝ່າຍວິນຍານ, ແລ້ວມັນກໍບໍ່ມີຄວາມເປັນໄປໄດ້ທີ່ຈະເກີດຄວາມສະໜິດກັນລະຫວ່າງພວກເຂົາ ແລະ ພວກເຂົາກໍຈະບໍ່ສາມາດສະໜອງໃຫ້ກັນ ຫຼື ຊ່ວຍເຫຼືອກັນໄດ້. ພວກເຈົ້າໄດ້ຜະເຊີນໜ້າກັບສິ່ງນີ້, ບໍ່ແມ່ນບໍ? ຖ້າໝູ່ເພື່ອນຂອງເຈົ້າໄວ້ວາງໃຈທຸກສິ່ງກັບເຈົ້າ, ເວົ້າທຸກສິ່ງທີ່ພວກເຂົາກຳລັງຄິດຢູ່ ແລະ ຄວາມທົນທຸກ ຫຼື ຄວາມສຸກຫຍັງກໍຕາມທີ່ພວກເຂົາເຊື່ອງໄວ້, ແລ້ວເຈົ້າຈະບໍ່ຮູ້ສຶກໃກ້ຊິດກັບພວກເຂົາເປັນພິເສດບໍ? ເຫດຜົນທີ່ພວກເຂົາເຕັມໃຈບອກເຈົ້າໃນສິ່ງເຫຼົ່ານີ້ກໍເພາະເຈົ້າໄດ້ວາງໃຈ ແລະ ເປີດເຜີຍຄວາມຄິດໃນສ່ວນເລິກທີ່ສຸດຂອງເຈົ້າໃຫ້ກັບພວກເຂົາເຊັ່ນກັນ. ພວກເຈົ້າໃກ້ຊິດກັນເປັນພິເສດ ແລະ ມັນເປັນຍ້ອນສິ່ງນີ້ ພວກເຈົ້າຈຶ່ງສາມາດເຂົ້າກັນໄດ້ໄດ້ດີຫຼາຍ ແລະ ຊ່ວຍເຫຼືອກັນໄດ້. ຖ້າບໍ່ມີການສື່ສານ ແລະ ການສົນທະນາແບບນີ້ລະຫວ່າງອ້າຍເອື້ອຍນ້ອງໃນຄຣິດຕະຈັກ, ພວກເຂົາຈະບໍ່ສາມາດເຂົ້າກັນໄດ້ຢ່າງສະໝານສັນ ແລະ ຈະພົບວ່າມັນເປັນໄປບໍ່ໄດ້ທີ່ຈະເຮັດວຽກຮ່ວມກັນໄດ້ດີໃນຂະນະທີ່ປະຕິບັດໜ້າທີ່ຂອງພວກເຂົາ. ນັ້ນຄືເຫດຜົນວ່າເປັນຫຍັງການໂອ້ລົມຄວາມຈິງຈຶ່ງຕ້ອງມີການສື່ສານຝ່າຍວິນຍານ ແລະ ຄວາມສາມາດທີ່ຈະເວົ້າຈາກໃຈ. ນີ້ແມ່ນໜຶ່ງໃນຫຼັກການທີ່ຄົນໆໜຶ່ງຕ້ອງມີເພື່ອເປັນຄົນສັດຊື່.

ເມື່ອບາງຄົນໄດ້ຍິນວ່າໃນການເປັນຄົນສັດຊື່ນັ້ນ, ຄົນໆໜຶ່ງຕ້ອງບອກຄວາມຈິງ ແລະ ເວົ້າຈາກໃຈ ແລະ ຖ້າພວກເຂົາຕົວະ ຫຼື ຫຼອກລວງ, ພວກເຂົາຕ້ອງເປີດໃຈ ແລະ ເປີດເຜີຍຕົວເອງ, ພວກເຂົາເວົ້າວ່າ: “ມັນຍາກທີ່ຈະເປັນຄົນສັດຊື່. ຂ້ອຍຕ້ອງເວົ້າທຸກສິ່ງທີ່ຂ້ອຍຄິດກ່ຽວກັບຄົນອື່ນບໍ? ມັນບໍ່ພຽງພໍທີ່ຈະໂອ້ລົມສິ່ງທີ່ເປັນບວກບໍ? ຂ້ອຍບໍ່ຈໍາເປັນຕ້ອງບອກຄົນອື່ນກ່ຽວກັບດ້ານມືດ ຫຼື ດ້ານທີ່ເສື່ອມຊາມຂອງຂ້ອຍ, ບໍ່ແມ່ນບໍ?” ຖ້າເຈົ້າບໍ່ເປີດເຜີຍຕົວເອງກັບຄົນອື່ນ ແລະ ບໍ່ໃຈ້ແຍກຕົວເອງ, ແລ້ວເຈົ້າຈະບໍ່ຮູ້ຈັກຕົວເຈົ້າເອງຈັກເທື່ອ. ເຈົ້າຈະບໍ່ມີວັນຮັບຮູ້ວ່າເຈົ້າເປັນຄົນປະເພດໃດ ແລະ ຄົນອື່ນຈະບໍ່ສາມາດເຊື່ອໃຈເຈົ້າໄດ້ຈັກເທື່ອ. ນີ້ແມ່ນຂໍ້ແທ້ຈິງ. ຖ້າເຈົ້າປາຖະໜາທີ່ຈະໃຫ້ຄົນອື່ນເຊື່ອໃຈເຈົ້າ, ກ່ອນອື່ນ ເຈົ້າຕ້ອງເປັນຄົນສັດຊື່. ເພື່ອເປັນຄົນເຈົ້າເປັນຄົນສັດຊື່, ກ່ອນອື່ນ ເຈົ້າຕ້ອງເປີດເຜີຍຫົວໃຈຂອງເຈົ້າອອກ ເພື່ອວ່າທຸກຄົນຈະສາມາດເບິ່ງເຂົ້າໄປໃນມັນໄດ້, ເຫັນທຸກສິ່ງທີ່ເຈົ້າຄິດ ແລະ ແນມເບິ່ງໃບໜ້າທີ່ແທ້ຈິງຂອງເຈົ້າ. ເຈົ້າຕ້ອງບໍ່ພະຍາຍາມປອມຕົວ ຫຼື ປົກປິດຕົວເອງ. ມີແຕ່ເມື່ອນັ້ນ ຄົນອື່ນຈຶ່ງຈະເຊື່ອໝັ້ນເຈົ້າ ແລະ ຖືວ່າເຈົ້າເປັນຄົນສັດຊື່. ນີ້ແມ່ນການປະຕິບັດທີ່ເປັນພື້ນຖານທີ່ສຸດ ແລະ ເງື່ອນໄຂເບື້ອງຕົ້ນທີ່ຈະເປັນຄົນສັດຊື່. ຖ້າເຈົ້າທໍາທ່າຢູ່ສະເໝີ, ທຳທ່າວ່າມີຄວາມສັກສິດຢູ່ສະເໝີ, ຄວາມສູງສົ່ງ, ຄວາມຍິ່ງໃຫຍ່ ແລະ ບຸກຄະລິກອັນສູງສົ່ງ; ຖ້າເຈົ້າບໍ່ປ່ອຍໃຫ້ຄົນເຫັນຄວາມເສື່ອມຊາມຂອງເຈົ້າ ແລະ ຄວາມບົກຜ່ອງຂອງເຈົ້າ; ຖ້າເຈົ້ານຳສະເໜີພາບລັກຈອມປອມແກ່ຜູ້ຄົນເພື່ອໃຫ້ພວກເຂົາເຊື່ອວ່າເຈົ້າ ມີຄວາມສັດຊື່, ວ່າເຈົ້າເປັນຄົນຍິ່ງໃຫຍ່, ປະຕິເສດຕົວເອງ, ທ່ຽງທຳ ແລະ ບໍ່ເຫັນແກ່ຕົວ, ນີ້ບໍ່ແມ່ນຄວາມຫຼອກລວງ ແລະ ຄວາມຈອມປອມບໍ? ຜູ້ຄົນຈະບໍ່ສາມາດເບິ່ງທະລຸເຈົ້າຕາມເວລາທີ່ກຳນົດໄວ້ບໍ? ດັ່ງນັ້ນ, ຈົ່ງຢ່າໃສ່ເຄື່ອງປອມຕົວ ປົກປິດຕົວເອງ. ກົງກັນຂ້າມ, ຈົ່ງເປີດເຜີຍເຈົ້າເອງ ແລະ ຫົວໃຈຂອງເຈົ້າໃຫ້ຄົນອື່ນເຫັນ. ຖ້າເຈົ້າສາມາດເປີດເຜີຍຫົວໃຈຂອງເຈົ້າອອກໃຫ້ຄົນອື່ນໄດ້ເຫັນ, ຖ້າເຈົ້າສາມາດເປີດເຜີຍຄວາມຄິດ ແລະ ແຜນການທັງໝົດຂອງເຈົ້າ ທັງດ້ານດີ ແລະ ດ້ານລົບ, ນັ້ນບໍ່ແມ່ນຄວາມສັດຊື່ບໍ? ຖ້າເຈົ້າສາມາດເປີດເຜີຍຕົວເອງອອກໃຫ້ຄົນອື່ນເຫັນ, ແລ້ວພຣະເຈົ້າກໍຈະເຫັນເຈົ້າເຊັ່ນກັນ. ພຣະອົງຈະກ່າວວ່າ: “ຖ້າເຈົ້າໄດ້ເປີດເຜີຍຕົວເຈົ້າເອງອອກເພື່ອໃຫ້ຄົນອື່ນເຫັນ, ແລ້ວແນ່ນອນວ່າເຈົ້າກໍເປັນຄົນສັດຊື່ຕໍ່ໜ້າເຮົາ”. ແຕ່ຖ້າເຈົ້າພຽງແຕ່ເປີດເຜີຍຕົວເຈົ້າອອກຕໍ່ພຣະເຈົ້າເມື່ອຢູ່ນອກສາຍຕາຂອງຄົນອື່ນ ແລະ ທຳທ່າເປັນຄົນຍິ່ງໃຫຍ່ ແລະ ສູງສົ່ງຢູ່ສະເໝີ ຫຼື ບໍ່ເຫັນແກ່ຕົວ ເມື່ອຢູ່ກັບໝູ່ເພື່ອນຂອງພວກເຂົາ, ແລ້ວພຣະເຈົ້າຈະຄິດຫຍັງກັບເຈົ້າ? ພຣະອົງຈະເວົ້າຫຍັງ? ພຣະອົງຈະກ່າວວ່າ: “ເຈົ້າເປັນຄົນຫຼອກລວງຢ່າງສິ້ນເຊີງ. ເຈົ້າເປັນຄົນໜ້າຊື່ໃຈຄົດ ແລະ ຊົ່ວຮ້າຍຢ່າງສິ້ນເຊີງ, ເຈົ້າບໍ່ແມ່ນຄົນສັດຊື່”. ສະນັ້ນ ພຣະເຈົ້າຈະກ່າວໂທດພວກເຈົ້າ. ຖ້າເຈົ້າປາຖະໜາທີ່ຈະເປັນຄົນສັດຊື່, ແລ້ວບໍ່ວ່າເຈົ້າຈະຢູ່ຕໍ່ໜ້າພຣະເຈົ້າ ຫຼື ຄົນອື່ນ, ເຈົ້າຄວນສາມາດຈະອະທິບາຍສະພາວະພາຍໃນຂອງເຈົ້າ ແລະ ຄຳເວົ້າໃນໃຈຂອງເຈົ້າຢ່າງບໍລິສຸດ ແລະ ຢ່າງເປີດເຜີຍ. ສິ່ງນີ້ບັນລຸໄດ້ງ່າຍບໍ? ມັນຈຳເປັນຕ້ອງຝຶກຝົນຊົ່ວໄລຍະໜຶ່ງ ພ້ອມທັງອະທິຖານ ແລະ ເພິ່ງພາພຣະເຈົ້າເປັນປະຈຳ. ເຈົ້າຕ້ອງຝຶກຝົນຕົວເອງໃຫ້ເວົ້າຄຳເວົ້າທີ່ຢູ່ໃນໃຈຂອງເຈົ້າຢ່າງລຽບງ່າຍ ແລະ ຢ່າງເປີດເຜີຍໃນທຸກເລື່ອງ. ດ້ວຍການຝຶກຝົນແບບນີ້, ເຈົ້າສາມາດສ້າງຄວາມກ້າວໜ້າໄດ້. ຖ້າເຈົ້າຜະເຊີນກັບຄວາມຫຍຸ້ງຍາກຄັ້ງໃຫຍ່, ເຈົ້າຕ້ອງອະທິຖານຫາພຣະເຈົ້າ ແລະ ສະແຫວງຫາຄວາມຈິງ; ເຈົ້າຈຳເປັນຕ້ອງຕໍ່ສູ້ຢູ່ໃນໃຈຂອງເຈົ້າ ແລະ ເອົາຊະນະເນື້ອໜັງ, ຈົນເຈົ້າສາມາດປະຕິບັດຄວາມຈິງໄດ້. ໃນການຝຶກຝົນຕົນເອງແບບນີ້, ຫົວໃຈຂອງເຈົ້າຈະຄ່ອຍໆເປີດອອກເທື່ອລະໜ້ອຍ. ເຈົ້າຈະບໍລິສຸດຫຼາຍຂຶ້ນເລື້ອຍໆ ແລະ ຜົນຈາກຄຳເວົ້າ ແລະ ການກະທຳຂອງເຈົ້າຈະແຕກຕ່າງກັນຈາກເມື່ອກ່ອນ. ຄຳເວົ້າຕົວະ ແລະ ກົນອຸບາຍຂອງເຈົ້າຈະໜ້ອຍລົງເລື້ອຍໆ ແລະ ເຈົ້າຈະສາມາດດຳລົງຊີວິດຢູ່ຕໍ່ໜ້າພຣະເຈົ້າໄດ້. ແລ້ວເຈົ້າຈະກາຍເປັນຄົນສັດຊື່ຢ່າງແທ້ຈິງ.

ການຖືກຊາຕານເຮັດໃຫ້ເສື່ອມຊາມ, ມະນຸດທຸກຄົນດຳລົງຊີວິດດ້ວຍອຸປະນິໄສແບບຊາຕານ. ເຊັ່ນດຽວກັນກັບຊາຕານ, ຜູ້ຄົນປອມຕົວ ແລະ ປະກອບຕົວເອງໃນທຸກດ້ານ ແລະ ພວກເຂົາຫັນໄປຫຼອກລວງ ແລະ ຫຼິ້ນເກມໃນທຸກເລື່ອງ. ບໍ່ມີຫຍັງທີ່ພວກເຂົາບໍ່ຫັນໄປຫຼອກລວງ ແລະ ຫຼິ້ນເກມ. ບາງຄົນເຖິງກັບຫຼິ້ນເກມທີ່ຫຼອກລວງໃນກິດຈະກຳທີ່ປົກກະຕິຫຼາຍເຊັ່ນ: ການຊື່ເຄື່ອງ. ຕົວຢ່າງ: ເຂົາເຈົ້າອາດຈະໄດ້ຊື້ຊຸດເຄື່ອງນຸ່ງທີ່ທັນສະໄໝທີ່ສຸດ, ແຕ່ເຖິງແມ່ນວ່າເຂົາເຈົ້າມັກມັນແທ້ໆ, ພວກເຂົາບໍ່ກ້າໃສ່ມັນໃນຄຣິສຕະຈັກ, ເພາະຢ້ານວ່າອ້າຍເອື້ອຍນ້ອງຂອງພວກເຂົາຈະເວົ້າເຖິງພວກເຂົາ ແລະ ດູຖູກພວກເຂົາ. ດັ່ງນັ້ນ, ພວກເຂົາຈຶ່ງພຽງແຕ່ໃສ່ມັນລັບຫຼັງຄົນອື່ນ. ນີ້ແມ່ນພຶດຕິກຳແບບໃດ? ມັນແມ່ນການເປີດເຜີຍອຸປະນິໄສທີ່ຫຼອກລວງ ແລະ ເຈົ້າເລ່. ເປັນຫຍັງຄົນໆໜຶ່ງຈຶ່ງຊື່ຊຸດເຄື່ອງນຸ່ງທີ່ທັນສະໄໝ, ແຕ່ບໍ່ກ້າໃສ່ມັນຕໍ່ໜ້າອ້າຍເອື້ອຍນ້ອງຂອງຕົນ? ໃນໃຈຂອງພວກເຂົາ, ພວກເຂົາມັກສິ່ງທີ່ທັນສະໄໝ ແລະ ພວກເຂົາເຮັດຕາມກະແສຂອງໂລກແບບຜູ້ບໍ່ເຊື່ອ. ພວກເຂົາຢ້ານອ້າຍເອື້ອຍນ້ອງເບິ່ງທະລຸພວກເຂົາ, ເຫັນວ່າພວກເຂົາຕື້ນເຂີນສ່ຳໃດ, ເຫັນວ່າພວກເຂົາບໍ່ແມ່ນຄົນໜ້າເຄົາລົບ ແລະ ທ່ຽງທຳ. ໃນໃຈຂອງພວກເຂົາ, ພວກເຂົາສະແຫວງຫາສິ່ງທີ່ທັນສະໄໝ ແລະ ມີບັນຫາໃນການປ່ອຍວາງພວກມັນ, ດັ່ງນັ້ນ ພວກເຂົາຈຶ່ງເຮັດໄດ້ແຕ່ໃສ່ພວກມັນຢູ່ເຮືອນເທົ່ານັ້ນ ແລະ ຢ້ານທີ່ຈະໃຫ້ອ້າຍເອື້ອຍນ້ອງຂອງພວກເຂົາເຫັນພວກມັນ. ຖ້າສິ່ງທີ່ພວກເຂົາມັກບໍ່ສາມາດເຫັນແສງຂອງກາງເວັນ, ແລ້ວເປັນຫຍັງພວກເຂົາຈຶ່ງບໍ່ຍອມປ່ອຍວາງພວກມັນ? ບໍ່ແມ່ນມີອຸປະນິໄສແບບຊາຕານກຳລັງຄວບຄຸມພວກເຂົາຢູ່ບໍ? ພວກເຂົາກ່າວຄຳເວົ້າແຫ່ງຫຼັກຄຳສອນຢູ່ຕະຫຼອດ ແລະ ພວກເຂົາເບິ່ງຄືວ່າເຂົ້າໃຈຄວາມຈິງ, ແຕ່ພວກເຂົາບໍ່ສາມາດນຳຄວາມຈິງໄປປະຕິບັດໄດ້. ນີ້ແມ່ນຄົນທີ່ດຳລົງຊີວິດຕາມອຸປະນິໄສແບບຊາຕານ. ຖ້າຜູ້ໃດຫຼອກລວງທັງໃນຄຳເວົ້າ ແລະ ການກະທຳຢູ່ສະເໝີ, ຖ້າພວກເຂົາບໍ່ປ່ອຍໃຫ້ຄົນອື່ນເຫັນພວກເຂົາສຳລັບສິ່ງທີ່ພວກເຂົາເປັນ ແລະ ຖ້າພວກເຂົາສົ່ງຜົນກະທົບຕໍ່ພາບລັກຂອງຄົນເຄັ່ງສາສະໜາຕໍ່ໜ້າຄົນອື່ນຢູ່ສະເໝີ, ແລ້ວມີຫຍັງແຕກຕ່າງກັນລະຫວ່າງພວກເຂົາ ແລະ ຟາຣີຊາຍ? ພວກເຂົາຕ້ອງການນຳພາຊີວິດຂອງຍິງໂສເພນີ, ແຕ່ກໍມີອະນຸສອນສະຖານທີ່ສ້າງຂຶ້ນເພື່ອຄວາມພົມມະຈັນຂອງພວກເຂົາອີກດ້ວຍ. ພວກເຂົາຮູ້ດີວ່າ ພວກເຂົາບໍ່ສາມາດນຸ່ງຊຸດແປກໃໝ່ໃນທີ່ສາທາລະນະ, ແລ້ວເປັນຫຍັງພວກເຂົາຈຶ່ງຊື່ມັນ? ມັນບໍ່ເປັນການສິ້ນເປືອງເງິນບໍ? ມັນເປັນພຽງເພາະວ່າ ພວກເຂົາມັກສິ່ງຂອງປະເພດນັ້ນ ແລະ ມີໃຈໃຫ້ກັບຊຸດນັ້ນ, ດັ່ງນັ້ນ ພວກເຂົາຈິ່ງຮູ້ສຶກວ່າພວກເຂົາຕ້ອງຊື້ມັນ. ແຕ່ຫຼັງຈາກທີ່ພວກເຂົາໄດ້ຊື່ມັນ, ພວກເຂົາບໍ່ສາມາດໃສ່ມັນໄດ້. ຫຼັງຈາກສອງສາມປີຜ່ານໄປ, ພວກເຂົາກໍເສຍໃຈທີ່ຊື້ມັນ ແລະ ຮັບຮູ້ໃນທັນທີວ່າ: “ຂ້ອຍຊ່າງໂງ່, ຊ່າງໜ້າລັງກຽດທີ່ເຮັດແບບນັ້ນໄດ້ແນວໃດ?” ເຖິງແມ່ນວ່າພວກເຂົາລັງກຽດສິ່ງທີ່ພວກເຂົາໄດ້ເຮັດ. ແຕ່ພວກເຂົາບໍ່ສາມາດຄວບຄຸມການກະທຳຂອງພວກເຂົາ, ເພາະພວກເຂົາບໍ່ສາມາດປ່ອຍວາງສິ່ງຕ່າງໆທີ່ພວກເຂົາມັກ ແລະ ຕາມຫາ. ດັ່ງນັ້ນ ພວກເຂົາຈຶ່ງໃຊ້ກົນລະຍຸດແບບສອງໜ້າ ແລະ ເລ່ຫຼ່ຽມເພື່ອໃຫ້ຕົວເອງພໍໃຈ. ຖ້າພວກເຂົາເປີດເຜີຍອຸປະນິໄສທີ່ຫຼອກລວງໃນເລື່ອງເລັກໆນ້ອຍໆເຊັ່ນນີ້, ພວກເຂົາຈະສາມາດປະຕິບັດຄວາມຈິງເມື່ອເວົ້າເຖິງບາງສິ່ງທີ່ໃຫຍ່ກວ່າໄດ້ບໍ? ມັນຄົງຈະເປັນໄປບໍ່ໄດ້. ເຫັນໄດ້ຊັດເຈນວ່າ ແມ່ນທຳມະຊາດຂອງພວກເຂົາທີ່ຫຼອກລວງ ແລະ ຄວາມຫຼອກລວງແມ່ນຈຸດອ່ອນຂອງພວກເຂົາ. ມີເດັກນ້ອຍຄົນໜຶ່ງອາຍຸຫົກ ຫຼື ເຈັດປີ ໄດ້ກິນຂອງແຊບກັບຄອບຄົວຂອງລາວຄັ້ງໜຶ່ງ. ເມື່ອເດັກນ້ອຍຄົນອື່ນຖາມວ່າມັນແມ່ນຫຍັງ, ເດັກນ້ອຍຄົນນັ້ນກະພິບຕາ ແລະ ເວົ້າວ່າ “ຂ້ອຍລືມ” ເມື່ອໃນຄວາມເປັນຈິງແລ້ວລາວບໍ່ຕ້ອງການບອກພວກເຂົາ. ລາວສາມາດລືມສິ່ງທີ່ລາວຫາກໍກິນມາແທ້ໆບໍ? ເດັກອາຍຸຫົຫ ຫຼື ເຈັດປີຄົນນີ້ສາມາດເວົ້າຕົວະໄດ້. ນັ້ນແມ່ນສິ່ງທີ່ຜູ້ໃຫຍ່ສອນໃຫ້ລາວເຮັດບໍ? ມັນເປັນຜົນມາຈາກສະພາບແວດລ້ອມຢູ່ເຮືອນຂອງລາວບໍ? ບໍ່, ນີ້ແມ່ນທຳມະຊາດຂອງມະນຸດ, ມໍລະດົກຂອງລາວ; ມະນຸດເກີດມາພ້ອມດ້ວຍອຸປະນິໄສທີ່ຫຼອກລວງ. ຄວາມຈິງແລ້ວ, ບໍ່ວ່າເດັກຄົນນັ້ນກິນຫຍັງແຊບກໍຕາມ, ນີ້ເປັນສິ່ງປົກກະຕິທີ່ຕ້ອງເຮັດ. ພໍ່ແມ່ຂອງລາວເຮັດໃຫ້ລາວກິນ; ລາວບໍ່ໄດ້ລັກອາຫານຂອງໃຜ. ຖ້າເດັກຄົນນີ້ສາມາດເວົ້າຕົວະໃນສະຖານະການດັ່ງກ່າວເມື່ອມັນບໍ່ຈຳເປັນຕ້ອງເຮັດເຊັ່ນນັ້ນເລີຍ, ແລ້ວລາວຈະບໍ່ມີແນວໂນ້ມທີ່ຈະຕົວະໃນເລື່ອງອື່ນໄປຫຼາຍກວ່ານີ້ບໍ? ສິ່ງນີ້ສະແດງໃຫ້ເຫັນບັນຫາຫຍັງ? ນີ້ບບໍ່ແມ່ນບັນຫາກັບທຳມະຊາດຂອງລາວບໍ? ເດັກນ້ອຍຄົນນັ້ນເຕີບໃຫຍ່ຂຶ້ນແລ້ວໃນຕອນນີ້ ແລະ ການຕົວະໄດ້ກາຍເປັນທຳມະຊາດຂອງພວກເຂົາ. ແທ້ຈິງແລ້ວ ລາວເປັນຄົນຫຼອກລວງ; ຄົນເຮົາສາມາດເຫັນສິ່ງນັ້ນໃນຕົວລາວຕັ້ງແຕ່ອາຍຸຍັງນ້ອຍ. ຄົນຫຼອກລວງອົດບໍ່ໄດ້ທີ່ຈະຕົວະ ແລະ ຫຼອກລວງຄົນອື່ນ ແລະ ຄຳເວົ້າຕົວະ ແລະ ເລ່ຫຼ່ຽມຂອງພວກເຂົາສາມາດສະແດງຕົວໄດ້ທຸກເວລາ ແລະ ທຸກບ່ອນ. ພວກເຂົາບໍ່ຈຳເປັນຕ້ອງຮຽນຮູ້ວິທີການເຮັດສິ່ງເຫຼົ່ານີ້ ຫຼື ຖືກກະຕຸ້ນໃຫ້ເຮັດສິ່ງດັ່ງກ່າວ, ພວກເຂົາເກີດມາພ້ອມກັບຄວາມສາມາດທີ່ຈະເຮັດເຊັ່ນນັ້ນ. ຖ້າເດັກຄົນນັ້ນສາມາດສ້າງເລື່ອງຂີ້ຕົວະເພື່ອຫຼອກລວງຜູ້ຄົນຕອນອາຍຸຍັງນ້ອຍເຊັ່ນນັ້ນ, ການຕົວະຂອງລາວອາດຈະເປັນການລ່ວງລະເມີດພຽງຄັ້ງດຽວແທ້ໆບໍ? ແນ່ນອນວ່າບໍ່. ສິ່ງນີ້ສະແດງໃຫ້ເຫັນວ່າລາວເປັນຄົນຫຼອກລວງໂດຍທຳມະຊາດ ແລະ ແກ່ນແທ້. ສິ່ງທີ່ລຽບງ່າຍເຊັ່ນນັ້ນແຍກແຍະໄດ້ງ່າຍບໍ? ຖ້າຄົນໃດໜຶ່ງເວົ້າຕົວະຕັ້ງແຕ່ເປັນເດັກນ້ອຍ, ຕົວະເລື້ອຍໆ, ເຖິງກັບຕົວະ ແລະ ຫຼອກລວງຜູ້ຄົນກັບເລື່ອງງ່າຍໆທີ່ພວກເຂົາບໍ່ຈຳເປັນຕ້ອງເຮັດເຊັ່ນນັ້ນ ແລະ ຖ້າການຕົວະໄດ້ກາຍເປັນທຳມະຊາດຂອງພວກເຂົາ, ແລ້ວມັນກໍບໍ່ງ່າຍທີ່ພວກເຂົາຈະປ່ຽນແປງມັນໄດ້. ພວກເຂົາເປັນຄົນຫຼອກລວງຢ່າງແທ້ຈິງ. ເປັນຫຍັງຈຶ່ງເວົ້າວ່າຄົນຫຼອກລວງບໍ່ສາມາດຖືກຊ່ວຍໃຫ້ລອດພົ້ນໄດ້? ເພາະວ່າພວກເຂົາບໍ່ມີແນວໂນ້ມທີ່ຈະຍອມຮັບຄວາມຈິງ, ດັ່ງນັ້ນ ພວກເຂົາຈຶ່ງບໍ່ສາມາດຖືກເຮັດໃຫ້ບໍລິສຸດ ແລະ ປ່ຽນແປງໄດ້. ບັນດາຜູ້ທີ່ສາມາດໄດ້ຮັບຄວາມລອດພົ້ນຂອງພຣະເຈົ້າແມ່ນແຕກຕ່າງກັນ. ພວກເຂົາຂ້ອນຂ້າງບໍ່ມີເລ່ຫຼ່ຽມຕັ້ງແຕ່ຕົ້ນ ແລະ ຖ້າພວກເຂົາເວົ້າຕົວະພຽງເລັກນ້ອຍ ພວກເຂົາກໍອາດຈະໜ້າແດງ ແລະ ຮູ້ສຶກບໍ່ສະຫງົບ. ມັນງ່າຍກວ່າສຳລັບຄົນແບບນັ້ນທີ່ຈະກາຍເປັນຄົນສັດຊື່: ຖ້າເຈົ້າຂໍໃຫ້ພວກເຂົາຕົວະ ຫຼື ສໍ້ໂກງ, ພວກເຂົາຈະພົບວ່າມັນຍາກ. ເມື່ອພວກເຂົາຕົວະ ພວກເຂົາບໍ່ສາມາດເວົ້າອອກມາໄດ້ທັງໝົດ ແລະ ທຸກຄົນກໍສາມາດບອກໄດ້ທັນທີ. ຄົນເຫຼົ່ານີ້ເປັນຄົນທີ່ຂ້ອນຂ້າງລຽບງ່າຍ ແລະ ພວກເຂົາມີແນວໂນ້ມທີ່ຈະບັນລຸຄວາມລອດພົ້ນໄດ້ ຖ້າພວກເຂົາສາມາດຍອມຮັບຄວາມຈິງ. ຄົນປະເພດນີ້ຕົວະພາຍໃຕ້ສະຖານະການພິເສດ, ເມື່ອຫຼັງຂອງພວກເຂົາຊົນກຳແພງເທົ່ານັ້ນ. ໂດຍທົ່ວໄປແລ້ວ, ພວກເຂົາສາມາດເວົ້າຄວາມຈິງຢູ່ສະເໝີ. ຕາບໃດທີ່ພວກເຂົາສະແຫວງຫາຄວາມຈິງ, ພວກເຂົາກໍຈະສາມາດປະຖິ້ມຄວາມເສື່ອມຊາມລັກສະນະນີ້ດ້ວຍຄວາມພະຍາຍາມສອງສາມປີ ແລະ ຫຼັງຈາກນັ້ນມັນຈະບໍ່ຍາກສໍາລັບພວກເຂົາທີ່ຈະກາຍເປັນຄົນສັດຊື່.

ແມ່ນຫຍັງຄືມາດຕະຖານຂອງພຣະເຈົ້າສຳລັບຄົນສັດຊື່ທີ່ພຣະອົງຕ້ອງການ? ຂໍ້ກຳນົດຂອງພຣະເຈົ້າລະບຸໄວ້ແນວໃດໃນພຣະໂອວາດສາມຂໍ້ໃນພຣະທຳຂອງພຣະເຈົ້າບົດນີ້? (“ຄວາມຊື່ສັດໝາຍເຖິງການມອບໃຈຂອງເຈົ້າໃຫ້ແກ່ພຣະເຈົ້າ, ການເປັນຈິງກັບພຣະເຈົ້າໃນທຸກສິ່ງ, ການເປີດໃຈກັບພຣະອົງໃນທຸກສິ່ງ, ການບໍ່ປິດບັງຂໍ້ແທ້ຈິງຈັກເທື່ອ, ການບໍ່ພະຍາຍາມຫຼອກລວງຄົນທີ່ຢູ່ເທິງ ແລະ ຢູ່ລຸ່ມເຈົ້າ ແລະ ການບໍ່ເຮັດພຽງແຕ່ສິ່ງທີ່ເຮັດໃຫ້ພຣະເຈົ້າເພິ່ງພໍໃຈໃນຕົວເຈົ້າເທົ່ານັ້ນ. ເວົ້າໂດຍຫຍໍ້, ການມີຄວາມຊື່ສັດແມ່ນການມີການກະທໍາ ແລະ ຄໍາເວົ້າທີ່ບໍລິສຸດ ແລະ ການບໍ່ຫຼອກລວງທັງພຣະເຈົ້າ ແລະ ມະນຸດ... ຖ້າຄໍາເວົ້າຂອງເຈົ້າເຕັມໄປດ້ວຍຂໍ້ແກ້ຕົວ ແລະ ເຫດຜົນທີ່ບໍ່ມີຄຸນຄ່າ, ແລ້ວເຮົາຂໍເວົ້າວ່າ ເຈົ້າເປັນຄົນກຽດຊັງໃນການປະຕິບັດຕໍ່ຄວາມຈິງ. ຖ້າເຈົ້າມີຄວາມໝັ້ນໃຈຫຼາຍຈົນເຈົ້າລັງເລທີ່ຈະແບ່ງປັນ, ຖ້າເຈົ້າບໍ່ເຕັມໃຈທີ່ຈະເປີດເຜີຍຄວາມລັບໃນໃຈຂອງເຈົ້າ ເຊິ່ງເປັນຄວາມຫຍຸ້ງຍາກຂອງເຈົ້າຕໍ່ໜ້າຄົນອື່ນໃຫ້ສະແຫວງຫາຫົນທາງແຫ່ງແສງສະຫວ່າງ, ເຮົາຂໍເວົ້າວ່າ ເຈົ້າແມ່ນຄົນທີ່ຈະບໍ່ໄດ້ຮັບຄວາມລອດພົ້ນຢ່າງງ່າຍດາຍ ແລະ ເປັນຜູ້ທີ່ຈະບໍ່ພົ້ນອອກຈາກຄວາມມືດຢ່າງງ່າຍດາຍ” (ພຣະທຳ, ເຫຼັ້ມທີ 1. ການປາກົດຕົວ ແລະ ພາລະກິດຂອງພຣະເຈົ້າ).) ມີປະໂຫຍດໜຶ່ງທີ່ສຳຄັນໂດຍສະເພາະຢູ່ທີ່ນີ້. ພວກເຈົ້າເຫັນບໍວ່າແມ່ນຫຍັງ? (ພຣະເຈົ້າຊົງກ່າວວ່າ: “ຖ້າເຈົ້າມີຄວາມໝັ້ນໃຈຫຼາຍຈົນເຈົ້າລັງເລທີ່ຈະແບ່ງປັນ, ຖ້າເຈົ້າບໍ່ເຕັມໃຈທີ່ຈະເປີດເຜີຍຄວາມລັບໃນໃຈຂອງເຈົ້າ ເຊິ່ງເປັນຄວາມຫຍຸ້ງຍາກຂອງເຈົ້າຕໍ່ໜ້າຄົນອື່ນໃຫ້ສະແຫວງຫາຫົນທາງແຫ່ງແສງສະຫວ່າງ, ເຮົາຂໍເວົ້າວ່າ ເຈົ້າແມ່ນຄົນທີ່ຈະບໍ່ໄດ້ຮັບຄວາມລອດພົ້ນຢ່າງງ່າຍດາຍ ແລະ ເປັນຜູ້ທີ່ຈະບໍ່ພົ້ນອອກຈາກຄວາມມືດຢ່າງງ່າຍດາຍ”.) ນັ້ນລະ, ຖືກຕ້ອງເລີຍ. ພຣະເຈົ້າຊົງກ່າວວ່າ: “ຖ້າເຈົ້າມີຄວາມໝັ້ນໃຈຫຼາຍຈົນເຈົ້າລັງເລທີ່ຈະແບ່ງປັນ”. ຜູ້ຄົນໄດ້ເຮັດຫຼາຍສິ່ງທີ່ພວກເຂົາບໍ່ກ້າເວົ້າອອກມາ ແລະ ມີດ້ານມືດຫຼາຍເກີນໄປ. ບໍ່ມີການກະທຳໃດຂອງພວກເຂົາໃນແຕ່ລະວັນທີ່ສອດຄ່ອງກັບພຣະທຳຂອງພຣະເຈົ້າ ແລະ ພວກເຂົາບໍ່ກະບົດຕໍ່ເນື້ອໜັງ. ພວກເຂົາເຮັດທຸກສິ່ງທີ່ພວກເຂົາຕ້ອງການ ແລະ ແມ່ນແຕ່ຫຼັງຈາກທີ່ເຊື່ອໃນພຣະເຈົ້າມາເປັນເວລາຫຼາຍປີ, ພວກເຂົາກໍບໍ່ໄດ້ເຂົ້າສູ່ຄວາມເປັນຈິງແຫ່ງຄວາມຈິງ. “ຖ້າເຈົ້າບໍ່ເຕັມໃຈທີ່ຈະເປີດເຜີຍຄວາມລັບໃນໃຈຂອງເຈົ້າ ເຊິ່ງເປັນຄວາມຫຍຸ້ງຍາກຂອງເຈົ້າຕໍ່ໜ້າຄົນອື່ນໃຫ້ສະແຫວງຫາຫົນທາງແຫ່ງແສງສະຫວ່າງ, ເຮົາຂໍເວົ້າວ່າ ເຈົ້າແມ່ນຄົນທີ່ຈະບໍ່ໄດ້ຮັບຄວາມລອດພົ້ນຢ່າງງ່າຍດາຍ ແລະ ເປັນຜູ້ທີ່ຈະບໍ່ພົ້ນອອກຈາກຄວາມມືດຢ່າງງ່າຍດາຍ”. ຢູ່ທີ່ນີ້, ພຣະເຈົ້າໄດ້ຊີ້ເສັ້ນທາງປະຕິບັດໃຫ້ແກ່ມະນຸດ. ຖ້າເຈົ້າບໍ່ປະຕິບັດແບບນີ້ ແລະ ພຽງແຕ່ຮ້ອງຄຳຂັວນ ແລະ ຫຼັກຄຳສອນ, ແລ້ວເຈົ້າກໍເປັນຄົນທີ່ຈະບໍ່ໄດ້ຮັບຄວາມລອດພົ້ນໄດ້ຢ່າງງ່າຍດາຍ. ແທ້ຈິງແລ້ວ, ສິ່ງນີ້ເຊື່ອມໂຍງກັນກັບຄວາມລອດພົ້ນ. ການຖືກຊ່ວຍໃຫ້ລອດພົ້ນແມ່ນສຳຄັນຫຼາຍສຳລັບແຕ່ລະຄົນ ແລະ ທຸກໆຄົນ. ພຣະເຈົ້າໄດ້ກ່າວເຖິງ “ການບໍ່ບັນລຸຄວາມລອດພົ້ນໄດ້ຢ່າງງ່າຍດາຍ” ຢູ່ບ່ອນອື່ນອີກບໍ? ຢູ່ບ່ອນອື່ນ, ພຣະອົງບໍ່ຄ່ອຍໄດ້ກ່າວເຖິງວ່າມັນຍາກແນວໃດທີ່ຈະຖືກຊ່ວຍໃຫ້ລອດພົ້ນ, ແຕ່ພຣະອົງໄດ້ກ່າວເຖິງມັນເມື່ອເວົ້າເຖິງການເປັນຄົນສັດຊື່. ຖ້າເຈົ້າບໍ່ແມ່ນຄົນສັດຊື່, ເຈົ້າກໍເປັນຄົນທີ່ຍາກຫຼາຍທີ່ຈະຊ່ວຍໃຫ້ລອດພົ້ນໄດ້. “ການບໍ່ບັນລຸຄວາມລອດພົ້ນໄດ້ຢ່າງງ່າຍດາຍ” ໝາຍຄວາມວ່າ ຖ້າເຈົ້າບໍ່ຍອມຮັບຄວາມຈິງ, ມັນກໍຈະຍາກສຳລັບເຈົ້າທີ່ຈະຖືກຊ່ວຍໃຫ້ລອດພົ້ນໄດ້. ເຈົ້າຈະບໍ່ສາມາດຍ່າງບົນເສັ້ນທາງທີ່ຖືກຕ້ອງສູ່ຄວາມລອດພົ້ນ ແລະ ດ້ວຍເຫດນັ້ນ ມັນຈະເປັນໄປບໍ່ໄດ້ທີ່ເຈົ້າຈະຖືກຊ່ວຍໃຫ້ລອດພົ້ນໄດ້. ພຣະເຈົ້າໃຊ້ປະໂຫຍກນີ້ເພື່ອໃຫ້ຄົນມີອິດສະຫຼະພາບໃນການປະຕິບັດ. ເຊິ່ງເວົ້າໄດ້ວ່າ: ຍາກທີ່ຈະຊ່ວຍເຈົ້າໃຫ້ລອດພົ້ນໄດ້, ແຕ່ຖ້າເຈົ້າປະຕິບັດຕາມພຣະທຳຂອງພຣະເຈົ້າ, ເຈົ້າກໍມີຫວັງທີ່ຈະບັນລຸຄວາມລອດພົ້ນໄດ້. ນັ້ນແມ່ນຄວາມໝາຍທີ່ກົງກັນຂ້າມກັນຂອງມັນ. ຖ້າເຈົ້າບໍ່ປະຕິບັດຕາມພຣະທຳຂອງພຣະເຈົ້າ ແລະ ບໍ່ເຄີຍແຍກແຍະຄວາມລັບຂອງເຈົ້າ ແລະ ຄວາມທ້າທາຍຂອງເຈົ້າ ແລະ ບໍ່ເຄີຍເປີດໃຈຕົນເອງໃນການໂອ້ລົມກັບຄົນອື່ນ, ບໍ່ໂອ້ລົມ ຫຼື ວິເຄາະ ຫຼື ເປີດເຜີຍຄວາມເສື່ອມຊາມຂອງເຈົ້າ ແລະ ຂໍ້ບົກຜ່ອງທີ່ຮ້າຍແຮງກັບພວກເຂົາ, ແລ້ວເຈົ້າກໍບໍ່ສາມາດໄດ້ຮັບຄວາມລອດພົ້ນໄດ້. ແລ້ວເປັນຫຍັງຈຶ່ງເປັນແບບນັ້ນ? ຖ້າເຈົ້າບໍ່ເປີດເຜີຍຕົວເອງ ຫຼື ແຍກແຍະຕົວເອງໃນລັກສະນະນີ້, ເຈົ້າຈະບໍ່ກຽດຊັງອຸປະນິໄສທີ່ເສື່ອມຊາມຂອງເຈົ້າເອງ ແລະ ດ້ວຍເຫດນີ້ ອຸປະນິໄສທີ່ເສື່ອມຊາມຂອງເຈົ້າກໍຈະບໍ່ປ່ຽນແປງ. ແລ້ວຖາເຈົ້າບໍ່ສາມາດປ່ຽນແປງ, ແລ້ວເຈົ້າຈະສາມາດຄິດເຖິງການຖືກຊ່ວຍໃຫ້ລອດພົ້ນໄດ້ແນວດໃ? ພຣະທຳຂອງພຣະເຈົ້າສະແດງໃຫ້ເຫັນສິ່ງນີ້ຢ່າງຊັດເຈນ ແລະ ພຣະທຳເຫຼົ່ານີ້ສະແດງເຖິງຄວາມປະສົງຂອງພຣະເຈົ້າ. ເປັນຫຍັງພຣະເຈົ້າຈຶ່ງເນັ້ນຢູ່ສະເໝີວ່າ ຜູ້ຄົນຄວນສັດຊື່? ເພາະວ່າການເປັນຄົນສັດຊື່ນັ້ນສຳຄັນຫຼາຍ, ມັນມີຜົນໂດຍກົງຕໍ່ການທີ່ບຸກຄົນໜຶ່ງສາມາດຍອມຕໍ່ພຣະເຈົ້າໄດ້ ຫຼື ບໍ່ ແລະ ພວກເຂົາສາມາດໄດ້ຮັບຄວາມລອດພົ້ນໄດ້ ຫຼື ບໍ່. ບາງຄົນເວົ້າວ່າ: “ຂ້ອຍອວດດີ ແລະ ຖືວ່າຕົວເອງຊອບທຳ ແລະ ຂ້ອຍມັກໃຈຮ້າຍ ແລະ ເຜີຍຄວາມເສື່ອມຊາມອອກມາ”. ຄົນອື່ນເວົ້າວ່າ: “ຂ້ອຍຕື້ນເຂີນ ແລະ ໄຮ້ສາລະຫຼາຍ ແລະ ຂ້ອຍມັກເວລາທີ່ຄົນອື່ນຍົກຍໍຂ້ອຍ”. ສິ່ງເຫຼົ່ານີ້ທັງໝົດແມ່ນສິ່ງທີ່ຜູ້ຄົນເບິ່ງເຫັນໄດ້ຈາກພາຍນອກ ແລະ ພວກມັນບໍ່ແມ່ນບັນຫາໃຫຍ່. ເຈົ້າບໍ່ຄວນເວົ້າເຖິງພວກມັນຕໍ່ໄປ. ບໍ່ວ່າອຸປະນິໄສ ຫຼື ບຸກຄະລິກຂອງເຈົ້າເປັນແນວໃດກໍຕາມ, ຕາບໃດທີ່ເຈົ້າສາມາດເປັນຄົນສັດຊື່ຕາມທີ່ພຣະເຈົ້າຕ້ອງການ, ເຈົ້າກໍສາມາດຖືກຊ່ວຍໃຫ້ລອດພົ້ນໄດ້. ດັ່ງນັ້ນ, ພວກເຈົ້າວ່າແນວໃດ? ມັນສຳຄັນທີ່ຈະເປັນຄົນສັດຊື່ບໍ? ນີ້ແມ່ນສິ່ງທີ່ສຳຄັນທີ່ສຸດ, ເຊິ່ງແມ່ນເຫດຜົນວ່າເປັນຫຍັງພຣະເຈົ້າຈຶ່ງເວົ້າກ່ຽວກັບການເປັນຄົນສັດຊື່ໃນບົດກ່ຽວກັບ ພຣະໂອວາດສາມຂໍ້ໃນພຣະທຳຂອງພຣະອົງ. ໃນບົດອື່ນໆ, ພຣະອົງກ່າວເຖິງເລື້ອຍໆວ່າ ຜູ້ເຊື່ອຄວນມີຊີວິດຝ່າຍວິນຍານທີ່ປົກກະຕິ ແລະ ຊີວິດຄຣິສຕະຈັກທີ່ເໝາະສົມ ແລະ ພຣະອົງອະທິບາຍວ່າພວກເຂົາຄວນດຳລົງຊີວິດຕາມຄວາມເປັນມະນຸດປົກກະຕິແນວໃດ. ພຣະທຳຂອງພຣະອົງໃນເລື່ອງເຫຼົ່ານີ້ເປັນເລື່ອງທົ່ວໄປ; ພວກມັນບໍ່ໄດ້ຖືກສົນທະນາເປັນພິເສດ ຫຼື ລົງສູ່ລາຍລະອຽດຫຼາຍເກີນໄປ. ເຖິງຢ່າງໃດກໍຕາມ, ເມື່ອພຣະເຈົ້າເວົ້າກ່ຽວກັບການເປັນຄົນສັດຊື່, ພຣະອົງຊີ້ໃຫ້ຜູ້ຄົນເຫັນເສັ້ນທາງໃຫ້ເດີນຕາມ. ພຣະອົງບອກວິທີປະຕິບັດແກ່ຜູ້ຄົນ ແລະ ພຣະອົງເວົ້າດ້ວຍລາຍລະອຽດທີ່ກວ້າງຂວາງ ແລະ ຄວາມຊັດເຈນ. ພຣະເຈົ້າຊົງກ່າວວ່າ: “ຖ້າເຈົ້າມີຄວາມໝັ້ນໃຈຫຼາຍຈົນເຈົ້າລັງເລທີ່ຈະແບ່ງປັນ, ຖ້າເຈົ້າບໍ່ເຕັມໃຈທີ່ຈະເປີດເຜີຍຄວາມລັບໃນໃຈຂອງເຈົ້າ ເຊິ່ງເປັນຄວາມຫຍຸ້ງຍາກຂອງເຈົ້າຕໍ່ໜ້າຄົນອື່ນໃຫ້ສະແຫວງຫາຫົນທາງແຫ່ງແສງສະຫວ່າງ, ເຮົາຂໍເວົ້າວ່າ ເຈົ້າແມ່ນຄົນທີ່ຈະບໍ່ໄດ້ຮັບຄວາມລອດພົ້ນຢ່າງງ່າຍດາຍ ແລະ ເປັນຜູ້ທີ່ຈະບໍ່ພົ້ນອອກຈາກຄວາມມືດຢ່າງງ່າຍດາຍ”. ການເປັນຄົນສັດຊື່ກ່ຽວຂ້ອງກັບການບັນລຸຄວາມລອດພົ້ນ. ດັ່ງນັ້ນ, ພວກເຈົ້າຈະວ່າແນວໃດ, ເປັນຫຍັງພະເຈົ້າຈຶ່ງຮຽກຮ້ອງໃຫ້ຄົນສັດຊື່? ສິ່ງນີ້ກ່ຽວພັນກັບຄວາມຈິງຂອງພຶດຕິກຳຂອງມະນຸດ. ພຣະເຈົ້າຊ່ວຍຄົນສັດຊື່ໃຫ້ລອດພົ້ນ ແລະ ຄົນທີ່ພຣະອົງຕ້ອງການສຳລັບອານາຈັກຂອງພຣະອົງແມ່ນຄົນສັດຊື່. ຖ້າເຈົ້າບໍ່ເປັນຄົນສັດຊື່, ແລ້ວກໍບໍ່ມີໂອກາດທີ່ພຣະເຈົ້າຈະຊ່ວຍເຈົ້າໃຫ້ລອດພົ້ນ ຫຼື ເຈົ້າຈະບໍ່ສາມາດຖືກຊ່ວຍໃຫ້ລອດພົ້ນໄດ້. ເຈົ້າເວົ້າວ່າເຈົ້າເຫຼື້ອມໃສສັດທາຫຼາຍໃນຕອນນີ້, ເຈົ້າບໍ່ອວດດີ ຫຼື້ ຖືວ່າຕົວເອງຊອບທຳ, ເຈົ້າສາມາດຈ່າຍລາຄາເມື່ອປະຕິບັດໜ້າທີ່ຂອງເຈົ້າ ຫຼື ເຈົ້າສາມາດເຜີຍແຜ່ຂ່າວປະເສີດ ແລະ ເຮັດໃຫ້ຄົນກັບໃຈເຊື່ອໄດ້ຫຼາຍຄົນ. ແຕ່ເຈົ້າບໍ່ສັດຊື່, ເຈົ້າຍັງຫຼອກລວງ ແລະ ເຈົ້າບໍ່ໄດ້ປ່ຽນແປງເລີຍ, ດັ່ງນັ້ນ ເຈົ້າສາມາດຖືກຊ່ວຍໃຫ້ລອດພົ້ນໄດ້ບໍ? ແນ່ນອນວ່າບໍ່. ດ້ວຍເຫດນີ້ ພຣະທຳເຫຼົ່ານີ້ຂອງພຣະເຈົ້າເຕືອນທຸກຄົນວ່າ ເພື່ອຖືກຊ່ວຍໃຫ້ລອດພົ້ນ, ກ່ອນອື່ນ ພວກເຂົາຕ້ອງສັດຊື່ຕາມພຣະທຳ ແລະ ຂໍ້ກຳນົດຂອງພຣະເຈົ້າ. ພວກເຂົາຕ້ອງເປີດໃຈ, ເປີດເຜີຍອຸປະນິໄສທີ່ເສື່ອມຊາມຂອງຕົນ, ເຈດຕະນາ ແລະ ຄວາມລັບຂອງພວກເຂົາ ແລະ ສະແຫວງຫາເສັ້ນທາງແຫ່ງແສງສະຫວ່າງ. “ສະແຫວງຫາເສັ້ນທາງແຫ່ງແສງສະຫວ່າງ” ໝາຍຄວາມວ່າແນວໃດ? ມັນໝາຍເຖິງການສະແຫວງຫາຄວາມຈິງເພື່ອແກ້ໄຂອຸປະນິໄສທີ່ເສື່ອມຊາມຂອງເຈົ້າ. ເມື່ອເຈົ້າເປີດເຜີຍຄວາມເສື່ອມຊາມຂອງເຈົ້າ, ເປົ້າໝາຍ ແລະ ເຈດຕະນາທີ່ຢູ່ເບື້ອງຫຼັງການກະທຳຂອງເຈົ້າ, ເຈົ້າຍັງໄດ້ແຍກແຍະຕົວເອງ, ຫຼັງຈາກນັ້ນເຈົ້າກໍສະແຫວງຫາວ່າ: “ເປັນຫຍັງຂ້ອຍຈຶ່ງເຮັດສິ່ງນັ້ນ? ສິ່ງນີ້ສອດຄ່ອງກັບຄວາມຈິງບໍ? ໂດຍການເຮັດແບບນີ້, ຂ້ອຍຮູ້ໂຕວ່າກຳລັງເຮັດສິ່ງທີ່ຜິດຢູ່ບໍ? ຂ້ອຍກຳລັງຫຼອກລວງພຣະເຈົ້າບໍ? ຖ້າຂ້ອຍກຳລັງຫຼອກລວງພຣະເຈົ້າ, ຂ້ອຍກໍບໍ່ຄວນເຮັດສິ່ງນີ້; ຂ້ອຍຄວນເບິ່ງສິ່ງທີ່ພຣະເຈົ້າຮຽກຮ້ອງ ແລະ ສິ່ງທີ່ພຣະເຈົ້າເວົ້າ ແລະ ຊອກຫາວ່າແມ່ນຫຍັງຄືຫຼັກການແຫ່ງຄວາມຈິງ”. ນີ້ແມ່ນສິ່ງທີ່ໝາຍເຖິງການສະແຫວງຫາຄວາມຈິງ; ນີ້ແມ່ນສິ່ງທີ່ໝາຍເຖິງການຍ່າງໃນແສງສະຫວ່າງ. ເມື່ອຜູ້ຄົນສາມາດປະຕິບັດແບບນີ້ໄດ້ເປັນປະຈຳ, ພວກເຂົາກໍສາມາດປ່ຽນແປງໄດ້ຢ່າງແທ້ຈິງ ແລະ ດ້ວຍເຫດນີ້ ພວກເຂົາຈຶ່ງສາມາດບັນລຸຄວາມລອດພົ້ນໄດ້.

ການທີ່ພຣະເຈົ້າຂໍໃຫ້ຜູ້ຄົນຊື່ສັດກໍ່ພິສູດວ່າພຣະອົງກຽດຊັງ ແລະ ບໍ່ມັກຄົນທີ່ຫຼອກລວງຢ່າງແທ້ຈິງ. ຄວາມບໍ່ມັກຄົນຫຼອກລວງຂອງພຣະເຈົ້າແມ່ນຄວາມບໍ່ມັກວິທີການເຮັດສິ່ງຕ່າງໆຂອງພວກເຂົາ, ອຸປະນິໄສຂອງພວກເຂົາ, ເຈດຕະນາຂອງພວກເຂົາ ແລະ ວິທີການໃຊ້ກົນອຸບາຍຂອງພວກເຂົາ; ພຣະເຈົ້າບໍ່ມັກສິ່ງເຫຼົ່ານີ້ທັງໝົດ. ຖ້າຄົນຫຼອກລວງສາມາດຍອມຮັບຄວາມຈິງ, ຍອມຮັບອຸປະນິໄສທີ່ຫຼອກລວງຂອງພວກເຂົາ ແລະ ເຕັມໃຈທີ່ຈະຍອມຮັບຄວາມລອດພົ້ນຂອງພຣະເຈົ້າ, ແລ້ວພວກເຂົາກໍມີຫວັງທີ່ຈະຖືກຊ່ວຍໃຫ້ລອດພົ້ນເຊັ່ນກັນ ເພາະພຣະເຈົ້າປະຕິບັດຕໍ່ທຸກຄົນຢ່າງເທົ່າທຽມກັນ, ເຊັ່ນດຽວກັບຄວາມຈິງ. ເພາະສະນັ້ນ, ຖ້າພວກເຮົາປາຖະໜາທີ່ຈະກາຍເປັນຄົນທີ່ເຮັດໃຫ້ພຣະເຈົ້າພໍໃຈ, ສິ່ງທຳອິດທີ່ພວກເຮົາຕ້ອງເຮັດຄືການປ່ຽນຫຼັກການຄວາມປະພຶດຂອງພວກເຮົາ. ພວກເຮົາຈະບໍ່ສາມາດດຳລົງຊີວິດຕາມປັດຊະຍາຂອງຊາຕານອີກຕໍ່ໄປ, ພວກເຮົາບໍ່ສາມາດມີຊີວິດຢູ່ບົນຄຳເວົ້າຕົວະ ແລະ ກົນອຸບາຍໄດ້ອີກຕໍ່ໄປ. ພວກເຮົາຕ້ອງໂຍນຖິ້ມຄຳເວົ້າຕົວະທັງໝົດຂອງພວກເຮົາ ແລະ ກາຍເປັນຄົນຊື່ສັດ. ແລ້ວມຸມມອງນີ້ທີ່ພຣະເຈົ້າມີຕໍ່ພວກເຮົາກໍຈະປ່ຽນໄປ. ກ່ອນໜ້ານີ້, ຜູ້ຄົນອີງໃສ່ຄຳເວົ້າຕົວະ, ການທຳທ່າ ແລະ ກົນອຸບາຍໃນຂະນະທີ່ດຳລົງຊີວິດຢູ່ທ່າມກາງຄົນອື່ນ ແລະ ໃຊ້ປັດຊະຍາຊາຕານເປັນພື້ນຖານການມີຊີວິດຢູ່ຂອງພວກເຂົາ, ຊີວິດຂອງພວກເຂົາ ແລະ ພື້ນຖານສຳລັບການປະພຶດຂອງພວກເຂົາ. ນີ້ແມ່ນສິ່ງທີ່ພຣະເຈົ້າກຽດຊັງ. ໃນບັນດາຜູ້ທີ່ບໍ່ເຊື່ອ, ຖ້າເຈົ້າເວົ້າຢ່າງກົງໄປກົງມາ, ບອກຄວາມຈິງ ແລະ ເປັນຄົນຊື່ສັດ, ແລ້ວເຈົ້າຈະຖືກໃສ່ຮ້າຍ, ຖືກຕັດສິນ ແລະ ຖືກປະຖິ້ມ. ດັ່ງນັ້ນ ເຈົ້າຈຶ່ງເຮັດຕາມແນວໂນ້ມທາງໂລກ ແລະ ດຳລົງຊີວິດຕາມປັດຊະຍາຂອງຊາຕານ; ເຈົ້າຊຳນານໃນການເວົ້າຕົວະຫຼາຍຂຶ້ນເລື້ອຍໆ ແລະ ຫຼອກລວງຫຼາຍຂຶ້ນເລື້ອຍໆ. ເຈົ້າຍັງຮຽນຮູ້ທີ່ຈະໃຊ້ວິທີການທີ່ຫຼວກລວງເພື່ອບັນລຸເປົ້າໝາຍຂອງເຈົ້າ ແລະ ປົກປ້ອງຕົວເຈົ້າເອງ. ເຈົ້າປະສົບຜົນສຳເລັດຢ່າງຕໍ່ເນື່ອງໃນໂລກຂອງຊາຕານ ແລະ ຜົນທີ່ຕາມມາກໍຄື, ເຈົ້າຈະຕົກລົງສູ່ຄວາມຜິດບາບເລິກຂຶ້ນເລື້ອຍໆຈົນເຈົ້າບໍ່ສາມາດຖອນຕົວໄດ້. ໃນເຮືອນຂອງພຣະເຈົ້າ, ສິ່ງຕ່າງໆແມ່ນກົງກັນຂ້າມກັນຢ່າງແນ່ນອນ. ຍິ່ງເຈົ້າເວົ້າຕົວະ ແລະ ຫຼິ້ນເກມລໍ້ລວງ, ຄົນທີ່ພຣະເຈົ້າເລືອກຍິ່ງຈະເລີ່ມເບື່ອໜ່າຍ ແລະ ປະຖິ້ມເຈົ້າ. ຖ້າເຈົ້າປະຕິເສດທີ່ຈະກັບໃຈ ແລະ ຍັງຍຶດຕິດກັບປັດຊະຍາຊາຕານ ແລະ ເຫດຜົນ, ຖ້າເຈົ້າໃຊ້ແຜນອຸບາຍ ແລະ ວາງແຜນລະອຽດເພື່ອປອມຕົວ ແລະ ປະກອບຕົນເອງ, ເຈົ້າກໍມີແນວໂນ້ມຫຼາຍທີ່ຈະຖືກເປີດເຜີຍ ແລະ ຂັບໄລ່. ນີ້ກໍຍ້ອນວ່າ ພຣະເຈົ້າຊັງຄົນຫຼອກລວງ. ມີພຽງຄົນຊື່ສັດເທົ່ານັ້ນທີ່ສາມາດຈະເລີນກ້າວໜ້າຢູ່ໃນເຮືອນຂອງພຣະເຈົ້າ ແລະ ໃນທີ່ສຸດຄົນຫຼອກລວງກໍຈະຖືກປະຖິ້ມ ແລະ ຂັບໄລ່. ທັງໝົດນີ້ແມ່ນໄດ້ຖືກພຣະເຈົ້າກຳນົດໄວ້ລ່ວງໜ້າແລ້ວ. ມີພຽງຄົນຊື່ສັດທີ່ສາມາດມີສ່ວນໃນອານາຈັກສະຫວັນ. ຖ້າເຈົ້າບໍ່ພະຍາຍາມເປັນຄົນຊື່ສັດ ແລະ ຖ້າເຈົ້າບໍ່ມີປະສົບການ ແລະ ປະຕິບັດໃນທິດທາງຂອງການສະແຫວງຫາຄວາມຈິງ, ຖ້າເຈົ້າບໍ່ເປີດໂປງຄວາມຂີ້ຮ້າຍຂອງເຈົ້າເອງ ແລະ ຖ້າເຈົ້າບໍ່ເປີດເຜີຍຕົວເອງ, ເຈົ້າກໍຈະບໍ່ສາມາດໄດ້ຮັບພາລະກິດຂອງພຣະວິນຍານບໍລິສຸດ ແລະ ຮັບເອົາຄວາມການເຫັນດີເຫັນພ້ອມຂອງພຣະເຈົ້າຈັກເທື່ອ. ບໍ່ວ່າເຈົ້າເຮັດຫຍັງ ຫຼື ເຈົ້າເຮັດໜ້າທີ່ຫຍັງກໍຕາມ, ເຈົ້າຕ້ອງມີທັດສະນະທີ່ຊື່ສັດ. ຖ້າບໍ່ມີທັດສະນະທີ່ຊື່ສັດ, ເຈົ້າບໍ່ສາມາດປະຕິບັດໜ້າທີ່ຂອງເຈົ້າໄດ້ເປັນຢ່າງດີ. ຖ້າເຈົ້າປະຕິບັດໜ້າທີ່ຂອງເຈົ້າໃນລັກສະນະທີ່ປະໝາດ ແລະ ພໍເປັນພິທີ ແລະ ເຈົ້າລົ້ມເຫຼວທີ່ຈະເຮັດບາງສິ່ງໄດ້ເປັນຢ່າງດີ, ແລ້ວເຈົ້າກໍຄວນໄຕ່ຕອງກ່ຽວກັບຕົນເອງ, ເຂົ້າໃຈຕົນເອງ ແລະ ເປີດໃຈເພື່ອກວດສອບຕົນເອງ. ຫຼັງຈາກນັ້ນເຈົ້າຄວນສະແຫວງຫາຫຼັກການແຫ່ງຄວາມຈິງ ແລະ ພະຍາຍາມເຮັດໃຫ້ດີຂຶ້ນໃນຄັ້ງຕໍ່ໄປ, ແທນທີ່ຈະປະໝາດ ແລະ ເຮັດພໍເປັນພິທີ. ຖ້າເຈົ້າບໍ່ພະຍາຍາມ ແລະ ເຮັດໃຫ້ພຣະເຈົ້າພໍໃຈດ້ວຍຫົວໃຈທີ່ຊື່ສັດ ແລະ ພະຍາຍາມເພື່ອໃຫ້ພໍໃຈເນື້ອໜັງຂອງເຈົ້າເອງ ຫຼື ຄວາມທະນົງຕົວຂອງເຈົ້າເອງຢູ່ສະເໝີ, ແລ້ວເຈົ້າຈະສາມາດເຮັດໄດ້ດີໄດ້ບໍ? ເຈົ້າຈະສາມາດປະຕິບັດໜ້າທີ່ຂອງເຈົ້າໃຫ້ດີໄດ້ບໍ? ແນ່ນອນວ່າບໍ່. ບັນດາຄົນທີ່ຫຼອກລວງເຮັດພໍເປັນພິທີຢູ່ສະເໝີເມື່ອພວກເຂົາປະຕິບັດໜ້າທີ່ຂອງພວກເຂົາ; ບໍ່ວ່າພວກເຂົາເຮັດໜ້າທີ່ຫຍັງກໍຕາມ, ພວກເຂົາບໍ່ສາມາດເຮັດມັນໄດ້ດີ ແລະ ຄົນເຊັ່ນນີ້ເຫັນວ່າມັນຍາກທີ່ຈະບັນລຸຄວາມລອດພົ້ນໄດ້. ບອກເຮົາເບິ່ງວ່າ ເມື່ອຜູ້ຄົນທີ່ຫຼອກລວງນໍາຄວາມຈິງເຂົ້າສູ່ການປະຕິບັດ, ພວກເຂົາມີສ່ວນຮ່ວມໃນການຫຼອກລວງບໍ? ການນໍາຄວາມຈິງເຂົ້າສູ່ການປະຕິບັດຮຽກຮ້ອງໃຫ້ພວກເຂົາຈ່າຍລາຄາ, ປະຖິ້ມຜົນປະໂຫຍດຂອງພວກເຂົາເອງ, ເປີດໃຈ ແລະ ເປີດເຜີຍຕົນເອງຕໍ່ຄົນອື່ນ. ແຕ່ພວກເຂົາປິດບັງບາງສິ່ງ; ເມື່ອພວກເຂົາເວົ້າ, ພວກເຂົາກໍ່ພຽງແຕ່ເວົ້າເຄິ່ງໜຶ່ງ ແລະ ປິດບັງສ່ວນທີ່ເຫຼືອ. ຄົນອື່ນຈຳເປັນຕ້ອງເດົາວ່າພວກເຂົາໝາຍຄວາມວ່າແນວໃດຢູ່ສະເໝີ ແລະ ຈຳເປັນຕ້ອງເຊື່ອມໂຍງຈຸດຕ່າງໆເພື່ອເຂົ້າໃຈຄວາມໝາຍຂອງພວກເຂົາຢູ່ສະເໝີ. ພວກເຂົາເຮັດໃຫ້ຕົນເອງມີພື້ນທີ່ເພື່ອວາງກົນອຸບາຍຢູ່ສະເໝີ, ພວກເຂົາເຮັດໃຫ້ຕົນເອງມີພື້ນທີ່ບາງຢ່າງເພື່ອແກວ່ງໄກວໄປມາ. ເມື່ອຄົນອື່ນສັງເກດເຫັນວ່າພວກເຂົາຫຼອກລວງ, ພວກເຂົາກໍບໍ່ຕ້ອງການກ່ຽວຂ້ອງກັບຄົນເຫຼົ່ານັ້ນ ແລະ ຕັ້ງທ່າລະວັງຕົວຕໍ່ພວກເຂົາໃນທຸກສິ່ງທີ່ພວກເຂົາເຮັດ. ພວກເຂົາຕົວະ ແລະ ສໍ້ໂກງ ແລະ ຄົນອື່ນບໍ່ສາມາດເຊື່ອໃຈພວກເຂົາໄດ້, ບໍ່ຮູ້ວ່າແມ່ນຫຍັງແທ້ ແລະ ແມ່ນຫຍັງປອມໃນສິ່ງທີ່ພວກເຂົາເວົ້າ ຫຼື້ ສິ່ງເຫຼົ່ານັ້ນປົນເປື້ອນສ່ຳໃດ. ພວກເຂົາມັກຈະບໍ່ຮັກສາສັດຈະກັບຄົນອື່ນ ແລະ ຜູ້ຄົນບໍ່ໃຫ້ຄຸນຄ່າແກ່ພວກເຂົາໃຈໃຈຂອງຕົນ. ແລ້ວໃນໃຈຂອງພຣະເຈົ້າເດ? ພຣະເຈົ້າເບິ່ງພວກເຂົາແນວໃດ? ພຣະເຈົ້າຍິ່ງກຽດຊັງພວກເຂົາ, ເພາະພຣະເຈົ້າເບິ່ງເລິກລົງໄປໃນໃຈ ແລະ ຄວາມຄິດຂອງຜູ້ຄົນ. ມະນຸດສາມາດເບິ່ງເຫັນສິ່ງທີ່ຢູ່ທາງນອກເທົ່ານັ້ນ, ແຕ່ພຣະເຈົ້າເບິ່ງເຫັນໄດ້ຢ່າງຖືກຕ້ອງ, ຢ່າງຊັດເຈນ ແລະ ຢ່າງເປັນຈິງຫຼາຍກວ່າ.

ບໍ່ວ່າເຈົ້າເປັນຜູ້ເຊື່ອມາດົນສ່ຳໃດກໍຕາມ, ແມ່ນຫຍັງຄືໜ້າທີ່ຂອງເຈົ້າ ຫຼື ເຈົ້າເຮັດວຽກຫຍັງ, ບໍ່ວ່າເຈົ້າມີຄວາມສາມາດສູງ ຫຼື ຕ່ຳ ຫຼື ບຸກຄະລິກຂອງເຈົ້າດີ ຫຼື ບໍ່ດີ, ຕາບໃດທີ່ເຈົ້າສາມາດຍອມຮັບຄວາມຈິງ ແລະ ສະແຫວງຫາເພື່ອກາຍເປັນຄົນສັດຊື່, ເຈົ້າຈະໄດ້ຮັບລາງວັນຢ່າງແນ່ນອນ. ບາງຄົນທີ່ບໍ່ສະແຫວງຫາເພື່ອກາຍເປັນຄົນສັດຊື່ຄິດວ່າ ການເຮັດໜ້າທີ່ຂອງພວກເຂົາໃຫ້ດີກໍດີພໍແລ້ວ. ເຮົາເວົ້າຕໍ່ພວກເຂົາວ່າ “ເຈົ້າຈະບໍ່ສາມາດເຮັດໜ້າທີ່ຂອງເຈົ້າໃຫ້ດີໄດ້ຈັກເທື່ອ”. ຄົນອື່ນໆຄິດວ່າ ການເປັນຄົນສັດຊື່ບໍ່ແມ່ນເລື່ອງໃຫຍ່, ການພະຍາຍາມເຮັດຕາມຄວາມປະສົງຂອງພຣະເຈົ້າແມ່ນໜ້າວຽກທີ່ໃຫຍ່ກວ່າ ແລະ ນີ້ແມ່ນທາງດຽວທີ່ຈະເຮັດໃຫ້ພຣະເຈົ້າພໍໃຈ. ເອົາເລີຍ ແລະ ລອງເບິ່ງ, ມາເບິ່ງວ່າເຈົ້າຈະສາາດເຮັດຕາມຄວາມປະສົງຂອງພຣະເຈົ້າໂດຍບໍ່ເປັນຄົນສັດຊື່ໄດ້ບໍ. ຄົນອື່ນບໍ່ໄດ້ສະແຫວງຫາເພື່ອເປັນຄົນສັດຊື່, ແຕ່ມີຄວາມສຸກທີ່ໄດ້ອະທິຖານທຸກໆມື້, ໄປຮ່ວມການເຕົ້າໂຮມຕົງເວລາ, ກິນ ແລະ ດື່ມພຣະທຳຂອງພຣະເຈົ້າ ແລະ ບໍ່ດຳລົງຊີວິດຕາມແບບຂອງຜູ້ບໍ່ເຊື່ອ. ຕາບໃດທີ່ພວກເຂົາບໍ່ເຮັດຜິດກົດໝາຍ ຫຼື ເຮັດສິ່ງຊົ່ວຮ້າຍໃດໆ, ນັ້ນກໍດີພໍແລ້ວ. ແຕ່ວິທີນີ້ສາມາດເຮັດໃຫ້ພຣະເຈົ້າພໍໃຈໄດ້ບໍ? ເຈົ້າຈະສາມາດເຮັດໃຫ້ພຣະເຈົ້າພໍໃຈໄດ້ແນວໃດຖ້າເຈົ້າບໍ່ເປັນຄົນສັດຊື່? ຖ້າເຈົ້າບໍ່ແມ່ນຄົນສັດຊື່, ເຈົ້າບໍບໍ່ແມ່ນປະເພດຄົນທີ່ຖືກຕ້ອງ. ຖ້າເຈົ້າບໍ່ແມ່ນຄົນສັດຊື່, ເຈົ້າກໍເປັນຄົນຄົດໂກງ ແລະ ເຈົ້າເລ່. ເຈົ້າເຮັດສິ່ງຕ່າງໆໃນລັກສະນະທີ່ບໍ່ໃສ່ໃຈ ແລະ ເຮັດພໍເປັນພິທີ, ສະແດງຄວາມເສື່ອມຊາມທຸກຮູບແບບອອກມາ ແລະ ບໍ່ສາມາດປະຕິບັດຄວາມຈິງແມ່ນແຕ່ເມື່ອເຈົ້າຕ້ອງການ. ສິ່ງໃດກໍຕາມທີ່ຢູ່ນອກການເປັນຄົນສັດຊື່ໝາຍຄວາມວ່າບໍ່ມີຫຍັງທີ່ເຮັດໄດ້ດີ ນັ້ນກໍຄືເຈົ້າຈະບໍ່ມີທາງບັນລຸຄວາມອ່ອນນ້ອມຕໍ່ພຣະເຈົ້າ ຫຼື ເຮັດໃຫ້ພຣະອົງພໍໃຈ. ເຈົ້າຈະສາມາດເຮັດໃຫ້ພຣະເຈົ້າພໍໃຈໃນສິ່ງໃດກໍຕາມທີ່ເຈົ້າເຮັດໂດຍບໍ່ມີທັດສະນະຂອງຄວາມສັດຊື່ໄດ້ແນວໃດ? ເຈົ້າຈະເຮັດໃຫ້ພະເຈົ້າພໍໃຈໄດ້ແນວໃດ ຖ້າເຈົ້າເຮັດໜ້າທີ່ໂດຍບໍ່ມີທັດສະນະທີ່ສັດຊື່? ເຈົ້າສາມາດເຮັດມັນໄດ້ຢ່າງຖືກຕ້ອງບໍ? ເຈົ້າຄິດເຖິງເນື້ອໜັງຂອງເຈົ້າເອງ ແລະ ໂອກາດຂອງເຈົ້າເອງສະເໝີ, ເຈົ້າຕ້ອງການຫຼຸດຜ່ອນການທົນທຸກຂອງເນື້ອໜັງເຈົ້າຢູ່ສະເໝີ, ອຸທິດຕົນໜ້ອຍລົງ, ເສຍສະຫຼະໜ້ອຍລົງ, ຈ່າຍລາຄາໜ້ອຍລົງ. ເຈົ້າລັງເລທີ່ຈະເຮັດບາງສິ່ງຢູ່ສະເໝີ. ນີ້ແມ່ນທ່າທີທີ່ຫຼອກລວງ. ບາງຄົນຄິດໄລ່ແມ່ນແຕ່ເມື່ອເວົ້າເຖິງການອຸທິຕົນໃຫ້ແກ່ພຣະເຈົ້າ. ພວກເຂົາເວົ້າວ່າ: “ຂ້ອຍຕ້ອງໃຊ້ຊີວິດຢ່າງສະດວກສະບາຍໃນອະນາຄົດ. ຈະເປັນແນວໃດຖ້າພາລະກິດຂອງພຣະເຈົ້າບໍ່ສິ້ນສຸດຈັກເທື່ອ? ຂ້ອຍບໍ່ສາມາດຖວາຍຕົວເອງໃຫ້ແກ່ພຣະອົງໄດ້ຮ້ອຍເປີເຊັນ; ຂ້ອຍບໍ່ຮູ້ຊ້ຳວ່າມື້ຂອງພຣະເຈົ້າຈະມາຮອດເມື່ອໃດ. ຂ້ອຍຈຳເປັນຕ້ອງຄິດໄລ່, ເຮັດການຈັດແຈງໃຫ້ຊີວິດຄອບຄົວຂອງຂ້ອຍ ແລະ ອະນາຄົດຂອງຂ້ອຍກ່ອນທີ່ຂ້ອຍຈະອຸທິດຕົນໃຫ້ແກ່ພຣະເຈົ້າ”. ມີຫຼາຍຄົນບໍທີ່ຄິດແບບນີ້? ນີ້ແມ່ນອຸປະນິໄສແບບໃດເມື່ອຄົນໆໜຶ່ງຄິດໄລ່ ແລະ ວາງແຜນສຸກເສີນສຳລັບຕົນເອງ? ຄົນເຫຼົ່ານີ້ຈົ່ງຮັກພັກດີຕໍ່ພຣະເຈົ້າບໍ? ພວກເຂົາເປັນຄົນສັດຊື່ບໍ? ການຄິດໄລ່ ແລະ ການວາງແຜນສຸກເສີນບໍ່ແມ່ນການເປັນຈິດໜຶ່ງໃຈດຽວກັບພຣະເຈົ້າ. ນີ້ແມ່ນອຸປະນິໄສທີ່ຫຼອກລວງ ແລະ ຄົນທີ່ເຮັດສິ່ງນີ້ແມ່ນກຳລັງເຮັດການຫຼອກລວງຢູ່. ແນ່ນອນວ່າທ່າທີທີ່ພວກເຂົາປະຕິບັດຕໍ່ພຣະເຈົ້າບໍ່ແມ່ນທ່າທີທີ່ສັດຊື່. ບາງຄົນກໍຢ້ານວ່າ, ໃນຂະນະທີ່ປະຕິສຳພັນ ຫຼື ຕິດຕໍ່ພົວພັນກັບພວກເຂົາ, ອ້າຍເອື້ອຍນ້ອງຂອງພວກເຂົາຈະເບິ່ງທະລຸບັນຫາຂອງພວກເຂົາ ແລະ ເວົ້າວ່າພວກເຂົາມີວຸດທິພາວະໜ້ອຍ ຫຼື ດູຖູກພວກເຂົາ. ດັ່ງນັ້ນ ເມື່ອພວກເຂົາເວົ້າ, ພວກເຂົາຈຶ່ງພະຍາຍາມສ້າງຄວາມປະທັບໃຈວ່າພວກເຂົາກະຕືລືລົ້ນຫຼາຍ, ພວກເຂົາປາຖະໜາຫາພຣະເຈົ້າ ແລະ ພວກເຂົາກະຕືລືລົ້ນທີ່ຈະປະຕິບັດຄວາມຈິງ. ແຕ່ຂ້າງໃນ, ພວກເຂົາອ່ອນແອ ແລະ ຄິດລົບຫຼາຍແທ້ໆ. ພວກເຂົາທຳທ່າເຂັ້ມແຂງ ເພື່ອບໍ່ໃຫ້ຜູ້ໃດເບິ່ງພວກເຂົາອອກ. ນີ້ກໍແມ່ນຄວາມຫຼອກລວງເຊັ່ນກັນ. ເວົ້າສັ້ນໆກໍຄື, ໃນທຸກສິ່ງທີ່ພວກເຂົາເຮັດ, ບໍ່ວ່າໃນຊີວິດ ຫຼື ໃນການປະຕິບັດໜ້າທີ່, ຖ້າເຈົ້າມີສ່ວນຮ່ວມໃນຄວາມຫຼອກລວງ ແລະ ການທຳທ່າ ຫຼື ໃຊ້ຮູບລັກສະນະຈອມປອມເພື່ອລວງຕາ ຫຼື ຫຼອກລວງຄົນອື່ນ ແລະ ເຮັດໃຫ້ພວກເຂົານັບຖື ແລະ ບູຊາເຈົ້າ ຫຼື ບໍ່ດູຖູກເຈົ້າ, ນີ້ແມ່ນຄວາມຫຼອກລວງທັງໝົດ. ຜູ້ຍິງບາງຄົນເທີດທູນຜົວຂອງຕົນ, ເມື່ອຄວາມຈິງແລ້ວ ຜົວຂອງພວກເຂົາແມ່ນມານຮ້າຍ ແລະ ຜູ້ບໍ່ເຊື່ອ. ຢ້ານອ້າຍເອື້ອຍນ້ອງຂອງລາວຈະເວົ້າວ່າຄວາມຮັກຂອງລາວແຮງເກີນໄປ, ຜູ້ຍິງຄົນດັ່ງກ່າວຈະເປັນຄົນທຳອິດທີ່ເວົ້າວ່າ: “ຜົວຂອງຂ້ອຍເປັນມານຮ້າຍ”. ແຕ່ໃນໃຈຂອງລາວ, ລາວເວົ້າວ່າ: “ຜົວຂອງຂ້ອຍເປັນຄົນດີ”. ອະດີດຄືສິ່ງທີ່ລາວເວົ້າດ້ວຍປາກຂອງລາວ, ແຕ່ນັ້ນແມ່ນເພື່ອໃຫ້ຄົນອື່ນໄດ້ຍິນເທົ່ານັ້ນ, ເພື່ອທີ່ຄົນອື່ນຈະຄິດວ່າລາວມີການແຍກແຍະຜົວຂອງລາວ. ສິ່ງທີ່ລາວໝາຍເຖິງແທ້ໆແມ່ນ: “ຢ່າງເປີດເຜີຍເລື່ອງນີ້. ຂ້ອຍຈະສະແດງທັດສະນະນີ້ກ່ອນ ເພື່ອວ່າພວກເຈົ້າບໍ່ຈຳເປັນຕ້ອງເວົ້າເຖິງເລື່ອງນີ້. ຂ້ອຍໄດ້ເປີດໂປງວ່າຜົວຂອງຂ້ອຍເປັນມານຮ້າຍແລ້ວ, ສະນັ້ນ ນັ້ນໝາຍຄວາມວ່າຂ້ອຍໄດ້ປ່ອຍວາງຄວາມຮັກຂອງຂ້ອຍ ແລະ ພວກເຈົ້າຈະບໍ່ມີຫຍັງໃຫ້ເວົ້າເຖິງອີກ”. ນັ້ນບໍ່ແມ່ນການມີເລ່ຫຼ່ຽມບໍ? ນັ້ນບໍ່ແມ່ນສາກບັງໜ້າບໍ? ຖ້າເຈົ້າເຮັດແບບນີ້ ເຈົ້າກໍກຳລັງຫຼອກລວງຜູ້ຄົນ ແລະ ເຮັດໃຫ້ພວກເຂົາເຂົ້າໃຈຜິດໂດຍການສະແດງ. ເຈົ້າກຳລັງຫຼິ້ນເກມ, ຫຼິ້ນກົນໃນທຸກດ້ານ, ເພື່ອວ່າສິ່ງທີ່ຄົນອື່ນເຫັນແມ່ນພາບລັກຈອມປອມຂອງເຈົ້າ, ບໍ່ແມ່ນໃບໜ້າທີ່ແທ້ຈິງຂອງເຈົ້າ. ນັບຕັ້ງແຕ່ທີ່ເຈົ້າຮັບຮູ້ວ່າ ຜົວຂອງເຈົ້າເປັນມານຮ້າຍ, ແລ້ວເປັນຫຍັງບໍ່ຢ່າຮ້າງກັບລາວ? ເປັນຫຍັງຈຶ່ງບໍ່ປະຕິເສດມານຮ້າຍຄົນນັ້ນ, ຊາຕານຕົນນັ້ນ? ເຈົ້າເວົ້າວ່າຜົວຂອງເຈົ້າເປັນມານຮ້າຍ, ແຕ່ສືບຕໍ່ໃຊ້ຊີວິດຂອງເຈົ້າກັບລາວ, ນີ້ສະແດງໃຫ້ເຫັນວ່າເຈົ້າມັກມານຮ້າຍ. ເຈົ້າເວົ້າດ້ວຍປາກຂອງເຈົ້າວ່າລາວເປັນມານຮ້າຍ, ແຕ່ເຈົ້າບໍ່ຍອມຮັບເລື່ອງນັ້ນຢູ່ໃນໃຈຂອງເຈົ້າ. ນີ້ໝາຍຄວາມວ່າ ເຈົ້າກຳລັງຫຼອກລວງຄົນອື່ນ, ກຳລັງລວງຕາພວກເຂົາ. ມັນຍັງສະແດງໃຫ້ເຫັນວ່າ ເຈົ້າກຳລັງຢູ່ຮ່ວມກັບມານຮ້າຍ ແລະ ເຈົ້າກຳລັງປົກປ້ອງພວກມັນ. ຖ້າເຈົ້າເປັນຄົນທີ່ສາມາດປະຕິບັດຄວາມຈິງ, ເຈົ້າຈະຢ່າຮ້າງກັບຜົວຂອງເຈົ້າທັນທີທີ່ເຈົ້າຮູ້ວ່າລາວເປັນມານຮ້າຍ. ຈາກນັ້ນເຈົ້າກໍສາມາດເປັນພະຍານ ແລະ ມັນຈະນະແດງໃຫ້ເຫັນວ່າເຈົ້າຂີດເສັ້ນທີ່ຊັດເຈນລະຫວ່າງເຈົ້າ ແລະ ຜີປີສາດ. ແຕ່ໂຊກບໍ່ດີ, ເຈົ້າບໍ່ພຽງແຕ່ລົ້ມເຫຼວທີ່ຈະຂີດເສັ້ນນັ້ນ, ເຈົ້າໃຊ້ຊີວິດທຸກໆວັນຂອງເຈົ້າກັບມານຮ້າຍ ແລະ ເຮັດໃຫ້ອ້າຍເອື້ອຍນ້ອງເຂົ້າໃຈຜິດ້ວຍຄຳເວົ້າຕົວະ ແລະ ຄວາມຫຼອກລວງ. ສິ່ງນີ້ພິສູດວ່າ ເຈົ້າແມ່ນສາຍເລືອດດຽວກັນກັບຜີປີສາດ, ເຈົ້າເປັນມານຮ້າຍຈອມຂີ້ຕົວະອີກຕົນໜຶ່ງ. ພວກເຂົາເວົ້າວ່າຜູ້ຍິງເຮັດຕາມຜົວຂອງລາວໃນທຸກສິ່ງທີ່ລາວເຮັດ. ເນື່ອງຈາກວ່າເຈົ້າແຕ່ງງານກັບມານຮ້າຍ ແລະ ບໍ່ເຄີຍຫັນຫຼັງຂອງເຈົ້າໃຫ້ກັບລາວ, ນັ້ນພິສູດວ່າເຈົ້າກໍເປັນມາຍຮ້າຍຄືກັນ. ເຈົ້າມາຈາກຜີປີສາດ, ແຕ່ເຈົ້າເວົ້າວ່າຜົວຂອງເຈົ້າເປັນມານຮ້າຍເພື່ອພິສູດວ່າເຈົ້າມາຈາກພຣະເຈົ້າ, ນີ້ບໍ່ແມ່ນກົນລະຍຸດການຕົວະ ແລະ ການຫຼອກລວງບໍ? ເຈົ້າຮູ້ຄວາມຈິງດີ, ແຕ່ຍັງໃຊ້ວິທີການດັ່ງກ່າວເພື່ອພາງຕາຄົນອື່ນ. ນີ້ແມ່ນຄວາມເຈົ້າເລ່; ນີ້ແມ່ນຄວາມຫຼອກລວງ. ທຸກຄົນທີ່ເຈົ້າເລ່ ແລະ ຫຼອກລວງເປັນມານຮ້າຍຕະຫຼອດມາ.

ທຸກຄົນມີອຸປະນິໄສທີ່ເສື່ອມຊາມ. ຖ້າເຈົ້າພິຈາລະນາເບິ່ງດີໆ, ເຈົ້າຈະເຫັນສະພາວະ ຫຼື ການປະຕິບັດບາງຢ່າງເຊິ່ງເຈົ້າເຮັດໃຫ້ຄົນອື່ນເຂົ້າໃຈຜິດ ຫຼື ກະທຳຢ່າງຫຼອກລວງໄດ້ຢ່າງຊັດເຈນ; ພວກເຈົ້າທຸກຄົນມີຊ່ວງເວລາທີ່ເຈົ້າທຳທ່າສະແດງ ຫຼື ໜ້າຊື່ໃຈຄົດ. ບາງຄົນເວົ້າວ່າ: “ແລ້ວເປັນຫຍັງຂ້ອຍຈຶ່ງບໍ່ສັງເຫດເຫັນ? ຂ້ອຍເປັນຄົນບໍ່ມີເລ່ຫຼ່ຽມ. ຂ້ອຍຖືກຂົ່ມເຫັງ ແລະ ຖືກຫຼອກລວງຢ່າງບໍ່ສິ້ນສຸດໃນໂລກໃບນີ້ ແລະ ຂ້ອຍບໍ່ເຄີຍຫຼອກລວງແມ່ນແຕ່ຄັ້ງດຽວ. ຂ້ອຍພຽງແຕ່ເວົ້າສິ່ງທີ່ຢູ່ໃນໃຈຂອງຂ້ອຍ”. ນັ້ນຍັງບໍ່ໄດ້ພິສູດວ່າເຈົ້າເປັນຄົນສັດຊື່. ເປັນໄປໄດ້ວ່າເຈົ້າພຽງແຕ່ບໍ່ສະຫຼາດ ຫຼື ບໍ່ໄດ້ຮັບການສຶກສາຫຼາຍ ຫຼື ບາງທີເຈົ້າອາດຖືກຊຸກຍູ້ເປັນກຸ່ມໄດ້ຢ່າງງ່າຍດາຍ ຫຼື ບາງທີເຈົ້າອາດເປັນຄົນຂີ້ຢ້ານຕາຂາວທີ່ຂາດສະຕິປັນຍາໃນການກະທຳຂອງເຈົ້າ, ມີທັກສະໜ້ອຍ ແລະ ຢູ່ໃນສັງຄົມຊັ້ນຕ່ຳ, ມັນຍັງບໍ່ໝາຍຄວາມວ່າເຈົ້າເປັນຄົນສັດຊື່. ຄົນສັດຊື່ແມ່ນຄົນທີ່ສາມາດຍອມຮັບຄວາມຈິງ, ບໍ່ແມ່ນຄົນຊົ່ວທີ່ໜ້າສົງສານ, ບໍ່ມີຫຍັງດີ, ຄົນໂງ່ ຫລື ຄົນທີ່ບໍ່ມີເລ່ຫຼ່ຽມ. ພວກເຈົ້າຄວນສາມາດແຍກແຍະສິ່ງເຫຼົ່ານີ້ໄດ້, ຖືກຕ້ອງບໍ? ຂ້ອຍໄດ້ຍິນບາງຄົນເວົ້າເລື້ອຍໆວ່າ: “ຂ້ອຍບໍ່ເຄີຍເວົ້າຕົວະ ນັ້ນກໍຄືຂ້ອຍເປັນຄົນທີ່ຖືກຕົວະຕະຫຼອດ. ຂ້ອຍຖືກປະຕິບັດຢ່າງຫຍາບຄາຍໂດຍຄົນຂ້າງນອກນັ້ນ. ພຣະເຈົ້າກ່າວວ່າພຣະອົງຊົງຍົກຄົນຂັດສົນຂຶ້ນຈາກກອງຂີ້ເຫຍື່ອ ແລະ ຂ້ອຍແມ່ນໜຶ່ງໃນຄົນເຫຼົ່ານັ້ນ. ນີ້ແມ່ນຄວາມກາລຸນາຂອງພຣະເຈົ້າ. ພຣະເຈົ້າສົງສານຄົນແບບພວກເຮົາ, ຄົນບໍ່ມີເລ່ຫຼ່ຽມທີ່ບໍ່ເປັນທີ່ຕ້ອນຮັບໃນສັງຄົມ. ນີ້ແມ່ນຄວາມເມດຕາຂອງພຣະເຈົ້າຢ່າງແທ້ຈິງ!” ການທີ່ພຣະເຈົ້າເວົ້າວ່າພຣະອົງຊົງຍົກຄົນຂັດສົນຂຶ້ນຈາກກອງຂີ້ເຫຍື່ອບໍ່ມີດ້ານທີ່ເປັນຈິງຕໍ່ເລື່ອງນັ້ນ. ເຖິງແມ່ນວ່າເຈົ້າສາມາຮັບຮູ້ໄດ້, ມັນກໍບໍ່ໄດ້ພິສູດວ່າເຈົ້າເປັນຄົນສັດຊື່. ຄວາມຈິງແລ້ວ, ບາງຄົນເປັນພຽງຄົນອັບປັນຍາ, ຄົນໂງ່; ພວກເຂົາເປັນຄົນໂງ່ທີ່ບໍ່ມີທັກສະຫຍັງເລີຍ, ມີຄວາມສາມາດຕ່ຳ ແລະ ບໍ່ມີຄວາມເຂົ້າໃຈກ່ຽວກັບຄວາມຈິງ. ຄົນປະເພດນັ້ນບໍ່ມີສ່ວນກ່ຽວຂ້ອງໃດໆກັບຄົນຊື່ສັດທີ່ພຣະເຈົ້າເວົ້າເຖິງ. ແມ່ນແທ້ວ່າພຣະເຈົ້າຊົງຍົກຄົນຂັດສົນຂຶ້ນຈາກກອງຂີ້ເຫຍື່ອ, ແຕ່ຄົນອັບປັນຍາ ແລະ ຄົນໂງ່ບໍ່ແມ່ນຄົນທີ່ຈະຖືກຍົກຂຶ້ນ. ຄວາມສາມາດຂອງເຈົ້າຕ່ຳແຕ່ເກີດ ແລະ ເຈົ້າເປັນຄົນອັບປັນຍາ, ບໍ່ມີຫຍັງດີ ແລະ ເຖິງແມ່ນວ່າເຈົ້າເກີດໃນຄອບຄົວທີ່ທຸກຍາກ ແລະ ເປັນສະມາຊິກຂອງສັງຄົມຊັ້ນຕ່ຳ, ເຈົ້າກໍຍັງບໍ່ແມ່ນເປົ້າໝາຍຄວາມລອດພົ້ນຂອງພຣະເຈົ້າ. ພຽງເພາະວ່າເຈົ້າໄດ້ທົນທຸກຫຼ!ຍ ແລະ ທົນກັບການຖືກເລືອກປະຕິບັດໃນສັງຄົມ, ພຽງເພາະວ່າເຈົ້າຖືກປະຕິບັດຢ່າງຫຍາບຊ້າ ແລະ ຖືກທຸກຄົນໂກງ, ຢ່າຄິດວ່າສິ່ງນັ້ນເຮັດໃຫ້ເຈົ້າເປັນຄົນສັດຊື່. ຖ້າເຈົ້າຄິດແບບນັ້ນ, ເຈົ້າກໍເຂົ້າໃຈຜິດຢ່າງຮ້າຍແຮງ. ເຈົ້າເຄີຍມີຄວາມເຂົ້າໃຈຜິດ ຫຼື ມຸມມອງທີ່ຜິດກ່ຽວກັບຄົນສັດຊື່ບໍ? ພວກເຈົ້າໄດ້ຮັບຄວາມກະຈ່າງແຈ້ງພໍສົມຄວນດ້ວຍການໂອ້ລົມນີ້ບໍ? ການເປັນຄົນສັດຊື່ບໍ່ໄດ້ເປັນຄືກັບທີ່ຜູ້ຄົນຄິດ; ມັນບໍ່ແມ່ນການເປັນຄົນເວົ້າກົງໄປກົງມາໂດຍບໍ່ເວົ້າທາງອ້ອມ. ຄົນໆໜຶ່ງອາດຈະເປັນຄົນກົງໄປກົງມາໂດຍທຳມະຊາດ, ແຕ່ນັ້ນບໍ່ໄດ້ໝາຍຄວາມວ່າພວກເຂົາບໍ່ໄດ້ມີສ່ວນໃນຄວາມເຈົ້າເລ່ ຫຼື ຄວາມຫຼອກລວງ. ມະນຸດຜູ້ເສື່ອມຊາມທຸກຄົນມີອຸປະນິໄສເສື່ອມຊາມທີ່ເຈົ້າເລ່ ແລະ ຫຼອກລວງ. ເມື່ອຜູ້ຄົນດຳລົງຊີວິດໃນໂລນີ້, ພາຍໃຕ້ອິດທິພົນຂອງຊາຕານ, ຖືກປົກຄອງ ແລະ ຖືກຄວບຄຸມໂດຍກອງກຳລັງຂອງມັນ, ມັນເປັນໄປບໍ່ໄດ້ສຳລັບພວກເຂົາທີ່ຈະສັດຊື່. ພວກເຂົາສາມາດຫຼອກລວງຍິ່ງຂຶ້ນເທົ່ານັ້ນ. ການດຳລົງຊີວິດຢູ່ທ່າມກາງມະນຸດຊາດທີ່ເສື່ອມຊາມ, ການເປັນຄົນສັດຊື່ນັ້ນກ່ຽວຂ້ອງກັບຄວາມຫຍຸ້ງຍາກຫຼາຍຢ່າງແນ່ນອນ. ພວກເຮົາມີແນວໂນ້ມທີ່ຈະຖືກເຍາະເຍີ້ຍ, ຖືກໃສ່ຮ້າຍ, ຖືກຕັດສິນ, ເຖິງກັບຖືກກີດກັນ ແລະ ຖືກຂັບໄລ່ໂດຍຜູ້ບໍ່ເຊື່ອ, ລາຊາຜີປີສາດ ແລະ ມານຮ້າຍຜູ້ຊົງຊີວິດ. ດັ່ງນັ້ນ, ເປັນໄປໄດ້ບໍທີ່ຈະລອດຊີວິດໃນຖານະຄົນສັດຊື່ໃນໂລກນີ້? ມີໂອກາດທີ່ພວກເຈົາຈະລອດຊີວິດໃນໂລກນີ້ບໍ? ແມ່ນ, ມີ. ແນ່ນອນວ່າມີໂອກາດທີ່ພວກເຮົາຈະລອດຊີວິດ. ພຣະເຈົ້າໄດ້ກຳນົດໄວ້ລ່ວງໜ້າ ແລະ ເລືອກເອົາພວກເຮົາ ແລະ ພຣະອົງເປີດເສັ້ນທາງໃຫ້ພວກເຮົາແນ່ນອນ. ພວກເຮົາເຊື່ອໃນພຣະເຈົ້າ ແລະ ຕິດຕາມພຣະອົງພາຍໃຕ້ການຊີ້ນຳຂອງພຣະອົງຢ່າງສິ້ນເຊີງ ແລະ ພວກເຮົາມີຊີວິດຢູ່ໂດຍລົມຫາຍໃຈ ແລະ ຊີວິດທີ່ພຣະອົງປະທານໃຫ້ຢ່າງສິ້ນເຊີງ. ຍ້ອນພວກເຮົາໄດ້ຍອມຮັບຄວາມຈິງແຫ່ງພຣະທຳຂອງພຣະອົງ, ພວກເຮົາມີກົດເກນໃໝ່ວ່າຈະດຳລົງຊີວິດແນວໃດ ແລະ ເປົ້າໝາຍໃໝ່ສຳລັບຊີວິດຂອງພວກເຮົາ. ພື້ນຖານແຫ່ງຊີວິດຂອງພວກເຮົາໄດ້ຮັບການປ່ຽນແປງ. ພວກເຮົາໄດ້ນຳເອົາວິຖີຊີວິດໃໝ່ມາໃຊ້, ວິຖີໃໝ່ໃນການວາງຕົວຂອງພວກເຮົາ, ທັງໝົດແມ່ນເພື່ອເຫັນແກ່ການໄດ້ຮັບຄວາມຈິງ ແລະ ການຖືກຊ່ວຍໃຫ້ລອດພົ້ນ. ພວກເຮົາໄດ້ນຳເອົາການໃຊ້ຊີວິດຮູບແບບໃໝ່ມາໃຊ້: ພວກເຮົາມີຊີວິດຢູ່ເພື່ອປະຕິບັດໜ້າທີ່ຂອງພວກເຮົາໃຫ້ດີ ແລະ ເຮັດໃຫ້ພຣະເຈົ້າພໍໃຈ. ສິ່ງນີ້ບໍ່ກ່ຽວຂ້ອງຫຍັງເລີຍກັບສິ່ງທີ່ຮ່າງກາຍຂອງພວກເຮົາກິນ, ສິ່ງທີ່ພວກເຮົາໃສ່ ຫຼື ພວກເຮົາອາໄສຢູ່ໃສ: ມັນແມ່ນຄວາມຕ້ອງກາຍຝ່າຍວິນຍານຂອງພວກເຮົາ. ຫຼາຍຄົນຮູ້ສຶກວ່າການເປັນຄົນສັດຊື່ນັ້ນຍາກເກີນໄປ. ສ່ວນໜຶ່ງຂອງເລື່ອງນີ້ກໍຄືການກຳຈັດອຸປະນິໄສທີ່ເສື່ອມຊາມນັ້ນຍາກແທ້ໆ. ຍິ່ງໄປກວ່ານັ້ນ, ຖ້າເຈົ້າອາໄສຢູ່ທ່າມກາງຜູ້ບໍ່ເຊື່ອ ແລະ ໂດຍສະເພາະ ຖ້າເຈົ້າເຮັດວຽກຮ່ວມກັບພວກເຂົາ, ແລ້ວການເປັນຄົນສັດຊື່ ແລະ ການບອກຄວາມຈິງສາມາດເຮັດໃຫ້ເຈົ້າຖືກຫົວຂວັນ, ຖືກໃສ່ຮ້າຍ, ຖືກຕັດສິນ, ເຖິງກັບຖືກກີດກັນ ຫຼື ຖືກຂັບໄລ່. ສິ່ງນັ້ນສ້າງຄວາມທ້າທາຍສຳລັບຄວາມຢູ່ລອດຂອງພວກເຮົາ. ຫຼາຍຄົນເວົ້າວ່າ: “ການເປັນຄົນສັດຊື່ນັ້ນໃຊ້ການບໍ່ໄດ້. ຂ້ອຍຈະເສຍປຽບຖ້າຂ້ອຍເວົ້າຢ່າງກົງໄປກົງມາ ແລະ ຂ້ອຍຈະເຮັດຫຍັງບໍ່ສຳເລັດຖ້າບໍ່ໄດ້ເວົ້າຕົວະ”. ນີ້ແມ່ນທັດສະນະແບບໃດ? ນັ້ນແມ່ນທັດສະນະ ແລະ ເຫດຜົນຂອງຄົນຫຼອກລວງ. ພວກເຂົາເວົ້າສິ່ງທີ່ຈອມປອມ, ຫຼອກລວງຢ່າງສິ້ນເຊີງເພື່ອປົກປ້ອງສະຖານະ ແລະ ຜົນປະໂຫຍດຂອງພວກເຂົາເອງ. ພວກເຂົາບໍ່ເຕັມໃຈທີ່ຈະເປັນຄົນສັດຊື່ ແລະ ບອກຄວາມຈິງ ເພາະຢ້ານສູນເສຍສິ່ງເຫຼົ່ານັ້ນ. ມະນຸດທີ່ເສື່ອມຊາມທັງໝົດກໍເປັນແບບນັ້ນ. ບໍ່ວ່າພວກເຂົາໄດ້ຮຽນຮູ້ແນວໃດ, ສະຖານະຂອງພວກເຂົາສູງສົ່ງ ຫຼື ຕ່ຳຕ້ອຍສ່ຳໃດ, ບໍ່ວ່າພວກເຈົ້າຈະເປັນຂ້າຊ້າຊະການ ຫຼື ສາມັນຊົນທຳມະດາ, ບໍ່ວ່າຈະເປັນຄົນດັງ ຫຼື ຄົນທົ່ວໄປ, ພວກເຂົາທຸກຄົນເວົ້າຕົວະ ແລະ ສໍ້ໂກງຢູ່ຕະຫຼອດ ແລະ ບໍ່ມີໃຜທີ່ເຊື່ອໃຈໄດ້. ຖ້າອຸປະນິໄສທີ່ເສື່ອມຊາມເຫຼົ່ານີ້ບໍ່ໄດ້ຖືກແກ້ໄຂ, ພວກເຂົາກໍສະສືບຕໍ່ຕົວະ ແລະ ສໍ້ໂກງຕະຫຼອດເວລາ ແລະ ເຕັມໄປດ້ວຍອຸປະນິໄສທີ່ຫຼອກລວງ. ພວກເຂົາສາມາດບັນລຸຄວາມຍອມອ່ອນນ້ອມທີ່ແທ້ຈິງຕໍ່ພຣະເຈົ້າແບບນີ້ໄດ້ບໍ? ພວກເຂົາສາມາດໄດ້ຮັບການຮັບຮອງຈາກພຣະເຈົ້າໄດ້ບໍ. ແນ່ນອນວ່າບໍ່.

ພວກເຈົ້າຮູ້ສຶກຄືກັບວ່າການເປັນຄົນສັດຊື່ນັ້ນເຮັດໄດ້ຍາກບໍ? ພວກເຈົ້າໄດ້ເຄີຍລອງປະຕິບັດເບິ່ງແລ້ວບໍ? ໃນລັກສະນະໃດທີ່ພວກເຈົ້າໄດ້ປະຕິບັດ ແລະ ປະສົບກັບການເປັນຄົນສັດຊື່? ການປະຕິບັດຂອງພວກເຈົ້າແມ່ນອີງໃສ່ຫຼັກການໃດ? ປະສົບການລະດັບໃດທີ່ພວກເຈົ້າມີກ່ຽວກັບເລື່ອງນີ້ໃນຕອນນີ້? ເຈົ້າໄດ້ມາເຖິງຈຸດທີ່ເຈົ້າເປັນຄົນສັດຊື່ໂດຍພື້ນຖານແລ້ວບໍ? ຖ້າເຈົ້າໄດ້ບັນລຸສິ່ງນີ້, ນັ້ນກໍວິເສດເລີຍ! ພວກເຮົາຄວນສາມາດເຫັນໄດ້ຈາກພຣະທຳຂອງພຣະເຈົ້າວ່າ, ເພື່ອຊ່ວຍໃຫ້ລອດພົ້ນ ແລະ ປ່ຽນແປງພວກເຮົາ, ພຣະອົງບໍ່ໄດ້ພຽງແຕ່ເຮັດວຽກກະກຽມບາງຢ່າງ ຫຼື ເຮັດວຽກເພື່ອສະແດງໃຫ້ເຫັນສິ່ງທີ່ໃນອະນາຄົດອາດຈະເກີດຂຶ້ນ, ຫຼັງຈາກນັ້ນພຣະອົງເຮັດສໍາເລັດ. ທັງພະອົງບໍ່ໄດ້ປ່ຽນພຶດຕິກຳພາຍນອກຂອງຜູ້ຄົນ. ກົງກັນຂ້າມ, ພຣະອົງຕ້ອງການປ່ຽນແປງທຸກໆຄົນ, ເລີ່ມຕົ້ນຈາກສ່ວນເລິກທີ່ຢູ່ໃນສຸດຂອງຫົວໃຈພວກເຂົາ, ຈາກອຸປະນິໄສຂອງພກເຂົາ ແລະ ຈາກແກ່ນແທ້ຂອງພວກເຂົາ ແລະ ປ່ຽນແປງພວກເຂົາຈາກຕົ້ນກຳເກີດ. ສົມມຸດວ່ານີ້ແມ່ນວິທີການທີ່ພຣະເຈົ້າປະຕິບັດພາລະກິດ, ແລ້ວພວກເຮົາຄວນເຮັດໂຕແນວໃດ? ພວກເຂົາຄວນມີຄວາມຮັບຜິດຊອບຕໍ່ສິ່ງທີ່ພວກເຮົາສະແຫວງຫາ, ຕໍ່ການປຽນແປງອຸປະນິໄສຂອງພວກເຮົາ ແລະ ຕໍ່ໜ້າທີ່ທີ່ພວກເຮົາຄວນເຮັດ. ພວກເຮົາຄວນຈິງຈັງໃນທຸກສິ່ງທີ່ພວກເຮົາເຮັດ, ໂດຍບໍ່ປ່ອຍໃຫ້ສິ່ງຕ່າງໆເລື່ອນຜ່ານໄປ ແລະ ສາມາດເອົາທຸກສິ່ງທຸກຢ່າງມາແຍກແຍະ. ທຸກຄັ້ງທີ່ເຈົ້າເຮັດບາງສິ່ງສຳເລັດ, ເຖິງແມ່ນວ່າເຈົ້າເຊື່ອວ່າມັນຖືກເຮັດຢ່າງຖືກຕ້ອງ, ມັນອາດບໍ່ຈຳເປັນຕ້ອງສອດຄ່ອງກັບຄວາມຈິງ. ມັນຍັງຕ້ອງຖືກວິເຄາະອີກດ້ວຍ ແລະ ຕ້ອງຖືກສົມທຽບ, ຖືກກວດສອບ ແລະ ຖືກໄຈ້ແຍກຕາມພຣະທຳຂອງພຣະເຈົ້າ. ດ້ວຍວິທີນີ້, ບໍ່ວ່າມັນຖືກຕ້ອງ ຫຼື ຜິດກໍຈະຊັດເຈນຂຶ້ນ. ຍິ່ງໄປກວ່ານັ້ນ, ສິ່ງທີ່ເຈົ້າຄິດວ່າເຈົ້າເຮັດຜິດຍັງຕ້ອງຖືກວິເຄາະອີກດ້ວຍ. ສິ່ງນີ້ຮຽກຮ້ອງໃຫ້ອ້າຍເອື້ອຍນ້ອງຕ້ອງໃຊ້ເວລາໂອ້ລົມຮ່ວມກັນຫຼາຍຂຶ້ນ, ສະແຫວງຫາ ແລະ ຊ່ວຍເຫຼືອເຊິ່ງກັນ ແລະ ກັນ. ຍິ່ງເຈົ້າໂອ້ລົມ, ຫົວໃຈຂອງເຈົ້າກໍຍິ່ງສົດໃສຂຶ້ນ ແລະ ເຈົ້າຍິ່ງຈະເຂົ້າໃຈຫຼັກການແຫ່ງຄວາມຈິງຫຼາຍຂຶ້ນ. ນີ້ແມ່ນພອນຂອງພຣະເຈົ້າ. ຖ້າບໍ່ມີໃຜໃນພວກເຈົ້າທີ່ເປີດໃຈຂອງເຈົ້າ ແລະ ພວກເຈົ້າທຸກຄົນປົກປິດຕົນເອງ, ຫວັງທີ່ຈະໃຫ້ເກີດຄວາມປະທັບໃຈທີ່ດີໃນຄວາມຄິດຂອງຄົນອື່ນ ແລະ ຕ້ອງການໃຫ້ພວກເຂົາຄິດເຖິງເຈົ້າຢ່າງສູງ ແລະ ບໍ່ເຍາະເຍີ້ຍເຈົ້າ, ເຈົ້າກໍຈະບໍ່ປະສົບກັບການເຕີບໃຫຍ່ທີ່ແທ້ຈິງ. ຖ້າເຈົ້າປອມຕົວຢູ່ສະເໝີ ແລະ ບໍ່ເປີດໃຈໃນການໂອ້ລົມ, ເຈົ້າຈະບໍ່ໄດ້ຮັບແສງສະຫວ່າງຂອງພຣະວິນຍານບໍລິສຸດ ແລະ ເຈົ້າຈະບໍ່ສາມາດເຂົ້າໃຈຄວາມຈິງໄດ້. ແລ້ວຜົນຮັບຈະເປັນແນວໃດ? ເຈົ້າຈະໃຊ້ຊີວິດໃນຄວາມມືດມົວຕະຫຼອດໄປ ແລະ ເຈົ້າຈະບໍ່ຖືກຊ່ວຍໃຫ້ລອດພົ້ນ. ຖ້າເຈົ້າຕ້ອງການໄດ້ຮັບຄວາມຈິງ ແລະ ປ່ຽນແປງອຸປະນິໄສຂອງເຈົ້າ, ເຈົ້າຕ້ອງຈ່າຍລາຕາເພື່ອຮັບເອົາຄວາມຈິງ ແລະ ປະຕິບັດຄວາມຈິງ ແລະ ເຈົ້າຕ້ອງເປີດໃຈຂອງເຈົ້າ ແລະ ໂອ້ລົມກັບຄົນອື່ນ. ສິ່ງນີ້ເປັນປະໂຫຍດທັງສຳລັບການເຂົ້າສູ່ຊີວິດຂອງເຈົ້າ ແລະ ການປ່ຽນແປງອຸປະນິໄສຂອງເຈົ້າ. ການສົນທະນາປະສົບການ ແລະ ຄວາມເຂົ້າໃຈຂອງເຈົ້າໃນການເຕົ້າໂຮມ ເປັນປະໂຫຍດຕໍ່ເຈົ້າ ແລະ ຄົນອື່ນ. ມັນຈະເປັນແນວໃດຖ້າບໍ່ມີໃຜໃນພວກເຈົ້າທີ່ເວົ້າກ່ຽວກັບການຮູ້ຈັກຕົວເອງ ຫຼື ປະສົບການ ແລະ ຄວາມເຂົ້າໃຈຂອງເຈົ້າ; ຖ້າບໍ່ມີໃຜໃນພວກເຈົ້າທີ່ໄຈ້ແຍກຕົນເອງ ຫຼື ເປີດໃຈ; ຖ້າພວກເຈົ້າທຸກຄົນເກັ່ງໃນການເວົ້າເຖິງຕົວອັກສອນ ແລະ ຫຼັກຄຳສອນ ໂດຍບໍ່ມີໃຜໃນພວກເຈົ້າທີ່ແບ່ງປັນຄວາມເຂົ້າໃຈຂອງພວກເຈົ້າກ່ຽວກັບຕົນເອງ ແລະ ບໍ່ມີໃຜໃນພວກເຈົ້າທີ່ມີຄວາມກ້າຫານທີ່ຈະເປີດເຜີຍຄວາມຮູ້ກ່ຽວກັບຕົວເອງເລັກໆນ້ອຍທີ່ເຈົ້າມີ? ພວກເຈົ້າທຸກຄົນຈະເຕົ້າໂຮມກັນ ແລະ ແລກປ່ຽນຄຳເວົ້າທີ່ສຸພາບ ແລະ ຄວາມຍິນດີ, ພວກເຈົ້າຈະປະຈົບປະແຈງ ແລະ ໂອ້ອວດກັນ ແລະ ເວົ້າສິ່ງທີ່ບໍ່ຈິງໃຈ. “ໂອ້, ເຈົ້າເຮັດໄດ້ດີຫຼາຍເມື່ອບໍ່ດົນມານີ້. ເຈົ້າໄດ້ເຮັດການປ່ຽນແປງບາງຢ່າງ!” “ເຈົ້າໄດ້ສະແດງໃຫ້ເຫັນຄວາມເຊື່ອທີ່ຍິ່ງໃຫຍ່ເມື່ອບໍ່ດົນມານີ້!” "ເຈົ້າມີຄວາມກະຕືລືລົ້ນຫຼາຍ!" "ເຈົ້າໄດ້ຈ່າຍຫຼາຍກວ່າທີ່ຂ້ອຍມີຈ່າຍ". "ການປະກອບສ່ວນຂອງເຈົ້າຫຼາຍກວ່າຂອງຂ້ອຍ!" ນີ້ແມ່ນປະເພດຂອງສະຖານະການທີ່ເກີດຂຶ້ນ. ທຸກຄົນປະຈົບປະແຈງ ແລະ ໂອ້ອວດຕໍ່ກັນ ແລະ ບໍ່ມີໃຜເຕັມໃຈທີ່ຈະໃຫ້ຕົວຕົນທີ່ແທ້ຈິງຂອງພວກເຂົາສຳລັບການແຍະແຍະ, ເພື່ອໃຫ້ທຸກຄົນໄດ້ໄຈ້ແຍກ ແລະ ເຂົ້າໃຈ. ສາມາດມີຊີວິດຄຣິສຕະຈັກທີ່ແທ້ຈິງໃນສະພາບແວດລ້ອມແບບນີ້ບໍ? ບໍ່, ບໍ່ສາມາດມີໄດ້. ບາງຄົນເວົ້າວ່າ: “ຂ້ອຍໄດ້ໃຊ້ຊີວິດຄຣິສຕະຈັກມາເປັນເວລາສອງສາມປີ. ຂ້ອຍພໍໃຈຢູ່ສະເໝີ ແລະ ມີຄວາມສຸກກັບມັນ. ໃນການເຕົ້າໂຮມ, ອ້າຍເອື້ອຍນ້ອງທຸກຄົນມັກອະທິຖານ ແລະ ຮ້ອງເພງສັນເສີນເພື່ອສັນລະເສີນພຣະເຈົ້າ. ທຸກຄົນໄດ້ຮັບການດົນໃຈຈົນນ້ຳຕາໄຫຼໂດຍຄຳອະທິຖານ ແລະ ເພງສັນເສີນ. ບາງຄັ້ງສິ່ງຕ່າງໆກໍກະຕຸ້ນອາລົມ ແລະ ພວກເຮົາທຸກຄົນກໍຮ້ອນ ແລະ ເຫື່ອອອກ. ອ້າຍເອື້ອຍນ້ອງຮ້ອງ ແລະ ເຕັ້ນ. ມັນຊ່າງເປັນຊີວິດຄຣິສຕະຈັກທີ່ອຸດົມສົມບູນ, ມີສີສັນ ແລະ ມັນມ່ວນຊື່ນຫຼາຍ. ມັນຮວບຮວມພາລະກິດຂອງພຣະວິນຍານບໍລິສຸດແທ້ໆ! ຫຼັງຈາກນັ້ນ, ພວກເຮົາກໍກິນ ແລະ ດື່ມພຣະທຳຂອງພຣະເຈົ້າ ແລະ ພວກເຮົາຮູ້ສຶກວ່າພຣະທຳຂອງພຣະເຈົ້າເວົ້າກົງກັບຫົວໃຈຂອງພວກເຮົາ. ທຸກຄົນກະຕືລືລົ້ນແທ້ໆທຸກຄັ້ງທີ່ພວກເຂົາໂອ້ລົມກັນ”. ສອງສາມປີຂອງຊີວິດຄຣິສຕະຈັກປະເພດນີ້ແມ່ນມ່ວນຊື່ນຫຼາຍສໍາລັບທຸກຄົນ, ແຕ່ແມ່ນຫຍັງຈະເກີດຂຶ້ນ? ແທ້ຈິງແລ້ວ ເກືອບຈະບໍ່ມີໃຜເຂົ້າສູ່ຄວາມເປັນຈິງແຫ່ງຄວາມຈິງ ແລະ ເກືອບບໍ່ມີໃຜທີ່ສາມາດບັນຍາຍປະສົບການຂອງພວກເຂົາເພື່ອເປັນພະຍານໃຫ້ແກ່ພຣະເຈົ້າ. ພວກເຂົາມີພະລັງງານຫຼາຍສຳລັບການອ່ານພຣະທຳຂອງພຣະເຈົ້າ, ການຮ້ອງເພງ ແລະ ການຟ້ອນ, ແຕ່ເມື່ອຮອດເວລາໂອ້ລົມຄວາມຈິງ, ບາງຄົນກໍເລີ່ມບໍ່ສົນໃຈ. ບໍ່ມີໃຜເວົ້າເຖິງປະສົບການຂອງພວກເຂົາກ່ຽວກັບການກາຍເປັນຄົນສັດຊື່; ບໍ່ມີໃຜແຍກແຍະຕົນເອງ ແລະ ບໍ່ມີໃຜເປີດເຜີຍອຸປະຕິໄສທີ່ເສື່ອມຊາມຂອງພວກເຂົາເອງເພື່ອໃຫ້ຄົນອື່ນຮູ້ຈັກ ແລະ ໄຈ້ແຍກ, ເພື່ອຜົນປະໂຫຍດ ແລະ ການເສີມສ້າງຂອງພວກເຂົາ. ບໍ່ມີໃຜໂອ້ລົມກ່ຽວກັບປະສົບການຕົວຈ້ອງຂອງພວກເຂົາ ແລະ ຄຳພະຍານເພື່ອຖວາຍກຽດແດ່ພຣະເຈົ້າ. ຊີວິດຄຣິສຕະຈັກເປັນເວລາຫຼາຍປີໄດ້ເສຍເວລາໄປແບບນັ້ນ, ຮ້ອງເພງ ແລະ ຟ້ອນ, ຮູ້ສຶກມີຄວາມສຸກ, ເຕັມໄປດ້ວຍຄວາມມ່ວນຊື່ນ. ພວກເຈົ້າບອກເຮົາວ່າ: ຄວາມສຸກ ແລະ ຄວາມມ່ວນຊື່ນນີ້ມາຈາກໃສ? ເຮົາຈະເວົ້າວ່າມັນບໍ່ແມ່ນສິ່ງທີ່ພຣະເຈົ້າຕ້ອງການເຫັນ ຫຼື ສິ່ງທີ່ເຮັດໃຫ້ພຣະອົງພໍໃຈ, ເພາະສິ່ງທີ່ພຣະອົງຕ້ອງການເຫັນແມ່ນການປ່ຽນແປງໃນອຸປະນິໄສຊີວິດຂອງຜູ້ຄົນ ແລະ ຜູ້ຄົນດຳລົງຊີວິດຕາມຄວາມເປັນຈິງແຫ່ງຄວາມຈິງ. ພຣະເຈົ້າຕ້ອງການເຫັນຄວາມເປັນຈິງນີ້. ພຣະອົງບໍ່ໄດ້ຕ້ອງການໃຫ້ເຈົ້າກຳປື້ມເພງສັນລະເສີນ, ຮ້ອງເພງ ແລະ ຟ້ອນສັນລະເສີນພຣະອົງເມື່ອເຈົ້າຢູ່ໃນການເຕົ້າໂຮມ ຫຼື ຮູ້ສຶກກະຕືລືລົ້ນ, ນັ້ນບໍ່ແມ່ນສິ່ງທີ່ພຣະເຈົ້າຕ້ອງການເຫັນ. ກົງກັນຂ້າມ, ພຣະເຈົ້າໂສກເສົ້າ, ເຈັບປວດ ແລະ ກະວົນກະວາຍເມື່ອພຣະອົງເຫັນສິ່ງນີ້, ເພາະພຣະອົງໄດ້ກ່າວພຣະທຳເປັນພັນໆຄຳ, ແຕ່ບໍ່ມີແມ່ນແຕ່ຄົນດຽວທີ່ເດີນຕາມ ແລະ ໃຊ້ຊີວິດຕາມພຣະທຳເຫຼົ່ານັ້ນ. ນີ້ເປັນພຽງສິ່ງທີ່ເຮັດໃຫ້ພຣະເຈົ້າກັງວົນໃຈ. ເຈົ້າມັກຈະຮູ້ສຶກອີ່ມໃຈ ແລະ ພໍໃຈກັບຕົນເອງກັບຄວາມສະຫງົບສຸກ ແລະ ຄວາມສຸກເລັກນ້ອຍຈາກຊີວິດຄຣິສຕະຈັກຂອງເຈົ້າ. ເຈົ້າສັນລະເສີນພຣະເຈົ້າ ແລະ ໄດ້ຮັບຄວາມມ່ວນຊື່ນ, ຄວາມປອບໂຍນ ຫຼື ການຕື່ມເຕັມຝ່າຍວິນຍານບາງຢ່າງ ແລະ ຈາກນັ້ນກໍເຊື່ອວ່າເຈົ້າໄດ້ປະຕິບັດຄວາມເຊື່ອຂອງເຈົ້າເປັນຢ່າງດີ. ເຈົ້າຍຶດຕິດກັບພາບລວງຕາເຫຼົ່ານີ້, ຖືວ່າພວກມັນເປັນທຶນຮອນ, ເປັນຈຸດທີ່ໃຫຍ່ທີ່ສຸດຈາກຄວາມເຊື່ອຂອງເຈົ້າໃນພຣະເຈົ້າ ແລະ ຍອມຮັບພວກມັນແທນການປ່ຽນແປງອຸປະນິໄສຊີວິດຂອງເຈົ້າ ແລະ ການເຂົ້າສູ່ເສັ້ນທາງແຫ່ງຄວາມລອດພົ້ນ. ດ້ວຍວິທີນັ້ນ, ເຈົ້າຄິດວ່າບໍ່ຈຳເປັນຕ້ອງສະແຫວງຫາຄວາມຈິງ ຫຼື ສະແຫວງຫາການເປັນຄົນສັດຊື່. ບໍ່ຈຳເປັນຕ້ອງໄຕ່ຕອງຕົນເອງ ຫຼື ແຍກແຍະບັນຫາຂອງເຈົ້າ ຫຼື້ ປະຕິບັດຕາມ ແລະ ປະສົບກັບພຣະທຳຂອງພຣະເຈົ້າ. ຕອນນີ້ ນີ້ກຳລັງເຂົ້າສູ່ເຂດແດນອັນຕະລາຍ. ຖ້າຜູ້ຄົນສືບຕໍ່ເຮັດແບບນີ້; ເມື່ອພາລະກິດຂອງພຣະເຈົ້າໃກ້ເຂົ້າມາ, ຖ້າພວກເຂົາຍັງບໍ່ໄດ້ເປັນຄົນສັດຊື່ ຫຼື ຈັດການເຮັດໜ້າທີ່ຂອງພວກເຂົາໃຫ້ດີພໍ; ຖ້າພວກເຂົາຍັງບໍ່ໄດ້ບັນລຸການຍອມອ່ອນນ້ອມຢ່າງແທ້ຈິງຕໍ່ພຣະເຈົ້າ ແລະ ຍັງສາມາດຖືກນຳພາຢ່າງຜິດທ ແລະ ຖືກຄວບຄຸມໂດຍຜູ້ຕໍ່ຕ້ານພຣະຄຣິດ; ຖ້າພວກເຂົາບໍ່ໄດ້ຫຼຸດພົ້ນຈາກອິດທິພົນຂອງຊາຕານ; ຖ້າພວກເຂົາບໍ່ໄດ້ບັນລຸຂໍ້ກຳນົດເຫຼົ່ານີ້ທີ່ພຣະເຈົ້າມອບໃຫ້ແກ່ພວກເຂົາ, ແລ້ວພວກເຂົາກໍບໍ່ແມ່ນຄົນທີ່ພຣະເຈົ້າຈະຊ່ວຍໃຫ້ລອດພົ້ນ. ນີ້ແມ່ນເຫດຜົນທີ່ພຣະເຈົ້າເປັນຫ່ວງ.

ຜູ້ຄົນກະຕືລືລົ້ນແທ້ໆຢູ່ສະເໝີເມື່ອພວກເຂົາມີຄວາມເຊື່ອໃໝ່. ໂດຍສະເພາະເມື່ອພວກເຂົາໄດ້ຍິນພຣະເຈົ້າໂອ້ລົມຄວາມ, ພວກເຂົາຄິດວ່າ: “ຕອນນີ້ຂ້ອຍເຂົ້າໃຈຄວາມຈິງ. ຂ້ອຍໄດ້ພົບເສັ້ນທາງທີ່ແທ້ຈິງ. ຂ້ອຍມີຄວາມສຸກແທ້ໆ!” ທຸກໆມື້ຮູ້ສຶກມ່ວນຊື່ນຄືກັບການສະຫຼອງປີໃໝ່ ຫຼື້ ງານດອງ; ທຸກໆມື້ພວກເຂົາຫວັງວ່າຈະມີໃຜຜູ້ໜຶ່ງທີ່ເປັນເຈົ້າພາບການເຕົ້າໂຮມ ຫຼື ການໂອ້ລົມ. ແຕ່ຫຼັງຈາກສອງສາມປີ, ບາງຄົນສູນເສຍຄວາມກະຕືລືລົ້ນຂອງພວກເຂົາສໍາລັບຊີວິດຄຣິສຕະຈັກ ແລະ ສູນເສຍຄວາມກະຕືລືລົ້ນຂອງພວກເຂົາສໍາລັບການເຊື່ອໃນພຣະເຈົ້າເຊັ່ນດຽວກັນ. ເປັນຫຍັງຈຶ່ງເປັນແບບນັ້ນ? ກໍຍ້ອນວ່າພວກເຂົາມີຄວາມເຂົ້າໃຈທີ່ຜິວເຜີນ, ເປັນທິດສະດີເທົ່ານັ້ນກ່ຽວກັບພຣະທຳຂອງພຣະເຈົ້າ ແລະ ຄວາມຈິງ. ພວກເຂົາບໍ່ໄດ້ເຂົ້າສູ່ພຣະທຳຂອງພຣະເຈົ້າຢ່າງແທ້ຈິງ ຫຼື ປະສົບກັບຄວາມເປັນຈິງຂອງພຣະທຳເຫຼົ່ານັ້ນເປັນການສ່ວນຕົວ. ດັ່ງທີ່ພຣະເຈົ້າກ່າວ, ຫຼາຍຄົນເບິ່ງອາຫານທີ່ແຊບຊ້ອຍໃນງານລ້ຽງ, ແຕ່ພວກເຂົາສ່ວນຫຼາຍແມ່ນພຽງແຕ່ມາເບິ່ງ. ພວກເຂົາບໍ່ໄດ້ຈັບເອົາອາຫານອັນແຊບນົວທີ່ພຣະເຈົ້າປະທານໃຫ້ ແລະ ກິນມັນ, ຊິມມັນ ແລະ ໃຊ້ມັນເພື່ອເສີມກຳລັງຮ່າງກາຍຂອງພວກເຂົາ. ນີ້ແມ່ນສິ່ງທີ່ພຣະເຈົ້າລັງກຽດ ແລະ ສິ່ງທີ່ພຣະອົງເປັນຫ່ວງ. ນີ້ບໍ່ແມ່ນປະເພດຂອງສະພາວະທີ່ພວກເຈົ້າຢູ່ເມື່ອບໍ່ດົນມານີ້ບໍ? (ແມ່ນ). ເຮົາໂອ້ລົມກັບພວກເຈົ້າທັງໝົດເລື້ອຍໆເພື່ອຊ່ວຍພວກເຈົ້າ. ສິ່ງທີ່ເຮັດໃຫ້ເຮົາເປັນຫ່ວງທີ່ສຸດກໍຄື, ຫຼັງຈາກທີ່ໄດ້ຟັງຄຳເທດສະໜາເຫຼົ່ານີ້ ແລະ ບັນລຸຄວາມຕ້ອງການຝ່າຍວິນຍານຂອງພວກເຈົ້າ, ພວກເຈົ້າຈະບໍ່ເຮັດຫຍັງເພື່ອປະຕິບັດພວກມັນ ແລະ ຈະບໍ່ຄິດຫຍັງເຖິງພວກມັນ. ເຊິ່ງໃນກໍລະນີດັ່ງກ່າວ, ສິ່ງທີ່ເຮົ້າໄດ້ເວົ້າກໍຈະໄຮ້ປະໂຫຍດ. ບໍ່ວ່າຄົນໆໜຶ່ງມີຄວາມສາມາດຮູບແບບໃດກໍຕາມ, ເຈົ້າຈະສາມາດບອກໄດ້ວ່າພວກເຂົາເປັນຄົນທີ່ຮັກຄວາມຈິງຫຼັງຈາກທີ່ມີຄວາມເຊື່ອໄດ້ສອງ ຫຼື ສາມປີ ຫຼື ບໍ່. ຖ້າພວກເຂົາເປັນຄົນທີ່ຮັກຄວາມຈິງ, ແລ້ວບໍ່ໄວກໍຊ້າ ພວກເຂົາຈະສະແຫວງຫາມັນ; ຖ້າພວກເຂົາບໍ່ແມ່ນຄົນທີ່ຮັກຄວາມຈິງ, ພວກເຂົາຈະຢູ່ໄດ້ບໍ່ດົນ ແລະ ຈະຖືກເປີດໂປງ ແລະ ຖືກຂັບໄລ່. ຄວາມຈິງແລ້ວ ພວກເຈົ້າເປັນຄົນທີ່ຮັກຄວາມຈິງບໍ? ພວກເຈົ້າເຕັມໃຈທີ່ຈະເປັນຄົນສັດຊື່ບໍ? ໃນອະນາຄົດ, ພວກເຈົ້າຈະສາມາດປ່ຽນແປງໄດ້ບໍ? ພວກເຈົ້າຈະດຳເນີນການສິ່ງນີ້ເປັນການສ່ວນຕົວໄດ້ຫຼາຍປານໃດຫຼັງຈາກການໂອ້ລົມນີ້? ສິ່ງນີ້ຈະສ້າງຜົນຮັບໃນຕົວພວກເຈົ້າໄດ້ຫຼາຍປານໃດແທ້? ທັງໝົດນັ້ນບໍ່ເປັນທີ່ຮູ້ຈັກ; ມັນຈະຖືກເປີດເຜີຍໃນທີ່ສຸດ. ມັນບໍ່ກ່ຽວກັບວ່າຄົນໆໜຶ່ງກະຕືລືລົ້ນສ່ຳໃດ ຫຼື ພວກເຂົາສາມາດແບກຮັບການທົນທຸກໄດ້ຫຼາຍສ່ຳໃດເມື່ອພວກເຂົາມີຄວາມເຊື່ອໃໝ່. ສິ່ງສຳຄັນແມ່ນພວກເຂົາຮັກຄວາມຈິງ ຫຼື ບໍ່ ແລະ ພວກເຂົາສາມາດຍອມຮັບຄວາມຈິງໄດ້ ຫຼື ບໍ່. ມີພຽງຄົນທີ່ຮກຄວາມຈິງເທົ່ານັ້ນທີ່ຈະຄຸ່ນຄິດຫຼັງຈາກທີ່ໄດ້ຍິນຄຳເທດສະໜາ. ມີພຽງພວກເຂົາເທົ່ານັ້ນທີ່ຈະໄຕ່ຕອງວ່າຈະນຳພຣະທຳຂອງພຣະເຈົ້າໄປປະຕິບັດແນວໃດ, ຈະປະສົບກັບພວກມັນແນວໃດ, ຈະນຳໃຊ້ພວກມັນໃນຊີວິດປະຈຳວັນຂອງພວກເຂົາແນວໃດ ແລະ ຈະດຳລົງຊີວິດຕາມຄວາມເປັນຈິງແຫ່ງຄວາມຈິງໃນພຣະທຳຂອງພຣະເຈົ້າເພື່ອກາຍເປັນຄົນທີ່ຍອມຕໍ່ພຣະເຈົ້າຢ່າງແທ້ຈິງໄດ້ແນວໃດ. ນັ້ນຄືເຫດຜົນວ່າເປັນຫຍັງໃນທີ່ສຸດແລ້ວ ຄົນທີ່ຮັກຄວາມຈິງຈະໄດ້ຮັບຄວາມຈິງ. ຄົນທີ່ບໍ່ຮັກຄວາມຈິງອາດຈະຍອມຮັບເສັ້ນທາງທີ່ແທ້ຈິງ; ພວກເຂົາອາດເຕົ້າໂຮມກັນ ແລະ ຟັງຄຳເທດສະໜາທຸກໆມື້ ແລະ ຮຽນຮູ້ຫຼັກຄຳສອນບາງຢ່າງ, ແຕ່ໃນຕອນທີ່ພວກເຂົາຜະເຊີນກັບຄວາມລຳບາກ ຫຼື ການທົດລອງ, ພວກເຂົາກໍຄິດລົບ ແລະ ອ່ອນແອ ແລະ ອາດເຖິງກັບປະຖິ້ມຄວາມເຊື່ອຂອງພວກເຂົາ. ໃນຖານະຜູ້ເຊື່ອ, ບໍ່ວ່າເຈົ້າສາມາດເຂົ້າສູ່ຄວາມເປັນຈິງແຫ່ງຄວາມຈິງ ຫຼື ບໍ່ນັ້ນ ແມ່ນຂຶ້ນກັບທ່າທີຂອງເຈົ້າຕໍ່ຄວາມຈິງ ແລະ ແມ່ນຫຍັງຄືເປົ້າໝາຍການສະແຫວງຫາຂອງເຈົ້າ: ບໍ່ວ່າຈະເປັນການໄດ້ຮັບຄວາມຈິງມາເປັນຊີວິດຂອງເຈົ້າແທ້ໆ ຫຼື ບໍ່ກໍຕາມ. ບາງຄົນປະກອບຕົນເອງດ້ວຍຄວາມຈິງເພື່ອຊ່ວຍເຫຼືອຄົນອື່ນ, ເພື່ອຮັບໃຊ້ພຣະເຈົ້າ ຫຼື ເພື່ອນຳພາຄຣິສຕະຈັກໃຫ້ດີ. ນັ້ນດີພໍສົມຄວນ ແລະ ມັນໝາຍຄວາມວ່າຄົນເຫຼົ່ານັ້ນແບກຮັບພາລະບາງຢ່າງ. ແຕ່ຖ້າພວກເຂົາບໍ່ສຸມໃສ່ການເຂົ້າສູ່ຊີວິດຂອງພວກເຂົາເອງ ຫຼື ການປະຕິບັດຄວາມຈິງ ແລະ ຖ້າພວກເຂົາບໍ່ສະແຫວງຫາຄວາມຈິງເພື່ອແກ້ໄຂບັນຫາ, ແລ້ວພວກເຂົາຈະສາມາດເຂົ້າສູ່ຄວາມເປັນຈິງແຫ່ງຄວາມຈິງໄດ້ບໍ? ນັ້ນຄົງຈະເປັນໄປບໍ່ໄດ້. ພວກເຂົາຈະສາມາດຊ່ວຍເຫຼືອຄົນອື່ນໄດ້ແນວໃດຖ້າພວກເຂົາບໍ່ມີຄວາມເປັນຈິງແຫ່ງຄວາມຈິງ? ພວກເຂົາຈະສາມາດເຮັດວຽກຄຣິສຕະຈັກໃຫ້ອອກມາດີໄດ້ບໍ? ນັ້ນກໍຈະເປັນໄປບໍ່ໄດ້ເຊັ່ນດຽວກັນ. ມັນບໍ່ສຳຄັນວ່າເຈົ້າຟັງຄຳເທດສະໜາຫຼາຍສ່ຳໃດ ຫຼື ເຈົ້າໄດ້ເລືອກເສັ້ນທາງໃດ. ເຮົາຈະແບ່ງປັນທັດສະນະທີ່ຖືກຕ້ອງກັບພວກເຈົ້າ: ບໍ່ວ່າເຈົ້າເຮັດໜ້າທີ່ຫຍັງກໍຕາມ, ບໍ່ວ່າເຈົ້າເປັນຜູ້ນຳ ຫຼື ຜູ້ຕິດຕາມທົ່ວໄປ, ເຈົ້າຕ້ອງທຸ້ມເທດໃຫ້ກັບພຣະທຳຂອງພຣະເຈົ້າເປັນຫຼັກ. ເຈົ້າຕ້ອງອ່ານພວກມັນ ແລະ ຄິດຕຶກຕອງພວກມັນຢ່າງຈິງໃຈ. ກ່ອນອື່ນ, ເຈົ້າຕ້ອງໄດ້ຮັບຄວາມເຂົ້າໃຈກ່ຽວກັບຄວາມຈິງທັງໝົດທີ່ເຈົ້າຈຳເປັນຕ້ອງຮູ້ ແລະ ປະຕິບັດ; ຍຶດໝັ້ນໃນພວກມັນ ແລະ ປະຕິບັດພວກມັນດ້ວຍຕົນເອງ. ເຈົ້າຍັງບໍ່ໄດ້ຮັບຄວາມຈິງຈົນກວ່າເຈົ້າໄດ້ເຂົ້າໃຈມັນກ່ອນ ແລະ ເຂົ້າໃສ່ຄວາມເປັນຈິງຂອງຄວາມຈິງນັ້ນ. ຖ້າເຈົ້າອະທິບາຍຫຼັກຄຳສອນທີ່ເຈົ້າເຂົ້າໃຈກັບຄົນອື່ນຢູ່ສະເໝີ, ແຕ່ເຈົ້າບໍ່ສາມາດປະຕິບັດພວກມັນ ຫຼື ປະສົບກັບພວກມັນ, ແລ້ວນີ້ກໍແມ່ນຂໍ້ຜິດພາດ, ນີ້ແມ່ນຄວາມໂງ່ຈ້າ ແລະ ຄວາມບໍ່ຮູ້. ເຈົ້າຄວນປະຕິບັດ ແລະ ປະສົບພຣະທຳຂອງພຣະເຈົ້າຕາມຄວາມຈິງ, ຄ່ອຍໆເຂົ້າໃຈຄວາມຈິງຢ່າງຫຼວງຫຼາຍ. ແລ້ວເຈົ້າຈະມີຜົນຮັບທີ່ດີຂຶ້ນເລື້ອຍໆໃນໜ້າທີ່ຂອງເຈົ້າ ແລະ ມີປະສົບການ ແລະ ຄຳພະຍານຫຼາຍຢ່າງໃຫ້ແບ່ງປັນ. ດ້ວຍວິທີນີ້, ພຣະທຳຂອງພຣະເຈົ້າຈະກາຍເປັນຊີວິດຂອງເຈົ້າ. ເຈົ້າຈະແນ່ໃຈວ່າຈະເຮັດໜ້າທີ່ຂອງເຈົ້າໃຫ້ດີ ແລະ ເຈົ້າຍັງຈະສາມາດສຳເລັດການມອບໝາຍທີ່ພຣະເຈົ້າໄດ້ມອບໃຫ້ແກ່ເຈົ້າ. ຖ້າເຈົ້າຕ້ອງການໃຫ້ຄົນອື່ນຍຶດໝັ້ນໃນພຣະທຳເຫຼົ່ານີ້ຢູ່ສະເໝີ, ໃຊ້ພວກມັນກັບຄົນອື່ນ ຫຼື ໃຊ້ພວກມັນເປັນທຶນໃນວຽກຂອງເຈົ້າ, ແລ້ວເຈົ້າກໍຈະມີບັນຫາ. ໃນການເຮັດເຊັ່ນນີ້, ເຈົ້າກຳລັງຍ່າງເສັ້ນທາງດຽວກັບເປົາໂລແທ້ໆ. ເນື່ອງຈາກວ່ານີ້ແມ່ນທັດສະນະຂອງເຈົ້າ, ເຈົ້າຖືວ່າພຣະທຳເຫຼົ່ານີ້ເປັນຫຼັກຄຳສອນ, ເປັນທິດສະດີຢ່າງແນ່ນອນ ແລະ ເຈົ້າຕ້ອງການໃຊ້ທິດສະດີເຫຼົ່ານີ້ເພື່ອກ່າວຄຳປ່າໄສ ແລະ ເຮັດໃຫ້ວຽກສຳເລັດ. ນີ້ແມ່ນອັນຕະລາຍຫຼາຍ ນັ້ນກໍຄືນີ້ແມ່ນສິ່ງທີ່ຜູ້ນຳຈອມປອມ ແລະ ຜູ້ຕໍ່ຕ້ານພຣະຄຣິດເຮັດ. ຖ້າເຈົ້າທົບທວນສະພາວະຂອງເຈົ້າຕາມພຣະທຳຂອງພຣະເຈົ້າ, ກ່ອນອື່ນແມ່ນໄຕ່ຕອງ ແລະ ໄດ້ຮັບຄວາມເຂົ້າໃຈກ່ຽວກັບຕົນເອງ ແລະ ຈາກນັ້ນກໍນຳຄວາມຈິງໄປປະຕິບັດ, ເຈົ້າກໍຈະໄດ້ຮັບລາງວັນ ແລະ ເຂົ້າສູ່ຄວາມເປັນຈິງແຫ່ງຄວາມຈິງ. ມີແຕ່ເມື່ອນັ້ນ ເຈົ້າຈຶ່ງຈະມີຄຸນສົມບັດ ແລະ ມີວຸດທິພາວະທີ່ຈະເຮັດໜ້າທີ່ຂອງເຈົ້າໃຫ້ດີໄດ້. ຖ້າເຈົ້າບໍ່ມີປະສົບການຕົວຈິງກ່ຽວກັບພາລະກິດຂອງພຣະເຈົ້າ ແລະ ພຣທຳຂອງພຣະອົງ; ຖ້າເຈົ້າບໍ່ໄດ້ເຂົ້າສູ່ຊີວິດເລີຍ ແລະ ສາມາດທ່ອງແຕ່ຕົວອັກສອນ ແລະ ຫຼັກຄຳສອນເທົ່ານັ້ນ, ແລ້ວເຖິງແມ່ນວ່າເຈົ້າເຮັດວຽກ, ເຈົ້າກໍຈະເຮັດມັນຢ່າງຫຼັບຫູຫຼັບຕາ, ບໍ່ບັນລຸຫຍັງທີ່ເປັນຮູບປະທຳ. ໃນທີ່ສຸດ, ເຈົ້າກໍຈະກາຍເປັນຜູ້ນຳຈອມປອມ ແລະ ຜູ້ຕໍ່ຕ້ານພຣະຄຣິດ ແລະ ເຈົ້າຈະຖືກຂັບໄລ່ອອກ. ຖ້າເຈົ້າເຂົ້າໃຈແງ່ມຸມໜຶ່ງຂອງຄວາມຈິງ, ກ່ອນອື່ນເຈົ້າຄວນຍຶດໝັ້ນກັບມັນເພື່ອປຽບທຽບ ແລະປະຕິບັດມັນໃນຊີວິດຂອງເຈົ້າ, ເພື່ອໃຫ້ມັນກາຍເປັນຄວາມເປັນຈິງຂອງເຈົ້າ. ຫຼັງຈາກນັ້ນ ເຈົ້າຈະໄດ້ຮັບບາງສິ່ງ ແລະ ປ່ຽນແປງຢ່າງແນ່ນອນ. ຖ້າເຈົ້າຮູ້ສຶກວ່າພຣະທຳຂອງພຣະເຈົ້າດີ, ພວກມັນແມ່ນຄວາມຈິງ ແລະ ມີຄວາມເປັນຈິງ, ແຕ່ເຈົ້າບໍ່ຕຶກຕອງ ຫຼື ພະຍາຍາມເຂົ້າໃຈຄວາມຈິງໃນໃຈຂອງເຈົ້າ ຫຼື ບໍ່ປະຕິບັດ ແລະ ປະສົບກັບມັນໃນຊີວິດຈິງຂອງເຈົ້າ, ກົງກັນຂ້າມ ພຽງແຕ່ຂຽນມັນລົງໃນປຶ້ມບັນທຶກ ແລະ ຢຸດຢູ່ບ່ອນນັ້ນ, ເຈົ້າກໍຈະບໍ່ເຂົ້າໃຈ ຫຼື ໄດ້ຮັບຄວາມຈິງຈັກເທື່ອ. ເມື່ອເຈົ້າອື່ນພຣະທຳຂອງພຣະເຈົ້າ ຫຼື ໄດ້ຍິນຄຳເທດສະໜາ ແລະ ການໂອ້ລົມ, ເຈົ້າຕ້ອງໄຕ່ຕອງ ແລະ ຍຶດໝັ້ນກັບພວກມັນ, ເຊື່ອມໂຍພວກມັນກັບສະພາວະຂອງເຈົ້າເອງ ແລະ ໃຊ້ພວກມັນເພື່ອແກ້ໄຂບັນຫາຂອງເຈົ້າເອງ. ໂດຍການຈັດຕັ້ງປະຕິບັດພຣະຳໃນລັກສະນະນີ້ເທົ່ານັ້ນ ເຈົ້າຈຶ່ງສາມາດໄດ້ຮັບບາງສິ່ງຈາກພວກມັນໄດ້ຢ່າງແທ້ຈິງ. ນີ້ແມ່ນສິ່ງທີ່ເຈົ້າປະຕິບັດຫຼັງຈາກທີ່ພວກເຈົ້າໄດ້ຍິນຄຳເທດສະໜາບໍ? ຖ້າບໍ່ແມ່ນ, ພຣະເຈົ້າກໍບໍ່ໄດ້ຢູ່ໃນຊີວິດຂອງພວກເຈົ້າ ຫຼື ພຣະທຳຂອງພຣະອົງກໍບໍ່ໄດ້ຢູ່ ແລະ ເຈົ້າບໍ່ມີຄວາມເປັນຈິງໃນຄວາມເຊື່ອຂອງພວກເຈົ້າໃນພຣະອົງ. ພວກເຈົ້າດຳລົງຊີວິດຢູ່ຂ້າງນອກພຣະທຳຂອງພຣະເຈົ້າຄືກັບຜູ້ບໍ່ເຊື່ອ. ຜູ້ໃດໜຶ່ງທີ່ເຊື່ອໃນພຣະເຈົ້າ, ແຕ່ບໍ່ສາມາດນຳໃຊ້ພຣະທຳຂອງພຣະອົງໃນຊີວິດຈິງເພື່ອປະຕິບັດ ແລະ ປະສົບກັບພວກມັນ ບໍ່ເຊື່ອໃນພຣະເຈົ້າແທ້ໆ ນັ້ນກໍຄືພວກເຂົາເປັນຜູ້ບໍ່ເຊື່ອ. ຄົນທີ່ບໍ່ສາມາດປະຕິບັດຄວາມຈິງບໍ່ແມ່ນຄົນທີ່ເຊື່ອຟັງພຣະເຈົ້າ, ພວກເຂົາເປັນຄົນທີ່ກະບົດຕໍ່ພຣະອົງ ແລະ ຕໍ່ຕ້ານພຣະອົງ. ຖ້າບໍ່ນຳພຣະທຳຂອງພຣະເຈົ້າເຂົ້າສູ່ຊີວິດຈອງຂອງຄົນໆໜຶ່ງ, ພວກເຂົາບໍ່ມີທາງທີ່ຈະປະສົບກັບພາລະກິດຂອງພຣະເຈົ້າ. ແລ້ວຖ້າຄົນໆໜຶ່ງບໍ່ປະສົບກັບພຣະທຳຂອງພຣະເຈົ້າ ຫຼື ການພິພາກສາ ແລະ ການຂ້ຽນຕີຈາກພຣະທຳຂອງພຣະອົງໃນຊີວິດຈິງຂອງພວກເຂົາ, ພວກເຂົາກໍບໍ່ມີທາງໄດ້ຮັບຄວາມຈິງ. ພວກເຈົ້າເຂົ້າໃຈສິ່ງນີ້ບໍ? ຖ້າພວກເຈົ້າສາມາດເຂົ້າໃຈພຣະທຳເຫຼົ່ານີ້, ແລ້ວນັ້ນກໍຈະດີທີ່ສຸດ, ແຕ່ບໍ່ວ່າເຈົ້າເຂົ້າໃຈພວກມັນແນວໃດກໍຕາມ, ບໍ່ວ່າເຈົ້າເຂົ້າໃຈຫຼາຍສ່ຳໃດ, ສິ່ງທີ່ສຳຄັນທີ່ສຸດແມ່ນເຈົ້າຄວນນຳພຣະທຳຂອງພຣະເຈົ້າ ແລະ ຄວາມຈິງທີ່ເຈົ້າເຂົ້າໃຈເຂົ້າສູ່ຊີວິດຈິງຂອງເຈົ້າ ແລະ ປະຕິບັດພວກມັນຢູ່ທີ່ນັ້ນ. ນີ້ແມ່ນວິທີດຽວເພື່ອໃຫ້ເຈົ້າເຕີບໃຫຍ່ໃນວຸດທິພາວະ ແລະ ເພື່ອໃຫ້ອຸປະນິໄສຂອງເຈົ້າປ່ຽນແປງ.

ເມື່ອພຣະເຈົ້າກ່າວຄວາມຈິງ ຫຼື ວາງຂໍ້ຮຽກຮ້ອງຂອງພຣະອົງກັບຜູ້ຄົນ, ພຣະອົງຈະຊີ້ໃຫ້ເຫັນຫຼັກການ ແລະ ເສັ້ນທາງປະຕິບັດໃຫ້ພວກເຂົາຢູ່ສະເໝີ. ໃຫ້ເອົາການເປັນຄົນສັດຊື່ເປັນຕົວຢ່າງ, ຄືກັບທີ່ພວກເຮົາຫາກໍເວົ້າກັນວ່າ: ພຣະເຈົ້າໄດ້ມອບເສັ້ນທາງໃຫ້ຜູ້ຄົນ, ບອກພວກເຂົາວິທີການເປັນຄົນສັດຊື່ ແລະ ວິທີການປະຕິບັດຫຼັກການຂອງການເປັນຄົນສັດຊື່, ເພື່ອໃຫ້ພວກເຂົາໄປຖືກທາງ. ພຣະເຈົ້າກໍກ່າວວ່າ: “ຖ້າເຈົ້າບໍ່ເຕັມໃຈທີ່ຈະເປີດເຜີຍຄວາມລັບໃນໃຈຂອງເຈົ້າ ເຊິ່ງເປັນຄວາມຫຍຸ້ງຍາກຂອງເຈົ້າຕໍ່ໜ້າຄົນອື່ນໃຫ້ສະແຫວງຫາຫົນທາງແຫ່ງແສງສະຫວ່າງ, ເຮົາຂໍເວົ້າວ່າ ເຈົ້າແມ່ນຄົນທີ່ຈະບໍ່ໄດ້ຮັບຄວາມລອດພົ້ນຢ່າງງ່າຍດາຍ ແລະ ເປັນຜູ້ທີ່ຈະບໍ່ພົ້ນອອກຈາກຄວາມມືດຢ່າງງ່າຍດາຍ”. ຂໍ້ສະເໜີໃນທີ່ນີ້ກໍຄື ພຣະອົງຮຽກຮ້ອງໃຫ້ພວກເຮົາເອົາສິ່ງທີ່ພວກເຮົາຄິດວ່າເປັນຄວາມລັບ ຫຼື ສ່ວນຕົວ ແລະ ເປີດເຜີຍມັນ, ນຳສະເໜີມັນເພື່ອການແຍກແຍະ. ນີ້ແມ່ນສິ່ງທີ່ພວກເຈົ້າບໍ່ໄດ້ຄິດເຖິງ: ພວກເຈົ້າບໍ່ໄດ້ເຂົ້າໃຈ ຫຼື ຮູ້ວ່າພຣະເຈົ້າເວົ້າສິ່ງນີ້ເພື່ອໃຫ້ພວກເຈົ້າປະຕິບັດໃນທາງນີ້. ບາງຄັ້ງເຈົ້າກໍເຮັດຄວາມເຈດຕະນາທີ່ເຈົ້າເລ່, ຫຼອກລວງ ແລະ ດ້ວຍເຫດນັ້ນ ການກະທຳ ແລະ ເຈດຕະນາຂອງເຈົ້າຄວນໄດ້ຮັບການປ່ຽນແປງ. ບາງທີອາດບໍ່ມີໃຜຮັບຮູ້ທຳມະຊາດທີ່ເຈົ້າເລ່ ຫຼື ຫຼອກລວງໃນຄຳເວົ້າຂອງເຈົ້າ, ແຕ່ຢ່າຕົບຫຼັງຕົນເອງ. ເຈົ້າຄວນມາຢູ່ຕໍ່ໜ້າພຣະເຈົ້າ ແລະ ກວດສອບເບິ່ງຕົນເອງ ນັ້ນກໍຄື ເຈົ້າສາມາດຫຼອກລວງຜູ້ຄົນ, ແຕ່ເຈົ້າບໍ່ສາມາດຫຼອກລວງພຣະເຈົ້າ. ເຈົ້າຕ້ອງອະທິຖານ, ເປີດເຜີຍ ແລະ ແຍກແຍະເຈດຕະນາ ແລະ ວິທີການຂອງເຈົ້າ, ໄຕ່ຕອງເບິ່ງວ່າເຈດຕະນາເຫຼົ່ານີ້ຂອງເຈົ້າຈະເປັນທີ່ພໍໃຈພຣະເຈົ້າບໍ ຫຼື ພວກມັນຈະເປັນທີ່ກຽດຊັງຕໍ່ພຣະອົງ, ເຈົ້າສາມາດເປີດເຜີຍພວກມັນ ຫຼື ບໍ່, ພວກມັນເວົ້າເຖິງຍາກ ຫຼື ບໍ່ ແລະ ພວກມັນສອດຄ່ອງກັບຄວາມຈິງ ຫຼື ບໍ່. ດ້ວຍການແຍກແຍະ ແລະ ການວິເຄາະປະເພດນີ້ ເຈົ້າຈະຄົ້ນພົບວ່າ, ຄວາມຈິງແລ້ວ ເລື່ອງນີ້ບໍ່ສອດຄ່ອງກັບຄວາມຈິງ; ຍາກທີ່ຈະເປີດເຜີຍພຶດຕິກຳປະເພດນີ້ ແລະ ພຣະເຈົ້າກຽດຊັງມັນ. ຈາກນັ້ນ, ເຈົ້າກໍປ່ຽນແປງພຶດຕິກຳນີ້. ການໂອ້ລົມຂອງເຮົາເຮັດໃຫ້ພວກເຈົ້າຮູ້ສຶກແນວໃດ? ພວກເຈົ້າບາງຄົນອາດຈະຮູ້ສຶກກັງວົນໃຈ. ເຈົ້າຄິດວ່າ: “ການເຊື່ອໃນພຣະເຈົ້າແມ່ນຊັບຊ້ອນແທ້ໆ. ມັນຍາກພໍແລ້ວກວ່າຈະມາໄດ້ໃກປານນີ້, ຕອນນີ້ຂ້ອຍຕ້ອງເລີ່ມໃໝ່ທັງໝົດເລີຍບໍ?” ຄວາມເປັນຈິງກໍຄື, ຕອນນີ້ພຣະເຈົ້າໄດ້ສະເດັດມາ ແລະ ພຣະອົງໄດ້ເລີ່ມນຳພາມະນຸດຊາດເຂົ້າສູ່ຄວາມເປັນຈິງແຫ່ງຄວາມຈິງ. ສິ່ງນີ້ເປັນການເລີ່ມຕົ້ນໃນຖານະຜູ້ເຊື່ອ ແລະ ຖານະຄົນໆໜຶ່ງ. ຖ້າເຈົ້າຈະເຮັດການເລີ່ມຕົ້ນທີ່ດີ, ເຈົ້າຕ້ອງສ້າງພື້ນຖານທີ່ໝັ້ນຄົງໃນຄວາມເຊື່ອຂອງເຈົ້າ, ກ່ອນອື່ນໃຫ້ຮຽນຮູ້ຄວາມຈິງກ່ຽວກັບນິມິດ ແລະ ຄວາມໝາຍຂອງການຕິດຕາມພຣະເຈົ້າ ແລະ ຈາກນັ້ນກໍ່ສຸມໃສ່ການປະຕິບັດຄວາມຈິງ ແລະ ການເຮັດໜ້າທີ່ຂອງເຈົ້າໃຫ້ດີ. ດ້ວຍວິທີນີ້, ເຈົ້າສາມາດເຂົ້າສູ່ຄວາມເປັນຈິງແຫ່ງຄວາມຈິງໄດ້. ຖ້າເຈົ້າສຸມໃສ່ແຕ່ການເວົ້າເຖິງຕົວອັກສອນ ແລະ ຫຼັກຄຳສອນເທົ່ານັ້ນ ແລະ ສ້າງພື້ນຖານໂດຍອີງໃສ່ສິ່ງເຫຼົ່ານີ້, ນັ້ນກໍກາຍເປັນບັນຫາ. ມັນຄືກັບການສ້າງພື້ນຖານຂອງເຮືອນເທິງຂີ້ຊາຍ: ບໍ່ວ່າເຈົ້າສ້າງມັນສູງສ່ຳໃດກໍຕາມ, ມັນຈະຕົກຢູ່ໃນອັນຕະລາຍທີ່ຈະພັງທະລາຍລົງມາຢູ່ສະເໝີ ແລະ ມັນຈະບໍ່ຍືນຍົງ. ເຖິງຢ່າງໃດກໍຕາມ, ມີສິ່ງໜຶ່ງທີ່ໜ້າຊົມເຊີຍຕໍ່ພວກເຈົ້າໃນຈຸດນີ້, ເຊິ່ງແມ່ນວ່າພວກເຈົ້າສາມາດເຂົ້າໃຈສິ່ງທີ່ເຮົາໂອ້ລົມກັບພວກເຈົ້າ ແລະ ເຕັມໃຈທີ່ຈະຟັງມັນ. ນີ້ເປັນສິ່ງທີ່ດີ. ການສະແຫວງຫາຄວາມຈິງ ແລະ ການເຂົ້າສູ່ຄວາມເປັນຈິງແຫ່ງຄວາມຈິງເປັນສິ່ງທີ່ສຳຄັນຫຼາຍທີ່ສຸດ ແລະ ສ່ວນທີ່ເຫຼືອແມ່ນຮອງລົງມາ. ຕາບໃດທີ່ເຈົ້າຮູ້ຈັກສິ່ງນີ້, ມັນຈະບໍ່ຍາກທີ່ຈະໄປຖືກທາງໃນຄວາມເຊື່ອຂອງເຈົ້າ. ເພື່ອທີ່ຈະຍ່າງບົນເສັ້ນທາງຂອງການສະແຫວງຫາຄວາມຈິງ, ກ່ອນອື່ນເຈົ້າຕ້ອງຮູ້ຈັກຕົນເອງ, ເຈົ້າຕ້ອງຊັດເຈນວ່າເຈົ້າມີອຸປະນິໄສທີ່ເສື່ອມຊາມຫຍັງ ແລະ ແມ່ນຫຍັງຄືຂໍ້ບົກຜ່ອງຂອງເຈົ້າ. ແລ້ວເຈົ້າຈະເຂົ້າໃຈຄວາມສຳຄັນຂອງການປະກອບຕົວເຈົ້າເອງດ້ວຍຄວາມຈິງ ແລະ ເຈົ້າຈະສາມາດສະແຫວງຫາຄວາມຈິງເພື່ອແກ້ໄຂບັນຫາຂອງເຈົ້າໄດ້ໂດຍໄວ. ເວລາບໍ່ລໍຖ້າມະນຸດຄົນໃດ! ຫຼັງຈາກທີ່ເຈົ້າໄດ້ແກ້ໄຂບັນຫາຂອງເຈົ້າດ້ວຍການເຂົ້າສູ່ຊີວິດ ແລະ ເຈົ້າມີຄວາມເປັນຈິງແຫ່ງຄວາມຈິງ, ເຈົ້າຈະບໍ່ຮູ້ສຶກຢ້ານ. ຖ້າເຈົ້າໃຊ້ເວລາສອງສາມປີຫຼັງນີ້ໂດຍບໍ່ໄດ້ສະແຫວງຫາຄວາມຈິງ ແລະ ເມື່ອສິ່ງຕ່າງໆເກີດຂຶ້ນ, ເຈົ້າມີແນວໂນ້ມທີ່ຈະຮູ້ສຶກສັບສົນ ແລະ ເຈົ້າຍັງຢູ່ໃນສະພາວະການລໍຖ້າທີ່ເມີນເສີຍຊາ ຫຼື ເຈົ້າບໍ່ສາມາດໃຊ້ຄວາມຈິງເພື່ອແກ່ໄຂບັນຫາຂອງເຈົ້າ, ແຕ່ຍັງດຳລົງຊີວິດຕາມປັດຊະຍາຂອງໂລກ ແລະ ອຸປະນິໄສທີ່ເສື່ອມຊາມ, ແລ້ວຈະໜ້າສົງສານສ່ຳໃດ! ເມື່ອຮອດມື້ໄພພິບັດຄັ້ງໃຫຍ່ຫຼວງມາເຖິງ, ຖ້າເຈົ້າບໍ່ມີເສດສ່ວນຂອງຄວາມເປັນຈິງແຫ່ງຄວາມຈິງ, ເຈົ້າຈະເສຍໃຈທີ່ບໍ່ໄດ້ສະແຫວງຫາຄວາມຈິງ ຫຼື ເຮັດໜ້າທີ່ຂອງເຈົ້າໃຫ້ດີ, ບໍ່ໄດ້ຮັບຄວາມຈິງໃດໆເລີຍ. ເຈົ້າຈະຢູ່ໃນສະພາວະວິຕົກກັງວົນຕະຫຼອດເວລາ. ຕອນນີ້, ພຣະຍິນຍານຂອງພຣະວິນຍານບໍລິສຸດບໍ່ລໍຖ້າໃຜ. ໃນຊ່ວງສອງສາມປີທຳອິດຂອງຄວາມເຊື່ອຂອງພວກເຂົາ, ພຣະອົງມອບພຣະຄຸນ, ມອບຄວາມເມດຕາບາງຢ່າງໃຫ້ແກ່ຜູ້ຄົນ; ພຣະອົງໃຫ້ການຊ່ວຍເຫຼືອ ແລະ ການບຳລຸງລ້ຽງແຕ່ພວກເຂົາ. ຖ້າຜູ້ຄົນບໍ່ເຄີຍປ່ຽນແປງ ແລະ ບໍ່ເຄີຍເຂົ້າສູ່ຄວາມເປັນຈິງ, ແຕ່ພໍໃຈກັບຫຼັກຄຳສອນທີ່ພວກເຂົາຮູ້, ແລ້ວພວກເຂົາກໍຕົກຢູ່ໃນອັນຕະລາຍ. ພວກເຂົາໄດ້ພາດພາລະກິດຂອງພຣະວິນຍານບໍລິສຸດແລ້ວ ແລະ ໄດ້ພາດໂອກາດສຸດທ້າຍຕໍ່ຄວາມລອດພົ້ນຂອງພຣະເຈົ້າ ແລະ ຄວາມສົມບູນແບບຂອງມະນຸດຊາດ. ພວກເຂົາສາມາດຕົກລົງສູ່ໄພພິບັດ, ເຊັດນ້ຳຕາ ແລະ ກັດແຂ້ວຂອງພວກເຂົາເທົ່ານັ້ນ.

ເມື່ອເຈົ້າເລີ່ມຕົ້ນສ້າງພື້ນຖານໃນຄວາມເຊື່ອຂອງເຈົ້າຄັ້ງທຳອິດ, ພວກເຈົ້າຄວນວາງຕີນໃຫ້ແໜ້ນບົນເສັ້ນທາງຂອງການສະແຫວງຫາຄວາມຈິງ. ເຈົ້າຄວນຢູ່ໃນເສັ້ນເລີ່ມຕົ້ນສຳລັບການເຂົ້າສູ່ຄວາມເປັນຈິງແຫ່ງຄວາມຈິງ, ບໍ່ແມ່ນເສັ້ນເລີ່ມຕົ້ນຂອງການທ່ອງຕົວອັກສອນ ແລະ ຫຼັກຄຳສອນ. ເຈົ້າຄວນສຸມໃສ່ການເຂົ້າສູ່ຄວາມເປັນຈິງແຫ່ງຄວາມຈິງ, ການສະແຫວງຫາ ແລະ ການປະຕິບັດຄວາມຈິງໃນທຸກສິ່ງ, ການສາມາດນຳຄວາມຈິງໄປປະຕິບັດໃນທຸກສິ່ງ ແລະ ໃຊ້ມັນເປັນຕົວປຽບທຽບທຸກສິ່ງ. ເຈົ້າຕວນໄຕ່ຕອງວ່າຈະປະຕິບັດຄວາມຈິງແນວໃດ, ແມ່ນຫຍັງຄືຫຼັການປະຕິບັດ ແລະ ການປະຕິບັດຄວາມຈິງຮູບແບບໃດທີ່ຈະບັນລຸຂໍ້ກຳນົດຂອງພຣະເຈົ້າ ແລະ ເຮັດໃຫ້ພຣະເຈົ້າພໍໃຈ. ເຖິງຢ່າງໃດກໍຕາມ, ຜູ້ຄົນຊາດວຸດທິພາວະຫຼາຍເກີນໄປ. ພວກເຂົາຖາມກ່ຽວກັບສິ່ງທີ່ບໍ່ກ່ຽວຂ້ອງກັບການປະຕິບັດຄວາມຈິງຢູ່ສະເໝີ, ສິ່ງທີ່ບໍ່ກ່ຽວຂ້ອງກັບການຮູ້ຈັກຕົນເອງ ຫຼື ການເປັນຄົນສັດຊື່. ນັ້ນບໍ່ໜ້າສົມເພດບໍ? ນັ້ນບໍ່ໄດ້ສະແດງວ່າມີວຸດທິພາວະນ້ອຍບໍ? ບາງຄົນຍອມຮັບພາລະກິດຂັ້ນຕອນນີ້ຂອງພຣະເຈົ້າທັນທີທີ່ພຣະອົງເລີ່ມເຮັດມັນ ແລະ ໄດ້ເປັນຜູ້ເຊື່ອມາຈົນຮອດທຸກມື້ນີ້. ແຕ່ພວກເຂົາຍັງບໍ່ເຂົ້າໃຈວ່າຄວາມເປັນຈິງແຫ່ງຄວາມຈິງແມ່ນຫຍັງ ຫຼື ແມ່ນຫຍັງຄືການປະຕິບັດຄວາມຈິງ. ບາງຄົນເວົ້າວ່າ, “ຂ້ານ້ອຍໄດ້ປະຖິ້ມຄອບຄົວ ແລະ ອາຊີບຂອງຂ້ານ້ອຍເພື່ອຄວາມເຊື່ອຂອງຂ້ານ້ອຍ ແລະ ໄດ້ຜ່ານຜ່າມາພໍສົມຄວນ. ພຣະອົງສາມາດເວົ້າໄດ້ແນວໃດວ່າຂ້ານ້ອຍບໍ່ມີຄວາມເປັນຈິງແຫ່ງຄວາມຈິງໃດໆ? ຂ້ານ້ອຍໄດ້ປະຄອບຄົວຂອງຂ້ານ້ອຍໄວ້ເບື້ອງຫຼັງ, ນັ້ນບໍ່ແມ່ນຄວາມເປັນຈິງບໍ? ບໍ່ແມ່ນທັງໝົດນັ້ນເປັນການສະແດງເຖິງການນຳຄວາມຈິງໄປປະຕິບັດບໍ?” ໂດຍທາງພາຍນອກ, ເຈົ້າໄດ້ປະຖິ້ມໂລກທາງໂລກ ແລະ ໄດ້ປະຖິ້ມຄອບຄົວຂອງເຈົ້າເພື່ອເຊື່ອໃນພຣະເຈົ້າ. ແຕ່ນັ້ນໝາຍຄວາມວ່າເຈົ້າໄດ້ເຂົ້າສູ່ຄວາມເປັນຈິງແຫ່ງຄວາມຈິງບໍ? ມັນໝາຍຄວາມວ່າເຈົ້າເປັນຄົນສັດຊື່, ຄົນທີ່ຍອມຕໍ່ພຣະເຈົ້າບໍ? ມັນໝາຍຄວາມວ່າອຸປະນິໄສຂອງເຈົ້າໄດ້ຮັບການປ່ຽນແປງບໍ ຫຼື ວ່າເຈົ້າເປັນຄົນທີ່ມີຄວາມຈິງ ຫຼື ຄວາມເປັນມະນຸດບໍ? ແນ່ນອນວ່າບໍ່ແມ່ນ. ການກະທຳທາງພາຍນອກເຫຼົ່ານີ້ຂອງເຈົ້າອາດບິ່ງຄືວ່າດີລຳລັບຄົນອື່ນ, ແຕ່ພວກມັນບໍ່ໄດ້ໝາຍຄວາມວ່າເຈົ້າເຂົ້າສູ່ຄວາມເປັນຈິງແຫ່ງຄວາມຈິງ. ການເສຍສະຫຼະ ແລະ ການອຸທິດຕົນຂອງຜູ້ຄົນນັ້ນເຈືອປົນເກີນໄປ ແລະ ຜູ້ຄົນລ້ວນຖືກຄວບຄຸມໂດຍເຈດຕະນາທີ່ຈະໄດ້ຮັບພອນ ແລະ ພວກເຂົາບໍ່ໄດ້ຖືກຊຳລະໃຫ້ບໍລິສຸດຜ່ານການທົດລອງ ແລະ ການຫຼໍ່ຫຼອມ. ນັ້ນຄືເຫດຜົນທີ່ຫຼາຍຄົນຍັງເຮັດພໍເປັນພິທີໃນໜ້າທີ່ຂອງພວກເຂົາ ແລະ ບໍ່ມີຜົນຮັບຕົວຈິງໃດໆ; ພວກເຂົາເຖິງກັບຂັດຂວາງ, ລົບການ, ບັນທອນ ແລະ ກໍ່ໃຫ້ເກີດບັນຫາທຸກຮູບແບບແກ່ວຽກງານຂອງຄຣິສຕະຈັກ. ພວກເຂົາບໍ່ຄິດເຖິງການກັບໃຈ ແລະ ສືບຕໍ່ເຜີຍແຜ່ຄວາມຄິດລົບ, ເວົ້າຕົວະ ແລະ ບິດເບືອນຄວາມຈິເພື່ອໂຕ້ແຍ້ງກໍລະນີຂອງຕົນເອງ, ເຖິງແມ່ນວ່າຄຣິສຕະຈັກຈະຖືກກວາດລ້າງກໍຕາມ. ບາງຄົນເຊື່ອມາເປັນເວລາໜຶ່ງ ຫຼື ສອງທົດສະວັດ, ແຕ່ຍັງເຍາະເຍີ້ຍ ແລະ ເຮັດຄວາມຊົ່ວທຸກຮູບແບບ. ແລ້ວພວກເຂົາກໍຖືກກວາດລ້າງ ແລະ ຖືກຂັບໄລ່ໂດຍຄຣິສຕະຈັກ. ຄວາມຈິງທີ່ວ່າພວກເຂົາສາມາດເຮັດເຊັ່ນສິ່ງທີ່ໂຫດຮ້າຍຫຼາຍຢ່າງກໍເປັນຂໍ້ພິສູດທີ່ພຽງພໍແລ້ວວ່າພວກເຂົາມີບຸກຄະລິກທີ່ບໍ່ດີແຮງ, ພວກເຂົາຄົດໂກງ ແລະ ເຈົ້າເລ່ເກີນໄປ ແລະ ພວກເຂົາບໍ່ໄດ້ບໍ່ມີເລ່ຫຼ່ຽມ, ບໍ່ເຊື່ອຟັງ ຫຼື ຍອມອ່ອນນ້ອມເລີຍ. ນີ້ໍກໍຍ້ອນວ່າ ພວກເຂົາບໍ່ເຄີຍສົນໃຈການປະຕິບັດຄວາມຈິງ ແລະ ການເປັນຄົນສັດຊື່ຫຼາຍປານໃດ. ພວກເຂົາເຫັນຄວາມເຊື່ອໃນພຣະເຈົ້າເປັນເລື່ອງຂອງ: “ຕາບໃດທີ່ຂ້ອຍປະຖິ້ມຄອບຄົວຂອງຂ້ອຍ, ອຸທິດຕົນໃຫ້ແກ່ພຣະເຈົ້າ, ທົນທຸກ ແລະ ຈ່າຍລາຄາ, ພຣະເຈົ້າກໍຄວນລະນຶກເຖິງການກະທຳຂອງຂ້ອຍ ແລະ ຂ້ອຍຄວນໄດ້ຮັບຄວາມລອດພົ້ນຂອງພຣະອົງ”. ນີ້ເປັນພຽງຄວາມຄິດເພີ້ເຈີ້ ແລະ ເພີ້ຝັນ. ຖ້າເຈົ້າຕ້ອງການໄດ້ຮັບຄວາມລອດພົ້ນ ແລະ ມາຢູ່ຕໍ່ໜ້າພຣະເຈົ້າຢ່າງແທ້ຈິງ, ກ່ອນອື່ນເຈົ້າຕ້ອງມາຫາພຣະເຈົ້າເພື່ອສະແຫວງຫາວ່າ: “ໂອພຣະເຈົ້າ, ຂ້ານ້ອຍຄວນນຳຫຍັງໄປປະຕິບັດ? ແມ່ນຫຍັງຄືມາດຕະຖານຂອງພຣະອົງສຳລັບການຊ່ວຍຜູ້ຄົນໃຫ້ລອດພົ້ນ? ຄົນປະເພດໃດທີ່ພຣະອົງຊ່ວຍໃຫ້ລອດພົ້ນ?” ນີ້ແມ່ນສິ່ງທີ່ພວກເຮົາຄວນສະແຫວງຫາ ແລະ ຮູ້ຈັກເໜືອທຸກສິ່ງ. ສ້າງພື້ນຖານຂອງເຈົ້າບົນຄວາມຈິງ, ທຸ້ມເທໃຫ້ກັບຄວາມຈິງ ແລະ ໃຫ້ກັບຄວາມເປັນຈິງໃນທຸກສິ່ງ ແລະ ຈາກນັ້ນເຈົ້າຈະເປັນຄົນທີ່ມີພື້ນຖານ, ມີຊີວິດ. ຖ້າເຈົ້າສ້າງພື້ນຖານຂອງເຈົ້າບົນຕົວອັກສອນ ແລະ ຫຼັກຄຳສອນ, ບໍ່ເຄີຍເອົາຄວາມຈິງໃດໆໄປປະຕິບັດ ຫຼື ທຸ້ມເທໃຫ້ກັບຄວາມຈິງໃດໆ, ແລ້ວເຈົ້າຈະເປັນຄົນທີ່ບໍ່ເຄີຍມີຊີວິດ. ເມື່ອພວກເຮົາປະຕິບັດການເປັນຄົນສັດຊື່, ພວກເຂົາມີຊີວິດ, ຄວາມເປັນຈິງ ແລະ ແກ່ນແທ້ຂອງຄົນສັດຊື່. ແລ້ວພວກເຮົາກໍມີການປະຕິບັດ ແລະ ພຶດຕິກຳຂອງຄົນສັດຊື່ ແລະ ຢ່າງໜ້ອຍທີ່ສຸດ, ດ້ານທີ່ຊື່ສັດຂອງພວກເຮົາຈະເຮັດໃຫ້ພຣະເຈົ້າມີຄວາມສຸກ ແລະ ພຣະອົງຈະຮັບຮອງມັນ. ເຖິງຢ່າງໃດກໍຕາມ, ພວກເຮົາຍັງມັກສະແຫງການເວົ້າຕົວະ, ເລ່ຫຼ່ຽມ ແລະ ຄວາມຫຼອກລວງ ເຊິ່ງຈຳເປັນຕ້ອງຖືກຊຳລະລ້າງ. ນັ້ນຄືເຫດຜົນທີ່ພວກເຮົາຈຳເປັນຕ້ອງສະແຫວງຫາຕໍ່ໄປ ແລະ ບໍ່ຕິດຢູ່ໃນຮ່ອງ. ພຣະເຈົ້າກຳລັງຄອງຖ້າພວກເຮົາ, ມອບໂອກາດໃຫ້ພວກເຮົາ. ຖ້າເຈົ້າບໍ່ເຄີຍວາງແຜນທີ່ຈະເປັນຄົນສັດຊື່, ຖ້າເຈົ້າບໍ່ເຄີຍສະແຫວງຫາວິທີການເວົ້າຢ່າງກົງໄປກົງມາ ແລະ ເວົ້າຈາກໃຈ, ວິທີການເຮັດສິ່ງຕ່າງໆໂດຍປາສະຈາກການເຈືອປົນຂອງຄວາມເຈົ້າເລ່ ແລະ ຄວາມຫຼອກລວງ, ວິທີການປະພຶດຕົນຄືກັບຄົນສັດຊື່, ແລ້ວບໍ່ມີທາງທີ່ເຈົ້າຈະດຳລົງຊີວິດດ້ວຍຄວາມຄ້າຍຄືຄວາມຂອງມະນຸດທີ່ສັດຊື່ ຫຼື ເຂົ້າສູ່ຄວາມເປັນຈິງແຫ່ງຄວາມຈິງຂອງການເປັນຄົນສັດຊື່. ຖ້າເຈົ້າໄດ້ເຂົ້າສູ່ຄວາມເປັນຈິງຂອງຄວາມຈິງລັກສະນະໃດໜຶ່ງ, ເຈົ້າກໍໄດ້ຮັບຄວາມຈິງລັກສະນະນັ້ນ; ຖ້າເຈົ້າບໍ່ມີຄວາມເປັນຈິງນັ້ນ, ເຈົ້າກໍບໍ່ມີຊີວິດ ຫຼື ວຸດທິພາວະນັ້ນ. ເມື່ອຜະເຊີນໜ້າກັບການທົດລອງ ແລະ ການລໍ້ລວງ ຫຼື ເມື່ອເຈົ້າໄດ້ຮັບການໝອບໝາຍ, ຖ້າເຈົ້າບໍ່ມີຄວາມເປັນຈິງໃດເລີຍ, ເຈົ້າກໍຈະສະດຸດ ແລະ ເຮັດຜິດພາດໄດ້ງ່າຍ; ເຈົ້າຈະມີແນວໂນ້ມທີ່ຈະເຮັດຜິດໃຈ ແລະ ບໍ່ເຊື່ອຟັງພຣະເຈົ້າ. ເຈົ້າຈະບໍ່ສາມາດຊ່ວຍຕົວເຈົ້າເອງໄດ້. ຫຼາຍຄົນອາລະວາດໃນໜ້າທີ່ຂອງຕົນ, ປະຕິເສດທີ່ຈະຮັບເອົາຄຳແນະນຳ ແລະ ຍັງບໍ່ສາມາດແກ້ໄຂໄດ້, ຂັດຂວາງ ແລະ ລົບກວນວຽກງານຂອງຄຣິສຕະຈັກຢ່າງຮ້າຍແຮງ ແລະ ສ້າງຄວາມເສຍຫາຍແກ່ຜົນປະໂຫຍດໃນເຮືອນຂອງພຣະເຈົ້າຢ່າງຮ້າຍແຮງ. ຄົນເຫຼົ່ານີ້ໄດ້ຖືກກວາດລ້າງ ແລະ ຖືກຂັບໄລ່ອອກໃນທີ່ສຸດ ນັ້ນກໍຄືນີ້ແມ່ນຜົນຮັບທີ່ບໍ່ສາມາດຫຼີກລ້ຽງໄດ້. ແຕ່ຖ້າເມື່ອບໍ່ດົນມານີ້ເຈົ້າປະຕິບັດຄວາມຈິງເພື່ອເປັນຄົນສັດຊື່, ຄຳພະຍານປະສົບການຂອງເຈົ້າໃນຖານະຄົນສັດຊື່ກໍໄດ້ຮັບການຮັບຮອງໂດຍພຣະເຈົ້າ. ບໍ່ມີໃຜສາມາດເອົາສິ່ງນັ້ນໄປຈາກເຈົ້າໄດ້ ແລະ ບໍ່ມີໃຜສາມາດດຶງເຈົ້າອອກຈາກຄວາມເປັນຈິງນີ້, ຊີວິດນີ້ໄດ້. ບາງຄົນຖາມວ່າ “ຂ້ອຍໄດ້ເປັນຄົນຊື່ສັດມາດົນແລ້ວ. ຂ້ອຍສາມາດກັບໄປເປັນຄົນເຈົ້າເລ່ໄດ້ບໍ?” ຖ້າເຈົ້າໄດ້ປະຖິ້ມອຸປະນິໄສທີ່ເສື່ອມຊາມຂອງເຈົ້າ; ຖ້າເຈົ້າມີຄວາມເປັນຈິງແຫ່ງຄວາມຈິງຂອງການເປັນຄົນສັດຊື່; ຖ້າເຈົ້າດຳລົງຊີວິດຕາມຄວາມຄ້າຍມືມະນຸດ ແລະ ກຽດຊັງເລ່ຫຼ່ຽມ, ຄວາມຫຼອກລວງ ແລະ ໂລກຂອງຜູ້ບໍ່ເຊື່ອໃນໃຈຂອງເຈົ້າ, ເຈົ້າກໍຈະບໍ່ສາມາດກັບຄືນໄປຢູ່ພາຍໃຕ້ອິດທິພົນຂອງຊາຕານໄດ້. ນີ້ກໍຍ້ອນວ່າ ເຈົ້າສາມາດດຳລົງຊີວິດຕາມພຣະທຳຂອງພຣະເຈົ້າ; ເຈົ້າໄດ້ດຳລົງຊີວິດຢູ່ໃນແສງສະຫວ່າງແລ້ວ. ການປ່ຽນແປງຈາກຄົນເຈົ້າເລ່ສູ່ຄົນສັດຊື່ນັ້ນບໍ່ງ່າຍ. ການກັບຄືນໄປເປັນຄົນເຈົ້າເລ່ຈາກການເປັນຄົນສັດຊື່ທີ່ພຣະເຈົ້າປິຕິຍິນດີໃນນັ້ນແມ່ນເປັນໄປບໍ່ໄດ້ ແລະ ຍາກຍິ່ງກວ່າ. ບາງຄົນເວົ້າວ່າ: “ຂ້ອຍມີປະສົບການຫຼາຍປີຂອງການເປັນຄົນສັດຊື່. ຂ້ອຍເວົ້າຄວາມຈິງເກືອບຕະຫຼອດເວລາ ແລະ ຂ້ອຍຂ້ອນຂ້າງກົງໄປກົງມາ. ແຕ່ຂ້ອຍເວົ້າບາງສິ່ງທີ່ບໍ່ຈິງ, ທາງອ້ອມ ຫຼື ເຈົ້າເລ່ຢູ່ບ່ອນນີ້ ແລະ ບ່ອນນັ້ນ”. ນີ້ເປັນບັນຫາທີ່ແກ້ໄຂໄດ້ງ່າຍກວ່າຫຼາຍ. ຕາບໃດທີ່ເຈົ້າສຸມໃສ່ການສະແຫວງຫາຄວາມຈິງ ແລະ ມຸ້ງໝັ້ນເພື່ອຄວາມຈິງ, ບໍ່ຈຳເປັນຕ້ອງກັງວົນວ່າຈະບໍ່ສາມາດປ່ຽນແປງໄດ້ໃນອະນາຄົດ. ເຈົ້າຈະສືບຕໍ່ປັບປຸງຢ່າງແນ່ນອນ. ຄືກັບໃນພືດທີ່ປູກລົງໃນແຜ່ນດິນໂລກ, ຖ້າເຈົ້າຫົດນ້ຳມັນຕົງເວລາ ແລະ ໃຫ້ມັນຖືກແສງແດດທຸກວັນ, ເຈົ້າບໍ່ຈຳເປັນຕ້ອງເປັນກັງວົນວ່າມັນຈະອອກໝາກໃນພາຍຫຼັງ ຫຼື ບໍ່ ແລະ ແນ່ນອນວ່າຈະມີການເກັບກ່ຽວໃນລະດູໃບໄມ້ຫຼົ່ນ. ສິ່ງທີ່ເຈົ້າຄວນເປັນຫ່ວງຫຼາຍທີ່ສຸດໃນປັດຈຸບັນແມ່ນ: ພວກເຈົ້າເຄີຍມີການເຂົ້າສູ່ການເປັນຄົນສັດຊື່ບໍ? ເຈົ້າເວົ້າຕົວະໜ້ອຍລົງເລື້ອຍໆບໍ? ໂດຍລວມແລ້ວ ເຈົ້າສາມາດເວົ້າໄດ້ບໍວ່າຕອນນີ້ເຈົ້າເປັນຄົນສັດຊື່? ສິ່ງເຫຼົ່ານີ້ແມ່ນຄຳຖາມທີ່ສຳຄັນ. ຖ້າຄົນໃດໜຶ່ງເວົ້າວ່າ: “ຂ້ອຍຮູ້ວ່າຂ້ອຍເປັນຄົນຫຼອກລວງ, ແຕ່ຂ້ອຍບໍ່ເຄີຍປະຕິບັດການເປັນຄົນສັດຊື່”, ສະແດງວ່າເຈົ້າບໍ່ມີຄວາມເປັນຈິງໃດໆຂອງການເປັນຄົນສັດຊື່. ເຈົ້າຈຳເປັນຕ້ອງເຮັດວຽກໜັກ, ເພື່ອເອົາອອກມາແຍກແຍະທຸກແງ່ມຸມໃນຊີວິດຂອງເຈົ້າ, ພຶດຕິກຳຕ່າງໆຂອງເຈົ້າທັງໝົດ, ທຸກວິທີທາງທີ່ເຈົ້າປະຕິບັດຄວາມຫຼອກລວງ ແລະ ການປະຕິບັດຕໍ່ຄົນອື່ນຂອງເຈົ້າ. ກ່ອນທີ່ເຈົ້າແຍກແຍະສິ່ງເຫຼົ່ານີ້, ເຈົ້າອາດຮູ້ສຶກພໍໃຈກັບຕົນເອງຫຼາຍ, ພໍໃຈຫຼາຍທີ່ໄດ້ເຮັດສິ່ງທີ່ເຈົ້າເຮັດ. ແຕ່ຫຼັງຈາກທີ່ເຈົ້າແຍກແຍະພວກມັນໂດຍການສົມທຽບກັບພຣະທຳຂອງພຣະເຈົ້າ, ເຈົ້າຈະຕົກຕະລຶງ, “ຂ້ອຍບໍ່ຮູ້ເລີຍວ່າຕົນເອງຊົ່ວຮ້າຍ, ມຸ່ງຮ້າຍ ແລະ ຮ້າຍກາດຫຼາຍ!” ເຈົ້າຈະຄົ້ນພົບຕົວຕົນທີ່ແທ້ຈິງຂອງເຈົ້າ ແລະ ຮັບຮູ້ເຖິງຄວາມຍາກລຳບາກຂອງເຈົ້າ, ຂໍ້ບົກຜ່ອງຂອງເຈົ້າ ແລະ ຄວາມຫຼອກລວງຂອງເຈົ້າຢ່າງແທ້ຈິງ. ຖ້າເຈົ້າບໍ່ເຮັດການແຍກແຍະໃດໆ ແລະ ຄິດເຖິງຕົນເອງຕະຫຼອດໄປວ່າເປັນຄົນສັດຊື່, ເປັນຄົນທີ່ປາສະຈາກຄວາມເຈົ້າເລ່, ແຕ່ເຈົ້າຍັງເອີ້ນຕົນເອງວ່າເປັນຄົນຫຼອກລວງ, ແລ້ວເຈົ້າກໍຈະບໍ່ປ່ຽນແປງ. ຖ້າເຈົ້າບໍ່ຂຸດເຈດຕະນາທີ່ໜ້າລັງກຽດ, ຊົ່ວຮ້າຍໃນໃຈຂອງເຈົ້າອອກມາ, ແລ້ວເຈົ້າຈະເຫັນຄວາມຂີ້ຮ້າຍ ແລະ ຄວາມເສື່ອມຊາມຂອງເຈົ້າໄດ້ແນວໃດ? ຖ້າເຈົ້າບໍ່ໄຕ່ຕອງ ແລະ ແຍກແຍະສະພາວະທີ່ເສື່ອມຊາມຂອງເຈົ້າ, ເຈົ້າຈະເຫັນຄວາມຈິງທີ່ບໍວ່າເຈົ້າຖືກເຮັດໃຫ້ເສື່ອມຊາມຢ່າງເລິກເຊິ່ງສ່ຳໃດ? ຖ້າບໍ່ມີຄວາມເຂົ້າໃຈໃດໆກ່ຽວກັບອຸປະນິໄສທີ່ເສື່ອມຊາມຂອງເຈົ້າ, ເຈົ້າຈະບໍ່ຮູ້ວິທີສະແຫວງຫາຄວາມຈິງເພື່ອແກ້ໄຂບັນຫາຂອງເຈົ້າ; ເຈົ້າຈະບໍ່ຮູ້ວິທີສະແຫວງຫາຄວາມຈິງ ແລະ ເຂົ້າສູ່ຄວາມເປັນຈິງຕາຂໍ້ກຳນົດຂອງພຣະເຈົ້າ. ນັ້ນແມ່ນຄວາມໝາຍທີ່ແທ້ຈິງທີ່ຢູ່ເບື້ອງຫຼັງວະລີທີ່ວ່າ: “ເຈົ້າຈະບໍ່ມີຄວາມເປັນຈິງຈັກເທື່ອຖ້າເຈົ້າບໍ່ປະຕິບັດຄວາມຈິງ”.

ທຸກສິ່ງທີ່ພຣະເຈົ້າກ່າວຄືຄວາມຈິງ ນັ້ນກໍຄື ທຸກໆຄຳມີຄວາມເປັນຈິງແຫ່ງຄວາມຈິງ ແລະ ລ້ວນແລ້ວແຕ່ແມ່ນຄວາມເປັນຈິງຂອງສິ່ງທີ່ດີ. ຜູ້ພຽງແຕ່ຈຳເປັນຕ້ອງນຳພຣະທຳຂອງພຣະເຈົ້າເຂົ້າສູ່ຊີວິດປະຈຳວັນຂອງພວກເຂົາເພື່ອປະຕິບັດ ແລະ ເຂົ້າສູ່. ທຸກໆຄຳຈາກພຣະເຈົ້າຕັ້ງເປົ້າໄປສູ່ສິ່ງທີ່ມະນຸດຊາດຕ້ອງການ ແລະ ທຸກໆຄຳແມ່ນເພື່ອໃຫ້ຜູ້ຄົນສົມທຽບຕົນເອງ. ພວກມັນບໍ່ໄດ້ມີໄວ້ເພື່ອຖືກເບິ່ງຂ້າມໄປ ຫຼື ພວກມັນບໍ່ໄດ້ມີໄວ້ເພື່ອຕອບສະໜອງຄວາມຕ້ອງການຝ່າຍວິນຍານຂອງເຈົ້າ ຫຼື ບໍ່ແມ່ນເພື່ອໃຫ້ເຈົ້າໃຫ້ບໍລິການດ້ວຍປາກ ຫຼື ເພື່ອບັນລຸຄວາມຕ້ອງການຂອງເຈົ້າເພື່ອເວົ້າກ່ຽວກັບຕົວອັກສອນ ແລະ ຫຼັກຄຳສອນ. ພຣະທຳຂອງພຣະເຈົ້າທຸກຂໍ້ມີຄວາມເປັນຈິງແຫ່ງຄວາມຈິງ. ຖ້າເຈົ້າບໍ່ເອົາພຣະທຳຂອງພຣະເຈົ້າໄປປະຕິບັດ, ເຈົ້າຈະບໍ່ມີທາງໄດ້ເຂົ້າສູ່ຄວາມເປັນຈິງແຫ່ງຄວາມຈິງໄດ້ ນັ້ນກໍຄື ເຈົ້າຈະເປັນຄົນທີ່ບໍ່ມີຄວາມເຊື່ອມໂຍງກັບຄວາມເປັນຈິງຢູ່ສະເໝີ. ຖ້າເຈົ້າປະຕິບັດການເປັນຄົນສັດຊື່, ແລ້ວເຈົ້າກໍຈະມີຄວາມເປັນຈິງຂອງການເປັນຄົນສັດຊື່ ແລະ ເຈົ້າຈະສາມາດດຳລົງຊີວິດຕາມສະພາວະທີ່ແທ້ຈິງຂອງການເປັນຄົນສັດຊື່, ແທນທີ່ຈະພຽງແຕ່ທຳທ່າສະແດງຈອມປອມ. ເຈົ້າຍັງຈະສາມາດເຂົ້າໃຈວ່າຄົນແບບໃດທີ່ສັດຊື່ ແລະ ຄົນແບບໃດທີ່ບໍ່ສັດຊື່ ແລະ ເປັນຫຍັງພຣະເຈົ້າຈຶ່ງກຽດຊັງຄົນຫຼອກລວງ. ເຈົ້າຈະເຂົ້າໃຈຄວາມໝາຍຂອງການເປັນຄົນສັດຊື່ຢ່າງແທ້ຈິງ; ເຈົ້າຈະມີປະສົບການກັບສິ່ງທີ່ພຣະເຈົ້າຮູ້ສຶກ ເມື່ອພຣະອົງຮຽກຮ້ອງໃຫ້ຜູ້ຄົນເປັນຄົນສັດຊື່ ແລະ ເປັນຫຍັງພຣະອົງຈຶ່ງຮຽກຮ້ອງສິ່ງນັ້ນຈາກຜູ້ຄົນ. ເມື່ອເຈົ້າພົບວ່າເຈົ້າເຕັມໄປດ້ວຍຄວາມເຈົ້າເລ່, ເຈົ້າຈະຊັງຄວາມຫຼອກລວງ ແລະ ຄວາມຄົດໂກງຂອງເຈົ້າ. ເຈົ້າຈະຊັງວິທີການທີ່ເຈົ້າດຳລົງຊີວິດຕາມອຸປະນິໄສທີ່ຫຼອກລວງ, ຄົດໂກງຂອງເຈົ້າຢ່າງໄຮ້ຢາງອາຍ. ດັ່ງນັ້ນ ເຈົ້າຈະກະຕືລືລົ້ນທີ່ຈະປ່ຽນແປງ. ດ້ວຍວິທີນີ້, ເຈົ້າຮູ້ສຶກໄດ້ຫຼາຍຂື້ນເລື້ອຍວ່າ ການເປັນຄົນສັດຊື່ແມ່ນທາງດຽວທີ່ຈະດຳລົງຊີວິດຕາມຄວາມເປັນມະນຸດປົກກະຕິ ແລະ ດຳລົງຊີວິດທີ່ມີຄວາມໝາຍ. ເຈົ້າຈະຮູ້ສຶກວ່າ ການທີ່ພຣະເຈົ້າຮຽກຮ້ອງໃຫ້ຜູ້ຄົນສັດຊື່ແມ່ນມີຄວາມໝາຍຢ່າງບໍ່ໜ້າເຊື່ອ. ເຈົ້າຈະຮູ້ສຶກວ່າ ໂດຍການເຮັດແບບນີ້ເທົ່ານັ້ນ ເຈົ້າຈຶ່ງຈະສາມາດບັນລຸຄວາມປະສົງຂອງພຣະເຈົ້າ, ວ່າມີແຕ່ຄົນສັດຊື່ເທົ່ານັ້ນທີ່ຈະໄດ້ຮັບຄວາມລອດພົ້ນ ແລະ ສິ່ງທີ່ພຣະເຈົ້າກ່າວແມ່ນຖືກຕ້ອງທັງໝົດ! ພວກເຈົ້າບອກເຮົາວ່າ: ຂໍ້ຮຽກຮ້ອງຂອງພຣະເຈົ້າເພື່ອໃຫ້ຜູ້ຄົນເປັນຄົນສັດຊື່ນັ້ນມີຄວາມໝາຍບໍ? (ແມ່ນ, ມີ). ແລ້ວເລີ່ມແຕ່ນີ້ໄປ, ພວກເຈົ້າຄວນແຍກແຍະສ່ວນທີ່ຫຼອກລວງ ແລະ ຄົດໂກງຂອງພວກເຈົ້າ. ຫຼັງຈາກທີ່ເຈົ້າແຍກແຍະພວກມັນໄດ້ແລ້ວ, ເຈົ້າຈະຄົ້ນພົບວ່າມີເຈດຕະນາ, ເປົ້າໝາຍບາງຢ່າງ ແລະ ຄວາມຂີ້ຮ້າຍຂອງມະນຸດຢູ່ເບື້ອງຫຼັງທຸກສິ່ງທີ່ຫຼອກລວງ. ເຈົ້າຈະຄົ້ນພົບວ່າ ຄວາມຫຼອກລວງນີ້ເປີດເຜີຍຄວາມໂງ່ຈ້າ, ຄວາມເຫັນແກ່ຕົວ ແລະ ຄວາມໜ້າລັງກຽດຂອງຜູ້ຄົນ. ເມື່ອເຈົ້າຄົ້ນພົບສິ່ງນັ້ນ, ເຈົ້າຈະເຫັນໃບໜ້າທີ່ແທ້ຈິງຂອງເຈົ້າ ແລະ ເມື່ອເຈົ້າເຫັນໃບໜ້າທີ່ແທ້ຈິງຂອງເຈົ້າ, ເຈົ້າຈະກຽດຊັງຕົນເອງ. ເມື່ອເຈົ້າເລີ່ມກຽດຊັງຕົນເອງ, ເມື່ອເຈົ້າຮູ້ວ່າເຈົ້າເປັນຄົນແບບໃດແທ້ໆ, ແລ້ວເຈົ້າຍັງຈະໂອ້ອວດຕົນເອງຕໍ່ໄປອີກບໍ? ເຈົ້າຈະສືບຕໍ່ອວດອ້າງໃນທຸກດ້ານບໍ? ເຈົ້າຍັງຈະຕ້ອງການຄຳຊົມເຊີຍ ແລະ ການຍ້ອງຍໍຈາກຄົນອື່ນຢູ່ສະເໝີບໍ? ເຈົ້າຍັງຈະເວົ້າວ່າຄວາມຕ້ອງການຂອງພຣະເຈົ້າສູງເກີນໄປ, ວ່າບໍ່ມີຄວາມຈຳເປັນບໍ? ເຈົ້າຈະບໍ່ເຮັດໂຕແບບນັ້ນ ແລະ ເຈົ້າຈະບໍ່ເວົ້າສິ່ງດັ່ງກ່າວ. ເຈົ້າຈະເຫັນດີກັບສິ່ງທີ່ພຣະເຈົ້າກ່າວ ແລະ ເວົ້າວ່າ “ອາແມນ”. ເຈົ້າຈະຖືກເຮັດໃຫ້ເຊື່ອໝັ້ນດ້ວຍໃຈ ແລະ ຄວາມຄິດຂອງເຈົ້າ ແລະ ດ້ວຍຕາຂອງເຈົ້າ. ເມື່ອສິ່ງນີ້ເກີດຂຶ້ນ, ມັນໝາຍຄວາມວ່າເຈົ້າໄດ້ເລີ່ມປະຕິບັດພຣະທຳຂອງພຣະເຈົ້າ, ເຈົ້າໄດ້ເຂົ້າສູ່ຄວາມເປັນຈິງແຫ່ງຄວາມຈິງ ແລະ ເຈົ້າໄດ້ເລີ່ມເຫັນຜົນຮັບ. ຍິ່ງເຈົ້າປະຕິບັດພຣະທຳຂອງພຣະເຈົ້າຫຼາຍສ່ຳໃດ, ເຈົ້າຍິ່ງຈະຮູ້ສຶກວ່າພວກມັນຖືກຕ້ອງ ແລະ ມີຄວາມຈຳເປັນຫຼາຍສ່ຳນັ້ນ. ຖ້າເຈົ້າບໍ່ໄດ້ນຳໄປປະຕິບັດ, ແຕ່ພຽງແຕ່ຈົ່ມວ່າ: “ໂອ, ຂ້ອຍບໍ່ສັດຊື່, ຂ້ອຍຫຼອກລວງ”, ແລ້ວເຈົ້າກໍສືບຕໍ່ຫຼອກລວງຕາມເຄີຍເມື່ອຜະເຊີນໜ້າກັບສະຖານະການໜຶ່ງ. ຕະຫຼອດເວລາ, ເຈົ້າຈະຄິດວ່ານັ້ນບໍ່ນັບວ່າເປັນຄວາມຫຼອກລວງ, ແຕ່ເປັນຄວາມສັດຊື່ ແລະ ນັ້ນແມ່ນວິທີການທີ່ເຈົ້າຜ່ານພົ້ນມັນໄປໄດ້. ຄັ້ງຕໍ່ໄປທີ່ບາງສິ່ງເກີດຂຶ້ນ, ເຈົ້າກໍຈະຫຼິ້ນເກມອີກຄັ້ງ. ເຈົ້າຈະບໍ່ກົງໄປກົງມາ ແລະ ຫຼອກລວງ ແລະ ບໍ່ເວົ້າຫຍັງນອກຈາກຄຳເວົ້າຕົວະ. ຫຼັງຈາກນັ້ນ, ເຈົ້າກໍສົງໄສວ່າ: “ຂ້ອຍຄົດໂກງ ແລະ ຫຼອກລວງອີກແລ້ວບໍ? ຂ້ອຍຕົວະອີກແລ້ວບໍ? ຂ້ອຍບໍ່ຄິດວ່ານັ້ນນັບວ່າເປັນການຫຼອກລວງ”. ເຈົ້າຈະມາຢູ່ຕໍ່ໜ້າພຣະເຈົ້າ ແລະ ອະທິຖານວ່າ: “ພຣະເຈົ້າ, ພຣະອົງເຫັນວ່າຂ້ານ້ອຍຫຼິ້ນເກມຢູ່ສະເໝີແນວໃດ, ຄົດໂກງ ແລະ ຫຼອກລວງ. ກາລຸນາໃຫ້ອະໄພຂ້ານ້ອຍ. ຄັ້ງຕໍ່ໄປຂ້ານ້ອຍຈະບໍ່ເປັນແບບນັ້ນ ແລະ ຖ້າຂ້ານ້ອຍເປັນ, ກາລຸນາລົງວິໄນຂ້ານ້ອຍດ້ວຍ”. ເຈົ້າເວົ້າເຖິງເລື່ອງນີ້ໂດຍບໍ່ຕັ້ງໃຈ, ເວົ້າບິດເບືອນ. ຄົນແບບໃດຈະເຮັດສິ່ງນີ້? ນີ້ແມ່ນຄົນທີ່ບໍ່ຮັກຄວາມຈິງ ແລະ ບໍ່ເຕັມໃຈທີ່ຈະນຳມັນໄປປະຕິບັດ. ເຈົ້າອາດໄດ້ຈ່າຍລາຄາເລັກນ້ອຍ ຫຼື ໃຊ້ບາງເວລາເພື່ອປະຕິບັດໜ້າທີ່ຂອງເຈົ້າ, ຮັບໃຊ້ພຣະເຈົ້າ ຫຼື ຟັງຄຳເທດສະໜາ. ເຈົ້າອາດຍັງໄດ້ເສຍສະຫຼະບາງຊົ່ວໂມງເຮັດວຽກ ແລະ ຫາເງິນໄດ້ໜ້ອຍລົງ. ແຕ່ຄວາມຈິງແລ້ວ, ເຈົ້າບໍ່ໄດ້ນຳຄວາມຈິງໄປປະຕິບັດແມ່ນແຕ່ໜ້ອຍດຽວ ແລະ ເຈົ້າບໍ່ໄດ້ຈິງກັງກັບເລື່ອງການປະຕິບັດຄວາມຈິງ. ເຈົ້າໄດ້ເຮັດພຽງຜິວເຜີນ ແລະ ເມີນເສີຍ, ບໍ່ເຄີຍຄິດຫຼາຍກ່ຽວກັບມັນ. ຖ້າເຈົ້າເຮັດພໍແລ້ວມືແລ້ວຕີນເມື່ອເຈົ້າປະຕິບັດຄວາມຈິງ, ນັ້ນພິສູດວ່າທ່າທີຂອງເຈົ້າຕໍ່ຄວາມຈິງບໍ່ແມ່ນທ່າທີຂອງຄວາມຮັກ. ເຈົ້າເປັນຄົນທີ່ບໍ່ເຕັມໃຈທີ່ຈະນຳຄວາມຈິງໄປປະຕິບັດ; ເຈົ້າຫ່າງເຫີນ ແລະ ເບື່ອໜ່າຍຄວາມຈິງ. ຄວາມເຊື່ອຂອງເຈົ້າຖືກປະຕິບັດເພື່ອໃຫ້ໄດ້ຮັບພອນ ແລະ ເຫດຜົນດຽວທີ່ເຈົ້າບໍ່ຍ່າງໜີຈາກພຣະເຈົ້າ ແມ່ນເພາະເຈົ້າຢ້ານຖືກລົງໂທດ. ດັ່ງນັ້ນ ເຈົ້າຈຶ່ງເຮັດພໍແລ້ວມືແລ້ວຕີນໃນຄວາມເຊື່ອຂອງເຈົ້າ, ສະແຫວງຫາເພື່ອເທດສອນພຣະທຳ ແລະ ຕົວອັກສອນຂອງຫຼັກຄຳສອນເພື່ອເຮັດໃຫ້ຕົນເອງເບິ່ງດີ, ຮຽນຮູ້ຄຳສັບຝ່າຍວິນຍານບາງຄຳ ແລະ ເພງສັນເສີນທີ່ເປັນທີ່ນິຍົມ, ຮຽນຮູ້ບົດກອນບາງບົດເພື່ອການໂອ້ລົມຄວາມຈິງ ແລະ ຄຳສັບທັນສະໄໝທີ່ກ່ຽວຂ້ອງກັບຄວາມເຊື່ອຂອງເຈົ້າ. ເຈົ້າປະດັບຕົນເອງຄືກັບຄົນຝ່າຍວິນຍານ, ຄິດວ່າເຈົ້າເປັນຄົນທີ່ສອດຄ່ອງກັບຄວາມປະສົງຂອງພຣະເຈົ້າ ແລະ ຄູ່ຄວນທີ່ຈະຖືກພຣະອົງໃຊ້. ເຈົ້າອີ່ມອົກອີ່ມໃຈ ແລະ ລືມຕົນເອງ. ເຈົ້າຖືກຄອບງຳ ແລະ ຖືກຫຼອກລວງໂດຍພາບລັກລະດັບຜິວເຜີນນີ້, ໂດຍພຶດຕິກຳທີ່ໜ້າຊື່ໃຈຄົດເຫຼົ່ານີ້. ເຈົ້າຖືກຫຼອກລວງໂດຍສິ່ງເຫຼົ່ານີ້ຈົນເຈົ້າຕາຍ ແລະ ເຖິງແມ່ນເຈົ້າຄິດວ່າເຈົ້າຈະຂຶ້ນສູ່ສະຫວັນ, ຄວາມຈິງແລ້ວເຈົ້າຈະລົງສູ່ນາຮົກ. ມີຄວາມໝາຍຫຍັງໃນຄວາມເຊື່ອປະເພດນັ້ນ? ບໍ່ມີຫຍັງທີ່ເປັນຈິງໃນສິ່ງທີ່ເອີ້ນວ່າ “ຄວາມເຊື່ອ” ຂອງເຈົ້າ. ຫຼາຍທີ່ສຸດກໍຄື ເຈົ້າໄດ້ຮັບຮູ້ວ່າມີພຣະເຈົ້າ, ແຕ່ເຈົ້າບໍ່ໄດ້ເຂົ້າໄປໃນຄວາມເປັນຈິງແຫ່ງຄວາມຈິງແມ່ນແຕ່ໜ້ອຍດຽວ. ດັ່ງນັ້ນ, ໃນທີ່ສຸດ ຜົນຮັບຂອງເຈົ້າກໍຈະຄືກັນກັບຂອງຜູ້ບໍ່ເຊື່ອ ນັ້ນກໍຄື ເຈົ້າຈະໄປສູ່ນາຮົກ ໂດຍບໍ່ມີຜົນຮັບທີ່ດີ. ພຣະເຈົ້າກໍກ່າວວ່າ: “ສິ່ງທີ່ເຮົາຂໍບໍ່ແມ່ນດອກໄມ້ທີ່ສົດໃສ ແລະ ຂຽວງາມ, ແຕ່ເປັນໝາກໄມ້ທີ່ອຸດົມສົມບູນທີ່ບໍ່ສູນເສຍຄວາມສຸກຂອງມັນ”. ບໍ່ວ່າເຈົ້າມີດອກໄມ້ຫຼາຍສ່ຳໃດ ພວກມັນງົດງາມສ່ຳໃດກໍຕາມ, ພຣະເຈົ້າກໍບໍ່ຕ້ອງການພວກມັນ. ເຊິ່ງເວົ້າໄດ້ວ່າ, ບໍ່ວ່າເຈົ້າເວົ້າດີສ່ຳໃດ ຫຼື ເຈົ້າປາກົດວ່າອຸທິດຕົນ, ປະກອບສ່ວນ ຫຼື ເສຍສະຫຼະຫຼາຍສ່ຳໃດກໍຕາມ, ນີ້ບໍ່ແມ່ນສິ່ງທີ່ພຣະເຈົ້າມີຄວາມສຸກນຳ. ພຣະເຈົ້າເບິ່ງພຽງແຕ່ວ່າ ແທ້ຈິງແລ້ວເຈົ້າເຂົ້າໃຈຄວາມຈິງ ແລະ ນຳໄປປະຕິບັດຫຼາຍສ່ຳໃດ, ເຈົ້າໄດ້ດຳລົງຊີວິດຕາມຄວາມເປັນຈິງແຫ່ງຄວາມຈິງໃນພຣະທຳຂອງພຣະເຈົ້າຫຼາຍສ່ຳໃດ, ມີການປ່ຽນແປງທີ່ແທ້ຈິງໃນອຸປະນິໄສຂອງເຈົ້າ ຫຼື ບໍ່, ເຈົ້າມີປະສົບການຕົວຈິງ ແລະ ຄຳພະຍານຫຼາຍສ່ຳໃດ, ເຈົ້າໄດ້ກະກຽມຄຸນງາມຄວາມດີຈັກຂໍ້, ເຈົ້າໄດ້ເຮັດຄວາມຄວາມປະສົງຂອງພຣະເຈົ້າຫຼາຍສ່ຳໃດ ແລະ ເຈົ້າໄດ້ປະຕິບັດໜ້າທີ່ຂອງເຈົ້າໄດ້ຕາມມາດຕະຖານ ຫຼື ບໍ່. ສິ່ງເຫຼົ່ານີ້ແມ່ນສິ່ງທີ່ພຣະເຈົ້າເບິ່ງ. ເມື່ອຜູ້ຄົນບໍ່ເຂົ້າໃຈພຣະເຈົ້າ ແລະ ບໍ່ຮູ້ຈັກຄວາມປະສົງຂອງພຣະອົງ, ພວກເຂົາກໍຕີຄວາມໝາຍມັນຜິດຢູຸ່ສະເໝີ ແລະ ນຳສະເໜີພຣະອົງດ້ວຍສິ່ງທີ່ຜິວເຜີນບາງຢ່າງເພື່ອເປັນເສັ້ນທາງສະສາງບັນຊີກັບພຣະອົງ. ພວກເຂົາເວົ້າວ່າ “ພຣະເຈົ້າ, ຂ້ານ້ອຍໄດ້ເປັນຜູ້ເຊື່ອມາໄດ້ຫຼາຍປີ. ຂ້ານ້ອຍໄດ້ເດີນທາງໄປທົ່ວທຸກບ່ອນ, ເທດສະໜາຂ່າວປະເສີດ ແລະ ເຮັດໃຫ້ຫຼາຍຄົນກັບໃຈເຊື່ອ. ຂ້ານ້ອຍສາມາດທ່ອງພຣະທຳຂອງພຣະອົງໄດ້ຫຼາຍຂໍ້ ແລະ ຮ້ອງເພງສັນເສີນໄດ້ສອງສາມເພງ. ເມື່ອບາງສິ່ງທີ່ໃຫຍ່ ຫຼື ບາງສິ່ງທີ່ຍາກເກີດຂຶ້ນ, ຂ້ານ້ອຍກໍຟ້າວອະທິຖານຢູ່ສະເໝີ ແລະ ຂ້ານ້ອຍອ່ານພຣະທຳຂອງພຣະອົງຢູ່ຕະຫຼອດເວລາ. ຂ້ານ້ອຍຈະບໍ່ປະຕິບັດຕາມຄວາມປະສົງຂອງພຣະອົງໄດ້ແນວໃດ?” ແລ້ວພຣະເຈົ້າຊົ່ງກ່າວກັບພວກເຂົາວ່າ: “ຕອນນີ້ເຈົ້າເປັນຄົນສັດຊື່ບໍ? ຄວາມຫຼອກລວງຂອງເຈົ້າໄດ້ປ່ຽນແປງບໍ? ເຈົ້າໄດ້ຈ່າຍລາຄາໃດໆເພື່ອກາຍເປັນຄົນສັດຊື່ບໍ? ເຈົ້າໄດ້ເຄີຍນຳສິ່ງຫຼອກລວງທັງໝົດທີ່ເຈົ້າເຮັດມາຕໍ່ໜ້າເຮົາ, ທຸກທາງທີ່ເຈົ້າສະແດງຄວາມຫຼອກລວງ ແລະ ເປີດເຜີຍພວກມັນບໍ? ເຈົ້າບໍ່ຊື່ສັດກັບເຮົາໜ້ອຍລົງບໍ? ເຈົ້າຮັບຮູ້ບໍເມື່ອເຈົ້າກ່າວຄຳສາບານຈອມປອມ ຫຼື ຄຳສັນຍາທີ່ຫວ່າງເປົ່າກັບເຮົາ ຫຼື ເວົ້າສິ່ງທີ່ດີເພື່ອຫຼອກລວງເຮົາ? ເຈົ້າໄດ້ປ່ອຍວາງສິ່ງເຫຼົ່ານີ້ແລ້ວບໍ?” ເມື່ອເຈົ້າຄິດເບິ່ງສິ່ງນັ້ນ ແລະ ພົບວ່າເຈົ້າບໍ່ໄດ້ປ່ອຍວາງສິ່ງເຫຼົ່ານີ້ເລີຍ, ເຈົ້າຈະປະຫຼາດໃຈຫຼາຍ. ເຈົ້າຈະໄດ້ຮັບການແຈ້ງເຕືອນເຖິງຄວາມຈິງທີ່ວ່າ ເຈົ້າບໍ່ມີທາງທີ່ຈະຊຳລະບັນຊີຕໍ່ພຣະເຈົ້າໄດ້. ເຮົາເປີດໂປງສະພາວະທີ່ເສື່ອມຊາມຂອງພວກເຮົາເພື່ອອະນຸຍາດໃຫ້ພວກເຈົ້າຮູ້ຈັກຕົນເອງ; ເຮົາເວົ້າຫຼາຍປານນີ້ ກໍເພື່ອໃຫ້ພວກເຈົ້າສາມາດເອົາຄວາມຈິໄປປະຕິບັດ ແລະ ເຂົ້າສູ່ຄວາມເປັນຈິງ. ບໍ່ມີພຣະຄຳ, ບໍ່ມີການໂອ້ລົມ ຫຼື ຄວາມຈິງໃຫ້ຜູ້ຄົນທ່ອງໄປເລື້ອຍໆ, ພວກມັນຕ້ອງຖືກນຳໄປປະຕິບັດ. ເປັນຫຍັງພວກເຈົ້າຈຶ່ງຖືກບອກໃຫ້ຍອມຮັບຄວາມຈິງ ແລະ ນຳມັນໄປປະຕິບັດຢູ່ສະເໝີ? ກໍຍ້ອນວ່າ ມີພຽງຄວາມຈິງທີ່ສາມາດຊຳລະລ້າງຄວາມເສື່ອມຊາມຂອງພວກເຈົ້າ ແລະ ປ່ຽນແປງມຸມມອງຂອງພວກເຈົ້າກ່ຽວກັບຊີວິດ ແລະ ຄຸນຄ່າຂອງພວກເຈົ້າ ແລະ ມີພຽງຄວາມຈິງທີ່ສາມາດກາຍເປັນຊີວິດຂອງຄົນໆໜຶ່ງໄດ້. ເມື່ອເຈົ້າຍອມຮັບຄວາມຈິງ, ເຈົ້າຕ້ອງນຳມັນໄປປະຕິບັດເພື່ອໃຫ້ມັນກາຍເປັນຊີວິດຂອງເຈົ້າ. ຖ້າເຈົ້າເຊື່ອວ່າເຈົ້າເຂົ້າໃຈຄວາມຈິງ ແລະ ບໍ່ປະຕິບັດມັນ ແລະ ມັນບໍ່ໄດ້ກາຍເປັນຊີວິດຂອງເຈົ້າ, ແລ້ວເຈົ້າກໍບໍ່ສາມາດປ່ຽນແປງມັນໄດ້. ເນື່ອງຈາກວ່າເຈົ້າບໍ່ໄດ້ຍອມຮັບຄວາມຈິງ, ບໍ່ທີທາງທີ່ອຸປະນິໄສທີ່ເສື່ອມຊາມຂອງເຈົ້າຈະຖືກຊຳລະລ້າງ. ຖ້າເຈົ້າບໍ່ສາມາດປະຕິບັດຄວາມຈິງ, ເຈົ້າຈະບໍ່ປ່ຽນແປງ. ໃນທີ່ສຸດ, ຖ້າຄວາມຈິງບໍ່ຢັ່ງຮາກລົງໃນໃຈຂອງເຈົ້າ ແລະ ມັນບໍ່ໄດ້ກາຍເປັນຊີວິດຂອງເຈົ້າ, ແລ້ວເມື່ອຮອດເວລາຂອງເຈົ້າໃນຖານະຜູ້ເຊື່ອໃກ້ຈະຈົບລົງ, ຊະຕາກຳ ແລະ ຜົນຮັບຂອງເຈົ້າຈະຖືກຕັດສິນ. ໃນແສງສະຫວ່າງຂອງການໂອ້ລົມນີ້, ພວກເຈົ້າທຸກຄົນຮູ້ສຶກເຖິງຄວາມຮີບດ່ວນທີ່ຈະນຳຄວາມຈິງໄປປະຕິບັດບໍ? ຢ່າຖ້າຈົນຮອດສາມປີ, ຫ້າປີ ຫຼື ເກີນກວ່ານັ້ນ ແລະ ເມື່ອນັ້ນເອງຈຶ່ງເລີ່ມປະຕິບັດມັນ. ບໍ່ມີສິ່ງໃດທີ່ໄວເກີນໄປ ຫຼື ຊ້າເກີນໄປເມື່ອເວົ້າເຖິງການປະຕິບັດຄວາມຈິງ; ຖ້າເຈົ້າປະຕິບັດມັນໃນໄວໆນີ້, ເຈົ້າກໍຈະປ່ຽນແປງໃນໄວໆນີ້ ແລະ ຖ້າເຈົ້າປະຕິບັດມັນໃນພາຍຫຼັງ, ເຈົ້າກໍຈະປ່ຽນແປງໃນພາຍຫຼັງ. ຖ້າເຈົ້າພາດໂອກາດຂອງເຈົ້າຕໍ່ພາລະກິດຂອງພຣະວິນຍານບໍລິສຸດ ແລະ ການເຮັດໃຫ້ມະນຸດຊາດສົມບູນແບບຂອງພຣະເຈົ້າ, ເຈົ້າຈະຕົກຢູ່ໃນອັນຕະລາຍເມື່ອໄພພິບັດຄັ້ງໃຫຍ່ມາເຖິງ. ແລ້ວເມື່ອພາລະກິດຂອງພຣະເຈົ້າເພື່ອຊ່ວຍມະນຸດຊາດໃຫ້ລອດພົ້ນສິ້ນສຸດລົງ, ຈະບໍ່ມີໂອກາດໃດໆເຫຼືອຢູ່ອີກເລີຍ. ຖ້າຫຼັງຈາກທີ່ເຈົ້າສູນເສຍໂອກາດຂອງເຈົ້າ, ເຈົ້າຈະເວົ້າວ່າ: “ຂ້ອຍບໍ່ໄດ້ພະຍາຍາມໃນເມື່ອກ່ອນ, ແຕ່ຂ້ອຍຈະເລີ່ມປະຕິບັດມັນໃນຕອນນີ້”, ມັນຈະຊ້າເກີນໄປ ແລະ ຈະບໍ່ມີແນວໂນ້ມທີ່ເຈົ້າຈະຖືກພຣະເຈົ້າເຮັດໃຫ້ສົມບູນແບບ. ນັ້ນກໍຍ້ອນວ່າ ພຣະວິນຍານບໍລິສຸດຈະບໍ່ປະຕິບັດພາລະກິດອີກຕໍ່ໄປ ແລະ ຄວາມເຂົ້າໃຈຂອງເຈົ້າກ່ຽວກັບສິ່ງຕ່າງໆ, ຄວາມຈິງທັງໝົດກໍຈະຕື້ນຫຼາຍ. ມີສະຖານະການທຸກຮູບແບບເກີດຂຶ້ນໃນຕອນນີ້ ແລະ ຜ່ານການໂອ້ລົມຄວາມຈິງ, ຄວາມເຊື່ອຂອງເຈົ້າກໍເຕີບໃຫຍ່ຂຶ້ນ ແລະ ເຈົ້າມີແຮງຜັກດັນຫຼາຍຂຶ້ນທີ່ຈະຕິດຕາມພຣະເຈົ້າ. ຖ້າບໍ່ມີສະຖານະການໃດເປັນເປັນຊົ່ວໄລຍະໜຶ່ງ, ພວກເຈົ້າກໍຈະຄິດລົບ ແລະ ບໍ່ມີລະບຽບວິໄນ, ຍ່າງເລລ້ອນໄປໃກຈາກພຣະເຈົ້າຫຼາຍຂຶ້ນເລື້ອຍໆຢ່າງແນ່ນອນ. ເຈົ້າຈະເປັນຄືກັນກັບບັນດາຜູ້ທີ່ຢູ່ໃນໂລກສາສະໜາ, ພຽງແຕ່ສັງເກດເບິ່ງຮູບແບບການເຕົ້າໂຮມ ແລະ ພິທີກຳທາງສາສະໜາ, ໂດຍບໍ່ມີຄວາມເປັນຈິງແຫ່ງຄວາມຈິງຢ່າງສິ້ນເຊີງ. ແລ້ວຈະມີປະໂຫຍດຫຍັງທີ່ພວກເຈົ້າຈະຕີເອິກຂອງເຈົ້າ ແລະ ຄ່ຳຄວນ?

ບອກເຮົາເບິ່ງ, ມັນອິດເມື່ອຍບໍທີ່ຕ້ອງດຳລົງຊີວິດຢູ່ຄຽງຂ້າງຄົນຫຼອກລວງ? (ອິດເມື່ອຍ). ພວກເຂົາກໍອິດເມື່ອຍເຊັ່ນກັນບໍ? ຄວາມຈິງແລ້ວ, ພວກເຂົາກໍເມື່ອຍຄືກັນ, ແຕ່ພວກເຂົາບໍ່ຮູ້ສຶກເຖິງຄວາມອິດເມື່ອຍຂອງຕົນເອງ. ນີ້ກໍເພາະວ່າ ຄົນຫຼອກລວງ ແລະ ຄົນສັດຊື່ນັ້ນແຕກຕ່າງກັນ: ຄົນສັດຊື່ນັ້ນລຽບງ່າຍກວ່າ. ຄວາມຄິດຂອງພວກເຂົາບໍ່ໄດ້ຊັບຊ້ອນຫຼາຍ ແລະ ພວກເຂົາເວົ້າສິ່ງທີ່ພວກເຂົາຄິດ. ກົງກັນຂ້າມ, ຄົນຫຼອກລວງຕ້ອງເວົ້າໃນລັກສະນະກັບໄປວົນມາຢູ່ສະເໝີ. ພວກເຂົາບໍ່ເວົ້າຫຍັງໂດຍກົງ, ກົງກັນຂ້າມ, ພວກເຂົາຫຼິ້ນເກມທີ່ຫຼອກລວງຢູ່ສະເໝີ ແລະ ປົກປິດຄຳເວົ້າຕົວະຂອງພວກເຂົາ. ພວກເຂົາໃຊ້ຄວາມຄິດຂອງຕົນຢູ່ສະເໝີ, ຄິດຢູ່ສະເໝີ, ຢ້ານວ່າຖ້າພວກເຂົາປະໝາດເລິນເລີ້, ພວກເຂົ້າຈະປ່ອຍບາງສິ່ງຫຼຸດລອຍໄປ. ບາງຄົນຫຼິ້ນເກມຫຼອກລວງຈົນເຖິງຂອບເຂດໃດ? ບໍ່ວ່າພວກເຂົາປະຕິສຳພັນກັບໃຜກໍຕາມ, ພວກເຂົາກໍພະຍາຍາມເບິ່ງຢູ່ສະເໝີວ່າຜູ້ໃດຄິດໄລ່ຫຼາຍ, ຜູ້ໃດສະຫຼາດກວ່າ, ຜູ້ໃດຢູ່ເທິງ ແລະ ທ້າຍທີ່ສຸດແລ້ວ ຄວາມສາມາດໃນການແຂ່ງຂັນຂອງພວກເຂົາກໍກາຍເປັນໂລກປະສາດ. ກາງຄືນພວກເຂົານອນບໍ່ຫຼັບ, ແຕ່ພວກເຂົາບໍ່ຮູ້ສຶກເຈັບປວດ ແລະ ເຖິງກັບຄິດວ່ານີ້ເປັນເລື່ອງປົກກະຕິ. ແລ້ວພວກເຂົາບໍ່ໄດ້ກາຍເປັນມານຮ້າຍຜູ້ມີຊີວິດບໍ? ເມື່ອພຣະເຈົ້າຊ່ວຍຜູ້ຄົນໃຫ້ລອດພົ້ນ, ພຣະອົງອະນຸຍາດໃຫ້ພວກເຂົາກຳຈັດອິດທິພົນຂອງຊາຕານ ແລະ ອຸປະນິໄສທີ່ເສື່ອມຊາມຂອງພວກເຂົາ, ກາຍເປັນຄົນສັດຊື່ ແລະ ດຳລົງຊີວິດຕາມພຣະທຳຂອງພຣະອົງ. ການໃຊ້ຊີວິດແບບຄົນສັດຊື່ເປັນການປົດປ່ອຍ ແລະ ເປັນອິດສະຫຼະ ແລະ ເຈັບປວດໜ້ອຍລົງຫຼາຍ. ມັນແມ່ນຊີວິດທີ່ມີຄວາມສຸກທີ່ສຸດ. ຄົນສັດຊື່ນັ້ນລຽບງ່າຍກວ່າ. ພວກເຂົາເວົ້າສິ່ງທີ່ຢູ່ໃນໃຈຂອງພວກເຂົາ ແລະ ພວກເຂົາເວົ້າສິ່ງທີ່ພວກເຂົາກຳລັງຄິດຢູ່. ໃນຄຳເວົ້າ ແລະ ການກະທຳຂອງພວກເຂົາ, ພວກເຂົາເຮັດຕາມຈິດສຳນຶກຂອງພວກເຂົາ ແລະ ເຫດຜົນ. ພວກເຂົາເຕັມໃຈທີ່ຈະມຸ້ງໝັ້ນເພື່ອຄວາມຈິງ ແລະ ເມື່ອພວກເຂົາເຂົ້າໃຈມັນ, ພວກເຂົາກໍນຳມັນໄປປະຕິບັດ. ເມື່ອພວກເຂົາບໍ່ສາມາດບເບິ່ງທະລຸເລື່ອງໜຶ່ງໄດ້, ພວກເຂົາກໍເຕັມໃຈທີ່ຈະສະແຫວງຫາຄວາມຈິງ ແລະ ຈາກນັ້ນພວກເຂົາກໍເຮັດແມ່ນຫຍັງກໍຕາມທີ່ສອດຄ່ອງກັບມັນ. ພວກເຂົາສະແຫວງຄວາມປະສົງຂອງພຣະເຈົ້າທົ່ວທຸກບ່ອນ ແລະ ໃນທຸກສິ່ງ ແລະ ຈາກນັ້ນກໍເຮັດຕາມຄວາມປະສົງນັ້ນໃນການກະທຳຂອງພວກເຂົາ. ອາດມີໃນສອງສາມຂອບເຂດທີ່ພວກເຂົາໂງ່ ແລະ ຕ້ອງປະກອບຕົນເອງດ້ວຍຫຼັກການແຫ່ງຄວາມຈິງ ແລະ ສິ່ງນີ້ຮຽກຮ້ອງໃຫ້ພວກເຂົາເຕີບໃຫຍ່ຂຶ້ນຢ່າງຕໍ່ເນື່ອງ. ການມີປະສົບການໃນລັກສະນະນີ້ໝາຍຄວາມວ່າ ພວກເຂົາສາມາດເປັນຄົນສັດຊື່, ສະຫຼາດ ແລະ ສອດຄ່ອງກັບຄວາມປະສົງຂອງພຣະເຈົ້າຢ່າງສິ້ນເຊີງ. ແຕ່ຄົນຫຼອກລວງບໍ່ໄດ້ເປັນແບບນີ້. ພວກເຂົາດຳລົງຊີວິດຕາມອຸປະນິໄສຂອງຊາຕານ, ສະແດງໃຫ້ເຫັນຄວາມເສື່ອມຊາມຂອງຕົນ, ແຕ່ຢ້ານວ່າຄົນອື່ນອາດພົບເຫັນບາງສິ່ງເພື່ອໃຊ້ຕໍ່ຕ້ານພວກເຂົາໃນການທີ່ພວກເຂົາເຮັດເຊັ່ນນັ້ນ. ດັ່ງນັ້ນ, ພວກເຂົາຈຶ່ງໃຊ້ອຸບາຍທີ່ຄົດໂກງ ແລະ ຫຼອກລວງໃນການຕອບສະໜອງ. ພວກເຂົາຢ້ານເວລາທີ່ເມື່ອທຸກສິ່ງຈະຖືກເປີດເຜີຍ, ດັ່ງນັ້ນ ພວກເຂົາຈຶ່ງໃຊ້ທຸກວິທີທາງທີ່ພວກເຂົາສາມາດເຮັດໄດ້ເພື່ອແຕ່ງຄຳເວົ້າຕົວະ ແລະ ປົກປິດພວກມັນ ແລະ ເມື່ອມີຊ່ອງວ່າງປາກົດຂຶ້ນ, ພວກເຂົາກໍເວົ້າຕົວະຫຼາຍຂຶ້ນເພື່ອຕື່ມເຕັມຊ່ອງວ່າງນັ້ນ. ການຕົວະ ແລະ ການປົກປິດຄຳເວົ້າຕົວະຂອງພວກເຂົາຢູ່ສະເໝີ, ນັ້ນບໍ່ແມ່ນວິຖີຊີວິດທີ່ອິດເມື່ອຍບໍ? ພວກເຂົາໃຊ້ສະໝອງຄຸ້ນຄິດຢູ່ສະເໝີເພື່ອຄິດຄຳເວົ້າຕົວະຂຶ້ນມາ ແລະ ປົກປິດພວກມັນໄວ້. ມັນພຽງແຕ່ຫຍຸ້ງຍາກເກີນໄປ. ນັ້ນຄືເຫດຜົນທີ່ຄົນຫຼອກລວງ ເຊິ່ງໃຊ້ຊີວິດໄປແຕ່ລະມື້ເພື່ອຫາເລື່ອງຕົວະ ແລະ ປົກປິດພວກມັນຈື່ງມີຊີວິດທີ່ອິດເມື່ອຍ ແລະ ເຈັບປວດເຊັ່ນນີ້! ເຖິງຢ່າງໃດກໍຕາມ, ມັນແຕກຕ່າງກັນກັບຄົນສັດຊື່. ໃນຖານະຄົນສັດຊື່, ຄົນໆໜຶ່ງບໍ່ມີຫຍັງໃຫ້ດຳນຶງຫຼາຍເມື່ອຄົນໆນັ້ນເວົ້າ ແລະ ກະທຳ. ກໍລະນີສ່ວນໃຫຍ່ແລ້ວ, ຄົນສັດຊື່ສາມາດພຽງແຕ່ເວົ້າຕາມຄວາມຈິງ. ສະເພາະເມື່ອມີບາງສິ່ງພຶດເສດທີ່ແຕະຕ້ອງຜົນປະໂຫຍດຂອງພວກເຂົາເທົ່ານັ້ນທີ່ພວກເຂົາຕ້ອງໃຊ້ຄວາມຄິດຂອງພວກເຂົາໜັກຂຶ້ນເລັກນ້ອຍ ນັ້ນກໍຄື ພວກເຂົາອາດຕົວະເລັກນ້ອຍເພື່ອປົກປ້ອງຜົນປະໂຫຍດຂອງຄົນ, ຮັກສາຄວາມທະນົງຕົວ ແລະ ຄວາມພາກພູມໃຈຂອງພວກເຂົາ. ຄຳເວົ້າຕົວະປະເພດເຫຼົ່ານີ້ມີຂີດຈຳກັດ, ດັ່ງນັ້ນ ການເວົ້າ ແລະ ການກະທຳຈຶ່ງບໍ່ອິດເມື່ອຫຼາຍສຳລັບຄົນສັດຊື່. ເຈດຕະນາຂອງຄົນຫຼອກລວງນັ້ນຊັບຊ້ອນຫຼາຍກວ່າຂອງຄົນສັດຊື່. ການພິຈາລະນາຂອງພວກເຂົາມີຫຼາຍແງ່ມຸມເກີນໄປ: ພວກເຂົາຕ້ອງຄຳນຶງເຖິງກຽດສັກສີຂອງຕົນ, ຊື່່ສຽງ, ຜົນກຳໄລ ແລະ ສະຖານະຂອງຕົນ; ແລ້ວພວກເຂົາຕ້ອງປົກປ້ອງຜົນປະໂຫຍດຂອງຕົນ ນັ້ນກໍຄືທັງໝົດນີ້ ໂດຍບໍ່ປ່ອຍໃຫ້ຄົນອື່ນເຫັນຂໍ້ບົກຜ່ອງໃດໆ ຫຼື ປ່ອຍໃຫ້ເກມຫາຍໄປ, ດັ່ງນັ້ນພວກເຂົາຈຶ່ງຕ້ອງຄຸ້ນຄິດເພື່ອແຕ່ງເລື່ອງຂີ້ຕົວະຂຶ້ນມາ. ຍິ່ງໄປກວ່ານັ້ນ, ຄົນຫຼອກລວງມີຄວາມປາຖະໜາອັນໃຫຍ່ຫຼວງ ແລະ ເກີນຂອບເຂດ ແລະ ມີຄວາມຕ້ອງການຫຼາຍເກີນໄປ. ພວກເຂົາເຈົ້າຕ້ອງຄິດຫາວິທີເພື່ອບັນລຸເປົ້າໝາຍຂອງພວກເຂົາ, ດັ່ງນັ້ນພວກເຂົາຈຶ່ງຕ້ອງຕົວະ ແລະ ສໍ້ໂກງຕໍ່ໄປ ແລະ ເມື່ອພວກເຂົາເວົ້າຕົວະຫຼາຍຂຶ້ນ, ພວກເຂົາຈຳເປັນຕ້ອງປົກປິດຄຳຕົວະຫຼາຍກວ່າເກົ່າ. ນັ້ນຄືເຫດຜົນທີ່ຊີວິດຂອງຄົນຫຼອກລວງອິດເມື່ອຍ ແລະ ເຈັບປວດຫຼາຍກວ່າຂອງຂອງຄົນສັດຊື່. ບາງຄົນກໍຂ້ອນຂ້າງສັດຊື່. ຖ້າພວກເຂົາສາມາດສະແຫວງຫາຄວາມຈິງ, ໄຕ່ຕອງຕົນເອງກ່ຽວກັບຄຳເວົ້າຕົວະທີ່ພວກເຂົາໄດ້ເວົ້າ, ຮັບຮູ້ຄວາມເຈົ້າເລ່ທີ່ພວກເຂົາມີ, ບໍ່ວ່າແມ່ນຫຍັງກໍຕາມ, ໃຫ້ພິຈາລະນາເບິ່ງມັນຕາມພຣະທຳຂອງພຣະເຈົ້າເພື່ອແຍກແຍະ ແລະ ເຂົ້າໃຈມັນ ແລະ ສືບຕໍ່ປ່ຽນແປງມັນ, ຈາກນັ້ນພວກເຂົາກໍຈະສາມາດກຳຈັດການເວົ້າຕົວະ ແລະ ຄວາມເຈົ້າເລ່ຂອງພວກເຂົາອອກຈາກຕົນເອງໄດ້ພາຍໃນເວລາບໍ່ເກີນສອງສາມປີ. ແລ້ວພວກເຂົາກໍຈະກາຍເປັນຄົນທີ່ສັດຊື່ໂດຍພື້ນຖານ. ການດຳລົງຊີວິດແບບນີ້ ບໍ່ພຽງແຕ່ເຮັດໃຫ້ພວກເຂົາຫຼຸດພົ້ນຈາກຄວາມເຈັບປວດ ແລະ ຄວາມອິດເມື່ອຍຫຼາຍ, ມັນຍັງນຳເອົາຄວາມສະຫງົບສຸກ ແລະ ຄວາມສຸກມາໃຫ້ພວກເຂົາອີກດ້ວຍ. ໃນຫຼາຍໆເລື່ອງ, ພວກເຂົາຈະເປັນອິດສະຫຼະຈາກຂໍ້ຜູ້ມັດຂອງກຽດສັກສີ, ຜົນກຳໄລ, ສະຖານະ, ຄວາມທະນົງຕົວ ແລະ ຄວາມພາກພູມໃຈ ແລະ ຈະໃຊ້ຊີວິດທີ່ເສລີ ແລະ ເປັນອິດສະຫຼະໂດທໍາມະຊາດ. ເຖິງຢ່າງໃດກໍຕາມ, ຄົນຫຼອກລວງມີແຮງຈູງໃຈທີ່ແອບແຝງຢູ່ເບື້ອງຫຼັງຄຳເວົ້າ ແລະ ການກະທຳຂອງພວກເຂົາຢູ່ສະເໝີ. ພວກເຂົາປັ້ນແຕ່ງຄຳເວົ້າຕົວະທຸກຮູບແບບເພື່ອລໍ້ລວງ ແລະ ຫຼອກລວງຄົນອື່ນ ແລະ ທັນທີທີ່ພວກເຂົາຖືກເປີດໂປງ, ພວກເຂົາກໍຄິດຫາທາງປົກປິດຄຳເວົ້າຕົວະຂອງພວກເຂົາ. ເມື່ອທຸກທໍລະມານທາງນີ້ ແລະ ທາງນັ້ນ, ພວກເຂົາກໍຮູ້ສຶກວ່າຊີວິດຂອງພວກເຂົາກໍອິດເມື່ອຍເຊັ່ນກັນ. ມັນອິດເມື່ອຍພຽງພໍສຳລັບພວກເຂົາທີ່ຈະເວົ້າຕົວະຫຼາຍຢ່າງໃນທຸກສະຖານະການທີ່ພວກເຂົາຜະເຊີນ ແລະ ການທີ່ຕ້ອງປົກປິດຄຳເວົ້າຕົວະເຫຼົ່ານັ້ນກໍຍິ່ງອິດເມື່ອຍຫຼາຍຂຶ້ນໄປອີກ. ທຸກສິ່ງທີ່ພວກເຂົາເວົ້າແມ່ນມີເຈດຕະນາເມື່ອບັນລຸເປົ້າໝາຍ, ດັ່ງນັ້ນ ພວກເຂົາຈິ່ງໃຊ້ພະລັງງານທາງຈິດຫຼາຍກັບທຸກໆຄຳທີ່ພວກເຂົາເວົ້າ. ແລ້ວເມື່ອພວກເຂົາເວົ້າຈົບ, ພວກເຂົາກໍຢ້ານວ່າເຈົ້າເບິ່ງພວກເຂົາອອກ, ດັ່ງນັ້ນ ພວກເຂົາຍັງຕ້ອງຄຸ້ນຄິດເພື່ອເຊື່ອງຄຳເວົ້າຕົວຂອງພວກເຂົາ, ອະທິບາຍສິ່ງຕ່າງໆໃຫ້ເຈົ້າຟັງຢ່າງກະຕືລືລົ້ນ, ພະຍາຍາມເຮັດໃຫ້ເຈົ້າເຊື່ອວ່າພວກເຂົາບໍ່ໄດ້ກຳລັງເວົ້າຕົວະ ຫຼື ຫຼອກລວງເຈົ້າ, ວ່າພວກເຂົາເປັນຄົນດີ. ຄົນຫຼອກລວງເກັ່ງໃນການເຮັດສິ່ງເຫຼົ່ານີ້. ຖ້າຄົນຫຼອກລວງສອງຄົນຢູ່ຮ່ວມກັນ, ມີແນວໂນ້ມທີ່ຈະມີການວາງອຸບາຍ, ຂໍ້ຂັດແຍ່ງ ແລະ ແຜນການຮ້າຍ. ການຜິດຖຽງກັນຈະບໍ່ສິ້ນສຸດຈັກເທື່ອ, ສົ່ງຜົນໃຫ້ເກີດການກຽດຊັງກັນເລິກເຊິ່ງຂຶ້ນເລື້ອຍໆ ແລະ ພວກເຂົາຈະກາຍເປັນສັດຕູກັນ. ຖ້າເຈົ້າເປັນຄົນສັດຊື່ທີ່ຢູ່ກັບຄົນຫຼອກລວງ, ພຶດຕິກຳເຫຼົ່ານີ້ຈະເຮັດໃຫ້ເຈົ້າເຈັບປ່ວຍຢ່າງແນ່ນອນ. ຖ້າພວກເຂົາພຽງແຕ່ກະທຳແບບນັ້ນຢູ່ບ່ອນນີ້ ແລະ ບ່ອນນັ້ນ, ເຈົ້າຈະເວົ້າວ່າ ທຸກຄົນມີອຸປະນິໄສທີ່ເສື່ອມຊາມ ແລະ ສິ່ງດັ່ງກ່າງແມ່ນຍາກທີ່ຈະຫຼີກລ້ຽງໄດ້. ແຕ່ຖ້າພວກເຂົາກະທຳແບບນັ້ນຕະຫຼອດເວລາ, ເຈົ້າຈະປວດຮາກ ແລະ ກຽດຊັງວິທີການເຫຼົ່ານັ້ນເປັນພິເສດ; ເຈົ້າຈະກຽດຊັງດ້ານັ້ນຂອງພວກເຂົາ ແລະ ເຈດຕະນາທີ່ພວກເຂົາມີ. ເມື່ອເຈົ້າກຽດຊັງຫຼາຍ, ເຈົ້າຈະສາມາດດູຖູກ ແລະ ປະຕິເສດພວກເຂົາໄດ້. ນີ້ແມ່ນສິ່ງທີ່ປົກກະຕິຫຼາຍ. ພວກເຂົາບໍ່ສາມາດພົວພັນນຳໄດ້ ເວັ້ນເສຍແຕ່ວ່າພວກເຂົາຈະກັບໃຈ ແລະ ສະແດງໃຫ້ເຫັນການປ່ຽນແປງບາງຢ່າງ.

ພວກເຈົ້າວ່າແນໃດ, ຊີວິດສຳລັບຄົນຫຼອກລາງບໍ່ອິດເມື່ອຍບໍ? ພວກເຂົາໃຊ້ເວລາທັງໝົດຂອງພວກເຂົາໃນການເວົ້າຕົວະ, ແລ້ວກໍເວົ້າຕົວະຫຼຍຂຶ້ນເພື່ອປົກປິດພວກມັນ ແລະ ມີສ່ວນຮ່ວມໃນຄວາມເຈົ້າເລ່. ພວກເຂົານຳເອົາຄວາມອິດເມື່ອຍນີ້ມາສູ່ຕົນເອງ. ພວກເຂົາຮູ້ວ່າການດຳລົງຊີວິດແບບນີ້ນັ້ນອິດເມື່ອຍ, ແລ້ວເປັນຫຍັງພວກເຂົາຍັງຈະຕ້ອງການຫຼອກລວງ ແລະ ບໍ່ປາຖະໜາທີ່ຈະເປັນຄົນສັດຊື່? ພວກເຈົ້າເຄີຍຄິດກ່ຽວກັບຄຳຖາມນີ້ບໍ? ນີ້ຄືຜົນຕາມມາຂອງຄົນທີ່ຖືກຫຼອກລວງໂດຍທຳມະຊາດຊາຕານຂອງພວກເຂົາ; ມັນຢຸດພວກເຂົາຈາກການເຊົາດຳລົງຊີວິດແບບນີ້, ອຸປະນິໄສແບບນີ້. ຜູ້ຄົນທີ່ເຕັມໃຈຍອມຮັບການຖືກຫຼອກລວງແບບນີ້ ແລະ ດຳລົງຊີວິດໃນສິ່ງນີ້; ພວກເຂົາບໍ່ຕ້ອງການປະຕິບັດຄວາມຈິງ ແລະ ຍ່າງບົນເສັ້ນທາງແຫ່ງແສງສະຫວ່າງ. ເຈົ້າຄິດວ່າ ການດຳລົງຊີວິດແບບນີ້ນັ້ນອິດເມື່ອຍ ແລະ ການກະທຳໃນລັກສະນະນີ້ແມ່ນບໍ່ມີຄວາມຈຳເປັນ, ແຕ່ຄົນຫຼອກລວງຄິດວ່າມັນຈຳເປັນຢ່າງແນ່ນອນ. ພວກເຂົາຄິດວ່າການບໍ່ເຮັດເຊັ່ນນັ້ນຈະເຮັດໃຫ້ພວກເຂົາອັບອາຍ, ມັນຈະທຳລາຍພາບລັກຂອງພວກເຂົາ, ຊື່ສຽງຂອງພວກເຂົາ ແລະ ຜົນປະໂຫຍດຂອງພວກເຂົາເຊັ່ນກັນ ແລະ ພວກເຂົາຈະສູນເສຍຫຼາຍເກີນໄປ. ພວກເຂົາຫວງແຫນສິ່ງເຫຼົ່ານີ້, ພວກເຂົາຫວງແຜນພາບລັກຂອງຕົນເອງ, ຊື່ສຽງ ແລະ ສະຖານະຂອງຕົນເອງ. ນີ້ແມ່ນໃບໜ້າທີ່ແທ້ຈິງຂອງຄົນທີ່ບໍ່ຮັກຄວາມຈິງ. ເວົ້າສັ້ນໆກໍຄື ເມື່ອຜູ້ຄົນບໍ່ເຕັມໃຈທີ່ຈະສັດຊື່ ຫຼື ປະຕິບັດຄວາມຈິງ, ມັນເປັນຍ້ອນພວກເຂົາບໍ່ຮັກຄວາມຈິງ. ໃນຫົວໃຈຂອງພວກເຂົາ, ພວກເຂົາຫວງແຫນສິ່ງຕ່າງໆເຊັ່ນ ຊື່ສຽງ ແລະ ສະຖານະ, ພວກເຂົາມັກເຮັດຕາມກະແສທາງໂລກ ແລະ ດຳລົງຊີວິດຢູ່ພາຍໃຕ້ອິດທິພົນຂອງຊາຕານ. ນີ້ແມ່ນບັນຫາຂອງທຳມະຊາດຂອງພວກເຂົາ. ຕອນນີ້, ມີຄົນທີ່ໄດ້ເຊື່ອໃນພຣະເຈົ້າມາເປັນເວລາຫຼາຍປີ, ຄົນທີ່ໄດ້ຍິນຄຳເທດສະໜາຫຼາຍບົດ ແລະ ຮູ້ວ່າການເຊື່ອໃນພຣະເຈົ້ານັ້ນກ່ຽວກັບຫຍັງ. ແຕ່ພວກເຂົາຍັງບໍ່ປະຕິບັດຄວາມຈິງ ແລະ ບໍ່ໄດ້ປ່ຽນແປງເລີຍ, ເປັນຫຍັງຈຶ່ງເປັນແບບນີ້? ກໍຍ້ອນວ່າ ພວກເຂົາບໍ່ຮັກຄວາມຈິງ. ເຖິງແມ່ນວ່າພວກເຂົາເຂົ້າໃຈເລັກນ້ອຍກ່ຽວກັບຄວາມຈິງ, ພວກເຂົາກໍຍັງບໍ່ສາມາດປະຕິບັດມັນໄດ້. ສຳລັບຄົນເຊັ່ນນັ້ນ, ບໍ່ວ່າພວກເຂົາເຊື່ອໃນພຣະເຈົ້າມາຫຼາຍປີກໍຕາມ, ມັນກໍຈະບໍ່ມີປະໂຫຍດຫຍັງ. ຄົນທີ່ບໍ່ຮັກຄວາມຈິງສາມາດຖືກຊ່ວຍໃຫ້ລອດພົ້ນໄດ້ບໍ? ມັນເປັນໄປບໍ່ໄດ້ຢ່າງແນ່ນອນ. ການບໍ່ຮັກຄວາມຈິງແມ່ນບັນຫາກັບຫົວໃຈຂອງຄົນໆໜຶ່ງ, ກັບທຳມະຊາດຂອງຄົນໆໜຶ່ງ. ມັນບໍ່ສາມາດແກ້ໄຂໄດ້. ບໍ່ວ່າຄົນໆໜຶ່ງຈະສາມາດຖືກຊ່ວຍໃຫ້ລອດພົ້ນໄດ້ໃນຄວາມເຊື່ອຂອງພວກເຂົາ ຫຼື ບໍ່ນັ້ນ ແມ່ນຂຶ້ນຢູ່ກັບວ່າພວກເຂົາຮັກຄວາມຈິງ ຫຼື ບໍ່. ມີພຽງແຕ່ຄົນທີ່ຮັກຄວາມຈິງເທົ່ານັ້ນທີ່ສາມາດຍອມຮັບຄວາມຈິງ; ມີພຽງແຕ່ພວກເຂົາເທົ່ານັ້ນທີ່ສາມາດຜ່ານຜ່າຄວາມລຳບາກ ແລະ ຈ່າຍລາຄາເພື່ອເຫັນແກ່ຄວາມຈິງ ແລະ ມີພຽງແຕ່ພວກເຂົາເທົ່ານັ້ນທີ່ສາມາດອະທິຖານຫາພຣະເຈົ້າ ແລະ ເພິ່ງພາພຣະອົງ. ມີພຽງພວກເຂົາທີ່ສາມາດສະແຫວງຫາຄວາຈິງ ແລະ ໄຕ່ຕອງ ແລະ ຮູ້ຈັກຕົນເອງຜ່ານປະສົບການຂອງພວກເຂົາ, ມີຄວາມກ້າຫານທີ່ຈະປະຖິ້ມເນື້ອໜັງ ແລະ ບັນລຸການປະຕິບັດຄວາມຈິງ ແລະ ການຍອມອ່ອນນ້ອມຕໍ່ພຣະເຈົ້າ. ມີພຽງແຕ່ຄົນທີ່ຮັກຄວາມຈິງເທົ່ານັ້ນທີ່ສາມາດສະແຫວງຫາມັນໃນທາງນີ້, ຍ່າງບົນເສັ້ນທາງແຫ່ງຄວາມລອດພົ້ນ ແລະ ໄດ້ຮັບການຮັບຮອງຈາກພຣະເຈົ້າ. ບໍ່ມີເສັ້ນທາງອື່ນນອກຈາກເສັ້ນທາງນີ້. ມັນຍາກຫຼາຍສຳລັບຄົນທີ່ບໍ່ຮັກຄວາມຈິງທີ່ຈະຍອມຮັບມັນໄດ້. ນີ້ກໍຍ້ອນວ່າ, ໂດທຳມະຊາດຂອງພວກເຂົາ, ພວກເຂົາເບື່ອໜ່າຍຄວາມຈິງ ແລະ ກຽດຊັງມັນ. ຖ້າພວກເຂົາຕ້ອງການເຊົາຕໍ່ຕ້ານພຣະເຈົ້າ ຫຼື ບໍ່ເຮັດຊົ່ວ, ມັນຈະຍາກຫຼາຍສຳລັບພວກເຂົາທີ່ຈະເຮັດເຊັ່ນນັ້ນ, ຍ້ອນພວກເຂົາເປັນຂອງຊາຕານ ແລະ ພວກເຂົາໄດ້ກາຍເປັນມານຮ້າຍ ແລະ ສັດຕູຂອງພຣະເຈົ້າແລ້ວ. ພຣະເຈົ້າຊ່ວຍມະນຸດຊາດໃຫ້ລອດພົ້ນ, ພຣະອົງບໍ່ໄດ້ຊ່ວຍມານຮ້ານ ຫຼື ຊາຕານໃຫ້ລອດພົ້ນ. ບາງຄົນຖາມຄຳຖາມຕ່າງໆເຊັ່ນ: “ຂ້ອຍເຂົ້າໃຈຄວາມຈິງແທ້ໆ. ຂ້ອຍພຽງແຕ່ບໍ່ສາມາດນຳໄປປະຕິບັດໄດ້. ຂ້ອຍຄວນເຮັດແນວໃດ?” ນີ້ແມ່ນຄົນທີ່ບໍ່ຮັກຄວາມຈິງ. ຖ້າຄົນໃດໜຶ່ງບໍ່ຮັກຄວາມຈິງ, ພວກເຂົາກໍບໍ່ສາມາດນຳມັນໄປປະຕິດບັດໄດ້ ເຖິງແມ່ນວ່າພວກເຂົາເຂົ້າໃຈມັນກໍຕາມ, ເພາະຢູ່ໃນໃຈ, ພວກເຂົາບໍ່ເຕັມໃຈທີ່ຈະເຮັດເຊັ່ນນັ້ນ ແລະ ພວກເຂົາບໍ່ມັກຄວາມຈິງ. ຄົນແບບນີ້ເກີນກວ່າຈະຊ່ວຍໃຫ້ລອດພົ້ນໄດ້. ບາງຄົນເວົ້າວ່າ: “ສຳລັບຂ້ອຍແລ້ວ, ມັນເບິ່ງຄືວ່າເຈົ້າສູນເສຍໄປຫຼາຍຢ່າງຈາກການເປັນຄົນສັດຊື່, ດັ່ງນັ້ນ ຂ້ອຍຈຶ່ບໍ່ຕ້ອງການເປັນໜຶ່ງໃນນັ້ນ. ຄົນຫຼອກລວງບໍ່ເຄີຍສູນເສຍ, ພວກເຂົາເຖິງກັບໄດ້ກຳໄລຈາການເອົາປຽບຄົນອື່ນ. ດັ່ງນັ້ນ, ຂ້ອຍຈະເປັນຄົນຫຼອກລວງດີກວ່າ. ຂ້ອຍບໍ່ເຕັມໃຈທີ່ຈະໃຫ້ຄົນອື່ນຮູ້ເລື່ອງສ່ວນຕົວຂອງຂ້ອຍ, ປ່ອຍໃຫ້ຄົນອື່ນຈັບໃຈຄວາມຂ້ອຍໄດ້ ຫຼື ເຂົ້າໃຈຂ້ອຍ. ຊະຕາກຳຂອງຂ້ອຍຄວນຢູ່ໃນມືຂອງຂ້ອຍເອງ”. ດ້ວຍທຸກວິທີທາງ, ແລ້ວມາລອງເບິ່ງນຳກັນ. ມາເບິ່ງກັນວ່າຜົນຮັບປະເພດໃດທີ່ເຈົ້າຈະໄດ້ຮັບ; ເບິ່ງກັນວ່າໃຜຈະໄດ້ນາຮົກ ແລະ ໃຜຈະຖືກລົງໂທດໃນທີ່ສຸດ.

ພວກເຈົ້າເຕັມໃຈທີ່ຈະສັດຊື່ບໍ? ພວກເຈົ້າວາງແຜນຈະເຮັດຫຍັງຫຼັງຈາກທີ່ໄດ້ຍິນການສົນທະນາເຫຼົ່ານີ້? ເຈົ້າຈະເລີ່ມດ້ວຍສິ່ງໃດກ່ອນ? (ຂ້ອຍຈະເລີ່ມໂດຍການບໍ່ຕົວະ). ນີ້ແມ່ນວິທີປະຕິບັດທີ່ຖືກຕ້ອງ, ແຕ່ການບໍ່ຕົວະບໍ່ແມ່ນເລື່ອງງ່າຍ. ເລື້ອຍໆມັກມີເຈດຕະນາທີ່ຢູ່ເບື້ອງຫຼັງຄຳເວົ້າຕົວະຂອງຜູ້ຄົນ, ແຕ່ຄຳເວົ້າຕົວະບາງອັນກໍບໍ່ມີເຈດຕະນາໃດໆທີ່ຢູ່ເບື້ອງຫຼັງພວກມັນ ຫຼື ພວກມັນບໍ່ໄດ້ຖືກວາງແຜນຢ່າງຈົງໃຈ. ກົງກັນຂ້າມ, ພວກມັນພຽງແຕ່ອອກມາໂດຍທຳມະຊາດ. ຄຳເວົ້າຕົວະດັ່ງກ່າວນັ້ນແກ້ໄຂໄດ້ງ່າຍ; ແມ່ນຄຳເວົ້າຕົວະທີ່ມີເຈດຕະນາຢູ່ເບື້ອງຫຼັງພວກມັນທີ່ແກ້ໄຂໄດ້ຍາກ. ນີ້ກໍຍ້ອນວ່າ ເຈດຕະນາເຫຼົ່ານີ້ມາຈາກທຳມະຊາດຂອງຄົນໆໜຶ່ງ ແລະ ເປັນຕົວແທນໃຫ້ແກ່ຄວາມເຈົ້າເລ່ຂອງຊາຕານ ແລະ ພວກມັນແມ່ນເຈດຕະນາທີ່ຜູ້ຄົນເລືອກໂດຍຕັ້ງໃຈ. ຖ້າຄົນໃດໜຶ່ງບໍ່ຮັກຄວາມຈິງ, ພວກເຂົາຈະບໍ່ສາມາດປະຖິ້ມເນື້ອໜັງ, ດັ່ງນັ້ນ ພວກເຂົາຄວນອະທິຖານຫາພຣະເຈົ້າ ແລະ ເພິ່ງພາພຣະອົງ ແລະ ສະແຫວງຫາຄວາມຈິງ ເພື່ອແກ້ໄຂບັນຫາ. ແຕ່ການຕົວະບໍ່ສາມາດໄດ້ຮັບການແກ້ໄຂໄດ້ພ້ອມກັນຄັ້ງດຽວໄດ້ຢ່າງສົມບູນ. ຈະມີອາການກຳເລີບເປັນບາງໂອກາດ, ເຖິງກັບກຳເລີບຫຼາຍຄັ້ງ. ນີ້ແມ່ນສະຖານະການປົກກະຕິ ແລະ ຕາບໃດທີ່ເຈົ້າແກ້ຄຳເວົ້າຕົວະແຕ່ລະຄຳ ແລະ ທຸກຄົນທີ່ເຈົ້າເວົ້າໄປ ແລະ ເຮັດໃຫ້ເລື່ອງນີ້ເກີດຂຶ້ນ, ມື້ນັ້ນຈະມາເຖິງ ເມື່ອເຈົ້າໄດ້ແກ້ໄຂພວກມັນທັງໝົດ. ການແກ້ໄຂບັນຫາການຕົວະແມ່ນສົງຄາມທີ່ຍືດຍາວ: ເມື່ອຄຳເວົ້າຕົວະຄຳໜຶ່ງໄຫຼອອກມາ, ໃຫ້ໄຕ່ຕອງຕົນເອງ ແລະ ອະທິຖານຫາພຣະເຈົ້າ. ເມື່ອອີກຄຳຕົວະໜຶ່ງອອກມາ, ກໍໃຫ້ໄຕ່ຕອງຕົນເອງ ແລະ ອະທິຖານຫາພຣະເຈົ້າອີກ. ຍິ່ງເຈົ້າອະທິຖານຫາພຣະເຈົ້າຫຼາຍສ່ຳໃດ, ເຈົ້າກໍຍິ່ງຈະກຽດຊັງອຸປະນິໄສທີ່ເສື່ອມຊາມຂອງເຈົ້າ ແລະ ເຈົ້າຈິ່ງຈະປາຖະໜາທີ່ຈະປະຕິບັດຄວາມຈິງ ແລະ ດຳລົງຊີວິດຕາມັນສ່ຳນັ້ນ. ສະນັ້ນ, ເຈົ້າຈະມີຄວາມເຂັ້ມແຂງທີ່ຈະປະຖິ້ມຄຳເວົ້າຕົວະ. ຫຼັງຈາກຊ່ວງເວລາຂອງປະສົບການ ແລະ ການປະຕິບັດດັ່ງກ່າວ, ເຈົ້າຈະສາມາດເຫັນວ່າການຕົວະຂອງເຈົ້າໜ້ອຍລົງຫຼາຍ, ເຈົ້າດຳລົງຊີວິດໄດ້ສະບາຍຂຶ້ນຫຼາຍ ແລະ ເຈົ້າບໍ່ຈຳເປັນຕ້ອງຕົວະ ຫຼື ປົກປິດຄຳເວົ້າຕົວະຂອງເຈົ້າອີກຕໍ່ໄປ. ເຖິງແມ່ນວ່າເຈົ້າອາດຈະບໍ່ໄດ້ເວົ້າຫຼາຍໃນແຕ່ລະມື້, ທຸກໆປະໂຫຍກຈະອອກມາຈາກໃຈ ແລະ ເປັນຄວາມຈິງ, ພ້ອມມີຄຳເວົ້າຕົວະໜ້ອຍຫຼາຍ. ມັນຈະຮູ້ສຶກແນວໃດທີ່ຈະດຳລົງຊີວິດແບບນັ້ນ? ມັນຈະບໍ່ເສລີ ແລະ ເປັນອິດສະຫຼະບໍ? ອຸປະນິໄສທີ່ເສື່ອມຊາມຂອງເຈົ້າຈະບໍ່ປົກຄອງເຈົ້າ ແລະ ເຈົ້າຈະບໍ່ຖືກມັນມັດໄວ້ ແລະ ຢ່າງໜ້ອຍທີ່ສຸດ ເຈົ້າຈະເລີ່ມເຫັນຜົນຮັບຂອງການເປັນຄົນສັດຊື່. ແນ່ນອນວ່າ ເມື່ອເຈົ້າຜະເຊີນກັບສະຖານະການພິເສດ, ບາງຄັ້ງເຈົ້າອາດຈະປ່ອຍໃຫ້ຄຳເວົ້າຕົວະເລັກໆນ້ອຍໆຫຼຸດອອກໄປ. ອາດມີຊ່ວງເວລາເມື່ອເຈົ້າຜະເຊີນກັບອັນຕະລາຍ ຫຼື ບັນຫາງບາງຮູບແບບ ຫຼື ຕ້ອງການຮັກສາຄວາມປອດໄພຂອງເຈົ້າ, ເຊິ່ງບາງຄັ້ງ ການຕົວະກໍບໍ່ສາມາດຊ່ວຍໄດ້. ຢ່າງໃດກໍຕາມ, ເຈົ້າຕ້ອງໄຕ່ຕອງມັນ, ເຂົ້າໃຈມັນ ແລະ ແກ້ໄຂບັນຫາ. ເຈົ້າຄວນອະທິຖານຫາພຣະເຈົ້າ ແລະ ເວົ້າວ່າ: “ຍັງມີຄຳເວົ້າຕົວະ ແລະ ຄວາມເຈົ້າເລ່ຢູ່ໃນຕົວຂ້ານ້ອຍ. ຂໍພຣະເຈົ້າຊ່ວຍຂ້ານ້ອຍໃຫ້ລອດພົ້ນຈາກອຸປະນິໄສທີ່ເສື່ອມຊາມຂອງຂ້ານ້ອຍຄັ້ງແລ້ວຄັ້ງເລົ່າ”. ເມື່ອຄົນໆໜຶ່ງຄັ້ງໃຈໃຊ້ສະຕິປັນຍາ, ມັນບໍ່ນັບວ່າເປັນການເປີດເຜີຍຄວາມເສື່ອມຊາມ. ນີ້ແມ່ນສິ່ງທີ່ົຄົນໆໜຶ່ງຕ້ອງປະສົບໃນການເປັນຄົນສັດຊື່. ດ້ວຍວິທີນີ້, ຄຳເວົ້າຕົວະຂອງເຈົ້າຈະໜ້ອຍລົງ. ມື້ນີ້ເຈົ້າເວົ້າຕົວະສິບ, ມື້ອື່ນເຈົ້າອາດເວົ້າເກົ້າ, ມື້ຕໍ່ມາເຈົ້າຈະເວົ້າແປດ. ຕໍ່ມາ, ເຈົ້າຈະເວົ້າແຕ່ສອງ ຫຼື ສາມເທົ່ານັ້ນ. ເຈົ້າຈະບອກຄວາມຈິງຫຼາຍຂຶ້ນເລື້ອຍໆ ແລະ ການປະຕິບັດການເປັນຄົນສັດຊື່ຂອງເຈົ້າຈະເຂົ້າໃກ້ຄວາມປະສົງຂອງພຣະເຈົ້າ, ຂໍ້ກຳນົດຂອງພຣະເຈົ້າ ແລະ ມາດຕະຖານຂອງພຣະເຈົ້າຫຼາຍຂຶ້ນເລື້ອຍໆ ແລະ ສິ່ງນັ້ນຈະດີສ່ຳໃດ! ເພື່ອປະຕິບັດການເປັນຄົນສັດຊື່, ເຈົ້າຕ້ອງມີເສັ້ນທາງ ແລະ ເຈົ້າຕ້ອງມີເປົ້າໝາຍ. ກ່ອນອື່ນ, ໃຫ້ແກ່ໄຂບັນຫາຂອງການເວົ້າຕົວະ. ເຈົ້າຕ້ອງຮູ້ຈັກແກ່ນແທ້ທີ່ຢູ່ເບື້ອງຫຼັງຂອງການເວົ້າຕົວະເຫຼົ່ານີ້ຂອງເຈົ້າ. ເຈົ້າຍັງຕ້ອງແຍກແຍະວ່າເຈດຕະນາ ແລະ ແຮງຈູງໃຈໃດທີ່ຜັກດັນໃຫ້ເຈົ້າເວົ້າຄຳເວົ້າຕົວະເຫຼົ່ານີ້, ເປັນຫຍັງເຈົ້າຈຶ່ງມີເຈດຕະນາດັ່ງກ່າວ ແລະ ແມ່ນຫຍັງຄືແກ່ນແທ້ຂອງພວກມັນ. ເມື່ອເຈົ້າໄດ້ຊີ້ແຈງບັນຫາເຫຼົ່ານີ້ທັງໝົດແລ້ວ, ເຈົ້າກໍຈະເບິ່ງທະລຸບັນຫາຂອງການຕົວະໄດ້ຢ່າງລະອຽດ ແລະເມື່ອມີບາງຢ່າງເກີດຂຶ້ນກັບເຈົ້າ, ເຈົ້າຈະມີຫຼັກການໃນການປະຕິບັດ. ຖ້າເຈົ້າດຳເນີນຕໍ່ດ້ວຍການປະຕິບັດ ແລະ ປະສົບການດັ່ງກ່າວ, ເຈົ້າກໍຈະເຫັນຜົນຮັບຢ່າງແນ່ນອນ. ມື້ໜຶ່ງເຈົ້າຈະເວົ້າວ່າ: “ມັນງ່າຍທີ່ຈະສັດຊື່. ການຫຼອກລວງນັ້ນອິດເມື່ອຍຫຼາຍ! ຂ້ອຍບໍ່ຕ້ອງການທີ່ຈະເປັນຄົນຫຼອກລວງອີກຕໍ່ໄປ, ຕ້ອງຄິດຢູ່ສະເໝີວ່າຈະເວົ້າຄຳຕົວະຫຍັງ ແລະ ຈະປົກປິດຄຳເວົ້າຕົວະຂອງຂ້ອຍແນວໃດ. ມັນຄືກັບການເປັນຄົນທີ່ປ່ວຍທາງຈິດ, ເວົ້າຂັດກັນ, ເປັນຄົນທີ່ບໍ່ສົມຄວນຖືກເອີ້ນວ່າເປັນ ‘ມະນຸດ’! ຊີວິດແບບນັ້ນອິດເມື່ອຍຫຼາຍ ແລະ ຂ້ອຍບໍ່ຕ້ອງການດຳລົງຊີວິດແບບນັ້ນອີກຕໍ່ໄປ!” ໃນຕອນນີ້, ເຈົ້າຈະມີຄວາມຫວັງຂອງການເປັນຄົນສັດຊື່ຢ່າງແທ້ຈິງ ແລະ ມັນຈະພິສູດວ່າເຈົ້າໄດ້ເລີ່ມມີຄວາມກ້າວໜ້າຕໍ່ການເປັນຄົນສັດຊື່. ນີ້ແມ່ນຄວາມກ້າວໜ້າ. ແນ່ນອນວ່າ ອາດມີພວກເຈົ້າບາງຄົນທີ່ເມື່ອເຈົ້າເລີ່ມປະຕິບັດແລ້ວຈະຕ້ອງຮູ້ສຶກອາຍຫຼັງຈາກທີ່ເຈົ້າຄຳເວົ້າທີ່ສັດຊື່ ແລະ ເປີດເຜີຍຕົນເອງ. ໜ້າຂອງເຈົ້າຈະແດງ, ເຈົ້າຈະຮູ້ສຶກລະອາຍໃຈ ແລະ ເຈົ້າຈະຢ້ານສຽງຫົວຂວັນຂອງຄົນອື່ນ. ແລ້ວເຈົ້າຄວນເຮັດແນວໃດ? ຢ່າງໃດກໍຕາມ, ເຈົ້າຕ້ອງອະທິຖານຫາພຣະເຈົ້າ ແລະ ຂໍໃຫ້ພຣະອົງປະທານຄວາມເຂັ້ມແຂງໃຫ້ແກ່ເຈົ້າ. ເຈົ້າເວົ້າວ່າ: “ໂອ ພຣະເຈົ້າ, ຂ້ານ້ອຍຕ້ອງການເປັນຄົນສັດຊື່, ແຕ່ຂ້ານ້ອຍຢ້ານວ່າຄົນອື່ນຈະຫົວຂວັນຂ້ານ້ອຍເມື່ອຂ້ານ້ອຍເວົ້າຄວາມຈິງ. ຂ້ານ້ອຍຂໍໃຫ້ພຣະອົງກອບກູ້ຂ້ານ້ອຍຈາກການເປັນທາດຂອງອຸປະນິໄສຊາຕານຂອງຂ້ານ້ອຍ. ໃຫ້ຂ້ານ້ອຍດຳລົງຊີວິດຕາມພຣະທຳຂອງພຣະອົງ ແລະ ເປັນອິດສະຫຼະ ແລະ ໄດ້ຮັບການປົດປ່ອຍ”. ເມື່ອເຈົ້າອະທິຖານແບບນີ້, ຈະມີຄວາມສົດໃສຫຼາຍຍິ່ງຂຶ້ນພາຍໃນຫົວໃຈຂອງເຈົ້າ ແລະ ເຈົ້າຈະເວົ້າກັບຕົນເອງວ່າ: “ມັນດີທີ່ນຳສິ່ງນີ້ໄປປະຕິບັດ. ມື້ນີ້, ຂ້ອຍໄດ້ປະຕິບັດຄວາມຈິງ. ໃນທີ່ສຸດ, ຂ້ອຍໄດ້ເປັນຄົນສັດຊື່ຄັ້ງໜຶ່ງ”. ໃນຂະນະທີ່ເຈົ້າອະທິຖານແບບນີ້, ພຣະເຈົ້າຈະສ່ອງສະຫວ່າງເຈົ້າ. ພຣະອົງຈະເຮັດວຽກໃນຫົວໃຈຂອງເຈົ້າ ແລະ ພຣະອົງຈະດົນໃຈເຈົ້າ, ອະນຸຍາດໃຫ້ເຈົ້າໄດ້ຮູ້ເຖິງຄຸນຄ່າວ່າການເປັນຄົນສັດຊື່ມັນຮູ້ສຶກແນວໃດ. ນີ້ແມ່ນວິທີການທີ່ຄວາມຈິງຕ້ອງຖືກປະຕິບັດ. ຕອນເລີ່ມຕົ້ນ ເຈົ້າຈະບໍ່ມີຫົນທາງ, ແຕ່ຜ່ານການສະແຫວງຫາຄວາມຈິງ ເຈົ້າຈະພົບເຫັນເສັ້ນທາງ. ເມື່ອຜູ້ຄົນເລີ່ມສະແຫວງຫາຄວາມຈິງ, ພວກເຂົາບໍ່ຈຳເປັນຕ້ອງມີຄວາມເຊື່ອ. ການບໍ່ມີເສັ້ນທາງເປັນການຍາກສຳລັບຜູ້ຄົນ, ແຕ່ຫຼັງຈາກທີ່ພວກເຂົາເຂົ້າໃຈຄວາມຈິງ ແລະ ມີເສັ້ນທາງປະຕິບັດ, ຫົວໃຈຂອງພວກເຂົາພົບຄວາມມ່ວນຊື່ໃນມັນ. ຖ້າພວກເຂົາສາມາດປະຕິບັດຄວາມຈິງ ແລະ ເຮັດຕາມຫຼັກການ, ຫົວໃຈຂອງພວກເຂົາຈະພົບກັບຄວາມສະດວກສະບາຍ ແລະ ພວກເຂົາຈະໄດ້ຮັບເສລີພາບ ແລະ ອິດສະຫຼະພາບ. ຖ້າເຈົ້າມີຄວາມຮູ້ທີ່ແທ້ຈິງບາງຢ່າງກ່ຽວກັບພຣະເຈົ້າ, ເຈົ້າຈະສາມາດເຫັນທຸກສິ່ງໃນໂລກນີ້ໄດ້ຢ່າງຊັດເຈນ; ຫົວໃຈຂອງເຈົ້າຈະໄດ້ຮັບແສງສະຫວ່າງ ແລະ ເຈົ້າຈະມີເສັ້ນທາງ. ແລ້ວເຈົ້າຈະໄດ້ຮັບອິດສະຫຼະພາບ ແລະ ເສລີພາບຢ່າງສົມບູນ. ໃນເວລານີ້, ເຈົ້າຈະເຂົ້າໃຈຄວາມໝາຍຂອງການປະຕິບັດຄວາມຈິງ, ການເຮັດໃຫ້ພຣະເຈົ້າພໍໃຈ, ແລະ ການເປັນຄົນຈິງ ແລະ ໃນເລື່ອງນີ້, ເຈົ້າຈະຢູ່ໃນເສັ້ນທາງທີ່ຖືກຕ້ອງໃນຄວາມເຊື່ອຂອງເຈົ້າໃນພຣະເຈົ້າ.

ລະດູໃບໄມ້ຫຼົ່ນ, ປີ 2007


ຄວາມຮູ້ກ່ຽວກັບອຸປະນິໄສທີ່ເສື່ອມຊາມຫົກປະເພດເທົ່ານັ້ນຈຶ່ງເປັນຄວາມຮູ້ກ່ຽວກັບຕົນເອງຢ່າງແທ້ຈິງ

ແມ່ນຫຍັງຄືຈຸດປະສົງຂອງຄວາມເຊື່ອໃນພຣະເຈົ້າຂອງມະນຸດ? (ເພື່ອຖືກຊ່ວຍໃຫ້ລອດພົ້ນ.) ຄວາມລອດພົ້ນຄືຫົວຂໍ້ທີ່ມີມາຢ່າງຍາວນານຂອງຄວາມເຊື່ອໃນພຣະເຈົ້າ. ສະນັ້ນຈະສາມາດຮັບເອົາຄວາມລອດພົ້ນໄດ້ແນວໃດ? (ໂດຍການສະແຫວງຫາຄວາມຈິງ ແລະ ການດຳລົງຊີວິດຢູ່ຕໍ່ໜ້າພຣະເຈົ້າຢູ່ສະເໝີ.) ນັ້ນແມ່ນການປະຕິບັດປະເພດໜຶ່ງ. ຈະໄດ້ຮັບຫຍັງໂດຍການດຳລົງຊີວິດຢູ່ຕໍ່ໜ້າພຣະເຈົ້າຢູ່ສະເໝີ? ແມ່ນຫຍັງຄືເປົ້າໝາຍ? (ເພື່ອສ້າງຄວາມສຳພັນທີ່ປົກກະຕິກັບພຣະເຈົ້າ.) (ເພື່ອຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ເພື່ອເຂົ້າໃຈຄວາມຈິງ ແລະ ບັນລຸຄວາມຮູ້ທີ່ແທ້ຈິງກ່ຽວກັບພຣະເຈົ້າ.) ມີຫຍັງອີກ? (ເພື່ອສະແຫວງຫາຄວາມຈິງ, ເພື່ອເຮັດໃຫ້ຄວາມຈິງເປັນຊີວິດຂອງພວກເຮົາ.) ມັກມີການເວົ້າສິ່ງເຫຼົ່ານີ້ໃນລະຫວ່າງການເທດສະໜາ, ພວກມັນຄືວະລີຝ່າຍວິນຍານ. ມີຫຍັງອີກ? (ເພື່ອມີປະສົບການກັບການຖືກລິຮານ ແລະ ການຖືກຈັດການໂດຍພຣະເຈົ້າ, ພ້ອມກັບການພິພາກສາ ແລະ ການຂ້ຽນຕີຂອງພຣະອົງ ແລະ ການທົດລອງ ແລະ ການຫຼໍ່ຫຼອມຂອງພຣະອົງ ເພື່ອທີ່ຈະມາໄຕ່ຕອງ ແລະ ຮູ້ຈັກຕົນເອງ ແລະ ສະແຫວງຫາຄວາມຈິງເພື່ອແກ້ໄຂອຸປະນິໄສທີ່ເສື່ອມຊາມຂອງພວກເຮົາໃນລະຫວ່າງຂະບວນການນີ້, ພ້ອມທັງເພື່ອບັນລຸຄວາມຮູ້ທີ່ແທ້ຈິງກ່ຽວກັບພຣະເຈົ້າ, ແລ້ວກາຍມາເປັນຄົນທີ່ມີຄວາມຈິງ ແລະ ຄວາມເປັນມະນຸດໃນທີ່ສຸດ.) ມັນເບິ່ງຄືກັບວ່າພວກເຈົ້າໄດ້ເຂົ້າໃຈຫຼາຍຢ່າງຈາກຄຳເທດສະໜາຫຼາຍປີທີ່ຜ່ານມາ. ສະນັ້ນ, ສາມາດນໍາໃຊ້ສິ່ງເຫຼົ່ານີ້ທີ່ພວກເຈົ້າເຂົ້າໃຈໃນປະສົບການຂອງພວກເຈົ້າເພື່ອແກ້ໄຂບັນຫາ ແລະ ຄວາມຫຍຸ້ງຍາກໃດໜຶ່ງທີ່ເປັນຈິງບໍ? ຕົວຢ່າງ: ຄວາມຄິດ ແລະ ແນວຄິດທີ່ບໍ່ຖືກຕ້ອງ ແລະ ຄວາມຄິດລົບ ແລະ ຄວາມອ່ອນແອໃນບາງຄັ້ງບາງຄາວ ພ້ອມທັງບັນຫາໃດໜຶ່ງທີ່ກ່ຽວຂ້ອງກັບແນວຄິດ ແລະ ຈິນຕະນາການ: ສາມາດແກ້ໄຂສິ່ງເຫຼົ່ານີ້ໄດ້ໄວບໍ? ບາງຄົນອາດສາມາດແກ້ໄຂບັນຫາເລັກໆນ້ອຍໆສອງສາມຢ່າງ, ແຕ່ພວກເຂົາອາດຍັງດິ້ນຮົນກັບບັນຫາໃຫຍ່ໆທີ່ເກີດຂຶ້ນທີ່ຮາກເງົ້າ. ອີງຕາມລະດັບຄວາມເຂົ້າໃຈທີ່ພວກເຈົ້າມີກ່ຽວກັບຄວາມຈິງໃນມື້ນີ້, ພວກເຈົ້າຈະສາມາດຢືນຍັດໄດ້ບໍ ຖ້າພວກເຈົ້າຜະເຊີນໜ້າກັບການທົດລອງປະເພດດຽວກັນກັບໂຢບ? (ພວກເຮົາຈະເດັດດ່ຽວເພື່ອຢືນຍັດ, ແຕ່ພວກເຮົາບໍ່ຮູ້ວ່າວຸດທິພາວະທີ່ແທ້ຈິງຂອງພວກເຮົາຈະເປັນແນວໃດ ຖ້າຕ້ອງເກີດບາງສິ່ງຂຶ້ນກັບພວກເຮົາແທ້ໆ.) ແຕ່ພວກເຈົ້າບໍ່ຄວນຮູ້ບໍວ່າ ວຸດທິພາວະທີ່ແທ້ຈິງຂອງພວກເຈົ້າແມ່ນຫຍັງ, ເຖິງແມ່ນໃນເວລາທີ່ບໍ່ມີຫຍັງເກີດຂຶ້ນກັບພວກເຈົ້າ? ການບໍ່ຮູ້ສິ່ງນີ້ຊ່າງເຕັມໄປດ້ວຍອັນຕະລາຍ! ພວກເຈົ້າຮູ້ບໍວ່າ ແມ່ນຫຍັງຄືແງ່ມຸມທີ່ເປັນຈິງຂອງຄຳເວົ້າຝ່າຍວິນຍານທີ່ເວົ້າຊໍ້າຢູ່ເລື້ອຍໆ ແລະ ວະລີທີ່ຄົງຕົວເຫຼົ່ານີ້? ພວກເຈົ້າເຂົ້າໃຈຄວາມໝາຍແອບແຝງທີ່ແທ້ຈິງຂອງແຕ່ລະວະລີເຫຼົ່ານີ້ບໍ? ພວກເຈົ້າເຂົ້າໃຈບໍວ່າ ຄວາມຈິງໃນພວກມັນແມ່ນຫຍັງແທ້ໆ? ຖ້າເຈົ້າຮູ້ ແລະ ມີປະສົບການກັບສິ່ງເຫຼົ່ານີ້, ແລ້ວສິ່ງນີ້ຈະພິສູດວ່າເຈົ້າເຂົ້າໃຈຄວາມຈິງ. ຖ້າເຈົ້າພຽງແຕ່ສາມາດເວົ້າຊໍ້າຄຳເວົ້າຝ່າຍວິນຍານ ແລະ ວະລີສອງສາມຄຳ, ແຕ່ພວກມັນບໍ່ເປັນປະໂຫຍດສຳລັບເຈົ້າ ເມື່ອເຈົ້າຜະເຊີນໜ້າກັບບາງສິ່ງແທ້ໆ ແລະ ພວກມັນບໍ່ສາມາດແກ້ໄຂບັນຫາຂອງເຈົ້າ, ແລ້ວສິ່ງນີ້ກໍພິສູດວ່າຫຼັງຈາກຕະຫຼອດປີເຫຼົ່ານີ້ທີ່ເຊື່ອໃນພຣະເຈົ້າ, ເຈົ້າຍັງບໍ່ເຂົ້າໃຈຄວາມຈິງ ແລະ ບໍ່ມີປະສົບການທີ່ເປັນຈິງໃດໆເລີຍ. ແມ່ນຫຍັງຄືຄວາມໝາຍທີ່ເຮົາເວົ້າສິ່ງນີ້? ເມື່ອມາໄກຂະໜາດນີ້ໃນຄວາມເຊື່ອຂອງພວກເຂົາໃນພຣະເຈົ້າ, ຄົນກໍເຂົ້າໃຈຄວາມຈິງຫຼາຍກວ່ານັກສາດສະໜາ ຫຼື ຜູ້ບໍ່ເຊື່ອໜ້ອຍໜຶ່ງ, ພວກເຂົາເຂົ້າໃຈນິມິດບາງຢ່າງກ່ຽວກັບພາລະກິດຂອງພຣະເຈົ້າ ແລະ ສາມາດປະຕິບັດຕາມເລື່ອງກົດລະບຽບສອງສາມຢ່າງ ແລະ ສາມາດເວົ້າໄດ້ວ່າມີການເຂົ້າໃຈ ແລະ ການຊື່ນຊົມສໍ່າໃດໜຶ່ງ ແລະ ມີຄວາມເຂົ້າໃຈທີ່ແທ້ຈິງສອງສາມຢ່າງກ່ຽວກັບອຳນາດສູງສຸດຂອງພຣະເຈົ້າ, ແຕ່ສິ່ງເຫຼົ່ານີ້ໄດ້ນໍາການປ່ຽນແປງມາສູ່ຊີວິດ-ອຸປະນິໄສຂອງພວກເຂົາບໍ? ໂດຍລວມແລ້ວ, ພວກເຈົ້າແຕ່ລະຄົນສາມາດເວົ້າໜ້ອຍໜຶ່ງກ່ຽວກັບຄວາມຈິງທີ່ໄດ້ຍິນຢູ່ເລື້ອຍໆທີ່ກ່ຽວຂ້ອງກັບນິມິດ: ນິມິດໃນພາລະກິດຂອງພຣະເຈົ້າ, ຈຸດປະສົງໃນພາລະກິດຂອງພຣະເຈົ້າ ແລະ ຄວາມປະສົງຂອງພຣະເຈົ້າສຳລັບມະນຸດຊາດ; ແລະ ຄວາມຮູ້ທີ່ພວກເຈົ້າກ່າວເຖິງນັ້ນສູງສົ່ງກວ່າຂອງນັກສາດສະໜາ, ແຕ່ທຸກສິ່ງນີ້ສາມາດກໍ່ໃຫ້ເກີດການປ່ຽນແປງໃນອຸປະນິໄສຂອງພວກເຈົ້າ ຫຼື ແມ່ນແຕ່ການປ່ຽນແປງບາງສ່ວນໃນອຸປະນິໄສຂອງພວກເຈົ້າບໍ? ພວກເຈົ້າສາມາດວັດແທກສິ່ງນີ້ບໍ? ນີ້ຄືສິ່ງທີ່ສຳຄັນເປັນຢ່າງຍິ່ງ.

ເມື່ອບໍ່ດົນມານີ້, ພວກເຮົາໄດ້ໂອ້ລົມກ່ຽວກັບວິທີການຮູ້ຈັກພຣະເຈົ້າເທິງແຜ່ນດິນໂລກຢ່າງຄັກແນ່, ວິທີການມີປະຕິສຳພັນກັບພຣະເຈົ້າເທິງແຜ່ນດິນໂລກ ແລະ ວິທີການສ້າງຄວາມສຳພັນທີ່ປົກກະຕິກັບພຣະເຈົ້າ. ສິ່ງເຫຼົ່ານີ້ບໍ່ແມ່ນຄຳຖາມທີ່ເປັນຈິງທີ່ສຸດບໍ? ສິ່ງເຫຼົ່ານີ້ຄືຄວາມຈິງທັງໝົດທີ່ກ່ຽວຂ້ອງກັບແງ່ມຸມການປະຕິບັດ ແລະ ເປົ້າໝາຍຂອງການໂອ້ລົມກ່ຽວກັບສິ່ງເຫຼົ່ານີ້ແມ່ນເພື່ອແຈ້ງໃຫ້ຜູ້ຄົນຮັບຊາບເຖິງວິທີການເຊື່ອໃນພຣະເຈົ້າ ແລະ ວິທີການມີປະຕິສຳພັນກັບພຣະເຈົ້າ ແລະ ສ້າງຄວາມສຳພັນທີ່ປົກກະຕິກັບພຣະເຈົ້າໃນຊີວິດປະຈຳວັນຂອງພວກເຂົາ. ໃນເລື່ອງຄວາມຈິງທີ່ກ່ຽວຂ້ອງກັບການປະຕິບັດ, ກ່ຽວກັບຄວາມຈິງທັງໝົດທີ່ພວກເຈົ້າໄດ້ຍິນ, ເຂົ້າໃຈ ແລະ ສາມາດນໍາໄປປະຕິບັດ, ພວກມັນສາມາດປ່ຽນແປງອຸປະນິໄສຂອງພວກເຈົ້າບໍ? ມັນສາມາດເວົ້າໄດ້ບໍວ່າ ຖ້າຜູ້ຄົນນໍາຄວາມຈິງໄປປະຕິບັດໃນລັກສະນະນີ້ ແລະ ດິ້ນຮົນເພື່ອບັນລຸສິ່ງນີ້ຢ່າງແທ້ຈິງ, ແລ້ວພວກເຂົາກໍກຳລັງປະຕິບັດຄວາມຈິງ; ແລະ ຖ້າພວກເຂົາໄດ້ເຮັດໃຫ້ຄວາມຈິງເຫຼົ່ານີ້ເປັນຄວາມເປັນຈິງຂອງພວກເຂົາ, ພວກເຂົາຈະສາມາດບັນລຸການປ່ຽນແປງໃນອຸປະນິໄສຂອງພວກເຂົາ? (ມັນສາມາດເວົ້າໄດ້.) ຫຼາຍຄົນຫຼັບຫູຫຼັບຕາຕໍ່ສິ່ງທີ່ເປັນການປ່ຽນແປງໃນອຸປະນິໄສ. ພວກເຂົາຄິດວ່າການທີ່ສາມາດເວົ້າຊໍ້າຫຼັກຄຳສອນຝ່າຍວິນຍານຫຼາຍຢ່າງ ແລະ ການເຂົ້າໃຈຄວາມຈິງຫຼາຍຢ່າງແມ່ນສະແດງເຖິງການປ່ຽນແປງໃນອຸປະນິໄສ. ນີ້ຄືສິ່ງທີ່ຜິດ. ນັບຕັ້ງແຕ່ຈຸດທີ່ເຂົ້າໃຈຄວາມຈິງ, ຈົນເຖິງການນໍາຄວາມຈິງໄປປະຕິບັດ ແລະ ຈາກນັ້ນກໍຈົນເຖິງການປ່ຽນແປງໃນອຸປະນິໄສ, ແມ່ນຂະບວນການທີ່ຍາວນານໃນປະສົບການຊີວິດ. ພວກເຈົ້າຈະເຂົ້າໃຈການປ່ຽນແປງໃນອຸປະນິໄສໄດ້ແນວໃດ? ໃນທຸກສິ່ງທີ່ພວກເຈົ້າໄດ້ພົບພໍ້ຈົນເຖິງຈຸດນີ້, ມີການປ່ຽນແປງໃດໆໃນຊີວິດ-ອຸປະນິໄສຂອງພວກເຈົ້າບໍ? ພວກເຈົ້າອາດບໍ່ສາມາດເຫັນເຂົ້າໄປໃນສິ່ງເຫຼົ່ານີ້ ແລະ ທຸກສິ່ງນີ້ມີບັນຫາ.ຄຳວ່າ “ການປ່ຽນແປງ” ໃນ “ການປ່ຽນແປງໃນອຸປະນິໄສ” ບໍ່ໄດ້ເຂົ້າໃຈຍາກແທ້ໆ, ສະນັ້ນແມ່ນຫຍັງຄື “ອຸປະນິໄສ”? (ກົດເກນການເປັນຢູ່ຂອງມະນຸດ, ພິດຂອງຊາຕານ.) ມີຫຍັງອີກ? (ສິ່ງທີ່ເປັນທຳມະຊາດໃນມະນຸດ, ສິ່ງທີ່ເປັນແກ່ນແທ້ຂອງຊີວິດ.) ພວກເຈົ້າສືບຕໍ່ນໍາສະເໜີຄຳສັບຝ່າຍວິນຍານເຫຼົ່ານີ້, ແຕ່ພວກມັນລ້ວນແລ້ວແຕ່ເປັນຫຼັກຄຳສອນ ແລະ ເຄົ້າໂຄງ ແລະ ພວກມັນບໍ່ປະກອບມີລາຍລະອຽດໃດໆເລີຍ. ສິ່ງນີ້ບໍ່ແມ່ນການເຂົ້າໃຈແກ່ນແທ້ຂອງຄວາມຈິງ. ພວກເຮົາມັກເວົ້າເຖິງການປ່ຽນແປງໃນອຸປະນິໄສ ແລະ ມີການສົນທະນາຫົວຂໍ້ດັ່ງກ່າວນັບຕັ້ງແຕ່ຈຸດເລີ່ມຕົ້ນທີ່ຜູ້ຄົນເຊື່ອໃນພຣະເຈົ້າຢູ່ສະເໝີ, ບໍ່ວ່າພວກເຂົາຈະເຂົ້າຮ່ວມການເຕົ້າໂຮມ ຫຼື ຮັບຟັງຄຳເທດສະໜາ; ສິ່ງເຫຼົ່ານີ້ຄືສິ່ງຕ່າງໆທີ່ຜູ້ຄົນຄວນພະຍາຍາມຄິດໃຫ້ອອກ ເມື່ອພວກເຂົາເຊື່ອໃນພຣະເຈົ້າ. ແຕ່ສຳລັບວ່າແມ່ນຫຍັງຄືການປ່ຽນແປງໃນອຸປະນິໄສແທ້ໆ, ບໍ່ວ່າຈະມີການປ່ຽນແປງໃນອຸປະນິໄສຂອງພວກເຂົາເອງ ຫຼື ບໍ່ ແລະ ບໍ່ວ່າມັນຈະເປັນໄປໄດ້ ຫຼື ບໍ່ທີ່ຈະບັນລຸການປ່ຽນແປງ, ຫຼາຍຄົນບໍ່ຮູ້ຈັກສິ່ງເຫຼົ່ານີ້, ພວກເຂົາບໍ່ເຄີຍຄິດກ່ຽວກັບພວກມັນຈັກເທື່ອ ຫຼື ພວກເຂົາບໍ່ຮູ້ຈັກວ່າຈະເລີ່ມຄິດກ່ຽວກັບພວກມັນຈາກບ່ອນໃດ. ແມ່ນຫຍັງຄືອຸປະນິໄສ? ນີ້ຄືຫົວຂໍ້ໃຫຍ່. ຫຼັງຈາກທີ່ເຈົ້າໄດ້ເຂົ້າສິ່ງນີ້, ຈາກນັ້ນເຈົ້າຈະຂ້ອນຂ້າງເຂົ້າໃຈຄຳຖາມຕ່າງໆ ເຊັ່ນ: ມີການປ່ຽນແປງໃນອຸປະນິໄສຂອງເຈົ້າ ຫຼື ບໍ່, ມັນມີການປ່ຽນແປງຈົນເຖິງລະດັບໃດ, ມີການປ່ຽນແປງຫຼາຍສໍ່າໃດ ແລະ ມີການປ່ຽນແປງໃນອຸປະນິໄສຂອງເຈົ້າ ຫຼື ບໍ່ ຫຼັງຈາກທີ່ເຈົ້າໄດ້ພົບພໍ້ສິ່ງໃດໜຶ່ງ. ເພື່ອສົນທະນາກ່ຽວກັບການປ່ຽນແປງໃນອຸປະນິໄສ, ເຈົ້າຕ້ອງຮູ້ຈັກກ່ອນວ່າອຸປະນິໄສແມ່ນຫຍັງ. ທຸກຄົນຮູ້ຈັກຄຳວ່າ “ອຸປະນິໄສ”, ທຸກຄົນລຶ້ງເຄີຍກັບມັນ. ແຕ່ພວກເຂົາບໍ່ຮູ້ຈັກວ່າອຸປະນິໄສແມ່ນຫຍັງ. ບໍ່ສາມາດອະທິບາຍຄວາມໝາຍຂອງອຸປະນິໄສໃຫ້ຊັດເຈນຄັກແນ່ດ້ວຍຄຳເວົ້າສອງສາມຄຳເທົ່ານັ້ນ ແລະ ບໍ່ສາມາດອະທິບາຍມັນວ່າເປັນຄຳນາມ, ຍ້ອນສິ່ງນີ້ຈະເປັນນາມມະທຳເກີນໄປ ແລະ ບໍ່ສາມາດຢັ່ງເຖິງໄດ້ຢ່າງງ່າຍດາຍ. ເຮົາຈະຍົກຕົວຢ່າງທີ່ຈະເຮັດໃຫ້ພວກເຈົ້າເຂົ້າໃຈ. ທັງແກະ ແລະ ໝາປ່າເປັນສັດ. ແກະກິນຫຍ້າ ແລະ ໝາປ່າກິນຊີ້ນ. ສິ່ງນີ້ແມ່ນຖືກກຳນົດໂດຍທຳມະຊາດຂອງພວກມັນ. ຖ້າມື້ໜຶ່ງແກະກິນຊີ້ນ ແລະ ໝາປ່າກິນຫຍ້າ, ທຳມະຊາດຂອງພວກມັນຈະປ່ຽນແປງບໍ? (ບໍ່.) ຖ້າແກະບໍ່ກິນຫຍ້າ, ມັນຈະເລີ່ມຫິວກະຫາຍຫຼາຍ. ເອົາຊີ້ນບາງສ່ວນໃຫ້ມັນ ແລະ ມັນຈະກິນຊີ້ນນັ້ນ, ແຕ່ແກະຈະຍັງຫົວອ່ອນຕໍ່ເຈົ້າຫຼາຍ. ນີ້ຄືອຸປະນິໄສ, ມັນເປັນແກ່ນແທ້ໃນທຳມະຊາດຂອງແກະ. ຄວາມຫົວອ່ອນຂອງແກະຈະສະແດງໂຕມັນເອງອອກໃນລັກສະນະໃດ? (ມັນບໍ່ໂຈມຕີຜູ້ຄົນ.) ຖືກຕ້ອງ, ນີ້ຄືອຸປະນິໄສທີ່ຫົວອ່ອນ. ອຸປະນິໄສທີ່ສະແດງອອກໃນແກະຄືຄວາມອ່ອນໂຍນ ແລະ ຄວາມເຊື່ອຟັງ. ມັນບໍ່ໄດ້ດຸຮ້າຍ, ແຕ່ຫົວອ່ອນ ແລະ ໃຈດີ. ໝາປ່າແມ່ນແຕກຕ່າງກັນ. ອຸປະນິໄສຂອງມັນດຸຮ້າຍ ແລະ ມັນກິນສັດນ້ອຍທຸກປະເພດ. ການຜະເຊີນໜ້າກັບໝາປ່າທີ່ຫິວກະຫາຍເປັນສິ່ງທີ່ອັນຕະລາຍຫຼາຍ, ມັນສາມາດພະຍາຍາມກິນເຈົ້າໄດ້ ເຖິງແມ່ນວ່າເຈົ້າບໍ່ກະຕຸ້ນໃຫ້ມັນໃຈຮ້າຍ. ອຸປະນິໄສຂອງໝາປ່າບໍ່ໄດ້ຫົວອ່ອນ ຫຼື ໃຈດີ, ແຕ່ໂຫດຮ້າຍ ແລະ ດຸຮ້າຍ, ໂດຍບໍ່ມີຄວາມສົງສານ ຫຼື ຄວາມປານີແມ່ນແຕ່ໜ້ອຍດຽວ. ສິ່ງດັ່ງກ່າວຄືອຸປະນິໄສຂອງໝາປ່າ. ອຸປະນິໄສຂອງໝາປ່າ ແລະ ແກະເປັນຕົວແທນໃຫ້ແກ່ແກ່ນແທ້ໃນທຳມະຊາດຂອງພວກມັນ. ເປັນຫຍັງເຮົາຈຶ່ງເວົ້າສິ່ງນີ້? ເພາະສິ່ງຕ່າງໆທີ່ຖືກເປີດເຜີຍໃນພວກມັນກໍສະແດງໂຕມັນເອງໂດຍທຳມະຊາດ ໂດຍບໍ່ກ່ຽວກັບບໍລິບົດຫຍັງ, ໂດຍບໍ່ມີການກະຕຸ້ນ ຫຼື ການປຸກປັ່ນຂອງມະນຸດ; ພວກມັນຖືກເປີດເຜີຍຢ່າງເປັນທຳມະຊາດ, ໂດຍບໍ່ຈຳເປັນຕ້ອງມີການກະຕຸ້ນເພີ່ມເຕີມຈາກມະນຸດເລີຍ. ມະນຸດບໍ່ໄດ້ບີບບັງຄັບຄວາມດຸຮ້າຍ ແລະ ຄວາມໂຫດຮ້າຍຂອງໝາປ່າອອກຈາກພວກມັນ ຫຼື ມະນຸດບໍ່ໄດ້ຝັງຄວາມໃຈດີ ແລະ ຄວາມຫົວອ່ອນຂອງແກະໄວ້ໃນພວກມັນ; ພວກມັນເກີດມາພ້ອມກັບສິ່ງເຫຼົ່ານີ້, ສິ່ງເຫຼົ່ານີ້ເປັນສິ່ງຕ່າງໆທີ່ເປີດເຜີຍອອກໂດຍທຳມະຊາດ, ພວກມັນຄືແກ່ນແທ້ຂອງສິ່ງເຫຼົ່ານັ້ນ. ນີ້ຄືອຸປະນິໄສ. ຕົວຢ່າງນີ້ເຮັດໃຫ້ພວກເຈົ້າມີຄວາມເຂົ້າໃຈພໍສົມຄວນກ່ຽວກັບວ່າອຸປະນິໄສແມ່ນຫຍັງບໍ? (ແມ່ນແລ້ວ.) ນີ້ບໍ່ແມ່ນເລື່ອງແນວຄິດ, ພວກເຮົາບໍ່ໄດ້ອະທິບາຍຄຳນາມບາງຄຳ. ມີຄວາມຈິງໃນສິ່ງນີ້. ສະນັ້ນ, ແມ່ນຫຍັງຄືຄວາມຈິງຢູ່ບ່ອນນີ້? ອຸປະນິໄສຂອງມະນຸດແມ່ນກ່ຽວຂ້ອງກັບທຳມະຊາດຂອງມະນຸດ. ທັງອຸປະນິໄສຂອງມະນຸດ ແລະ ທຳມະຊາດຂອງມະນຸດແມ່ນຂອງຊາຕານ, ພວກມັນຕໍ່ຕ້ານ ແລະ ເປັນປໍລະປັກຕໍ່ພຣະເຈົ້າ. ຖ້າຄົນບໍ່ຮັບເອົາຄວາມລອດພົ້ນຂອງພຣະເຈົ້າ ແລະ ບໍ່ປ່ຽນແປງ, ແລ້ວສິ່ງທີ່ຄົນດຳລົງຊີວິດຕາມ ແລະ ເປີດເຜີຍໂດຍທຳມະຊາດກໍຈະເປັນພຽງສິ່ງຊົ່ວຮ້າຍ, ສິ່ງບໍ່ດີ ແລະ ການລະເມີດຄວາມຈິງ, ບໍ່ມີຂໍ້ສົງໄສໃນສິ່ງນີ້ເລີຍ.

ພວກເຮົາພຽງແຕ່ເວົ້າເຖິງອຸປະນິໄສຂອງແກະ ແລະ ໝາປ່າ. ສິ່ງເຫຼົ່ານີ້ເປັນສັດສອງຊະນິດທີ່ແຕກຕ່າງກັນຢ່າງສິ້ນເຊີງ: ພວກມັນແຕ່ລະໂຕມີອຸປະນິໄສຂອງພວກມັນເອງ ແລະ ສິ່ງຕ່າງໆທີ່ຖືກເປີດເຜີຍໃນພວກມັນ. ແຕ່ແມ່ນຫຍັງຄືຄວາມເຊື່ອມໂຍງກັບອຸປະນິໄສຂອງມະນຸດ? ເມື່ອຫຼຽວເບິ່ງຄວາມໝາຍຂອງອຸປະນິໄສຂອງມະນຸດຢ່າງຄັກແນ່ອີກຄັ້ງຜ່ານຕົວຢ່າງນີ້, ມີອຸປະນິໄສທີ່ເສື່ອມຊາມປະເພດໃດແນ່? (ພວກເຮົາສາມາດຮູ້ໄດ້ໂດຍທົ່ວໄປວ່າຜູ້ຄົນມີອຸປະນິໄສປະເພດໃດໂດຍການມີປະຕິສຳພັນກັບພວກເຂົາ. ຕົວຢ່າງ: ໃນຂະນະທີ່ເວົ້າກັບຄົນໃດໜຶ່ງ, ພວກເຮົາອາດຮູ້ສຶກວ່າພວກເຂົາເວົ້າອ້ອມໆ, ພວກເຂົາເວົ້າຫຼົບຫຼີກຢູ່ສະເໝີ ເພື່ອວ່າຄົນອື່ນຈະບໍ່ສາມາດບອກໄດ້ວ່າພວກເຂົາໝາຍຄວາມວ່າແນວໃດແທ້ໆ, ເຊິ່ງໝາຍຄວາມວ່າພວກເຂົາມີອຸປະນິໄສທີ່ມີເລ່ຫຼ່ຽມໃນພວກເຂົາ. ພວກເຮົາສາມາດໄດ້ຮັບແນວຄິດໂດຍທົ່ວໄປຈາກສິ່ງທີ່ພວກເຂົາເວົ້າ ແລະ ເຮັດເປັນປະຈຳ, ຈາກການກະທຳ ແລະ ພຶດຕິກຳຂອງພວກເຂົາ.) ເຈົ້າສາມາດເຫັນບັນຫາໃດໜຶ່ງໃນອຸປະນິໄສຈາກການມີປະຕິສຳພັນກັບຜູ້ຄົນ. ຫຼັງຈາກທີ່ໄດ້ຍິນຕົວຢ່າງນີ້, ມັນເບິ່ງຄືກັບວ່າພວກເຈົ້າມີຄວາມເຂົ້າໃຈໂດຍທົ່ວໄປກ່ຽວກັບສິ່ງທີ່ເປັນອຸປະນິໄສ. ສະນັ້ນອັນໃດຄືອຸປະນິໄສເສື່ອມຊາມທີ່ທຸກຄົນມີ? ຜູ້ຄົນບໍ່ຮັບຮູ້ອຸປະນິໄສອັນໃດ ແລະ ເຖິງວ່າຮູ້ກໍບໍ່ສາມາດຮູ້ສຶກເຖິງອຸປະນິໄສທີ່ເສື່ອມຊາມໂດຍບໍ່ຕ້ອງສົງໄສ? ຕົວຢ່າງ: ບາງຄົນມີອາລົມອ່ອນໄຫວຫຼາຍ ແລະ ພຣະເຈົ້າເວົ້າວ່າ “ເຈົ້າມີອາລົມອ່ອນໄຫວຫຼາຍ. ເມື່ອເວົ້າເຖິງຄົນໃດໜຶ່ງທີ່ເຈົ້າມັກ ຫຼື ບາງສິ່ງທີ່ກ່ຽວຂ້ອງກັບຄອບຄົວຂອງເຈົ້າ, ບໍ່ວ່າຜູ້ໃດຈະພະຍາຍາມເຂົ້າໃຈສະຖານະການຂອງພວກເຂົາ ຫຼື ສິ່ງທີ່ກຳລັງເກີດຂຶ້ນແທ້ໆ, ເຈົ້າຈະບໍ່ໃຫ້ຂໍ້ມູນຫຍັງກ່ຽວກັບພວກເຂົາ ແລະ ສືບຕໍ່ປົກປ້ອງພວກເຂົາ. ນີ້ຄືອາລົມອ່ອນໄຫວ”. ພວກເຂົາໄດ້ຍິນສິ່ງນີ້ ແລະ ພວກເຂົາເຂົ້າໃຈມັນ, ຮັບຮູ້ມັນ ແລະ ພວກເຂົາຍອມຮັບວ່າເປັນຂໍ້ແທ້ຈິງ. ພວກເຂົາຮັບຮູ້ວ່າພຣະທຳຂອງພຣະເຈົ້າຖືກຕ້ອງ, ພຣະທຳຂອງພຣະເຈົ້າເປັນຄວາມຈິງ ແລະ ພວກເຂົາຂອບໃຈພຣະເຈົ້າທີ່ເປີດເຜີຍສິ່ງນີ້ກັບພວກເຂົາ. ສາມາດເຫັນອຸປະນິໄສຂອງພວກເຂົາຈາກສິ່ງນີ້ບໍ? ມັນຊັດເຈນບໍທີ່ພວກເຂົາຍອມຮັບຄວາມຈິງ, ຍອມຮັບຂໍ້ແທ້ຈິງ, ບໍ່ຕໍ່ຕ້ານ ແລະ ເຊື່ອຟັງ? (ບໍ່. ມັນຂຶ້ນກັບວ່າພວກເຂົາເຮັດແນວໃດເມື່ອປະສົບກັບບັນຫາ ແລະ ສິ່ງທີ່ພວກເຂົາເວົ້າ ແລະ ສິ່ງທີ່ພວກເຂົາເຮັດເປັນສິ່ງດຽວກັນ ຫຼື ບໍ່.) ເຈົ້າເກືອບເວົ້າຖືກແລ້ວ. ໃນເວລານັ້ນ, ພວກເຂົາຍອມຮັບ ແຕ່ຫຼັງຈາກນັ້ນ ເມື່ອສິ່ງດັ່ງກ່າວເກີດຂຶ້ນກັບພວກເຂົາ, ບໍ່ມີການປ່ຽນແປງໃນວິທີການທີ່ພວກເຂົາກະທຳ. ສິ່ງນີ້ເປັນຕົວແທນໃຫ້ອຸປະນິໄສປະເພດໜຶ່ງ. ອຸປະນິໄສຫຍັງ? ພວກເຂົາຮັບຟັງໃນເວລາດຽວກັນ, ຫຼັງຈາກນັ້ນພວກເຂົາກໍຄິດກ່ຽວກັບມັນ ແລະ ເວົ້າກັບພວກເຂົາເອງວ່າ “ຂ້ານ້ອຍຈະບໍ່ສາມາດຮູ້ໄດ້ແນວໃດວ່າຂ້ານ້ອຍອາລົມອ່ອນໄຫວ ຫຼັງຈາກທີ່ໄດ້ຍິນຄຳເທດສະໜາຫຼາຍເຊັ່ນນັ້ນ? ຂ້ານ້ອຍມີອາລົມອ່ອນໄຫວ, ແຕ່ຜູ້ໃດແນ່ທີ່ບໍ່ມີອາລົມອ່ອນໄຫວ? ຖ້າຂ້ານ້ອຍບໍ່ປົກປ້ອງຄອບຄົວຂອງຂ້ານ້ອຍ ແລະ ຄົນທີ່ຂ້ານ້ອຍໃກ້ຊິດ, ຜູ້ໃດຈະເຮັດ? ແມ່ນແຕ່ຄົນທີ່ມີຄວາມສາມາດກໍຕ້ອງການການສະໜັບສະໜູນຈາກອີກສາມຄົນ”. ນີ້ຄືສິ່ງທີ່ພວກເຂົາຄິດແທ້ໆ. ເມື່ອມັນຮອດເວລາທີ່ຈະເຮັດ, ສິ່ງທີ່ພວກເຂົາຄິດ ແລະ ວາງແຜນໃນຫົວໃຈຂອງພວກເຂົາ ແລະ ທ່າທີ່ຂອງພວກເຂົາຕໍ່ພຣະທຳຂອງພຣະເຈົ້າແມ່ນລ້ວນແລ້ວແຕ່ກຳນົດໂດຍອຸປະນິໄສຂອງພວກເຂົາ. ແມ່ນຫຍັງຄືທ່າທີ່ຂອງພວກເຂົາ? “ພຣະເຈົ້າສາມາດເວົ້າ ແລະ ເປີດເຜີຍແມ່ນຫຍັງກໍຕາມທີ່ພຣະອົງຕ້ອງການ ແລະ ຂ້ານ້ອຍຈະຍອມຮັບແມ່ນຫຍັງກໍຕາມທີ່ຂ້ານ້ອຍຄວນຍອມຮັບ ເມື່ອຂ້ານ້ອຍມາຢູ່ຕໍ່ໜ້າພຣະອົງ, ແຕ່ຂ້ານ້ອຍໄດ້ຕັດສິນໃຈແລ້ວ ແລະ ຂ້ານ້ອຍບໍ່ມີເຈດຕະນາທີ່ຈະປະຖິ້ມອາລົມຂອງຂ້ານ້ອຍ”. ນີ້ຄືອຸປະນິໄສຂອງພວກເຂົາບໍ? ອຸປະນິໄສຂອງພວກເຂົາໄດ້ສະແດງໂຕມັນເອງ ແລະ ໃບໜ້າທີ່ແທ້ຈິງຂອງພວກເຂົາໄດ້ຖືກເປີດໂປງແລ້ວ, ແມ່ນບໍ? ພວກເຂົາເປັນຄົນທີ່ຍອມຮັບຄວາມຈິງບໍ? (ບໍ່.) ແລ້ວນີ້ແມ່ນຫຍັງ? ນີ້ຄືຄວາມຫົວດື້. ຕໍ່ໜ້າພຣະເຈົ້າ, ພວກເຂົາເວົ້າວ່າອາແມນ ແລະ ທຳທ່າວ່າຍອມຮັບ. ແຕ່ຫົວໃຈຂອງພວກເຂົາຍັງບໍ່ໄດ້ຮັບການດົນບັນດານ. ພວກເຂົາບໍ່ໄດ້ຈິງຈັງກັບພຣະທຳຂອງພຣະເຈົ້າ, ພວກເຂົາບໍ່ໄດ້ຖືເອົາພຣະທຳເປັນຄວາມຈິງ ແລະ ແຮງແລ້ວທີ່ພວກເຂົາຈະນໍາພຣະທຳເຫຼົ່ານີ້ໄປປະຕິບັດເປັນຄວາມຈິງ. ນີ້ຄືອຸປະນິໄສປະເພດໜຶ່ງ, ບໍ່ແມ່ນບໍ? ແລ້ວອຸປະນິໄສເຊັ່ນນີ້ບໍ່ແມ່ນການເປີດເຜີຍທຳມະຊາດປະເພດໃດໜຶ່ງບໍ? (ແມ່ນແລ້ວ.) ສະນັ້ນແມ່ນຫຍັງຄືແກ່ນແທ້ໃນອຸປະນິໄສປະເພດນີ້? ມັນແມ່ນຄວາມຫົວດື້ບໍ? (ແມ່ນແລ້ວ.) ຄວາມຫົວດື້: ນີ້ແມ່ນອຸປະນິໄສປະເພດໜຶ່ງຂອງມະນຸດ ແລະ ມັນຖືກຄົ້ນພົບໃນທຸກຄົນ. ເປັນຫຍັງເຮົາຈຶ່ງເວົ້າວ່ານີ້ຄືອຸປະນິໄສ? ນີ້ຄືສິ່ງທີ່ເກີດມາຈາກແກ່ນແທ້ໃນທຳມະຊາດຂອງຜູ້ຄົນ. ເຈົ້າບໍ່ຕ້ອງຄິດກ່ຽວກັບມັນ, ຄົນອື່ນບໍ່ຕ້ອງສັ່ງສອນເຈົ້າ ຫຼື ພະຍາຍາມປັບປ່ຽນຄວາມຄິດຂອງເຈົ້າ ຫຼື ຊາຕານບໍ່ຕ້ອງຫຼອກລວງເຈົ້າ; ໂດຍທຳມະຊາດແລ້ວມັນຖືກເປີດເຜີຍໃນຕົວເຈົ້າ ແລະ ມັນເກີດມາຈາກທຳມະຊາດຂອງເຈົ້າ. ມີບາງຄົນທີ່ກ່າວໂທດຊາຕານຢູ່ສະເໝີ ບໍ່ວ່າພວກເຂົາຈະເຮັດສິ່ງບໍ່ດີແນວໃດກໍຕາມ. ພວກເຂົາເວົ້າຢູ່ສະເໝີວ່າ “ຊາຕານເອົາແນວຄິດໃສ່ຫົວຂອງຂ້ານ້ອຍ, ຊາຕານເຮັດໃຫ້ຂ້ານ້ອຍເຮັດ”. ພວກເຂົາໂຍນທຸກສິ່ງທີ່ບໍ່ດີໃສ່ຊາຕານ ແລະ ບໍ່ເຄີຍຍອມຮັບບັນຫາທີ່ຢູ່ພາຍໃນທຳມະຊາດຂອງພວກເຂົາເອງຈັກເທື່ອ. ນີ້ຄືສິ່ງທີ່ຖືກຕ້ອງບໍ? ເຈົ້າບໍ່ໄດ້ຖືກຊາຕານເຮັດໃຫ້ເສື່ອມຊາມຢ່າງຮ້າຍແຮງບໍ? ຖ້າເຈົ້າບໍ່ຍອມຮັບສິ່ງນີ້, ແລ້ວມັນເປັນໄປໄດ້ແນວໃດທີ່ອຸປະນິໄສຂອງຊາຕານຖືກເປີດເຜີຍໃນຕົວເຈົ້າ? ແນ່ນອນ, ຍັງມີຫຼາຍຄັ້ງທີ່ຊາຕານຂັດຂວາງ, ລວມເຖິງເມື່ອຜູ້ຄົນຖືກຫຼອກລວງ ແລະ ສະເໜີບາງສິ່ງໂດຍບາງຄົນທີ່ຊົ່ວຮ້າຍ ຫຼື ໂດຍຜູ້ຕໍ່ຕ້ານພຣະຄຣິດ ຫຼື ເມື່ອວິນຍານຊົ່ວຮ້າຍເຮັດວຽກ ແລະ ສົ່ງຄວາມຄິດໄປໃຫ້ພວກເຂົາ, ແຕ່ສິ່ງເຫຼົ່ານີ້ເປັນພຽງຂໍ້ຍົກເວັ້ນ; ໃນເວລາສ່ວນໃຫຍ່ ຜູ້ຄົນຖືກສັ່ງການໂດຍທຳມະຊາດທີ່ຊົ່ວຮ້າຍຂອງພວກເຂົາ ແລະ ພວກເຂົາເປີດເຜີຍອຸປະນິໄສທີ່ເສື່ອມຊາມທຸກລັກສະນະ. ເມື່ອຜູ້ຄົນເຮັດຕາມຄວາມມັກ ແລະ ແນວໂນ້ມຂອງພວກເຂົາ, ເມື່ອພວກເຂົາເຮັດສິ່ງຕ່າງໆໂດຍວິທີການຂອງພວກເຂົາເອງ, ຕາມແນວຄິດ ແລະ ຈິນຕະນາການຂອງພວກເຂົາເອງ, ແລ້ວພວກເຂົາກໍດຳລົງຊີວິດຕາມອຸປະນິໄສທີ່ເສື່ອມຊາມຂອງພວກເຂົາເອງ ແລະ ເມື່ອພວກເຂົາດຳລົງຊີວິດໂດຍສິ່ງເຫຼົ່ານີ້, ພວກເຂົາກໍດຳລົງຊີວິດຕາມທຳມະຊາດຂອງພວກເຂົາເອງ. ສິ່ງເຫຼົ່ານີ້ຄືຂໍ້ແທ້ຈິງທີ່ບໍ່ສາມາດໂຕ້ແຍ່ງໄດ້. ເມື່ອຄົນຖືກຄວບຄຸມໂດຍທຳມະຊາດທີ່ຊົ່ວຮ້າຍຂອງພວກເຂົາ, ເມື່ອພວກເຂົາດຳລົງຊີວິດຕາມທຳມະຊາດທີ່ຊົ່ວຮ້າຍຂອງພວກເຂົາ, ທຸກສິ່ງທີ່ຖືກເປີດເຜີຍໃນພວກເຂົາແມ່ນອຸປະນິໄສທີ່ເສື່ອມຊາມຂອງພວກເຂົາເອງ; ບໍ່ສາມາດໂຍນສິ່ງນີ້ໃຫ້ຊາຕານໄດ້, ເຈົ້າບໍ່ສາມາດເວົ້າວ່າສິ່ງເຫຼົ່ານີ້ຄືຄວາມຄິດທີ່ສົ່ງໃຫ້ໂດຍຊາຕານ. ເພາະຄົນຖືກເຮັດໃຫ້ເສື່ອມຊາມຢ່າງຮ້າຍແຮງ, ພວກເຂົາເປັນຂອງຊາຕານ ແລະ ເພາະຜູ້ຄົນບໍ່ໄດ້ແຕກຕ່າງຈາກຊາຕານ ແລະ ພວກເຂົາເປັນມານຮ້າຍທີ່ມີຊີວິດ, ເປັນຊາຕານທີ່ມີຊີວິດ, ສະນັ້ນ ເຈົ້າຕ້ອງບໍ່ໂຍນຫຍັງທີ່ຊົ່ວຮ້າຍເຊິ່ງຖືກເປີດເຜີຍພາຍໃນຕົວເຈົ້າໃຫ້ຊາຕານ. ເຈົ້າບໍ່ໄດ້ດີກວ່າຊາຕານ ແລະ ນັ້ນຄືອຸປະນິໄສທີ່ເສື່ອມຊາມຂອງເຈົ້າ.

ມີສະພາວະປະເພດໃດຢູ່ພາຍໃນຜູ້ຄົນ ເມື່ອພວກເຂົາມີອຸປະນິໄສທີ່ຫົວດື້? ຫຼັກໆແມ່ນພວກເຂົາດື້ດ້ານ ແລະ ຖືວ່າຕົນເອງຊອບທຳ. ພວກເຂົາຍຶດຕິດກັບແນວຄິດຂອງພວກເຂົາເອງຢູ່ສະເໝີ, ພວກເຂົາຄິດຢູ່ສະເໝີວ່າສິ່ງທີ່ພວກເຂົາເວົ້າແມ່ນຖືກຕ້ອງ, ພວກເຂົາບໍ່ປະນີປະນອມທີ່ສຸດ ແລະ ພວກເຂົາດື້ດຶງ. ນີ້ຄືທ່າທີ່ຄວາມຫົວດື້. ພວກເຂົາເປັນຄືກັບແຜ່ນສຽງແຕກ, ບໍ່ຮັບຟັງຜູ້ໃດ, ຍັງຈົດຈໍ່ກັບການກະທຳເສັ້ນທາງດຽວໂດຍປ່ຽນແປງບໍ່ໄດ້, ຢືນຢັນທີ່ຈະຜ່ານຜ່າມັນໄປໃຫ້ໄດ້, ບໍ່ວ່າມັນຈະຖືກຕ້ອງ ຫຼື ຜິດ; ມີຄວາມບໍ່ຮູ້ສຶກຜິດບາງຢ່າງໃນສິ່ງນີ້. ດັ່ງຄຳເວົ້າທີ່ລະບຸວ່າ “ໝູທີ່ຕາຍແລ້ວບໍ່ຢ້ານນໍ້າຕົ້ມ”. ຄົນຮູ້ເປັນຢ່າງດີແທ້ໆເຖິງສິ່ງຖືກຕ້ອງທີ່ຈະເຮັດ ແລະ ພວກເຂົາບໍ່ເຮັດມັນ, ພວກເຂົາປະຕິບັດຢ່າງໜັກແໜ້ນທີ່ຈະຍອມຮັບຄວາມຈິງ. ນີ້ຄືອຸປະນິໄສປະເພດໜຶ່ງ: ຄວາມຫົວດື້. ພວກເຈົ້າໄດ້ເປີດເຜີຍອຸປະນິໄສທີ່ຫົວດື້ໃນສະຖານະປະເພດໃດ? ພວກເຈົ້າມັກຫົວດື້ບໍ? (ແມ່ນ.) ມັກເກີດຂຶ້ນຫຼາຍຄັ້ງ! ແລ້ວຍ້ອນຄວາມຫົວດື້ເປັນອຸປະນິໄສຂອງເຈົ້າ, ສິ່ງນີ້ຈະຕາມເຈົ້າໄປໃນທຸກໆວິນາທີໃນທຸກໆມື້ທີ່ເຈົ້າມີຊີວິດຢູ່. ຄວາມຫົວດື້ຫ້າມບໍ່ໃຫ້ຄົນສາມາດມາຢູ່ຕໍ່ໜ້າພຣະເຈົ້າ, ມັນຫ້າມບໍ່ໃຫ້ພວກເຂົາສາມາດຍອມຮັບຄວາມຈິງ ແລະ ມັນຫ້າມບໍ່ໃຫ້ພວກເຂົາສາມາດເຂົ້າສູ່ຄວາມເປັນຈິງແຫ່ງຄວາມຈິງ. ແລ້ວຖ້າເຈົ້າບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ, ການປ່ຽນແປງສາມາດເກີດຂຶ້ນໃນອຸປະນິໄສດ້ານນີ້ຂອງເຈົ້າບໍ? ດ້ວຍຄວາມຫຍຸ້ງຍາກທີ່ໃຫຍ່ຫຼວງເທົ່ານັ້ນ. ໃນຕອນນີ້ມີການປ່ຽນແປງຫຍັງໃນອຸປະນິໄສແງ່ມຸມນີ້ຂອງພວກເຈົ້າທີ່ຫົວດື້ບໍ? ແລ້ວມີການປ່ຽນແປງຫຼາຍສໍ່າໃດ? ຕົວຢ່າງ: ເຈົ້າເຄີຍເປັນຄົນດື້ດ້ານທີ່ສຸດ, ແຕ່ຕອນນີ້ມີການປ່ຽນແປງໜ້ອຍໜຶ່ງໃນຕົວເຈົ້າ: ເມື່ອເຈົ້າພົບກັບບັນຫາບາງຢ່າງ, ເຈົ້າກໍມີຄວາມຮູ້ສຶກສຳນຶກໃນຫົວໃຈຂອງເຈົ້າ ແລະ ເວົ້າກັບຕົນເອງວ່າ “ຂ້ານ້ອຍຕ້ອງປະຕິບັດຄວາມຈິງບາງຢ່າງໃນເລື່ອງນີ້. ຍ້ອນພຣະເຈົ້າໄດ້ເປີດເຜີຍອຸປະນິໄສທີ່ຫົວດື້ນີ້, ຍ້ອນຂ້ານ້ອຍໄດ້ຍິນກ່ຽວກັບມັນ ແລະ ຕອນນີ້ຂ້ານ້ອຍຮູ້ຈັກມັນແລ້ວ, ສະນັ້ນຂ້ານ້ອຍຕ້ອງປ່ຽນແປງ. ເມື່ອຂ້ານ້ອຍພົບກັບສິ່ງປະເພດເຫຼົ່ານີ້ສອງສາມຄັ້ງໃນອະດີດ, ຂ້ານ້ອຍກໍເຮັດຕາມເນື້ອໜັງຂອງຂ້ານ້ອຍ ແລະ ລົ້ມເຫຼວ ແລະ ຂ້ານ້ອຍບໍ່ມີຄວາມສຸກກັບສິ່ງນີ້. ຄັ້ງນີ້ຂ້ານ້ອຍຕ້ອງປະຕິບັດຄວາມຈິງ”. ດ້ວຍຄວາມປາຖະໜາເຊັ່ນນັ້ນ, ມັນເປັນໄປໄດ້ທີ່ຈະປະຕິບັດຄວາມຈິງ ແລະ ນີ້ຄືການປ່ຽນແປງ. ເມື່ອເຈົ້າມີປະສົບການໃນລັກສະນະນີ້ສຳລັບຊ່ວງເວລາໜຶ່ງ ແລະ ເຈົ້າສາມາດນໍາຄວາມຈິງຫຼາຍຂຶ້ນໄປປະຕິບັດ ແລະ ສິ່ງນີ້ກໍ່ໃຫ້ເກີດການປ່ຽນແປງທີ່ໃຫຍ່ຂຶ້ນ ແລະ ອຸປະນິໄສທີ່ກະບົດ ແລະ ຫົວດື້ຂອງເຈົ້າເລີ່ມຈາງຫາຍໄປເລື້ອຍໆ, ມີການປ່ຽນແປງຫຍັງໃນຊີວິດ-ອຸປະນິໄສຂອງເຈົ້າບໍ? ຖ້າອຸປະນິໄສທີ່ກະບົດຂອງເຈົ້າຫຼຸດລົງເລື້ອຍໆຢ່າງເຫັນໄດ້ຊັດ ແລະ ຄວາມເຊື່ອຟັງຂອງເຈົ້າຕໍ່ພຣະເຈົ້າມີຫຼາຍຂຶ້ນເລື້ອຍໆ, ແລ້ວມີການປ່ຽນແປງທີ່ແທ້ຈິງ. ສະນັ້ນເຈົ້າຕ້ອງປ່ຽນແປງຈົນຮອດລະດັບໃດເພື່ອບັນລຸຄວາມເຊື່ອຟັງຢ່າງແທ້ຈິງ? ເຈົ້າຈະສຳເລັດ ເມື່ອບໍ່ມີຄວາມຫົວດື້ແມ່ນແຕ່ໜ້ອຍດຽວ, ແຕ່ມີຄວາມເຊື່ອຟັງເທົ່ານັ້ນ. ນີ້ຄືຂະບວນການທີ່ຊ້າ. ການປ່ຽນແປງໃນອຸປະນິໄສບໍ່ໄດ້ເກີດຂຶ້ນຂ້າມມື້, ພວກມັນໃຊ້ປະສົບການໃນຊ່ວງຍາວນານ, ບາງທີເຖິງກັບຕະຫຼອດຊີວິດ. ບາງຄັ້ງ, ມັນເປັນສິ່ງຈຳເປັນທີ່ຈະທົນທຸກກັບຄວາມລຳບາກຫຼາຍຢ່າງທີ່ໃຫຍ່ຫຼວງ, ຄວາມລຳບາກທີ່ຄ້າຍຄືກັບການເສຍຊີວິດ ແລະ ການກັບມາມີຊີວິດ, ຄວາມລຳບາກທີ່ເຈັບປວດ ແລະ ຫຍຸ້ງຍາກຫຼາຍກວ່າການເອົາຢາພິດຂູດໃສ່ກະດູກຂອງເຈົ້າ. ສະນັ້ນມີການປ່ຽນແປງຫຍັງໃນອຸປະນິໄສທີ່ຫົວດື້ຂອງພວກເຈົ້າ? ພວກເຈົ້າສາມາດວັດແທກສິ່ງນີ້ໄດ້ບໍ? (ເມື່ອກ່ອນ, ຂ້ານ້ອຍເຊື່ອວ່າຄວນເຮັດສິ່ງໃດໜຶ່ງໃນລັກສະນະໃດໜຶ່ງ. ເມື່ອຜູ້ຄົນສະເໜີມຸມມອງທີ່ແຕກຕ່າງກັນ, ຂ້ານ້ອຍບໍ່ຮັບຟັງ ແລະ ຈົນຂ້ານ້ອຍພົບກັບຄວາມລົ້ມເຫຼວທີ່ເປັນຈິງ, ຂ້ານ້ອຍຈຶ່ງເລີ່ມມີສະຕິ. ຕອນນີ້ຂ້ານ້ອຍດີຂຶ້ນໜ້ອຍໜຶ່ງ. ຂ້ານ້ອຍຄັດຄ້ານເມື່ອຜູ້ຄົນນໍາສະເໜີມຸມມອງທີ່ແຕກຕ່າງກັນ, ແຕ່ສາມາດຍອມຮັບບາງຢ່າງທີ່ພວກເຂົາເວົ້າໃນພາຍຫຼັງ.) ການປ່ຽນແປງໃນທ່າທີ່ເປັນການປ່ຽນແປງອີກໜຶ່ງປະເພດ; ສິ່ງນີ້ໝາຍຄວາມວ່າມີການປ່ຽນແປງເລັກນ້ອຍ. ມັນບໍ່ໄດ້ເປັນຄືກັບແຕ່ກ່ອນ, ເຊິ່ງບຸກຄົນໜຶ່ງຮູ້ວ່າຄົນອື່ນຖືກຕ້ອງ ແຕ່ປະຕິເສດມັນ ແລະ ບໍ່ສົນໃຈທີ່ຈະຍອມຮັບມັນ, ຍັງຍຶດຕິດກັບຄວາມໂນ້ມອ່ຽງຂອງພວກເຂົາເອງ; ມັນບໍ່ໄດ້ເປັນເຊັ່ນນີ້ໃນຕອນນີ້. ມີການປ່ຽນແປງໃນທ່າທີ່ຂອງພວກເຂົາແລ້ວ. ພວກເຂົາປ່ຽນແປງຫຼາຍສໍ່າໃດເມື່ອພວກເຂົາໄດ້ປ່ຽນແປງຫຼາຍເຊັ່ນນີ້? ບໍ່ມີແມ່ນແຕ່ 10%. 10% ໝາຍຄວາມວ່າຢ່າງໜ້ອຍທີ່ສຸດ, ຫຼັງຈາກທີ່ຄົນອື່ນໄດ້ລະບຸມຸມມອງທີ່ແຕກຕ່າງກັນຂອງພວກເຂົາ, ເຈົ້າບໍ່ມີຄວາມຮູ້ສຶກເຖິງການຄັດຄ້ານ ຫຼື ຄວາມຄິດຕໍ່ຕ້ານເລີຍ; ເຈົ້າມີທ່າທີ່ທີ່ເປັນປົກກະຕິ. ເຖິງແມ່ນວ່າມັນຍັງບໍ່ເຫັນດີກັບເຈົ້າໃນຫົວໃຈຂອງເຈົ້າ, ເຈົ້າບໍ່ມີທ່າທີ່ທີ່ຫົວດື້, ເຈົ້າສາມາດສົນທະນາສິ່ງນີ້ກັບບຸກຄົນ, ມີຄວາມເຊື່ອຟັງບາງຢ່າງເມື່ອເຈົ້າປະຕິບັດ ແລະ ເຈົ້າບໍ່ໄດ້ເຮັດສິ່ງຕ່າງໆຕາມແນວຄິດຂອງເຈົ້າເອງ. ຫຼັງຈາກນັ້ນ, ມີຫຼາຍຄັ້ງທີ່ເຈົ້າຍຶດຕິດກັບແນວຄິດຂອງເຈົ້າເອງ ແລະ ຫຼາຍຄັ້ງເມື່ອເຈົ້າສາມາດຍອມຮັບສິ່ງທີ່ຄົນອື່ນເວົ້າ. ການປ່ຽນແປງໃນອຸປະນິໄສກັບໄປກັບມາ. ເຈົ້າຕ້ອງປະສົບກັບການເສື່ອມຖອຍທີ່ນັບບໍ່ຖ້ວນເພື່ອບັນລຸການປ່ຽນແປງໜ້ອຍໜຶ່ງ ແລະ ຄວາມລົ້ມເຫຼວທີ່ນັບບໍ່ຖ້ວນເພື່ອທີ່ຈະສຳເລັດ ແລະ ດ້ວຍເຫດນັ້ນ ມັນບໍ່ແມ່ນເລື່ອງງ່າຍທີ່ອຸປະນິໄສຂອງເຈົ້າຈະປ່ຽນແປງໂດຍບໍ່ປະສົບກັບການທົດລອງ ແລະ ການຫຼໍ່ຫຼອມຫຼາຍປີ. ບາງຄັ້ງ, ເມື່ອຄົນຢູ່ໃນສະພາວະຈິດໃຈທີ່ດີ, ພວກເຂົາສາມາດຍອມຮັບສິ່ງທີ່ຖືກຕ້ອງທີ່ຄົນອື່ນເວົ້າ, ແຕ່ເມື່ອພວກເຂົາຮູ້ສຶກຕົກຕໍ່າ ພວກເຂົາກໍບໍ່ສະແຫວງຫາຄວາມຈິງ. ສິ່ງນີ້ບໍ່ໄດ້ເຮັດໃຫ້ສິ່ງຕ່າງໆຊັກຊ້າບໍ? ບາງຄັ້ງ, ເມື່ອເຈົ້າບໍ່ເຫັນດີກັບເພື່ອນຮ່ວມງານຂອງເຈົ້າ, ເຈົ້າບໍ່ໄດ້ສະແຫວງຫາຫຼັກການແຫ່ງຄວາມຈິງ ແລະ ເຈົ້າດຳລົງຊີວິດຕາມປັດຊະຍາຂອງຊາຕານ. ບາງຄັ້ງ, ເມື່ອເຈົ້າຮ່ວມມືກັບຄົນອື່ນ ແລະ ຄວາມສາມາດຂອງພວກເຂົາດີກວ່າຂອງເຈົ້າ ແລະ ພວກເຂົາດີກວ່າເຈົ້າ, ເຈົ້າຮູ້ສຶກວ່າຖືກພວກເຂົາຄວບຄຸມ ແລະ ເຈົ້າບໍ່ມີຄວາມກ້າຫານທີ່ຈະເຊີດຊູຫຼັກການເມື່ອເຈົ້າປະສົບກັບບັນຫາ. ບາງຄັ້ງ, ເຈົ້າດີກວ່າເພື່ອນຮ່ວມງານຂອງເຈົ້າ ແລະ ພວກເຂົາກະທຳຢ່າງໂງ່ຈ້າ ແລະ ເຈົ້າດູຖູກພວກເຂົາ ແລະ ບໍ່ເຕັມໃຈທີ່ຈະໂອ້ລົມຄວາມຈິງກັບພວກເຂົາ. ບາງຄັ້ງ, ເຈົ້າປາຖະໜາທີ່ຈະປະຕິບັດຄວາມຈິງ ແຕ່ຖືກປົກຄອງໂດຍອາລົມຂອງເນື້ອໜັງ. ບາງຄັ້ງ, ເຈົ້າປາຖະໜາຢາກໄດ້ຄວາມສຸກທາງເນື້ອໜັງ ແລະ ເຖິງແມ່ນວ່າເຈົ້າອາດປາຖະໜາ, ເຈົ້າບໍ່ສາມາດຫັນຫຼັງເຈົ້າໃສ່ເນື້ອໜັງ. ບາງຄັ້ງ, ເຈົ້າຮັບຟັງຄຳເທດສະໜາ ແລະ ເຂົ້າໃຈຄວາມຈິງ, ແຕ່ບໍ່ສາມາດນໍາມັນໄປປະຕິບັດ. ບັນຫາເຫຼົ່ານີ້ແມ່ນແກ້ໄຂໄດ້ງ່າຍບໍ? ໂດຍຕົວເຈົ້າເອງ, ພວກມັນບໍ່ສາມາດແກ້ໄຂໄດ້ງ່າຍໆ. ພຣະເຈົ້າສາມາດເອົາຄົນໄປຢູ່ໃນການທົດລອງ ແລະ ການຫຼໍ່ຫຼອມເທົ່ານັ້ນ, ເຮັດໃຫ້ພວກເຂົາທົນທຸກຢ່າງຫຼວງຫຼາຍ ແລະ ໃນທີ່ສຸດກໍຮູ້ສຶກວ່າງເປົ່າຢູ່ພາຍໃນພວກເຂົາໂດຍບໍ່ມີຄວາມຈິງ ແລະ ຄືກັບວ່າພວກເຂົາບໍ່ສາມາດດຳລົງຊີວິດໂດຍບໍ່ມີຄວາມຈິງ. ສິ່ງນີ້ຫຼໍ່ຫຼອມໃຫ້ຄົນພັດທະນາຄວາມເຊື່ອ ແລະ ເຮັດໃຫ້ພວກເຂົາຮູ້ສຶກຄືກັບວ່າພວກເຂົາຕ້ອງດິ້ນຮົນຫາຄວາມຈິງ, ຫົວໃຈຂອງພວກເຂົາຈະບໍ່ສະບາຍຈົນກວ່າພວກເຂົາຈະນໍາຄວາມຈິງໄປປະຕິບັດ ແລະ ພວກເຂົາຈະປະສົບກັບການທໍລະມານທີ່ໃຫຍ່ຫຼວງ ຖ້າພວກເຂົາບໍ່ສາມາດເຊື່ອຟັງພຣະເຈົ້າ. ສິ່ງດັ່ງກ່າວຄືຜົນສະທ້ອນທີ່ບັນລຸໂດຍການທົດລອງ ແລະ ການຫຼໍ່ຫຼອມ. ນີ້ຄືສິ່ງທີ່ເປັນການປ່ຽນແປງທີ່ຫຍຸ້ງຍາກໃນອຸປະນິໄສ. ເປັນຫຍັງເຮົາຈຶ່ງບອກພວກເຈົ້າວ່າພວກມັນບໍ່ແມ່ນເລື່ອງງ່າຍ? ມັນສາມາດເປັນໄປໄດ້ບໍວ່າເຮົາບໍ່ຢ້ານວ່າພວກເຈົ້າຈະເລີ່ມຄິດລົບ? ມັນແມ່ນເພື່ອປ່ອຍໃຫ້ພວກເຈົ້າຮູ້ວ່າການປ່ຽນແປງໃນອຸປະນິໄສສໍາຄັນສໍ່າໃດ. ເຮົາປາຖະໜາໃຫ້ພວກເຈົ້າທຸກຄົນເອົາໃຈໃສ່ກັບສິ່ງນີ້, ເຊົາສະແຫວງຫາພາບລັກຝ່າຍວິນຍານທີ່ບໍ່ເປັນຈິງ, ໜ້າຊື່ໃຈຄົດ ແລະ ຈອມປອມເຫຼົ່ານີ້, ເຊົາຕິດຕາມຫຼັກຄຳສອນຝ່າຍວິນຍານ, ການປະຕິບັດ ແລະ ກົດລະບຽບເພີ້ຝັນເຫຼົ່ານັ້ນຢູ່ສະເໝີ; ການເຮັດເຊັ່ນນັ້ນຈະທຳຮ້າຍເຈົ້າ ແລະ ບໍ່ໄດ້ເປັນປະໂຫຍດຕໍ່ເຈົ້າເລີຍ.

ພວກເຮົາຫາກໍເວົ້າເຖິງດ້ານໜຶ່ງໃນອຸປະນິໄສ: ຄວາມຫົວດື້. ຄວາມຫົວດື້ມັກເປັນທ່າທີ່ປະເພດໜຶ່ງທີ່ເຊື່ອງໄວ້ພາຍໃນສ່ວນເລິກໃນຫົວໃຈຂອງຜູ້ຄົນ. ໂດຍທົ່ວໄປແລ້ວ, ມັນບໍ່ຊັດເຈນຈາກພາຍນອກ ແຕ່ເມື່ອມັນເຫັນໄດ້ຢ່າງຊັດເຈນ, ມັນຈະກວດພົບໄດ້ຢ່າງງ່າຍດາຍ ແລະ ຄົນຈະເວົ້າວ່າ “ພວກເຂົາຫົວດື້! ພວກເຂົາບໍ່ຍອມຮັບຄວາມຈິງເລີຍ, ພວກເຂົາຫົວດື້ຫຼາຍ!” ຄົນທີ່ມີອຸປະນິໄສທີ່ຫົວດື້ກໍຈົດຈໍ່ກັບວິທີການໜຶ່ງ ແລະ ພຽງແຕ່ຍຶດຕິດກັບໜຶ່ງສິ່ງ, ບໍ່ປ່ອຍໄປຈັກເທື່ອ. ສະນັ້ນສິ່ງນີ້ເປັນດ້ານດຽວໃນອຸປະນິໄສຂອງຜູ້ຄົນບໍ? ບໍ່ແມ່ນແນ່ນອນ, ມີອີກຫຼາຍດ້ານ. ກວດເບິ່ງວ່າພວກເຈົ້າສາມາດບອກໄດ້ ຫຼື ບໍ່ວ່າເຮົາກຳລັງອະທິບາຍອຸປະນິໄສປະເພດໃດຕໍ່ໄປ. ບາງຄົນເວົ້າວ່າ “ໃນເຮືອນຂອງພຣະເຈົ້າ, ຂ້ານ້ອຍບໍ່ຍອມຕໍ່ຄົນໃດເລີຍນອກຈາກພຣະເຈົ້າ, ເພາະມີພຽງແຕ່ພຣະເຈົ້າທີ່ເປັນຄວາມຈິງ; ຄົນບໍ່ມີຄວາມຈິງ, ພວກເຂົາມີອຸປະນິໄສທີ່ເສື່ອມຊາມ, ບໍ່ມີຫຍັງທີ່ພວກເຂົາເວົ້າຈະສາມາດເພິ່ງພາໄດ້ ສະນັ້ນຂ້ານ້ອຍຈຶ່ງພຽງແຕ່ຍອມຕໍ່ພຣະເຈົ້າ”. ການທີ່ພວກເຂົາເວົ້າເຊັ່ນນີ້ແມ່ນຖືກຕ້ອງບໍ? (ບໍ່.) ເປັນຫຍັງຈຶ່ງບໍ່ຖືກຕ້ອງ? ນີ້ແມ່ນອຸປະນິໄສປະເພດໃດ? (ອຸປະນິໄສທີ່ອວດດີ ແລະ ຫຼອກລວງ.) (ອຸປະນິໄສຂອງຊາຕານ ແລະ ອັກຄະເທວະດາ.) ນີ້ຄືອຸປະນິໄສທີ່ອວດດີ. ຢ່າເວົ້າຢູ່ສະເໝີວ່າມັນເປັນອຸປະນິໄສຂອງຊາຕານ ແລະ ອັກຄະເທວະດາ, ວິທີການເວົ້ານີ້ກວ້າງເກີນໄປ ແລະ ຄຸມເຄືອ. ອຸປະນິໄສທີ່ເສື່ອມຊາມຂອງຊາຕານ ແລະ ອັກຄະເທວະດາແມ່ນມີຫຼາຍເກີນໄປ. ການເວົ້າເຖິງອັກຄະເທວະດາ, ມານຮ້າຍ ແລະ ຊາຕານລວມກັນເປັນເລື່ອງທີ່ທົ່ວໄປເກີນໄປ ແລະ ບໍ່ແມ່ນເລື່ອງງ່າຍທີ່ຜູ້ຄົນຈະເຂົ້າໃຈ. ການພຽງແຕ່ເວົ້າວ່ານີ້ຄືອຸປະນິໄສທີ່ເສື່ອມຊາມເປັນສິ່ງທີ່ສະເພາະເຈາະຈົງກວ່າ. ແນ່ນອນ, ນີ້ບໍ່ແມ່ນພຽງອຸປະນິໄສປະເພດດຽວທີ່ພວກເຂົາເປີດເຜີຍ, ມັນເປັນພຽງແຕ່ວ່າອຸປະນິໄສທີ່ອວດດີເປີດເຜີຍຕົວມັນເອງຢ່າງຊັດເຈນຫຼາຍ. ໂດຍການເວົ້າວ່ານີ້ຄືອຸປະນິໄສທີ່ອວດດີ, ຄົນຈະສາມາດເຂົ້າໃຈໄດ້ຢ່າງງ່າຍດາຍ ສະນັ້ນວິທີການເວົ້າເຊັ່ນນີ້ຈຶ່ງເໝາະສົມທີ່ສຸດ. ບາງຄົນມີທັກສະບາງຢ່າງ, ພອນສະຫວັນບາງຢ່າງ, ຄວາມຖະໜັດເລັກນ້ອຍບາງຢ່າງ ແລະ ໄດ້ດຳເນີນການກະທຳຈຳນວນໜຶ່ງສຳລັບຄຣິສຕະຈັກ. ສິ່ງທີ່ຄົນເຫຼົ່ານີ້ຄິດກໍຄື “ຄວາມເຊື່ອຂອງພວກທ່ານໃນພຣະເຈົ້າກ່ຽວພັນກັບການໃຊ້ເວລາໝົດມື້ເພື່ອອ່ານ, ຄັດລອກ, ຂຽນ, ທ່ອງຈຳພຣະທຳຂອງພຣະເຈົ້າຄືກັບບຸກຄົນຝ່າຍວິນຍານບາງຄົນ. ແມ່ນຫຍັງຄືປະເດັນ? ທ່ານສາມາດເຮັດຫຍັງທີ່ເປັນຈິງບໍ? ທ່ານສາມາດເອີ້ນຕົນເອງວ່າເຂັ້ມງວດຝ່າຍວິນຍານບໍ ເມື່ອທ່ານບໍ່ໄດ້ເຮັດຫຍັງ? ພວກທ່ານບໍ່ມີຊີວິດ. ຂ້ານ້ອຍມີຊີວິດ, ທຸກສິ່ງທີ່ຂ້ານ້ອຍເຮັດແມ່ນເປັນຈິງ”. ສິ່ງນີ້ເປັນອຸປະນິໄສຫຍັງ? ພວກເຂົາມີທັກສະທີ່ພິເສດບາງຢ່າງ, ຂອງປະທານບາງຢ່າງ, ພວກເຂົາສາມາດເຮັດສິ່ງທີ່ດີໄດ້ເລັກໆນ້ອຍໆ ແລະ ພວກເຂົາຖືວ່າສິ່ງເຫຼົ່ານີ້ເປັນຊີວິດ. ຜົນຕາມມາກໍຄືພວກເຂົາບໍ່ເຊື່ອຟັງຜູ້ໃດ, ພວກເຂົາບໍ່ຢ້ານການບັນລະຍາຍສັ່ງສອນຄົນໃດໜຶ່ງ, ພວກເຂົາດູຖູກຄົນອື່ນໆທຸກຄົນ, ນີ້ຄືຄວາມອວດດີບໍ? (ແມ່ນແລ້ວ.) ນ້ີຄືຄວາມອວດດີ. ໂດຍທົ່ວໄປແລ້ວ, ຄົນເປີດເຜີຍຄວາມອວດດີພາຍໃຕ້ສະຖານະການໃດ? (ເມື່ອພວກເຂົາມີຂອງປະທານ ຫຼື ທັກສະພິເສດບາງຢ່າງ, ເມື່ອພວກເຂົາສາມາດເຮັດບາງສິ່ງທີ່ເປັນຈິງ, ເມື່ອພວກເຂົາມີທຶນ.) ນີ້ຄືສະຖານະການປະເພດໜຶ່ງ. ສະນັ້ນຄົນທີ່ບໍ່ມີຂອງປະທານ ຫຼື ບໍ່ມີທັກສະພິເສດໃດໜຶ່ງຈະເປັນຄົນອວດດີບໍ? (ພວກເຂົາກໍອວດດີເຊັ່ນກັນ.) ຄົນທີ່ພວກເຮົາຫາກໍເວົ້າເຖິງຈະມັກເວົ້າວ່າ “ຂ້ານ້ອຍບໍ່ເຊື່ອຟັງຜູ້ໃດນອກຈາກພຣະເຈົ້າ” ແລະ ເມື່ອໄດ້ຍິນສິ່ງນີ້, ຄົນຈະຄິດກັບຕົນເອງວ່າ “ຄົນນີ້ຊ່າງເຊື່ອຟັງຄວາມຈິງ, ພວກເຂົາບໍ່ເຊື່ອຟັງຜູ້ໃດນອກຈາກຄວາມຈິງ, ສິ່ງທີ່ພວກເຂົາເວົ້າກໍຖືກຕ້ອງ!” ໃນຄວາມເປັນຈິງແລ້ວ, ພາຍໃນຄຳເວົ້າທີ່ເບິ່ງຄືຖືກຕ້ອງເຫຼົ່ານີ້ແມ່ນອຸປະນິໄສທີ່ອວດດີປະເພດໜຶ່ງ: “ຂ້ານ້ອຍບໍ່ເຊື່ອຟັງຜູ້ໃດນອກຈາກພຣະເຈົ້າ” ໝາຍຄວາມຢ່າງຊັດເຈນວ່າພວກເຂົາບໍ່ເຊື່ອຟັງຄົນໃດໜຶ່ງ. ເຮົາຖາມເຈົ້າວ່າ ຄົນທີ່ເວົ້າຄຳເວົ້າດັ່ງກ່າວຈະສາມາດເຊື່ອຟັງພຣະເຈົ້າແທ້ໆບໍ? ພວກເຂົາບໍ່ສາມາດເຊື່ອຟັງພຣະເຈົ້າໄດ້ຈັກເທື່ອ. ຄົນທີ່ມີແນວໂນ້ມຈະກ່າວຄຳເວົ້າດັ່ງກ່າວກໍເປັນຄົນທີ່ອວດດີທີ່ສຸດຢ່າງບໍ່ຕ້ອງສົງໄສ. ໃນພາຍນອກ ສິ່ງທີ່ພວກເຂົາເວົ້າເບິ່ງຄືຖືກຕ້ອງ, ແຕ່ໃນຄວາມເປັນຈິງແລ້ວ ນີ້ຄືວິທີການທີ່ສົມຍອມຫຼາຍທີ່ສຸດໃນການສຳແດງອຸປະນິໄສທີ່ອວດດີ. ພວກເຂົາໃຊ້ຄຳນີ້ “ຍົກເວັ້ນພຣະເຈົ້າ” ເພື່ອພະຍາຍາມພິສູດວ່າພວກເຂົາສົມເຫດສົມຜົນ, ແຕ່ໃນຄວາມເປັນຈິງແລ້ວ ນັ້ນຄືກັບການຝັງຄຳ ແລະ ການຕິດປ້າຍຢູ່ຂ້າງເທິງ ແລ້ວລະບຸວ່າ “ບໍ່ມີການຝັງຄຳຢູ່ບ່ອນນີ້”. ນີ້ບໍ່ແມ່ນສິ່ງທີ່ໂງ່ຈ້າບໍ? ພວກເຈົ້າຄິດວ່າຄົນປະເພດໃດອວດດີທີ່ສຸດ? ແມ່ນຫຍັງຄືສິ່ງທີ່ຜູ້ຄົນສາມາດເວົ້າໄດ້ ເຊິ່ງເຮັດໃຫ້ພວກເຂົາອວດດີທີ່ສຸດ? ບາງທີພວກເຈົ້າໄດ້ຍິນສິ່ງທີ່ອວດດີບາງຢ່າງກ່ອນໜ້ານີ້. ແມ່ນຫຍັງຄືສິ່ງທີ່ອວດດີທີ່ສຸດໃນບັນດາສິ່ງເຫຼົ່ານີ້? ພວກເຈົ້າຮູ້ບໍ? ມີຄົນໃດກ້າເວົ້າວ່າ “ຂ້ານ້ອຍບໍ່ເຊື່ອຟັງຜູ້ໃດ, ບໍ່ແມ່ນແຕ່ສະຫວັນ ຫຼື ແຜ່ນດິນໂລກ, ບໍ່ແມ່ນແຕ່ພຣະທຳຂອງພຣະເຈົ້າ”? ມີພຽງແຕ່ມັງກອນແດງໃຫຍ່ທີ່ເປັນມານຮ້າຍທີ່ກ້າເວົ້າສິ່ງນີ້. ບໍ່ມີຜູ້ໃດທີ່ເຊື່ອໃນພຣະເຈົ້າຈະເວົ້າສິ່ງນີ້ໄດ້. ເຖິງຢ່າງໃດກໍຕາມ, ຖ້າຄົນທີ່ເຊື່ອໃນພຣະເຈົ້າເວົ້າວ່າ “ຂ້ານ້ອຍບໍ່ເຊື່ອຟັງຜູ້ໃດນອກຈາກພຣະເຈົ້າ”, ແລ້ວພວກເຂົາກໍບໍ່ໄດ້ແຕກຕ່າງຫຍັງຫຼາຍຈາກມັງກອນແດງໃຫຍ່, ພວກເຂົາສະເໝີກັນສຳລັບອັນດັບໜຶ່ງຂອງໂລກ, ພວກເຂົາເປັນຄົນທີ່ອວດດີທີ່ສຸດໃນບັນດາທຸກຄົນ. ພວກເຈົ້າຄິດວ່າແນວໃດ ຜູ້ຄົນລ້ວນແລ້ວແຕ່ອວດດີ, ແຕ່ມີຄວາມແຕກຕ່າງຫຍັງໃນຄວາມອວດດີຂອງພວກເຂົາບໍ? ພວກເຈົ້າມີຄວາມແຕກຕ່າງຢູ່ບ່ອນໃດ? ມະນຸດທີ່ເສື່ອມຊາມທຸກຄົນມີອຸປະນິໄສທີ່ອວດດີ, ແຕ່ມີຄວາມແຕກຕ່າງໃນຄວາມອວດດີຂອງພວກເຂົາ. ເມື່ອຄວາມອວດດີຂອງບຸກຄົນໜຶ່ງໄດ້ໄປເຖິງລະດັບໃດໜຶ່ງ, ແລ້ວພວກເຂົາກໍໄດ້ສູນເສຍຄວາມສຳນຶກທັງໝົດ. ຄວາມແຕກຕ່າງກໍຄືມີຄວາມສຳນຶກໃນສິ່ງທີ່ຄົນໃດໜຶ່ງເວົ້າ ຫຼື ບໍ່. ບາງຄົນອວດດີ ແຕ່ຍັງມີເຫດຜົນເລັກໆນ້ອຍໆ. ຖ້າພວກເຂົາສາມາດຍອມຮັບຄວາມຈິງ, ແລ້ວພວກເຂົາຍັງມີຄວາມຫວັງທີ່ຈະໄດ້ຮັບຄວາມລອດພົ້ນ. ບາງຄົນອວດດີຫຼາຍຈົນພວກເຂົາບໍ່ມີຄວາມສຳນຶກ, ບໍ່ມີຂີດຈຳກັດໃນຄວາມອວດດີຂອງພວກເຂົາ ແລະ ຄົນເຊັ່ນນັ້ນບໍ່ສາມາດຍອມຮັບຄວາມຈິງຈັກເທື່ອ. ຖ້າຄົນອວດດີຫຼາຍຈົນພວກເຂົາບໍ່ມີຄວາມສຳນຶກ, ແລ້ວພວກເຂົາກໍສູນເສຍຄວາມຮູ້ສຶກລະບາຍໃຈທັງໝົດ ແລະ ພຽງແຕ່ອວດດີຢ່າງໂງ່ຈ້າ. ສິ່ງເຫຼົ່ານີ້ຄືການເປີດເຜີຍ ແລະ ການສຳແດງອອກທັງໝົດຂອງອຸປະນິໄສທີ່ອວດດີ. ພວກເຂົາຈະສາມາດເວົ້າບາງສິ່ງ ເຊັ່ນ: “ຂ້າພະເຈົ້າບໍ່ເຊື່ອຟັງຜູ້ໃດນອກຈາກພຣະເຈົ້າ” ໄດ້ແນວໃດ ຖ້າພວກເຂົາບໍ່ມີອຸປະນິໄສທີ່ອວດດີ? ພວກເຂົາຈະບໍ່ເຮັດຢ່າງແນ່ນອນ. ໂດຍບໍ່ຕ້ອງສົງໄສ, ຖ້າຄົນໃດໜຶ່ງມີອຸປະນິໄສທີ່ອວດດີ, ແລ້ວພວກເຂົາມີການສຳແດງອອກເຖິງຄວາມອວດດີ ແລະ ບຸກຄົນຈະເວົ້າໂດຍບໍ່ຕ້ອງສົງໄສ ແລະ ເຮັດສິ່ງຕ່າງໆທີ່ອວດດີ, ຂາດຄວາມສຳນຶກປະເພດໃດໜຶ່ງ. ບາງຄົນເວົ້າວຳ່າ “ຂ້ານ້ອຍບໍ່ມີອຸປະນິໄສທີ່ອວດດີ, ແຕ່ສິ່ງດັ່ງກ່າວແມ່ນເປີດເຜີຍໃນຕົວຂ້ານ້ອຍ”. ຄຳເວົ້າເຊັ່ນນັ້ນມີນໍ້າໜັກບໍ? (ບໍ່.) ຄົນອື່ນເວົ້າວ່າ “ຂ້ານ້ອຍບໍ່ສາມາດຊ່ວຍເຫຼືອຕົນເອງໄດ້. ທັນທີທີ່ຂ້ານ້ອຍເຊົາລະມັດລະວັງ, ຂ້ານ້ອຍກໍສະແດງບາງຢ່າງທີ່ອວດດີ”. ຄຳເວົ້າເຫຼົ່ານີ້ມີນໍ້າໜັກບໍ? (ບໍ່.) ເປັນຫຍັງຈຶ່ງບໍ່? ແມ່ນຫຍັງຕືສາເຫດຕົ້ນຕໍຂອງຄຳເວົ້າເຫຼົ່ານີ້? (ການບໍ່ຮູ້ຈັກຕົນເອງ.) ບໍ່, ພວກເຂົາຮູ້ວ່າພວກເຂົາອວດດີ, ແຕ່ເມື່ອໄດ້ຍິນຄົນອື່ນເຍາະເຍີ້ຍພວກເຂົາໂດຍເວົ້າວ່າ “ທ່ານອວດດີເຊັ່ນນີ້ໄດ້ແນວໃດ? ແມ່ນຫຍັງຄືສິ່ງທີ່ເຮັດໃຫ້ທ່ານອວດດີເຊັ່ນນັ້ນ?” ພວກເຂົາກໍຮູ້ສຶກອັບອາຍ, ເຊິ່ງເປັນເຫດຜົນທີ່ພວກເຂົາເວົ້າສິ່ງດັ່ງກ່າວ. ຄວາມສຳນຶກທະນົງຕົວຂອງພວກເຂົາບໍ່ສາມາດຮັບມັນໄດ້, ພວກເຂົາກຳລັງຊອກຫາຂໍ້ອ້າງເພື່ອປົກປິດມັນ, ເພື່ອປິດບັງມັນ, ເພື່ອຫຸ້ມມັນເອົາໄວ້ ແລະ ເພື່ອປ່ອຍໃຫ້ພວກເຂົາຫຼຸດອອກຈາກຂໍເກາະ. ສະນັ້ນຄຳເວົ້າຂອງພວກເຂົາຈຶ່ງບໍ່ມີນໍ້າໜັກ. ເມື່ອອຸປະນິໄສທີ່ເສື່ອມຊາມຂອງເຈົ້າຍັງບໍ່ທັນໄດ້ຮັບການແກ້ໄຂ, ເຈົ້າກໍອວດດີ ເຖິງແມ່ນເມື່ອເຈົ້າບໍ່ເວົ້າ. ຄວາມອວດດີຢູ່ໃນທຳມະຊາດຂອງຜູ້ຄົນ, ມັນເຊື່ອງໄວ້ໃນຫົວໃຈຂອງພວກເຂົາ ແລະ ສາມາດປາກົດຂຶ້ນໄດ້ຕະຫຼອດເວລາ. ແລ້ວດ້ວຍເຫດນັ້ນ ຕາບໃດທີ່ບໍ່ມີການປ່ຽນແປງໃນອຸປະນິໄສ, ຄົນກໍຍັງອວດດີ ແລະ ຖືວ່າຕົນເອງຊອບທຳ.ເຮົາຈະໃຫ້ຕົວຢ່າງ. ຜູ້ນໍາທີ່ຫາກໍຖືກເລືອກຕັ້ງໃໝ່ມາຮອດຄຣິສຕະຈັກ ແລະ ຄົ້ນພົບວ່າວິທີການທີ່ຄົນຫຼຽວເບິ່ງເຂົາ ແລະ ການສະແດງອອກເທິງໃບໜ້າຂອງພວກເຂົາຂ້ອນຂ້າງບໍ່ກະຕືລືລົ້ນ. ໃນຄວາມຄິດຂອງເຂົາ, ເຂົາຄິດກັບຕົນເອງວ່າ “ຂ້ານ້ອຍບໍ່ເປັນທີ່ຕ້ອນຮັບຢູ່ບ່ອນນີ້ບໍ? ຂ້ານ້ອຍເປັນຜູ້ນໍາທີ່ຫາກໍຖືກເລືອກໃໝ່; ເຈົ້າສາມາດປະຕິບັດຕໍ່ຂ້ານ້ອຍດ້ວຍທ່າທີ່ເຊັ່ນນັ້ນໄດ້ແນວໃດ? ເປັນຫຍັງທ່ານຈຶ່ງບໍ່ປະທັບໃຈກັບຂ້ານ້ອຍ? ຂ້ານ້ອຍຖືກເລືອກໂດຍອ້າຍເອື້ອຍນ້ອງ, ສະນັ້ນຄວາມສາມາດຝ່າຍວິນຍານຂອງຂ້ານ້ອຍຈຶ່ງມີຫຼາຍກວ່າຂອງພວກທ່ານ, ບໍ່ແມ່ນບໍ?” ແລ້ວດ້ວຍເຫດນັ້ນ ຜົນຕາມມາກໍຄື ເຂົາເວົ້າວ່າ “ຂ້ານ້ອຍເປັນຜູ້ນໍາທີ່ຫາກໍຖືກເລືອກຕັ້ງໃໝ່. ບາງຄົນອາດບໍ່ຍອມຮັບຂ້ານ້ອຍ, ແຕ່ບໍ່ໄດ້ສຳຄັນ. ມາແຂ່ງຂັນກັນເບິ່ງວ່າຜູ້ໃດທ່ອງຈຳພຣະທຳຂອງພຣະເຈົ້າຫຼາຍຂໍ້ກວ່າກັນ, ຜູ້ໃດສາມາດໂອ້ລົມຄວາມຈິງກ່ຽວກັບນິມິດ. ຂ້ານ້ອຍຈະມອບຕຳແໜ່ງຜູ້ນໍາໃຫ້ຜູ້ໃດກໍຕາມທີ່ສາມາດໂອ້ລົມກ່ຽວກັບຄວາມຈິງຢ່າງຊັດເຈນຫຼາຍກວ່າຂ້ານ້ອຍ. ພວກທ່ານຈະວ່າແນວໃດ?” ນີ້ແມ່ນກົນລະຍຸດປະເພດໃດ? ເມື່ອຜູ້ຄົນເມິນເສີຍກັບເຂົາ, ເຂົາບໍ່ພໍໃຈ ແລະ ຕ້ອງການໃຫ້ພວກເຂົາປະສົບກັບຄວາມຫຍຸ້ງຍາກ ແລະ ເຮັດຄືນໃສ່ພວກເຂົາ; ຕອນນີ້ເຂົາເປັນຜູ້ນໍາ, ເຂົາຕ້ອງການຄອບງໍາຜູ້ຄົນ, ເຂົາຕ້ອງການຢູ່ເທິງສຸດ. ນີ້ແມ່ນອຸປະນິໄສແນວໃດ? (ຄວາມອວດດີ.) ແລ້ວອຸປະນິໄສທີ່ອວດດີເປັນເລື່ອງທີ່ແກ້ໄຂໄດ້ງ່າຍບໍ? (ບໍ່.) ອຸປະນິໄສທີ່ອວດດີຂອງຄົນຈະເປີດເຜີຍຕົນເອງໄດ້ຢ່າງເລື້ອຍໆຂຶ້ນ. ສຳລັບບາງຄົນ, ການໄດ້ຍິນຄົນອື່ນໂອ້ລົມກ່ຽວກັບແສງສະຫວ່າງໃໝ່ ແລະ ການເຂົ້າໃຈຈຶ່ງໜ້າລຳຄານ: “ເປັນຫຍັງຂ້ານ້ອຍຈຶ່ງບໍ່ມີຫຍັງໃຫ້ເວົ້າກ່ຽວກັບສິ່ງນີ້? ສິ່ງນີ້ຈະໃຊ້ການບໍ່ໄດ້, ຂ້ານ້ອຍຕ້ອງຄິດ ແລະ ຄິດຫາບາງຢ່າງທີ່ດີກວ່າ”. ແລ້ວດ້ວຍເຫດນັ້ນ ພວກເຂົາຈຶ່ງເປັ່ງຫຼັກຄຳສອນອອກມາຢ່າງຫຼວງຫຼາຍ, ພະຍາຍາມເອົາຊະນະຄົນອື່ນ. ນີ້ແມ່ນອຸປະນິໄສຫຍັງ? ນີ້ຄືການຍາດຊິງເອົາຊື່ ແລະ ຜົນປະໂຫຍດ; ມັນຍັງເປັນຄວາມອວດດີ. ໃນເລື່ອງຂອງອຸປະນິໄສ, ເຈົ້າສາມາດນັ່ງຢູ່ຊື່ໆ, ບໍ່ເວົ້າ ຫຼື ເຮັດຫຍັງ, ແຕ່ອຸປະນິໄສຈະຍັງຢູ່ພາຍໃນຫົວໃຈຂອງເຈົ້າ ແລະ ຢູ່ພາຍໃນຄວາມຄິດຂອງເຈົ້າ ແລະ ແມ່ນແຕ່ການສະແດງອອກຂອງເຈົ້າກໍສາມາດເປີດເຜີຍສິ່ງນີ້. ເຖິງແມ່ນວ່າຄົນຈະພະຍາຍາມຄິດຫາວິທີການປາບປາມມັນ ຫຼື ຄວບຄຸມມັນ ແລະ ລະມັດລະວັງຫຼາຍເພື່ອຢຸດບໍ່ໃຫ້ມັນເປີດເຜີຍອອກມາ, ສິ່ງນີ້ຈະເປັນປະໂຫຍດຫຍັງບໍ? (ບໍ່.) ບາງຄົນຮັບຮູ້ໃນທັນທີເມື່ອພວກເຂົາເວົ້າບາງຢ່າງທີ່ອວດດີ: “ຂ້ານ້ອຍໄດ້ເປີດເຜີຍອຸປະນິໄສທີ່ອວດດີຂອງຂ້ານ້ອຍອີກຄັ້ງ, ຊ່າງໜ້າອັບອາຍ! ຂ້ານ້ອຍຕ້ອງບໍ່ເວົ້າຫຍັງທີ່ອວດດີອີກຈັກເທື່ອ”. ແຕ່ການສາບານວ່າເຈົ້າຈະຫຸບປາກຂອງເຈົ້າກໍບໍ່ເປັນປະໂຫຍດຫຍັງ, ສິ່ງນີ້ບໍ່ໄດ້ຂຶ້ນກັບເຈົ້າ, ມັນຂຶ້ນກັບອຸປະນິໄສຂອງເຈົ້າ. ສະນັ້ນ, ຖ້າເຈົ້າບໍ່ຕ້ອງການໃຫ້ອຸປະນິໄສທີ່ອວດດີຂອງເຈົ້າເປີດເຜີຍໂຕມັນເອງ, ເຈົ້າຕ້ອງແກ້ໄຂມັນ. ສິ່ງນີ້ບໍ່ແມ່ນເລື່ອງການແກ້ໄຂຄຳເວົ້າສອງສາມຄຳ ຫຼື ການເຮັດໃຫ້ໜຶ່ງໃນວິທີການທີ່ເຈົ້າເຮັດສິ່ງຕ່າງໆນັ້ນຖືກຕ້ອງ, ແຮງໄກທີ່ມັນຈະເປັນກໍລະນີການປະຕິບັດຕາມກົດລະບຽບບາງຢ່າງ. ມັນເປັນເລື່ອງການແກ້ໄຂບັນຫາໃນອຸປະນິໄສຂອງເຈົ້າ. ຕອນນີ້ເມື່ອເຮົາໄດ້ເວົ້າກ່ຽວກັບຫົວຂໍ້ນີ້ທີ່ວ່າແມ່ນຫຍັງຄືອຸປະນິໄສແທ້ໆ, ເຈົ້າບໍ່ມີຄວາມເຂົ້າໃຈທີ່ເລິກຊຶ້ງຫຼາຍຂຶ້ນ ແລະ ແຫຼມຄົມຫຼາຍຂຶ້ນກ່ຽວກັບຕົນເອງບໍ? (ແມ່ນແລ້ວ.) ການຮູ້ຈັກຕົນເອງບໍ່ແມ່ນເລື່ອງການຮູ້ຈັກລັກສະນະທີ່ສະແດງອອກພາຍນອກຂອງຄົນໃດໜຶ່ງ, ອາລົມ, ນິໄສທີ່ບໍ່ດີ, ສິ່ງທີ່ບໍ່ຮູ້ ແລະ ໂງ່ຈ້າທີ່ຄົນໆໜຶ່ງໄດ້ເຮັດໃນອະດີດ, ມັນບໍ່ແມ່ນສິ່ງເຫຼົ່ານີ້ເລີຍ. ໃນທາງກົງກັນຂ້າມ, ມັນເປັນການຮູ້ຈັກເຖິງອຸປະນິໄສທີ່ເສືອມຊາມຂອງຄົນໆໜຶ່ງເອງ ແລະ ສິ່ງຊົ່ວຮ້າຍທີ່ຄົນໆໜຶ່ງສາມາດເຮັດເພື່ອຕໍ່ຕ້ານພຣະເຈົ້າ. ນີ້ຄືສິ່ງສຳຄັນ. ບາງຄົນເວົ້າວ່າ “ຂ້ານ້ອຍມີອາລົມທີ່ສາມາດລະເບີດອອກໄດ້ ແລະ ບໍ່ມີຫຍັງທີ່ຂ້ານ້ອຍສາມາດເຮັດເພື່ອປ່ຽນແປງມັນໄດ້. ຂ້ານ້ອຍຈະສາມາດປ່ຽນແປງອຸປະນິໄສນີ້ໄດ້ເມື່ອໃດ?” ມີຄົນອື່ນທີ່ເວົ້າວ່າ “ຂ້ານ້ອຍບໍ່ເກ່ງໃນການສະແດງຕົນເອງ, ຂ້ານ້ອຍບໍ່ແມ່ນຄົນທີ່ເວົ້າເກ່ງ. ທຸກສິ່ງທີ່ຂ້ານ້ອຍເວົ້າກໍຈົບລົງໂດຍການເຮັດຜິດໃຈຜູ້ຄົນ ຫຼື ການທຳຮ້າຍຄວາມຮູ້ສຶກຂອງພວກເຂົາ. ເມື່ອໃດສິ່ງນີ້ຈຶ່ງຈະປ່ຽນແປງ?” ພວກເຂົາເຮັດຖືກບໍໃນການເວົ້າສິ່ງນີ້? (ບໍ່ແມ່ນ.) ຂໍ້ຜິດພາດຂອງພວກເຂົາແມ່ນຢູ່ໃສ? (ນີ້ບໍ່ແມ່ນການຮັບຮູ້ສິ່ງຕ່າງໆທີ່ຢູ່ພາຍໃນທຳມະຊາດຂອງຄົນໆໜຶ່ງ.) ນັ້ນຄືສິ່ງທີ່ຖືກຕ້ອງ. ລັກສະນະບໍ່ໄດ້ກຳນົດທຳມະຊາດ. ບໍ່ວ່າບຸກຄະລິກຂອງຄົນໃດໜຶ່ງຈະດີສໍ່າໃດກໍຕາມ, ພວກເຂົາຍັງສາມາດມີອຸປະນິໄສທີ່ເສື່ອມຊາມ.

ເຮົາຫາກໍເວົ້າກ່ຽວກັບສອງແງ່ມຸມຂອງອຸປະນິໄສ. ຢ່າງທຳອິດແມ່ນຄວາມຫົວດື້, ຢ່າງທີສອງແມ່ນຄວາມອວດດີ. ພວກເຮົາບໍ່ຈຳເປັນຕ້ອງເວົ້າຫຼາຍເກີນໄປກ່ຽວກັບຄວາມອວດດີ. ທຸກຄົນເປີດເຜີຍພຶດຕິກຳທີ່ອວດດີຫຼາຍ ແລະ ພວກເຈົ້າພຽງແຕ່ຕ້ອງຮູ້ວ່າຄວາມອວດດີເປັນແງ່ມຸມໜຶ່ງຂອງອຸປະນິໄສ. ຍັງມີອຸປະນິໄສອີກປະເພດໜຶ່ງ. ບາງຄົນບໍ່ເຄີຍບອກຄວາມຈິງຕໍ່ຄົນໃດໜຶ່ງຈັກເທື່ອ. ຄວາມພວກເຂົາຄິດໄຕ່ຕອງ ແລະ ປັບປຸງທຸກສິ່ງໃນຄວາມຄິດຂອງພວກເຂົາກ່ອນທີ່ພວກເຂົາຈະເວົ້າກັບຜູ້ຄົນ. ເຈົ້າບໍ່ສາມາດບອກໄດ້ວ່າສິ່ງໃດທີ່ພວກເຂົາເວົ້າເປັນຈິງ ແລະ ສິ່ງໃດເປັນເທັດ. ພວກເຂົາເວົ້າສິ່ງໜຶ່ງໃນມື້ນີ້ ແລະ ອີກສິ່ງໜຶ່ງໃນມື້ຕໍ່ໄປ, ພວກເຂົາເວົ້າສິ່ງໜຶ່ງກັບຄົນໜຶ່ງ ແລະ ສິ່ງອື່ນກັບອີກຄົນໜຶ່ງ. ທຸກສິ່ງທີ່ພວກເຂົາເວົ້າຂັດແຍ່ງກັບໂຕມັນເອງ. ຈະສາມາດເຊື່ອຄົນແບບນັ້ນໄດ້ແນວໃດ? ມັນຍາກຫຼາຍທີ່ຈະເຂົ້າໃຈຂໍ້ແທ້ຈິງໄດ້ຢ່າງຖືກຕ້ອງ ແລະ ເຈົ້າບໍ່ສາມາດໄດ້ຮັບຄຳເວົ້າທີ່ກົງໄປກົງມາຈາກພວກເຂົາ. ນີ້ແມ່ນອຸປະນິໄສຫຍັງ? ມັນຄືຄວາມຫຼອກລວງ. ອຸປະນິໄສທີ່ຫຼອກລວງແມ່ນປ່ຽນແປງໄດ້ງ່າຍບໍ? ມັນຍາກທີ່ສຸດທີ່ຈະປ່ຽນ. ສິ່ງໃດໜຶ່ງທີ່ກ່ຽວພັນກັບອຸປະນິໄສແມ່ນກ່ຽວຂ້ອງກັບທຳມະຊາດຂອງຄົນໆໜຶ່ງ ແລະ ບໍ່ມີຫຍັງທີ່ປ່ຽນແປງໄດ້ຍາກກວ່າສິ່ງທີ່ກ່ຽວຂ້ອງກັບທຳມະຊາດຂອງຄົນໆໜຶ່ງ. ຄຳເວົ້າທີ່ວ່າ “ເສືອດາວບໍ່ສາມາດປ່ຽນແປງລາຍດາວຂອງມັນ” ແມ່ນເປັນຈິງຢ່າງແນ່ນອນ! ບໍ່ວ່າພວກເຂົາຈະເວົ້າ ຫຼື ເຮັດກ່ຽວກັບຫຍັງກໍຕາມ, ຄົນຫຼອກລວງແອບມີເປົ້າໝາຍ ແລະ ເຈດຕະນາຂອງພວກເຂົາເອງຢູ່ສະເໝີ. ຖ້າພວກເຂົາບໍ່ມີຫຍັງເລີຍ, ພວກເຂົາຈະບໍ່ເວົ້າຫຍັງ. ຖ້າເຈົ້າພະຍາຍາມເຂົ້າໃຈວ່າເປົ້າໝາຍ ແລະ ເຈດຕະນາຂອງພວກເຂົາແມ່ນຫຍັງ, ພວກເຂົາຈະສະຫງົບງຽບ. ຖ້າພວກເຂົາປ່ອຍໃຫ້ບາງສິ່ງທີ່ເປັນຈິງຜ່ານໄປໂດຍບໍ່ຕັ້ງໃຈ, ພວກເຂົາຈະໃຊ້ເວລາດົນເພື່ອຄິດຫາວິທີທີ່ຈະບິດເບືອນມັນ, ເຮັດໃຫ້ເຈົ້າສັບສົນ ແລະ ປ້ອງກັນບໍ່ໃຫ້ເຈົ້າຮູ້ຈັກຄວາມຈິງ. ບໍ່ວ່າຄົນຫຼອກລວງຈະເຮັດຫຍັງກໍຕາມ, ພວກເຂົາຈະບໍ່ປ່ອຍໃຫ້ຄົນໃດຮູ້ຈັກຄວາມຈິງທັງໝົດກ່ຽວກັບມັນ. ບໍ່ວ່າຜູ້ຄົນຈະໃຊ້ເວລາກັບພວກເຂົາຫຼາຍສໍ່າໃດກໍຕາມ, ບໍ່ມີຜູ້ໃດຮູ້ໄດ້ວ່າກຳລັງເກີດຂຶ້ນຫຍັງຂຶ້ນໃນຄວາມຄິດຂອງພວກເຂົາແທ້ໆ. ສິ່ງດັ່ງກ່າວຄືທຳມະຊາດຂອງຄົນຫຼອກລວງ. ບໍ່ວ່າຄົນຫຼອກລວງຈະເວົ້າຫຼາຍສໍ່າໃດກໍຕາມ, ຄົນອື່ນຈະບໍ່ຮູ້ຈັກເທື່ອວ່າເຈດຕະນາຂອງພວກເຂົາແມ່ນຫຍັງ, ພວກເຂົາຄິດກ່ຽວກັບຫຍັງແທ້ໆ ຫຼື ພວກເຂົາພະຍາຍາມບັນລຸຫຍັງແທ້ໆ. ແມ່ນແຕ່ພໍ່ແມ່ຂອງພວກເຂົາກໍມີເວລາທີ່ຍາກລຳບາກທີ່ຈະຮູ້ຈັກສິ່ງນີ້. ການພະຍາຍາມເຂົ້າໃຈຄົນຫຼອກລວງເປັນສິ່ງທີ່ຍາກທີ່ສຸດ, ບໍ່ມີຜູ້ໃດສາມາດຄິດອອກວ່າແມ່ນຫຍັງຢູ່ໃນຄວາມຄິດຂອງພວກເຂົາ. ນີ້ຄືວິທີທີ່ຄົນຫຼອກລວງເວົ້າ ແລະ ເຮັດ: ພວກເຂົາບໍ່ເຄີຍເວົ້າສິ່ງທີ່ຢູ່ໃນຄວາມຄິດຂອງພວກເຂົາ ຫຼື ສື່ສິ່ງທີ່ກຳລັງເກີດຂຶ້ນແທ້ໆຈັກເທື່ອ. ນີ້ຄືອຸປະນິໄສປະເພດໜຶ່ງ, ບໍ່ແມ່ນບໍ? ເມື່ອເຈົ້າມີອຸປະນິໄສທີ່ລອກລວງ, ມັນບໍ່ສຳຄັນວ່າເຈົ້າຈະເວົ້າ ຫຼື ເຮັດຫຍັງ, ອຸປະນິໄສນີ້ຢູ່ພາຍໃນເຈົ້າຢູ່ສະເໝີ, ຄວບຄຸມເຈົ້າ, ເຮັດໃຫ້ເຈົ້າຫຼິ້ນເກມ ແລະ ມີສ່ວນຮ່ວມໃນກົນອຸບາຍ, ຢອກຫຼິ້ນກັບຜູ້ຄົນ, ປົກປິດຄວາມຈິງ ແລະ ທຳທ່າສະແດງ. ນີ້ຄືຄວາມຫຼອກລວງ. ຄົນຫຼອກລວງມີສ່ວນຮ່ວມໃນພຶດຕິກຳທີ່ສະເພາະຫຍັງອີກ? ເຮົາຈະຍົກໜຶ່ງຕົວຢ່າງໃຫ້ຟັງ. ສອງຄົນກຳລັງລົມກັນ ແລະ ໜຶ່ງໃນພວກເຂົາເຫຼົ່ານັ້ນກຳລັງເວົ້າກ່ຽວກັບຄວາມຮູ້ກ່ຽວກັບຕົນເອງພວກເຂົາ; ຄົນນີ້ສືບຕໍ່ເວົ້າກ່ຽວກັບວ່າພວກເຂົາໄດ້ປັບປຸງດີຂຶ້ນແນວໃດ ແລະ ພະຍາຍາມເຮັດໃຫ້ຄົນອື່ນເຊື່ອສິ່ງນີ້, ແຕ່ພວກເຂົາບໍ່ໄດ້ບອກຄົນເຫຼົ່ານີ້ເຖິງຂໍ້ແທ້ຈິງທີ່ເປັນຈິງຂອງເລື່ອງດັ່ງກ່າວ. ໃນສິ່ງນີ້, ມີການປິດບັງບາງຢ່າງ ແລະ ນີ້ບົ່ງບອກເຖິງອຸປະນິໄສທີ່ສະເພາະ, ນັ້ນຄືຄວາມຫຼອກລວງ. ພວກເຮົາມາເບິ່ງກັນເທາະວ່າພວກເຈົ້າຈະສາມາດແຍກແຍະມັນໄດ້ ຫຼື ບໍ່. ຄົນນີ້ເວົ້າວ່າ “ຂ້ານ້ອຍມີປະສົບການກັບບາງຢ່າງເມື່ອບໍ່ດົນມານີ້ ແລະ ຂ້ານ້ອຍຮູ້ສຶກວ່າຕະຫຼອດຫຼາຍປີເຫຼົ່ານີ້ທີ່ຂ້ານ້ອຍເຊື່ອໃນພຣະເຈົ້າແມ່ນສູນເປົ່າ. ຂ້ານ້ອຍບໍ່ໄດ້ຮັບຫຍັງ. ຂ້ານ້ອຍຊ່ອງຕໍ່າຕ້ອຍ ແລະ ເປັນຕາສັງເວດຫຼາຍ! ພຶດຕິກຳຂອງຂ້ານ້ອຍບໍ່ໄດ້ດີຫຼາຍເມື່ອບໍ່ດົນມານີ້, ແຕ່ຂ້ານ້ອຍພ້ອມທີ່ຈະກັບໃຈແລ້ວ”. ແຕ່ໃນຊ່ວງເວລາໜຶ່ງຫຼັງຈາກທີ່ພວກເຂົາເວົ້າສິ່ງນີ້, ການສະແດງອອກເຖິງການກັບໃຈກໍບໍ່ປາກົດໃຫ້ເຫັນໃນພວກເຂົາເລີຍ. ແມ່ນຫຍັງຄືບັນຫາຢູ່ບ່ອນນີ້? ມັນຄືພວກເຂົາເວົ້າຕົວະ ແລະ ຫຼອກລວງຄົນອື່ນ. ເມື່ອຄົນອື່ນໄດ້ຍິນພວກເຂົາເວົ້າສິ່ງເຫຼົ່ານັ້ນ, ພວກເຂົາກໍຄິດວ່າ “ຄົນນີ້ບໍ່ສະແຫວງຫາຄວາມຈິງກ່ອນໜ້ານີ້, ແຕ່ຂໍ້ແທ້ຈິງທີ່ພວກເຂົາສາມາດເວົ້າສິ່ງເຫຼົ່ານັ້ນໃນຕອນນີ້ສະແດງໃຫ້ເຫັນວ່າພວກເຂົາໄດ້ກັບໃຈຢ່າງແທ້ຈິງ. ບໍ່ມີຂໍ້ສົງໄສກ່ຽວກັບສິ່ງນັ້ນເລີຍ. ພວກເຮົາຕ້ອງບໍ່ເບິ່ງພວກເຂົາດັ່ງທີ່ພວກເຮົາເຄີຍເຮັດ, ແຕ່ໃນແສງສະຫວ່າງທີ່ໃໝ່ ແລະ ດີຂຶ້ນ”. ນັ້ນຄືວິທີທີ່ຜູ້ຄົນຕຶກຕອງ ແລະ ຄິດຫຼັງຈາກທີ່ໄດ້ຍິນຄຳເວົ້າເຫຼົ່ານັ້ນ. ແຕ່ສະພາວະໃນປັດຈຸບັນຂອງຄົນນັ້ນເປັນແບບດຽວກັນກັບທີ່ພວກເຂົາເວົ້າວ່າມັນເປັນບໍ? ຄວາມເປັນຈິງກໍຄືມັນບໍ່ແມ່ນ. ພວກເຂົາບໍ່ໄດ້ກັບໃຈຢ່າງແທ້ຈິງ, ແຕ່ຄຳເວົ້າຂອງພວກເຂົາເຮັດໃຫ້ມີພາບລວງຕາຄືກັບວ່າພວກເຂົາໄດ້ກັບໃຈແລ້ວ ແລະ ພວກເຂົາປ່ຽນແປງເພື່ອສິ່ງທີ່ດີຂຶ້ນ ແລະ ພວກເຂົາແຕກຕ່າງຈາກແຕ່ກ່ອນ. ນີ້ແມ່ນສິ່ງທີ່ພວກເຂົາຕ້ອງການບັນລຸດ້ວຍຄຳເວົ້າຂອງພວກເຂົາ. ໂດຍການເວົ້າໃນລັກສະນະນີ້ເພື່ອຫຼອກລວງຜູ້ຄົນ, ພວກເຂົາກຳລັງເປີດເຜີຍອຸປະນິໄສຫຍັງ? ມັນຄືຄວາມຫຼອກລວງ ແລະ ມັນເປັນສິ່ງທີ່ຮ້າຍກາດຫຼາຍ! ຂໍ້ແທ້ຈິງກໍຄືພວກເຂົາບໍ່ໄດ້ຮັບຮູ້ເລີຍວ່າພວກເຂົາລົ້ມເຫຼວໃນຄວາມເຊື່ອຂອງພວກເຂົາໃນພຣະເຈົ້າ, ພວກເຂົາຕໍ່າຕ້ອຍ ແລະ ໜ້າສົມເພດ. ພວກເຂົາກຳລັງຢືມຄຳເວົ້າ ແລະ ພາສາຝ່າຍວິນຍານເພື່ອຫຼອກລວງຜູ້ຄົນ, ເພື່ອບັນລຸເປົ້າໝາຍຂອງພວກເຂົາໃນການເຮັດໃຫ້ຄົນອື່ນຄິດດີກັບພວກເຂົາ ແລະ ມີຄວາມຄິດເຫັນທີ່ດີກ່ຽວກັບພວກເຂົາ. ນີ້ບໍ່ແມ່ນຄວາມຫຼອກລວງບໍ? ແມ່ນແລ້ວ ແລະ ເມື່ອຄົນໃດໜຶ່ງຫຼອກລວງເກີນໄປ, ມັນບໍ່ແມ່ນເລື່ອງງ່າຍສຳລັບພວກເຂົາທີ່ຈະປ່ຽນແປງ.

ມີຄົນອີກປະເພດໜຶ່ງທີ່ບໍ່ເຄີຍເວົ້າງ່າຍໆ ຫຼື ເປີດເຜີຍໃນລັກສະນະທີ່ພວກເຂົາເວົ້າຈັກເທື່ອ. ພວກເຂົາເຊື່ອງ ແລະ ປິດບັງສິ່ງຕ່າງໆຢູ່ສະເໝີ, ຮວບຮວມຂໍ້ມູນຈາກຜູ້ຄົນໃນທຸກໂອກາດ ແລະ ຖາມຄວາມຄິດເຫັນຂອງພວກເຂົາ. ພວກເຂົາປາດຖະໜາທີ່ຈະຮູ້ຈັກຄວາມຈິງທັງໝົດກ່ຽວກັບຄົນອື່ນຢູ່ສະເໝີ, ແຕ່ພວກເຂົາບໍ່ເວົ້າສິ່ງທີ່ຢູ່ໃນຫົວໃຈຂອງພວກເຂົາເອງ. ບໍ່ມີຜູ້ໃດທີ່ມີປະຕິສຳພັນກັບພວກເຂົາຈະສາມາດຄາດຫວັງທີ່ຈະຄົ້ນພົບຄວາມຈິງທັງໝົດກ່ຽວກັບພວກເຂົາ. ຄົນແບບນັ້ນບໍ່ຕ້ອງການໃຫ້ຄົນອື່ນຮູ້ຈັກແຜນການຂອງພວກເຂົາ ແລະ ພວກເຂົາບໍ່ແບ່ງປັນພວກມັນກັບຜູ້ໃດ. ນີ້ແມ່ນອຸປະນິໄສຫຍັງ? ມັນເປັນອຸປະນິໄສທີ່ຫຼອກລວງ. ຄົນແບບນັ້ນມີເລ່ຫຼ່ຽມທີ່ສຸດ, ທຸກຄົນບໍ່ສາມາດຢັ່ງເຖິງພວກເຂົາໄດ້. ຖ້າຄົນໆໜຶ່ງມີອຸປະນິໄສທີ່ຫຼອກລວງ, ພວກເຂົາກໍເປັນຄົນຫຼອກລວງໂດຍບໍ່ຕ້ອງສົງໄສ ແລະ ພວກເຂົາມີທຳມະຊາດ ແລະ ແກ່ນແທ້ທີ່ຫຼອກລວງ. ຄົນປະເພດນີ້ສະແຫວງຫາຄວາມຈິງໃນຄວາມເຊື່ອຂອງພວກເຂົາໃນພຣະເຈົ້າບໍ? ຖ້າພວກເຂົາບໍ່ບອກຄວາມຈິງຢູ່ຕໍ່ໜ້າຄົນອື່ນ, ພວກເຂົາຈະສາມາດເວົ້າຄວາມຈິງຢູ່ຕໍ່ໜ້າພຣະເຈົ້າບໍ? ບໍ່ໄດ້ຢ່າງແນ່ນອນ. ຄົນຫຼອກລວງບໍ່ເຄີຍເວົ້າຄວາມຈິງຈັກເທື່ອ. ພວກເຂົາອາດເຊື່ອໃນພຣະເຈົ້າ, ແຕ່ຄວາມເຊື່ອຂອງພວກເຂົາເປັນຄວາມເຊື່ອທີ່ແທ້ຈິງບໍ? ພວກເຂົາມີທ່າທີ່ປະເພດໃດຕໍ່ພຣະເຈົ້າ? ພວກເຂົາຈະມີຂໍ້ສົງໄສຫຼາຍຢ່າງໃນຫົວໃຈຂອງພວກເຂົາຢ່າງແນ່ນອນ: “ພຣະເຈົ້າຢູ່ໃສ? ຂ້ານ້ອຍບໍ່ສາມາດເຫັນພຣະອົງ. ມີສິ່ງພິສູດຫຍັງທີ່ວ່າພຣະອົງເປັນຈິງບໍ?” “ພຣະເຈົ້າມີອຳນາດສູງສຸດເໜືອທຸກສິ່ງບໍ? ແທ້ໆບໍ? ລະບອບຂອງຊາຕານກຳລັງກົດຂີ່ ແລະ ຈັບກຸມຄົນທີ່ເຊື່ອໃນພຣະເຈົ້າຢ່າບ້າປ່ວງ. ເປັນຫຍັງພຣະເຈົ້າຈຶ່ງບໍ່ທຳລາຍມັນ?” “ພຣະເຈົ້າຊ່ວຍຄົນໃຫ້ລອດພົ້ນແນວໃດແທ້ໆ? ຄວາມລອດພົ້ນຂອງພຣະອົງເປັນຈິງບໍ? ມັນບໍ່ຊັດເຈນຫຼາຍ”. “ຜູ້ເຊື່ອໃນພຣະເຈົ້າສາມາດເຂົ້າສູ່ອານາຈັກສະຫວັນໄດ້ ຫຼື ບໍ່? ໂດຍບໍ່ມີການຢືນຢັນໃດໆ, ມັນຍາກທີ່ຈະເວົ້າ”. ດ້ວຍຂໍ້ສົງໄສທີ່ຫຼາຍຢ່າງກ່ຽວກັບພຣະເຈົ້າໃນຫົວໃຈຂອງພວກເຂົາ, ພວກເຂົາສາມາດເສຍສະຫຼະຕົນເອງເພື່ອພຣະອົງຢ່າງຈິງໃຈບໍ? ມັນເປັນໄປບໍ່ໄດ້. ພວກເຂົາເຫັນທຸກຄົນເຫຼົ່ານີ້ທີ່ປະຖິ້ມທຸກສິ່ງທີ່ພວກເຂົາມີເພື່ອຕິດຕາມພຣະເຈົ້າ, ຄົນທີ່ເສຍສະຫຼະຕົນເອງເພື່ອພຣະເຈົ້າ ແລະ ປະຕິບັດໜ້າທີ່ຂອງພວກເຂົາ ແລະ ພວກເຂົາຄິດວ່າ “ຂ້ານ້ອຍຈຳເປັນຕ້ອງຄວບຄຸມບາງຢ່າງ. ຂ້ານ້ອຍບໍ່ສາມາດໂງ່ຈ້າສໍ່າພວກເຂົາ. ຖ້າຂ້ານ້ອຍຖວາຍທຸກສິ່ງໃຫ້ພຣະເຈົ້າ, ຂ້ານ້ອຍຈະໃຊ້ຊີວິດໃນອະນາຄົດແນວໃດ? ຜູ້ໃດຈະດູແລຂ້ານ້ອຍ? ຂ້ານ້ອຍຈຳເປັນຕ້ອງມີແຜນສຳຮອງ”. ເຈົ້າສາມາດເຫັນໄດ້ວ່າຄົນທີ່ຫຼອກລວງ “ເຈົ້າເລ່” ສໍ່າໃດ, ພວກເຂົາຄິດລ່ວງໜ້າໄປໄກສໍ່າໃດ. ພວກເຂົາເປັນຄົນທີ່ເມື່ອພວກເຂົາເຫັນຄົນອື່ນໃນການເຕົ້າໂຮມເປີດໃຈເຖິງຄວາມຮູ້ຂອງພວກເຂົາກ່ຽວກັບຄວາມເສື່ອມຊາມຂອງພວກເຂົາ, ນໍາສະເໜີສິ່ງຕ່າງໆທີ່ເຊື່ອງໄວ້ພາຍໃນຫົວໃຈຂອງພວກເຂົາໃນການໂອ້ລົມ ແລະ ເວົ້າຕາມຄວາມຈິງວ່າພວກເຂົາໄດ້ກະທຳການລ່ວງປະເວພີເທົ່າໃດຄັ້ງ, ຄິດວ່າ “ທ່ານຄົນໂງ່ເອີຍ! ສິ່ງເຫຼົ່ານ້ັນຄືເລື່ອງສ່ວນຕົວ; ເປັນຫຍັງທ່ານຈຶ່ງຈະບອກພວກມັນກັບຄົນອື່ນ? ທ່ານບໍ່ສາມາດບີບຄັ້ນເອົາສິ່ງຕ່າງໆອອກຈາກຂ້ານ້ອຍ!” ນີ້ແມ່ນລັກສະນະທີ່ຄົນຫຼອກລວງເປັນ, ພວກເຂົາຈະຕາຍແທນທີ່ຈະເປັນຄົນຊື່ສັດ ແລະ ພວກເຂົາຈະບໍ່ບອກຄວາມຈິງທັງໝົດກັບຜູ້ໃດ. ບາງຄົນເວົ້າວ່າ “ຂ້ານ້ອຍໄດ້ເຮັດຜິດ ແລະ ເຮັດບາງຢ່າງທີ່ບໍ່ຖືກຕ້ອງ ແລະ ຂ້ານ້ອຍຮູ້ສຶກອັບອາຍໜ້ອຍໜຶ່ງທີ່ຈະບອກຜູ້ຄົນກ່ຽວກັບສິ່ງເຫຼົ່ານັ້ນຊ່ອງໜ້າ. ໃນທີ່ສຸດແລ້ວ, ພວກມັນເປັນສິ່ງສ່ວນຕົວ ແລະ ພວກມັນເປັນສິ່ງທີ່ໜ້າລະອາຍໃຈ. ແຕ່ຂ້ານ້ອຍບໍ່ສາມາດເຊື່ອງ ຫຼື ປິດບັງພວກມັນຈາກພຣະເຈົ້າໄດ້. ຂ້ານ້ອຍຄວນບອກສິ່ງເຫຼົ່ານີ້ກັບພຣະເຈົ້າຢ່າງໂລ່ງໆ ແລະ ຢ່າງເປີດເຜີຍ. ຂ້ານ້ອຍຈະບໍ່ກ້າບອກຄົນອື່ນກ່ຽວກັບຄວາມຄິດຂອງຂ້ານ້ອຍ ຫຼື ເລື່ອງສ່ວນຕົວ, ແຕ່ຂ້ານ້ອຍຕ້ອງບອກພຣະເຈົ້າ. ບໍ່ວ່າຂ້ານ້ອຍຈະເກັບຄວາມລັບຈາກຜູ້ໃດໄດ້ອີກ, ຂ້ານ້ອຍກໍບໍ່ສາມາດເກັບຄວາມລັບຈາກພຣະເຈົ້າໄດ້”. ນີ້ຄືທ່າທີ່ທີ່ຄົນຊື່ສັດຈະມີຕໍ່ພຣະເຈົ້າ. ແຕ່ຄົນຫຼອກລວງຕັ້ງທ່າລະວັງທຸກຄົນ, ພວກເຂົາບໍ່ໄວ້ໃຈຄົນໃດ ແລະ ພວກເຂົາບໍ່ເວົ້າຢ່າງກົງໄປກົງມາກັບຄົນໃດເລີຍ. ພວກເຂົາບໍ່ບອກຄວາມຈິງທັງໝົດແກ່ຄົນໃດ ແລະ ບໍ່ມີຜູ້ໃດສາມາດຄິດອອກໄດ້. ຄົນເຫຼົ່ານີ້ຄືຄົນຫຼອກລວງທີ່ສຸດໃນບັນດາຄົນທັງປວງ. ທຸກຄົນມີອຸປະນິໄສທີ່ຫຼອກລວງ; ຄວາມແຕກຕ່າງດຽວແມ່ນຢູ່ທີ່ວ່າມັນຮ້າຍແຮງສໍ່າໃດ. ເຖິງແມ່ນວ່າເຈົ້າອາດເປີດໃຈຂອງເຈົ້າ ແລະ ໂອ້ລົມກ່ຽວກັບບັນຫາຂອງເຈົ້າໃນການເຕົ້າໂຮມ, ນັ້ນໝາຍຄວາມວ່າເຈົ້າບໍ່ມີອຸປະນິໄສທີ່ຫຼອກລວງບໍ? ມັນບໍ່ໄດ້ໝາຍຄວາມເຊັ່ນນັ້ນ, ເຈົ້າມີອຸປະນິໄສຢູ່ດີ. ເປັນຫຍັງເຮົາຈຶ່ງເວົ້າສິ່ງນີ້? ນີ້ແມ່ນຕົວຢ່າງ: ເຈົ້າອາດສາມາດເປີດໃຈຕົນເອງໃນການໂອ້ລົມກ່ຽວກັບສິ່ງຕ່າງໆທີ່ບໍ່ແຕະຕ້ອງຮອດຄວາມພາກພູມໃຈ ຫຼື ຄວາມທະນົງຕົວຂອງເຈົ້າ, ສິ່ງຕ່າງໆທີ່ບໍ່ໜ້າລະອາຍໃຈ ແລະ ສິ່ງຕ່າງໆທີ່ເຈົ້າຈະບໍ່ຖືກລິຮານ ແລະ ຖືກຈັດການ, ແຕ່ຖ້າເຈົ້າໄດ້ເຮັດບາງສິ່ງທີ່ລະເມີດຫຼັກການແຫ່ງຄວາມຈິງ, ສິ່ງທີ່ທຸກຄົນຈະລັງກຽດ ແລະ ສະອິດສະອຽນ, ເຈົ້າຈະສາມາດໂອ້ລົມຢ່າງເປີດເຜີຍກ່ຽວກັບມັນໃນການເຕົ້າໂຮມບໍ? ແລ້ວຖ້າເຈົ້າໄດ້ເຮັດບາງສິ່ງທີ່ບໍ່ສາມາດເວົ້າອອກໄດ້, ມັນຍິ່ງຈະຍາກຂຶ້ນສຳລັບເຈົ້າທີ່ຈະເປີດໃຈ ແລະ ເປີດເຜີຍຄວາມຈິງກ່ຽວກັບມັນ. ຖ້າຄົນໃດໜຶ່ງຕ້ອງພິຈາລະນາເບິ່ງມັນ ຫຼື ພະຍາຍາມກ່າວໂທດ, ເຈົ້າຈະໃຊ້ວິທີການທັງໝົດຕາມຄວາມປາດຖະໜາຂອງເຈົ້າເພື່ອເຊື່ອງມັນ ແລະ ເຈົ້າຈະຢ້ານກົວວ່າເລື່ອງນີ້ອາດຖືກເປີດເຜີຍ. ເຈົ້າຈະພະຍາຍາມປົກປິດມັນຢູ່ສະເໝີ ແລະ ຜ່ານມັນໄປໄດ້. ນີ້ບໍ່ແມ່ນອຸປະນິໄສທີ່ຫຼອກລວງບໍ? ເຈົ້າອາດເຊື່ອວ່າຖ້າເຈົ້າບໍ່ເວົ້າມັນອອກສຽງດັງ, ບໍ່ມີຜູ້ໃດຈະຮູ້ຈັກມັນ ແລະ ແມ່ນແຕ່ພຣະເຈົ້າຈະບໍ່ມີທາງເຮັດຫຍັງກັບເຈົ້າ. ນັ້ນຄືສິ່ງທີ່ຜິດພາດ! ພຣະເຈົ້າພິຈາລະນາເບິ່ງສິ່ງທີ່ຢູ່ໃນສ່ວນເລິກສຸດຂອງຜູ້ຄົນ. ຖ້າເຈົ້າບໍ່ສາມາດຢັ່ງຮູ້ສິ່ງນີ້, ເຈົ້າກໍບໍ່ຮູ້ຈັກພຣະເຈົ້າເລີຍ. ຄົນຫຼອກລວງບໍ່ພຽງແຕ່ຫຼອກລວງຄົນອື່ນ, ພວກເຂົາເຖິງກັບກ້າທີ່ຈະພະຍາຍາມຫຼອກລວງພຣະເຈົ້າ ແລະ ໃຊ້ວິທີການທີ່ຫຼອກລວງເພື່ອຕໍ່ຕ້ານພຣະອົງ. ຄົນແບບນີ້ສາມາດຮັບເອົາຄວາມລອດພົ້ນຂອງພຣະເຈົ້າບໍ? ອຸປະນິໄສຂອງພຣະເຈົ້າຊອບທຳ ແລະ ບໍລິສຸດ ແລະ ຄົນຫຼອກລວງຄືສິ່ງທີ່ພຣະອົງລັງກຽດທີ່ສຸດ. ສະນັ້ນຄົນທີ່ຫຼອກລວງເປັນຄົນທີ່ຈະຮັບເອົາຄວາມລອດພົ້ນໄດ້ຍາກທີ່ສຸດ. ຄົນທີ່ມີທຳມະຊາດທີ່ຫຼອກລວງແມ່ນຄົນທີ່ເວົ້າຕົວະຫຼາຍທີ່ສຸດ. ພວກເຂົາຈະເຖິງເວົ້າຕົວະກັບພຣະເຈົ້າ ແລະ ພະຍາຍາມຫຼອກລວງພຣະອົງ ແລະ ພວກເຂົາບໍ່ຮູ້ສຶກຜິດຢ່າງຫົວແຂງ. ນີ້ໝາຍຄວາມວ່າພວກເຂົາບໍ່ສາມາດຮັບເອົາຄວາມລອດພົ້ນຂອງພຣະເຈົ້າ. ຖ້າຄົນໃດໜຶ່ງພຽງແຕ່ເປີດເຜີຍອຸປະນິໄສທີ່ເສື່ອມຊາມເປັນບາງຄັ້ງບາງຄາວ, ຖ້າພວກເຂົາເວົ້າຕົວະ ແລະ ຫຼອກລວງຜູ້ຄົນ ແຕ່ຖ່ອມຕົວ ແລະ ເປີດໃຈກັບພຣະເຈົ້າ ແລະ ກັບໃຈມາຫາພຣະອົງ, ແລ້ວຄົນປະເພດນີ້ຍັງມີຄວາມຫວັງທີ່ຈະຮັບເອົາຄວາມລອດພົ້ນ. ຖ້າເຈົ້າເປັນຄົນທີ່ມີຄວາມສຳນຶກຢ່າງແທ້ຈິງ, ເຈົ້າຄວນເປີດໃຈຕົນເອງໃຫ້ພຣະເຈົ້າ, ເວົ້າກັບພຣະອົງຈາກຫົວໃຈ ແລະ ໄຕ່ຕອງ ແລະ ຮູ້ຈັກຕົນເອງ. ເຈົ້າບໍ່ຄວນເວົ້າຕົວະກັບພຣະເຈົ້າອີກຕໍ່ໄປ, ເຈົ້າບໍ່ຄວນພະຍາຍາມຫຼອກລວງພຣະອົງຢູ່ຕະຫຼອດເວລາ ແລະ ເຈົ້າຍິ່ງບໍ່ຄວນທີ່ຈະພະຍາຍາມເຊື່ອງແມ່ນຫຍັງກໍຕາມຈາກພຣະອົງ. ຂໍ້ແທ້ຈິງກໍຄືມີບາງສິ່ງທີ່ຜູ້ຄົນບໍ່ຈຳເປັນຕ້ອງຮູ້. ຕາບໃດທີ່ເຈົ້າເປີດໃຈກັບພຣະເຈົ້າກ່ຽວກັບພວກເຂົາ, ນັ້ນຄືສິ່ງທີ່ດີ. ເມື່ອເຈົ້າເຮັດສິ່ງຕ່າງໆ, ໃຫ້ແນ່ໃຈວ່າບໍ່ໄດ້ປິດບັງຄວາມລັບຫຍັງຈາກພຣະເຈົ້າ. ເຈົ້າສາມາດເວົ້າທຸກສິ່ງເຫຼົ່ານັ້ນກັບພຣະເຈົ້າ ເຊິ່ງບໍ່ເໝາະສົມທີ່ຈະເວົ້າກັບຄົນອື່ນ. ຄົນໆໜຶ່ງທີ່ເຮັດເຊັ່ນນັ້ນກໍສະຫຼາດ. ເຖິງແມ່ນວ່າມີບາງຄັ້ງທີ່ພວກເຂົາຮູ້ສຶກວ່າບໍ່ຈຳເປັນຕ້ອງເປີດໃຈກັບຄົນອື່ນ, ສິ່ງນີ້ບໍ່ຄວນຖືກເອີ້ນວ່າຄວາມຫຼອກລວງ. ຄົນຫຼອກລວງແມ່ນແຕກຕ່າງ. ພວກເຂົາເຊື່ອວ່າພວກເຂົາຄວນເຊື່ອທຸກສິ່ງ, ພວກເຂົາບໍ່ສາມາດບອກສິ່ງໃດໜຶ່ງກັບຄົນອື່ນ, ໂດຍສະເພາະເມື່ອເວົ້າເຖິງເລື່ອງສ່ວນຕົວ. ຖ້າມັນຈະເປັນປະໂຫຍດຕໍ່ພວກເຂົາທີ່ຈະເວົ້າບາງຢ່າງ, ພວກເຂົາຈະບໍ່ເວົ້າມັນ, ແມ່ນແຕ່ກັບພຣະເຈົ້າ. ນີ້ບໍ່ແມ່ນອຸປະນິໄສທີ່ຫຼອກລວງບໍ? ຄົນແບບນັ້ນຫຼອກລວງຢ່າງແນ່ນອນ! ຖ້າຄົນໃດໜຶ່ງຫຼອກລວງເຊັ່ນນັ້ນຈົນພວກເຂົາບໍ່ບອກຄວາມຈິງກັບພຣະເຈົ້າ ແລະ ເກັບຮັກສາທຸກສິ່ງໃຫ້ເປັນຄວາມລັບຈາກພຣະເຈົ້າ, ພວກເຂົາເຖິງກັບເປັນຄົນທີ່ເຊື່ອໃນພຣະເຈົ້າບໍ? ພວກເຂົາມີຄວາມເຊື່ອທີ່ແທ້ຈິງໃນພຣະເຈົ້າ? ພວກເຂົາເປັນຄົນທີ່ສົງໄສໃນພຣະເຈົ້າ ແລະ ໃນຫົວໃຈຂອງພວກເຂົານັ້ນ ພວກເຂົາບໍ່ເຊື່ອພຣະອົງ. ສະນັ້ນຄວາມເຊື່ອຂອງພວກເຂົາບໍ່ໄດ້ເປັນເທັດບໍ? ພວກເຂົາຄືຜູ້ບໍ່ເຊື່ອ, ເປັນຜູ້ເຊື່ອປອມ.ພວກເຈົ້າມີຫຼາຍຄັ້ງທີ່ພວກເຈົ້າສົງໄສພຣະເຈົ້າ ແລະ ເລີ່ມຕັ້ງທ່າລະວັງພຣະອົງ? (ແມ່ນແລ້ວ.) ເມື່ອສົງໄສພຣະເຈົ້າ ແລະ ຕັ້ງທ່າລະວັງພຣະອົງ, ນີ້ແມ່ນອຸປະນິໄສປະເພດໃດ? ນີ້ແມ່ນອຸປະນິໄສທີ່ຫຼອກລວງ. ທຸກຄົນມີອຸປະນິໄສທີ່ຫຼອກລວງ, ມັນເປັນພຽງເລື່ອງຄວາມຮ້າຍແຮງ. ຕາບໃດທີ່ເຈົ້າສາມາດຍອມຮັບຄວາມຈິງ, ເຈົ້າຈະສາມາດບັນລຸການກັບໃຈ ແລະ ການປ່ຽນແປງ.

ສຳລັບບາງຄົນ, ເມື່ອເກີດບາງສິ່ງຂຶ້ນກັບພວກເຂົາ, ພວກເຂົາກໍເປີດເຜີຍອຸປະນິໄສທີ່ເສື່ອມຊາມ, ພວກເຂົາມີແນວຄິດ ແລະ ຄວາມຄິດ, ພວກເຂົາມີອະຄະຕິກ່ຽວກັບຄົນອື່ນ ແລະ ພວກເຂົາຕັດສິນພວກເຂົາ ແລະ ທຳລາຍພວກເຂົາຢູ່ຫຼັບຫຼັງພວກເຂົາ. ພວກເຂົາສາມາດໄຕ່ຕອງກ່ຽວກັບຕົນເອງ ແລະ ເປີດໃຈຢ່າງສົມບູນກ່ຽວກັບສິ່ງເຫຼົ່ານີ້, ແຕ່ເມື່ອພວກເຂົາເຮັດບາງສິ່ງທີ່ໜ້າລະອາຍໃຈ, ພວກເຂົາກໍຕ້ອງການເກັບໄວ້ກັບຕົນເອງ ແລະ ປິດກັ້ນພາຍໃນຫົວໃຈຂອງພວກເຂົາຕະຫຼອດການ. ພວກເຂົາຈະບໍ່ພຽງແຕ່ບໍ່ເວົ້າເຖິງສິ່ງເຫຼົ່ານີ້ກັບຄົນອື່ນ, ແຕ່ພວກເຂົາບໍ່ບອກພຣະເຈົ້າກ່ຽວກັບສິ່ງເຫຼົ່ານັ້ນ ເມື່ອພວກເຂົາອະທິຖານ. ພວກເຂົາເຖິງກັບພະຍາຍາມເຮັດທຸກສິ່ງທີ່ພວກເຂົາເຮັດໄດ້ເພື່ອຄິດຫາການເວົ້າຕົວະທີ່ຈະມາປົກປິດສິ່ງເຫຼົ່ານີ້ ຫຼື ລວງຕາພວກມັນ. ນີ້ຄືອຸປະນິໄສທີ່ຫຼອກລວງ. ເມື່ອເຈົ້າມີຄວາມຄິດເຊັ່ນນັ້ນ, ເມື່ອເຈົ້າອາໄສຢູ່ໃນສະພາວະປະເພດນີ້, ເຈົ້າຄວນໄຕ່ຕອງກ່ຽວກັບຕົນເອງ ແລະ ເຫັນຢ່າງຊັດເຈນວ່າເຈົ້າບໍ່ແມ່ນຄົນທີ່ຊື່ສັດ, ບໍ່ມີຫຍັງໃນສິ່ງທີ່ພຣະເຈົ້າອະທິບາຍວ່າເປັນຄົນຊື່ສັດໄດ້ຖືກສະແດງອອກໃນຕົວເຈົ້າ, ເຈົ້າເປັນຄົນທີ່ລອກລວງຢ່າງຮຽບຮ້ອຍ ແລະ ຢ່າງແທ້ຈິງ ແລະ ເຖິງແມ່ນວ່າເຈົ້າໂງ່ຈ້າ, ມີຄວາມສາມາດທີ່ຕໍ່າຕ້ອຍ ແລະ ຫົວຊ້າ, ເຈົ້າກໍຍັງເປັນຄົນທີ່ລອກລວງ. ນີ້ຄືຄວາມໝາຍຂອງການຮູ້ຈັກຕົນເອງ. ຢ່າງໜ້ອຍທີ່ສຸດທີ່ເຈົ້າຄວນຈະສາມາດບັນລຸໃນການຮູ້ຈັກຕົນເອງກໍຄືການທີ່ສາມາດເຫັນ ແລະ ແຍກແຍະຄວາມເສື່ອມຊາມທີ່ເຈົ້າເປີດເຜີຍອອກຢ່າງຊັດເຈນ ແລະ ການທີ່ສາມາດສະແຫວງຫາຄວາມຈິງເພື່ອແກ້ໄຂສິ່ງນີ້ໄດ້. ຖ້າເຈົ້າຮູ້ອຸປະນິໄສທີ່ຫຼອກລວງຂອງເຈົ້າເອງໄດ້ຢ່າງແທ້ຈິງ, ເຈົ້າຄວນອະທິຖານຫາພຣະເຈົ້າຢູ່ເລື້ອຍໆ, ໄຕ່ຕອງກ່ຽວກັບຕົນເອງ, ແຍກແຍະ ແລະ ວິເຄາະອຸປະນິໄສທີ່ຫຼອກລວງຂອງເຈົ້າຕາມພຣະທຳຂອງພຣະເຈົ້າ ແລະ ຢັ່ງຮູ້ແກ່ນແທ້ຂອງມັນ; ຈາກນັ້ນເຈົ້າຈະມີຄວາມຫວັງທີ່ຈະຫຼົບໜີຈາກອຸປະນິໄສທີ່ເສື່ອມຊາມຂອງເຈົ້າທີ່ມີຄວາມຫຼອກລວງ. ບາງຄົນບໍ່ສາມາດບອກຄວາມແຕກຕ່າງລະຫວ່າງຄົນຫຼອກລວງ ແລະ ຄົນຊື່ສັດໄດ້ຢ່າງຊັດເຈນ, ເຊິ່ງໝາຍຄວາມວ່າຄວາມສາມາດຂອງພວກເຂົາຕໍ່າຕ້ອຍເກີນໄປ. ບາງຄົນມັກໃຊ້ຄວາມສາມາດທີ່ຕໍ່າຕ້ອຍຂອງພວກເຂົາ, ຄວາມໂງ່ຈ້າ, ຄວາມບໍ່ສົນໃຈ, ຄວາມງຸ່ມງ່າມກັບຄຳເວົ້າ, ຄວາມເງິງະ ແລະ ແນວໂນ້ມທີ່ຈະຖືກສໍ້ໂກງເພື່ອເປັນຫຼັກຖານເຖິງຄວາມຊື່ສັດ. ພວກເຂົາບອກຄົນອື່ນຢູ່ສະເໝີວ່າ “ຂ້ານ້ອຍຊື່ສັດເກີນໄປ, ຂ້ານ້ອຍມັກມີຜົນຮັບທີ່ສູນເສຍປະໂຫຍດຫຼາຍທີ່ສຸດ, ຂ້ານ້ອຍບໍ່ຮູ້ວິທີການເອົາປຽບຄົນອື່ນ, ພຣະເຈົ້າກໍມັກຂ້ານ້ອຍ ເພາະຂ້ານ້ອຍເປັນຄົນຊື່ສັດ”. ຄຳເວົ້າເຫຼົ່ານີ້ຖືກຕ້ອງບໍ?ຄົນເວົ້າດັ່ງກ່າວເປັນຕາຫົວ, ພວກມັນໄດ້ຖືກອອກແບບມາເພື່ອຫຼອກລວງຜູ້ຄົນ, ພວກເຂົາໜ້າດ້ານ ແລະ ໄຮ້ຢາງອາຍ. ຄົນທີ່ໂງ່ຈ້າ ແລະ ໂງ່ງ່າວຈະສາມາດເປັນຄົນຊື່ສັດໄດ້ແນວໃດ? ສິ່ງເຫຼົ່ານີ້ແມ່ນສອງສິ່ງທີ່ແຕກຕ່າງກັນ. ມັນເປັນຂໍ້ຜິດພາດຄັ້ງໃຫຍ່ທີ່ຈະປະຕິບັດຕໍ່ສິ່ງໂງ່ໆທີ່ເຈົ້າເຮັດວ່າເປັນຄວາມຊື່ສັດ. ທຸກຄົນສາມາດເຫັນວ່າແມ່ນແຕ່ຄົນໂງ່ກໍມີແນວໂນ້ມທີ່ຈະອວດດີ ແລະ ຖືດີ, ຫຍິ່ງຍະໂສໃນຕົນເອງ. ບໍ່ວ່າຜູ້ຄົນຈະບໍ່ສົນໃຈ ແລະ ຂາດຄວາມສາມາດແນວໃດກໍຕາມ, ພວກເຂົາຍັງເວົ້າຕົວະ ແລະ ຫຼອກລວງຄົນອື່ນ. ທັງໝົດນີ້ບໍ່ແມ່ນຂໍ້ແທ້ຈິງບໍ? ຄົນໂງ່ ແລະ ຄົນທີ່ມີຄວາມສາມາດຕໍ່າຕ້ອຍບໍ່ເຄີຍເຮັດຫຍັງທີ່ບໍ່ດີແທ້ໆບໍ? ພວກເຂົາບໍ່ມີອຸປະນິໄສທີ່ເສື່ອມຊາມແທ້ໆບໍ? ພວກເຂົາມີຢ່າງແຈ່ມແຈ້ງທີ່ສຸດ. ບາງຄົນຍັງເວົ້າວ່າພວກເຂົາຊື່ສັດ ແລະ ພວກເຂົາເປີດໃຈກ່ຽວກັບຄຳເວົ້າຕົວະຂອງພວກເຂົາຕໍ່ຄົນອື່ນ, ແຕ່ພວກເຂົາບໍ່ກ້າທີ່ຈະເປີດໃຈກ່ຽວກັບສິ່ງໜ້າລະອາຍໃຈທີ່ພວກເຂົາເຮັດ. ເມື່ອຄຣິສຕະຈັກຈັດການກັບພວກເຂົາສຳລັບບັນຫາຂອງພວກເຂົາ, ພວກເຂົາບໍ່ສາມາດຍອມຮັບມັນ ແລະ ບໍ່ຍອມເລີຍ, ເລືອກທີ່ຈະຊອກຫາບ່ອນນັ້ນບ່ອນນີ້ຢູ່ຫຼັງສາກ ແລະ ບີບຄັ້ນເອົາຄວາມຈິງອອກ. ຄົນຫຼອກລວງປະເພດນີ້ບໍ່ຍອມຮັບຄວາມຈິງເລີຍ ແລະ ພວກເຂົາບໍ່ຍອມບໍ່ວ່າຫຍັງກໍຕາມ, ແຕ່ພວກເຂົາຍັງຄິດວ່າຕົນເອງຊື່ສັດ. ພວກເຂົາບໍ່ໄຮ້ຢາງອາຍຢ່າງທີ່ສຸດບໍ? ນີ້ຄືຄວາມໂງ່ຈ້າທີ່ສຸດ! ຄົນປະເພດນີ້ບໍ່ຊື່ສັດຢ່າງແນ່ນອນ ຫຼື ພວກເຂົາບໍ່ແມ່ນວ່າບໍ່ມີເລ່ຫຼ່ຽມ. ຄົນໂງ່ຈ້າຄືຄົນໂງ່ຈ້າ; ຄົນໂງ່ຄືຄົນໂງ່. ມີພຽງແຕ່ຄົນທີ່ບໍ່ມີເລ່ຫຼ່ຽມທີ່ບໍ່ຫຼອກລວງຈຶ່ງຊື່ສັດ.

ຄົນຫຼອກລວງຈະສາມາດຖືກແຍກແຍະໄດ້ແນວໃດ? ແມ່ນຫຍັງຄືພຶດຕິກຳຂອງຄົນຫຼອກລວງ? ບໍ່ວ່າພວກເຂົາຈະຄົບຫາສະມາຄົມ ຫຼື ພົວພັນກັບຜູ້ໃດກໍຕາມ, ພວກເຂົາຈະບໍ່ປ່ອຍໃຫ້ຄົນໃດໜຶ່ງຄົ້ນຫາວ່າກຳລັງເກີດຂຶ້ນຫຍັງກັບພວກເຂົາແທ້ໆ; ພວກເຂົາລະມັດລະວັງຄົນອື່ນຢູ່ສະເໝີ, ພວກເຂົາເຮັດສິ່ງຕ່າງໆຢູ່ຫຼັບຫຼັງຂອງຜູ້ຄົນຢູ່ສະເໝີ ແລະ ພວກເຂົາບໍ່ເຄີຍເວົ້າສິ່ງທີ່ພວກເຂົາຄິດແທ້ໆຈັກເທື່ອ. ໃນບາງຄັ້ງພວກເຂົາອາດເວົ້າໜ້ອຍໜຶ່ງກ່ຽວກັບການຮູ້ຈັກຕົນເອງ, ແຕ່ພວກເຂົາບໍ່ໄດ້ກ່າວເຖິງປະເດັນທີ່ສຳຄັນຫຼາຍ ຫຼື ຄຳເວົ້າຫຼັກ ແລະ ພວກເຂົາຢ້ານກົວທີ່ຈະປ່ອຍໃຫ້ບາງສິ່ງຜ່ານໄປ. ພວກເຂົາອ່ອນໄຫວຫຼາຍກັບສິ່ງເຫຼົ່ານີ້, ຍ້ອນຢ້ານວ່າຄົນອື່ນອາດພົບເຫັນຈຸດອ່ອນຂອງພວກເຂົາ. ນີ້ຄືອຸປະນິໄສປະເພດທີ່ຫຼອກລວງ. ອີກຢ່າງ, ບາງຄົນຕັ້ງໃຈສ້າງພາບປອມໆ ເພື່ອວ່າຄົນອື່ນຈະຄິດວ່າພວກເຂົາບໍ່ມີເລ່ຫຼ່ຽມ, ພວກເຂົາສາມາດທົນຮັບການທົນທຸກ ແລະ ບໍ່ຈົ່ມຕໍ່ວ່າ ຫຼື ພວກເຂົາເຄັ່ງຄັດຝ່າຍວິນຍານ ແລະ ພວກເຂົາຮັກ ແລະ ສະແຫວງຫາຄວາມຈິງ. ພວກເຂົາບໍ່ແມ່ນຄົນປະເພດນີ້ຢ່າງຊັດເຈນ, ແຕ່ພວກເຂົາຢືນຢັນທີ່ຈະສ້າງພາບສະແດງນີ້ສຳລັບຄົນອື່ນ. ນີ້ຍັງເປັນອຸປະນິໄສທີ່ຫຼອກລວງ. ທຸກສິ່ງທີ່ຄົນຫຼອກລວງເວົ້າ ແລະ ເຮັດມີເຈດຕະນາຢູ່ເບື້ອງຫຼັງມັນ. ຖ້າພວກເຂົາບໍ່ມີເຈດຕະນາໃດໆ, ພວກເຂົາຈະບໍ່ເວົ້າ ຫຼື ເຮັດຫຍັງ. ມີອຸປະນິໄສຢູ່ພາຍໃນພວກເຂົາທີ່ຄວບຄຸມພວກເຂົາໃຫ້ເຮັດເຊັ່ນນັ້ນ ແລະ ນັ້ນຄືອຸປະນິໄສຂອງຄວາມຫຼອກລວງ. ເມື່ອຄົນມີອຸປະນິໄສທີ່ຫຼອກລວງ, ມັນປ່ຽນແປງໄດ້ງ່າຍບໍ? ພວກເຈົ້າໄດ້ປ່ຽນແປງຫຼາຍສໍ່າໃດ? ພວກເຈົ້າໄດ້ເຂົ້າສູ່ເສັ້ນທາງແຫ່ງການສະແຫວງຫາຄວາມຊື່ສັດບໍ? (ແມ່ນ, ນີ້ຄືທິດທາງທີ່ພວກເຮົາກຳລັງເຮັດວຽກ.) ເຈົ້າໄດ້ຍ່າງເທົ່າໃດກ້າວແລ້ວ? ຫຼື ເຈົ້າຍັງຕິດຢູ່ໃນຂັ້ນຕອນທີ່ຕ້ອງການຈະເຮັດມັນບໍ? (ມັນຍັງເປັນພຽງສິ່ງທີ່ພວກເຮົາຕ້ອງການເຮັດ. ບາງຄັ້ງ ຫຼັງຈາກທີ່ພວກເຮົາໄດ້ເຮັດບາງສິ່ງເທົ່ານັ້ນເອງ, ພວກເຮົາຈຶ່ງຮັບຮູ້ວ່າມັນກ່ຽວພັນກັບການຕົບຕາ, ພວກເຮົາພະຍາຍາມສ້າງຄວາມປະທັບໃຈປອມໆໃຫ້ຜູ້ຄົນ; ໃນຕອນນັ້ນເອງ ພວກເຮົາຈຶ່ງຮັບຮູ້ວ່າພວກເຮົາຫຼອກລວງ.) ເຈົ້າຮັບຮູ້ວ່ານີ້ຄືການຫຼອກລວງ, ແຕ່ເຈົ້າສາມາດຮັບຮູ້ບໍວ່າມັນເປັນອຸປະນິໄສປະເພດທີ່ເສື່ອມຊາມ? ແລ້ວສິ່ງຫຼອກລວງເຫຼົ່ານີ້ມາຈາກໃສແທ້ໆ? (ຈາກທຳມະຊາດຂອງພວກເຮົາ.) ຖືກຕ້ອງ, ຈາກທຳມະຊາດຂອງເຈົ້າ. ແລ້ວສິ່ງທີ່ເສື່ອມຊາມເຫຼົ່ານີ້ແຊກແຊງກັບເຈົ້າບໍ? ພວກມັນຍາກທີ່ຈະຫຼຸດພົ້ນ, ຍາກທີ່ຈະຈັດການ, ຍາກທີ່ຈະຫຼົບໜີ ແລະ ສ້າງບັນຫາຫຼາຍເຊັ່ນກັນ. ແມ່ນຫຍັງເຮັດໃຫ້ພວກມັນເປັນບັນຫາ? ແມ່ນຫຍັງກ່ຽວກັບພວກມັນທີ່ເຮັດໃຫ້ເຈົ້າເຈັບປວດ?(ພວກເຮົາຕ້ອງການປ່ຽນແປງ, ແຕ່ຮູ້ສຶກເຈັບປວດຫຼາຍ ເມື່ອພວກເຮົາບໍ່ສາມາດເຮັດໄດ້.) ນັ້ນຄືແງ່ມຸມໜຶ່ງ, ແຕ່ມັນບໍ່ຖືວ່າເປັນບັນຫາ. ເມື່ອຄົນໆໜຶ່ງຖືກຄວບຄຸມໂດຍອຸປະນິໄສທີ່ຫຼອກລວງ; ພວກເຂົາສາມາດເວົ້າຕົວະ ແລະ ສໍ້ໂກງຄົນອື່ນຢູ່ຕະຫຼອດເວລາ ຫຼື ຢູ່ທຸກຫົນແຫ່ງ ແລະ ບໍ່ວ່າຈະເກີດຫຍັງກັບພວກເຂົາກໍຕາມ, ພວກເຂົາຈະຄິດຫາວິທີທີ່ຈະເວົ້າຕົວະເພື່ອສໍ້ໂກງ ແລະ ຫຼອກລວງຜູ້ຄົນ. ເຖິງແມ່ນວ່າພວກເຂົາຕ້ອງການຄວບຄຸມຕົນເອງ, ພວກເຂົາບໍ່ສາມາດເຮັດໄດ້, ມັນເກີດຂຶ້ນໂດຍບໍ່ໄດ້ຕັ້ງໃຈ. ນີ້ຄືບ່ອນທີ່ມີບັນຫາ. ນີ້ຄືບັນຫາຂອງອຸປະນິໄສ. ອຸປະນິໄສທີ່ຫຼອກລວງສາມາດເປີດເຜີຍໂຕມັນເອງໃນຈັກວິທີ? ໃນການຄົ້ນຫາ, ການຕົບຕາ, ການລະມັດລະວັງ, ພ້ອມທັງການສົງໄສ, ການທຳທ່າ ແລະ ການເວົ້າຕົວະ. ອຸປະນິໄສທີ່ພຶດຕິກຳດັ່ງກ່າວເປີດໂປງ ແລະ ສຳແດງອອກຄືຄວາມຫຼອກລວງ. ຫຼັງຈາກທີ່ໂອ້ລົມຫົວຂໍ້ເຫຼົ່ານີ້, ພວກເຈົ້າມີຄວາມຮູ້ທີ່ຊັດເຈນຂຶ້ນກ່ຽວກັບອຸປະນິໄສທີ່ຫຼອກລວງບໍ? ຍັງມີພວກເຈົ້າທີ່ເວົ້າວ່າ “ຂ້ານ້ອຍບໍ່ມີອຸປະນິໄສທີ່ຫຼອກລວງ; ຂ້ານ້ອຍບໍ່ແມ່ນຄົນຫຼອກລວງ, ຂ້ານ້ອຍໃກ້ຈະເປັນຄົນຊື່ສັດ” ບໍ? (ບໍ່.) ມີຫຼາຍຄົນທີ່ຂ້ອນຂ້າງບໍ່ເຂົ້າໃຈວ່າຄົນຊື່ສັດແມ່ນຫຍັງແທ້ໆ. ບາງຄົນເວົ້າວ່າຄົນຊື່ສັດເປັນຄົນທີ່ບໍ່ມີເລ່ຫຼ່ຽມ ແລະ ເວົ້າຢ່າງກົງໄປກົງມາ, ຄົນທີ່ຖືກກັ່ນແກ້ງ ແລະ ກີດກັນບໍ່ວ່າພວກເຂົາຈະໄປໃສກໍຕາມ ຫຼື ຄົນທີ່ຊ້າ ແລະ ເວົ້າ ແລະ ເຮັດຊ້າກວ່າຄົນອື່ນເຄິ່ງໜຶ່ງ. ຄົນໂງ່ ແລະ ຄົນທີ່ບໍ່ສົນໃຈບາງຄົນ, ເຊິ່ງເປັນຄົນທີ່ມີສ່ວນຮ່ວມໃນການກະທຳໂງ່ໆຈົນຄົນອື່ນດູຖູກພວກເຂົາ, ຍັງອະທິບາຍວ່າຕົນເອງເປັນຄົນຊື່ສັດ. ແລ້ວທຸກຄົນເຫຼົ່ານັ້ນທີ່ບໍ່ມີການສຶກສາຈາກຊັ້ນລຸ່ມຂອງສັງຄົມ, ຄົນທີ່ຮູ້ສຶກວ່າຕົນເອງດ້ອຍກວ່າ, ກໍເວົ້າໃນທຳນອງດຽວກັນວ່າພວກເຂົາເປັນຄົນຊື່ສັດ. ຂໍ້ຜິດພາດຂອງພວກເຂົາຢູ່ບ່ອນໃດ? ພວກເຂົາບໍ່ຮູ້ວ່າຄົນຊື່ສັດແມ່ນຫຍັງ. ແມ່ນຫຍັງຄືແຫຼ່ງທີ່ມາຂອງການເຂົ້າໃຈຜິດຂອງພວກເຂົາ? ເຫດຜົນຫຼັກກໍຄືພວກເຂົາບໍ່ເຂົ້າໃຈຄວາມຈິງ. ພວກເຂົາເຊື່ອວ່າ “ຄົນຊື່ສັດ” ທີ່ພຣະເຈົ້າເວົ້າເຖິງເປັນຄົນໂງ່ ແລະ ຄົນປັນຍາອ່ອນ, ພວກເຂົາບໍ່ມີການສຶກສາ, ປາກເວົ້າ ແລະ ມີລີ້ນທີ່ຊ້າ, ຖືກກັ່ນແກ້ງ ແລະ ກົດຂີ່ ແລະ ຖືກຫຼອກລວງ ແລະ ຖືກລໍ້ລວງໄດ້ງ່າຍ. ຄວາມໝາຍແອບແຝງກໍຄືເປົ້າໝາຍໃນຄວາມລອດພົ້ນຂອງພຣະເຈົ້າຄືຄົນບໍ່ມີສະໝອງເຫຼົ່ານີ້ທີ່ຢູ່ຂ້າງລຸ່ມຂອງສັງຄົມ ເຊິ່ງມັກຖືກສັ່ງໃຫ້ເຮັດນັ້ນເຮັດນີ້ໂດຍຄົນອື່ນ. ພຣະເຈົ້າຈະຊ່ວຍຜູ້ໃດໃຫ້ລອດພົ້ນ ຖ້າບໍ່ແມ່ນຄົນທຸກຍາກທີ່ຕ້ອຍຕໍ່າເຫຼົ່ານີ້? ນີ້ບໍ່ແມ່ນສິ່ງທີ່ພວກເຂົາເຊື່ອບໍ? ຄົນເຫຼົ່ານັ້ນເປັນຄົນທີ່ພຣະເຈົ້າຊ່ວຍໃຫ້ລອດພົ້ນແທ້ໆບໍ? ນີ້ຄືການຕີຄວາມໝາຍທີ່ຜິດພາດກ່ຽວກັບຄວາມປະສົງຂອງພຣະເຈົ້າ. ຄົນທີ່ພຣະເຈົ້າຊ່ວຍໃຫ້ລອດພົ້ນຄືຄົນທີ່ຮັກຄວາມຈິງ, ຄົນທີ່ມີຄວາມສາມາດ ແລະ ສັກກະຍາພາບທີ່ຈະເຂົ້າໃຈ, ພວກເຂົາທຸກຄົນເປັນຄົນທີ່ມີຈິດສຳນຶກ ແລະ ຄວາມສຳນຶກ, ຄົນທີ່ສາມາດປະຕິບັດການຝາກຝັງຂອງພຣະເຈົ້າ ແລະ ເຮັດໜ້າທີ່ຂອງພວກເຂົາໄດ້ເປັນຢ່າງດີ. ພວກເຂົາເປັນຄົນທີ່ສາມາດຍອມຮັບຄວາມຈິງ ແລະ ປະຖິ້ມອຸປະນິໄສທີ່ເສື່ອມຊາມຂອງພວກເຂົາ ແລະ ພວກເຂົາເປັນຄົນທີ່ຮັກພຣະເຈົ້າຢ່າງແທ້ຈິງ, ເຊື່ອຟັງພຣະເຈົ້າ ແລະ ນະມັດສະການພຣະເຈົ້າ. ເຖິງແມ່ນສ່ວນໃຫຍ່ຂອງຄົນເຫຼົ່ານີ້ມາຈາກຂ້າງລຸ່ມຂອງສັງຄົມ, ຈາກຄອບຄົວຂອງກຳມະກອນ ແລະ ຊາວນາ, ພວກເຂົາບໍ່ແມ່ນຄົນໂງ່ໆ, ຄົນທຳມະດາ ຫຼື ຄົນທີ່ບໍ່ມີຫຍັງດີຢ່າງແນ່ນອນ. ໃນທາງກົງກັນຂ້າມ, ພວກເຂົາເປັນຄົນສະຫຼາດທີ່ສາມາດຍອມຮັບ, ປະຕິບັດ ແລະ ຍອມຕໍ່ຄວາມຈິງ. ພວກເຂົາທຸກຄົນເປັນຄົນຊອບທຳ, ຄົນທີ່ຈະປະຖິ້ມສະຫງ່າລາສີທາງໂລກ ແລະ ຄວາມຮັ່ງມີ ເພື່ອຕິດຕາມພຣະເຈົ້າ ແລະ ຮັບເອົາຄວາມຈິງ ແລະ ຊີວິດ, ພວກເຂົາເປັນຄົນທີ່ມີສະຕິປັນຍາທີ່ສຸດໃນບັນດາຄົນທັງປວງ. ຄົນເຫຼົ່ານີ້ລ້ວນແລ້ວແຕ່ເປັນຄົນຊື່ສັດທີ່ເຊື່ອໃນພຣະເຈົ້າຢ່າງແທ້ຈິງ ແລະ ເສຍສະຫຼະຕົນເອງເພື່ອພຣະເຈົ້າຢ່າງແທ້ຈິງ. ພວກເຂົາສາມາດຮັບເອົາການເຫັນດີເຫັນພ້ອມ ແລະ ພອນຂອງພຣະເຈົ້າ ແລະ ພວກເຂົາສາມາດຖືກເຮັດໃຫ້ສົມບູນຈົນກາຍມາເປັນຄົນຂອງພຣະອົງ ແລະ ເສົາໃນພຣະວິຫານຂອງພຣະອົງ. ພວກເຂົາເປັນຄົນທີ່ມີຄຳ, ເງິນ ແລະ ສິ່ງປະດັບມີຄ່າ. ມັນເປັນຄົນໂງ່ໆ, ຄົນໂງ່ຈ້າ, ຄົນແປກປະຫຼາດ ແລະ ຄົນທີ່ບໍ່ມີຫຍັງດີເຫຼົ່ານັ້ນທີ່ຈະຖືກໂຍນຖິ້ມ. ຜູ້ບໍ່ເຊື່ອ ແລະ ຄົນແປກປະຫຼາດຈະເບິ່ງພາລະກິດ ແລະ ແຜນການຄຸ້ມຄອງຂອງພຣະເຈົ້າເປັນຫຍັງ? ເປັນບ່ອນຖິ້ມຂີ້ເຫຍື້ອບໍ? ຄົນເຫຼົ່ານີ້ບໍ່ມີຄວາມສາມາດທີ່ຕໍ່າຕ້ອຍເທົ່ານັ້ນ, ພວກເຂົາຍັງແປກປະຫຼາດ. ບໍ່ວ່າພວກເຂົາຈະອ່ານພຣະທຳຂອງພຣະເຈົ້າຫຼາຍສໍ່າໃດກໍຕາມ, ພວກເຂົາບໍ່ສາມາດເຂົ້າໃຈຄວາມຈິງ ແລະ ບໍ່ວ່າພວກເຂົາຈະໄດ້ຍິນຄຳເທດສະໜາຫຼາຍສໍ່າໃດກໍຕາມ, ພວກເຂົາບໍ່ສາມາດເຂົ້າສູ່ຄວາມເປັນຈິງ, ຖ້າພວກເຂົາໂງ່ຈ້າເຊັ່ນນີ້, ພວກເຂົາຍັງສາມາດຖືກຊ່ວຍໃຫ້ລອດພົ້ນບໍ? ພຣະເຈົ້າສາມາດຕ້ອງການຄົນປະເພດນີ້ບໍ? ບໍ່ວ່າພວກເຂົາຈະເປັນຜູ້ເຊື່ອເທົ່າໃດປີກໍຕາມ, ພວກເຂົາຍັງບໍ່ເຂົ້າໃຈຄວາມຈິງໃດໆ, ພວກເຂົາຍັງເວົ້າສິ່ງທີ່ໄຮ້ສາລະ ແລະ ພວກເຂົາຍັງພິຈາລະນາວ່າຕົນເອງຊື່ສັດ, ພວກເຂົາບໍ່ມີຄວາມລະອາຍໃຈບໍ? ຄົນແບບນັ້ນບໍ່ເຂົ້າໃຈຄວາມຈິງ. ພວກເຂົາຕີຄວາມໝາຍຄວາມປະສົງຂອງພຣະເຈົ້າຜິດໆຢູ່ສະເໝີ ແລະ ໃນທຸກບ່ອນທີ່ພວກເຂົາໄປ, ພວກເຂົາກໍເນັ້ນຢໍ້າການຕີຄວາມໝາຍຜິດໆຂອງພວກເຂົາຢ່າງແຮງ, ເທດສະໜາພວກມັນຄືກັບເປັນຄວາມຈິງ, ບອກຜູ້ຄົນວ່າ “ມັນດີທີ່ຈະຖືກກັ່ນແກ້ງໜ້ອຍໜຶ່ງ, ຜູ້ຄົນຄວນລົ້ມເຫຼວໜ້ອຍໜຶ່ງ, ພວກເຂົາຄວນໂງ່ຈ້າໜ້ອຍໜຶ່ງ, ສິ່ງເຫຼົ່ານີ້ຄືເປົ້າໝາຍສຳລັບຄວາມລອດພົ້ນຂອງພຣະເຈົ້າ ແລະ ພວກເຂົາເປັນຄົນທີ່ພຣະເຈົ້າຈະຊ່ວຍໃຫ້ລອດພົ້ນ. ຄົນທີ່ເວົ້າສິ່ງເຫຼົ່ານັ້ນເປັນຕາຂີ້ດຽດ; ສິ່ງນີ້ນໍາຄວາມອັບອາຍຄັ້ງທີ່ໃຫຍ່ຫຼວງມາສູ່ພຣະເຈົ້າ! ມັນເປັນຕາຂີ້ດຽດຫຼາຍ! ເສົາໃນອານາຈັກຂອງພຣະເຈົ້າ ແລະ ຜູ້ເອົາຊະນະທີ່ພຣະເຈົ້າຊ່ວຍໃຫ້ລອດພົ້ນຄືທຸກຄົນທີ່ເຂົ້າໃຈຄວາມຈິງ ແລະ ຄົນທີ່ມີສະຕິປັນຍາ. ຄົນເຫຼົ່ານີ້ຄືຄົນທີ່ຈະມີສ່ວນແບ່ງໃນອານາຈັກສະຫວັນ. ທຸກຄົນທີ່ໂງ່ຈ້າ ແລະ ບໍ່ສົນໃຈ, ໄຮ້ຢາງອາຍ ແລະ ໄຮ້ຄວາມຮູ້ສຶກ, ຄົນທີ່ບໍ່ມີຄວາມເຂົ້າໃຈກ່ຽວກັບຄວາມຈິງແມ່ນແຕ່ໜ້ອຍດຽວ, ຄົນທຳມະດາ ແລະ ຄົນໂງ່, ພວກເຂົາບໍ່ແມ່ນຄົນທີ່ບໍ່ມີຫຍັງດີຢ່າງສິ້ນເຊີງບໍ? ຄົນແບບນັ້ນຈະສາມາດມີສ່ວນແບ່ງໃນອານາຈັກສະຫວັນບໍ? ຄົນຊື່ສັດທີ່ພຣະເຈົ້າເວົ້າເຖິງແມ່ນຄົນທີ່ສາມາດນໍາຄວາມຈິງໄປປະຕິບັດ ຫຼັງຈາກທີ່ພວກເຂົາເຂົ້າໃຈມັນ, ຄົນທີ່ມີສະຕິປັນຍາ ແລະ ສະຫຼາດ, ຄົນທີ່ເປີດໃຈຕົນເອງກັບພຣະເຈົ້າຢ່າງກົງໄປກົງມາ ແລະ ຄົນທີ່ເຮັດຕາມຫຼັກການ ແລະ ເຊື່ອຟັງພຣະເຈົ້າຢ່າງທີ່ສຸດ. ທຸກຄົນເຫຼົ່ານີ້ມີຫົວໃຈທີ່ຢຳເກງພຣະເຈົ້າ, ພວກເຂົາໃຫ້ຄວາມສຳຄັນກັບການເຮັດສິ່ງຕ່າງໆຕາມຫຼັກການ ແລະ ພວກເຂົາທຸກຄົນສະແຫວງຫາຄວາມເຊື່ອຟັງທີ່ສົມບູນຕໍ່ພຣະເຈົ້າ ແລະ ຮັກພຣະເຈົ້າໃນຫົວໃຈຂອງພວກເຂົາ. ມີພຽງແຕ່ພວກເຂົາທີ່ເປັນຄົນຊື່ສັດຢ່າງແທ້ຈິງ. ຖ້າຄົນໃດໜຶ່ງບໍ່ຮູ້ເລີຍວ່າການເປັນຄົນຊື່ສັດມີຄວາມໝາຍແນວໃດ, ຖ້າພວກເຂົາບໍ່ສາມາດເຫັນວ່າແກ່ນແທ້ຂອງຄົນຊື່ສັດເປັນຄວາມເຊື່ອຟັງທີ່ສົມບູນຕໍ່ພຣະເຈົ້າ, ການຢຳເກງພຣະເຈົ້າ ແລະ ການຫຼີກເວັ້ນຈາກສິ່ງຊົ່ວຮ້າຍ ຫຼື ຄົນຊື່ສັດເປັນຄົນຊື່ສັດ ເພາະພວກເຂົາຮັກຄວາມຈິງ, ເພາະພວກເຂົາຮັກພຣະເຈົ້າ ແລະ ເພາະພວກເຂົາປະຕິບັດຄວາມຈິງ, ຈາກນັ້ນຄົນປະເພດນັ້ນກໍໂງ່ຈ້າຫຼາຍ ແລະ ຂາດການຢັ່ງຮູ້ຢ່າງແທ້ຈິງ. ຄົນຊື່ສັດບໍ່ແມ່ນບຸກຄົນທີ່ບໍ່ມີເລ່ຫຼ່ຽມ, ໂງ່ໆ, ບໍ່ສົນໃຈ ແລະ ໂງ່ຈ້າດັ່ງທີ່ຜູ້ຄົນຈິນຕະນາການຢ່າງແນ່ນອນ; ພວກເຂົາເປັນຄົນທີ່ມີຄວາມເປັນມະນຸດທີ່ປົກກະຕິ, ຄົນທີ່ມີຈິດສຳນຶກ ແລະ ເຫດຜົນ. ມີຄວາມສະຫຼາດຫຍັງກ່ຽວກັບຄົນຊື່ສັດທີ່ພວກເຂົາສາມາດຮັບຟັງພຣະທຳຂອງພຣະເຈົ້າ ແລະ ຊື່ສັດ ແລະ ນີ້ຄືເຫດຜົນທີ່ພວກເຂົາໄດ້ຮັບພອນຈາກພຣະເຈົ້າ.

ບໍ່ມີຫຍັງຈະມີຄວາມໝາຍສຳຄັນຫຼາຍກວ່າຂໍ້ຮຽກຮ້ອງຂອງພຣະເຈົ້າເພື່ອໃຫ້ຄົນຊື່ສັດ, ພຣະອົງກໍາລັງຮຽກຮ້ອງໃຫ້ຜູ້ຄົນໃຊ້ຊີວິດຢູ່ຕໍ່ໜ້າພຣະອົງ, ໃຫ້ພວກເຂົາຍອມຮັບການພິເຄາະຂອງພຣະອົງ ແລະ ໃຫ້ພວກເຂົາໃຊ້ຊີວິດໃນແສງສະຫວ່າງ. ມີພຽງແຕ່ຄົນຊື່ສັດຈຶ່ງເປັນສະມາຊິກທີ່ແທ້ຈິງຂອງເຜົ່າພັນມະນຸດ. ຄົນທີ່ບໍ່ຊື່ສັດຄືສັດຮ້າຍ, ພວກເຂົາເປັນສັດທີ່ຍ່າງໄປມາດ້ວຍເຄື່ອງຫົ່ມກາຍຂອງມະນຸດ, ພວກເຂົາບໍ່ແມ່ນມະນຸດ. ເພື່ອພະຍາຍາມເປັນຄົນຊື່ສັດ, ເຈົ້າຕ້ອງປະພຶດຕາມເງື່ອນໄຂຂອງພຣະເຈົ້າ; ເຈົ້າຕ້ອງຜ່ານການພິພາກສາ, ການຂ້ຽນຕີ, ການຖືກຈັດການ ແລະ ການຖືກລິຮານ. ເມື່ອອຸປະນິໄສທີ່ເສື່ອມຊາມຂອງເຈົ້າຖືກເຮັດໃຫ້ສະອາດ ແລະ ເຈົ້າສາມາດປະຕິບັດຄວາມຈິງ ແລະ ໃຊ້ຊີວິດຕາມພຣະທຳຂອງພຣະເຈົ້າ, ໃນຕອນນັ້ນເອງ ເຈົ້າຈຶ່ງຈະເປັນຄົນຊື່ສັດ. ຄົນທີ່ບໍ່ສົນໃຈ, ໂງ່ຈ້າ ແລະ ບໍ່ມີເລ່ຫຼ່ຽມບໍ່ແມ່ນຄົນຊື່ສັດຢ່າງແນ່ນອນ. ໂດຍການຮຽກຮ້ອງໃຫ້ຜູ້ຄົນຊື່ສັດ, ພຣະເຈົ້າກຳລັງບອກໃຫ້ພວກເຂົາມີຄວາມເປັນມະນຸດທີ່ປົກກະຕິ, ປະຖິ້ມຄວາມຫຼອກລວງ ແລະ ການອຳພາງຂອງພວກເຂົາ, ບໍ່ເວົ້າຕົວະເພື່ອຫຼອກລວງຄົນອື່ນ, ປະຕິບັດໜ້າທີ່ຂອງພວກເຂົາດ້ວຍຄວາມຈົງຮັກພັກດີ ແລະ ສາມາດຮັກ ແລະ ເຊື່ອຟັງພຣະອົງຢ່າງແທ້ຈິງ. ມີພຽງແຕ່ຄົນເຫຼົ່ານີ້ຈຶ່ງເປັນປະຊາຊົນໃນອານາຈັກຂອງພຣະເຈົ້າ. ພຣະເຈົ້າຮຽກຮ້ອງໃຫ້ຜູ້ຄົນເປັນທະຫານທີ່ດີຂອງພຣະຄຣິດ. ແມ່ນຫຍັງຄືທະຫານທີ່ດີຂອງພຣະຄຣິດ? ພວກເຂົາຕ້ອງປະກອບດ້ວຍຄວາມເປັນຈິງແຫ່ງຄວາມຈິງ ແລະ ຮ່ວມມືຫົວໃຈ ແລະ ຄວາມຄິດໜຶ່ງດຽວກັນກັບພຣະຄຣິດ. ຢູ່ຕະຫຼອດເວລາ ແລະ ຢູ່ທຸກຫົນແຫ່ງ, ພວກເຂົາຕ້ອງສາມາດຍົກຍ້ອງ ແລະ ເປັນພະຍານໃຫ້ພຣະເຈົ້າ ແລະ ສາມາດໃຊ້ຄວາມຈິງເພື່ອຕໍ່ສູ້ກັບຊາຕານ. ໃນທຸກສິ່ງ, ພວກເຂົາຕ້ອງຢືນຢູ່ຂ້າງພຣະເຈົ້າ, ເປັນພະຍານ ແລະ ດຳລົງຊີວິດຕາມຄວາມເປັນຈິງແຫ່ງຄວາມຈິງ. ພວກເຂົາຕ້ອງສາມາດເຮັດໃຫ້ຊາຕານອັບອາຍ ແລະ ຮັບໄຊຊະນະທີ່ອັດສະຈັນສຳລັບພຣະເຈົ້າ. ນີ້ຄືຄວາມໝາຍຂອງການເປັນທະຫານທີ່ດີຂອງພຣະຄຣິດ. ທະຫານທີ່ດີຂອງພຣະຄຣິດຄືຜູ້ເອົາຊະນະ, ພວກເຂົາເປັນຄົນທີ່ເອົາຊະນະຊາຕານ. ໃນການຮຽກຮ້ອງໃຫ້ຜູ້ຄົນຊື່ສັດ ແລະ ບໍ່ຫຼອກລວງ, ພຣະເຈົ້າບໍ່ໄດ້ຮຽກຮ້ອງໃຫ້ພວກເຂົາເປັນຄົນໂງ່ ແຕ່ເພື່ອກຳຈັດອຸປະນິໄສທີ່ຫຼອກລວງຂອງພວກເຂົາອອກຈາກຕົນເອງ, ບັນລຸການຍອມອ່ອນນ້ອມຕໍ່ພຣະອົງ ແລະ ນໍາສະຫງ່າລາສີມາຫາພຣະອົງ. ນີ້ຄືສິ່ງທີ່ສາມາດບັນລຸໂດຍການປະຕິບັດຄວາມຈິງ. ນີ້ບໍ່ແມ່ນການປ່ຽນແປງໃນພຶດຕິກຳຂອງຄົນໆໜຶ່ງ, ມັນບໍ່ແມ່ນເລື່ອງການເວົ້າຫຼາຍກວ່າ ຫຼື ການເວົ້າໜ້ອຍກວ່າ ຫຼື ມັນບໍ່ກ່ຽວກັບວິທີການທີ່ຄົນໆໜຶ່ງເຮັດ. ໃນທາງກົງກັນຂ້າມ, ມັນກ່ຽວກັບເຈດຕະນາທີ່ຢູ່ເບື້ອງຫຼັງການປາກເວົ້າ ແລະ ການກະທຳຂອງຄົນໆໜຶ່ງ, ຄວາມຄິດ ແລະ ແນວຄິດຂອງຄົນໆໜຶ່ງ, ຄວາມທະເຍີທະຍານ ແລະ ຄວາມປາດຖະໜາຂອງຄົນໆໜຶ່ງ. ທຸກສິ່ງທີ່ຢູ່ໃນການສະແດງອອກເຖິງອຸປະນິໄສທີ່ເສື່ອມຊາມ ແລະ ການເຮັດຜິດພາດຕ້ອງໄດ້ຮັບການປ່ຽນແປງທີ່ຮາກເງົ້າຂອງມັນ, ເພື່ອວ່າມັນຈະສອດຄ່ອງກັບຄວາມຈິງ. ຖ້າຄົນໆໜຶ່ງຕ້ອງບັນລຸການປ່ຽນແປງໃນອຸປະນິໄສ, ພວກເຂົາຕ້ອງສາມາດເບິ່ງອອກເຖິງແກ່ນແທ້ໃນອຸປະນິໄສຂອງຊາຕານ. ຖ້າເຈົ້າສາມາດເບິ່ງອອກເຖິງແກ່ນແທ້ໃນອຸປະນິໄສທີ່ຫຼອກລວງ, ມັນເປັນອຸປະນິໄສຂອງຊາຕານ ແລະ ໃບໜ້າຂອງມານຮ້າຍ, ຖ້າເຈົ້າສາມາດກຽດຊັງຊາຕານ ແລະ ປະຖິ້ມມານຮ້າຍ, ຈາກນັ້ນມັນກໍຈະງ່າຍສຳລັບເຈົ້າທີ່ຈະປະຖິ້ມອຸປະນິໄສທີ່ເສື່ອມຊາມຂອງເຈົ້າ. ຖ້າເຈົ້າບໍ່ຮູ້ວ່າມີສະພາວະທີ່ຫຼອກລວງຢູ່ພາຍໃນຕົວເຈົ້າ, ຖ້າເຈົ້າບໍ່ຮັບຮູ້ການສະແດງອອກເຖິງອຸປະນິໄສທີ່ຫຼອກລວງ, ຈາກນັ້ນເຈົ້າຈະບໍ່ຮູ້ຈັກວິທີການສະແຫວງຫາຄວາມຈິງເພື່ອແກ້ໄຂສິ່ງນີ້ ແລະ ມັນຈະຍາກສຳລັບເຈົ້າທີ່ຈະປ່ຽນແປງອຸປະນິໄສທີ່ຫຼອກລວງຂອງເຈົ້າ. ເຈົ້າຕ້ອງຮັບຮູ້ກ່ອນວ່າແມ່ນຫຍັງຄືສິ່ງທີ່ສະແດງອອກຈາກຕົວເຈົ້າ ແລະ ພວກມັນເປັນແງ່ມຸມໃດໃນອຸປະນິໄສທີ່ເສື່ອມຊາມ. ຖ້າສິ່ງຕ່າງໆທີ່ເຈົ້າເປີດເຜີຍເປັນອຸປະນິໄສທີ່ຫຼອກລວງ, ເຈົ້າຈະດູຖູກມັນໃນຫົວໃຈຂອງເຈົ້າບໍ? ແລ້ວຖ້າເຈົ້າເຮັດເຊັ່ນນັ້ນ, ເຈົ້າຄວນຈະປ່ຽນແປງແນວໃດ? ເຈົ້າຕ້ອງຈັດການກັບເຈດຕະນາຂອງເຈົ້າ ແລະ ແກ້ໄຂມຸມມອງຂອງເຈົ້າ. ເຈົ້າຕ້ອງສະແຫວງຫາຄວາມຈິງກ່ຽວກັບເລື່ອງນີ້ກ່ອນເພື່ອແກ້ໄຂບັນຫາຂອງເຈົ້າ, ດິ້ນຮົນບັນລຸສິ່ງທີ່ພຣະເຈົ້າຮ້ອງຂໍ ແລະ ເຮັດໃຫ້ພຣະອົງພໍໃຈ ແລະ ກາຍມາເປັນຄົນທີ່ບໍ່ພະຍາຍາມຫຼອກລວງພຣະເຈົ້າ ຫຼື ຄົນອື່ນ, ແມ່ນແຕ່ຄົນທີ່ໂງ່ຈ້າ ຫຼື ບໍ່ສົນໃຈເລັກນ້ອຍ. ການພະຍາຍາມຫຼອກລວງຄົນໃດໜຶ່ງທີ່ໂງ່ຈ້າ ຫຼື ບໍ່ສົນໃຈເປັນສິ່ງທີ່ຜິດສິນທຳຫຼາຍ, ມັນເຮັດໃຫ້ເຈົ້າເປັນມານຮ້າຍ. ເພື່ອເປັນຄົນຊື່ສັດ, ເຈົ້າຕ້ອງບໍ່ຫຼອກລວງ ຫຼື ເວົ້າຕົວະກັບຄົນໃດໜຶ່ງ. ເຖິງຢ່າງໃດກໍຕາມ, ສຳລັບມມານຮ້າຍ ແລະ ຊາຕານນັ້ນ ເຈົ້າຕ້ອງເລືອກຄຳເວົ້າຂອງເຈົ້າຢ່າງມີສະຕິປັນຍາ; ຖ້າເຈົ້າບໍ່ເຮັດເຊັ່ນນັ້ນ, ເຈົ້າກໍມີແນວໂນ້ມທີ່ຈະຖືກພວກເຂົາເຮັດໃຫ້ເປັນຄົນໂງ່ ແລະ ນໍາຄວາມລະອາຍໃຈມາສູ່ພຣະເຈົ້າ. ໂດຍການເລືອກຄຳເວົ້າຂອງເຈົ້າຢ່າງມີສະຕິປັນຍາ ແລະ ການປະຕິບັດຄວາມຈິງເທົ່ານັ້ນ, ເຈົ້າຈຶ່ງຈະສາມາດເອົາຊະນະ ແລະ ເຮັດໃຫ້ຊາຕານອັບອາຍ. ຄົນທີ່ບໍ່ສົນໃຈ, ໂງ່ຈ້າ ແລະ ດື້ດ້ານກໍຈະບໍ່ສາມາດເຂົ້າໃຈຄວາມຈິງໄດ້ຈັກເທື່ອ; ພວກເຂົາສາມາດຖືກຫຼອກລວງ, ຢອກຫຼິ້ນ ແລະ ຢຽບຍໍ່າໂດຍຊາຕານເທົ່ານັ້ນ ແລະ ໃນທີ່ສຸດແລ້ວກໍຈະຖືກກືນກິນ.

ຕໍ່ໄປ, ພວກເຮົາເວົ້າກ່ຽວກັບອຸປະນິໄສປະເພດທີສີ່ກັນເທາະ. ໃນລະຫວ່າງການເຕົ້າໂຮມ, ບາງຄົນສາມາດໂອ້ລົມເລັກໆນ້ອຍໆກ່ຽວກັບສະພາວະຂອງພວກເຂົາເອງ, ແຕ່ເມື່ອເວົ້າເຖິງແກ່ນແທ້ຂອງບັນຫາ, ສຳລັບແຮງຈູງໃຈ ແລະ ແນວຄິດຂອງພວກເຂົານັ້ນ ພວກເຂົາເລີ່ມຫຼີກລ່ຽງ. ເມື່ອຄົນເປີດໂປງພວກເຂົາວ່າມີແຮງຈູງໃຈ ແລະ ເປົ້າໝາຍ, ພວກເຂົາກໍປາກົດວ່າງຶກຫົວ ແລະ ຍອມຮັບມັນ. ແຕ່ເມື່ອຄົນພະຍາຍາມເປີດໂປງ ຫຼື ວິເຄາະແມ່ນຫຍັງກໍຕາມທີ່ເລິກລົງກວ່ານັ້ນ, ພວກເຂົາບໍ່ສາມາດທົນຮັບມັນໄດ້, ພວກເຂົາລຸກຂຶ້ນ ແລະ ຈາກໄປ. ໃນຊ່ວງເວລາທີີ່ສຳຄັນຫຼາຍ, ເປັນຫຍັງພວກເຂົາຈຶ່ງປ່ອຍໃຫ້ຜ່ານໄປ? (ພວກເຂົາບໍ່ຍອມຮັບຄວາມຈິງ ແລະ ບໍ່ເຕັມໃຈທີ່ຈະຜະເຊີນໜ້າກັບບັນຫາຂອງພວກເຂົາເອງ.) ນີ້ຄືບັນຫາໃນອຸປະນິໄສ. ເມື່ອພວກເຂົາບໍ່ເຕັມໃຈທີ່ຈະຍອມຮັບຄວາມຈິງເພື່ອແກ້ໄຂບັນຫາທີ່ຢູ່ພາຍໃນພວກເຂົາ, ນີ້ບໍ່ໝາຍຄວາມວ່າພວກເຂົາເບື່ອໜ່າຍຄວາມຈິງບໍ? ຄຳເທດສະໜາປະເພດໃດທີ່ຜູ້ນໍາ ແລະ ຜູ້ເຮັດວຽກບາງຢ່າງເຕັມໃຈທີ່ຈະໄດ້ຍິນໜ້ອຍທີ່ສຸດ? (ຄຳເທດສະໜາກ່ຽວກັບວິທີການແຍກແຍະຜູ້ຕໍ່ຕ້ານພຣະຄຣິດ ແລະ ຜູ້ນໍາຈອມປອມ.) ຖືກຕ້ອງ. ພວກເຂົາຄິດວ່າ “ການເວົ້າທັງໝົດນີ້ທີ່ກ່ຽວຂ້ອງກັບການລະບຸຜູ້ຕໍ່ຕ້ານພຣະຄຣິດ ແລະ ຜູ້ນໍາຈອມປອມ ແລະ ກ່ຽວກັບພວກຟາຣີຊາຍ, ເປັນຫຍັງເຈົ້າຈຶ່ງພາກັນເວົ້າກ່ຽວກັບເລື່ອງນີ້ຫຼາຍ? ເຈົ້າກຳລັງເຮັດໃຫ້ຂ້ອຍເຄັ່ງຄຽດ”. ເມື່ອໄດ້ຍິນວ່າຈະມີການເວົ້າກ່ຽວກັບການລະບຸຜູ້ນໍາຈອມປອມ ແລະ ຜູ້ເຮັດວຽກ, ພວກເຂົາຈະຊອກຫາຂໍ້ອ້າງເພື່ອຈາກໄປ. ຄຳວ່າ “ຈາກໄປ” ຢູ່ບ່ອນນີ້ໝາຍເຖິງຫຍັງ? ສິ່ງນີ້ໝາຍເຖິງການຫຼອຍອອກໄປ, ການລີ້. ເປັນຫຍັງພວກເຂົາຈຶ່ງພະຍາຍາມລີ້? ເມື່ອຄົນອື່ນເວົ້າຂໍ້ແທ້ຈິງ, ເຈົ້າຄວນຮັບຟັງ: ການຮັບຟັງເປັນສິ່ງທີ່ສຳລັບເຈົ້າ. ຈົດບັນທຶກສິ່ງຕ່າງໆທີ່ຮຸນແຮງ ຫຼື ສິ່ງທີ່ເຈົ້າພົບວ່າຍອມຮັບໄດ້ຍາກ ຈາກນັ້ນເຈົ້າຄວນຄິດກ່ຽວກັບສິ່ງເຫຼົ່ານີ້ຢູ່ເລື້ອຍໆ, ຄິດທົບທວນພວກມັນຊ້າໆ ແລະ ປ່ຽນແປງຊ້າໆ. ສະນັ້ນເປັນຫຍັງຈຶ່ງລີ້? ຄົນແບບນັ້ນຮູ້ສຶກວ່າຄຳເວົ້າຕັດສິນເຫຼົ່ານີ້ຮຸນແຮງເກີນໄປ ແລະ ພວກມັນບໍ່ງ່າຍທີ່ຈະຮັບຟັງໄດ້, ສະນັ້ນການຕໍ່ຕ້ານ ແລະ ຄວາມຊີງຊັນຈຶ່ງພັດທະນາພາຍໃນພວກເຂົາ. ພວກເຂົາເວົ້າກັບຕົນເອງວ່າ “ຂ້ານ້ອຍບໍ່ແມ່ນຜູ້ຕໍ່ຕ້ານພຣະຄຣິດ ຫຼື ຜູ້ນໍາຈອມປອມ, ເປັນຫຍັງຈຶ່ງສືບຕໍ່ເວົ້າກ່ຽວກັບຂ້ານ້ອຍ? ເປັນຫຍັງຈຶ່ງບໍ່ເວົ້າກ່ຽວກັບຄົນອື່ນ? ເວົ້າບາງສິ່ງກ່ຽວກັບການລະບຸຄົນຊົ່ວຮ້າຍ, ຢ່າເວົ້າກ່ຽວກັບຂ້ານ້ອຍ!” ພວກເຂົາເລີ່ມຫຼີກລ່ຽງ ແລະ ຕໍ່ຕ້ານ. ນີ້ແມ່ນອຸປະນິໄສຫຍັງ? ຖ້າພວກເຂົາບໍ່ເຕັມໃຈທີ່ຈະຍອມຮັບຄວາມຈິງ ແລະ ໃຊ້ເຫດຜົນຢູ່ສະເໝີ ແລະ ໂຕ້ຖຽງເພື່ອປົກປ້ອງຕົນເອງ, ບໍ່ມີບັນຫາຂອງອຸປະນິໄສທີ່ເສ່ືອມຊາມຢູ່ບ່ອນນີ້ບໍ? ນີ້ຄືອຸປະນິໄສທີ່ເບື່ອໜ່າຍຄວາມຈິງ. ຜູ້ນໍາ ແລະ ຜູ້ເຮັດວຽກມີສະພາວະປະເພດນີ້, ແລ້ວສະນັ້ນອ້າຍເອື້ອຍນ້ອງຄົນທຳມະດາເດ? (ພວກເຂົາກໍມີເຊັ່ນກັນ.) ເມື່ອທຸກຄົນພົບປະກັນໃນຕອນທຳອິດ, ພວກເຂົາທຸກຄົນສະແດງຄວາມຮັກຫຼາຍ ແລະ ຂ້ອນຂ້າງມີຄວາມສຸກທີ່ໄດ້ທ່ອງຄຳເວົ້າທີ່ເປັນຫຼັກຄຳສອນຄືກັບນົກແກ້ວ. ພວກເຂົາທຸກຄົນເບິ່ງຄືຮັກຄວາມຈິງ. ແຕ່ເມື່ອເວົ້າເຖິງບັນຫາສ່ວນຕົວ ແລະ ຄວາມຫຍຸ້ງຍາກທີ່ແທ້ຈິງ, ຫຼາຍຄົນເລີ່ມເວົ້າຫຍັງບໍ່ອອກ. ຕົວຢ່າງ: ບາງຄົນຖືກຈຳກັດໂດຍການແຕ່ງດອງຢູ່ສະເໝີ. ພວກເຂົາເລີ່ມບໍ່ເຕັມໃຈທີ່ຈະເຮັດໜ້າທີ່ ຫຼື ສະແຫວງຫາຄວາມຈິງ ແລະ ການແຕ່ງດອງກໍກາຍມາເປັນອຸປະສັກທີ່ໃຫຍ່ທີ່ສຸດ ແລະ ສິ່ງກີດຂວາງທີ່ໃຫຍ່ທີ່ສຸດຂອງພວກເຂົາ. ໃນການເຕົ້າໂຮມ, ເມື່ອທຸກຄົນກຳລັງໂອ້ລົມກ່ຽວກັບສະພາວະນີ້, ພວກເຂົາກໍຈັບຄຳເວົ້າຂອງຄົນອື່ນໃນການໂອ້ລົມທີ່ຕໍ່ຕ້ານພວກເຂົາ ແລະ ຮູ້ສຶກວ່າຄົນເຫຼົ່ານີ້ກຳລັງເວົ້າກ່ຽວກັບພວກເຂົາ. ພວກເຂົາເວົ້າວ່າ “ຂ້ານ້ອຍບໍ່ມີບັນຫາກັບການທີ່ພວກທ່ານໂອ້ລົມກ່ຽວກັບຄວາມຈິງ, ແຕ່ເປັນຫຍັງຈຶ່ງເວົ້າມາຫາຂ້ານ້ອຍ? ພວກເຈົ້າມີບັນຫາຫຍັງບໍ? ເປັນຫຍັງຈຶ່ງພຽງແຕ່ເວົ້າກ່ຽວກັບຂ້ານ້ອຍ?” ນີ້ແມ່ນອຸປະນິໄສຫຍັງ? ເມື່ອເຈົ້າເຕົ້າໂຮມກັນເພື່ອໂອ້ລົມກ່ຽວກັບຄວາມຈິງ, ເຈົ້າຕ້ອງວິເຄາະບັນຫາທີ່ແທ້ຈິງ ແລະ ປ່ອຍໃຫ້ທຸກຄົນເວົ້າກ່ຽວກັບຄວາມເຂົ້າໃຈຂອງພວກເຂົາຕໍ່ບັນຫາເຫຼົ່ານີ້; ໃນຕອນນັ້ນເອງ ເຈົ້າຈຶ່ງຈະສາມາດຮູ້ຈັກຕົນເອງ ແລະ ແກ້ໄຂບັນຫາຂອງເຈົ້າ. ເປັນຫຍັງຄົນຈຶ່ງບໍ່ສາມາດຍອມຮັບສິ່ງນີ້ໄດ້? ມັນຄືອຸປະນິໄສຫຍັງທີ່ຄົນບໍ່ສາມາດຍອມຮັບການຖືກລິຮານ ແລະ ການຖືກຈັດການ ແລະ ບໍ່ສາມາດຍອມຮັບຄວາມຈິງ? ເຈົ້າບໍ່ຄວນແຍກແຍະສິ່ງນີ້ຢ່າງຊັດເຈນບໍ? ສິ່ງເຫຼົ່ານີ້ລ້ວນແລ້ວແຕ່ເປັນການສຳແດງອອກເຖິງການເບື່ອໜ່າຍຄວາມຈິງ, ນີ້ຄືແກ່ນແທ້ຂອງບັນຫາ. ເມື່ອຜູ້ຄົນເບື່ອໜ່າຍຄວາມຈິງ, ມັນກໍຍາກຫຼາຍສຳລັບພວກເຂົາທີ່ຈະຍອມຮັບຄວາມຈິງ ແລະ ຖ້າພວກເຂົາບໍ່ສາມາດຍອມຮັບຄວາມຈິງໄດ້, ບັນຫາໃນອຸປະນິໄສທີ່ເສື່ອມຊາມຂອງພວກເຂົາຈະສາມາດໄດ້ຮັບການແກ້ໄຂໄດ້ບໍ? (ບໍ່.) ສະນັ້ນຄົນເຊັ່ນນີ້, ຄົນທີ່ບໍ່ສາມາດຍອມຮັບຄວາມຈິງ, ພວກເຂົາຈະສາມາດໄດ້ຮັບຄວາມຈິງບໍ? ພວກເຂົາສາມາດຖືກພຣະເຈົ້າຊ່ວຍໃຫ້ລອດພົ້ນບໍ? ບໍ່ແມ່ນຢ່າງແນ່ນອນ. ຄົນທີ່ບໍ່ຍອມຮັບຄວາມຈິງຈະເຊື່ອໃນພຣະເຈົ້າຢ່າງຈິງໃຈບໍ? ບໍ່ແມ່ນຢ່າງແນ່ນອນ. ແງ່ມຸມທີ່ສຳຄັນທີ່ສຸດຂອງຄົນທີ່ເຊື່ອໃນພຣະເຈົ້າຢ່າງແທ້ຈິງກໍຄືການທີ່ສາມາດຍອມຮັບຄວາມຈິງ. ຄົນທີ່ບໍ່ສາມາດຍອມຮັບຄວາມຈິງກໍບໍ່ເຊື່ອໃນພຣະເຈົ້າຢ່າງຈິງໃຈເດັດຂາດ. ຄົນແບບນີ້ສາມາດນັ່ງນິ້ງໃນລະຫວ່າງການເທດສະໜາບໍ? ພວກເຂົາສາມາດໄດ້ຮັບຫຍັງບໍ? ພວກເຂົາບໍ່ສາມາດເຮັດໄດ້. ນີ້ກໍເພາະຄຳເທດສະໜາເປີດເຜີຍຫຼາກຫຼາຍສະພາວະທີ່ເສື່ອມຊາມຂອງພວກເຂົາ. ຜ່ານການວິເຄາະຈາກພຣະທຳຂອງພຣະເຈົ້າ, ຄົນກໍຮັບຄວາມຮູ້ ແລະ ຈາກນັ້ນໂດຍການສືບຕໍ່ໂອ້ລົມກ່ຽວກັບຫຼັກການແຫ່ງການປະຕິບັດ, ພວກເຂົາກໍໄດ້ຮັບເສັ້ນທາງໃຫ້ປະຕິບັດ ແລະ ດ້ວຍວິທີນີ້ຈຶ່ງບັນລຸຜົນ. ເມື່ອຄົນແບບນັ້ນໄດ້ຍິນວ່າສະພາວະທີ່ກຳລັງຖືກເປີດເຜີຍນັ້ນກ່ຽວຂ້ອງກັບພວກເຂົາ, ມັນກ່ຽວຂ້ອງກັບບັນຫາຂອງພວກເຂົາເອງ, ຄວາມລະອາຍໃຈຂອງພວກເຂົາກໍຜັກດັນໃຫ້ພວກເຂົາໃຈຮ້າຍເປັນຟືນເປັນໄຟ ແລະ ພວກເຂົາອາດເຖິງກັບລຸກຂຶ້ນ ແລະ ອອກຈາກການເຕົ້າໂຮມ. ເຖິງແມ່ນວ່າພວກເຂົາບໍ່ຈາກໄປ, ພວກເຂົາອາດເລີ່ມຮູ້ສຶກໂກດເຄືອງ ແລະ ທຸກໃຈຢູ່ຂ້າງໃນ, ເຊິ່ງໃນກໍລະນີນັ້ນບໍ່ມີປະເດັນທີ່ພວກເຂົາຈະເຂົ້າຮ່ວມການເຕົ້າໂຮມ ຫຼື ຮັບຟັງຄຳເທດສະໜາ. ຈຸດປະສົງຂອງການຮັບຟັງຄຳເທດສະໜາບໍ່ແມ່ນເພື່ອເຂົ້າໃຈຄວາມຈິງ ແລະ ແກ້ໄຂບັນຫາທີ່ແທ້ຈິງຂອງຄົນໆໜຶ່ງເອງບໍ? ຖ້າເຈົ້າຢ້ານຢູ່ສະເໝີວ່າບັນຫາຂອງເຈົ້າເອງຈະຖືກເປີດໂປງ, ຖ້າເຈົ້າຢ້ານຢູ່ເລື້ອຍໆວ່າຈະຖືກກ່າວເຖິງ, ເປັນຫຍັງຈຶ່ງເຊື່ອໃນພຣະເຈົ້າ? ຖ້າໃນຄວາມເຊື່ອຂອງເຈົ້ານັ້ນ ເຈົ້າບໍ່ສາມາດຍອມຮັບຄວາມຈິງ, ເຈົ້າບໍ່ເຊື່ອໃນພຣະເຈົ້າຢ່າງແທ້ຈິງ. ຖ້າເຈົ້າຢ້ານຢູ່ສະເໝີວ່າຈະຖືກເປີດໂປງ, ເຈົ້າຈະສາມາດແກ້ໄຂບັນຫາຂອງຄວາມເສື່ອມຊາມໄດ້ແນວໃດ? ຖ້າເຈົ້າບໍ່ສາມາດແກ້ໄຂບັນຫາໃນຄວາມເສ່ືອມຊາມຂອງເຈົ້າ, ການເຊື່ອໃນພຣະເຈົ້າຈະເປັນປະໂຫຍດຫຍັງ? ຈຸດປະສົງຂອງຄວາມເຊື່ອໃນພຣະເຈົ້າແມ່ນເພື່ອຍອມຮັບຄວາມລອດພົ້ນຂອງພຣະເຈົ້າ, ປະຖິ້ມອຸປະນິໄສທີ່ເສື່ອມຊາມຂອງເຈົ້າ ແລະ ດຳລົງຊີວິດຕາມລັກສະນະຂອງມະນຸດທີ່ແທ້ຈິງ, ເຊິ່ງທັງໝົດນີ້ແມ່ນບັນລຸໄດ້ຜ່ານການຍອມຮັບຄວາມຈິງ. ຖ້າເຈົ້າບໍ່ສາມາດຍອມຮັບຄວາມຈິງເລີຍ ຫຼື ແມ່ນແຕ່ການຖືກຈັດການ ຫຼື ການຖືກເປີດໂປງ, ແລ້ວເຈົ້າກໍບໍ່ມີທາງທີ່ຈະຮັບເອົາຄວາມລອດພົ້ນຂອງພຣະເຈົ້າ. ແລ້ວບອກເຮົາເບິ່ງ: ໃນຄຣິສຕະຈັກແຕ່ລະແຫ່ງ, ມີຫຼາຍເທົ່າໃດຄົນທີ່ສາມາດຍອມຮັບຄວາມຈິງ? ຄົນທີ່ບໍ່ສາມາດຍອມຮັບຄວາມຈິງມີຫຼາຍ ຫຼື ສອງສາມຄົນ? (ຫຼາຍ.) ນີ້ເປັນສະຖານະການທີ່ມີຢູ່ທ່າມກາງຜູ້ຄົນຖືກເລືອກໃນຄຣິສຕະຈັກແທ້ໆບໍ, ມັນເປັນບັນຫາທີ່ແທ້ຈິງບໍ? ທຸກຄົນທີ່ບໍ່ສາມາດຍອມຮັບຄວາມຈິງ ແລະ ບໍ່ສາມາດຍອມຮັບການຖືກຈັດການ ແລະ ການຖືກລິຮານກໍເບື່ອໜ່າຍຄວາມຈິງ. ການເບື່ອໜ່າຍຄວາມຈິງເປັນອຸປະນິໄສປະເພດທີ່ເສື່ອມຊາມ ແລະ ຖ້າອຸປະນິໄສນີ້ບໍ່ສາມາດປ່ຽນແປງໄດ້, ພວກເຂົາຈະສາມາດຖືກຊ່ວຍໃຫ້ລອດພົ້ນບໍ? ບໍ່ໄດ້ຢ່າງແນ່ນອນ. ມື້ນີ້, ຫຼາຍຄົນມີເວລາທີ່ຍາກລຳບາກໃນການຍອມຮັບຄວາມຈິງ. ມັນບໍ່ແມ່ນເລື່ອງງ່າຍບໍ່ວ່າຈະດ້ວຍວິທີໃດກໍຕາມ. ເພື່ອແກ້ໄຂສິ່ງນີ້, ຄົນໆໜຶ່ງຕ້ອງມີປະສົບການກັບການພິພາກສາ, ການຂ້ຽນຕີ, ການທົດລອງ ແລະ ການຫຼໍ່ຫຼອມບາງຢ່າງຂອງພຣະເຈົ້າ. ແລ້ວພວກເຈົ້າຈະເວົ້າແນວໃດ: ມັນເປັນອຸປະນິໄສຫຍັງ ເມື່ອຄົນບໍ່ສາມາດຍອມຮັບການຖືກລິຮານ ແລະ ການຖືກຈັດການ, ເມື່ອພວກເຂົາບໍ່ປຽບທຽບຕົນເອງກັບພຣະທຳຂອງພຣະເຈົ້າ ຫຼື ສະພາວະທີ່ເປີດເຜີຍໃນລະຫວ່າງການເທດສະໜາ? (ອຸປະນິໄສຂອງການເບື່ອໜ່າຍຄວາມຈິງ.) ນີ້ແມ່ນອຸປະນິໄສທີ່ເສື່ອມຊາມຢ່າງທີສີ່: ການເບື່ອໜ່າຍຄວາມຈິງ. ພວກເຂົາປ່ວຍສໍ່າໃດ. (ພວກເຂົາບໍ່ປາດຖະໜາທີ່ຈະອ່ານພຣະທຳຂອງພຣະເຈົ້າ ຫຼື ຮັບຟັງຄຳເທດສະໜາ ແລະ ບໍ່ປາດຖະໜາທີ່ຈະໂອ້ລົມກ່ຽວກັບຄວາມຈິງ.) ສິ່ງເຫຼົ່ານີ້ຄືການສຳແດງອອກທີ່ເຫັນໄດ້ຢ່າງຊັດເຈນທີ່ສຸດ. ຕົວຢ່າງ: ເມື່ອມີຄົນເວົ້າວ່າ “ທ່ານເຊື່ອໃນພຣະເຈົ້າຢ່າງແທ້ຈິງ. ທ່ານເລືອກທີ່ຈະບໍ່ສົນໃຈຄອບຄົວ ແລະ ອາຊີບເພື່ອປະຕິບັດໜ້າທີ່ ແລະ ໄດ້ທົນທຸກຫຼາຍ ແລະ ຈ່າຍລາຄາທີ່ຂ້ອນຂ້າງຫຼາຍຕະຫຼອດຫຼາຍປີທີ່ຜ່ານມາ. ພຣະເຈົ້າອວຍພອນຄົນແບບນັ້ນ. ພຣະທຳຂອງພຣະເຈົ້າເວົ້າວ່າຄົນທີ່ເສຍສະຫຼະເພື່ອພຣະເຈົ້າຢ່າງຈິງໃຈຈະໄດ້ຮັບພອນຢ່າງຫຼວງຫຼາຍ” ເຖິງຢ່າງໃດກໍຕາມ, ເມື່ອຄົນໆໜຶ່ງສືບຕໍ່ເວົ້າວ່າ “ແຕ່ທ່ານຕ້ອງສືບຕໍ່ພະຍາຍາມຮັບເອົາຄວາມຈິງ! ຖ້າຄົນມີແຮງຈູງໃຈໃນສິ່ງທີ່ພວກເຂົາຢູ່ສະເໝີ ແລະ ອາລະວາດຕາມເຈດຕະນາຂອງພວກເຂົາເອງຢູ່ສະເໝີ, ແລ້ວບໍ່ໄວກໍຊ້າ ພວກເຂົາຈະເຮັດຜິດໃຈພຣະເຈົ້າ ແລະ ໄດ້ຮັບການລັງກຽດຂອງພຣະອົງ”, ເມື່ອພວກເຂົາເວົ້າປະມານນີ້, ເຈົ້າບໍ່ສາມາດຍອມຮັບໄດ້. ເມື່ອໄດ້ຍິນການໂອ້ລົມເຖິງຄວາມຈິງ, ເຈົ້າບໍ່ພຽງແຕ່ບໍ່ສາມາດຍອມຮັບມັນໄດ້ ແຕ່ຍັງເລີ່ມໃຈຮ້າຍ ແລະ ໃນຄວາມຄິດຂອງເຈົ້ານັ້ນ ເຈົ້າຕອບໂຕ້ກັບ: “ພວກທ່ານໃຊ້ເວລາໝົດມື້ເພື່ອໂອ້ລົມຄວາມຈິງ ແຕ່ຂ້ານ້ອຍບໍ່ເຫັນຜູ້ໃດໃນບັນດາພວກທ່ານທີ່ໄປສະຫວັນ”. ນີ້ແມ່ນອຸປະນິໄສຫຍັງ? (ການເບື່ອໜ່າຍຄວາມຈິງ.) ເມື່ອການເວົ້າປ່ຽນຫົວຂໍ້ມາເປັນການປະຕິບັດ, ເມື່ອຄົນເລີ່ມຈິງໃຈກັບເຈົ້າ, ມີການສະແດງອອກເຖິງຄວາມບໍ່ມັກ, ຄວາມບໍ່ອົດທົນ ແລະ ການຕໍ່ຕ້ານທີ່ສຸດໃນຕົວເຈົ້າ. ນີ້ຄືການເບື່ອໜ່າຍຄວາມຈິງ. ແລ້ວອຸປະນິໄສປະເພດນີ້ທີ່ເປັນການເບື່ອໜ່າຍຄວາມຈິງສຳແດງອອກແນວໃດເປັນຫຼັກ? ໃນການປະຕິເສດທີ່ຈະຍອມຮັບການຖືກລິຮານ ແລະ ການຖືກຈັດການ. ການບໍ່ຍອມຮັບການຖືກລິຮານ ແລະ ການຖືກຈັດການເປັນສະພາວະປະເພດໜຶ່ງທີ່ສຳແດງອອກໂດຍອຸປະນິໄສປະເພດນີ້. ໃນຫົວໃຈຂອງພວກເຂົານັ້ນ, ຄົນເຫຼົ່ານີ້ຕໍ່ຕ້ານເປັນຢ່າງຍິ່ງ ເມື່ອພວກເຂົາຖືກຈັດການ. ພວກເຂົາຄິດວ່າ “ຂ້ານ້ອຍບໍ່ຕ້ອງການໄດ້ຍິນມັນ! ຂ້ານ້ອຍບໍ່ຕ້ອງການໄດ້ຍິນມັນ!” ຫຼື “ເປັນຫຍັງຈຶ່ງບໍ່ຈັດການກັບຄົນອື່ນ? ເປັນຫຍັງຈຶ່ງເລືອກຕຳນິຂ້ານ້ອຍ?” ແມ່ນຫຍັງຄືຄວາມໝາຍຂອງການເບື່ອໜ່າຍຄວາມຈິງ? ການເບື່ອໜ່າຍຄວາມຈິງແມ່ນເວລາທີ່ຄົນໆໜຶ່ງບໍ່ສົນໃຈຫຍັງທັງສິ້ນທີ່ເຊື່ອມໂຍງກັບສິ່ງດີໆ, ກັບຄວາມຈິງ, ກັບສິ່ງທີ່ພຣະເຈົ້າຮຽກຂໍ ຫຼື ກັບຄວາມປະສົງຂອງພຣະເຈົ້າ. ບາງຄັ້ງພວກເຂົາມີຄວາມບໍ່ມັກຕໍ່ສິ່ງເຫຼົ່ານີ້, ບາງຄັ້ງພວກເຂົາບໍ່ສົນໃຈພວກມັນ, ບາງຄັ້ງພວກເຂົາບໍ່ເຄົາລົບ ແລະ ເມີນເສີຍ ແລະ ປະຕິບັດຕໍ່ພວກມັນຄືກັບເປັນສິ່ງທີ່ບໍ່ສຳຄັນ ແລະ ພວກເຂົາບໍ່ຈິງໃຈ ແລະ ບໍ່ໄດ້ຫົວຊາກັບພວກມັນ ຫຼື ບໍ່ມີຄວາມຮັບຜິດຊອບຕໍ່ພວກມັນ. ການສຳແດງອອກຫຼັກໆເຖິງການການເບື່ອໜ່ວຍຄວາມຈິງບໍ່ແມ່ນທີ່ປະກົດອອກມາບໍ່ແມ່ນພຽງແຕ່ຄວາມຮູ້ສຶກທີ່ລັງກຽດເມື່ອຜູ້ຄົນໄດ້ຍິນຄວາມຈິງ. ມັນຍັງລວມເຖິງຄວາມບໍ່ເຕັມໃຈທີ່ຈະປະຕິບັດຄວາມຈິງອີກດ້ວຍ, ການຖອຍກັບເມື່ອຮອດເວລາປະຕິບັດຄວາມຈິງ, ຄືກັບວ່າຄວາມຈິງກໍບໍ່ມີຫຍັງກ່ຽວຂ້ອງກັບພວກເຂົາ. ເມື່ອບາງຄົນໂອ້ລົມໃນລະຫວ່າງການເຕົ້າໂຮມ, ພວກເຂົາເບິ່ງຄືວ່າມີຊີວິດຊີວາຫຼາຍ, ພວກເຂົາມັກເວົ້າຊໍ້າຄຳເວົ້າທີ່ເປັນຫຼັກຄຳສອນ ແລະ ເວົ້າຢ່າງສູງສົ່ງເພື່ອນໍາພາຄົນອື່ນຢ່າງຜິດໆ ແລະ ເອົາຊະນະພວກເຂົາ. ພວກເຂົາເບິ່ງຄືເຕັມໄປດ້ວຍກຳລັງ ແລະ ເບີກບານເມື່ອພວກເົຂາເຮັດສິ່ງນີ້ ແລະ ພວກເຂົາດຳເນີນຕໍ່ໄປເລື້ອຍໆຢ່າງບໍ່ສິ້ນສຸດ. ໃນຂະນະດຽວກັນ, ຄົນອື່ນໃຊ້ເວລາໝົດມື້ຈາກຕອນເຊົ້າຈົນເຖິງຕອນແລງໄປກັບການຫຍຸ້ງຢູ່ກັບເລື່ອງຄວາມເຊື່ອ: ການອ່ານພຣະທຳຂອງພຣະເຈົ້າ, ການອະທິຖານ, ການຟັງເພງນະມັດສະການ, ການຈົດບັນທຶກ ຄືກັບວ່າພວກເຂົາບໍ່ສາມາດແຍກຈາກພຣະເຈົ້າໄດ້ແມ່ນແຕ່ຄາວດຽວ. ຕັ້ງແຕ່ຮຸ່ງອະລຸນຈົນຮອດຫົວຄ່ຳ, ພວກເຂົາເຮັດໃຫ້ຕົນເອງຫຍຸ້ງຢູ່ກັບການປະຕິບັດໜ້າທີ່ຂອງພວກເຂົາ. ຄົນເຫຼົ່ານີ້ຮັກພຣະເຈົ້າແທ້ໆບໍ? ພວກເຂົາບໍ່ມີອຸປະນິໄສທີ່ເບື່ອໜ່າຍຄວາມຈິງບໍ? ເມື່ອສາມາດເຫັນສະພາວະທີ່ແທ້ຈິງຂອງພວກເຂົາ? (ເມື່ອຮອດເວລາປະຕິບັດຄວາມຈິງ, ພວກເຂົາກໍແລ່ນໜີ ແລະ ພວກເຂົາບໍ່ເຕັມໃຈທີ່ຈະຍອມຮັບການຖືກລິຮານ ແລະ ການຖືກຈັດ). ເປັນໄປໄດ້ບໍວ່າ ຍ້ອນພວກເຂົາບໍ່ເຂົ້າໃຈສິ່ງທີ່ພວກເຂົາໄດ້ຍິນ ຫຼື ມັນເປັນຍ້ອນພວກເຂົາບໍ່ເຂົ້າໃຈຄວາມຈິງ, ພວກເຂົາຈຶ່ງບໍ່ເຕັມໃຈຍອມຮັບມັນ? ຄຳຕອບຄືບໍ່ແມ່ນທັງສອງນີ້. ພວກເຂົາຖືກຄວບຄຸມໂດຍທຳມະຊາດຂອງພວກເຂົາ. ນີ້ຄືບັນຫາຂອງອຸປະນິໄສ. ໃນຫົວໃຈຂອງພວກເຂົາ, ຄົນເຫຼົ່ານີ້ຮູ້ຂ້ອນຂ້າງດີວ່າພຣະທຳຂອງພຣະເຈົ້າແມ່ນຄວາມຈິງ, ພວກມັນເປັນສິ່ງທີ່ດີ ແລະ ການປະຕິບັດຄວາມຈິງສາມາດນຳມາເຊິ່ງການປ່ຽນແປງໃນອຸປະນິໄສຂອງຜູ້ຄົນ ແລະ ເຮັດໃຫ້ພວກເຂົາສາມາດຕອບສະໜອງຄວາມປະສົງຂອງພຣະເຈົ້າ, ແຕ່ພວກເຂົາພຽງບໍ່ຍອມຮັບພວມມັນ ຫຼື ນໍາພວກມັນໄປປະຕິບັດ. ນັ້ນແມ່ນການເບື່ອໜ່າຍຄວາມຈິງ. ພວກເຈົ້າໄດ້ເຫັນອຸປະນິໄສທີ່ເບື່ອໜ່າຍຄວາມຈິງໃນຜູ້ໃດ? (ຜູ້ບໍ່ເຊື່ອ.) ຜູ້ບໍ່ເຊື່ອເບື່ອໜ່າຍຄວາມຈິງ, ນັ້ນຄືສິ່ງທີ່ຊັດເຈນຫຼາຍ. ພຣະເຈົ້າບໍ່ມີທາງຊ່ວຍຄົນແບບນັ້ນໃຫ້ລອດພົ້ນໄດ້.ສະນັ້ນໃນທ່າມກາງຜູ້ເຊື່ອໃນພຣະເຈົ້າ, ພວກເຈົ້າໄດ້ເຫັນເລື່ອງຫຍັງໃນຄົນທີ່ເບື່ອໜ່າຍຄວາມຈິງ? ມັນອາດເປັນຍ້ອນເມື່ອເຈົ້າໂອ້ລົມຄວາມຈິງກັບພວກເຂົາ, ພວກເຂົາບໍ່ໄດ້ຢືນຍັດ ແລະ ຈາກໄປ ແລະ ເມື່ອການໂອ້ລົມລ່າມໄປຮອດຄວາມຫຍຸ້ງຍາກ ແລະ ບັນຫາຂອງພວກເຂົາເອງ, ພວກເຂົາກໍຜະເຊີນໜ້າກັບພວກມັນຢ່າງຖືກຕ້ອງ ແລະ ພວກເຂົາຍັງມີອຸປະນິໄສທີ່ເບື່ອໜ່າຍຄວາມຈິງ. ສາມາດເຫັນສິ່ງນີ້ໄດ້ຢູ່ໃສ? (ພວກເຂົາມັກໄດ້ຍິນຄຳເທດສະໜາ, ແຕ່ພວກເຂົາບໍ່ໄດ້ນໍາຄວາມຈິງໄປປະຕິບັດ.) ຄົນທີ່ບໍ່ນໍາຄວາມຈິງໄປປະຕິບັດກໍມີອຸປະນິໄສທີ່ເບື່ອໜ່າຍຄວາມຈິງໂດຍບໍ່ຕ້ອງຕັ້ງຄຳຖາມ. ບາງຄົນສາມາດນໍາຄວາມຈິງເລັກໆນ້ອຍໆໄປປະຕິບັດໃນບາງຄັ້ງບາງຄາວ, ສະນັ້ນພວກເຂົາມີອຸປະນິໄສທີ່ເບື່ອໜ່າຍຄວາມຈິງບໍ? ໃນທຳນອງດຽວກັນ, ອຸປະນິໄສແບບນັ້ນກໍຖືກຄົ້ນພົບໃນຄົນທີ່ປະຕິບັດຄວາມຈິງ, ພຽງແຕ່ໃນລະດັບທີ່ແຕກຕ່າງກັນ. ການທີ່ເຈົ້າສາມາດປະຕິບັດຄວາມຈິງບໍ່ໄດ້ໝາຍຄວາມວ່າເຈົ້າບໍ່ມີອຸປະນິໄສທີ່ເບື່ອໜ່າຍຄວາມຈິງ. ການປະຕິບັດຄວາມຈິງບໍ່ໄດ້ໝາຍຄວາມວ່າຊີວິດ-ອຸປະນິໄສຂອງເຈົ້າມີການປ່ຽນແປງໃນທັນທີ, ມັນບໍ່ໄດ້ເປັນເຊັ່ນນັ້ນ. ເຈົ້າຕ້ອງແກ້ໄຂບັນຫາໃນອຸປະນິໄສທີ່ເສື່ອມຊາມຂອງເຈົ້າ, ນີ້ຄືວິທີດຽວທີ່ຈະຮັບເອົາການປ່ຽນແປງໃນຊີວິດ-ອຸປະນິໄສຂອງເຈົ້າ. ການປະຕິບັດຄວາມຈິງໃນໂອກາດຄັ້ງດຽວບໍ່ໄດ້ໝາຍຄວາມວ່າເຈົ້າບໍ່ມີອຸປະນິໄສທີ່ເສື່ອມຊາມອີກຕໍ່ໄປ. ເຈົ້າສາມາດປະຕິບັດຄວາມຈິງໄດ້ໃນໜຶ່ງຂົງເຂດ, ແຕ່ເຈົ້າອາດບໍ່ສາມາດປະຕິບັດຄວາມຈິງໃນຂົງເຂດອື່ນໆ. ບໍລິບົດ ແລະ ເຫດຜົນທີ່ກ່ຽວຂ້ອງແມ່ນແຕກຕ່າງກັນ, ແຕ່ສິ່ງທີ່ສຳຄັນທີ່ສຸດກໍຄືອຸປະນິໄສທີ່ເສື່ອມຊາມມີຢູ່, ເຊິ່ງເປັນຮາກເງົ້າຂອງບັນຫາ. ສະນັ້ນ, ຫຼັງຈາກທີ່ອຸປະນິໄສຂອງຄົນໆໜຶ່ງມີການປ່ຽນແປງ, ຄວາມຫຍຸ້ງຍາກ, ຂໍ້ແກ້ຕົວ ແລະ ຂໍ້ອ້າງທັງໝົດຂອງພວກເຂົາທີ່ກ່ຽວພັນໃນການປະຕິບັດຄວາມຈິງ, ບັນຫາທັງໝົດນີ້ຈະໄດ້ຮັບການແກ້ໄຂ ແລະ ຄວາມບໍ່ເຊື່ອຟັງ, ຂໍ້ບົກຜ່ອງ ແລະ ຄວາມຜິດທັງໝົດຂອງພວກເຂົາຈະໄດ້ຮັບການແກ້ໄຂ. ຖ້າອຸປະນິໄສຂອງຜູ້ຄົນບໍ່ປ່ຽນແປງ, ພວກເຂົາຈະມີຄວາມຫຍຸ້ງຍາກໃນການປະຕິບັດຄວາມຈິງຢູ່ສະເໝີ ແລະ ຈະມີຂໍ້ແກ້ຕົວ ແລະ ຂໍ້ອ້າງຢູ່ສະເໝີ. ຖ້າເຈົ້າປາດຖະໜາທີ່ຈະສາມາດປະຕິບັດຄວາມຈິງ ແລະ ເຊື່ອຟັງພຣະເຈົ້າໃນທຸກສິ່ງ, ຕ້ອງມີການປ່ຽນແປງໃນອຸປະນິໄສຂອງເຈົ້າກ່ອນ. ໃນຕອນນັ້ນເອງ ເຈົ້າຈຶ່ງຈະສາມາດແກ້ໄຂບັນຫາຢູ່ທີ່ຮາກເງົ້າຂອງພວກມັນ.

ແມ່ນຫຍັງຄືອຸປະນິໄສການເບື່ອໜ່າຍຄວາມຈິງທີ່ກ່າວເຖິງເປັນຫຼັກ? ພວກເຮົາມາສົນທະນາກ່ຽວກັບປະເພດຂອງສະພາວະກ່ອນເທາະ. ບາງຄົນມີຄວາມສົນໃຈອັນແຮງກ້າໃນການຮັບຟັງຄຳເທດສະໜາ ແລະ ຍິ່ງພວກເຂົາຮັບຟັງການໂອ້ລົມກ່ຽວກັບຄວາມຈິງຫຼາຍສໍ່າໃດ ຫົວໃຈຂອງພວກເຂົາກໍຍິ່ງສົດໃສຂຶ້ນສໍ່ານັ້ນ ແລະ ພວກເຂົາກໍຍິ່ງປິຕິຍິນດີຫຼາຍສໍ່ານັ້ນ. ພວກເຂົາມີທ່າທີ່ເປັນບວກ ແລະ ຄວາມຫ້າວຫັນ. ສິ່ງນີ້ພິສູດວ່າພວກເຂົາບໍ່ມີອຸປະນິໄສທີ່ເບື່ອໜ່າຍຄວາມຈິງບໍ? (ບໍ່.) ຕົວຢ່າງ: ເດັກບາງຄົນທີ່ອາຍຸເຈັດ ຫຼື ແປດປີມີຄວາມສົນໃຈ ເມື່ອພວກເຂົາໄດ້ຍິນກ່ຽວກັບຄວາມເຊື່ອໃນພຣະເຈົ້າ ແລະ ພວກເຂົາອ່ານພຣະທຳຂອງພຣະເຈົ້າຢູ່ສະເໝີ ແລະ ເຂົ້າຮ່ວມການເຕົ້າໂຮມກັບພໍ່ແມ່ຂອງພວກເຂົາ ແລະ ບາງຄົນເວົ້າວ່າ “ເດັກຄົນນີ້ບໍ່ມີອຸປະນິໄສທີ່ເບື່ອໜ່າຍຄວາມຈິງ, ພວກເຂົາສະຫຼາດຫຼາຍ, ພວກເຂົາເກີດມາເພື່ອເຊື່ອໃນພຣະເຈົ້າ, ພວກເຂົາໄດ້ຖືກເລືອກໄວ້ໂດຍພຣະເຈົ້າ”. ພວກເຂົາອາດຖືກເລືອກໄວ້ໂດຍພຣະເຈົ້າເຊັ່ນກັນ ແຕ່ຄຳເວົ້າເຫຼົ່ານີ້ພຽງແຕ່ຖືກຕ້ອງເຄິ່ງໜຶ່ງ. ນີ້ເປັນເພາະພວກເຂົາຍັງໜຸ່ມ ແລະ ທິດທາງການສະແຫວງຫຂອງພວກເຂົາ ແລະ ເປົ້າໝາຍຂອງພວກເຂົາໃນຊີວິດຍັງບໍ່ທັນກໍ່ຕົວຂຶ້ນເທື່ອ. ເມື່ອທັດສະນະຂອງພວກເຂົາກ່ຽວກັບຊີວິດ ແລະ ສັງຄົມຍັງບໍ່ທັນກໍ່ຕົວຂຶ້ນເທື່ອ, ມັນສາມາດເວົ້າໄດ້ວ່າວິນຍານທີ່ໜຸ່ມຂອງພວກເຂົາມັກສິ່ງທີ່ດີ ແຕ່ເຈົ້າບໍ່ສາມາດເວົ້າວ່າພວກເຂົາບໍ່ມີອຸປະນິໄສທີ່ເບື່ອໜ່າຍຄວາມຈິງ. ເປັນຫຍັງເຮົາຈຶ່ງເວົ້າເຊັ່ນນີ້? ພວກເຂົາມີອາຍຸທີ່ຍັງນ້ອຍ.ຄວາມເປັນມະນຸດຂອງພວກເຂົາຍັງບໍ່ເປັນຜູ້ໃຫຍ່, ພວກເຂົາຂາດປະສົບການ, ຂອບເຂດຄວາມຮູ້ຂອງພວກເຂົາມີຢ່າງຈຳກັດ ແລະ ພວກເຂົາບໍ່ເຂົ້າໃຈເລີຍວ່າຄວາມຈິງແມ່ນຫຍັງ. ພວກເຂົາພຽງແຕ່ມີລົດຊາດສຳລັບສິ່ງທີ່ດີ. ເຈົ້າບໍ່ສາມາດເວົ້າວ່າພວກເຂົາຮັກຄວາມຈິງ, ແຮງແລ້ວທີ່ຈະເວົ້າວ່າພວກເຂົາປະກອບມີຄວາມເປັນຈິງແຫ່ງຄວາມຈິງ. ຍິ່ງໄປກວ່ານັ້ນ, ເດັກບໍ່ມີປະສົບການ ແລະ ສະນັ້ນຈຶ່ງບໍ່ມີຜູ້ໃດສາມາດເຫັນສິ່ງທີ່ເຊື່ອງໄວ້ຢູ່ພາຍໃນຫົວໃຈຂອງພວກເຂົາແທ້ໆ, ທຳມະຊາດ ແລະ ແກ່ນແທ້ປະເພດທີ່ພວກເຂົາມີ. ພຽງແຕ່ເພາະພວກເຂົາສົນໃຈຄວາມເຊື່ອໃນພຣະເຈົ້າ ແລະ ຮັບຟັງຄຳເທດສະໜາ, ຜູ້ຄົນກໍຕັດສິນວ່າພວກເຂົາຮັກຄວາມຈິງ ເຊິ່ງເປັນການສຳແດງອອກເຖິງຄວາມບໍ່ສົນໃຈ ແລະ ຄວາມໂງ່ຈ້າ, ເພາະເດັກບໍ່ມີຄວາມຮູ້ກ່ຽວກັບວ່າຄວາມຈິງແມ່ນຫຍັງ ແລະ ສະນັ້ນຈຶ່ງບໍ່ມີຜູ້ໃດເລີຍທີ່ບໍ່ສາມາດກ່າວເຖິງເລື່ອງທີ່ວ່າພວກເຂົາມັກຄວາມຈິງ ຫຼື ເບື່ອໜ່າຍຄວາມຈິງ. ການເບື່ອໜ່າຍຄວາມຈິງໝາຍເຖິງການຂາດຄວາມສົນໃຈ ແລະ ຄວາມຊີງຊັງຕໍ່ຄວາມຈິງ ແລະ ສິ່ງທີ່ດີເປັນຫຼັກ. ການເບື່ອໜ່າຍຄວາມຈິງຄືເມື່ອຜູ້ຄົນສາມາດເຂົ້າໃຈຄວາມຈິງ ແລະ ຮູ້ວ່າສິ່ງດີໆແມ່ນຫຍັງ ແລະ ຍັງປະຕິບັດຕໍ່ຄວາມຈິງ ແລະ ສິ່ງດີໆດ້ວຍທ່າທີ່ ແລະ ສະພາວະທີ່ຕໍ່ຕ້ານ, ເຮັດພໍເປັນພິທີ, ບໍ່ຖືກໃຈ, ເວົ້າຫຼີກລ່ຽງ ແລະ ເມີນເສີຍ. ນີ້ຄືອຸປະນິໄສທີ່ເບື່ອໜ່າຍຄວາມຈິງ. ອຸປະນິໄສປະເພດນີ້ມີຢູ່ໃນທຸກຄົນບໍ? ບາງຄົນເວົ້າວ່າ “ເຖິງແມ່ນວ່າຂ້ານ້ອຍຮູ້ວ່າພຣະທຳຂອງພຣະເຈົ້າເປັນຄວາມຈິງ, ຂ້ານ້ອຍກໍຍັງບໍ່ມັກມັນ ຫຼື ຍອມຮັບມັນ ຫຼື ຢ່າງໜ້ອຍທີ່ສຸດ ຂ້ານ້ອຍກໍບໍ່ສາມາດຍອມຮັບມັນໃນຕອນນີ້”. ແມ່ນຫຍັງຄືບັນຫາຢູ່ບ່ອນນີ້? ນີ້ຄືການເບື່ອໜ່າຍຄວາມຈິງ. ອຸປະນິໄສຢູ່ຂ້າງໃນພວກເຂົາບໍ່ປ່ອຍໃຫ້ພວກເຂົາຍອມຮັບຄວາມຈິງ. ມີການສຳແດງອອກທີ່ສະເພາະຫຍັງສຳລັບການບໍ່ຍອມຮັບຄວາມຈິງ? ບາງຄົນເວົ້າວ່າ “ຂ້ານ້ອຍເຂົ້າໃຈຄວາມຈິງທັງໝົດ, ແຕ່ຂ້ານ້ອຍພຽງແຕ່ບໍ່ສາມາດນໍາພວກມັນໄປປະຕິບັດ”. ສິ່ງນີ້ເປີດເຜີຍວ່ານີ້ຄືຄົນທີ່ເບື່ອໜ່າຍຄວາມຈິງ ແລະ ພວກເຂົາບໍ່ຮັກຄວາມຈິງ ແລະ ສະນັ້ນພວກເຂົາຈຶ່ງບໍ່ສາມາດນໍາຄວາມຈິງໃດໆໄປປະຕິບັດໄດ້ເລີຍ. ບາງຄົນເວົ້າວ່າ “ການທີ່ຂ້ານ້ອຍສາມາດຫາເງິນໄດ້ຫຼາຍເຊັ່ນນັ້ນກໍເປັນຍ້ອນພຣະເຈົ້າ. ພຣະເຈົ້າໄດ້ອວຍພອນຂ້ານ້ອຍຢ່າງແທ້ຈິງ, ພຣະເຈົ້າດີກັບຂ້ານ້ອຍຫຼາຍ, ພຣະເຈົ້າໄດ້ມອບຄວາມຮັ່ງມີຢ່າງຫຼວງຫຼາຍໃຫ້ຂ້ານ້ອຍ. ໝົດຄອບຄົວຂອງຂ້ານ້ອຍມີເຄື່ອງນຸ່ງຫົ່ມເປັນຢ່າງດີ ແລະ ມີອາຫານກິນ ແລະ ພວກເຂົາບໍ່ຕ້ອງການເຄື່ອງນຸ່ງຫົ່ມ ຫຼື ອາຫານ”. ເມື່ອເຫັນວ່າພວກເຂົາໄດ້ຮັບພອນຈາກພຣະເຈົ້າ, ຄົນເຫຼົ່ານີ້ກໍຂອບໃຈພຣະເຈົ້າໃນຫົວໃຈຂອງພວກເຂົາ, ພວກເຂົາຮູ້ວ່າທຸກສິ່ງນີ້ແມ່ນຖືກຄວບຄຸມໂດຍພຣະເຈົ້າ ແລະ ຖ້າພວກເຂົາບໍ່ໄດ້ຮັບພອນຈາກພຣະເຈົ້າ, ຖ້າພວກເຂົາເພິ່ງພາພອນສະຫວັນຂອງພວກເຂົາເອງ, ພວກເຂົາຈະບໍ່ຫາເງິນທັງໝົດນີ້ໄດ້ຢ່າງແນ່ນອນ. ນີ້ຄືສິ່ງທີ່ພວກເຂົາຄິດໃນຫົວໃຈຂອງພວກເຂົາແທ້ໆ, ສິ່ງທີ່ພວກເຂົາຮູ້ຢ່າງແທ້ຈິງ ແລະ ພວກເຂົາຂອບໃຈພຣະເຈົ້າຢ່າງແທ້ຈິງ. ແຕ່ມື້ໜຶ່ງມາຮອດເມື່ອທຸລະກິດຂອງພວກເຂົາລົ້ມເຫຼວ, ເມື່ອເວລາເລີ່ມຫຍຸ້ງຍາກສຳລັບພວກເຂົາ ແລະ ພວກເຂົາທົນທຸກກັບຄວາມທຸກຍາກ. ເປັນຫຍັງຈຶ່ງເປັນເຊັ່ນນີ້? ເພາະພວກເຂົາຫິວກະຫາຍຫາຄວາມສະບາຍ ແລະ ບໍ່ໄດ້ຄິດຫາວິທີການປະຕິບັດໜ້າທີ່ຂອງພວກເຂົາຢ່າງເໝາະສົມ ແລະ ພວກເຂົາໃຊ້ເວລາທັງໝົດຂອງພວກເຂົາເພື່ອໄລ່ຕາມຫາຄວາມຮັ່ງມີ, ກາຍມາເປັນທາດຂອງເງິນ, ເຊິ່ງສົ່ງຜົນກະທົບຕໍ່ການທີ່ພວກເຂົາປະຕິບັດໜ້າທີ່ຂອງພວກເຂົາ ແລະ ສະນັ້ນພຣະເຈົ້າຈຶ່ງຖອດເອົາສິ່ງນີ້ອອກຈາກພວກເຂົາ. ໃນຫົວໃຈຂອງພວກເຂົາ, ພວກເຂົາຮູ້ວ່າພຣະເຈົ້າໄດ້ອວຍພອນພວກເຂົາຫຼາຍຢ່າງ ແລະ ມອບໃຫ້ພວກເຂົາຫຼາຍຢ່າງ, ແຕ່ພວກເຂົາບໍ່ມີຄວາມປາດຖະໜາທີ່ຈະຕອບແທນຄວາມຮັກຂອງພຣະເຈົ້າ, ພວກເຂົາບໍ່ປາດຖະໜາທີ່ຈະອອກໄປ ແລະ ປະຕິບັດໜ້າທີ່ຂອງພວກເຂົາ ແລະ ຢ້ານກົວ ແລະ ຫວາດຫວັ່ນຢູ່ເລື້ອຍໆວ່າຈະຖືກຈັບກຸມ ແລະ ພວກເຂົາຢ້ານທີ່ຈະສູນເສຍຄວາມຮັ່ງມີ ແລະ ຄວາມພໍໃຈທັງໝົດນີ້ ແລະ ຜົນຕາມມາກໍຄືພຣະເຈົ້າຖອດເອົາສິ່ງເຫຼົ່ານີ້ອອກຈາກພວກເຂົາ. ຫົວໃຈຂອງພວກເຂົາໃສແຈ້ງຄືກັບແວ່ນ, ພວກເຂົາຮູ້ວ່າພຣະເຈົ້າໄດ້ເອົາສິ່ງເຫຼົ່ານີ້ໄປຈາກພວກເຂົາ ແລະ ພວກເຂົາຖືກລົງວິໄນໂດຍພຣະເຈົ້າ ແລະ ສະນັ້ນພວກເຂົາຈຶ່ງອະທິຖານຫາພຣະເຈົ້າ ແລະ ເວົ້າວ່າ “ໂອ ພຣະເຈົ້າ! ພຣະອົງອວຍພອນຂ້ານ້ອຍຄັ້ງໜຶ່ງແລ້ວ, ສະນັ້ນພຣະອົງສາມາດອວຍພອນຂ້ານ້ອຍເປັນຄັ້ງທີສອງ. ການເປັນຢູ່ຂອງພຣະອົງແມ່ນຊົ່ວນິດນິລັນ ແລະ ສະນັ້ນພອນຂອງພຣະອົງຈຶ່ງມີຢູ່ກັບມະນຸດຊາດເຊັ່ນກັນ. ຂ້ານ້ອຍຂອບໃຈພຣະອົງ! ບໍ່ວ່າຈະເກີດຂຶ້ນຫຍັງກໍຕາມ, ພອນ ແລະ ຄຳສັນຍາຂອງພຣະອົງຈະບໍ່ປ່ຽນແປງ. ຖ້າພຣະອົງເອົາໄປຈາກຂ້ານ້ອຍ, ຂ້ານ້ອຍກໍຍັງຈະເຊື່ອຟັງ”. ແຕ່ຄຳເວົ້າ “ເຊື່ອຟັງ” ເປັ່ງອອກມາດ້ວຍນໍ້າສຽງທີ່ບໍ່ຈິງໃຈຈາກປາກຂອງພວກເຂົາ. ປາກຂອງພວກເຂົາເວົ້າວ່າພວກເຂົາສາມາດເຊື່ອຟັງ, ແຕ່ຫຼັງຈາກນັ້ນ ພວກເຂົາກໍຄິດກ່ຽວກັບມັນ ແລະ ພວກເຂົາບໍ່ເຫັນດີກັບບາງຢ່າງ: “ສິ່ງຕ່າງໆເຄີຍດີຫຼາຍ. ເປັນຫຍັງພຣະເຈົ້າຈຶ່ງເອົາມັນໄປໝົດ? ການຢູ່ເຮືອນ ແລະ ການເຮັດໜ້າທີ່ຂອງຂ້ານ້ອຍບໍ່ໄດ້ເປັນສິ່ງດຽວກັນກັບການອອກໄປເຮັດໜ້າທີ່ຂອງຂ້ານ້ອຍບໍ? ຂ້ານ້ອຍກຳລັງເຮັດໃຫ້ຫຍັງຊັກຊ້າ?” ພວກເຂົາລຳລຶກກ່ຽວກັບອະດີດຢູ່ສະເໝີ. ພວກເຂົາມີຄວາມບໍ່ພໍໃຈ ແລະ ຄວາມຂຸ່ນເຄືອງປະເພດໜຶ່ງຕໍ່ພຣະເຈົ້າ ແລະ ຮູ້ສຶກສິ້ນຫວັງຢູ່ສະເໝີ. ພຣະເຈົ້າຍັງຢູ່ໃນຫົວໃຈຂອງພວກເຂົາບໍ? ສິ່ງທີ່ຢູ່ໃນຫົວໃຈຂອງພວກເຂົາຄືເງິນ, ຄວາມສະບາຍທາງວັດຖຸ ແລະ ເວລາທີ່ດີເຫຼົ່ານັ້ນ. ພຣະເຈົ້າບໍ່ມີບ່ອນຢູ່ຫຍັງເລີຍໃນຫົວໃຈຂອງພວກເຂົາ, ພຣະອົງບໍ່ແມ່ນພຣະເຈົ້າຂອງພວກເຂົາອີກຕໍ່ໄປ. ເຖິງແມ່ນພວກເຂົາຮູ້ວ່າມັນເປັນຄວາມຈິງທີ່ “ພຣະເຈົ້າໃຫ້ ແລະ ພຣະເຈົ້າກໍເອົາໄປ”, ພວກເຂົາກໍມັກຄຳວ່າທີ່ “ພຣະເຈົ້າໃຫ້” ແລະ ກຽດຊັງຄຳວ່າ “ພຣະເຈົ້າກໍເອົາໄປ”. ການຍອມຮັບຄວາມຈິງຂອງພວກເຂົາຄືການເລືອກເຮັດຢ່າງຊັດເຈນ. ເມື່ອພຣະເຈົ້າອວຍພອນພວກເຂົາ, ພວກເຂົາກໍຍອມຮັບວ່າມັນເປັນຄວາມຈິງ, ແຕ່ທັນທີທີ່ພຣະເຈົ້າເອົາໄປຈາກພວກເຂົາ ພວກເຂົາກໍບໍ່ສາມາດຍອມຮັບມັນໄດ້. ພວກເຂົາບໍ່ສາມາດຍອມຮັບການຈັດແຈງດັ່ງກ່າວຈາກພຣະເຈົ້າ ແລະ ໃນທາງກົງກັນຂ້າມ ພວກເຂົາຕໍ່ຕ້ານ ແລະ ເລີ່ມບໍ່ພໍໃຈ. ເມື່ອຖືກຮ້ອງຂໍໃຫ້ປະຕິບັດໜ້າທີ່ຂອງພວກເຂົາ, ພວກເຂົາກໍເວົ້າວ່າ “ຂ້ານ້ອຍຈະເຮັດ ຖ້າພຣະເຈົ້າມອບພອນໃຫ້ຂ້ານ້ອຍ ແລະ ປະທານຄວາມກະລຸນາແກ່ຂ້ານ້ອຍ. ຖ້າບໍ່ມີພອນຂອງພຣະເຈົ້າ ແລະ ຖ້າຄອບຄົວຂອງຂ້ານ້ອຍຢູ່ໃນສະພາວະທີ່ທຸກຍາກເຊັ່ນນັ້ນ, ຂ້ານ້ອຍຈະປະຕິບັດໜ້າທີ່ຂອງຂ້ານ້ອຍໄດ້ແນວໃດ? ຂ້ານ້ອຍບໍ່ຕ້ອງການເຮັດ!” ນີ້ແມ່ນອຸປະນິໄສຫຍັງ? ເຖິງແມ່ນວ່າໃນຫົວໃຈຂອງພວກເຂົາ, ພວກເຂົາຜະເຊີນໜ້າກັບພອນຂອງພຣະເຈົ້າເປັນການສ່ວນຕົວ ແລະ ພຣະອົງຈະມອບໃຫ້ພວກເຂົາຫຼາຍສໍ່າໃດກໍຕາມ, ພວກເຂົາບໍ່ເຕັມໃຈທີ່ຈະຍອມຮັບເມື່ອພຣະເຈົ້າເອົາໄປຈາກພວກເຂົາ. ເປັນຫຍັງຈຶ່ງເປັນເຊັ່ນນີ້? ເພາະພວກເຂົາບໍ່ສາມາດປ່ອຍໃຫ້ເງິນ ແລະ ຊີວິດທີ່ສະບາຍຂອງພວກເຂົາໄປ. ເຖິງແມ່ນພວກເຂົາອາດບໍ່ໄດ້ຄັດຄ້ານຢ່າງເປີດເຜີຍກ່ຽວກັບມັນ, ພວກເຂົາອາດບໍ່ເດມືອອກຕໍ່ຕ້ານພຣະເຈົ້າ ແລະ ພວກເຂົາອາດບໍ່ພະຍາຍາມຕໍ່ສູ້ເພື່ອເອົາຊັບສິນກ່ອນໜ້າຂອງພວກເຂົາກັບມາໂດຍການເພິ່ງພາຄວາມພະຍາຍາມຂອງພວກເຂົາເອງ, ພວກເຂົາເລີ່ມທໍ້ໃຈຕໍ່ການກະທຳຂອງພຣະເຈົ້າແລ້ວ, ພວກເຂົາບໍ່ສາມາດຍອມຮັບຫຍັງທັງສິ້ນ ແລະ ເວົ້າວ່າ “ການທີ່ພຣະເຈົ້າເຮັດເຊັ່ນນີ້ຄືສິ່ງທີ່ບໍ່ໄດ້ພິຈາລະນາຢ່າງແທ້ຈິງ. ມັນຢູ່ເໜືອຄວາມສາມາດເຂົ້າໃຈໄດ້. ຂ້ານ້ອຍຈະສາມາດສືບຕໍ່ເຊື່ອໃນພຣະເຈົ້າໄດ້ແນວໃດ?ຂ້ານ້ອຍບໍ່ປາດຖະໜາທີ່ຈະຮັບຮູ້ວ່າພຣະອົງເປັນພຣະເຈົ້າອີກຕໍ່ໄປ. ຖ້າຂ້ານ້ອຍບໍ່ຮັບຮູ້ວ່າພຣະອົງຄືພຣະເຈົ້າ, ພຣະອົງກໍບໍ່ແມ່ນພຣະເຈົ້າ”. ນີ້ແມ່ນອຸປະນິໄສປະເພດໜຶ່ງບໍ? (ແມ່ນແລ້ວ.)ຊາຕານມີອຸປະນິໄສປະເພດນີ້, ຊາຕານປະຕິເສດພຣະເຈົ້າໃນລັກສະນະນີ້. ອຸປະນິໄສປະເພດນີ້ເປັນໜຶ່ງໃນການເບື່ອໜ່າຍຄວາມຈິງ ແລະ ການກຽດຊັງຄວາມຈິງ. ເມື່ອຄົນເບື່ອໜ່າຍຄວາມຈິງຈົນຮອດຂັ້ນນີ້, ມັນຈະພາພວກເຂົາໄປໃສ? ມັນເຮັດໃຫ້ພວກເຂົາຕໍ່ຕ້ານພຣະເຈົ້າ ແລະ ມັນເຮັດໃຫ້ພວກເຂົາຕໍ່ຕ້ານພຣະເຈົ້າຢ່າງດື້ດ້ານຈົນເຖິງທີ່ສຸດ ເຊິ່ງໝາຍຄວາມວ່າມັນຈົບໝົດແລ້ວສຳລັບພວກເຂົາ.

ແມ່ນຫຍັງຄືທຳມະຊາດຂອງອຸປະນິໄສທີ່ເບື່ອໜ່າຍຄວາມຈິງແທ້ໆ? ຄົນທີ່ເບື່ອໜ່າຍຄວາມຈິງບໍ່ຮັກສິ່ງທີ່ດີ ຫຼື ສິ່ງໃດກໍຕາມທີ່ພຣະເຈົ້າເຮັດ. ຍົກຕົວຢ່າງພາລະກິດແຫ່ງການພິພາກສາຂອງພຣະເຈົ້າໃນລະຫວ່າງຍຸກສຸດທ້າຍ: ບໍ່ມີຜູ້ໃດຕ້ອງການຍອມຮັບພາລະກິດນີ້. ສອງສາມຄົນເຕັມໃຈທີ່ຈະຮັບຟັງຄຳເທດສະໜາກ່ຽວກັບການທີ່ພຣະເຈົ້າເປີດໂປງຜູ້ຄົນ, ປະນາມຜູ້ຄົນ, ຂ້ຽນຕີຜູ້ຄົນ, ທົດສອບຜູ້ຄົນ, ຫຼໍ່ຫຼອມຜູ້ຄົນ, ຕິຕຽນຜູ້ຄົນ ແລະ ລົງວິໄນຜູ້ຄົນ, ແຕ່ພວກເຂົາມີຄວາມສຸກທີ່ໄດ້ຍິນກ່ຽວກັບການທີ່ພຣະເຈົ້າອວຍພອນຜູ້ຄົນ, ໃຫ້ກຳລັງໃຈຜູ້ຄົນ ແລະ ຄຳສັນຍາຂອງພຣະອົງຕໍ່ຜູ້ຄົນ, ບໍ່ມີຜູ້ໃດປະຕິເສດສິ່ງເຫຼົ່ານີ້. ມັນເປັນຄືໃນລະຫວ່າງຍຸກແຫ່ງພຣະຄຸນ, ເມື່ອພຣະເຈົ້າເຮັດພາລະກິດໃນການໃຫ້ອະໄພ, ການຍົກໂທດ, ການອວຍພອນ ແລະ ການປະທານຄວາມກະລຸນາໃຫ້ມະນຸດ, ເມື່ອພຣະອົງຮັກສາຄົນເຈັບປ່ວຍ ແລະ ຂັບໄລ່ມານຮ້າຍ ແລະ ສັນຍາກັບຜູ້ຄົນ, ຄົນກໍເຕັມໃຈທີ່ຈະຍອມຮັບທຸກສິ່ງນັ້ນ, ພວກເຂົາທຸກຄົນຍົກຍ້ອງພຣະເຢຊູສຳລັບຄວາມຮັກທີ່ຍິ່ງໃຫຍ່ຂອງພຣະອົງຕໍ່ມະນຸດ. ແຕ່ຕອນນີ້ເມື່ອຍຸກແຫ່ງລາຊະອານາຈັກໄດ້ມາເຖິງ ແລະ ພຣະເຈົ້າເຮັດພາລະກິດແຫ່ງການພິພາກສາ ແລະ ກ່າວຄວາມຈິງຫຼາຍຢ່າງ, ບໍ່ມີຜູ້ໃດສົນໃຈ. ບໍ່ວ່າພຣະເຈົ້າຈະເປີດໂປງ ແລະ ພິພາກສາຄົນແນວໃດກໍຕາມ, ພວກເຂົາບໍ່ຍອມຮັບມັນ ແລະ ເຖິງກັບເວົ້າກັບຕົນເອງວ່າ “ພຣະເຈົ້າສາມາດເຮັດເຊັ່ນນັ້ນບໍ? ພຣະເຈົ້າບໍ່ຮັກມະນຸດບໍ?” ຖ້າພວກເຂົາຖືກຈັດການ ແລະ ຖືກລິຮານ ຫຼື ຖືກຂ້ຽນຕີ ແລະ ຖືກລົງວິໄນ, ພວກເຂົາເຖິງກັບມີແນວຄິດເພີ່ມເຕີມ ແລະ ເວົ້າກັບຕົນເອງວ່າ “ນີ້ຄືຄວາມຮັກຂອງພຣະເຈົ້າບໍ? ຄຳເວົ້າແຫ່ງການພິພາກສາ ແລະ ການປະນາມເຫຼົ່ານີ້ບໍ່ແມ່ນຄວາມຮັກເລີຍ, ຂ້ານ້ອຍບໍ່ຍອມຮັບພວກມັນ. ຂ້ານ້ອຍບໍ່ໄດ້ໂງ່ຈ້າຂະໜາດນັ້ນ!” ນີ້ຄືອຸປະນິໄສທີ່ເບື່ອໜ່າຍຄວາມຈິງ. ເມື່ອໄດ້ຍິນຄວາມຈິງ, ບາງຄົນກໍເວົ້າວ່າ “ຄວາມຈິງຫຍັງ? ນີ້ເປັນພຽງແຕ່ທິດສະດີ. ມັນເບິ່ງຄືກັບວ່າສູງສົ່ງຫຼາຍ, ຍິ່ງໃຫຍ່ຫຼາຍ, ບໍລິສຸດຫຼາຍ, ແຕ່ສິ່ງເຫຼົ່ານີ້ເປັນພຽງຄຳເວົ້າທີ່ຟັງດູດີ”. ນີ້ບໍ່ແມ່ນອຸປະນິໄສທີ່ເບື່ອໜ່າຍຄວາມຈິງບໍ? ນີ້ຄືອຸປະນິໄສຂອງການເບື່ອໜ່າຍຄວາມຈິງ. ອຸປະນິໄສປະເພດນີ້ຢູ່ໃນພວກເຈົ້າບໍ? (ແມ່ນແລ້ວ.) ແມ່ນຫຍັງຄືສະພາວະທີ່ເຮົາຫາກໍກ່າວເຖິງ ເຊິ່ງພວກເຈົ້າມີແນວໂນ້ມຫຼາຍທີ່ສຸດທີ່ຈະຕົກເປັນເຫຍື່ອ, ເຊິ່ງພວກເຈົ້າຈະເຫັນຫຼາຍທີ່ສຸດ ແລະ ມີການຊື່ນຊົມທີ່ເລິກຊຶ້ງທີ່ສຸດ? (ການບໍ່ຕ້ອງການປະສົບກັບຄວາມຫຍຸ້ງຍາກເມື່ອປະຕິບັດໜ້າທີ່ຂອງພວກເຮົາ, ບໍ່ປາດຖະໜາທີ່ຈະຖືກພິພາກສາ ແລະ ຂ້ຽນຕີໂດຍພຣະເຈົ້າ, ຕ້ອງການທຸກສິ່ງເພື່ອໃຫ້ຜ່ານໄປໂດຍບໍ່ມີອຸປະສັກ.) ການປະຕິເສດອຳນາດຂອງພຣະເຈົ້າ, ການປະຕິເສດການລົງວິໄນ ແລະ ການຂ້ຽນຕີຂອງພຣະເຈົ້າ, ການຮູ້ຈັກຢ່າງຊັດເຈນວ່າພຣະເຈົ້າກຳລັງເຮັດເລື່ອງດີໃນສິ່ງນີ້ ແຕ່ຍັງຕໍ່ຕ້ານໃນຫົວໃຈຂອງເຈົ້າ: ນີ້ຄືການສຳແດງອອກໜຶ່ງປະເພດ. ມີຫຍັງອີກ? (ການມີຄວາມສຸກເມື່ອພວກເຮົາມີປະສິດທິພາບໃນການປະຕິບັດໜ້າທີ່ຂອງພວກເຮົາ ແລະ ການຢູ່ຊື່ໆ, ອ່ອນແອ ແລະ ບໍ່ສາມາດຮ່ວມມືຢ່າງຫ້າວຫັນເມື່ອພວກເຮົາບໍ່ມີປະສິດທິພາບ.) ນີ້ແມ່ນການສຳແດງອອກປະເພດໃດ? (ຄວາມຫົວດື້.) ເຈົ້າຕ້ອງຖືກຕ້ອງກ່ຽວກັບສິ່ງນີ້. ຢ່າສັບສົນ ແລະ ເວົ້າຢືນຢັນຢ່າງຫຼັບຫູຫຼັບຕາ. ບາງຄັ້ງສະພາວະຂອງຜູ້ຄົນມີຄວາມຊັບຊ້ອນຫຼາຍ; ພວກເຂົາບໍ່ແມ່ນພຽງແຕ່ໜຶ່ງປະເພດ, ແຕ່ສອງ ຫຼື ສາມປະເພດປະສົມກັນ. ຖ້າເປັນແນວນັ້ນ ເຈົ້າຈະນິຍາມມັນແນວໃດ? ບາງຄັ້ງອຸປະນິໄສໜຶ່ງຢ່າງຈະເປີດເຜີຍໂຕມັນເອງໃນສອງສະພາວະ, ບາງຄັ້ງໃນສາມສະພາວະ, ແຕ່ເຖິງແມ່ນວ່າສະພາວະເຫຼົ່ານີ້ຈະແຕກຕ່າງ, ໃນທີ່ສຸດແລ້ວນັ້ນ ນີ້ຍັງເປັນອຸປະນິໄສປະເພດໜຶ່ງ. ເຈົ້າຕ້ອງເຂົ້າໃຈອຸປະນິໄສທີ່ເບື່ອໜ່າຍຄວາມຈິງນີ້ ແລະ ພວກເຈົ້າບໍ່ຄວນຄົ້ນຫາວ່າແມ່ນຫຍັງຄືການສຳແດງອອກທີ່ເບື່ອໜ່າຍຄວາມຈິງ. ດ້ວຍວິທີນີ້, ເຈົ້າຈະສາມາດເຂົ້າໃຈອຸປະນິໄສທີ່ເບື່ອໜ່າຍຄວາມຈິງນີ້ຢ່າງແທ້ຈິງ. ເຈົ້າເບື່ອໜ່າຍຄວາມຈິງ. ເຈົ້າຮູ້ເປັນຢ່າງດີວ່າບາງຢ່າງຖືກຕ້ອງ, ມັນບໍ່ຈຳເປັນຕ້ອງເປັນພຣະທຳຂອງພຣະເຈົ້າ ຫຼື ຫຼັກການແຫ່ງຄວາມຈິງ ແລະ ບາງຄັ້ງມັນເປັນສິ່ງທີ່ດີ, ສິ່ງທີ່ຖືກຕ້ອງ, ຄຳເວົ້າທີ່ຖືກຕ້ອງ, ຂໍ້ສະເໜີທີ່ຖືກຕ້ອງ, ແຕ່ເຈົ້າຍັງເວົ້າວ່າ “ນີ້ບໍ່ແມ່ນຄວາມຈິງ, ສິ່ງເຫຼົ່ານີ້ເປັນພຽງຄຳເວົ້າທີ່ຖືກຕ້ອງ. ຂ້ານ້ອຍບໍ່ຕ້ອງການຮັບຟັງ, ຂ້ານ້ອຍບໍ່ຮັບຟັງຄຳເວົ້າຂອງຜູ້ຄົນ!” ນີ້ແມ່ນອຸປະນິໄສຫຍັງ? ມີຄວາມອວດດີ, ຄວາມຫົວດື້ ແລະ ການເບື່ອໜ່າຍຄວາມຈິງຢູ່ບ່ອນນີ້, ມີອຸປະນິໄສປະເພດເຫຼົ່ານີ້ທັງໝົດ. ອຸປະນິໄສແຕ່ລະປະເພດສາມາດສ້າງສະພາວະຫຼາຍປະເພດ. ໜຶ່ງສະພາວະສາມາດກ່ຽວຂ້ອງກັບຫຼາຍອຸປະນິໄສທີ່ແຕກຕ່າງກັນ. ເຈົ້າຕ້ອງຊັດເຈນກ່ຽວກັບວ່າສະພາວະເຫຼົ່ານີ້ຖືກສ້າງຈາກອຸປະນິໄສປະເພດໃດ. ດ້ວຍວິທີນີ້, ເຈົ້າຈະສາມາດແຍກແຍະອຸປະນິໄສທີ່ເສື່ອມຊາມຫຼາກຫຼາຍປະເພດ.

ໃນບັນດາສີ່ປະເພດຂອງອຸປະນິໄສທີ່ເສື່ອມຊາມທີ່ພວກເຮົາຫາກໍໂອ້ລົມ, ອັນໃດໜຶ່ງໃນບັນດາພວກເຂົາກໍພຽງພໍທີ່ຈະປະນາມຜູ້ຄົນຈົນຕາຍ, ມັນໄກເກີນໄປບໍທີ່ຈະເວົ້າເຊັ່ນນັ້ນ? (ບໍ່.) ອຸປະນິໄສທີ່ເສື່ອມຊາມຂອງຜູ້ຄົນຈະເກີດຂຶ້ນໄດ້ແນວໃດ? ພວກມັນລ້ວນແລ້ວແຕ່ມາຈາກຊາຕານ. ຜູ້ຄົນເລີ່ມຊຶມຊັບກັບຄວາມເຫັນນອກຮີດ ແລະ ຄວາມເຊື່ອຜິດໆທີ່ປ່ອຍອອກໂດຍຊາຕານ, ມານຮ້າຍ ແລະ ບຸກຄົນທີ່ມີຊື່ສຽງ ແລະ ໂດດເດັ່ນ ແລະ ດ້ວຍເຫດນັ້ນຫຼາກຫຼາຍອຸປະນິໄສທີ່ເສື່ອມຊາມເຫຼົ່ານີ້ຈຶ່ງປາກົດຂຶ້ນ. ອຸປະນິໄສເຫຼົ່ານີ້ດີ ຫຼື ບໍ່ດີ? (ບໍ່ດີ.) ເຈົ້າເວົ້າວ່າພວກມັນບໍ່ດີບົນພື້ນຖານຫຍັງ? (ຄວາມຈິງ.) ເພາະອຸປະນິໄສເຫຼົ່ານີ້ລະເມີດຄວາມຈິງ ແລະ ຕໍ່ຕ້ານພຣະເຈົ້າ ແລະ ພວກເຂົາຕໍ່ຕ້ານອຸປະນິໄສຂອງພຣະເຈົ້າຢ່າງເປັນປໍລະປັກ ແລະ ທຸກສິ່ງທີ່ພຣະເຈົ້າມີ ແລະ ເປັນ, ສະນັ້ນຖ້າພົບເຫັນໜຶ່ງໃນອຸປະນິໄສທີ່ເສື່ອມຊາມເຫຼົ່ານີ້ໃນຜູ້ຄົນ, ພວກເຂົາກໍກາຍມາເປັນຄົນທີ່ຕໍ່ຕ້ານພຣະເຈົ້າ. ຖ້າມີການພົບເຫັນໜຶ່ງໃນສີ່ອຸປະນິໄສເຫຼົ່ານີ້ພາຍໃນຄົນໆໜຶ່ງ, ແລ້ວສິ່ງນີ້ກໍເປັນບັນຫາ ແລະ ພວກເຂົາໄດ້ກາຍມາເປັນສັດຕູຂອງພຣະເຈົ້າ ແລະ ພວກເຂົາຖືກລິຂິດໃຫ້ຕາຍໃນລັກສະນະໃດໜຶ່ງ. ບໍ່ວ່າມັນຈະເປັນອຸປະນິໄສຫຍັງກໍຕາມ, ຖ້າເຈົ້າຊັ່ງຊາມັນໂດຍນໍາໃຊ້ຄວາມຈິງ, ເຈົ້າຈະເຫັນວ່າແກ່ນແທ້ທີ່ແຕ່ລະຄົນສຳແດງອອກແມ່ນແນໃສ່ພຣະເຈົ້າທັງສິ້ນ, ຕໍ່ຕ້ານພຣະເຈົ້າ ແລະ ເປັນສັດຕູຕໍ່ພຣະເຈົ້າ. ສະນັ້ນ, ຖ້າອຸປະນິໄສຂອງເຈົ້າບໍ່ປ່ຽນ ແລ້ວເຈົ້າຈະບໍ່ສາມາດເຂົ້າກັນກັບພຣະເຈົ້າໄດ້, ເຈົ້າຈະກຽດຊັງຄວາມຈິງ ແລະ ເຈົ້າຈະເປັນສັດຕູຂອງພຣະເຈົ້າ.

ຕໍ່ໄປ, ພວກເຮົາມາເວົ້າກ່ຽວກັບອຸປະນິໄສປະເພດທີຫ້າກັນເທາະ. ເຮົາຈະຍົກຕົວຢ່າງໃຫ້ພວກເຈົ້າຟັງ ແລະ ພວກເຈົ້າສາມາດພະຍາຍາມຄິດວ່ານີ້ແມ່ນອຸປະນິໄສປະເພດໃດ. ລອງຈິນຕະນາການວ່າມີສອງຄົນກຳລັງລົມກັນ ແລະ ໜຶ່ງໃນພວກເຂົາເຫຼົ່ານັ້ນກົງໄປກົງມາຫຼາຍເກີນໄປໃນສິ່ງທີ່ພວກເຂົາເວົ້າ ແລະ ສະນັ້ນ ອີກຄົນຈຶ່ງຂຸ່ນເຄືອງ. ໃນຄວາມຄິດຂອງພວກເຂົາ, ພວກເຂົາກຳລັງຄິດວ່າ “ເປັນຫຍັງທ່ານຈຶ່ງທຳຮ້າຍຄວາມພາກພູມໃຈຂອງຂ້ານ້ອຍແນວນີ້? ທ່ານຄິດວ່າຂ້ານ້ອຍຈະປ່ອຍໃຫ້ຜູ້ຄົນເລືອກຕຳນິຂ້ານ້ອຍບໍ?” ແລະ ສະນັ້ນຈຶ່ງເລີ່ມມີຄວາມກຽດຊັງຢູ່ພາຍໃນພວກເຂົາ. ໃນຄວາມເປັນຈິງແລ້ວ, ບັນຫານີ້ແມ່ນແກ້ໄຂໄດ້ງ່າຍ. ຖ້າຄົນໃດໜຶ່ງໄດ້ເວົ້າບາງສິ່ງທີ່ທຳຮ້າຍຄົນອື່ນ, ຕາບໃດທີ່ຜູ້ເວົ້າຂໍໂທດຜູ້ຟັງ ເລື່ອງດັ່ງກ່າວກໍຈະຜ່ານໄປ. ແຕ່ຖ້າຝ່າຍທີ່ຂຸ່ນເຄືອງບໍ່ສາມາດປ່ອຍໃຫ້ເລື່ອງນີ້ຜ່ານໄປ ແລະ ສຳລັບພວກເຂົາແລ້ວ “ມັນບໍ່ເຄີຍຊ້າເກີນໄປທີ່ສຸພາບບຸລຸດຈະແກ້ແຄ້ນ”, ນີ້ແມ່ນອຸປະນິໄສຫຍັງ? (ຄວາມມຸ່ງຮ້າຍ.) ຖືກຕ້ອງ, ນີ້ຄືຄວາມມຸ່ງຮ້າຍ ແລະ ນີ້ຄືຄົນທີ່ມີອຸປະນິໄສທີ່ຊົ່ວຊ້າ. ໃນຄຣິສຕະຈັກ, ບາງຄົນຖືກລິຮານ ແລະ ຖືກຈັດການ ເພາະພວກເຂົາບໍ່ໄດ້ເຮັດໜ້າທີ່ຂອງພວກເຂົາຢ່າງຖືກຕ້ອງ. ສິ່ງຕ່າງໆທີ່ເວົ້າເມື່ອກຳລັງລິຮານ ແລະ ຈັດການກັບຄົນໆໜຶ່ງມັກກ່ຽວຂ້ອງກັບການໃຫ້ຄົນນັ້ນຖືກຕຳນິ ແລະ ບາງທີກໍເຖິງກັບຖືກຮ້າຍດ່າ. ສິ່ງນີ້ຈະເຮັດໃຫ້ພວກເຂົາບໍ່ພໍໃຈຢ່າງແນ່ນອນ ແລະ ພວກເຂົາຈະຕ້ອງການຊອກຫາຂໍ້ອ້າງ ແລະ ຕອບກັບ. ພວກເຂົາເວົ້າສິ່ງຕ່າງໆ ເຊັ່ນ: “ເຖິງແມ່ນວ່າທ່ານຈັດການກັບຂ້ານ້ອຍໂດຍການເວົ້າສິ່ງຕ່າງໆທີ່ຖືກຕ້ອງ, ບາງຢ່າງທີ່ທ່ານເວົ້າສ້າງຄວາມຂຸ່ນເຄື່ອງແທ້ໆ ແລະ ທ່ານເຮັດໃຫ້ຂ້ານ້ອຍອັບອາຍ ແລະ ທຳຮ້າຍຄວາມຮູ້ສຶກຂອງຂ້ານ້ອຍ. ຂ້ານ້ອຍເຊື່ອໃນພຣະເຈົ້າຕະຫຼອດປີເຫຼົ່ານີ້, ເຮັດວຽກໜັກ ເຖິງແມ່ນວ່າຈະບໍ່ເຄີຍປະກອບສ່ວນຫຍັງຈັກເທື່ອ, ຂ້ານ້ອຍຈະສາມາດຖືກປະຕິບັດເຊັ່ນນີ້ໄດ້ແນວໃດ? ເປັນໄປໄດ້ແນວໃດທີ່ທ່ານບໍ່ຈັດການກັບຄົນອື່ນເລີຍ? ຂ້ານ້ອຍບໍ່ສາມາດຍອມຮັບສິ່ງນີ້ໄດ້ ແລະ ຂ້ານ້ອຍຈະບໍ່ທົນກັບມັນ!” ນີ້ແມ່ນອຸປະນິໄສທີ່ເສື່ອມຊາມປະເພດໜຶ່ງ, ບໍ່ແມ່ນບໍ? (ແມ່ນແລ້ວ.) ອຸປະນິໄສທີ່ເສື່ອມຊາມນີ້ພຽງແຕ່ສຳແດງອອກຜ່ານການຈົ່ມຕໍ່ວ່າ, ການບໍ່ເຊື່ອຟັງ ແລະ ການເປັນປໍລະປັກ, ແຕ່ມັນຍັງບໍ່ທັນໄປຮອດຈຸດສູງສຸດຂອງມັນເທື່ອ, ມັນບໍ່ໄດ້ໄປຮອດຈຸດສຸດຍອດຂອງມັນ, ເຖິງແມ່ນວ່າມັນກຳລັງສະແດງສັນຍານບາງຢ່າງແລ້ວ ແລະ ມັນໄດ້ເລີ່ມໄປຮອດຈຸດທີ່ມັນໃກ້ຈະລະເບີດອອກແລ້ວ. ແມ່ນຫຍັງຄືທ່າທີ່ຂອງພວກເຂົາບໍ່ດົນຫຼັງຈາກນີ້? ພວກເຂົາຫົວດື້, ພວກເຂົາຮູ້ສຶກໂກດເຄືອງ ແລະ ບໍ່ຍອມເຊື່ອຟັງ ແລະ ເລີ່ມສະແດງອອກດ້ວຍເຈດຕະນາຮ້າຍ. ພວກເຂົາເລີ່ມໃຊ້ເຫດຜົນຕັດສິນ. “ຜູ້ນໍາ ແລະ ຜູ້ເຮັດວຽກບໍ່ໄດ້ເຮັດຖືກຢູ່ສະເໝີ ເມື່ອພວກເຂົາຈັດການກັບຜູ້ຄົນ. ພວກທ່ານຄົນທີ່ເຫຼືອອາດສາມາດຍອມຮັບມັນໄດ້, ແຕ່ຂ້ານ້ອຍບໍ່ສາມາດຍອມຮັບມັນ. ການທີ່ພວກທ່ານສາມາດຍອມຮັບສິ່ງນີ້ໄດ້ກໍເປັນເພາະພວກທ່ານໂງ່ຈ້າ ແລະ ໂງ່ງ່າວ. ຂ້ານ້ອຍຈະບໍ່ຍອມຮັບມັນ! ພວກເຮົາມາລົມກັນໃນເລື່ອງທີ່ເປັນບັນຫາກັນເທາະ ແລະ ເບິ່ງວ່າຜູ້ໃດເຮັດຖືກ ຫຼື ຜູ້ໃດເຮັດຜິດ”. ຫຼັງຈາກນັ້ນ, ຜູ້ຄົນກໍໂອ້ລົມກັບພວກເຂົາໂດຍເວົ້າວ່າ “ບໍ່ວ່າຈະຖືກ ຫຼື ຜິດ, ສິ່ງທຳອິດທີ່ທ່ານຕ້ອງເຮັດກໍຄືການເຊື່ອຟັງ. ມັນເປັນໄປໄດ້ບໍວ່າການປະຕິບັດໜ້າທີ່ຂອງທ່ານບໍ່ມີມົນທິນແມ່ນແຕ່ໜ້ອຍດຽວ? ທ່ານເຮັດທຸກສິ່ງຢ່າງຖືກຕ້ອງບໍ? ເຖິງແມ່ນວ່າທ່ານເຮັດທຸກສິ່ງຢ່າງຖືກຕ້ອງ, ການຖືກຈັດການກໍຍັງເປັນປະໂຫຍດສຳລັບທ່ານ! ພວກເຮົາໄດ້ໂອ້ລົມກ່ຽວກັບຫຼັກການຕ່າງໆກັບທ່ານຫຼາຍຄັ້ງ, ແຕ່ທ່ານບໍ່ເຄີຍຮັບຟັງຈັກເທື່ອ ແລະ ເລືອກທີ່ຈະເຮັດຢ່າງຫຼັບຫູຫຼັບຕາຕາມທີ່ທ່ານພໍໃຈ, ສ້າງການລົບກວນຕໍ່ວຽກງານຂອງຄຣິສຕະຈັກ ແລະ ກໍ່ໃຫ້ເກີດຄວາມສູນເສຍຄັ້ງໃຫຍ່ຫຼວງ, ສະນັ້ນທ່ານຈະບໍ່ຖືກລິຮານ ແລະ ຖືກຈັດການໄດ້ແນວໃດ? ຄຳເວົ້າອາດຮຸນແຮງ ແລະ ມັນອາດຟັງໄດ້ຍາກ, ແຕ່ນັ້ນຄືສິ່ງທີ່ປົກກະຕິ ບໍ່ແມ່ນບໍ? ສະນັ້ນເຈົ້າກຳລັງໂຕ້ຖຽງກ່ຽວກັບຫຍັງ? ຄວນປ່ອຍໃຫ້ເຈົ້າເຮັດສິ່ງທີ່ບໍ່ດີພຽງຄົນດຽວ ໂດຍທີ່ບໍ່ປ່ອຍໃຫ້ຄົນອື່ນຈັດການກັບເຈົ້າບໍ?” ແຕ່ພວກເຂົາຈະສາມາດຍອມຮັບການຖືກຈັດການໄດ້ບໍ ຫຼັງຈາກທີ່ໄດ້ຍິນສິ່ງນີ້? ພວກເຂົາຈະບໍ່ຍອມຮັບ. ພວກເຂົາຈະພຽງແຕ່ສືບຕໍ່ຫາຂໍ້ອ້າງ ແລະ ຕໍ່ຕ້ານ. ພວກເຂົາເປີດເຜີຍອຸປະນິໄສຫຍັງ? ຄວາມໂຫດຫ້ຽມ; ມັນເປັນອຸປະນິໄສທີ່ຊົ່ວຊ້າ. ພວກເຂົາໝາຍວ່າແນວໃດແທ້ໆ? “ຂ້ານ້ອຍຈະບໍ່ທົນທຸກກັບການທີ່ຜູ້ຄົນເຮັດໃຫ້ຂ້ານ້ອຍໂກດເຄືອງ. ບໍ່ມີຜູ້ໃດຄວນພະຍາຍາມ ແລະ ຈັບຕ້ອງຜົມເທິງຫົວຂອງຂ້ານ້ອຍ. ຖ້າຂ້ານ້ອຍສະແດງໃຫ້ທ່ານເຫັນວ່າຂ້ານ້ອຍບໍ່ໄດ້ກໍ່ກວນໄດ້ງ່າຍໆ, ທ່ານຈະບໍ່ກ້າຈັດການກັບຂ້ານ້ອຍໃນອະນາຄົດ. ຖ້າເປັນເຊັ່ນນັ້ນ, ຂ້ານ້ອຍຈະບໍ່ຊະນະບໍ?” ມັນເປັນແນວໃດ? ອຸປະນິໄສຖືກເປີດໂປງ, ແມ່ນບໍ? ນີ້ຄືອຸປະນິໄສທີ່ຊົ່ວຊ້າ. ຄົນທີ່ມີອຸປະນິໄສທີ່ຊົ່ວຊ້າບໍ່ພຽງແຕ່ເບື່ອໜ່າຍຄວາມຈິງ, ພວກເຂົາກຽດຊັງຄວາມຈິງ! ເມື່ອພວກເຂົາຖືກລິຮານ ແລະ ຖືກຈັດການ, ພວກເຂົາຈະພະຍາຍາມຫຼົບໜີ ຫຼື ພວກເຂົາຈະບໍ່ສົນໃຈມັນ, ໃນຫົວໃຈຂອງພວກເຂົາ ພວກເຂົາເປັນປໍລະປັກເຫຼືອເກີນ. ມັນບໍ່ແມ່ນພຽງກໍລະນີທີ່ພວກເຂົາຄິດຫາຂໍ້ອ້າງ. ນັ້ນບໍ່ແມ່ນທ່າທີ່ຂອງພວກເຂົາເລີຍ. ພວກເຂົາບໍ່ຍອມເຮັດຕາມ ແລະ ຕໍ່ຕ້ານ, ພວກເຂົາເຖິງກັບໂຕ້ຖຽງຄືນຄືກັບສັດປະຫຼາດນົກຈຳນວນໜຶ່ງ. ໃນຫົວໃຈຂອງພວກເຂົາ, ພວກເຂົາຄິດວ່າ “ຂ້ານ້ອຍເຂົ້າໃຈວ່າທ່ານກຳລັງພະຍາຍາມເຮັດໃຫ້ຂ້ານ້ອຍອັບອາຍ ແລະ ຕັ້ງໃຈເຮັດໃຫ້ຂ້ານ້ອຍຂາຍໜ້າ ແລະ ເຖິງແມ່ນວ່າຂ້ານ້ອຍບໍ່ກ້າຂັດແຍ່ງທ່ານຢູ່ຊ່ອງໜ້າທ່ານ, ຂ້ານ້ອຍຈະຊອກຫາໂອກາດເພື່ອແກ້ແຄ້ນຄືນ! ທ່ານຄິດວ່າທ່ານສາມາດຈັດການກັບຂ້ານ້ອຍ ແລະ ສັ່ງໃຫ້ຂ້ານ້ອຍເຮັດນັ້ນເຮັດນີ້ບໍ? ຂ້ານ້ອຍຈະເຮັດໃຫ້ທຸກຄົນຢູ່ຂ້າງຂ້ານ້ອຍ, ກີດກັນທ່ານ ແລະ ຫຼັງຈາກນັ້ນຂ້ານ້ອຍຈະເຮັດໃຫ້ທ່ານໄດ້ຊີມລົດຊາດການກະທຳຂອງທ່ານເອງ!” ນີ້ຄືສິ່ງທີ່ພວກເຂົາກຳລັງຄິດໃນຫົວໃຈຂອງພວກເຂົາ; ໃນທີ່ສຸດ ອຸປະນິໄສທີ່ຊົ່ວຊ້າກໍເປີດເຜີຍໂຕມັນເອງ. ເພື່ອບັນລຸເປົ້າໝາຍຂອງພວກເຂົາ ແລະ ສະແດງອອກເຖິງເຈດຕະນາຮ້າຍຂອງພວກເຂົາ, ພວກເຂົາເຮັດສຸດຄວາມສາມາດຂອງພວກເຂົາເພື່ອຄິດຫາຂໍ້ອ້າງທີ່ຈະເຮັດໃຫ້ພວກເຂົາເອງມີຄວາມຊອບທຳ ແລະ ເຮັດໃຫ້ທຸກຄົນຢູ່ຂ້າງພວກເຂົາ. ໃນຕອນນັ້ນເອງ, ພວກເຂົາຈຶ່ງມີຄວາມສຸກ ແລະ ສະຫງົບຈາກຄວາມໃຈຮ້າຍ. ນີ້ຄືຄວາມມຸ່ງຮ້າຍ, ບໍ່ແມ່ນບໍ? ນີ້ຄືອຸປະນິໄສທີ່ຊົ່ວຊ້າ. ເມື່ອພວກເຂົາຍັງບໍ່ທັນຖືກລິຮານ ຫຼື ຈັດການ, ຄົນແບບນີ້ກໍເປັນຄືກັບແກະນ້ອຍ. ເມື່ອພວກເຂົາຖືກລິຮານ ແລະ ຖືກຈັດການ ຫຼື ເມື່ອຕົວຕົນທີ່ແທ້ຈິງຂອງພວກເຂົາໄດ້ຖືກເປີດໂປງ, ພວກເຂົາກໍປ່ຽນຈາກແກະກາຍເປັນໝາປ່າໃນທັນທີ ແລະ ຄວາມເປັນໝາປ່າຂອງພວກເຂົາກໍປາກົດອອກມາ. ນີ້ຄືອຸປະນິໄສທີ່ຊົ່ວຊ້າ, ບໍ່ແມ່ນບໍ? (ແມ່ນແລ້ວ.) ສະນັ້ນເປັນຫຍັງຈຶ່ງບໍ່ສາມາດເຫັນມັນໄດ້ໃນເວລາສ່ວນໃຫຍ່? (ພວກເຂົາບໍ່ໄດ້ຖືກກະຕຸ້ນໃຫ້ໃຈຮ້າຍ.) ຖືກຕ້ອງ, ພວກເຂົາບໍ່ໄດ້ຖືກກະຕຸ້ນໃຫ້ໃຈຮ້າຍ ແລະ ຜົນປະໂຫຍດຂອງພວກເຂົາບໍ່ໄດ້ຕົກຢູ່ໃນອັນຕະລາຍ. ມັນເປັນຄືກັບວ່າໝາປ່າຈະບໍ່ກິນເຈົ້າ ເມື່ອມັນບໍ່ໄດ້ຫິວກະຫາຍ, ແລ້ວເຈົ້າຈະສາມາດເວົ້າໄດ້ບໍວ່າມັນບໍ່ແມ່ນໝາປ່າ? ຖ້າເຈົ້າລໍຖ້າຈົນກວ່າມັນພະຍາຍາມກິນເຈົ້າເພື່ອເອີ້ນມັນວ່າໝາປ່າ, ນັ້ນກໍຈະຊ້າເກີນໄປ ບໍ່ແມ່ນບໍ? ເຖິງແມ່ນເມື່ອມັນບໍ່ໄດ້ພະຍາຍາມກິນເຈົ້າ, ເຈົ້າກໍຄວນມີສະຕິລະວັງຕົວຕະຫຼອດເວລາ. ການທີ່ໝາປ່າບໍ່ກິນເຈົ້າບໍ່ໄດ້ໝາຍຄວາມວ່າມັນບໍ່ຕ້ອງການກິນເຈົ້າ, ພຽງແຕ່ວ່າຍັງບໍ່ທັນຮອດເວລາເທື່ອ ແລະ ເມື່ອຮອດເວລາ, ທຳມະຊາດທີ່ເປັນໝາປ່າຂອງມັນກໍຈະຈູ່ໂຈມ. ການຖືກລິຮານ ແລະ ການຖືກຈັດການຈະເປີດເຜີຍຄົນທຸກໆປະເພດ. ບາງຄົນຄິດກັບຕົນເອງວ່າ “ເປັນຫຍັງຂ້ານ້ອຍຈຶ່ງເປັນຄົນດຽວທີ່ຖືກຈັດການ? ເປັນຫຍັງຂ້ານ້ອຍຈຶ່ງຖືກເລືອກຕຳນິຢູ່ສະເໝີ? ພວກເຂົາເຫັນວ່າຂ້ານ້ອຍເປັນເປົ້າໄດ້ງ່າຍບໍ? ຂ້ານ້ອຍບໍ່ມີຄົນປະເພດທີ່ທ່ານສາມາດກໍ່ກວນ!” ນີ້ແມ່ນອຸປະນິໄສຫຍັງ? ພວກເຂົາສາມາດເປັນຄົນດຽວທີ່ຖືກຈັດການໄດ້ແນວໃດ? ນີ້ບໍ່ແມ່ນລັກສະນະທີ່ແທ້ຈິງຂອງສິ່ງຕ່າງໆທີ່ເປັນ. ຜູ້ໃດໃນບັນດາພວກເຈົ້າທີ່ບໍ່ຖືກຈັດການ ຫຼື ຖືກລິຮານ? ພວກເຈົ້າໄດ້ຖືກໝົດ. ບາງຄັ້ງຜູ້ນໍາ ແລະ ຜູ້ເຮັດວຽກກໍຫົວແຂງ ແລະ ປະໝາດໃນວຽກງານຂອງພວກເຂົາ ຫຼື ບໍ່ດັ່ງນັ້ນພວກເຂົາກໍບໍ່ໄດ້ເຮັດວຽກງານຕາມການຈັດແຈງວຽກງານ ແລະ ພວກເຂົາສ່ວນໃຫຍ່ກໍຖືກຈັດການ ແລະ ຖືກລິຮານ. ສິ່ງນີ້ແມ່ນເຮັດເພື່ອປົກປ້ອງວຽກງານຂອງຄຣິສຕະຈັກ ແລະ ເພື່ອປ້ອງກັນບໍ່ໃຫ້ຄົນເລີ່ມໂກກເກກ. ມັນບໍ່ໄດ້ເຮັດເພື່ອແນເປົ້າໃສ່ບຸກຄົນໃດໜຶ່ງໂດຍສະເພາະ. ສິ່ງທີ່ພວກເຂົາເວົ້າເປັນການບິດເບືອນຂໍ້ແທ້ຈິງຢ່າງຊັດເຈນ ແລະ ນີ້ຍັງເປັນການສຳແດງອອກເຖິງອຸປະນິໄສທີ່ຊົ່ວຊ້າຍ.

ອຸປະນິໄສທີ່ຊົ່ວຊ້າຍສຳແດງອອກໃນລັກສະນະໃດອີກ? ມັນກ່ຽວຂ້ອງກັບການເບື່ອໜ່າຍຄວາມຈິງແນວໃດ? ໃນຄວາມເປັນຈິງແລ້ວ, ເມື່ອການເບື່ອໜ່າຍຄວາມຈິງສຳແດງໂຕມັນເອງໃນລັກສະນະທີ່ຮ້າຍແຮງ ແລ້ວສະແດງອອກເຖິງລັກສະນະທີ່ຕໍ່ຕ້ານ ແລະ ຕັດສິນ, ສິ່ງນີ້ກໍເປີດເຜີຍອຸປະນິໄສທີ່ຊົ່ວຊ້າ. ການເບື່ອໜ່າຍຄວາມຈິງລວມມີສະພາວະຈຳນວນໜຶ່ງ, ນັບຕັ້ງແຕ່ການຂາດຄວາມສົນໃຈໃນຄວາມຈິງຈົນເຖິງການດູຖູກຄວາມຈິງ, ເຊິ່ງເດີນໜ້າເປັນການຕັດສິນພຣະເຈົ້າ ແລະ ການປະນາມພຣະເຈົ້າ. ເມື່ອການເບື່ອໜ່າຍຄວາມຈິງໄດ້ໄປຮອດຈຸດໃດໜຶ່ງ, ຜູ້ຄົນກໍມີແນວໂນ້ມທີ່ຈະປະຕິເສດພຣະເຈົ້າ, ກຽດຊັງພຣະເຈົ້າ ແລະ ຕໍ່ຕ້ານພຣະເຈົ້າ. ສະພາວະຫຼາຍຢ່າງເຫຼົ່ານີ້ຄືອຸປະນິໄສທີ່ຊົ່ວຊ້າ, ບໍ່ແມ່ນບໍ? (ແມ່ນແລ້ວ.) ສະນັ້ນ, ຄົນທີ່ເບື່ອໜ່າຍຄວາມຈິງກໍຍິ່ງມີສະພາວະທີ່ຮ້າຍແຮງຫຼາຍຂຶ້ນ ແລະ ພາຍໃນສິ່ງນີ້ກໍມີອຸປະນິໄສປະເພດໜຶ່ງ: ອຸປະນິໄສທີ່ຊົ່ວຊ້າ. ຕົວຢ່າງ: ບາງຄົນຮັບຮູ້ວ່າທຸກສິ່ງຖືກປົກຄອງໂດຍພຣະເຈົ້າ, ແຕ່ເມື່ອພຣະເຈົ້າເອົາໄປຈາກພວກເຂົາ ແລະ ພວກເຂົາໄດ້ຮັບຄວາມເສຍຫາຍຕໍ່ຜົນປະໂຫຍດຂອງພວກເຂົາ, ພວກເຂົາກໍບໍ່ພໍໃຈ ຫຼື ເປັນປໍລະປັກຢູ່ພາຍນອກ, ແຕ່ຢູ່ພາຍໃນ ພວກເຂົາບໍ່ມີການຍອມຮັບ ຫຼື ການຍອມອ່ອນນ້ອມ. ທ່າທີ່ຂອງພວກເຂົາເປັນທ່າທີ່ທີ່ນັ່ງຢູ່ຊື່ໆ ແລະ ລໍຖ້າຄວາມຫາຍະນະ, ເຊິ່ງເປັນສະພາວະທີ່ເບື່ອໜ່າຍຄວາມຈິງຢ່າງຊັດເຈນ. ຍັງມີອີກໜຶ່ງສະພາວະທີ່ຮ້າຍແຮງກວ່າ: ພວກເຂົາບໍ່ນັ່ງຢູ່ຊື່ໆ ແລະ ລໍຖ້າຄວາມຫາຍະນະ, ແຕ່ຕໍ່ຕ້ານການຈັດແຈງ ແລະ ການປັ້ນແຕ່ງຂອງພຣະເຈົ້າແທນ ແລະ ຕໍ່ຕ້ານການທີ່ພຣະເຈົ້າເອົາສິ່ງຕ່າງໆໄປຈາກພວກເຂົາ. ພວກເຂົາຕໍ່ຕ້ານແນວໃດ? (ໂດຍການລົບກວນ ແລະ ການແຊກແຊງວຽກງານຂອງຄຣິສຕະຈັກ ຫຼື ບໍ່ດັ່ງນັ້ນກໍມ້າງເພສິ່ງຕ່າງໆ, ພະຍາຍາມສ້າງຕັ້ງອານາຈັກຂອງພວກເຂົາເອງ.) ນີ້ແມ່ນຮູບແບບໜຶ່ງ. ຫຼັງຈາກທີ່ມີການປ່ຽນຜູ້ນໍາຄຣິສຕະຈັກບາງຄົນ, ພວກເຂົາກໍລົບກວນສິ່ງຕ່າງໆຢູ່ສະເໝີ ແລະ ແຊກແຊງໃນຄຣິສຕະຈັກເມື່ອພວກເຂົາດຳເນີນຊີວິດໃນຄຣິສຕະຈັກ, ພວກເຂົາຕໍ່ຕ້ານ ແລະ ບໍ່ເຊື່ອຟັງທຸກສິ່ງທີ່ຜູ້ນໍາທີ່ຫາກໍຖືກເລືອກໃໝ່ເວົ້າ ແລະ ພວກເຂົາພະຍາຍາມທຳລາຍພວກເຂົາຢູ່ຫຼັບຫຼັງພວກເຂົາ. ນີ້ແມ່ນອຸປະນິໄສຫຍັງ? ນີ້ແມ່ນອຸປະນິໄສທີ່ຊົ່ວຊ້າ. ສິ່ງທີ່ພວກເຂົາຄິດແທ້ໆກໍຄື “ຖ້າຂ້ານ້ອຍບໍ່ສາມາດເປັນຜູ້ນໍາ, ແລ້ວບໍ່ມີຜູ້ໃດສາມາດຮັກສາຕຳແໜ່ງນີ້ໄດ້, ຂ້ານ້ອຍຈະໄລ່ພວກເຂົາອອກໝົດທຸກຄົນ! ຖ້າຂ້ານ້ອຍບັງຄັບໃຫ້ທ່ານອອກໄດ້, ຂ້ານ້ອຍກໍຈະຄວບຄຸມຄືແຕ່ກ່ອນ!” ນີ້ບໍ່ແມ່ນພຽງການເບື່ອໜ່າຍຄວາມຈິງ, ມັນຄືສິ່ງທີ່ຊົ່ວຊ້າ! ການສໍ້ໂກງເພື່ອສະຖານະ, ການສໍ້ໂກງເພື່ອດິນແດນ, ການສໍ້ໂກງເພື່ອຜົນປະໂຫຍດ ແລະ ຊື່ສຽງສ່ວນຕົວ, ການເຮັດທຸກວິທີທາງເພື່ອແກ້ແຄ້ນ, ການເຮັດທຸກສິ່ງທີ່ຄົນໆໜຶ່ງສາມາດເຮັດໄດ້, ການນໍາໃຊ້ທັກສະທັງໝົດຂອງຄົນໆໜຶ່ງ, ການເຮັດທຸກສິ່ງເທົ່າທີ່ເຮັດໄດ້ເພື່ອບັນລຸເປົ້າໝາຍຂອງຄົນໆໜຶ່ງ, ເພື່ອກອບກູ້ຊື່ສຽງ, ຄວາມພາກພູມໃຈ ແລະ ສະຖານະຂອງຄົນໆໜຶ່ງ ຫຼື ບໍ່ດັ່ງນັ້ນກໍເພື່ອສະໜອງຄວາມປາດຖະໜາຂອງຄົນໆໜຶ່ງໃນການແກ້ແຄ້ນ, ທຸກສິ່ງນີ້ແມ່ນການສຳແດງອອກເຖິງຄວາມຊົ່ວຊ້າ. ພຶດຕິກຳບາງຢ່າງໃນອຸປະນິໄສທີ່ຊົ່ວຊ້າກ່ຽວພັນກັບການເວົ້າຫຼາຍຢ່າງທີ່ສອດແຊກ ແລະ ລົບກວນ; ບາງຢ່າງກໍກ່ຽວພັນກັບການເຮັດສິ່ງບໍ່ດີຫຼາຍຢ່າງເພື່ອບັນລຸເປົ້າໝາຍຂອງຄົນໆໜຶ່ງ. ບໍ່ວ່າຈະເປັນຄຳເວົ້າ ຫຼື ການກະທຳຂອງພວກເຂົາ, ທຸກສິ່ງທີ່ຄົນແບບນັ້ນເຮັດກໍຂັດກັບຄວາມຈິງ ແລະ ລະເມີດຄວາມຈິງ ແລະ ມັນລ້ວນແລ້ວແຕ່ເປັນການສະແດງອອກເຖິງອຸປະນິໄສທີ່ຊົ່ວຊ້າ. ບາງຄົນບໍ່ສາມາດແຍກແຍະສິ່ງເຫຼົ່ານີ້. ຖ້າການປາກເວົ້າ ຫຼື ພຶດຕິກຳທີ່ຜິດພາດບໍ່ໄດ້ຊັດແຈ້ງ, ພວກເຂົາກໍບໍ່ສາມາດເຫັນມັນໃນສິ່ງທີ່ມັນເປັນແທ້ໆ. ແຕ່ສຳລັບຄົນທີ່ເຂົ້າໃຈຄວາມຈິງ, ທຸກສິ່ງທີ່ຄົນຊົ່ວຮ້າຍເວົ້າ ແລະ ເຮັດນັ້ນເປັນສິ່ງຊົ່ວຮ້າຍ ແລະ ບໍ່ສາມາດປະກອບມີສິ່ງທີ່ຖືກຕ້ອງຈັກເທື່ອ ຫຼື ສອດຄ່ອງກັບຄວາມຈິງໄດ້; ມັນກໍສາມາດເວົ້າໄດ້ວ່າສິ່ງເຫຼົ່ານີ້ທີ່ຄົນເຫຼົ່ານີ້ເວົ້າ ແລະ ເຮັດນັ້ນເປັນສິ່ງຊົ່ວຮ້າຍ 100% ແລະ ເປັນການສະແດງອອກເຖິງອຸປະນິໄສທີ່ຊົ່ວຊ້າຢ່າງແນ່ນອນ. ແມ່ນຫຍັງຄືແຮງຈູງໃຈຂອງຄົນຊົ່ວຮ້າຍກ່ອນທີ່ພວກເຂົາຈະເປີດເຜີຍອຸປະນິໄສທີ່ຊົ່ວຊ້ານີ້? ພວກເຂົາພະຍາຍາມບັນລຸເປົ້າໝາຍປະເພດໃດ? ພວກເຂົາສາມາດເຮັດເຊັ່ນນັ້ນໄດ້ແນວໃດ? ພວກເຈົ້າສາມາດແຍກແຍະສິ່ງນີ້ບໍ? ເຮົາຈະຍົກຕົວຢ່າງໃຫ້ເຈົ້າຟັງ. ບາງສິ່ງເກີດຂຶ້ນຢູ່ເຮືອນຂອງຄົນໆໜຶ່ງ. ພວກເຂົາຖືກເຝົ້າສອດແນມໂດຍມັງກອນແດງໃຫຍ່ ແລະ ບໍ່ສາມາດກັບເມືອເຮືອນ, ເຊິ່ງເຮັດໃຫ້ພວກເຈົາເຈັບປວດຢ່າງຮຸນແຮງ. ອ້າຍເອື້ອຍນ້ອງບາງຄົນຮັບເອົາພວກເຂົາເຂົ້າມາ ແລະ ເມື່ອເຫັນວ່າທຸກສິ່ງໃນເຮືອນເຈົ້າພາບຂອງພວກເຂົາດີສໍ່າໃດ, ພວກເຂົາກໍຄິດກັບຕົນເອງວ່າ “ເປັນໄປໄດ້ແນວໃດທີ່ບໍ່ມີຫຍັງເກີດຂຶ້ນກັບເຮືອນຂອງທ່ານ? ມັນເກີດຂຶ້ນກັບເຮືອນຂອງຂ້ານ້ອຍໄດ້ແນວໃດ? ນັ້ນບໍ່ຍຸຕິທຳ. ເປັນແບບນີ້ບໍ່ໄດ້, ຂ້ານ້ອຍຕ້ອງຄິດຫາວິທີການທີ່ຈະເຮັດໃຫ້ບາງສິ່ງເກີດຂຶ້ນກັບເຮືອນຂອງທ່ານ, ເພື່ອວ່າທ່ານຈະບໍ່ສາມາດກັບເມືອເຮືອນ. ຂ້ານ້ອຍຈະເຮັດໃຫ້ທ່ານຊີມລົດຊາດຄວາມລຳບາກແບບດຽວກັນກັບທີ່ຂ້ານ້ອຍທົນທຸກ”. ບໍ່ວ່າພວກເຂົາຈະເຮັດຫຍັງ ຫຼື ບໍ່ ຫຼື ບໍ່ວ່າສິ່ງນີ້ຈະກາຍເປັນຈິງ ຫຼື ບໍ່ ຫຼື ພວກເຂົາຈະບັນລຸເປົ້າໝາຍຂອງພວກເຂົາ ຫຼື ບໍ່, ພວກເຂົາຍັງມີເຈດຕະນາປະເພດນີ້. ນີ້ຄືອຸປະນິໄສປະເພດໜຶ່ງ, ບໍ່ແມ່ນບໍ? (ແມ່ນແລ້ວ.) ຖ້າພວກເຂົາບໍ່ສາມາດມີຊີວິດທີ່ດີ, ພວກເຂົາຈະບໍ່ປ່ອຍໃຫ້ຄົນອື່ນມີຊີວິດທີ່ດີເຊັ່ນກັນ. ນີ້ແມ່ນອຸປະນິໄສຫຍັງ? (ຄວາມມຸ່ງຮ້າຍ.) ອຸປະນິໄສທີ່ຊົ່ວຊ້າ, ຄົນນີ້ຊ່າງໜ້າສະອິດສະອຽນ! ດັ່ງຄຳເວົ້າທີ່ວ່າ ພວກເຂົາເປື່ອຍເນົ່າຈົນຮອດແກ່ນ. ສິ່ງນີ້ອະທິບາຍວ່າພວກເຂົາຊົ່ວຊ້າສໍ່າໃດແທ້ໆ. ແມ່ນຫຍັງຄືທຳມະຊາດໃນອຸປະນິໄສດັ່ງກ່າວ? ລອງວິເຄາະເບິ່ງວ່າເມື່ອອຸປະນິໄສນີ້ຖືກເປີດເຜີຍໃນພວກເຂົາ, ແມ່ນຫຍັງຄືແຮງຈູງໃຈ, ເຈດຕະນາ ແລະ ເປົ້າໝາຍຂອງພວກເຂົາ? ເມື່ອພວກເຂົາເປີດເຜີຍອຸປະນິໄສນີ້, ມັນເລີ່ມມາຈາກໃສ? ພວກເຂົາປາດຖະໜາທີ່ຈະບັນລຸຫຍັງ? ບາງສິ່ງເກີດຂຶ້ນຢູ່ເຮືອນຂອງພວກເຂົາເອງ ແລະ ພວກເຂົາໄດ້ຮັບການດູແລເປັນຢ່າງດີຢູ່ເຮືອນເຈົ້າພາບຂອງພວກເຂົາ, ສະນັ້ນເປັນຫຍັງພວກເຂົາຈຶ່ງຕ້ອງການເຮັດໃຫ້ສິ່ງນີ້ວຸ້ນວາຍ? ພວກເຂົາມີຄວາມສຸກແທ້ໆບໍ ເມື່ອພວກເຂົາເຮັດໃຫ້ສິ່ງຕ່າງໆວຸ້ນວາຍສຳລັບເຈົ້າພາບຂອງພວກເຂົາ, ເພື່ອວ່າບາງສິ່ງຈະເກີດຂຶ້ນຢູ່ເຮືອນເຈົ້າພາບຂອງພວກເຂົາ ແລະ ເຈົ້າພາບຂອງພວກເຂົາຈະບໍ່ສາມາດກັບເມືອເຮືອນເຊັ່ນກັນ? ເພື່ອເຫັນແກ່ພວກເຂົາເອງ, ພວກເຂົາຄວນປົກປ້ອງສະຖານທີ່ແຫ່ງນີ້, ຫ້າມບໍ່ໃຫ້ສິ່ງໃດໜຶ່ງເກີດຂຶ້ນກັບມັນ ແລະ ບໍ່ທຳຮ້າຍເຈົ້າພາບຂອງພວກເຂົາ, ຍ້ອນການທຳຮ້າຍພວກເຂົາຈະເປັນຄືກັບການທຳຮ້າຍຕົນເອງ. ສະນັ້ນແມ່ນຫຍັງຄືຈຸດປະສົງຂອງພວກເຂົາແທ້ໆໃນການຕ້ອງການເຮັດເຊັ່ນນີ້? (ເມື່ອສິ່ງຕ່າງໆດຳເນີນໄປບໍ່ດີສຳລັບພວກເຂົາ, ພວກເຂົາບໍ່ຕ້ອງການໃຫ້ສິ່ງຕ່າງໆດຳເນີນໄປບໍ່ດີສຳລັບຄົນອື່ນເຊັ່ນກັນ.) ສິ່ງນີ້ແມ່ນເອີ້ນວ່າຄວາມຊົ່ວຊ້າ. ສິ່ງທີ່ພວກເຂົາກຳລັງຄິດກໍຄື “ເຮືອນຂອງຂ້ານ້ອຍໄດ້ຖືກທຳລາຍໂດຍມັງກອນແດງໃຫຍ່ ແລະ ຕອນນີ້ຂ້ານ້ອຍບໍ່ມີເຮືອນ. ແຕ່ທ່ານຍັງມີເຮືອນທີ່ດີ ແລະ ອົບອຸ່ນທີ່ທ່ານສາມາດກັບເມືອ. ນີ້ບໍ່ຍຸຕິທຳ. ຂ້ານ້ອຍບໍ່ສາມາດທົນເຫັນທ່ານກັບໄປເຮືອນໄດ້. ຂ້ານ້ອຍຈະສັ່ງສອນບົດຮຽນໃຫ້ທ່ານ. ຂ້ານ້ອຍຈະເຮັດໃຫ້ທ່ານບໍ່ສາມາດກັບເມືອເຮືອນ ແລະ ທ່ານກໍຈະເປັນຄືກັບຂ້ານ້ອຍແທ້ໆ. ນີ້ຈະເຮັດໃຫ້ສິ່ງຕ່າງໆຮູ້ສຶກວ່າຍຸຕິທຳ”. ການເຮັດເຊັ່ນນີ້ບໍ່ແມ່ນຄວາມມຸ່ງຮ້າຍ ແລະ ການມີເຈດຕະນາທີ່ບໍ່ດີບໍ? ນີ້ແມ່ນທຳມະຊາດຫຍັງ? (ຄວາມຊົ່ວຊ້າ.) ທຸກສິ່ງທີ່ຄົນຊົ່ວຮ້າຍເວົ້າ ແລະ ເຮັດນັ້ນກໍເຮັດເພື່ອບັນລຸເປົ້າໝາຍ. ໂດຍປົກກະຕິແລ້ວ, ພວກເຂົາເຮັດຫຍັງປະເພດໃດ? ແມ່ນຫຍັງຄືສິ່ງທີ່ຄົນທີ່ມີອຸປະນິໄສທີ່ຊົ່ວຊ້າເຮັດຫຼາຍທີ່ສຸດ? (ພວກເຂົາລົບກວນ, ແຊກແຊງ ແລະ ພັງພິນາດວຽກງານຂອງຄຣິສຕະຈັກ.) (ພວກເຂົາພະຍາຍາມປະຈົບປະແຈງ ເມື່ອພວກເຂົາຢູ່ຊ່ອງໜ້າກັບຜູ້ຄົນ, ແຕ່ຫຼັງຈາກນັ້ນ ພວກເຂົາກໍພະຍາຍາມທຳລາຍຜູ້ຄົນຢູ່ຫຼັບຫຼັງພວກເຂົາ.) (ພວກເຂົາໂຈມຕີຜູ້ຄົນ, ຄຽດແຄ້ນ ແລະ ຕອບໂຕ້ກັບຜູ້ຄົນຢ່າງຮຸນແຮງດ້ວຍຄວາມມຸ່ງຮ້າຍ.) (ພວກເຂົາແຜ່ຂ່າວລື ແລະ ເວົ້າໃສ່ຮ້າຍ.) (ພວກເຂົາໃສ່ຮ້າຍ, ຕັດສິນ ແລະ ປະນາມຄົນອື່ນ.) ທຳມະຊາດຂອງການກະທຳເຫຼົ່ານີ້ຄືການລົບກວນ ແລະ ການພັງພິນາດວຽກງານຂອງຄຣິສຕະຈັກ ແລະ ພວກມັນລ້ວນແລ້ວແຕ່ເປັນການສຳແດງອອກເຖິງການຕໍ່ຕ້ານ ແລະ ການໂຈມຕີພຣະເຈົ້າ, ລ້ວນແລ້ວແຕ່ເປັນການເປີດເຜີຍອຸປະນິໄສທີ່ຊົ່ວຊ້າ. ຄົນທີ່ສາມາດເຮັດສິ່ງເຫຼົ່ານີ້ແມ່ນຄົນຊົ່ວຮ້າຍໂດຍບໍ່ຕ້ອງສົງໄສ ແລະ ທຸກຄົນທີ່ມີການສຳແດງອອກໃນລັກສະນະໃດໜຶ່ງເຖິງອຸປະນິໄສທີ່ຊົ່ວຊ້າກໍສາມາດຖືກນິຍາມວ່າເປັນຄົນຊົ່ວຮ້າຍ. ແມ່ນຫຍັງຄືແກ່ນແທ້ຂອງບຸກຄົນຊົ່ວຮ້າຍ? ມັນເປັນແກ່ນແທ້ຂອງມານຮ້າຍ, ຂອງຊາຕານ. ນີ້ບໍ່ແມ່ນການເວົ້າເກີນຄວາມຈິງ. ພວກເຈົ້າສາມາດດຳເນີນການກະທຳເຫຼົ່ານີ້ບໍ? ພວກເຈົ້າສາມາດດຳເນີນອັນໃດໃນການກະທຳເຫຼົ່ານີ້? (ການຕັດສິນ.) ສະນັ້ນເຈົ້າກ້າໂຈມຕີ ຫຼື ແກ້ແຄ້ນຜູ້ຄົນບໍ? (ບາງຄັ້ງ, ຂ້ານ້ອຍມີຄວາມຄິດປະເພດເຫຼົ່ານີ້ ແຕ່ບໍ່ກ້າທີ່ຈະເຮັດຕາມພວກມັນ.) ພວກເຈົ້າພຽງແຕ່ມີຄວາມຄິດເຫຼົ່ານີ້, ແຕ່ພວກເຈົ້າບໍ່ກ້າເຮັດຕາມພວກມັນ. ຖ້າຄົນໃດໜຶ່ງທີ່ມີສະຖານະຕໍ່າກວ່າສ້າງຄວາມເຈັບປວດໃຫ້ເຈົ້າ, ເຈົ້າຈະກ້າແກ້ແຄ້ນບໍ? (ບາງຄັ້ງ, ຂ້ານ້ອຍຈະແກ້ແຄ້ນ, ຂ້ານ້ອຍສາມາດເຮັດສິ່ງດັ່ງກ່າວໄດ້.) ຖ້າຄົນນີ້ມີອຳນາດໃຫຍ່ໂຕແທ້ໆ, ຖ້າພວກເຂົາເວົ້າໄດ້ຢ່າງຄ່ອງແຄ້ວຫຼາຍ ແລະ ພວກເຂົາທຳຮ້າຍເຈົ້າ, ເຈົ້າຈະກ້າແກ້ແຄ້ນບໍ? ບາງທີມີພຽງສອງສາມຄົນທີ່ຈະບໍ່ຢ້ານໃນການເຮັດສິ່ງນີ້. ຄົນເຊັ່ນນີ້, ຄົນທີ່ເລືອກຕຳນິຄົນອ່ອນແອແຕ່ຢ້ານຄົນທີ່ເຂັ້ມແຂງ, ພວກເຂົາມີອຸປະນິໄສທີ່ຊົ່ວຊ້າບໍ? (ແມ່ນແລ້ວ.) ບໍ່ວ່າມັນເປັນພຶດຕິກຳປະເພດໃດກໍຕາມ ແລະ ມັນແນໃສ່ຜູ້ໃດກໍຕາມ, ຖ້າເຈົ້າສາມາດດຳເນີນການກະທຳທີ່ຊົ່ວຮ້າຍໃນການແກ້ແຄ້ນອ້າຍເອື້ອຍນ້ອງຄົນອື່ນ, ສິ່ງນີ້ກໍພິສູດວ່າມີອຸປະນິໄສທີ່ຊົ່ວຊ້າພາຍໃນຕົວເຈົ້າ. ອຸປະນິໄສທີ່ຊົ່ວຊ້ານີ້ບໍ່ໄດ້ເບິ່ງຄືແຕກຕ່າງຈາກພາຍນອກຈົນເກີນໄປ, ແຕ່ເຈົ້າຕ້ອງສາມາດແຍກແຍະມັນໄດ້ ແລະ ເຈົ້າຕ້ອງສາມາດແຍກແຍະໄດ້ວ່າເຈົ້າກຳລັງແນເປົ້າໃສ່ຜູ້ໃດ. ຖ້າເຈົ້າກ້ຽວກາດຕໍ່ຊາຕານ ແລະ ເຈົ້າສາມາດປາບ ແລະ ເຮັດໃຫ້ຊາຕານອັບອາຍ, ສິ່ງນີ້ຈະຖືວ່າເປັນອຸປະນິໄສທີ່ຊົ່ວຊ້າບໍ? ມັນບໍ່ແມ່ນ. ນີ້ຄືການຢືນຍັດສຳລັບສິ່ງທີ່ຖືກຕ້ອງ ແລະ ຄວາມກ້າຫານເມື່ອຢູ່ຕໍ່ໜ້າສັດຕູຂອງຄົນໆໜຶ່ງ. ນີ້ຄືການມີຄວາມສຳນຶກຊອບທຳ. ສິ່ງນີ້ຈະຖືວ່າເປັນອຸປະນິໄສທີ່ຊົ່ວຊ້າຍໃນສະຖານະການໃດ? ຖ້າເຈົ້າຕ້ອງກັ່ນແກ້ງ, ຢຽບຍໍ່າ ແລະ ເຮັດໃຫ້ຄົນດີ ຫຼື ອ້າຍເອື້ອຍນ້ອງອັບອາຍ, ແລ້ວສິ່ງນີ້ກໍຈະເປັນອຸປະນິໄສທີ່ຊົ່ວຊ້າ. ສະນັ້ນ, ເຈົ້າຕ້ອງມີຈິດສຳນຶກ ແລະ ເຫດຜົນ, ເຂົ້າຫາຜູ້ຄົນ ແລະ ເລື່ອງຕ່າງໆດ້ວຍຫຼັກການ, ສາມາດແຍກແຍະຄົນຊົ່ວຮ້າຍ ແລະ ມານຮ້າຍ, ມີຄວາມສຳນຶກຊອບທຳ, ເຈົ້າຕ້ອງອົດກັ້ນ ແລະ ອົດທົນຕໍ່ຜູ້ຄົນຖືກເລືອກຂອງພຣະເຈົ້າ ແລະ ອ້າຍເອື້ອຍນ້ອງ ແລະ ເຈົ້າຕ້ອງປະຕິບັດຕາມຄວາມຈິງ. ນີ້ຄືສິ່ງທີ່ຖືກຕ້ອງໂດຍສິ້ນເຊີງ ແລະ ສອດຄ່ອງກັບຄວາມປະສົງຂອງພຣະເຈົ້າ. ຄົນທີ່ມີອຸປະນິໄສທີ່ຊົ່ວຊ້າຈະບໍ່ປະຕິບັດຕໍ່ຜູ້ຄົນຕາມຫຼັກການເຊັ່ນນີ້. ບໍ່ວ່າມັນຈະເປັນຜູ້ໃດກໍຕາມ, ຖ້າຄົນໃດໜຶ່ງເຮັດສິ່ງທີ່ສ້າງຄວາມເຈັບປວດໃຫ້ພວກເຂົາ, ພວກເຂົາຈະພະຍາຍາມ ແລະ ແກ້ແຄ້ນຄືນ, ນີ້ຄືຄວາມຊົ່ວຊ້າ. ບໍ່ມີຫຼັກການໃນວິທີການທີ່ຄົນຊົ່ວຮ້າຍກະທຳ. ພວກເຂົາບໍ່ສະແຫວງຫາຄວາມຈິງ. ບໍ່ວ່າມັນຈະເຮັດຍ້ອນເຈດຕະນາຮ້າຍສ່ວນຕົວ ຫຼື ການເລືອກຕຳນິຄົນອ່ອນແອ ແລະ ການຢ້ານກົວຄົນເຂັ້ມແຂງ ຫຼື ການທີ່ກ້າແກ້ໄຂຜູ້ໃດກໍຕາມ, ທຸກສິ່ງນີ້ແມ່ນກ່ຽວຂ້ອງກັບອຸປະນິໄສທີ່ຊົ່ວຊ້າ ແລະ ທຸກສິ່ງນີ້ປະກອບເປັນອຸປະນິໄສທີ່ເສື່ອມຊາມ. ໃນເລື່ອງນີ້, ບໍ່ຕ້ອງສົງໄສເລີຍ.

ແມ່ນຫຍັງຄືການສຳແດງອອກທີ່ເຫັນໄດ້ຢ່າງຊັດເຈນທີ່ສຸດຂອງຄົນທີ່ມີອຸປະນິໄສທີ່ຊົ່ວຊ້າ? ມັນຄືເມື່ອພວກເຂົາພົບກັບຄົນບໍ່ມີເລ່ຫຼ່ຽມທີ່ເລືອກຕຳນິໄດ້ງ່າຍ ແລະ ພວກເຂົາເລີ່ມເລືອກຕຳນິພວກເຂົາ ແລະ ຢອກຫຼິ້ນກັບພວກເຂົາ. ນີ້ຄືປາກົດການທີ່ມັກເກີດຂຶ້ນ. ເມື່ອຄົນທີ່ຂ້ອນຂ້າງໃຈດີເຫັນຄົນທີ່ບໍ່ມີເລ່ຫຼ່ຽມ ແລະ ຂີ້ຢ້ານ, ພວກເຂົາຈະຮູ້ສຶກເຖິງຄວາມສຳນຶກເຫັນໃຈພວກເຂົາ ແລະ ເຖິງແມ່ນວ່າພວກເຂົາບໍ່ສາມາດຊ່ວຍເຫຼືອພວກເຂົາ, ພວກເຂົາກໍຈະບໍ່ກັ່ນແກ້ງພວກເຂົາ. ເມື່ອເຈົ້າເຫັນວ່າໜຶ່ງໃນອ້າຍເອື້ອຍນ້ອງຂອງເຈົ້າບໍ່ມີເລ່ຫຼ່ຽມ, ເຈົ້າປະຕິບັດຕໍ່ພວກເຂົາແນວໃດ? ເຈົ້າກັ່ນແກ້ງພວກເຂົາ ຫຼື ຕໍ່ແຍພວກເຂົາບໍ? (ຂ້ານ້ອຍອາດຈະດູຖູກພວກເຂົາ.) ການດູຖູກຄົນເປັນວິທີການເບິ່ງພວກເຂົາ, ເປັນວິທີການແນມພວກເຂົາ, ເປັນຄວາມຄິດປະເພດໜຶ່ງ, ເຈົ້າວິທີທີ່ເຈົ້າຈະເຮັດ ແລະ ເວົ້າຕໍ່ພວກເຂົາກໍກ່ຽວຂ້ອງກັບອຸປະນິໄສຂອງເຈົ້າ. ບອກເຮົາເບິ່ງວ່າ ພວກເຈົ້າຈະປະຕິບັດຕໍ່ຄົນທີ່ຢ້ານກົວ ແລະ ຂີ້ຢ້ານແນວໃດ? (ຂ້ານ້ອຍສັ່ງພວກເຂົາໃຫ້ເຮັດນັ້ນນີ້ ແລະ ເລືອກຕຳນິພວກເຂົາ.) (ເມື່ອຂ້ານ້ອຍເຫັນພວກເຂົາກຳລັງເຮັດໜ້າທີ່ຂອງພວກເຂົາຜິດ, ຂ້ານ້ອຍຈະຈຳແນກປະຕິບັດຕໍ່ພວກເຂົາ ແລະ ກີດກັນພວກເຂົາ.) ສິ່ງເຫຼົ່ານີ້ພວກເຈົ້າກ່າວເຖິງເປັນການສຳແດງອອກເຖິງອຸປະນິໄສທີ່ຊົ່ວຊ້າ ແລະ ກ່ຽວຂ້ອງກັບອຸປະນິໄສຂອງຜູ້ຄົນ. ມີສິ່ງເຫຼົ່ານີ້ອີກຫຼາຍຢ່າງ, ສະນັ້ນບໍ່ຈຳເປັນຕ້ອງລົງລາຍລະອຽດກ່ຽວກັບພວກມັນ. ພວກເຈົ້າເຄີຍພົບຄົນເຊັ່ນນີ້ບໍ, ເຊິ່ງເປັນຄົນທີ່ປາດຖະໜາຄວາມຕາຍໃຫ້ຜູ້ໃດກໍຕາມທີ່ເຮັດຜິດໃຈພວກເຂົາ ແລະ ເຖິງກັບອະທິຖານຫາພຣະເຈົ້າ, ຂໍໃຫ້ພຣະອົງສາບແຊ່ງພວກເຂົາ, ລ້າງກຳຈັດພວກເຂົາອອກຈາກໜ້າໂລກ? ເຖິງແມ່ນວ່າບໍ່ມີມະນຸດຄົນໃດທີ່ມີອຳນາດເຊັ່ນນັ້ນ, ໃນຫົວໃຈຂອງພວກເຂົານັ້ນ ພວກເຂົາຄິດກ່ຽວກັບວ່າມັນດີສໍ່າໃດຖ້າພວກເຂົາມີ ຫຼື ບໍ່ດັ່ງນັ້ນພວກເຂົາກໍອະທິຖານຫາພຣະເຈົ້າ ແລະ ຂໍໃຫ້ພຣະເຈົ້າເຮັດສິ່ງນີ້. ພວກເຈົ້າມີຄວາມຄິດເຊັ່ນນັ້ນໃນຫົວໃຈຂອງພວກເຈົ້າບໍ? (ເມື່ອພວກເຮົາກຳລັງເຜີຍແຜ່ຂ່າວປະເສີດ ແລະ ພົບກັບຄົນຊົ່ວຮ້າຍທີ່ໂຈມຕີພວກເຮົາ ແລະ ລາຍງານພວກເຮົາຕໍ່ຕຳຫຼວດ, ຂ້ານ້ອຍກໍຮູ້ສຶກກຽດຊັງພວກເຂົາ ແລະ ມີຄວາມຄິດຕ່າງໆ ເຊັ່ນ: “ມື້ນັ້ນຈະມາເຖິງເມື່ອເຈົ້າຖືກລົງໂທດໂດຍພຣະເຈົ້າ.”) ນັ້ນຄືກໍລະນີທີ່ກົງໄປກົງມາພໍສົມຄວນ. ເຈົ້າຖືກໂຈມຕີ, ເຈົ້າທົນທຸກ, ເຈົ້າຮູ້ສຶກເຈັບປວດ, ຄວາມຊື່ສັດສ່ວນຕົວຂອງເຈົ້າ ແລະ ການເຄົາລົບຕົນເອງຖືກຢຽບຍໍ່າຢ່າງທີ່ສຸດ, ໃນກໍລະນີດັ່ງກ່າວ ຄົນສ່ວນໃຫຍ່ຈະພົບກັບເວລາທີ່ຍາກລຳບາກເພື່ອທີ່ຈະຜ່ານຜ່າມັນໄປໄດ້. (ບາງຄົນເຜີຍແຜ່ຂ່າວລືກ່ຽວກັບຄຣິສຕະຈັກຂອງພວກເຮົາຢູ່ອອນລາຍ, ພວກເຂົາກ່າວຫາຫຼາຍຢ່າງ ແລະ ມັນເຮັດໃຫ້ຂ້ານ້ອຍໃຈຮ້າຍແທ້ໆ ເມື່ອຂ້ານ້ອຍອ່ານພວກມັນ ແລະ ມີຄວາມກຽດຊັງຫຼາຍຢ່າງໃນຫົວໃຈຂອງຂ້ານ້ອຍ.) ນີ້ແມ່ນຄວາມຊົ່ວຊ້າບໍ ຫຼື ມັນເປັນຄວາມຫົວຮ້ອນບໍ ຫຼື ນີ້ຄືຄວາມເປັນມະນຸດທີ່ປົກກະຕິບໍ? (ມັນຄືຄວາມເປັນມະນຸດທີ່ປົກກະຕິ. ການບໍ່ກຽດຊັງມານຮ້າຍ ແລະ ສັດຕູຂອງພຣະເຈົ້າບໍ່ແມ່ນຄວາມເປັນມະນຸດທີ່ປົກກະຕິ.) ຖືກຕ້ອງ. ນີ້ຄືການເປີດເຜີຍ, ການສຳແດງອອກ ແລະ ການຕອບກັບຂອງຄວາມເປັນມະນຸດທີ່ປົກກະຕິ. ຖ້າຄົນບໍ່ກຽດຊັງສິ່ງທີ່ບໍ່ດີ ຫຼື ຮັກສິ່ງທີ່ດີ, ຖ້າພວກເຂົາບໍ່ມີມາດຕະຖານໃນຈິດສຳນຶກ, ສະນັ້ນພວກເຂົາກໍບໍ່ແມ່ນຄົນ. ພາຍໃຕ້ສະຖານະການເຫຼົ່ານີ້, ຄົນໆໜຶ່ງຈະສາມາດປະຕິບັດການກະທຳຫຍັງເພື່ອພັດທະນາໃຫ້ກາຍເປັນອຸປະນິໄສທີ່ຊົ່ວຊ້າ? ຖ້າຄວາມກຽດຊັງ ແລະ ການລັງກຽດນີ້ກາຍຮ່າງມາເປັນພຶດຕິກຳປະເພດໃດໜຶ່ງ, ຖ້າເຈົ້າສູນເສຍເຫດຜົນທັງໝົດ ແລະ ການກະທຳຂອງເຈົ້າຂ້າມເສັ້ນແດງທີ່ສະເພາະສຳລັບມະນຸດຊາດ, ຖ້າເຈົ້າເຖິງກັບມີແນວໂນ້ມທີ່ຈະຂ້າພວກເຂົາ ແລະ ລະເມີດກົດໝາຍ, ແລ້ວນີ້ເປັນຄວາມຊົ່ວຊ້າ, ມັນເປັນການກະທຳດ້ວຍວິທີທີ່ຫົວຮ້ອນ. ເມື່ອຄົນເຂົ້າໃຈຄວາມຈິງ ແລະ ສາມາດແຍກແຍະຄົນຊົ່ວຮ້າຍ ແລະ ພວກເຂົາດູຖູກຄວາມຊົ່ວຮ້າຍ, ນີ້ຄືຄວາມເປັນມະນຸດທີ່ປົກກະຕິ. ແຕ່ຖ້າຄົນຈັດການກັບສິ່ງຕ່າງໆດ້ວຍວິທີທີ່ຫົວຮ້ອນ, ພວກເຂົາກໍກຳລັງກະທຳໂດຍບໍ່ມີຫຼັກການ. ສິ່ງນີ້ແຕກຕ່າງຫຍັງຈາກການເຮັດສິ່ງຊົ່ວຮ້າຍ? (ແມ່ນແລ້ວ.) ມີຄວາມແຕກຕ່າງກັນ. ຖ້າຄົນໆໜຶ່ງຊົ່ວທີ່ສຸດ, ຊົ່ວຊ້າທີ່ສຸດ, ຊົ່ວຮ້າຍທີ່ສຸດ, ໄຮ້ສິນທຳທີ່ສຸດ ແລະ ເຈົ້າຮູ້ສຶກເຖິງຄວາມຊີງຊັງຢ່າງຫຼວງຫຼາຍຕໍ່ພວກເຂົາ ແລະ ຄວາມຊີງຊັນນີ້ໄປຮອດຈຸດທີ່ເຈົ້າຂໍໃຫ້ພຣະເຈົ້າສາບແຊ່ງພວກເຂົາ, ແລ້ວສິ່ງນີ້ກໍບໍ່ເປັນຫຍັງ. ແຕ່ມັນບໍ່ເປັນຫຍັງບໍທີ່ພຣະເຈົ້າບໍ່ເຮັດຫຍັງຫຼັງຈາກທີ່ເຈົ້າອະທິຖານສອງ ຫຼື ສາມຄັ້ງ ແລະ ເຈົ້າຮັບມືກັບບັນຫາດ້ວຍຕົວເຈົ້າເອງ? (ບໍ່.) ເຈົ້າສາມາດອະທິຖານຫາພຣະເຈົ້າ ແລະ ສະແດງມຸມມອງ ແລະ ຄວາມຄິດເຫັນຂອງເຈົ້າ, ຈາກນັ້ນກໍຊອກຫາຫຼັກການແຫ່ງຄວາມຈິງ, ເຊິ່ງເປັນກໍລະນີທີ່ເຈົ້າຈະສາມາດຮັບມືກັບສິ່ງຕ່າງໆຢ່າງຖືກຕ້ອງ. ແຕ່ເຈົ້າບໍ່ຄວນຮຽກຮ້ອງ ຫຼື ພະຍາຍາມບັງຄັບພຣະເຈົ້າໃຫ້ແກ້ແຄ້ນແທນເຈົ້າ, ແຮງໄກທີ່ເຈົ້າຈະຄວນປ່ອຍໃຫ້ຄວາມຫົວຮ້ອນຂອງເຈົ້າເຮັດໃຫ້ເຈົ້າເຮັດສິ່ງທີ່ໂງ່ຈ້າ. ເຈົ້າຄວນຮັບມືກັບເລື່ອງດັ່ງກ່າວຢ່າງມີເຫດຜົນ. ເຈົ້າຄວນອົດທົນ, ລໍຖ້າເວລາຂອງພຣະເຈົ້າ ແລະ ໃຊ້ເວລາຫຼາຍຂຶ້ນໃນການອະທິຖານຫາພຣະເຈົ້າ. ເບິ່ງວິທີການທີ່ພຣະເຈົ້າກະທຳດ້ວຍສະຕິປັນຍາຕໍ່ຊາຕານທີ່ເປັນມານຮ້າຍ ແລະ ດ້ວຍວິທີນີ້, ເຈົ້າຈະສາມາດອົດທົນໄດ້. ການມີເຫດຜົນໝາຍຄວາມເຖິງການຝາກຝັງທຸກສິ່ງນີ້ໃຫ້ພຣະເຈົ້າ ແລະ ການປ່ອຍໃຫ້ພຣະເຈົ້າເຮັດ. ນີ້ແມ່ນສິ່ງທີ່ສິ່ງຖືກສ້າງຄວນເຮັດ. ຢ່າເຮັດດ້ວຍຄວາມຫົວຮ້ອນ. ການເຮັດດ້ວຍຄວາມຫົວຮ້ອນແມ່ນບໍ່ສາມາດຍອມຮັບໄດ້ຕໍ່ພຣະເຈົ້າ, ມັນຖືກປະນາມໂດຍພຣະເຈົ້າ. ໃນເວລານັ້ນ, ອຸປະນິໄສທີ່ເປີດເຜີຍໃນຜູ້ຄົນບໍ່ແມ່ນຄວາມອ່ອນແອຂອງມະນຸດ ຫຼື ການສະແດງຄວາມໃຈຮ້າຍ, ໃນທາງກົງກັນຂ້າມ ມັນເປັນອຸປະນິໄສທີ່ຊົ່ວຊ້າ. ຫຼັງຈາກທີ່ມັນຖືກກຳນົດວ່າເປັນອຸປະນິໄສທີ່ຊົ່ວຊ້າ, ເຈົ້າກໍປະສົບກັບບັນຫາ ແລະ ບໍ່ມີແນວໂນ້ມທີ່ຈະຖືກຊ່ວຍໃຫ້ລອດພົ້ນ. ນັ້ນເປັນເພາະເມື່ອຜູ້ຄົນມີອຸປະນິໄສທີ່ຊົ່ວຊ້າ, ພວກເຂົາມີແນວໂນ້ມທີ່ຈະເຮັດໂດຍລະເມີດຈິດສຳນຶກ ແລະ ເຫດຜົນ ແລະ ພວກເຂົາມີຄວາມໂນ້ມອ່ຽງຫຼາຍທີ່ຈະລະເມີດກົດໝາຍ ແລະ ລະເມີດບົດບັນຍັດບໍລິຫານຂອງພຣະເຈົ້າ. ສະນັ້ນຈະສາມາດຫຼີກລ່ຽງສິ່ງນີ້ໄດ້ແນວໃດ? ຢ່າງໜ້ອຍທີ່ສຸດ, ມີເສັ້ນແດງສາມເສັ້ນທີ່ຕ້ອງບໍ່ຂ້າມ: ສິ່ງທຳອິດກໍຄືການບໍ່ເຮັດສິ່ງຕ່າງໆທີ່ລະເມີດຈິດສຳນຶກ ແລະ ເຫດຜົນ, ສິ່ງທີສອງຄືການບໍ່ລະເມີດກົດໝາຍ ແລະ ສິ່ງທີສາມຄືການບໍລະເມີດບົດບັນຍັດບໍລິຫານຂອງພຣະເຈົ້າ. ນອກຈາກນັ້ນ, ຢ່າເຮັດສິ່ງໃດໜຶ່ງທີ່ສຸດໂຕ່ງ ຫຼື ສິ່ງໃດໜຶ່ງທີ່ຈະລົບກວນວຽກງານຂອງຄຣິສຕະຈັກ. ຖ້າເຈົ້າປະຕິບັດຕາມຫຼັກການເຫຼົ່ານີ້, ຢ່າງໜ້ອຍທີ່ສຸດ ຄວາມປອດໄພຂອງເຈົ້າຈະແນ່ນອນ ແລະ ເຈົ້າຈະບໍ່ຖືກໂຍນຖິ້ມ. ຖ້າເຈົ້າຕໍ່ຕ້ານຢ່າງຊົ່ວຊ້າ ເມື່ອເຈົ້າກຳລັງຖືກລິຮານ ແລະ ຖືກຈັດການ ເພາະເຈົ້າເຮັດສິ່ງຊົ່ວຮ້າຍທຸກປະເພດ, ແລ້ວນັ້ນກໍຍິ່ງເປັນສິ່ງທີ່ອັນຕະລາຍຫຼາຍຂຶ້ນ. ເຈົ້າມີແນວໂນ້ມທີ່ຈະເຮັດຜິດຕໍ່ອຸປະນິໄສຂອງພຣະເຈົ້າໂດຍກົງ ແລະ ຖືກກຳຈັດອອກ ຫຼື ຂັບໄລ່ອອກຈາກຄຣິສຕະຈັກ. ການລົງໂທດສຳລັບການເຮັດຜິດຕໍ່ອຸປະນິໄສຂອງພຣະເຈົ້າແມ່ນຮ້າຍແຮງຫຼາຍກວ່າການລົງໂທດສຳລັບການລະເມີດກົດໝາຍ, ມັນເປັນໂຊກຊະຕາທີ່ຮຸນແຮງກວ່າຄວາມຕາຍ. ການລະເມີດກົດໝາຍສົ່ງຜົນໃຫ້ມີການລົງໂທດຕິດຄຸກຢ່າງຫຼາຍທີ່ສຸດ; ສອງສາມປີທີ່ຍາກລຳບາກ ແລະ ເຈົ້າກໍອອກຈາກຄຸກ, ມັນກໍຈົບສໍ່ານັ້ນ. ແຕ່ຖ້າເຈົ້າເຮັດຜິດຕໍ່ອຸປະນິໄສຂອງພຣະເຈົ້າ, ເຈົ້າຈະທົນທຸກກັບການລົງໂທດຕະຫຼອດການ. ສະນັ້ນ, ຖ້າຄົນທີ່ມີອຸປະນິໄສທີ່ຊົ່ວຊ້າບໍ່ມີຄວາມເປັນເຫດເປັນຜົນ, ພວກເຂົາກໍຕົກຢູ່ໃນອັນຕະລາຍທີ່ສຸດ, ພວກເຂົາມີແນວໂນ້ມທີ່ຈະເຮັດສິ່ງຊົ່ວຮ້າຍ ແລະ ພວກເຂົາຈະຖືກລົງໂທດ ແລະ ທົນທຸກກັບຜົນກຳສະໜອງຢ່າງແນ່ນອນ. ຖ້າຜູ້ຄົນມີຄວາມເປັນເຫດເປັນຜົນໜ້ອຍໜຶ່ງ, ສາມາດສະແຫວງຫາ ແລະ ຍອມຕໍ່ຄວາມຈິງ ແລະ ສາມາດຢັ້ງຈາກການເຮັດສິ່ງຊົ່ວຮ້າຍຫຼາຍເກີນໄປ, ແລ້ວພວກເຂົາກໍມີຄວາມຫວັງທີ່ຈະຖືກຊ່ວຍໃຫ້ລອດພົ້ນຢ່າງແນ່ນອນ. ມັນສຳຄັນຫຼາຍທີ່ບຸກຄົນໜຶ່ງຈະມີຄວາມເປັນເຫດເປັນຜົນ ແລະ ເຫດຜົນ. ຄົນທີ່ມີເຫດຜົນກໍມີແນວໂນ້ມທີ່ຈະຍອມຮັບຄວາມຈິງ ແລະ ຮັບມືກັບການຖືກລິຮານ ແລະ ການຖືກຈັດການດ້ວຍວິທີທີ່ຖືກຕ້ອງ. ຄົນທີ່ບໍ່ມີເຫດຜົນກໍຕົກຢູ່ໃນອັນຕະລາຍ ເມື່ອພວກເຂົາຖືກລິຮານ ແລະ ຖືກຈັດການ.ຍົກຕົວຢ່າງ: ຄົນໃດໜຶ່ງໃຈຮ້າຍຫຼາຍຫຼັງຈາກທີ່ຖືກຈັດການ ແລະ ຖືກລິຮານໂດຍຜູ້ນໍາ. ພວກເຂົາຮູ້ສຶກຄືກັບວ່າເຜີຍແຜ່ຂ່າວລື ແລະ ໂຈມຕີຜູ້ນໍາ, ແຕ່ບໍ່ກ້າທີ່ຈະເຮັດ ຍ້ອນຢ້ານວ່າຈະສ້າງບັນຫາ. ເຖິງຢ່າງໃດກໍຕາມ, ອຸປະນິໄສດັ່ງກ່າວມີຢູ່ໃນຫົວໃຈຂອງພວກເຂົາແລ້ວ ແລະ ມັນຍາກທີ່ຈະເວົ້າວ່າພວກເຂົາຈະເຮັດຕາມມັນ ຫຼື ບໍ່. ຕາບໃດທີ່ອຸປະນິໄສປະເພດນີ້ຢູ່ໃນຫົວໃຈຂອງຄົນໆໜຶ່ງ, ຕາບໃດທີ່ຄວາມຄິດເຫຼົ່ານີ້ມີຢູ່ ແລ້ວເຖິງແມ່ນວ່າພວກເຂົາອາດບໍ່ເຮັດຕາມມັນ, ພວກເຂົາກໍຕົກຢູ່ໃນອັນຕະລາຍແລ້ວ. ເມື່ອສະຖານະການເອື້ອຍອຳນວຍ, ເມື່ອພວກເຂົາໄດ້ຮັບໂອກາດ, ພວກເຂົາອາດເຮັດໄດ້ດີ. ຕາບໃດທີ່ອຸປະນິໄສທີ່ຊົ່ວຊ້າຂອງພວກເຂົາມີຢູ່, ຖ້າມັນບໍ່ໄດ້ຮັບການແກ້ໄຂ, ຈາກນັ້ນບໍ່ໄວກໍຊ້າ ບຸກຄົນໜຶ່ງກໍຈະເຮັດສິ່ງຊົ່ວຮ້າຍ. ສະນັ້ນແມ່ນຫຍັງຄືສະຖານະການອື່ນໆທີ່່ຄົນໆໜຶ່ງເປີດເຜີຍອຸປະນິໄສທີ່ຊົ່ວຊ້າ? ບອກເຮົາເບິ່ງ. (ຂ້ານ້ອຍເຮັດພໍເປັນພິທີໃນໜ້າທີ່ຂອງຂ້ານ້ອຍ ແລະ ບໍ່ໄດ້ຮັບຜົນຮັບຫຍັງເລີຍ ແລະ ຈາກນັ້ນຂ້ານ້ອຍກໍຖືກປ່ຽນແທນໂດຍຜູ້ນໍາຕາມຫຼັກການ ແລະ ຂ້ານ້ອຍຮູ້ສຶກຕໍ່ຕ້ານພໍສົມຄວນ. ຈາກນັ້ນເມື່ອຂ້ານ້ອຍເຫັນວ່າເຂົາເປີດເຜີຍອຸປະນິໄສທີ່ເສື່ອມຊາມ, ຂ້ານ້ອຍກໍຄິດທີ່ຈະຂຽນໜັງສືເພື່ອລາຍງານລາວ.) ແນວຄິດນີ້ເກີດຂຶ້ນໂດຍບໍ່ຄາດຄິດບໍ? ບໍ່ແມ່ນຢ່າງແນ່ນອນ. ສິ່ງນີ້ເກີດຂຶ້ນໂດຍທຳມະຊາດຂອງເຈົ້າ. ບໍ່ໄວກໍຊ້າ, ສິ່ງຕ່າງໆໃນທຳມະຊາດຂອງຜູ້ຄົນຈະຖືກເປີດເຜີຍ, ບໍ່ຮູ້ວ່າພວກເຂົາຈະຖືກເປີດເຜີຍ ແລະ ສະແດງອອກໃນກໍລະນີ ຫຼື ບໍລິບົດຫຍັງ. ບາງຄັ້ງຜູ້ຄົນບໍ່ເຮັດຫຍັງ, ແຕ່ນີ້ກໍເປັນເພາະສະຖານະການບໍ່ເອື້ອຍອຳນວຍໃຫ້ມັນເກີດຂຶ້ນ. ເຖິງຢ່າງໃດກໍຕາມ, ຖ້າພວກເຂົາເປັນຄົນທີ່ສະແຫວງຫາຄວາມຈິງ ພວກເຂົາຈະສາມາດສະແຫວງຫາຄວາມຈິງເພື່ອແກ້ໄຂສິ່ງນີ້. ຖ້າພວກເຂົາບໍ່ແມ່ນຄົນທີ່ສະແຫວງຫາຄວາມຈິງ, ພວກເຂົາຈະເຮັດຕາມທີ່ພວກເຂົາຕ້ອງການ ແລະ ທັນທີທີ່ສະຖານະການເອື້ອອຳນວຍ, ພວກເຂົາຈະເຮັດສິ່ງຊົ່ວຮ້າຍ. ສະນັ້ນ, ຖ້າອຸປະນິໄສທີ່ເສື່ອມຊາມບໍ່ໄດ້ຮັບການແກ້ໄຂ, ມັນກໍມີແນວໂນ້ມຫຼາຍທີ່ສຸດທີ່ຜູ້ຄົນຈະເຮັດໃຫ້ຕົນເອງປະສົບກັບບັນຫາ, ເຊິ່ງໃນກໍລະນີນັ້ນ ພວກເຂົາຈະຕ້ອງເກັບກ່ຽວສິ່ງທີ່ພວກເຂົາໄດ້ຫວ່ານ. ບາງຄົນບໍ່ສະແຫວງຫາຄວາມຈິງ ແລະ ເຮັດພໍເປັນພິທີຢູ່ສະເໝີໃນການປະຕິບັດໜ້າທີ່ຂອງພວກເຂົາ. ພວກເຂົາບໍ່ຍອມຮັບມັນເມື່ອພວກເຂົາຖືກລິຮານ ແລະ ຖືກຈັດການ, ພວກເຂົາບໍ່ເຄີຍກັບໃຈຈັກເທື່ອ ແລະ ໃນທີ່ສຸດແລ້ວ ພວກເຂົາຈະຖືກກີດກັນເພື່ອຈຸດປະສົງຂອງການໄຕ່ຕອງ. ບາງຄົນຖືກກຳຈັດອອກຈາກຄຣິສຕະຈັກ ເພາະພວກເຂົາແຊກແຊງໃນຊີວິດໃນຄຣິສຕະຈັກຢູ່ສະເໝີ ແລະ ພວກເຂົາກາຍມາເປັນໝາກປົ່ມທີ່ເປື່ອຍເນົ່າ; ແລະ ບາງຄົນກໍຖືກຂັບໄລ່ ເພາະພວກເຂົາປະຕິບັດສິ່ງຊົ່ວຮ້າຍທຸກປະເພດ. ສະນັ້ນ, ບໍ່ວ່າພວກເຂົາຈະເປັນຄົນປະເພດໃດກໍຕາມ, ຖ້າຄົນໃດໜຶ່ງເປີດເຜີຍອຸປະນິໄສທີ່ເສື່ອມຊາມຢູ່ເລື້ອຍໆ ແລະ ບໍ່ສະແຫວງຫາຄວາມຈິງເພື່ອແກ້ໄຂສິ່ງນີ້, ພວກເຂົາກໍມີແນວໂນ້ມທີ່ຈະເຮັດສິ່ງຊົ່ວຮ້າຍ. ອຸປະນິໄສທີ່ເສື່ອມຊາມຂອງມະນຸດຊາດບໍ່ປະກອບມີຄວາມອວດດີພຽງຢ່າງດຽວ, ແຕ່ຍັງມີຄວາມຊົ່ວຮ້າຍ ແລະ ຄວາມຊົ່ວຊ້າ. ຄວາມອວດດີ ແລະ ຄວາມຊົ່ວຊ້າພຽງແຕ່ເປັນປັດໄຈທີ່ມັກພົບເຫັນ.

ສະນັ້ນບັນຫາການເປີດເຜີຍອຸປະນິໄສທີ່ຊົ່ວຊ້ານີ້ຄວນໄດ້ຮັບການແກ້ໄຂແນວໃດ? ຜູ້ຄົນຕ້ອງຮັບຮູ້ວ່າອຸປະນິໄສທີ່ເສື່ອມຊາມຂອງພວກເຂົາແມ່ນຫຍັງ. ອຸປະນິໄສຂອງບາງຄົນຊົ່ວຊ້າ, ມຸ່ງຮ້າຍ ແລະ ອວດດີເປັນຢ່າງຍິ່ງ ແລະ ພວກເຂົາໄຮ້ຢາງອາຍໂດຍສິ້ນເຊີງ. ນີ້ຄືທຳມະຊາດຂອງຄົນຊົ່ວຮ້າຍ ແລະ ຄົນເຫຼົ່ານີ້ເປັນອັນຕະລາຍທີ່ສຸດໃນບັນດາຄົນທັງປວງ. ເມື່ອຄົນແບບນັ້ນມີອຳນາດ, ມານຮ້າຍກໍມີອຳນາດ, ຊາຕານກໍມີອຳນາດ. ໃນເຮືອນຂອງພຣະເຈົ້າ, ທຸກຄົນທີ່ຊົ່ວຮ້າຍໄດ້ຖືກເປີດໂປງ ແລະ ໂຍນຖິ້ມ ຍ້ອນພວກເຂົາປະຕິບັດສິ່ງຊົ່ວຮ້າຍທຸກປະເພດ. ເມື່ອເຈົ້າພະຍາຍາມໂອ້ລົມຄວາມຈິງກັບຄົນຊົ່ວຮ້າຍ ຫຼື ລິຮານພວກເຂົາ ແລະ ຈັດການກັບພວກເຂົາ, ມີໂອກາດສູງທີ່ພວກເຂົາຈະໂຈມຕີເຈົ້າ ຫຼື ຕັດສິນເຈົ້າ ຫຼື ເຖິງກັບແກ້ແຄ້ນເຈົ້າ, ເຊິ່ງລ້ວນແລ້ວແຕ່ເປັນຜົນຕາມມາຈາກການທີ່ອຸປະນິໄສຂອງພວກເຂົາມີຄວາມມຸ່ງຮ້າຍ. ໃນຄວາມເປັນຈິງແລ້ວ, ນີ້ຄືສິ່ງທີ່ມັກເກີດຂຶ້ນຫຼາຍ. ຕົວຢ່າງ: ສາມາດມີສອງຄົນທີ່ເຂົ້າກັນໄດ້ດີຫຼາຍ, ຄົນທີ່ເກງໃຈ ແລະ ເຂົ້າໃຈກັນຫຼາຍ, ແຕ່ພວກເຂົາຈົບລົງດ້ວຍການແບ່ງແຍກກັນຍ້ອນໜຶ່ງສິ່ງທີ່ກ່ຽວຂ້ອງກັບຜົນປະໂຫຍດຂອງພວກເຂົາ ແລະ ພວກເຂົາຕັດຄວາມສຳພັນກັນ. ບາງຄົນເຖິງກັບກາຍມາເປັນສັດຕູ ແລະ ພະຍາຍາມແກ້ແຄ້ນກັນ. ພວກເຂົາທຸກຄົນຊົ່ວຊ້າຫຼາຍ. ເມື່ອເວົ້າເຖິງການທີ່ຜູ້ຄົນເຮັດໜ້າທີ່ຂອງພວກເຂົາ, ພວກເຈົ້າໄດ້ສັງເກດບໍວ່າສິ່ງທີ່ຖືກສຳແດງອອກ ແລະ ເປີດເຜີຍໃນພວກເຂົາເປັນສ່ວນໜຶ່ງຂອງອຸປະນິໄສທີ່ຊົ່ວຊ້າ? ສິ່ງເຫຼົ່ານີ້ມີຢູ່ແນ່ນອນ ແລະ ເຈົ້າຕ້ອງບໍ່ທຳລາຍພວກມັນ. ສິ່ງນີ້ຈະຊ່ວຍໃຫ້ພວກເຈົ້າແຍກແຍະ ແລະ ຮັບຮູ້ສິ່ງເຫຼົ່ານີ້. ຖ້າເຈົ້າບໍ່ຮູ້ວິທີການທຳລາຍພວກມັນ ແລະ ແຍກແຍະພວກມັນ, ພວກເຈົ້າຈະບໍ່ສາມາດແຍກແຍະຄົນຊົ່ວຮ້າຍໄດ້ຈັກເທື່ອ. ຫຼັງຈາກທີ່ຖືກນໍາພາຢ່າງຜິດໆໂດຍຜູ້ຕໍ່ຕ້ານພຣະຄຣິດ ແລະ ຕົກຢູ່ພາຍໃຕ້ການຄວບຄຸມຂອງພວກເຂົາ, ຊີວິດຂອງບາງຄົນໄດ້ຖືກທຳຮ້າຍ ແລະ ໃນຕອນນັ້ນເອງ ພວກເຂົາຈຶ່ງຮູ້ວ່າຜູ້ຕໍ່ຕ້ານພຣະຄຣິດແມ່ນຫຍັງ ແລະ ອຸປະນິໄສທີ່ຊົ່ວຊ້າແມ່ນຫຍັງ. ການເຂົ້າໃຈຄວາມຈິງຂອງພວກເຈົ້າຜິວເຜີນເກີນໄປ. ການທີ່ພວກເຈົ້າເຂົ້າໃຈຄວາມຈິງສ່ວນໃຫຍ່ຢຸດຢູ່ໃນລະດັບການເວົ້າ ຫຼື ການຂຽນເທົ່ານັ້ນ ຫຼື ເຈົ້າພຽງແຕ່ເຂົ້າໃຈຄຳເວົ້າທີ່ເປັນຫຼັກຄຳສອນ ແລະ ສິ່ງເຫຼົ່ານີ້ບໍ່ໄດ້ສອດຄ່ອງກັບຄວາມເປັນຈິງເລີຍ. ຫຼັງຈາກທີ່ໄດ້ຍິນຄຳເທດສະໜາຫຼາຍຢ່າງ, ເບິ່ງຄືວ່າມີຄວາມເຂົ້າໃຈ ແລະ ແສງສະຫວ່າງໃນຫົວໃຈຂອງເຈົ້າ; ແຕ່ເມື່ອຜະເຊີນໜ້າກັບຄວາມເປັນຈິງ, ເຈົ້າຍັງບໍ່ສາມາດແຍກແຍະສິ່ງຕ່າງໆສຳລັບສິ່ງທີ່ພວກມັນເປັນແທ້ໆ. ເມື່ອເວົ້າໃນທາງທິດສະດີ, ພວກເຈົ້າທຸກຄົນຮູ້ວ່າການສຳແດງອອກຂອງຜູ້ຕໍ່ຕ້ານພຣະຄຣິດແມ່ນຫຍັງ, ແຕ່ເມື່ອພວກເຈົ້າເບິ່ງເຫັນຜູ້ຕໍ່ຕ້ານພຣະຄຣິດຕົວຈິງ, ພວກເຈົ້າກໍບໍ່ສາມາດແຍກແຍະວ່າພວກເຂົາເປັນຜູ້ຕໍ່ຕ້ານພຣະຄຣິດ. ນີ້ເປັນເພາະເຈົ້າມີປະສົບການໜ້ອຍເກີນໄປ. ເມື່ອເຈົ້າມີປະສົບການຫຼາຍຂຶ້ນ, ເມື່ອເຈົ້າຖືກທຳຮ້າຍໂດຍຜູ້ຕໍ່ຕ້ານພຣະຄຣິດພໍສົມຄວນ, ເຈົ້າຈະສາມາດແຍກແຍະພວກເຂົາໄດ້ເປັນຢ່າງດີ ແລະ ຢ່າງແທ້ຈິງສຳລັບສິ່ງທີ່ພວກເຂົາເປັນແທ້ໆ. ມື້ນີ້, ເຖິງແມ່ນວ່າຄົນສ່ວນໃຫຍ່ຮັບຟັງຄຳເທດສະໜາຢ່າງມີສະຕິໃນລະຫວ່າງການເຕົ້າໂຮມ ແລະ ຕ້ອງການພະຍາຍາມຮັບເອົາຄວາມຈິງ, ທັນທີທີ່ພວກເຂົາໄດ້ຍິນຄຳເທດສະໜາ, ພວກເຂົາພຽງແຕ່ເຂົ້າໃຈຄວາມໝາຍຕາມຕົວອັກສອນ, ພວກເຂົາບໍ່ສາມາດໄປໄກກວ່າລະດັບທິດສະດີເລີຍ ແລະ ພວກເຂົາບໍ່ສາມາດມີປະສົບການກັບຄວາມເປັນຈິງແຫ່ງຄວາມຈິງ. ສະນັ້ນ, ທາງເຂົ້າຂອງພວກເຂົາສູ່ຄວາມເປັນຈິງແຫ່ງຄວາມຈິງຈຶ່ງຜິວເຜີນຫຼາຍ, ເຊິ່ງໝາຍຄວາມວ່າພວກເຂົາຂາດການຢັ່ງຮູ້ຄົນຊົ່ວຮ້າຍ ແລະ ຜູ້ຕໍ່ຕ້ານພຣະຄຣິດ. ຜູ້ຕໍ່ຕ້ານພຣະຄຣິດມີແກ່ນແທ້ຂອງຜູ້ເຮັດການຊົ່ວ, ແຕ່ນອກຈາກຜູ້ຕໍ່ຕ້ານພຣະຄຣິດ ແລະ ຜູ້ເຮັດການຊົ່ວ, ຄົນອື່ນບໍ່ມີອຸປະນິໄສທີ່ຊົ່ວຊ້າບໍ? ໃນຄວາມເປັນຈິງແລ້ວແມ່ນບໍ່ມີຄົນດີ. ເມື່ອບໍ່ມີຫຍັງຜິດ, ພວກເຂົາທຸກຄົນຍິ້ມ, ແຕ່ເມື່ອພວກເຂົາພົບກັບບາງສິ່ງທີ່ທຳລາຍຜົນປະໂຫຍດຂອງພວກເຂົາເອງ, ພວກເຂົາກໍສະແດງພຶດຕິກຳທີ່ບໍ່ດີ. ນີ້ຄືອຸປະນິໄສທີ່ຊົ່ວຊ້າ. ອຸປະນິໄສທີ່ຊົ່ວຊ້ານີ້ສາມາດຖືກເປີດເຜີຍໃນເວລາໃດໜຶ່ງ; ມັນບໍ່ໄດ້ເກີດຂຶ້ນໂດຍຕັ້ງໃຈ. ສະນັ້ນກຳລັງເກີດຫຍັງຂຶ້ນແທ້ໆໃນບ່ອນນີ້? ມັນເປັນເລື່ອງການຖືກສິງໂດຍວິນຍານຊົ່ວຮ້າຍບໍ? ມັນເປັນເລື່ອງການກັບມາເກີດເປັນມະນຸດຂອງມານຮ້າຍບໍ? ຖ້າມັນເປັນສິ່ງໃດສິ່ງໜຶ່ງໃນບັນດາສອງສິ່ງນັ້ນ, ແລ້ວຄົນນັ້ນກໍມີແກ່ນແທ້ຂອງຜູ້ເຮັດການຊົ່ວ ແລະ ພວກເຂົາກໍເກີນທີ່ຈະຊ່ວຍເຫຼືອໄດ້. ຖ້າແກ່ນແທ້ຂອງພວກເຂົາບໍ່ແມ່ນແກ່ນແທ້ຂອງຜູ້ເຮັດການຊົ່ວ ແລະ ພວກເຂົາພຽງແຕ່ມີອຸປະນິໄສທີ່ເສື່ອມຊາມນີ້, ແລ້ວອາການຂອງພວກເຂົາບໍ່ມີໄລຍະສຸດທ້າຍ ແລະ ຖ້າພວກເຂົາສາມາດຍອມຮັບຄວາມຈິງໄດ້, ມັນກໍຍັງມີຄວາມຫວັງທີ່ພວກເຂົາຈະຖືກຊ່ວຍໃຫ້ລອດພົ້ນ. ສະນັ້ນຈະແກ້ໄຂອຸປະນິໄສທີ່ຊົ່ວຊ້າ ແລະ ເສື່ອມຊາມໄດ້ແນວໃດ? ຢ່າງທຳອິດ, ເຈົ້າຕ້ອງອະທິຖານຢູ່ເລື້ອຍໆ ເມື່ອເຈົ້າພົບກັບເລື່ອງຕ່າງໆ ແລະ ໄຕ່ຕອງກ່ຽວກັບແຮງຈູງໃຈ ແລະ ຄວາມປາດຖະໜາທີ່ເຈົ້າມີ. ເຈົ້າຕ້ອງຍອມຮັບການພິເຄາະຂອງພຣະເຈົ້າ ແລະ ກວດສອບພຶດຕິກຳຂອງເຈົ້າຢູ່ສະໝີ. ຍິ່ງໄປກວ່ານັ້ນ, ເຈົ້າຕ້ອງບໍ່ສະແດງຄຳເວົ້າ ຫຼື ພຶດຕິກຳທີ່ຊົ່ວຮ້າຍໃດໆ. ຖ້າຄົນໆໜຶ່ງພົບວ່າຕົນເອງມີເຈດຕະນາທີ່ບໍ່ຖືກຕ້ອງ ແລະ ເຈດຕະນາຮ້າຍໃນຫົວໃຈຂອງພວກເຂົາ, ຕ້ອງການເຮັດສິ່ງທີ່ບໍ່ດີ, ພວກເຂົາຕ້ອງສະແຫວງຫາຄວາມຈິງເພື່ອແກ້ໄຂມັນ, ພວກເຂົາຕ້ອງຊອກຫາພຣະທຳທີ່ກ່ຽວຂ້ອງຂອງພຣະເຈົ້າເພື່ອເຂົ້າໃຈ ແລະ ແກ້ໄຂເລື່ອງນີ້, ພວກເຂົາຕ້ອງອະທິຖານຫາພຣະເຈົ້າ, ຂໍການປົກປ້ອງຂອງພຣະອົງ, ສາບານກັບພຣະເຈົ້າ ແລະ ພວກເຂົາຕ້ອງສາບແຊ່ງຕົນເອງ ເມື່ອພວກເຂົາບໍ່ຍອມຮັບຄວາມຈິງ ແລະ ເຮັດສິ່ງຊົ່ວຮ້າຍ. ການໂອ້ລົມກັບພຣະເຈົ້າດ້ວຍວິທີນີ້ຈະອະນຸຍາດໃຫ້ມີການປົກປ້ອງ ແລະ ປ້ອງກັນບໍ່ໃຫ້ຄົນໆໜຶ່ງເຮັດສິ່ງຊົ່ວຮ້າຍ. ຖ້າເກີດສິ່ງໃດໜຶ່ງກັບຄົນໆໜຶ່ງ ແລະ ປາກົດມີເຈດຕະນາທີ່ຊົ່ວຮ້າຍ, ແຕ່ພວກເຂົາບໍ່ເອົາໃຈໃສ່ກັບມັນ ແລະ ພຽງແຕ່ປ່ອຍໃຫ້ສິ່ງຕ່າງໆສະແດງອອກມາ ຫຼື ຖືເບົາກັບໃນເລື່ອງນີ້ໂດຍຄິດວ່ານີ້ຄືວິທີທີ່ພວກເຂົາຄວນເຮັດ, ຈາກນັ້ນພວກເຂົາກໍເປັນຄົນຊົ່ວຮ້າຍ ແລະ ພວກເຂົາບໍ່ແມ່ນຄົນທີ່ເຊື່ອໃນພຣະເຈົ້າ ແລະ ຮັກຄວາມຈິງຢ່າງແທ້ຈິງ. ຄົນແບບນັ້ນຍັງຕ້ອງການເຊື່ອໃນພຣະເຈົ້າ ແລະ ຕິດຕາມພຣະເຈົ້າ ແລະ ຮັບເອົາພອນ ແລະ ເຂົ້າສູ່ອານາຈັກສະຫວັນ, ນັ້ນຄືສິ່ງທີ່ເປັນໄປໄດ້ບໍ? ພວກເຂົາກຳລັງຝັນ. ອຸປະນິໄສປະເພດທີຫ້າຄືຄວາມຊົ່ວຊ້າ. ສິ່ງນີ້ຍັງເປັນບັນຫາທີ່ກ່ຽວຂ້ອງກັບອຸປະນິໄສທີ່ເສື່ອມຊາມ ແລະ ນັ້ນກໍພໍສໍ່ານີ້ສຳລັບຫົວຂໍ້ນີ້.

ເຈົ້າຍັງຄວນລຶ້ງເຄີຍກັບອຸປະນິໄສເສື່ອມຊາມປະເພດທີຫົກ: ຄວາມຊົ່ວຮ້າຍ. ໃຫ້ພວກເຮົາເລີ່ມຕົ້ນເມື່ອຄົນເທດສະໜາຂ່າວປະເສີດ. ບາງຄົນເປີດເຜີຍອຸປະນິໄສທີ່ຊົ່ວຮ້າຍ ເມື່ອພວກເຂົາເທດສະໜາຂ່າວປະເສີດ. ພວກເຂົາບໍ່ເທດສະໜາຕາມຫຼັກການ ຫຼື ພວກເຂົາບໍ່ຮູ້ວ່າຄົນປະເພດໃດທີ່ຮັກຄວາມຈິງ ແລະ ມີຄວາມເປັນມະນຸດ; ພວກເຂົາພຽງແຕ່ຊອກຫາສະມາຊິກຂອງເພດກົງຂ້າມທີ່ພວກເຂົາເຂົ້າກັນໄດ້ດີ, ຄົນທີ່ພວກເຂົາມັກ ແລະ ເປັນມິດນໍາໄດ້. ພວກເຂົາບໍ່ເທດສະໜາຕໍ່ຄົນທີ່ພວກເຂົາບໍ່ມັກ ຫຼື ຄົນທີ່ພວກເຂົາບໍ່ສາມາດເປັນມິດນໍາໄດ້. ມັນບໍ່ສຳຄັນວ່າຄົນໆໜຶ່ງຈະສອດຄ່ອງກັບຫຼັກການໃນການເຜີຍແຜ່ຂ່າວປະເສີດ ຫຼື ບໍ່, ຖ້າມັນເປັນຄົນທີ່ພວກເຂົາສົນໃຈ ພວກເຂົາຈະບໍ່ປະຖິ້ມພວກເຂົາ. ຄົນອື່ນອາດບອກພວກເຂົາວ່າຄົນໆນັ້ນບໍ່ເໝາະສົມກັບຫຼັກການສຳລັບການເຜີຍແຜ່ຂ່າວປະເສີດ, ແຕ່ພວກເຂົາຍັງຢືນຢັນທີ່ຈະເທດສະໜາໃຫ້ຄົນເຫຼົ່ານັ້ນ. ມີອຸປະນິໄສຢູ່ຂ້າງໃນພວກເຂົາທີ່ຄວບຄຸມການກະທຳຂອງພວກເຂົາ, ເຮັດໃຫ້ພວກເຂົາຕອບສະໜອງຄວາມປາດຖະໜາທີ່ເຕັມໄປດ້ວຍຕັນຫາຂອງພວກເຂົາ ແລະ ບັນລຸເປົ້າໝາຍຂອງພວກເຂົາເອງພາຍໃຕ້ທຸງຂອງການເຜີຍແຜ່ຂ່າວປະເສີດ. ນີ້ແມ່ນພໍໆກັບອຸປະນິໄສທີ່ຊົ່ວຮ້າຍ. ເຖິງກັບມີຄົນທີ່ຮູ້ຈັກເປັນຢ່າງດີວ່າພວກເຂົາຜິດໃນການເຮັດສິ່ງນີ້ ແລະ ການເຮັດເຊັ່ນນັ້ນຈະເຮັດຜິດໃຈພຣະເຈົ້າ ແລະ ລະເມີດບົດບັນຍັດບໍລິຫານຂອງພຣະອົງ, ແຕ່ພວກເຂົາບໍ່ໄດ້ຢຸດ. ນີ້ແມ່ນອຸປະນິໄສປະເພດໜຶ່ງ, ບໍ່ແມ່ນບໍ? (ແມ່ນແລ້ວ.) ນີ້ແມ່ນໜຶ່ງໃນການສຳແດງອອກເຖິງອຸປະນິໄສທີ່ຊົ່ວຮ້າຍ, ແຕ່ບໍ່ພຽງແຕ່ຄວນການສະແດງອອກເຖິງຄວາມປາດຖະໜາທີ່ເຕັມໄປດ້ວຍຕັນຫາເປັນຄວາມຊົ່ວຮ້າຍ; ຂອບເຂດຄວາມຊົ່ວຮ້າຍແມ່ນກວ້າງກວ່າຕັນຫາທາງເນື້ອໜັງເທົ່ານັ້ນ. ໃຫ້ຄິດແບບນີ້: ແມ່ນຫຍັງຄືການສຳແດງອອກອື່ນໆເຖິງອຸປະນິໄສທີ່ຊົ່ວຮ້າຍ? ຍ້ອນມັນເປັນອຸປະນິໄສ, ມັນຈຶ່ງເປັນຫຼາຍກວ່າວິທີການກະທຳ, ມັນກ່ຽວຂ້ອງກັບຫຼາຍສະພາວະ, ການສຳແດງອອກ ແລະ ການສະແດງອອກທີ່ແຕກຕ່າງກັນ, ນັ້ນຄືນິຍາມຂອງອຸປະນິໄສ. (ການຕິດຕາມກະແສທາງໂລກ, ການບໍ່ປ່ອຍສິ່ງຕ່າງໆທີ່ກ່ຽວຂ້ອງກັບກະແສທາງໂລກໄປ.) ການບໍ່ປະຖິ້ມກະແສທີ່ຊົ່ວຮ້າຍເປັນປະເພດໜຶ່ງ. ການຜູກພັນກັບກະແສທີ່ຊົ່ວຮ້າຍຂອງໂລກ, ການໄລ່ຕາມຫາພວກມັນ, ການຖືກພວກເຂົາຄອບງໍາ, ການສະແຫວງຫາພວກເຂົາດ້ວຍຄວາມຫຼົງໄຫຼທີ່ຫຼວງຫຼາຍ. ມີບາງຄົນທີ່ບໍ່ເຄີຍປ່ອຍສິ່ງເຫຼົ່ານີ້ໄປ ບໍ່ວ່າຈະໂອ້ລົມກ່ຽວກັບຄວາມຈິງແນວໃດກໍຕາມ, ບໍ່ວ່າພວກເຂົາຈະຖືກລິຮານ ແລະ ຖືກຈັດການແນວໃດກໍຕາມ; ມັນເຖິງກັບໄປຮອດຈຸດທີ່ມົວເມົາ. ນີ້ຄືຄວາມຊົ່ວຮ້າຍ. ສະນັ້ນເມື່ອຄົນຕິດຕາມກະແສທີ່ຊົ່ວຮ້າຍ, ການສຳແດງອອກຫຍັງບົ່ງບອກວ່າພວກເຂົາມີອຸປະນິໄສທີ່ຊົ່ວຮ້າຍ? ເປັນຫຍັງພວກເຂົາຈຶ່ງຮັກສິ່ງເຫຼົ່ານີ້? ແມ່ນຫຍັງກ່ຽວກັບໃນກະແສທາງໂລກທີ່ຊົ່ວຮ້າຍເຫຼົ່ານີ້ເຊິ່ງນໍາຄວາມພໍໃຈທາງຈິດຕະສາດມາເຖິງພວກເຂົາ, ເຊິ່ງຕອບສະໜອງຄວາມຕ້ອງການຂອງພວກເຂົາ ແລະ ຕອບສະໜອງຄວາມລຳອຽງ ແລະ ຄວາມປາດຖະໜາຂອງພວກເຂົາ? ຍົກຕົວຢ່າງ: ພວກເຂົາມັກດາລາຮູບເງົາ: ແມ່ນຫຍັງກ່ຽວກັບດາລາຮູບເງົາເຫຼົ່ານີ້ທີ່ຂັບເຄື່ອນຄວາມຫຼົງໄຫຼນີ້ ແລະ ເຮັດໃຫ້ພວກເຂົາຕິດຕາມຄົນເຫຼົ່ານັ້ນ? ມັນເປັນການໂອ້ອວດ, ລົດນິຍົມ, ລັກສະນະທ່າທາງ ແລະ ຄວາມມີຊື່ສຽງຂອງຄົນເຫຼົ່ານີ້, ພ້ອມທັງຊີວິດປະເພດຟູມເຟືອຍທີ່ພວກເຂົາປາດຖະໜາຫາ. ທຸກສິ່ງເຫຼົ່ານີ້ທີ່ພວກເຂົາຕິດຕາມ, ພວກມັນເປັນສິ່ງທີ່ຊົ່ວຮ້າຍທັງສິ້ນບໍ? (ແມ່ນແລ້ວ.) ເປັນຫຍັງຈຶ່ງເວົ້າວ່າພວກມັນຊົ່ວຮ້າຍ? (ເພາະພວກເຂົາຂັດກັບຄວາມຈິງ ແລະ ສິ່ງດີໆ ແລະ ພວກມັນບໍ່ສອດຄ່ອງກັບສິ່ງທີ່ພຣະເຈົ້າຮ້ອງຂໍ.) ນີ້ຄືຫຼັກຄຳສອນ. ມາວິເຄາະເບິ່ງຄົນມີຊື່ສຽງ ແລະ ດາລາຮູບເງົາເຫຼົ່ານີ້: ຊົງຜົມຂອງພວກເຂົາ, ພຶດຕິກຳຂອງພວກເຂົາ, ແມ່ນແຕ່ຊີວິດສ່ວນຕົວ ແລະ ເຄື່ອງນຸ່ງຫົ່ມໃນສາທາລະນະທີ່ທຸກຄົນນະມັດສະການຫຼາຍ. ເປັນຫຍັງພວກເຂົາຈຶ່ງມີຊີວິດແບບນັ້ນ? ແລ້ວເປັນຫຍັງພວກເຂົາຈຶ່ງກະຕຸ້ນໃຫ້ຄົນອື່ນຕິດຕາມພວກເຂົາ? ພວກເຂົາໃຊ້ຄວາມພະຍາຍາມຫຼາຍໃນເລື່ອງທັງໝົດນີ້. ພວກເຂົາມີຊ່າງແຕ່ງໜ້າ ແລະ ຊ່າງແຕ່ງຊົງສ່ວນບຸກຄົນເພື່ອສ້າງພາບລັກນີ້ຂອງພວກເຂົາ. ສະນັ້ນແມ່ນຫຍັງຄືເປົ້າໝາຍຂອງພວກເຂົາໃນການສ້າງພາບລັກນີ້ຂອງພວກເຂົາເອງ? ເພື່ອດຶງດູດຜູ້ຄົນ, ເພື່ອນໍາພາຜູ້ຄົນຢ່າງຜິດໆ, ເພື່ອເຮັດໃຫ້ຜູ້ຄົນຕິດຕາມພວກເຂົາ ແລະ ເພື່ອໄດ້ປະໂຫຍດຈາກສິ່ງນີ້. ແລ້ວດ້ວຍເຫດນັ້ນ, ບໍ່ວ່າຄົນຈະນະມັດສະການຊື່ສຽງຂອງດາລາຮູບເງົາເຫຼົ່ານີ້ ຫຼື ລັກສະນະທ່າທາງຂອງພວກເຂົາ ຫຼື ຊີວິດຂອງພວກເຂົາ, ສິ່ງເຫຼົ່ານີ້ເປັນການກະທຳທີ່ໂງ່ຈ້າ ແລະ ແປກປະຫຼາດຢ່າງແທ້ຈິງ. ຖ້າຄົນໆໜຶ່ງຕ້ອງມີຄວາມເປັນເຫດເປັນຜົນ, ພວກເຂົາຈະນະມັດສະການມານຮ້າຍແນວໃດ? ມານຮ້າຍເປັນສິ່ງທີ່ນໍາພາຢ່າງຜິດໆ, ຫຼອກລວງ ແລະ ທຳຮ້າຍຜູ້ຄົນ. ມານຮ້າຍບໍ່ເຊື່ອໃນພຣະເຈົ້າ ແລະ ພວກເຂົາບໍ່ມີການຍອມຮັບຄວາມຈິງບໍ່ວ່າຫຍັງກໍຕາມ. ມານຮ້າຍລ້ວນແລ້ວແຕ່ຕິດຕາມຊາຕານ. ແມ່ນຫຍັງຄືເປົ້າໝາຍຂອງຄົນທີ່ຕິດຕາມ ແລະ ນະມັດສະການມານຮ້າຍ ແລະ ຊາຕານ? ພວກເຂົາຕ້ອງການຮຽນແບບມານຮ້າຍເຫຼົ່ານີ້, ຈຳລອງແບບພວກເຂົາເອງຕາມມານຮ້າຍເຫຼົ່ານັ້ນ, ໂດຍຫວັງວ່າມື້ໜຶ່ງພວກເຂົາຈະກາຍມາເປັນມານຮ້າຍທີ່ສວຍງາມ ແລະ ດຶງດູດທາງເພດຄືກັບມານຮ້າຍ ແລະ ຄົນມີຊື່ສຽງເຫຼົ່ານີ້. ພວກເຂົາມັກທີ່ມີຄວາມສຸກກັບຄວາມຮູ້ສຶກນີ້. ບໍ່ວ່າຄົນໆໜຶ່ງຈະນະມັດສະການຄົນມີຊື່ສຽງ ຫຼື ຄົນໂດດເດັ່ນຄົນໃດກໍຕາມ, ເປົ້າໝາຍທີ່ສຸດຂອງດາລາເຫຼົ່ານີ້ກໍຄືກັນ ນັ້ນກໍຄື ເພື່ອນໍາພາຜູ້ຄົນຢ່າງຜິດໆ, ເພື່ອດຶງດູດຜູ້ຄົນ ແລະ ເພື່ອເຮັດໃຫ້ຜູ້ຄົນນະມັດສະການ ແລະ ຕິດຕາມພວກເຂົາ. ນີ້ບໍ່ແມ່ນອຸປະນິໄສທີ່ຊົ່ວຮ້າຍບໍ? ນີ້ຄືອຸປະນິໄສທີ່ຊົ່ວຮ້າຍ ແລະ ມັນບໍ່ສາມາດຊັດເຈນກວ່ານີ້ແລ້ວ.

ອຸປະນິໄສທີ່ຊົ່ວຮ້າຍແມ່ນຍັງສຳແດງອອກດ້ວຍອີກໜຶ່ງວິທີ. ບາງຄົນເຫັນວ່າການເຕົ້າໂຮມໃນເຮືອນຂອງພຣະເຈົ້າກ່ຽວພັນກັບການອ່ານພຣະທຳຂອງພຣະເຈົ້າຢູ່ສະເໝີ, ການໂອ້ລົມຄວາມຈິງ ແລະ ການສົນທະນາເຖິງຄວາມຮູ້ກ່ຽວກັບຕົນເອງ, ການປະຕິບັດໜ້າທີ່ຢ່າງເໝາະສົມ, ວິທີການປະຕິບັດຕາມຫຼັກການ, ວິທີການຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ, ວິທີການເຂົ້າໃຈ ແລະ ປະຕິບັດຄວາມຈິງ ແລະ ອີກຫຼາກຫຼາຍແງ່ມຸມຂອງວຄາມຈິງ. ເມື່ອໄດ້ຮັບຟັງຕະຫຼອດປີເຫຼົ່ານີ້, ພວກເຂົາກໍເລີ່ມເບື່ອໜ່າຍສິ່ງທີ່ພວກເຂົາຮັບຟັງຫຼາຍຂຶ້ນ ແລະ ພວກເຂົາເລີ່ມຈົ່ມຕໍ່ວ່າໂດຍເວົ້າວ່າ “ເປົ້າໝາຍຂອງຄວາມເຊື່ອໃນພຣະເຈົ້າບໍ່ແມ່ນເພື່ອຮັບເອົາພອນບໍ? ເປັນຫຍັງພວກເຮົາຈຶ່ງເວົ້າກ່ຽວກັບຄວາມຈິງ ແລະ ໂອ້ລົມກ່ຽວກັບພຣະທຳຂອງພຣະເຈົ້າຢູ່ສະເໝີ? ມັນມີບ່ອນຈົບບໍ? ຂ້ານ້ອຍເບື່ອໜ່າຍມັນແລ້ວ!” ແຕ່ພວກເຂົາບໍ່ຕ້ອງການກັບຄືນໄປຫາໂລກທີ່ບໍ່ແມ່ນສາດສະໜາ. ພວກເຂົາຄິດກັບຕົນເອງວ່າ “ຄວາມເຊື່ອໃນພຣະເຈົ້າແມ່ນບໍ່ມີຊີວິດຊີວາ, ມັນໜ້າເບື່ອ, ຂ້ານ້ອຍຈະສາມາດເຮັດໃຫ້ມັນໜ້າສົນໃຈຂຶ້ນໜ້ອຍໜຶ່ງໄດ້ແນວໃດ? ຂ້ານ້ອຍຕ້ອງຊອກຫາບາງສິ່ງທີ່ໜ້າສົນໃຈ”, ສະນັ້ນພວກເຂົາຈຶ່ງໄປໆມາໆແລ້ວຖາມວ່າ “ມີຜູ້ເຊື່ອໃນພຣະເຈົ້າເທົ່າໃດຄົນໃນຄຣິສຕະຈັກ? ມີຜູ້ນໍາ ແລະ ຜູ້ເຮັດວຽກເທົ່າໃດຄົນ? ມີເທົ່າໃດຄົນທີ່ຈະຖືກປ່ຽນແທນ? ມີເທົ່າໃດຄົນທີ່ເປັນນັກສຶກສາໜຸ່ມໃນມະຫາວິທະຍາໄລ ແລະ ນັກສຶກສາບັນດິດ? ມີຄົນໃດຮູ້ຈັກຕົວເລກແນ່?” ພວກເຂົາປະຕິບັດຕໍ່ສິ່ງເຫຼົ່ານີ້ ແລະ ຂໍ້ມູນນີ້ວ່າເປັນຄວາມຈິງ. ນີ້ແມ່ອຸປະນິໄສຫຍັງ? ນີ້ຄືຄວາມຊົ່ວຮ້າຍ, ເຊິ່ງກ່າວເຖິງໂດຍທົ່ວໄປຄື “ຄວາມຕໍ່າຊ້າ”. ພວກເຂົາໄດ້ຍິນຄວາມຈິງຫຼາຍຢ່າງ, ແຕ່ບໍ່ມີຜູ້ໃດໃນບັນດາພວກເຂົາທີ່ກະຕຸ້ນໃຫ້ມີຄວາມເອົາໃຈໃສ່ ຫຼື ການໃຫ້ຄວາມສຳຄັນຢ່າງພຽງພໍໃນພວກເຂົາ. ທັນທີທີ່ຄົນໃດໜຶ່ງມີເລື່ອງນິນທາ ຫຼື ຂ່າວພາຍໃນບາງຢ່າງ, ຫູຂອງພວກເຂົາກໍຈັບໄດ້ໃນທັນທີ, ພວກເຂົາຢ້ານທີ່ຈະພາດມັນ. ນີ້ຄືຄວາມຕໍ່າຊ້າ, ບໍ່ແມ່ນບໍ? (ແມ່ນແລ້ວ.) ແມ່ນຫຍັງຄືລັກສະນະຂອງຄົນຕໍ່າຊ້າ? ພວກເຂົາບໍ່ມີຄວາມສົນໃຈໃນຄວາມຈິງແມ່ນແຕ່ໜ້ອຍດຽວ. ພວກເຂົາພຽງແຕ່ສົນໃຈເລື່ອງພາຍນອກ ແລະ ຊອກຫາເລື່ອງນິນທາ ແລະ ສິ່ງທີ່ບໍ່ກ່ຽວຂ້ອງກັບການເຂົ້າສູ່ຊີວິດຂອງພວກເຂົາ ຫຼື ກ່ຽວຂ້ອງກັບຄວາມຈິງຢ່າງບໍ່ອິດເມື່ອຍ ແລະ ຢ່າງໂລບມາກ. ພວກເຂົາຄິດວ່າການຄິດເລື່ອງນີ້, ຂໍ້ມູນທັງໝົດນີ້ອອກ ແລະ ການຮັບມັນທັງໝົດຢູ່ໃນຫົວຂອງພວກເຂົາໝາຍຄວາມວ່າພວກເຂົາມີຄວາມເປັນຈິງແຫ່ງຄວາມຈິງ, ພວກເຂົາສະບາຍດີ ແລະ ເປັນສະມາຊິກໃນເຮືອນຂອງພຣະເຈົ້າຢ່າງແທ້ຈິງ, ພວກເຂົາຈະຖືກຍົກຍ້ອງໂດຍພຣະເຈົ້າຢ່າງແນ່ນອນ ແລະ ສາມາດເຂົ້າສູ່ອານາຈັກຂອງພຣະເຈົ້າ. ພວກເຈົ້າຄິດວ່ານັ້ນຄືຄວາມຈິງແທ້ໆບໍ? (ບໍ່ແມ່ນ.) ພວກເຈົ້າສາມາດເບິ່ງສິ່ງນີ້ອອກ, ແຕ່ຜູ້ເຊື່ອໃໝ່ຫຼາຍຄົນໃນພຣະເຈົ້າບໍ່ສາມາດເຮັດໄດ້. ພວກເຂົາຈົດຈໍ່ກັບຂໍ້ມູນນີ້, ພວກເຂົາຄິດວ່າການຮູ້ສິ່ງເຫຼົ່ານີ້ເຮັດໃຫ້ພວກເຂົາເປັນສະມາຊິກໃນເຮືອນຂອງພຣະເຈົ້າ, ແຕ່ໃນຄວາມເປັນຈິງແລ້ວ ພຣະເຈົ້າດູຖູກຄົນແບບນັ້ນຫຼາຍທີ່ສຸດ, ພວກເຂົາເປັນຄົນທີ່ໄຮ້ປະໂຫຍດ, ຜິວເຜີນ ແລະ ບໍ່ສົນໃຈຫຼາຍທີ່ສຸດໃນບັນຫາຄົນທັງປວງ. ພຣະເຈົ້າປາກົດໃນເນື້ອໜັງໃນຍຸກສຸດທ້າຍເພື່ອເຮັດພາລະກິດໃນການພິພາກສາ ແລະ ການຊໍາລະລ້າງຜູ້ຄົນ, ເຊິ່ງມີຜົນທີ່ຈະໃຫ້ຄວາມຈິງເປັນຊີວິດແກ່ຜູ້ຄົນ. ແຕ່ຖ້າເຈົ້າບໍ່ໃຫ້ຄວາມສຳຄັນກັບການກິນ ແລະ ການດື່ມພຣະທຳຂອງພຣະເຈົ້າ ແລະ ພະຍາຍາມຄົ້ນຫາເລື່ອງນິນທາຢູ່ສະເໝີ ແລະ ພະຍາຍາມຊອກຫາຫຼາຍຂຶ້ນກ່ຽວກັບເລື່ອງພາຍໃນຂອງຄຣິສຕະຈັກ, ພວກເຂົາສະແຫວງຫາຄວາມຈິງບໍ? ພວກເຂົາເປັນຄົນທີ່ເຮັດວຽກງານຢ່າງເໝາະສົມບໍ? ສຳລັບເຮົາແລ້ວ, ຄົນເຫຼົ່ານີ້ເປັນຄົນທີ່ຊົ່ວຮ້າຍ. ພວກເຂົາບໍ່ແມ່ນຜູ້ເຊື່ອ. ຄົນແບບນີ້ຍັງສາມາດເອີ້ນວ່າຕໍ່າຊ້າ. ພວກເຂົາພຽງແຕ່ໃຫ້ຄວາມສຳຄັນກັບຄຳບອກເລົ່າ. ສິ່ງນີ້ຕອບສະໜອງຄວາມຢາກຮູ້ຢາກເຫັນຂອງພວກເຂົາ, ແຕ່ພວກເຂົາຖືກພຣະເຈົ້າດູຖູກ. ຄົນເຫຼົ່ານີ້ບໍ່ແມ່ນຄົນທີ່ເຊື່ອໃນພຣະເຈົ້າຢ່າງແທ້ຈິງ, ແຮງແລ້ວທີ່ຈະເປັນຄົນທີ່ສະແຫວງຫາຄວາມຈິງ. ເວົ້າງ່າຍໆພວກເຂົາເປັນຜູ້ຮັບໃຊ້ຂອງຊາຕານທີ່ມາເພື່ອລົບກວນວຽກງານຂອງຄຣິສຕະຈັກ. ຍິ່ງໄປກວ່ານັ້ນ, ຄົນທີ່ກວດສອບ ແລະ ສືບສວນພຣະເຈົ້າຢູ່ສະເໝີກໍເປັນຜູ້ຮັບໃຊ້ ແລະ ລູກນ້ອງຂອງມັງກອນແດງໃຫຍ່. ພຣະເຈົ້າກຽດຊັງ ແລະ ເປັນທີ່ລັງກຽດໂດຍຄົນເຫຼົ່ານີ້ເປັນສ່ວນໃຫຍ່. ຖ້າເຈົ້າເຊື່ອໃນພຣະເຈົ້າ, ເປັນຫຍັງເຈົ້າຈຶ່ງບໍ່ໄວ້ໃຈພຣະເຈົ້າ? ເມື່ອເຈົ້າກວດສອບ ແລະ ສືບສວນພຣະເຈົ້າ, ເຈົ້າກຳລັງຊອກຫາຄວາມຈິງບໍ? ການຊອກຫາຄວາມຈິງມີຄວາມກ່ຽວຂ້ອງຫຍັງກັບຄອບຄົວທີ່ພຣະຄຣິດເກີດ ຫຼື ສະພາບແວດລ້ອມທີ່ພຣະອົງເຕີບໃຫຍ່ບໍ? ຄົນທີ່ເອົາພຣະເຈົ້າມາຢູ່ພາຍໃຕ້ກ້ອງຈຸລະທັດຢູ່ສະເໝີ, ພວກເຂົາບໍ່ເປັນຕາຂີ້ດຽດບໍ? ຖ້າເຈົ້າມີແນວຄິດກ່ຽວກັບສິ່ງຕ່າງໆທີ່ກ່ຽວຂ້ອງກັບຄວາມເປັນມະນຸດຂອງພຣະຄຣິດຢູ່ສະເໝີ, ເຈົ້າຄວນໃຊ້ເວລາຫຼາຍຂຶ້ນໃນການສະແຫວງຫາຄວາມຮູ້ກ່ຽວກັບພຣະທຳຂອງພຣະເຈົ້າ; ເມື່ອເຈົ້າເຂົ້າໃຈຄວາມຈິງເທົ່ານັ້ນເອງ ເຈົ້າຈະຈຶ່ງສາມາດແກ້ໄຂບັນຫາໃນແນວຄິດຂອງເຈົ້າ. ການກວດສອບເບື້ອງຫຼັງຄອບຄົວຂອງພຣະຄຣິດ ຫຼື ສະຖານະການການເກີດຂອງພຣະອົງຈະເຮັດໃຫ້ເຈົ້າຮູ້ຈັກພຣະເຈົ້າບໍ? ສິ່ງນີ້ຈະເຮັດໃຫ້ເຈົ້າຄົ້ນພົບແກ່ນແທ້ທີ່ສັກສິດຂອງພຣະເຈົ້າບໍ? ບໍ່ແມ່ນຢ່າງແນ່ນອນ. ຄົນທີ່ເຊື່ອໃນພຣະເຈົ້າຢ່າງແທ້ຈິງກໍອຸທິດຕົນເອງຕໍ່ພຣະທຳຂອງພຣະເຈົ້າ ແລະ ຄວາມຈິງ, ມີພຽງແຕ່ສິ່ງນີ້ຈຶ່ງນໍາໄປສູ່ການຮູ້ຈັກແກ່ນແທ້ທີ່ສັກສິດຂອງພຣະຄຣິດ. ແຕ່ເປັນຫຍັງຄົນທີ່ພິຈາລະນາກວດສອບພຣະເຈົ້າຢູ່ສະເໝີຈຶ່ງມີສ່ວນຮ່ວມໃນຄວາມຕໍ່າຊ້າຢູ່ສະເໝີ? ຄົນໄຮ້ຄ່າເຫຼົ່ານີ້ທີ່ບໍ່ເຂົ້າໃຈເລື່ອງຝ່າຍວິນຍານຄວນຟ້າວ ແລະ ອອກຈາກເຮືອນຂອງພຣະເຈົ້າ! ມີການກ່າວຄວາມຈິງຫຼາຍຢ່າງ, ມີການໂອ້ລົມຫຼາຍຢ່າງໃນລະຫວ່າງການເຕົ້າໂຮມ ແລະ ການເທດສະໜາ; ເປັນຫຍັງເຈົ້າຈຶ່ງຍັງພິຈາລະນາກວດສອບພຣະເຈົ້າ? ມັນໝາຍຄວາມວ່າແນວໃດທີ່ເຈົ້າພິຈາລະນາກວດສອບພຣະເຈົ້າຢູ່ສະເໝີ? ເຈົ້າຊົ່ວຮ້າຍທີ່ສຸດ! ຍິ່ງໄປກວ່ານັ້ນ, ເຖິງກັບມີຄົນທີ່ຄິດວ່າການຮຽນຮູ້ຂໍ້ມູນທີ່ບໍ່ສຳຄັນທັງໝົດນີ້ຈະເຮັດໃຫ້ພວກເຂົາມີທຶນ ແລະ ພວກເຂົາໄປໆມາໆເພື່ອໂອ້ອວດມັນໃຫ້ຜູ້ຄົນ. ແລ້ວເກີດຫຍັງຂຶ້ນໃນທີ່ສຸດ? ພວກເຂົາເປັນຕາລັງກຽດ ແລະ ເປັນຕາຂີ້ດຽດສຳລັບພຣະເຈົ້າ. ພວກເຂົາເຖິງກັບເປັນມະນຸດບໍ? ພວກເຂົາບໍ່ແມ່ນມານຮ້າຍທີ່ມີຊີວິດບໍ? ພວກເຂົາເປັນຄົນທີ່ເຊື່ອໃນພຣະເຈົ້າໄດ້ແນວໃດ? ພວກເຂົາອຸທິດຄວາມຄິດທັງໝົດຂອງພວກເຂົາໃຫ້ສິ່ງຊົ່ວຮ້າຍ ແລະ ຄົດໂກງ. ມັນເປັນຄືກັບພວກເຂົາຄິດວ່າຍິ່ງພວກເຂົາຮູ້ຈັກຄຳບອກເລົ່າຫຼາຍສໍ່າໃດ, ພວກເຂົາກໍເປັນສະມາຊິກໃນເຮືອນຂອງພຣະເຈົ້າສໍ່ານັ້ນ ແລະ ພວກເຂົາເຂົ້າໃຈຄວາມຈິງຫຼາຍສໍ່ານັ້ນ. ຄົນແບບນີ້ແມ່ນແປກປະຫຼາດຢ່າງສິ້ນເຊີງ. ໃນເຮືອນຂອງພຣະເຈົ້າ, ບໍ່ມີຜູ້ໃດທີ່ເປັນຕາລັງກຽດໄປຫຼາຍກວ່າພວກເຂົາ.

ບາງຄົນໃຫ້ຄວາມສຳຄັນກັບສິ່ງທີ່ບໍ່ເປັນຈິງໃນຄວາມເຊື່ອຂອງພວກເຂົາຢູ່ສະເໝີ. ຕົວຢ່າງ: ບາງຄົນກວດສອບຢູ່ສະເໝີວ່າອານາຈັກເປັນແນວໃດ, ສະຫວັນຊັ້ນສາມຢູ່ໃສ, ຍົມມະໂລກເປັນແນວໃດ ແລະ ນະຮົກຢູ່ໃສ. ພວກເຂົາກວດສອບຄວາມເລິກລັບຢູ່ສະເໝີ ແທນທີ່ຈະໃຫ້ຄວາມສຳຄັນກັບການເຂົ້າສູ່ຊີວິດ. ນີ້ຄືຄວາມຕໍ່າຊ້າ, ມັນເປັນສິ່ງຊົ່ວຮ້າຍ. ບໍ່ວ່າພວກເຂົາຈະໄດ້ຍິນຄຳເທດສະໜາ ແລະ ການໂອ້ລົມຫຼາຍສໍ່າໃດ, ມີຄົນທີ່ຍັງບໍ່ເຂົ້າໃຈວ່າຄວາມຈິງແມ່ນຫຍັງແທ້ໆ ຫຼື ພວກເຂົາບໍ່ຮູ້ວ່າພວກເຂົາຄວນນໍາມັນໄປປະຕິບັດແນວໃດ. ເມື່ອໃດກໍຕາມທີ່ພວກເຂົາມີເວລາ, ພວກເຂົາກໍຄົ້ນຫາພຣະທຳຂອງພຣະເຈົ້າ, ເອົາໃຈໃສ່ກັບການຈັດຮຽງຄຳເວົ້າ, ຊອກຫາຄວາມຮູ້ສຶກຕື່ນເຕັ້ນປະເພດໃດໜຶ່ງ ແລະ ພວກເຂົາຍັງພິຈາລະນາກວດສອບຢູ່ສະເໝີວ່າພຣະທຳຂອງພຣະເຈົ້າໄດ້ສຳເລັດແລ້ວ ຫຼື ບໍ່. ຖ້າພວກມັນສຳເລັດ, ພວກເຂົາກໍເຊື່ອວ່ານີ້ຄືພາລະກິດຂອງພຣະເຈົ້າ ແລະ ຖ້າພວກມັນບໍ່ສຳເລັດ, ພວກເຂົາກໍປະຕິເສດວ່ານີ້ຄືພາລະກິດຂອງພຣະເຈົ້າ. ພວກເຂົາບໍ່ໄດ້ແປກປະຫຼາດບໍ? ນີ້ບໍ່ແມ່ນຄວາມຕໍ່າຊ້າບໍ? ຄົນສາມາດເຫັນໄດ້ຢູ່ສະເໝີບໍໃນເວລາທີ່ພຣະທຳຂອງພຣະເຈົ້າສຳເລັດແລ້ວ? ຄົນບໍ່ສາມາດເຫັນໄດ້ເມື່ອພຣະທຳບາງຂໍ້ຂອງພຣະເຈົ້າສຳເລັດ. ສຳລັບຜູ້ຄົນແລ້ວ, ພຣະທຳບາງຂໍ້ຂອງພຣະອົງບໍ່ໄດ້ເບິ່ງຄືສຳເລັດ ແຕ່ສຳລັບພຣະເຈົ້ານັ້ນ ພວກມັນໄດ້ສຳເລັດແລ້ວ. ຄົນບໍ່ມີທາງເຫັນສິ່ງເຫຼົ່ານີ້ໄດ້ຢ່າງຊັດເຈນ; ພວກເຂົາມີສິດທິພິເສດ ຖ້າພວກເຂົາສາມາດເຂົ້າໃຈໄດ້ແມ່ນແຕ່ 20%. ບາງຄົນໃຊ້ຕະຫຼອດເວລາຂອງພວກເຂົາໃນການສຶກສາພຣະທຳຂອງພຣະເຈົ້າ ແຕ່ບໍ່ໄດ້ເອົາໃຈໃສ່ກັບການປະຕິບັດຄວາມຈິງ ຫຼື ການເຂົ້າສູ່ຄວາມເປັນຈິງແຫ່ງຄວາມຈິງ. ນີ້ບໍ່ແມ່ນການປະລະໜ້າທີ່ທີ່ເໝາະສົມຂອງຄົນໆໜຶ່ງບໍ? ພວກເຂົາໄດ້ຍິນຄວາມຈິງຫຼາຍຢ່າງ ແຕ່ຍັງບໍ່ເຂົ້າໃຈພວກມັນ ແລະ ພວກເຂົາຊອກຫາສິ່ງພິສູດວ່າຄຳທຳນາຍສຳເລັດແລ້ວ, ປະຕິບັດຕໍ່ພວກມັນຄືກັບເປັນຊີວິດ ແລະ ແຮງຜັກດັນຂອງພວກເຂົາ. ຕົວຢ່າງ: ເມື່ອບາງຄົນອະທິຖານ, ພວກເຂົາກໍເວົ້າສິ່ງຕ່າງໆປະມານວ່າ “ພຣະເຈົ້າ, ຖ້າພຣະອົງປາດຖະໜາທີ່ຈະໃຫ້ຂ້ານ້ອຍເຮັດສິ່ງນີ້, ເຮັດໃຫ້ຂ້ານ້ອຍຕື່ນນອນຫົກໂມງເຊົ້າຂອງມື້ຖັດໄປ; ຖ້າພຣະອົງບໍ່ຕ້ອງການ, ປ່ອຍໃຫ້ຂ້ານ້ອຍນອນຫຼັບຈົນຮອດເຈັດໂມງ”. ນີ້ມັກເປັນວິທີການທີ່ພວກເຂົາເຮັດ, ພວກເຂົາໃຊ້ສິ່ງນີ້ເປັນຫຼັກການຂອງພວກເຂົາ, ປະຕິບັດມັນຄືກັບວ່າມັນເປັນຄວາມຈິງ. ສິ່ງນີ້ແມ່ນເອີ້ນວ່າຄວາມຕໍ່າຊ້າ. ໃນການກະທຳຂອງພວກເຂົາ, ພວກເຂົາເພິ່ງພາຄວາມຮູ້ສຶກຢູ່ສະເໝີ, ໃຫ້ຄວາມສຳຄັນກັບສິ່ງທີ່ເໜືອທຳມະຊາດ, ເພິ່ງພາຄຳບອກເລົ່າ ແລະ ສິ່ງອື່ນໆທີ່ບໍ່ເປັນຈິງ; ພວກເຂົາເອົາສຸ່ມກຳລັງຂອງພວກເຂົາໃສ່ສິ່ງທີ່ຕໍ່າຊ້າຢູ່ສະເໝີ. ນີ້ຄືຄວາມຊົ່ວຮ້າຍ. ບໍ່ວ່າເຈົ້າຈະໂອ້ລົມຄວາມຈິງກັບພວກເຂົາແນວໃດກໍຕາມ, ພວກເຂົາຄິດວ່າຄວາມຈິງບໍ່ເປັນປະໂຫຍດ ແລະ ບໍ່ຖືກຕ້ອງສໍ່າການເພິ່ງພາຄວາມຮູ້ສຶກ ຫຼື ການໃຫ້ເຫດຜົນຜ່ານການປຽບທຽບ. ນີ້ຄືຄວາມຕໍ່າຊ້າ. ພວກເຂົາບໍ່ເຊື່ອວ່າພຣະເຈົ້າປົກຄອງ ແລະ ຈັດແຈງໂຊກຊະຕາຂອງຜູ້ຄົນ ແລະ ເຖິງແມ່ນພວກເຂົາເວົ້າວ່າພວກເຂົາຮັບຮູ້ວ່າພຣະທຳຂອງພຣະເຈົ້າເປັນຄວາມຈິງ, ໃນຫົວໃຈຂອງພວກເຂົານັ້ນ ພວກເຂົາຍັງບໍ່ຍອມຮັບຄວາມຈິງ, ພວກເຂົາບໍ່ເຄີຍເຫັນສິ່ງຕ່າງໆຜ່ານພຣະທຳຂອງພຣະເຈົ້າຈັກເທື່ອ. ຖ້າຄົນໃດໜຶ່ງທີ່ເປັນທີ່ຮູ້ຈັກດີເວົ້າບາງສິ່ງ, ພວກເຂົາກໍເຊື່ອວ່າມັນເປັນຄວາມຈິງ ແລະ ເຫັນດີເຫັນພ້ອມກັບມັນ. ຖ້າໝໍດູ ຫຼື ຄົນອ່ານໂງເຮັ້ງບອກພວກເຂົາວ່າພວກເຂົາຈະຖືກເລື່ອນຕຳແໜ່ງໄປຜູ້ຈັດການໃນປີຖັດໄປ, ພວກເຂົາກໍເຊື່ອຄົນເຫຼົ່ານັ້ນ. ນີ້ບໍ່ແມ່ນຄວາມຕໍ່າຊ້າບໍ? ພວກເຂົາເຊື່ອໃນການທຳນາຍດວງ, ການທຳນາຍໂຊກຊະຕາ ແລະ ສິ່ງທີ່ເໜືອທຳມະຊາດ ແລະ ສິ່ງຕໍ່າຊ້າເຫຼົ່ານີ້ພຽງຢ່າງດຽວ. ມັນເປັນດ່ັງທີ່ບາງຄົນເວົ້າວ່າ “ຂ້ານ້ອຍເຂົ້າໃຈຄວາມຈິງທຸກຢ່າງ, ພຽງແຕ່ວ່າຂ້ານ້ອຍບໍ່ສາມາດນໍາພວກມັນໄປປະຕິບັດ. ຂ້ານ້ອຍບໍ່ຮູ້ວ່າບັນຫາແມ່ນຫຍັງ”. ຕອນນີ້ພວກເຮົາມີຄຳຖາມສຳລັບຄຳຖາມນີ້: ພວກເຂົາຕໍ່າຊ້າ. ມັນບໍ່ສຳຄັນວ່າເຈົ້າຈະໂອ້ລົມຄວາມຈິງກັບຄົນແບບນັ້ນແນວໃດ, ມັນຈະບໍ່ຜ່ານໄປຫາພວກເຂົາ ຫຼື ເຈົ້າຈະບໍ່ເຫັນຜົນໃດໆເລີຍ. ຄົນເຫຼົ່ານີ້ພຽງແຕ່ເບື່ອໜ່າຍຄວາມຈິງ, ແຕ່ຍັງມີອຸປະນິໄສທີ່ຊົ່ວຮ້າຍ. ແມ່ນຫຍັງຄືການສຳແດງອອກທີ່ສຳຄັນທີ່ສຸດຂອງການເບື່ອໜ່າຍຄວາມຈິງ? ມັນຄືການທີ່ຄົນໆໜຶ່ງເຂົ້າໃຈຄວາມຈິງ, ແຕ່ພວກເຂົາບໍ່ໄດ້ນໍາມັນໄປປະຕິບັດ. ພວກເຂົາບໍ່ຕ້ອງການໄດ້ຍິນມັນ, ພວກເຂົາຕໍ່ຕ້ານ ແລະ ບໍ່ພໍໃຈກັບມັນ. ພວກເຂົາຮູ້ວ່າຄວາມຈິງເປັນສິ່ງທີ່ຖືກຕ້ອງ ແລະ ດີ, ແຕ່ພວກເຂົາບໍ່ນໍາມັນໄປປະຕິບັດ, ພວກເຂົາບໍ່ເຕັມໃຈທີ່ຈະຍ່າງໃນເສັ້ນທາງນີ້ ຫຼື ພວກເຂົາບໍ່ປາດຖະໜາທີ່ຈະທົນທຸກ ຫຼື ຈ່າຍລາຄາ, ແຮງແລ້ວທີ່ຈະທົນທຸກກັບຄວາມສູນເສຍໃດໆ. ຄົນຊົ່ວຮ້າຍບໍ່ໄດ້ເປັນແບບນີ້. ພວກເຂົາຄິດວ່າສິ່ງຊົ່ວຮ້າຍຄືຄວາມຈິງ, ນັ້ນຄືວິທີທີ່ຖືກຕ້ອງ ແລະ ພວກເຂົາໄລ່ຕາມຫາສິ່ງເຫຼົ່ານີ້ ແລະ ພະຍາຍາມຮຽນແບບພວກມັນ ແລະ ສຸ່ມກຳລັງຂອງພວກເຂົາໃສ່ພວກມັນຢູ່ສະເໝີ. ເຮືອນຂອງພຣະເຈົ້າມັກໂອ້ລົມກ່ຽວກັບຫຼັກການໃນການອະທິຖານ: ຄົນສາມາດອະທິຖານເມື່ອໃດກໍຕາມ ຫຼື ບ່ອນໃດກໍຕາມທີ່ພວກເຂົາປາດຖະໜາ, ໂດຍບໍ່ມີຂໍ້ຈຳກັດດ້ານເວລາ, ພວກເຂົາພຽງແຕ່ຕ້ອງມາຢູ່ຕໍ່ໜ້າພຣະເຈົ້າ, ກ່າວຄຳເວົ້າໃນຫົວໃຈຂອງພວກເຂົາ ແລະ ສະແຫວງຫາຄວາມຈິງ. ຄວນມີການຮັບຟັງຄຳເວົ້າເຫຼົ່ານີ້ຢູ່ເລື້ອຍໆ ແລະ ຄວນເຂົ້າໃຈພວກມັນຢ່າງງ່າຍດາຍ, ແຕ່ຊົ່ວຮ້າຍຈະນໍາສິ່ງນີ້ໄປປະຕິບັດໄດ້ແນວໃດ? ທຸກໆເຊົ້າໃນລະຫວ່າງການຮ້ອງປະສານສຽງຕອນຮຸ່ງອະລຸນ, ພວກເຂົາຫັນໜ້າໄປທາງທິດໃຕ້ຢ່າງບໍ່ສິ້ນສຸດ, ຄຸເຂົ່າທັງສອງຂ້າງລົງ ແລະ ເອົາມືທັງສອງຂ້າງວາງເທິງພື້ນດິນ, ໂຄ້ງກົ້ມຕົນເອງລົງເພື່ອອະທິຖານຕໍ່ພຣະເຈົ້າໃຫ້ຫຼາຍເທົ່າທີ່ພວກເຂົາສາມາດເຮັດໄດ້. ພວກເຂົາຄິດວ່າໃນເວລານັ້ນເອງ ພຣະເຈົ້າຈຶ່ງຈະສາມາດໄດ້ຍິນຄຳອະທິຖານຂອງພວກເຂົາ, ເພາະນີ້ຄືເວລາທີ່ພຣະເຈົ້າບໍ່ຫຍຸ້ງ, ພຣະອົງມີເວລາ ແລະ ດ້ວຍເຫດນັ້ນພຣະອົງຈຶ່ງຮັບຟັງ. ນີ້ບໍ່ແມ່ນສິ່ງທີ່ເປັນຕາຫົວບໍ? ມັນບໍ່ແມ່ນສິ່ງຊົ່ວຮ້າຍບໍ? ມີຄົນອື່ນທີ່ເວົ້າວ່າເວລາທີ່ມີປະສິດທິພາບທີ່ສຸດໃນການອະທິຖານແມ່ນຕອນໜຶ່ງ ຫຼື ສອງໂມງກາງຄືນ, ເມື່ອທຸກສິ່ງມິດງຽບ. ເປັນຫຍັງພວກເຂົາຈຶ່ງເວົ້າສິ່ງນີ້? ພວກເຂົາມີເຫດຜົນຂອງພວກເຂົາເຊັ່ນກັນ. ພວກເຂົາເວົ້າວ່າໃນເວລານັ້ນທີ່ທຸກຄົນນອນຫຼັບໄຫຼ; ພຣະເຈົ້າມີເວລາທີ່ຈະຈັດການກັບກິດຈະການຂອງພວກເຂົາແທ້ໆເມື່ອພຣະອົງບໍ່ຫຍຸ້ງ. ນີ້ບໍ່ແມ່ນສິ່ງແປກປະຫຼາດບໍ? ມັນບໍ່ແມ່ນສິ່ງຊົ່ວຮ້າຍບໍ? ບໍ່ວ່າເຈົ້າຈະໂອ້ລົມຄວາມຈິງກັບພວກເຂົາແນວໃດກໍຕາມ, ພວກເຂົາກໍປະຕິເສດທີ່ຈະຍອມຮັບມັນ. ພວກເຂົາເປັນຄົນແປກປະຫຼາດທີ່ສຸດ ແລະ ພວກເຂົາບໍ່ສາມາດເຂົ້າໃຈຄວາມຈິງ. ມີຄົນອື່ນທີ່ເວົ້າວ່າ “ເມື່ອຄົນເຊື່ອໃນພຣະເຈົ້າ, ພວກເຂົາຕ້ອງເຮັດສິ່ງດີໆ ແລະ ໃຈດີ ແລະ ພວກເຂົາຕ້ອງບໍ່ຂ້າ ຫຼື ກິນຊີ້ນ. ການກິນຊີ້ນຄືການຂ້າ, ການເຮັດບາບ ແລະ ພຣະເຈົ້າບໍ່ຕ້ອງການຄົນທີ່ເຮັດແບບນີ້”. ຄຳເວົ້າເຫຼົ່ານີ້ມີພື້ນຖານຫຍັງບໍ? ພຣະເຈົ້າເຄີຍເວົ້າຫຍັງແບບນັ້ນບໍ? (ບໍ່.) ສະນັ້ນຜູ້ໃດເວົ້າສິ່ງນີ້? ສິ່ງນີ້ແມ່ນເວົ້າໂດຍຜູ້ບໍ່ເຊື່ອ, ໂດຍຄົນປະເພດແປກປະຫຼາດ. ໃນຄວາມເປັນຈິງແລ້ວ, ຄົນທີ່ເວົ້າສິ່ງນີ້ບໍ່ຈຳເປັນຕ້ອງກິນຊີ້ນ ຫຼື ມັນອາດເປັນຍ້ອນວ່າພວກເຂົາບໍ່ກິນຊີ້ນຢູ່ຕໍ່ໜ້າຄົນອື່ນ, ແຕ່ພວກເຂົາກິນຊີ້ນຫຼາຍໃນບ່ອນລັບໆ. ຄົນເຫຼົ່ານີ້ເກ່ງໃນການທຳທ່າ ແລະ ເຜີຍແຜ່ຄວາມເຊື່ອຜິດໆແທ້ໆຢູ່ທຸກບ່ອນທີ່ພວກເຂົາໄປ. ນີ້ຄືຄວາມຊົ່ວຮ້າຍ. ຄົນແບບນີ້ຕໍ່າຊ້າຫຼາຍ. ພວກເຂົາປະຕິບັດຕໍ່ຄວາມເຫັນນອກຮີດ ແລະ ຄວາມເຊື່ອຜິດໆວ່າເປັນບັນຍັດ ແລະ ກົດລະບຽບ ແລະ ພວກເຂົາເຖິງກັບປະຕິບັດ ແລະ ຍຶດຕິດກັບພວກມັນຄືກັບວ່າພວກມັນເປັນຄວາມຈິງ ຫຼື ການຮຽກຮ້ອງຂອງພຣະເຈົ້າ, ສັ່ງສອນຄົນອື່ນຢ່າງມີກຳລັງ ແລະ ຢ່າງໄຮ້ຢາງອາຍໃຫ້ເຮັດເຊັ່ນດຽວກັນ. ເປັນຫຍັງເຮົາຈຶ່ງເວົ້າວ່າວິທີການເຮັດສິ່ງຕ່າງໆຂອງຄົນເຫຼົ່ານີ້, ວິທີການຮຽບຮຽງຄຳເວົ້າໃນສິ່ງຕ່າງໆຂອງພວກເຂົາ ແລະ ວິທີການທີ່ພວກເຂົາສະແຫວງຫານັ້ນເປັນສິ່ງຊົ່ວຮ້າຍ? (ເພາະສິ່ງເຫຼົ່ານີ້ບໍ່ມີຄວາມເຊື່ອໂຍງກັບຄວາມຈິງ.) ສະນັ້ນສິ່ງໃດກໍຕາມທີ່ບໍ່ເຊື່ອມໂຍງກັບຄວາມຈິງເປັນສິ່ງຊົ່ວຮ້າຍບໍ? ການຕີຄວາມໝາຍດັ່ງກ່າວແມ່ນມີບັນຫາຫຼາຍ. ມີສິ່ງຕ່າງໆໃນຊີວິດປະຈຳວັນຂອງຜູ້ຄົນທີ່ບໍ່ເຊື່ອມໂຍງກັບຄວາມຈິງ. ມັນບໍ່ໄດ້ບິດເບືອນຂໍ້ແທ້ຈິງເພື່ອເວົ້າວ່າພວກເຂົາຊົ່ວຮ້າຍບໍ? ສິ່ງທີ່ບໍ່ຖືກປະນາມໂດຍພຣະເຈົ້າກໍບໍ່ສາມາດເວົ້າໄດ້ວ່າເປັນສິ່ງຊົ່ວຮ້າຍ, ມີພຽງແຕ່ສິ່ງທີ່ຖືກປະນາມໂດຍພຣະເຈົ້າຈຶ່ງສາມາດອະທິບາຍໄດ້ວ່າເປັນສິ່ງຊົ່ວຮ້າຍ. ມັນຈະເປັນຂໍ້ຜິດພາດຄັ້ງໃຫຍ່ທີ່ຈະນິຍາມທຸກສິ່ງທີ່ບໍ່ເຊື່ອມໂຍງກັບຄວາມຈິງວ່າເປັນສິ່ງຊົ່ວຮ້າຍ. ລາຍລະອຽດໃນສິ່ງຈຳເປັນໃນຊີວິດ ຕົວຢ່າງ: ການກິນ, ການນອນ, ການດື່ມ, ການພັກຜ່ອນ, ສິ່ງເຫຼົ່ານີ້ເຊື່ອມໂຍງກັບຄວາມຈິງບໍ? ສິ່ງເຫຼົ່ານີ້ຊົ່ວຮ້າຍບໍ? ສິ່ງເຫຼົ່ານີ້ລ້ວນແລ້ວແຕ່ເປັນຄວາມຈຳເປັນທີ່ປົກກະຕິ, ພວກມັນເປັນສ່ວນໜຶ່ງໃນຫຼັກເກນປະຈຳວັນຂອງຜູ້ຄົນ, ພວກມັນບໍ່ໄດ້ຊົ່ວຮ້າຍ. ສະນັ້ນເປັນຫຍັງການກະທຳທີ່ເຮົາຫາກໍກ່າວເຖິງຈຶ່ງຈັດປະເພດວ່າເປັນສິ່ງຊົ່ວຮ້າຍ? ເພາະວິທີການເຮັດສິ່ງຕ່າງໆນັ້ນໄດ້ພາຜູ້ຄົນໄປຫາເສັ້ນທາງທີ່ບໍ່ຖືກຕ້ອງ ແລະ ເປັນຕາຫົວ, ມັນພາພວກເຂົາໄປສູ່ເສັ້ນທາງຂອງສາດສະໜາ. ການປະຕິບັດໃນລັກສະນະນີ້ຂອງພວກເຂົາ ແລະ ການທີ່ພວກເຂົາສັ່ງສອນຄົນອື່ນໃຫ້ເຮັດໃນລັກສະນະນີ້ໄດ້ພາຜູ້ຄົນໄປສູ່ເສັ້ນທາງຂອງຄວາມຊົ່ວຮ້າຍ. ນີ້ຄືຜົນຮັບທີ່ຫຼີກລ່ຽງບໍ່ໄດ້. ເມື່ອຄົນນະມັດສະການກະແສທີ່ຊົ່ວຮ້າຍທາງໂລກ ແລະ ຍ່າງໃນເສັ້ນທາງຂອງຄວາມຊົ່ວຮ້າຍ, ພວກເຂົາຈົບລົງແນວໃດ? ພວກເຂົາເລີ່ມຕໍ່າຊ້າ, ພວກເຂົາສູນເສຍເຫດຜົນ, ພວກເຂົາບໍ່ມີຄວາມລະອາຍໃຈ ແລະ ໃນທີ່ສຸດແລ້ວ ພວກເຂົາກໍຖືກພັດໄປຕາມກະແສຂອງໂລກ ແລະ ພວກເຂົາຍ່າງໄປສູ່ຄວາມຫາຍະນະ, ບໍ່ໄດ້ແຕກຕ່າງຫຍັງຈາກຜູ້ບໍ່ເຊື່ອ. ບາງຄົນບໍ່ພຽງແຕ່ຖືວ່າຄວາມເຫັນນອກຮີດ ແລະ ຄວາມເຊື່ອຜິດໆເຫຼົ່ານີ້ເປັນກົດລະບຽບທີ່ຕ້ອງປະຕິບັດຕາມ ຫຼື ບັນຍັດທີ່ຕ້ອງເຊື່ອຟັງ, ແຕ່ພວກເຂົາຍັງຍຶດເອົາພວກມັນເປັນຄວາມຈິງ. ນີ້ຄືຄົນແປກປະຫຼາດທີ່ຂາດຄວາມເຂົ້າໃຈຝ່າຍວິນຍານທີ່ສຸດ. ໃນທີ່ສຸດແລ້ວ ພວກເຂົາພຽງແຕ່ສາມາດຖືກໂຍນຖິ້ມ. ພຣະວິນຍານບໍລິສຸດຈະເຮັດພາລະກິດໃນຜູ້ໃດກໍຕາມທີ່ມີຄວາມເຂົ້າໃຈກ່ຽວກັບຄວາມຈິງຢ່າງບິດເບືອນເຊັ່ນນັ້ນບໍ? (ບໍ່.) ພຣະວິນຍານບໍລິສຸດບໍ່ເຮັດພາລະກິດໃນຄົນເຫຼົ່ານີ້, ເຊິ່ງເປັນກໍລະນີທີ່ວິນຍານຊົ່ວຮ້າຍເຮັດ, ເພາະເສັ້ນທາງທີ່ຄົນເຫຼົ່ານີ້ຍ່າງຄືເສັ້ນທາງຂອງຄວາມຊົ່ວຮ້າຍ, ພວກເຂົາຟ້າວຟັ່ງໄປຕາມເສັ້ນທາງຂອງວິນຍານຊົ່ວຮ້າຍ, ເຊິ່ງເປັນສິ່ງທີ່ວິນຍານຊົ່ວຮ້າຍເຫຼົ່ານີ້ຕ້ອງການແທ້ໆ. ແລ້ວຜົນຮັບເດ? ຄົນເຫຼົ່ານີ້ຖືກຄອບງໍາໂດຍວິນຍານຊົ່ວຮ້າຍ. ໃນເມື່ອກ່ອນ, ເຮົາເວົ້າວ່າ “ຊາຕານທີ່ຊົ່ວຮ້າຍ ທີ່ຄ້າຍຄືກັບສິງໂຕແຜດສຽງ ຍ່າງໄປມາ ເພື່ອຊອກຫາກິນຜູ້ຄົນ”. ເມື່ອຄົນຍ່າງໃນເສັ້ນທາງທີ່ຄົດໂກງ ແລະ ຊົ່ວຮ້າຍ, ພວກເຂົາຈະຖືກຍາດເອົາໄປໂດຍວິນຍານຊົ່ວຮ້າຍຢ່າງຫຼີກລ່ຽງບໍ່ໄດ້. ບໍ່ມີຄວາມຈຳເປັນທີ່ພຣະເຈົ້າຈະມອບເຈົ້າໃຫ້ວິນຍານຊົ່ວຮ້າຍ. ຖ້າເຈົ້າບໍ່ສະແຫວງຫາຄວາມຈິງ, ເຈົ້າຈະບໍ່ໄດ້ປົກປ້ອງ ແລະ ພຣະເຈົ້າຈະບໍ່ຢູ່ກັບເຈົ້າ. ພຣະເຈົ້າຈະບໍ່ສົນໃຈກ່ຽວກັບເຈົ້າ ຖ້າພຣະອົງບໍ່ສາມາດຮັບເອົາເຈົ້າ ແລະ ວິນຍານຊົ່ວຮ້າຍຈະໃຊ້ໂອກາດນີ້ເພື່ອລອຍເຂົ້າມາ ແລະ ຄອບງໍາເຈົ້າ. ນີ້ຄືຜົນຕາມມາ, ບໍ່ແມ່ນບໍ? ທຸກຄົນທີ່ເບື່ອໜ່າຍຄວາມຈິງ ແລະ ຄົນທີ່ປະນາມພາລະກິດຂອງການບັງເກີດເປັນມະນຸດຂອງພຣະເຈົ້າຢູ່ສະເໝີ ແລະ ຄົນທີ່ເຫັນດີເຫັນພ້ອມກັບກະແສທາງໂລກ, ຄົນທີ່ຕີຄວາມໝາຍພຣະທຳຂອງພຣະເຈົ້າ ແລະ ພຣະຄຳພີຢ່າງຊັດເຈນ, ຄົນທີ່ເຜີຍແຜ່ຄວາມເຫັນນອກຮີດ ແລະ ຄວາມເຊື່ອຜິດໆ, ທຸກສິ່ງນີ້ທີ່ພວກເຂົາເຮັດແມ່ນເກີດຈາກອຸປະນິໄສທີ່ຊົ່ວຮ້າຍ. ບາງຄົນສະແຫວງຫາເລື່ອງວິນຍານ ແລະ ເພາະຄວາມເຂົ້າໃຈຂອງພວກເຂົາບິດເບືອນ, ພວກເຂົາວາງແຜນຄວາມເຊື່ອຜິດໆຫຼາຍຢ່າງເພື່ອນໍາພາຜູ້ຄົນຢ່າງຜິດໆ ແລະ ພວກເຂົາກາຍມາເປັນນັກອຸດົມຄະຕິ ແລະ ນັກທິດສະດີ, ເຊິ່ງຍັງເປັນການເຮັດຄວາມຕໍ່າຊ້າ. ພວກເຂົາເປັນຄົນຊົ່ວຮ້າຍ. ເຊັ່ນດຽວກັບພວກຟາຣີຊາຍ, ທຸກສິ່ງທີ່ພວກເຂົາເຮັດແມ່ນໜ້າຊື່ໃຈຄົດ, ພວກເຂົາບໍ່ມັກປະຕິບັດຄວາມຈິງ ແລະ ນໍາພາຜູ້ຄົນຢ່າງຜິດໆເພື່ອໃຫ້ເທີດທູນພວກເຂົາ ແລະ ນະມັດສະການພວກເຂົາ. ເມື່ອພຣະເຢຊູເຈົ້າປາກົດຕົວເພື່ອເຮັດພາລະກິດ, ພວກເຂົາເຖິງກັບຄຶງພຣະອົງເທິງໄມ້ກາງແຂນ. ນີ້ຄືສິ່ງຊົ່ວຮ້າຍ ແລະ ໃນທີ່ສຸດແລ້ວ ພວກເຂົາຖືກສາບແຊ່ງໂດຍພຣະເຈົ້າ. ມື້ນີ້, ໂລກສາດສະໜາບໍ່ພຽງແຕ່ຕັດສິນ ແລະ ປະນາມການປາກົດຕົວ ແລະ ພາລະກິດຂອງພຣະເຈົ້າ, ແຕ່ສິ່ງທີ່ໜ້າລັງກຽດທີ່ສຸດກໍຄືມັນຍັງຢືນຢູ່ຂ້າງມັງກອນແດງໃຫຍ່, ເຂົ້າຮ່ວມກັບກອງກຳລັງທີ່ຊົ່ວຮ້າຍເພື່ອຂົ່ມເຫັງຜູ້ຄົນຖືກເລືອກຂອງພຣະເຈົ້າ ແລະ ຢືນເປັນສັດຕູຂອງພຣະເຈົ້າຕາມໆກັນ. ນີ້ຄືສິ່ງຊົ່ວຮ້າຍ. ຊຸມຊົນສາດສະໜາບໍ່ເຄີຍກຽດຊັງກອງກຳລັງທີ່ຊົ່ວຮ້າຍຂອງຊາຕານ, ມັນບໍ່ກຽດຊັງຄວາມຊົ່ວຮ້າຍຂອງປະເທດມັງກອນແດງໃຫຍ່, ແຕ່ອະທິຖານ ແລະ ອວຍພອນພວກເຂົາແທນ. ນີ້ຄືສິ່ງຊົ່ວຮ້າຍ. ພຶດຕິກຳໃດກໍຕາມທີ່ເຊື່ອມໂຍງ ຫຼື ເປັນການຮ່ວມມືກັບຊາຕານ ແລະ ວິນຍານຊົ່ວຮ້າຍສາມາດເອີ້ນລວມກັນວ່າເປັນສິ່ງຊົ່ວຮ້າຍ. ວິທີການປະຕິບັດເຫຼົ່ານັ້ນທີ່ຜິດປົກກະຕິ, ຊົ່ວຮ້າຍ, ສຸດໂຕ່ງ ແລະ ເກີນຂອບເຂດຢ່າງແທ້ຈິງ, ສິ່ງເຫຼົ່ານີ້ແມ່ນຊົ່ວຮ້າຍເຊັ່ນກັນ. ບາງຄົນເຂົ້າໃຈພຣະເຈົ້າຜິດຢູ່ສະເໝີ ແລະ ຄວາມເຂົ້າໃຈຜິດເຫຼົ່ານີ້ບໍ່ສາມາດຖືກກຳຈັດໃຫ້ກ້ຽງໝົດ ບໍ່ວ່າຈະມີການໂອ້ລົມຄວາມຈິງກັບພວກເຂົາແນວໃດກໍຕາມ. ພວກເຂົາເທດສະໜາການໃຊ້ເຫດຜົນຂອງພວກເຂົາເອງຢູ່ສະເໝີ, ຢືນຢັນກັບຄວາມເຊື່ອຜິດໆຂອງພວກເຂົາເອງ. ແລ້ວບໍ່ມີຄວາມຊົ່ວຮ້າຍເລັກໆນ້ອຍໆໃນສິ່ງນີ້ເຊັ່ນກັນບໍ? ບາງຄົນມີແນວຄິດກ່ຽວກັບພຣະເຈົ້າ; ຫຼັງຈາກທີ່ມີການໂອ້ລົມຄວາມຈິງກັບພວກເຂົາຫຼາຍຄັ້ງ, ພວກເຂົາເວົ້າວ່າພວກເຂົາເຂົ້າໃຈ ແລະ ແນວຄິດຂອງພວກເຂົາໄດ້ຖືກກຳຈັດໃຫ້ໝົດກ້ຽງ, ແຕ່ຫຼັງຈາກນັ້ນ ພວກເຂົາຍັງຍຶດຕິດກັບແນວຄິດຂອງພວກເຂົາ, ຄິດລົບຢູ່ສະເໝີ ແລະ ຍຶດຕິດກັບຂໍ້ອ້າງຂອງພວກເຂົາຢ່າງໜັກແໜ້ນ. ນີ້ຄືສິ່ງຊົ່ວຮ້າຍ, ບໍ່ແມ່ນບໍ? ນີ້ຄືຄວາມຊົ່ວຮ້າຍປະເພດໜຶ່ງເຊັ່ນກັນ. ສະຫຼຸບແລ້ວຄົນໃດກໍຕາມທີ່ເຮັດບາງສິ່ງທີ່ບໍ່ສົມເຫດສົມຜົນ ແລະ ປະຕິເສດທີ່ຈະຍອມຮັບມັນ ບໍ່ວ່າຈະມີການໂອ້ລົມຄວາມຈິງແນວໃດກໍຕາມກັບພວກເຂົານັ້ນແມ່ນຄົນຕໍ່າຊ້າ ແລະ ຂ້ອນຂ້າງຊົ່ວຮ້າຍ. ມັນບໍ່ງ່າຍສຳລັບຄົນເຫຼົ່ານີ້ທີ່ມີອຸປະນິໄສທີ່ຊົ່ວຮ້າຍຈະຖືກຊ່ວຍໃຫ້ລອດພົ້ນໂດຍພຣະເຈົ້າ, ເພາະພວກເຂົາບໍ່ສາມາດຍອມຮັບຄວາມຈິງ ແລະ ປະຕິເສດທີ່ຈະປ່ອຍຄວາມເຊື່ອຜິດໆທີ່ຊົ່ວຮ້າຍຂອງພວກເຂົາໄປ; ບໍ່ມີຫຍັງທີ່ສາມາດເຮັດໄດ້ສຳລັບພວກເຂົາແທ້ໆ.

ພວກເຮົາຫາກໍໂອ້ລົມອຸປະນິໄສທັງໝົດຫົກປະເພດ: ຄວາມຫົວດື້, ຄວາມອວດດີ, ຄວາມຫຼອກລວງ, ການເບື່ອໜ່າຍຄວາມຈິງ, ຄວາມຕໍ່າຊ້າ ແລະ ຄວາມຊົ່ວຮ້າຍ. ການວິເຄາະທັງຫົກອຸປະນິໄສນີ້ເຮັດໃຫ້ພວກເຈົ້າທ່ານມີຄວາມຮູ້ ແລະ ຄວາມເຂົ້າໃຈໃໝ່ໆກ່ຽວກັບການປ່ຽນແປງໃນອຸປະນິໄສບໍ? ແມ່ນຫຍັງຄືການປ່ຽນແປງໃນອຸປະນິໄສແທ້ໆ? ນີ້ໝາຍຄວາມເຖິງການກຳຈັດຂໍ້ບົກຜ່ອງໃດໜຶ່ງ, ການແກ້ໄຂພຶດຕິກຳໃດໜຶ່ງ ຫຼື ການປ່ຽນແປງລັກສະນະໃດໜຶ່ງບໍ? ບໍ່ແມ່ນຢ່າງແນ່ນອນ. ສະນັ້ນຕອນນີ້ ພວກເຈົ້າຊັດເຈນຂຶ້ນໜ້ອຍໜຶ່ງກ່ຽວກັບວ່າອຸປະນິໄສໝາຍເຖິງຫຍັງແທ້ໆບໍ? ທັງຫົກອຸປະນິໄສນີ້ສາມາດອະທິບາຍໄດ້ວ່າເປັນອຸປະນິໄສທີ່ເສື່ອມຊາມຂອງມະນຸດ, ເປັນທຳມະຊາດ ແລະ ແກ່ນແທ້ຂອງມະນຸດບໍ? (ແມ່ນແລ້ວ.) ທັງຫົກອຸປະນິໄສນີ້ເປັນສິ່ງທີ່ດີ ຫຼື ສິ່ງທີ່ບໍ່ດີ? (ສິ່ງທີ່ບໍ່ດີ.) ເວົ້າງ່າຍໆພວກມັນເປັນອຸປະນິໄສທີ່ເສື່ອມຊາມຂອງມະນຸດ, ພວກມັນເປັນດ້ານຫຼັກຂອງອຸປະນິໄສທີ່ເສື່ອມຊາມຂອງມະນຸດ. ບໍ່ມີແມ່ນແຕ່ໜ່ຶງຢ່າງໃນອຸປະນິໄສທີ່ເສື່ອມຊາມເຫຼົ່ານີ້ເປັນບໍ່ເປັນປໍລະປັກຕໍ່ພຣະເຈົ້າ ແລະ ຄວາມຈິງ ແລະ ບໍ່ມີແມ່ນແຕ່ໜຶ່ງຢ່າງໃນພວກມັນທີ່ເປັນສິ່ງທີ່ດີ. ສະນັ້ນ, ທັງຫົກອຸປະນິໄສນີ້ເປັນຫົກແງ່ມຸມ, ເຊິ່ງເອີ້ນລວມກັນວ່າອຸປະນິໄສທີ່ເສື່ອມຊາມ. ອຸປະນິໄສທີ່ເສື່ອມຊາມແມ່ນທຳມະຊາດ ແລະ ແກ່ນແທ້ຂອງມະນຸດ. ຈະສາມາດອະທິບາຍ “ແກ່ນແທ້” ໄດ້ແນວໃດ? ແກ່ນແທ້ໝາຍເຖິງທຳມະຊາດຂອງມະນຸດ. ທຳມະຊາດຂອງມະນຸດໝາຍເຖິງສິ່ງຕ່າງໆທີ່ມະນຸດເພິ່ງພາສຳລັບການເປັນຢູ່ຂອງພວກເຂົາ, ສິ່ງຕ່າງໆທີ່ຄວບຄຸມວິທີທີ່ພວກເຂົາມີຊີວິດ. ຄົນດຳລົງຊີວິດຕາມທຳມະຊາດຂອງພວກເຂົາ. ບໍ່ວ່າເຈົ້າຈະດຳລົງຊີວິດຕາມຫຍັງກໍຕາມ, ເປົ້າໝາຍ ແລະ ທິດທາງຂອງເຈົ້າແມ່ນຫຍັງ, ກົດລະບຽບທີ່ເຈົ້າດຳລົງຊີວິດຕາມ, ທຳມະຊາດ ແລະ ແກ່ນແທ້ຂອງເຈົ້າບໍ່ມີການປ່ຽນແປງ, ນີ້ຄືສິ່ງທີ່ບໍ່ສາມາດໂຕ້ຖຽງໄດ້. ແລ້ວດ້ວຍເຫດນັ້ນ ເມື່ອເຈົ້າບໍ່ມີຄວາມຈິງ ແລະ ເຈົ້າດຳລົງຊີວິດໂດຍການເພິ່ງພາອຸປະນິໄສທີ່ເສື່ອມຊາມເຫຼົ່ານີ້, ທຸກສິ່ງທີ່ເຈົ້າດຳລົງຊີວິດຕາມແມ່ນຂັດກັບພຣະເຈົ້າ, ຂັດກັບຄວາມຈິງ ແລະ ບໍ່ສອດຄ່ອງກັບຄວາມປະສົງຂອງພຣະເຈົ້າ. ເຈົ້າຄວນເຂົ້າໃຈສິ່ງນີ້ໃນຕອນນີ້: ຄົນຈະສາມາດຮັບເອົາຄວາມລອດພົ້ນໄດ້ບໍ ຖ້າອຸປະນິໄສຂອງພວກເຂົາບໍ່ປ່ຽນແປງ? (ບໍ່.) ນັ້ນຈະເປັນໄປບໍ່ໄດ້. ສະນັ້ນຖ້າອຸປະນິໄສຂອງຄົນບໍ່ປ່ຽນແປງ, ພວກມັນຈະສາມາດເຂົ້າກັນກັບພຣະເຈົ້າໄດ້ບໍ? (ບໍ່.) ມັນຈະຍາກທີ່ສຸດ. ເມື່ອເວົ້າເຖິງທັງຫົກອຸປະນິໄສນີ້, ບໍ່ວ່າມັນຈະເປັນອັນໃດກໍຕາມ ແລະ ບໍ່ກ່ຽວຂ້ອງກັບຂອບເຂດທີ່ຖືກສຳແດງອອກ ຫຼື ເປີດເຜີຍໃນຕົວເຈົ້າ, ຖ້າເຈົ້າບໍ່ສາມາດປົດປ່ອຍຕົນເອງຈາກຂໍ້ຈຳກັດໃນອຸປະນິໄສທີ່ເສື່ອມຊາມເຫຼົ່ານີ້, ແລ້ວບໍ່ວ່າການກະທຳຂອງເຈົ້າຈະມີແຮງຈູງໃຈ ຫຼື ເປົ້າໝາຍຫຍັງກໍຕາມ ແລະ ບໍ່ວ່າເຈົ້າຈະເຮັດຢ່າງຕັ້ງໃຈ ຫຼື ບໍ່, ທຳມະຊາດຂອງທຸກສິ່ງທີ່ເຈົ້າເຮັດກໍຈະຕໍ່ຕ້ານພຣະເຈົ້າຢ່າງຫຼີກລ່ຽງບໍ່ໄດ້ ແລະ ຈະຖືກພຣະເຈົ້າປະນາມຢ່າງຫຼີກລ່ຽງບໍ່ໄດ້, ເຊິ່ງເປັນຜົນຕາມມາທີ່ຮ້າຍແຮງທີ່ສຸດ. ການຖືກປະນາມໂດຍພຮະເຈົ້າເປັນສິ່ງທີ່ທຸກຄົນທີ່ເຊື່ອໃນພຣະເຈົ້າປາດຖະໜາຫາໃນທີ່ສຸດບໍ? (ບໍ່.) ແລ້ວຍ້ອນນີ້ບໍ່ແມ່ນຜົນຮັບທີ່ຄົນປາດຖະໜາຫາ, ແມ່ນຫຍັງຄືສິ່ງສຳຄັນທີ່ສຸດທີ່ພວກເຂົາຕ້ອງເຮັດ? ພວກເຂົາຄວນຮູ້ຈັກອຸປະນິໄສທີ່ເສື່ອມຊາມຂອງພວກເຂົາເອງ ແລະ ແກ່ນແທ້ທີ່ເສື່ອມຊາມ, ເຂົ້າໃຈຄວາມຈິງ ແລະ ຈາກນັ້ນພວກເຂົາກໍຄວນຍອມຮັບຄວາມຈິງ, ຄ່ອຍໆປົດປ່ອຍຕົນເອງເທື່ອລະໜ້ອຍຈາກອຸປະນິໄສທີ່ເສື່ອມຊາມເຫຼົ່ານີ້ໃນສະພາບແວດລ້ອມທີ່ສ້າງຂຶ້ສສຳລັບພວກເຂົາໂດຍພຣະເຈົ້າ ແລະ ຮັບເອົາຄວາມສາມາດເຂົ້າກັນໄດ້ກັບພຣະເຈົ້າ ແລະ ຄວາມຈິງ. ນີ້ຄືເສັ້ນທາງສູ່ການປ່ຽນແປງໃນອຸປະນິໄສຂອງຄົນໆໜຶ່ງ.

ທີ່ຜ່ານມາມີຄົນທີ່ເບິ່ງການປ່ຽນແປງອຸປະນິໄສຂອງພວກເຂົາວ່າເປັນສິ່ງທີ່ງ່າຍ ແລະ ກົງໄປກົງມາ. ພວກເຂົາເຊື່ອວ່າ “ຕາບໃດທີ່ຂ້ານ້ອຍບັງຄັບໃຫ້ຕົນເອງບໍ່ເວົ້າສິ່ງຕ່າງໆທີ່ຕໍ່ຕ້ານພຣະເຈົ້າ ຫຼື ເຮັດຫຍັງທີ່ຈະລົບກວນ ຫຼື ແຊກແຊງກັບວຽກງານຂອງຄຣິສຕະຈັກ ແລະ ຕາບໃດທີ່ຂ້ານ້ອຍມີທັດສະນະຄະຕິທີ່ຖືກຕ້ອງ, ຫົວໃຈຂອງຂ້ານ້ອຍກໍຖືກຕ້ອງ ແລະ ຂ້ານ້ອຍເຂົ້າໃຈກ່ຽວກັບຄວາມຈິງຫຼາຍຂຶ້ນໜ້ອຍໜຶ່ງ, ທຸ່ມເທຄວາມພະຍາຍາມຫຼາຍຂຶ້ນ, ທົນທຸກຫຼາຍຂຶ້ນ ແລະ ຈ່າຍລາຄາຫຼາຍຂຶ້ນ, ຈາກນັ້ນຫຼັງຈາກສອງສາມປີ ຂ້ານ້ອຍກໍຈະສາມາດບັນລຸການປ່ຽນແປງໃນອຸປະນິໄສຂອງຂ້ານ້ອຍຢ່າງແນ່ນອນ”. ຄຳເວົ້າເຫຼົ່ານີ້ເປັນຈິງບໍ? (ບໍ່.) ຂໍ້ຜິດພາດຂອງພວກເຂົາແມ່ນຢູ່ໃສ? (ພວກເຂົາບໍ່ມີຄວາມຮູ້ກ່ຽວກັບອຸປະນິໄສທີ່ເສື່ອມຊາມຂອງພວກເຂົາ.) ແມ່ນຫຍັງຄືເປົ້າໝາຍຂອງການຮູ້ຈັກອຸປະນິໄສທີ່ເສື່ອມຊາມຂອງເຈົ້າ? (ການປ່ຽນແປງ.) ແລ້ວແມ່ນຫຍັງຄືຜົນຮັບຂອງການປ່ຽນແປງນີ້? ເພື່ອຮັບເອົາຄວາມຈິງ. ການວັດແທກວ່າມີການປ່ຽນແປງໃນອຸປະນິໄສຂອງເຈົ້າ ຫຼື ບໍ່ແມ່ນຈຳເປັນຕ້ອງພິຈາລະນາເບິ່ງວ່າການກະທຳຂອງເຈົ້າສອດຄ່ອງກັບຄວາມຈິງ ຫຼື ລະເມີດຄວາມຈິງ, ພວກມັນເກີດຈາກຄວາມປະສົງຂອງມະນຸດ ຫຼື ຕອບສະໜອງຄວາມປະສົງຂອງພຣະເຈົ້າ. ການເບິ່ງຂອບເຂດທີ່ອຸປະນິໄສຂອງເຈົ້າປ່ຽນແປງຄືການເບິ່ງວ່າເຈົ້າສາມາດໄຕ່ຕອງກ່ຽວກັບຕົນເອງ ແລະ ປະຖິ້ມເນື້ອໜັງ, ແຮງຈູງໃຈ, ຄວາມທະເຍີທະຍານທີ່ບ້າປ່ວງ ແລະ ຄວາມປາດຖະໜາຂອງເຈົ້າ ຫຼື ບໍ່ ເມື່ອເຈົ້າເປີດເຜີຍອຸປະນິໄສທີ່ເສື່ອມຊາມ ແລະ ເຈົ້າສາມາດປະຕິບັດຕາມຄວາມຈິງ ຫຼື ບໍ່ ເມື່ອເຈົ້າເຮັດສິ່ງນີ້. ຂອບເຂດຄວາມສາມາດຂອງເຈົ້າໃນການປະຕິບັດຕາມຄວາມຈິງ ແລະ ພຣະທຳຂອງພຣະເຈົ້າ ແລະ ການປະຕິບັດຂອງເຈົ້າຈະສອດຄ່ອງກັບມາດຕະຖານຂອງຄວາມຈິງຢ່າງສົມບູນ ຫຼື ບໍ່ນັ້ນກໍພິສູດວ່າການປ່ຽນແປງໃນອຸປະນິໄສຂອງເຈົ້າມີຫຼາຍສໍ່າໃດ. ນີ້ຄືສິ່ງທີ່ໄດ້ສັດສ່ວນ. ຍົກຕົວຢ່າງອຸປະນິໄສທີ່ຫົວດື້: ໃນຕອນເລີ່ມຕົ້ນ, ເມື່ອບໍ່ມີການປ່ຽນແປງໃນອຸປະນິໄສຂອງເຈົ້າ, ເຈົ້າບໍ່ເຂົ້າໃຈຄວາມຈິງ ຫຼື ເຈົ້າບໍ່ຮັບຮູ້ວ່າເຈົ້າມີອຸປະນິໄສທີ່ຫົວດື້ ແລະ ເມື່ອເຈົ້າໄດ້ຍິນຄວາມຈິງ, ເຈົ້າກໍຄິດກັບຕົນເອງວ່າ “ຄວາມຈິງຈະສາມາດເປີດເຜີຍບາດແຜຂອງຜູ້ຄົນຢູ່ສະເໝີໄດ້ແນວໃດ?” ຫຼັງຈາກທີ່ໄດ້ຍິນເຊັ່ນນັ້ນ, ເຈົ້າກໍຮູ້ສຶກວ່າພຣະທຳຂອງພຣະເຈົ້າຖືກຕ້ອງ, ແຕ່ຫຼັງຈາກເວລາໜຶ່ງ ຫຼື ສອງປີ ຖ້າເຈົ້າບໍ່ໄດ້ເອົາໃຈໃສ່ກັບພວກມັນ, ຖ້າເຈົ້າບໍ່ໄດ້ຍອມຮັບພວກມັນເລີຍ ແລ້ວນີ້ຄືຄວາມຫົວດື້, ບໍ່ແມ່ນບໍ? ຫຼັງຈາກເວລາສອງ ຫຼື ສາມປີ, ຖ້າບໍ່ມີການຍອມຮັບ, ຖ້າບໍ່ມີການປ່ຽນແປງໃນສະພາວະທີ່ຢູ່ພາຍໃນເຈົ້າ ແລະ ເຖິງແມ່ນວ່າເຈົ້າບໍ່ໄດ້ຕາມຫຼັງໃນການປະຕິບັດໜ້າທີ່ຂອງເຈົ້າ ແລະ ເຈົ້າໄດ້ທົນທຸກຫຼາຍຢ່າງ, ສະພາວະທີ່ຫົວດື້ຂອງເຈົ້າບໍ່ໄດ້ຮັບການແກ້ໄຂເລີຍ ຫຼື ຫຼຸດລົງແມ່ນແຕ່ໜ້ອຍດຽວ, ແລ້ວມີການປ່ຽນແປງຫຍັງໃນແງ່ມຸມນີ້ຂອງອຸປະນິໄສເຈົ້າບໍ? (ບໍ່.) ແລ້ວເປັນຫຍັງເຈົ້າຈຶ່ງຫຍຸ້ງນັ້ນຫຍຸ້ງນີ້ ແລະ ເຮັດວຽກ? ບໍ່ວ່າເຈົ້າເຮັດແນວນັ້ນດ້ວຍເຫດຜົນຫຍັງກໍຕາມ, ເຈົ້າກຳລັງຫຍຸ້ງນັ້ນຫຍຸ້ງນີ້ ແລະ ເຮັດວຽກຢ່າງຫຼັບຫູຫຼັບຕາ, ເພາະເຈົ້າຫຍຸ້ງນັ້ນຫຍຸ້ງນີ້ຫຼາຍຂະໜາດນີ້ ແລະ ເຮັດວຽກຫຼາຍຂະໜດນີ້ ແລະ ບໍ່ມີການປ່ຽນແປງແມ່ນແຕ່ໜ້ອຍດຽວໃນອຸປະນິໄສຂອງເຈົ້າ. ຈົນມື້ໜຶ່ງມາຮອດເມື່ອເຈົ້າຄິດກັບຕົນເອງໃນທັນທີທັນໃດວ່າ “ມັນເປັນໄປໄດ້ແນວໃດທີ່ຂ້ານ້ອຍບໍ່ສາມາດເວົ້າຄຳພະຍານແມ່ນແຕ່ຄຳດຽວ? ຊີວິດ-ອຸປະນິໄສຂອງຂ້ານ້ອຍບໍ່ໄດ້ປ່ຽນແປງເລີຍ”. ໃນເວລານີ້ ເຈົ້າຮູ້ສຶກວ່າບັນຫານີ້ຮ້າຍແຮງສໍ່າໃດແທ້ໆ ແລະ ເຈົ້າຄິດກັບຕົນເອງວ່າ “ຂ້ານ້ອຍກະບົດ ແລະ ຫົວດື້ຢ່າງແທ້ຈິງ! ຂ້ານ້ອຍບໍ່ແມ່ນຄົນທີ່ສະແຫວງຫາຄວາມຈິງ! ຂ້ານ້ອຍບໍ່ມີບ່ອນສຳລັບພຣະເຈົ້າພາຍໃນຫົວໃຈຂອງຂ້ານ້ອຍ! ສິ່ງນີ້ຈະສາມາດເອີ້ນວ່າເປັນຄວາມເຊື່ອໃນພຣະເຈົ້າໄດ້ແນວໃດ? ຂ້ານ້ອຍເຊື່ອໃນພຣະເຈົ້າເປັນເວລາຫຼາຍປີ ແຕ່ຍັງບໍ່ໄດ້ດຳລົງຊີວິດຕາມພາບລັກຂອງມະນຸດ ຫຼື ຫົວໃຈຂອງຂ້ານ້ອຍບໍ່ໄດ້ໃກ້ຊິດພຣະເຈົ້າ. ຂ້ານ້ອຍບໍ່ໄດ້ເອົາພຣະທຳຂອງພຣະເຈົ້າມາສູ່ຫົວໃຈເຊັ່ນກັນ; ຫຼື ຂ້ານ້ອຍບໍ່ມີຄວາມສຳນຶກຕິຕຽນໃດໆ ຫຼື ແນວໂນ້ມທີ່ຈະກັບໃຈເມື່ອຂ້ານ້ອຍເຮັດບາງສິ່ງທີ່ບໍ່ຖືກຕ້ອງ, ນີ້ບໍ່ແມ່ນຄວາມຫົວດື້ບໍ? ຂ້ານ້ອຍບໍ່ແມ່ນບຸດແຫ່ງຄວາມກະບົດບໍ? ເຈົ້າຮູ້ສຶກວຸ້ນວາຍ. ແລ້ວມັນໝາຍຄວາມວ່າແນວໃດທີ່ເຈົ້າຮູ້ສຶກວຸ້ນວາຍ? ມັນໝາຍຄວາມວ່າເຈົ້າປາດຖະໜາທີ່ຈະກັບໃຈ. ເຈົ້າຮັບຮູ້ຄວາມຫົວດື້ ແລະ ຄວາມກະບົດຂອງເຈົ້າເອງ. ແລ້ວໃນເວລານີ້, ອຸປະນິໄສຂອງເຈົ້າເລີ່ມປ່ຽນແປງ. ໂດຍທີ່ບໍ່ຮູ້ຕົວ, ມີຄວາມຄິດ ແລະ ຄວາມປາດຖະໜາໃດໜຶ່ງຢູ່ພາຍໃນຈິດສຳນຶກຂອງເຈົ້າທີ່ເຈົ້າຕ້ອງການປ່ຽນແປງ ແລະ ເຈົ້າບໍ່ພົບວ່າຕົນເອງມາຮອດທາງຕັນກັບພຣະເຈົ້າອີກຕໍ່ໄປ. ເຈົ້າພົບວ່າຕົນເອງຕ້ອງການປັບປຸງຄວາມສຳພັນຂອງເຈົ້າກັບພຣະເຈົ້າໃຫ້ດີຂຶ້ນ, ບໍ່ຫົວດື້ອີກຕໍ່ໄປ, ສາມາດນໍາພຣະທຳຂອງພຣະເຈົ້າໄປປະຕິບັດໃນຊີວິດປະຈຳວັນຂອງເຈົ້າ, ປະຕິບັດພວກມັນຄືກັບເປັນຫຼັກການແຫ່ງຄວາມຈິງ, ເຈົ້າມີຈິດສຳນຶກແບບນີ້. ມັນດີທີ່ເຈົ້າສຳນຶກເຖິງສິ່ງເຫຼົ່ານີ້, ແຕ່ມັນໝາຍຄວາມວ່າເຈົ້າຈະສາມາດປ່ຽນແປງໃນທັນທີບໍ? (ບໍ່.) ເຈົ້າຕ້ອງຜ່ານປະສົບການຫຼາຍປີ, ເຊິ່ງໃນລະຫວ່າງເວລານັ້ນ ເຈົ້າຈະມີການຮັບຮູ້ທີ່ຊັດເຈນຂຶ້ນໃນຫົວໃຈຂອງເຈົ້າ ແລະ ເຈົ້າຈະມີຄວາມຕ້ອງການອັນແຮງກ້າ ແລະ ໃນຫົວໃຈຂອງເຈົ້ານັ້ນ ເຈົ້າຈະຄິດກັບຕົນເອງວ່າ “ສິ່ງນີ້ບໍ່ຖືກຕ້ອງ, ຂ້ານ້ອຍຕ້ອງເຊົາເສຍເວລາຂອງຂ້ານ້ອຍ. ຂ້ານ້ອຍຕ້ອງສະແຫວງຫາຄວາມຈິງ, ຂ້ານ້ອຍຕ້ອງເຮັດບາງສິ່ງທີ່ຖືກຕ້ອງ. ໃນອະດີດ, ຂ້ານ້ອຍໄດ້ປະລະໜ້າທີ່ເໝາະສົມຂອງຂ້ານ້ອຍ, ພຽງແຕ່ຄິດກ່ຽວກັບສິ່ງທີ່ເປັນວັດຖຸ ເຊັ່ນ: ອາຫານ ແລະ ເຄື່ອງຫົ່ມກາຍ ແລະ ຂ້ານ້ອຍພຽງແຕ່ສະແຫວງຫາຊື່ສຽງ ແລະ ຜົນປະໂຫຍດ. ຜົນຕາມມາກໍຄືຂ້ານ້ອຍບໍ່ໄດ້ຮັບເອົາຄວາມຈິງເລີຍ. ຂ້ານ້ອຍເສຍໃຈກັບສິ່ງນີ້ ແລະ ຂ້ານ້ອຍຕ້ອງກັບໃຈ!” ໃນຈຸດນີ້, ເຈົ້າເລີ່ມຍ່າງໃນເສັ້ນທາງທີ່ຖືກຕ້ອງແຫ່ງຄວາມເຊື່ອໃນພຣະເຈົ້າ. ຕາບໃດທີ່ຄົນເລີ່ມໃຫ້ຄວາມສຳຄັນກັບການປະຕິບັດຄວາມຈິງ, ສິ່ງນີ້ບໍ່ໄດ້ເຮັດໃຫ້ພວກເຂົາຍັບເຂົ້າໃກ້ການປ່ຽນແປງໃນອຸປະນິໄສຂອງພວກເຂົາອີກໜຶ່ງກ້າວບໍ? ບໍ່ວ່າເຈົ້າຈະເຊື່ອໃນພຣະເຈົ້າດົນສໍ່າໃດ, ຖ້າເຈົ້າສາມາດຮູ້ສຶກເຖິງຄວາມວຸ້ນວາຍຂອງເຈົ້າເອງ, ເຈົ້າເລື່ອນລອຍໄປມາຢູ່ສະເໝີ ແລະ ຫຼັງຈາກເວລາຫຼາຍປີທີ່ເລື່ອນລອຍໄປມາ, ເຈົ້າບໍ່ໄດ້ຮັບຫຍັງເລີຍ ແລະ ເຈົ້າຍັງຮູ້ສຶກຫວ່າງເປົ່າ ແລະ ຖ້າສິ່ງນີ້ເຮັດໃຫ້ເຈົ້າຮູ້ສຶກອຶດອັດ ແລະ ເຈົ້າເລີ່ມໄຕ່ຕອງກ່ຽວກັບຕົນເອງ ແລະ ເຈົ້າຮູ້ສຶກວ່າການບໍ່ສະແຫວງຫາຄວາມຈິງເປັນການເສຍເວລາ, ແລ້ວໃນເວລານັ້ນ ເຈົ້າຈະຮັບຮູ້ວ່າພຣະທຳຂອງພຣະເຈົ້າທີ່ເປັນການຕັກເຕືອນນັ້ນຄືຄວາມຮັກຂອງພຣະອົງສຳລັບມະນຸດ ແລະ ເຈົ້າຈະກຽດຊັງຕົນເອງທີ່ບໍ່ຮັບຟັງພຣະທຳຂອງພຣະເຈົ້າ ແລະ ທີ່ຂາດຈິດສຳນຶກ ແລະ ຄວາມສຳນຶກຫຼາຍ. ເຈົ້າຈະຮູ້ສຶກເສຍໃຈ ແລະ ຈາກນັ້ນເຈົ້າຈະຕ້ອງການປະພຶດຕົນເອງຄືນໃໝ່ ແລະ ດຳລົງຊີວິດຢ່າງແທ້ຈິງຕໍ່ໜ້າພຣະເຈົ້າ ແລະ ເຈົ້າຈະເວົ້າກັບຕົນເອງວ່າ “ຂ້ານ້ອຍບໍ່ສາມາດທຳຮ້າຍພຣະເຈົ້າອີກຕໍ່ໄປ. ພຣະເຈົ້າໄດ້ເວົ້າຫຼາຍຢ່າງ ແລະ ພຣະທຳທຸກຂໍ້ກໍແມ່ນເພື່ອຜົນປະໂຫຍດຂອງມະນຸດ ແລະ ເພື່ອຊີ້ນໍາມະນຸດໄປໃນທາງທີ່ຖືກຕ້ອງ. ພຣະເຈົ້າເປັນຕາຮັກຫຼາຍ ແລະ ຄູ່ຄວນແກ່ຄວາມຮັກຂອງມະນຸດ!” ນີ້ຄືຈຸດເລີ່ມຕົ້ນຂອງການປ່ຽນແປງຂອງຜູ້ຄົນ. ມັນເປັນສິ່ງທີ່ດີທີ່ຈະມີການຊື່ນຊົມນີ້! ຖ້າເຈົ້າມຶນຊາຫຼາຍຈົນເຈົ້າບໍ່ຮູ້ກ່ຽວກັບສິ່ງເຫຼົ່ານີ້ເລີຍ, ແລ້ວເຈົ້າກໍຕົກຢູ່ໃນບັນຫາ ບໍ່ແມ່ນບໍ? ມື້ນີ້ຄົນຮູ້ວ່າກະແສສູ່ຄວາມເຊື່ອໃນພຣະເຈົ້າຄືການອ່ານພຣະທຳຂອງພຣະເຈົ້າຫຼາຍຂຶ້ນ, ການເຂົ້າໃຈຄວາມຈິງຄືສິ່ງສຳຄັນທີ່ສຸດໃນບັນດາສິ່ງອື່ນໃດ, ການເຂົ້າໃຈຄວາມຈິງ ແລະ ການຮູ້ຈັກຕົນເອງເປັນສິ່ງສຳຄັນຫຼາຍ ແລະ ການທີ່ສາມາດປະຕິບັດຄວາມຈິງ ແລະ ເຮັດໃຫ້ຄວາມຈິງເປັນຄວາມເປັນຈິງຂອງພວກເຂົາເທົ່ານັ້ນຈຶ່ງເປັນການເຂົ້າສູ່ເສັ້ນທາງທີ່ຖືກຕ້ອງແຫ່ງຄວາມເຊື່ອໃນພຣະເຈົ້າ. ສະນັ້ນພວກເຈົ້າຄິດວ່າພວກເຈົ້າຕ້ອງມີປະສົບການເທົ່າໃດປີເພື່ອມີຄວາມຮູ້ນີ້ ແລະ ຄວາມຮູ້ສຶກໃນຫົວໃຈຂອງພວກເຈົ້າ? ຄົນທີ່ມີເລ່ຫຼ່ຽມ, ຄົນທີ່ຊານສະຫຼາດ, ຄົນທີ່ມີຄວາມປາດຖະໜາອັນແຮງກ້າສຳລັບພຣະເຈົ້າ, ຄົນແບບນັ້ນອາດສາມາດປ່ຽນແປງຕົນເອງໃນໜຶ່ງ ຫຼື ສອງປີ ແລະ ເລີ່ມຕົ້ນໃນການເຂົ້າສູ່ຊີວິດ. ແຕ່ຄົນທີ່ຄິດເລື້ອຍເປື່ອຍ, ຄົນທີ່ມຶນຊາ ແລະ ຫົວຊ້າ, ຄົນທີ່ຂາດຄວາມເຂົ້າໃຈ, ແມ່ນຈະຜ່ານສາມ ຫຼື ຫ້າປີໄປຢ່າງມຶນງົງ, ບໍ່ຮັບຮູ້ວ່າພວກເຂົາບໍ່ໄດ້ຮັບຫຍັງເລີຍ. ຖ້າພວກເຂົາປະຕິບັດໜ້າທີ່ຂອງພວກເຂົາດ້ວຍຄວາມກະຕືລືລົ້ນ, ພວກເຂົາອາດຜ່ານຫຼາຍກວ່າສິບປີຢ່າງມຶນງົງ ແລະ ຍັງບໍ່ມີຜົນປະໂຫຍດຫຍັງທີ່ເຫັນໄດ້ຢ່າງຊັດເຈນ ຫຼື ສາມາດເວົ້າເຖິງຄຳພະຍານຈາກປະສົບການຂອງພວກເຂົາ. ຈົນກວ່າພວກເຂົາໄດ້ຖືກສົ່ງໜີ ຫຼື ໂຍນຖິ້ມ, ພວກເຂົາຈຶ່ງຕື່ນນອນໃນທີ່ສຸດ ແລະ ຄິດກັບຕົນເອງວ່າ “ຂ້ານ້ອຍບໍ່ມີຄວາມເປັນຈິງແຫ່ງຄວາມຈິງເລີຍ. ຂ້ານ້ອຍບໍ່ແມ່ນຄົນທີ່ສະແຫວງຫາຄວາມຈິງແທ້ໆ!” ການຕື່ນຂຶ້ນຂອງພວກເຂົາບໍ່ໄດ້ຊ້າໄປໜ້ອຍໜຶ່ງບໍໃນຈຸດນີ້? ບາງຄົນເລື່ອນລອຍໄປມາຢ່າງມຶນງົງ, ຄາດຫວັງມື້ທີ່ພຣະເຈົ້າຈະມາຢູ່ສະເໝີ ແຕ່ບໍ່ສະແຫວງຫາຄວາມຈິງເລີຍ. ຜົນຕາມມາກໍຄື ເວລາຜ່ານໄປຫຼາຍກວ່າສິບປີໂດຍທີ່ພວກເຂົາບໍ່ໄດ້ຮັບຜົນປະໂຫຍດຫຍັງເລີຍ ຫຼື ບໍ່ສາມາດແບ່ງປັນຄຳພະຍານຫຍັງເລີຍ. ຫຼັງຈາກທີ່ພວກເຂົາຖືກລິຮານຢ່າງຮຸນແຮງ, ຖືກຈັດການ ແລະ ຖືກຕັກເຕືອນເທົ່ານັ້ນເອງ, ໃນທີ່ສຸດພວກເຂົາຈຶ່ງຮູ້ສຶກວ່າພຣະທຳຂອງພຣະເຈົ້າສຽບແທງຫົວໃຈຂອງພວກເຂົາ. ຫົວໃຈອຂອງພວກເຂົາຊ່າງຫົວດື້! ມັນບໍ່ເປັນຫຍັງບໍທີ່ພວກເຂົາຈະບໍ່ຖືກຈັດການ, ຖືກລິຮານ ແລະ ຖືກລົງໂທດ? ມັນບໍ່ເປັນຫຍັງບໍທີ່ພວກເຂົາຈະບໍ່ຖືກລົງວິໄນຢ່າງຮ້າຍແຮງ? ຕ້ອງເຮັດຫຍັງເພື່ອໃຫ້ພວກເຂົາຮັບຮູ້, ເພື່ອໃຫ້ພວກເຂົາຕອບໂຕ້ກັບ? ຄົນທີ່ບໍ່ສະແຫວງຫາຄວາມຈິງກໍຈະບໍ່ຫຼັ່ງນໍ້າຕາຈົນກວ່າພວກເຂົາຈະເຫັນໂລງສົບ. ຫຼັງຈາກທີ່ພວກເຂົາໄດ້ເຮັດສິ່ງຊົ່ວຊ້າ ແລະ ຊົ່ວຮ້າຍຢ່າງຫຼວງຫຼາຍເທົ່ານັ້ນ, ການສຳນຶກຈຶ່ງປາກົດຂຶ້ນກັບພວກເຂົາ ແລະ ພວກເຂົາຈຶ່ງເວົ້າກັບຕົນເອງວ່າ “ຄວາມເຊື່ອຂອງຂ້ານ້ອຍໃນພຣະເຈົ້າຈົບແລ້ວບໍ? ພຣະເຈົ້າບໍ່ຕ້ອງການຂ້ານ້ອຍອີກຕໍ່ໄປບໍ? ຂ້ານ້ອຍໄດ້ຖືກປະນາມບໍ?” ພວກເຂົາເລີ່ມໄຕ່ຕອງ. ເມື່ອພວກເຂົາຄິດລົບ, ພວກເຂົາກໍຮູ້ສຶກວ່າຕະຫຼອດປີເຫຼົ່ານີ້ທີ່ເຊື່ອໃນພຣະເຈົ້າເປັນການເສຍເປົ່າ ແລະ ພວກເຂົາເຕັມໄປດ້ວຍຄວາມບໍ່ພໍໃຈ ແລະ ມີແນວໂນ້ມທີ່ຈະປະຖິ້ມຕົນເອງຄືກັບຄົນສິ້ນຫວັງ. ແຕ່ເມື່ອພວກເຂົາສຳນຶກໄດ້, ພວກເຂົາກໍຮູ້ວ່າ “ຂ້ານ້ອຍບໍ່ພຽງແຕ່ທຳຮ້າຍຕົນເອງບໍ? ຂ້ານ້ອຍຕ້ອງກັບມາຢືນດ້ວຍແຄ່ງດ້ວຍຂາຕົນເອງອີກຄັ້ງ. ມີຄົນບອກຂ້ານ້ອຍວ່າຂ້ານ້ອຍບໍ່ຮັກຄວາມຈິງ. ເປັນຫຍັງຈຶ່ງບອກສິ່ງນີ້ກັບຂ້ານ້ອຍ? ຂ້ານ້ອຍຈະບໍ່ຮັກຄວາມຈິງໄດ້ແນວໃດ? ໂອ້ ເປັນໄປບໍ່ໄດ້! ຂ້ານ້ອຍບໍ່ພຽງແຕ່ບໍ່ຮັກຄວາມຈິງ ແຕ່ຂ້ານ້ອຍເຖິງກັບບໍ່ສາມາດນໍາຄວາມຈິງທີ່ຂ້ານ້ອຍເຂົ້າໃຈໄປປະຕິບັດ! ນີ້ຄືການສຳແດງອອກເຖິງການເບື່ອໜ່າຍຄວາມຈິງ!” ເມື່ອຄິດເຊັ່ນນີ້, ພວກເຂົາກໍຮູ້ສຶກສຳນຶກຜິດພໍສົມຄວນ ແລະ ຢ້ານພໍສົມຄວນເຊັ່ນກັນ: “ຖ້າຂ້ານ້ອຍສືບຕໍ່ເຮັດແນວນີ້, ຂ້ານ້ອຍຈະຖືກລົງໂທດຢ່າງແນ່ນອນ. ບໍ່, ຂ້ານ້ອຍຕ້ອງກັບໃຈໃຫ້ໄວ, ອຸປະນິໄສຂອງພຣະເຈົ້າຕ້ອງບໍ່ຖືກລ່ວງເກີນ”. ໃນເວລານັ້ນ, ລະດັບຄວາມຫົວດື້ຂອງພວກເຂົາຫຼຸດລົງບໍ? ມັນເປັນຄືກັບມີເຂັມສຽບແທງຫົວໃຈຂອງພວກເຂົາ; ພວກເຂົາຮູ້ສຶກເຖິງບາງຢ່າງ. ແລ້ວເມື່ອເຈົ້າມີຄວາມຮູ້ສຶກນີ້, ຫົວໃຈຂອງເຈົ້າກໍວຸ້ນວາຍ ແລະ ເຈົ້າເລີ່ມຮູ້ສຶກສົນໃຈໃນຄວາມຈິງ. ເປັນຫຍັງເຈົ້າຈຶ່ງມີຄວາມສົນໃຈນີ້? ເພາະເຈົ້າຕ້ອງການຄວາມຈິງ. ຖ້າບໍ່ມີຄວາມຈິງ, ເມື່ອເຈົ້າຖືກລິຮານ ແລະ ຖືກຈັດການ, ເຈົ້າບໍ່ສາມາດຍອມ ຫຼື ຍອມຮັບຄວາມຈິງໄດ້ ແລະ ເຈົ້າບໍ່ສາມາດຢືນຍັດເມື່ອເຈົ້າຖືກທົດສອບ. ຖ້າເຈົ້າຕ້ອງກາຍມາເປັນຜູ້ນໍາ, ເຈົ້າຈະສາມາດຢັ້ງຈາກການເປັນຜູ້ນໍາຈອມປອມ ແລະ ຈາກການຍ່າງໃນເສັ້ນທາງຂອງຜູ້ຕໍ່ຕ້ານພຣະຄຣິດບໍ? ເຈົ້າຈະເຮັດບໍ່ໄດ້. ເຈົ້າຈະສາມາດເອົາຊະນະການມີສະຖານະ ແລະ ການຖືກຍົກຍ້ອງໂດຍຄົນອື່ນບໍ? ເຈົ້າສາມາດເອົາຊະນະສະຖານະການທີ່ເຈົ້າຖືກຈັດວາງ ແລະ ການທົດສອບທີ່ເຈົ້າໄດ້ຮັບບໍ? ເຈົ້າຮູ້ ແລະ ເຂົ້າໃຈຕົນເອງໄດ້ເປັນຢ່າງດີ ແລະ ເຈົ້າຈະເວົ້າວ່າ “ຖ້າຂ້ານ້ອຍບໍ່ເຂົ້າໃຈຄວາມຈິງ, ຂ້ານ້ອຍບໍ່ສາມາດເອົາຊະນະທຸກສິ່ງນີ້, ຂ້ານ້ອຍໄຮ້ຄ່າ, ຂ້ານ້ອຍບໍ່ສາມາດເຮັດຫຍັງໄດ້”. ນີ້ແມ່ນຄວາມຄິດປະເພດໃດ? ນີ້ຄືການຕ້ອງການຄວາມຈິງ. ເມື່ອເຈົ້າມີຄວາມຕ້ອງການ, ເມື່ອເຈົ້າຢູ່ໃນສະພາວະທີ່ສິ້ນຫວັງທີ່ສຸດຂອງເຈົ້າ, ເຈົ້າຈະພຽງແຕ່ຕ້ອງການເພິ່ງພາຄວາມຈິງ. ເຈົ້າຈະຮູ້ສຶກວ່າບໍ່ມີຜູ້ໃດທີ່ສາມາດເພິ່ງພາໄດ້ ແລະ ການເພິ່ງພາຄວາມຈິງພຽງຢ່າງດຽວຈຶ່ງສາມາດແກ້ໄຂບັນຫາຂອງເຈົ້າ ແລະ ປ່ອຍໃຫ້ເຈົ້າຜ່ານພົ້ນການຖືກລິຮານ ແລະ ການຖືກຈັດການ ແລະ ການທົດລອງ ແລະ ການລໍ້ລວງ ແລະ ຊ່ວຍໃຫ້ເຈົ້າຜ່ານພົ້ນທຸກສະຖານະການ. ແລ້ວຍິ່ງເຈົ້າເພິ່ງພາຄວາມຈິງຫຼາຍສໍ່າໃດ, ເຈົ້າຈະຮູ້ສຶກຫຼາຍສໍ່ານັ້ນວ່າຄວາມຈິງເປັນສິ່ງທີ່ດີ, ມີປະໂຫຍດ ແລະ ເປັນປະໂຫຍດໃຫ້ເຈົ້າຫຼາຍທີ່ສຸດ ແລະ ມັນສາມາດແກ້ໄຂຄວາມຫຍຸ້ງຍາກທັງໝົດຂອງເຈົ້າ. ໃນເວລານັ້ນ, ເຈົ້າຈະເລີ່ມຕົ້ນປາດຖະໜາຫາຄວາມຈິງ. ເມື່ອຄົນໄປຮອດຈຸດນີ້, ອຸປະນິໄສທີ່ເສື່ອມຊາມຂອງພວກເຂົາເລີ່ມຈາງຫາຍໄປ ຫຼື ປ່ຽນແປງເທື່ອລະໜ້ອຍ? ຈາກເວລາທີ່ພວກເຂົາເລີ່ມເຂົ້າໃຈ ແລະ ຍອມຮັບຄວາມຈິງ, ວິທີການທີ່ຄົນເບິ່ງສິ່ງຕ່າງໆກໍເລີ່ມປ່ຽນແປງ, ຫຼັງຈາກນັ້ນ ອຸປະນິໄສຂອງພວກເຂົາກໍເລີ່ມປ່ຽນແປງເຊັ່ນກັນ. ນີ້ຄືຂະບວນການທີ່ຊ້າ. ໃນຂັ້ນຕອນຊ່ວງຕົ້ນ, ຄົນບໍ່ສາມາດຢັ່ງຮູ້ການປ່ຽນແປງນ້ອຍໆເຫຼົ່ານີ້; ແຕ່ເມື່ອພວກເຂົາເຂົ້າໃຈຢ່າງແທ້ຈິງ ແລະ ສາມາດປະຕິບັດຄວາມຈິງ, ເລີ່ມມີການປ່ຽນແປງທີ່ຈຳເປັນ ແລະ ພວກເຂົາສາມາດຮູ້ສຶກເຖິງການປ່ຽນແປງເຫຼົ່ານັ້ນ. ຈາກຈຸດທີ່ຄົນເລີ່ມມີຄວາມປາດຖະໜາ ແລະ ຄວາມຫິວກະຫາຍຫາຄວາມຈິງ ແລະ ປາດຖະໜາທີ່ຈະສະແຫວງຫາຄວາມຈິງ, ຈົນເຖິງຈຸດທີ່ບາງສິ່ງເກີດຂຶ້ນກັບພວກເຂົາ ແລະ ອີງຕາມຄວາມເຂົ້າໃຈຂອງພວກເຂົາຕໍ່ຄວາມຈິງ, ພວກເຂົາກໍສາມາດນໍາຄວາມຈິງໄປປະຕິບັດ ແລະ ຕອບສະໜອງຄວາມປະສົງຂອງພຣະເຈົ້າ ແລະ ບໍ່ເຮັດຕາມຄວາມປະສົງຂອງພວກເຂົາເອງ ແລະ ສາມາດເອົາຊະນະແຮງຈູງໃຈຂອງພວກເຂົາ ແລະ ເອົາຊະນະຄວາມອວດດີ, ຄວາມກະບົດ, ຄວາມຫົວດື້ ແລະ ຫົວໃຈທີ່ທໍລະຍົດຂອງພວກເຂົາເອງ, ຈາກນັ້ນຄວາມຈິງຈະບໍ່ກາຍມາເປັນຊີວິດຂອງພວກເຂົາເທື່ອລະໜ້ອຍບໍ? ແລ້ວເມື່ອຄວາມຈິງກາຍມາເປັນຊີວິດຂອງເຈົ້າ, ອຸປະນິໄສທີ່ອວດດີ, ກະບົດ, ຫົວດື້ ແລະ ທໍລະຍົດທີ່ຢູ່ພາຍໃນເຈົ້າຈະເຊົາເປັນຊີວິດຂອງເຈົ້າ ແລະ ບໍ່ສາມາດຄວບຄຸມເຈົ້າອີກຕໍ່ໄປ. ແລ້ວແມ່ນຫຍັງຊີ້ນໍາຄວາມປະພຶດຂອງເຈົ້າໃນເວລານີ້? ພຣະທຳຂອງພຣະເຈົ້າ. ເມື່ອພຣະເຈົ້າຂອງພຣະເຈົ້າກາຍມາເປັນຊີວິດຂອງເຈົ້າ, ມີການປ່ຽນແປງຫຍັງບໍ? (ແມ່ນແລ້ວ.) ແລ້ວຫຼັງຈາກນັ້ນ ຍິ່ງເຈົ້າປ່ຽນແປງຫຼາຍສໍ່າໃດ, ສິ່ງຕ່າງໆກໍເລີ່ມດີຂຶ້ນສໍ່ານັ້ນ. ນີ້ຄືຂະບວນການທີ່ອຸປະນິໄສຂອງຜູ້ຄົນປ່ຽນແປງ ແລະ ການບັນລຸຜົນນີ້ກໍໃຊ້ເວລາດົນ.

ໄລຍະເວລາທີ່ໃຊ້ເພື່ອປ່ຽນແປງໃນອຸປະນິໄສແມ່ນຂຶ້ນກັບຄົນໆໜຶ່ງ; ບໍ່ມີກອບເວລາທີ່ຄົງຕົວສຳລັບສິ່ງນີ້. ຖ້າມັນເປັນຄົນທີ່ຮັກ ແລະ ສະແຫວງຫາຄວາມຈິງ, ແລ້ວການປ່ຽນແປງໃນອຸປະນິໄສຂອງພວກເຂົາກໍຈະເຫັນໄດ້ໃນເຈັດ, ແປດ ຫຼື ສິບປີ. ຖ້າພວກເຂົາມີຄວາມສາມາດທົ່ວໄປ ແລະ ຍັງເຕັມໃຈທີ່ຈະສະແຫວງຫາຄວາມຈິງ, ມັນອາດໃຊ້ເວລາປະມານສິບຫ້າ ຫຼື ຊາວປີກ່ອນທີ່ການປ່ຽນແປງຈະເຫັນໄດ້ໃນອຸປະນິໄສຂອງພວກເຂົາ. ສິ່ງທີ່ສຳຄັນກໍຄືຄວາມຕັ້ງໃຈຂອງຄົນໆນັ້ນໃນການສະແຫວງຫາຄວາມຈິງ ແລະ ພວກເຂົາມີຄວາມເຂົ້າໃຈຫຼາຍສໍ່າໃດ, ສິ່ງເຫຼົ່ານີ້ຄືປັດໄຈກຳນົດ. ທຸກປະເພດຂອງອຸປະນິໄສທີ່ເສື່ອມຊາມມີຢູ່ໃນທຸກໆຄົນໃນລະດັບທີ່ແຕກຕ່າງກັນ, ພວກມັນທັງໝົດເປັນທຳມະຊາດຂອງມະນຸດ ແລະ ພວກມັນທັງໝົດໄດ້ຝັງເລິກຫຼາຍ. ເຖິງຢ່າງໃດກໍຕາມ, ໂດຍການສະແຫວງຫາ ແລະ ການປະຕິບັດຄວາມຈິງ ແລະ ໂດຍການຍອມຮັບການພິພາກສາ ແລະ ການຂ້ຽນຕີຂອງພຣະເຈົ້າ, ໂດຍການຖືກຈັດການ ແລະ ການຖືກລິຮານ ແລະ ໂດຍການຍອມຮັບການທົດລອງ ແລະ ການຫຼໍ່ຫຼອມຂອງພຣະເຈົ້າ, ລະດັບທີ່ແຕກຕ່າງກັນຂອງການປ່ຽນແປງແມ່ນສາມາດບັນລຸໄດ້ໃນທຸກໆອຸປະນິໄສ. ບາງຄົນເວົ້າວ່າ “ຖ້າມັນເປັນເຊັ່ນນັ້ນ, ການປ່ຽນແປງໃນອຸປະນິໄສບໍ່ແມ່ນພຽງເລື່ອງເວລາບໍ? ເມື່ອເວລາມາຮອດ, ຂ້ານ້ອຍຈະຮູ້ວ່າການປ່ຽນແປງໃນອຸປະນິໄສແມ່ນຫຍັງ ແລະ ຂ້ານ້ອຍຈະສາມາດເຂົ້າສູ່ຊີວິດ”. ມັນເປັນເຊັ່ນນີ້ບໍ? (ບໍ່ແມ່ນ.) ບໍ່ແມ່ນຢ່າງແນ່ນອນ. ຖ້າເວລາຄືສິ່ງດຽວທີ່ມັນໃຊ້ເພື່ອບັນລຸການປ່ຽນແປງໃນອຸປະນິໄສ, ແລ້ວທຸກຄົນທີ່ເຊື່ອໃນພຣະເຈົ້າຕະຫຼອດຊີວິດຂອງພວກເຂົາກໍຍ່ອມບັນລຸການປ່ຽນແປງໃນອຸປະນິໄສຂອງພວກເຂົາຢ່າງແນ່ນອນ. ແຕ່ນີ້ຄືລັກສະນະທີ່ສິ່ງຕ່າງໆເປັນບໍ? ຄົນເຫຼົ່ານີ້ໄດ້ຮັບຄວາມຈິງບໍ? ພວກເຂົາບັນລຸການປ່ຽນແປງໃນອຸປະນິໄສຂອງພວກເຂົາບໍ? ພວກເຂົາບໍ່ໄດ້ບັນລຸ. ຄົນທີ່ເຊື່ອໃນພຣະເຈົ້າກໍມີຈຳນວນຫຼວງຫຼາຍສໍ່າກັບຂົນເທິງໂຕງົວ, ແຕ່ຄົນທີ່ມີການປ່ຽນແປງໃນອຸປະນິໄສກໍມີໜ້ອຍສໍ່າກັບມ້າເຂົາດຽວ. ເພື່ອໃຫ້ອຸປະນິໄສຂອງຜູ້ຄົນມີການປ່ຽນແປງຢ່າງແທ້ຈິງ, ພວກເຂົາຕ້ອງເພິ່ງພາການສະແຫວງຫາຄວາມຈິງເພື່ອບັນລຸສິ່ງນີ້; ພວກເຂົາຖືກເຮັດໃຫ້ສົມບູນໂດຍການເພິ່ງພາພາລະກິດຂອງພຣະວິນຍານບໍລິສຸດ. ການປ່ຽນແປງໃນອຸປະນິໄສແມ່ນບັນລຸຜ່ານການສະແຫວງຫາຄວາມຈິງ. ໃນດ້ານໜຶ່ງ, ຄົນຕ້ອງຈ່າຍລາຄາ, ພວກເຂົາຕ້ອງຈ່າຍລາຄາເມື່ອເວົ້າເຖິງການສະແຫວງຫາຄວາມຈິງ ແລະ ບໍ່ມີຄວາມລຳບາກໃນຈຳນວນໃດເພື່ອຮັບເອົາຄວາມຈິງຈະນ້ອຍເກີນໄປ. ນອກຈາກນັ້ນ, ພວກເຂົາຕ້ອງຖືກກວດສອບຄວາມຖືກຕ້ອງໂດຍພຣະເຈົ້າວ່າເປັນຄົນປະເພດທີ່ຖືກຕ້ອງ, ເປັນຄົນທີ່ໃຈດີ ແລະ ເປັນຄົນທີ່ຮັກພຣະເຈົ້າຢ່າງແທ້ຈິງ, ເພື່ອໃຫ້ພຣະວິນຍານບໍລິສຸດເຮັດພາລະກິດ ແລະ ເຮັດໃຫ້ພວກເຂົາສົມບູນ. ການຮ່ວມມືຂອງຜູ້ຄົນແມ່ນບໍ່ສາມາດຕັດອອກຈາກກັນໄດ້ ແຕ່ການຮັບເອົາພາລະກິດຂອງພຣະວິນຍານບໍລິສຸດຍິ່ງສຳຄັນຫຼາຍກວ່າ. ຖ້າຄົນບໍ່ສະແຫວງຫາ ຫຼື ຮັກວຄາມຈິງ, ຖ້າພວກເຂົາບໍ່ເຄີຍຮູ້ທີ່ຈະເອົາໃຈໃສ່ກັບຄວາມປະສົງຂອງພຣະເຈົ້າຈັກເທື່ອ, ແຮງແລ້ວທີ່ຈະຮັກພຣະເຈົ້າ, ຖ້າພວກເຂົາບໍ່ມີຄວາມສຳນຶກເຖິງພາລະຕໍ່ວຽກງານຂອງຄຣິສຕະຈັກ ແລະ ບໍ່ມີຄວາມຮັກຕໍ່ຄົນອື່ນ ແລະ ຖ້າໂດຍສະເພາະແລ້ວ ພວກເຂົາບໍ່ມີການອຸທິດເມື່ອປະຕິບັດໜ້າທີ່ຂອງພວກເຂົາ, ແລ້ວພວກເຂົາກໍບໍ່ເປັນທີ່ຮັກຂອງພຣະເຈົ້າ ແລະ ບໍ່ສາມາດຖືກພຣະເຈົ້າເຮັດໃຫ້ສົມບູນຈັກເທື່ອ. ສະນັ້ນຄົນຕ້ອງບໍ່ຢືນຢັນຢ່າງຫຼັບຫູຫຼັບຕາ, ແຕ່ຕ້ອງເຂົ້າໃຈຄວາມປະສົງຂອງພຣະເຈົ້າ. ບໍ່ວ່າພຣະເຈົ້າຈະເວົ້າ ຫຼື ເຮັດຫຍັງກໍຕາມ, ພວກເຂົາຕ້ອງສາມາດເຊື່ອຟັງ ແລະ ປົກປ້ອງວຽກງານຂອງຄຣິສຕະຈັກ, ຫົວໃຈຂອງພວກເຂົາຕ້ອງຖືກຕ້ອງ ແລະ ໃນຕອນນັ້ນເອງ ພຣະວິນຍານບໍລິສຸດຈຶ່ງສາມາດເຮັດພາລະກິດໄດ້. ຖ້າຄົນປາດຖະໜາທີ່ຈະພະຍາຍາມເພື່ອຖືກພຣະເຈົ້າເຮັດໃຫ້ສົມບູນ, ແລ້ວພວກເຂົາຕ້ອງມີຫົວໃຈທີ່ຮັກພຣະເຈົ້າ, ຫົວໃຈທີ່ເຊື່ອຟັງພຣະເຈົ້າ, ຫົວໃຈທີ່ຢຳເກງພຣະເຈົ້າ ແລະ ເມື່ອປະຕິບັດໜ້າທີ່ຂອງພວກເຂົານັ້ນ ພວກເຂົາຕ້ອງຈົງຮັກພັກດີຕໍ່ພຣະເຈົ້າ ແລະ ນໍາຄວາມພໍໃຈມາຫາພຣະເຈົ້າ. ໃນຕອນນັ້ນເອງ ພວກເຂົາຈຶ່ງຈະສາມາດຮັບເອົາພາລະກິດຂອງພຣະວິນຍານບໍລິສຸດ. ເມື່ອຄົນມີພາລະກິດຂອງພຣະວິນຍານບໍລິສຸດ, ພວກເຂົາກໍໄດ້ຮັບແສງສະຫວ່າງ ເມື່ອພວກເຂົາອ່ານພຣະທຳຂອງພຣະເຈົ້າ, ພວກເຂົາມີເສັ້ນທາງໃຫ້ປະຕິບັດຄວາມຈິງ ແລະ ຫຼັກການໃນການປະຕິບັດໜ້າທີ່ຂອງພວກເຂົາ, ພຣະເຈົ້າຈະຊີ້ນໍາພວກເຂົາເມື່ອພວກເຂົາປະສົບກັບບັນຫາ ແລະ ຫົວໃຈຂອງພວກເຂົາຈະປິຕິຍິນດີ ແລະ ສະຫງົບສຸກ ບໍ່ວ່າພວກເຂົາຈະທົນທຸກຫຼາຍສໍ່າໃດກໍຕາມ. ເມື່ອພວກເຂົາຜ່ານການຊີ້ນໍາຂອງພຣະວິນຍານບໍລິສຸດໃນລັກສະນະນີ້ເປັນເວລາສິບ ຫຼື ຊາວປີ, ພວກເຂົາຈະປ່ຽນແປງໂດຍທີ່ບໍ່ໄດ້ສັງເກດມັນເລີຍ. ຍິ່ງມີການປ່ຽນແປງໄວສໍ່າໃດ, ຍິ່ງມີຄວາມສະຫງົບສຸກໄວສໍ່ານັ້ນ; ຍິ່ງມີການປ່ຽນແປງໄວສໍ່າໃດ, ພວກເຂົາຍິ່ງສາມາດມີຄວາມສຸກໄວສໍ່ານັ້ນ. ເມື່ອອຸປະນິໄສຂອງຄົນປ່ຽນແປງເທົ່ານັ້ນເອງ, ພວກເຂົາຈຶ່ງຊອກຫາຄວາມສະຫງົບສຸກ ແລະ ຄວາມປິຕິຍິນດີທີ່ແທ້ຈິງ, ໃນຕອນນັ້ນເອງ ພວກເຂົາຈຶ່ງສາມາດມີຊີວິດທີ່ມີຄວາມສຸກໄດ້ຢ່າງແທ້ຈິງ. ຄົນທີ່ບໍ່ສະແຫວງຫາຄວາມຈິງກໍບໍ່ມີຄວາມສະຫງົບສຸກ ຫຼື ຄວາມປິຕິຍິນດີຝ່າຍວິນຍານ, ມື້ຂອງພວກເຂົາເລີ່ມຫວ່າງເປົ່າຫຼາຍຂຶ້ນ ແລະ ຍາກຫຼາຍຂຶ້ນທີ່ຈະແບກຮັບ. ສຳລັບຄົນທີ່ເຊື່ອໃນພຣະເຈົ້າແຕ່ບໍ່ສະແຫວງຫາຄວາມຈິງ, ມື້ຂອງພວກເຂົາກໍເຕັມໄປດ້ວຍຄວາມເຈັບປວດ ແລະ ການທົນທຸກ. ແລ້ວດ້ວຍເຫດນັ້ນ, ເມື່ອຄົນເຊື່ອໃນພຣະເຈົ້າ ບໍ່ມີຫຍັງສຳຄັນໄປກວ່າການຮັບເອົາຄວາມຈິງ. ການຮັບເອົາຄວາມຈິງຄືການຮັບເອົາຊີວິດ ແລະ ຍິ່ງຮັບເອົາຄວາມຈິງໄວສໍ່າໃດ, ມັນກໍດີສໍ່ານັ້ນ. ຖ້າບໍ່ມີຄວາມຈິງ, ຊີວີດຂອງຜູ້ຄົນກໍຫວ່າງເປົ່າ. ການຮັບເອົາຄວາມຈິງຄືການຊອກຫາຄວາມສະຫງົບສຸກ ແລະ ຄວາມປິຕິຍິນດີ, ການທີ່ສາມາດດຳລົງຊີວິດຢູ່ຕໍ່ໜ້າພຮະເຈົ້າ, ການໄດ້ຮັບແສງສະຫວ່າງ, ການຊີ້ນໍາ ແລະ ການນໍາພາໂດຍພາລະກິດຂອງພຣະວິນຍານບໍລິສຸດ, ມັນຈະມີແສງສະຫວ່າງຫຼາຍຂຶ້ນເລື້ອຍໆໃນຫົວໃຈຂອງພວກເຂົາ ແລະ ຄວາມເຊື່ອຂອງພວກເຂົາໃນພຣະເຈົ້າກໍຈະເລີ່ມມີຫຼາຍຂຶ້ນເລື້ອຍໆ. ສະນັ້ນໃນຕອນນີ້, ຄວາມຈິງທີ່ກ່ຽວຂ້ອງກັບການປ່ຽນແປງໃນອຸປະນິໄສຊັດເຈນຂຶ້ນສຳລັບເຈົ້າບໍ? (ແມ່ນແລ້ວ, ພວກເຮົາເຂົ້າໃຈໃນຕອນນີ້.) ຖ້າສິ່ງນີ້ຊັດເຈນກັບເຈົ້າແທ້ໆ, ແລ້ວເຈົ້າກໍມີເສັ້ນທາງ ແລະ ເຈົ້າຮູ້ວິທີການທີ່ຈະມີປະສິດທິພາບໃນການສະແຫວງຫາຄວາມຈິງ.

ວັນທີ 28 ເມສາ 2017


ໂດຍການເຂົ້າໃຈຄວາມຈິງເທົ່ານັ້ນ, ຄົນໆໜຶ່ງຈຶ່ງສາມາດຮູ້ຈັກການກະທຳຂອງພຣະເຈົ້າໄດ້

ພຣະເຈົ້າມີອຳນາດສູງສຸດເໜືອໂຊກຊະຕາຂອງມະນຸດຊາດທັງປວງ ແລະ ທຸກສິ່ງໃນຈັກກະວານ. ຜູ້ຄົນເຫັນຂໍ້ແທ້ຈິງຫຍັງກ່ຽວກັບອຳນາດສູງສຸດຂອງພຣະເຈົ້າ? ບໍ່ວ່າໂລກຈະໃຫຍ່ສໍ່າໃດກໍຕາມ ຫຼື ຈັກກະວານຈະກວ້າງໃຫຍ່ໄພສານສໍ່າໃດກໍຕາມ, ຈາກສິ່ງທີ່ເບິ່ງເຫັນດ້ວຍຕາເປົ່າຈົນເຖິງສິ່ງທີ່ເບິ່ງເຫັນໄດ້ດ້ວຍກ້ອງຈຸລະທັດ, ພຣະເຈົ້າປົກຄອງເໜືອທຸກສິ່ງ ແລະ ປັ້ນແຕ່ງທຸກຢ່າງ. ບໍ່ວ່າຈະເປັນຄວາມປາຖະໜາຂອງມະນຸດ, ຄວາມທະເຍີທະຍານ, ຄວາມຕ້ອງການ ຫຼື ທິດທາງທີ່ເຂົາມີແນວໂນ້ມຈະພັດທະນາ, ຈາກຈຸດທີ່ພຣະເຈົ້າຢືນຢູ່, ອຳນາດສູງສຸດ ແລະ ການປັ້ນແຕ່ງຂອງພຣະອົງບໍ່ໄດ້ຮັບຜົນກະທົບຈາກສິ່ງເຫຼົ່ານີ້ແມ່ນແຕ່ໜ້ອຍດຽວ. ແມ່ນຫຍັງຄືຫຼັກການທີ່ພຣະເຈົ້າປົກຄອງດ້ວຍອຳນາດສູງສຸດ ແລະ ປັ້ນແຕ່ງທຸກສິ່ງ? ມັນອີງໃສ່ບົນພື້ນຖານຫຍັງ? ແມ່ນຫຍັງຄືເປົ້າໝາຍຂອງພຣະເຈົ້າໃນການເຮັດທຸກສິ່ງນີ້? ມັນກ່ຽວພັນກັບຫຍັງ? (ມັນກ່ຽວພັນກັບແຜນການຄຸ້ມຄອງຂອງພຣະເຈົ້າ.) ການຕອບໂຕ້ນີ້ຖືກຕ້ອງ; ທຸກສິ່ງທີ່ພຣະເຈົ້າເຮັດແມ່ນກ່ຽວພັນກັບແຜນການຄຸ້ມຄອງຂອງພຣະອົງ. ຄຳເວົ້າເຫຼົ່ານີ້ສັບສົນໜ້ອຍໜຶ່ງ, ແຕ່ພວກເຂົາມີຄວາມໝາຍແອບແຝງທີ່ເລິກຊຶ້ງຍິ່ງຂຶ້ນ. ໃນສິ່ງນັ້ນ, ເຮົາໝາຍຄວາມວ່າພາລະກິດທັງໝົດທີ່ພຣະເຈົ້າເຮັດບໍ່ແກວ່ງໄກວໂດຍຄວາມປາຖະໜາຂອງມະນຸດ. ອຳນາດສູງສຸດ ແລະ ການປັ້ນແຕ່ງຂອງພຣະເຈົ້າ; ວິທີການທີ່ພຣະອົງປັ້ນແຕ່ປະເທດ, ຜູ້ຄົນ ຫຼື ກຸ່ມຊາຕິພັນ; ຫຼື ສິ່ງຕ່າງໆທີ່ພຣະອົງຈັດແຈງໃຫ້ເກີດຂຶ້ນໃນຍຸກໃດໜຶ່ງທີ່ກຳນົດໄວ້ຈະບໍ່ແກວ່ງໄກວໂດຍຄວາມປາຖະໜາຂອງມະນຸດ. ພຣະເຈົ້າບໍ່ຖືກຈຳກັດໂດຍເວລາ, ພື້ນທີ່, ພູມິສາດ ຫຼື ຜູ້ຄົນ. ທຸກສິ່ງທີ່ພຣະອົງເຮັດແມ່ນດຳເນີນການຕາມແຜນການຂອງພຣະອົງຢ່າງຄັກແນ່ ແລະ ບໍ່ມີມະນຸດຄົນໃດສາມາດຂັດຂວາງ ຫຼື ລົບກວນມັນໄດ້. ບໍ່ວ່າເຈົ້າເຕັມໃຈ ຫຼື ບໍ່ ແລະ ບໍ່ວ່າຄວາມປາຖະໜາສ່ວນຕົວເປັນຂອງມະນຸດຊາດ ຫຼື ກຸ່ມຊາຕິພັນໃດໜຶ່ງ, ບໍ່ມີມະນຸດ ຫຼື ສິ່ງໃດສາມາດລົບກວນ, ທຳລາຍ ຫຼື ແກວ່ງໄກວສິ່ງທີ່ພຣະເຈົ້າຕັດສິນໃຈຈະເຮັດ. ເຈົ້າໄດ້ຮຽນຮູ້ຫຍັງຈາກສິ່ງນີ້? (ພວກເຮົາໄດ້ຮຽນຮູ້ກ່ຽວກັບສິດອຳນາດຂອງພຣະເຈົ້າ.) ນີ້ຄືສິດອຳນາດຂອງພຣະເຈົ້າ. ຈາກເວລາທີ່ພຣະເຈົ້າສ້າງມະນຸດໃນຕອນທຳອິດຈົນເຖິງເວລາທີ່ພວກເຂົາຄືບໜ້າໃນແຕ່ລະຂັ້ນຕອນ, ມະນຸດຊາດໄດ້ອ້ອມຮອບເອົາຜູ້ຄົນຖືກເລືອກຂອງພຣະເຈົ້າ, ຄົນຕ່າງຊາດ ແລະ ຄົນທີ່ເປັນປໍລະປັກຕໍ່ພຣະເຈົ້າ. ພຣະເຈົ້າເບິ່ງຄົນທຸກປະເພດນີ້ໃນຖານະມະນຸດ, ແຕ່ມີຄວາມແຕກຕ່າງຫຍັງໃນວິທີການທີ່ພຣະເຈົ້າປະຕິບັດຕໍ່ຄົນປະເພດທີ່ແຕກຕ່າງກັນເຫຼົ່ານີ້ບໍ? ພຣະເຈົ້ານໍາພາຜູ້ຄົນຖືກເລືອກຂອງພຣະອົງໃນລັກສະນະໃດໜຶ່ງທີ່ສະເພາະບໍ? (ແມ່ນ, ຖືກຕ້ອງ.) ພຣະເຈົ້າປະຕິບັດຕໍ່ຜູ້ຄົນຖືກເລືອກຂອງພຣະອົງແຕກຕ່າງຈາກທີ່ພຣະອົງປະຕິບັດຕໍ່ຄົນອື່ນ. ແຕ່ຢູ່ພາຍໃນຜູ້ຄົນຖືກເລືອກຂອງພຣະເຈົ້າ, ບາງຄົນສາມາດຕິດຕາມ ແລະ ເຊື່ອຟັງພຣະອົງ ແລະ ບາງຄົນບໍ່ເຊື່ອຟັງ ແລະ ຕໍ່ຕ້ານພຣະອົງ. ແລ້ວພຣະເຈົ້າປະຕິບັດຕໍ່ພວກເຂົາແນວໃດ? ພຣະເຈົ້າເບິ່ງທ່າທີ່ຂອງພວກເຂົາຕໍ່ພຣະອົງແນວໃດ? (ພຣະເຈົ້າມີເມດຕາ ແລະ ມີຄວາມຮັກຕໍ່ຄົນທີ່ເຊື່ອຟັງພຣະອົງ, ແຕ່ເມື່ອຜູ້ຄົນບໍ່ເຊື່ອຟັງ ຫຼື ຕໍ່ຕ້ານພຣະອົງ, ພຣະອົງກໍນໍາອຸປະນິໄສທີ່ຊອບທຳຂອງພຣະອົງມາເຖິງພວກເຂົາ.) ຖືກຕ້ອງ. ບໍ່ວ່າເຈົ້າຈະຄິດວ່າເຈົ້າເປັນໜຶ່ງໃນຜູ້ຄົນຖືກເລືອກຂອງພຣະເຈົ້າ ຫຼື ບໍ່ ຫຼື ໜຶ່ງໃນຜູ້ຕິດຕາມຂອງພຣະອົງ ຫຼື ປະກອບສ່ວນໃນລັກສະນະໃດໜຶ່ງເຂົ້າໃນພາລະກິດໃນເຮືອນຂອງພຣະເຈົ້າ, ຈາກຈຸດທີ່ພຣະອົງຢືນຢູ່ ພຣະອົງບໍ່ໄດ້ຫຼຽວເບິ່ງສິ່ງທີ່ຢູ່ພາຍນອກເຫຼົ່ານີ້. ພຣະເຈົ້າມີອຸປະນິໄສທີ່ຊອບທຳ ແລະ ມີຫຼັກການໃນການທີ່ພຣະອົງປະຕິບັດຕໍ່ຜູ້ຄົນ: ຄົນທີ່ຄວນຖືກພິພາກສາກໍຈະຖືກພິພາກສາ; ຄົນທີ່ຄວນຖືກລົງໂທດກໍຈະຖືກລົງໂທດ; ແລະ ຄົນທີ່ຄວນຖືກທຳລາຍກໍຈະຖືກທຳລາຍ. ຕົວຢ່າງ: ສິ່ງທີ່ໂຈມຕີພວກເຈົ້າກ່ຽວກັບຂໍ້ແທ້ຈິງທີ່ຄົນຢິວຖືກຂັບໄລ່ອອກຈາກດິນແດນຢູດາຍ ແລະ ການເຜີຍແຜ່ຂ່າວປະເສີດແຫ່ງອານາຈັກສະຫວັນຂອງພຣະເຢຊູເຈົ້າໄປຫາຄົນຕ່າງຊາດ? ອີງຕາມແນວຄິດ ແລະ ຈິນຕະນາການຂອງຜູ້ຄົນ ແລະ ອີງຕາມນິກາຍຢູດາ, ມີພຽງແຕ່ຄົນຢິວທີ່ເປັນຜູ້ຄົນຖືກເລືອກຂອງພຣະເຈົ້າ. ພວກເຂົາເປັນລູກໆທີ່ລໍ້າຄ່າຂອງພຣະເຈົ້າ ແລະ ມະນຸດທີ່ພຣະເຈົ້າຜູກພັນນໍາທີ່ສຸດ; ພວກເຂົາເປັນແກ້ວຕາດວງໃຈຂອງພຣະອົງ. ອີງຕາມສິ່ງທີ່ຜູ້ຄົນເວົ້າ, ຄົນຢິວຄືລູກອັນເປັນທີ່ຮັກທີ່ສຸດຂອງພຣະອົງ ແລະ ເປັນຄົນທີ່ຄວນລ້ຽງດູ ແລະ ປົກປ້ອງລູກທີ່ພວກເຂົາມັກ ແລະ ບໍ່ປ່ອຍໃຫ້ພວກເຂົາຖືກທຳຮ້າຍ ຫຼື ເຈັບປວດໃນລັກສະນະໃດໜຶ່ງ. ຜູ້ຄົນຄິດວ່າບໍ່ວ່າຄົນຢິວຈະອະທິຖານເພື່ອຫຍັງກໍຕາມ, ພຣະເຈົ້າຈະມອບມັນໃຫ້ແກ່ພວກເຂົາ ແລະ ຈະປະທານໃຫ້ພວກເຂົາຫຼາຍກວ່າທີ່ພວກເຂົາຂໍ ຫຼື ຈິນຕະນາການ. ແຕ່ນີ້ຄືສິ່ງທີ່ພຣະເຈົ້າເຮັດບໍ? (ບໍ່, ມັນບໍ່ແມ່ນ.) ແລ້ວພຣະເຈົ້າເຮັດຫຍັງ? ເພາະຄົນຢິວຄຶງພຣະເຢຊູເຈົ້າໃສ່ໄມ້ກາງແຂນ, ພຣະເຈົ້າຈຶ່ງເລີ່ມໃຈຮ້າຍຫຼາຍ ແລະ ເຮັດໃຫ້ຄົນໂຣມັນສົ່ງກອງທັບໄປພິຊິດດິນແດນຢູດາຍ ແລະ ຂັບໄລ່ຄົນຢິວອອກຈາກບ້ານເກີດຂອງພວກເຂົາ. ມັນເປັນສາກທີ່ມີການຂ້າສັງຫານ ແລະ ການຄາດຕະກຳຫຼາຍ; ຫຼາຍຄົນທີ່ນັບບໍ່ຖ້ວນໄດ້ຕາຍ ແລະ ເລືອດນອງໄຫຼຄືກັບແມ່ນໍ້າ. ວິທີດຽວທີ່ຄົນຢິວຫຼາຍຄົນເອົາຕົວລອດກໍຄືການຫຼົບໜີຈາກຫຼາກຫຼາຍປະເທດຢູ່ທົ່ວໂລກ. ຈາກຂໍ້ແທ້ຈິງເຫຼົ່ານີ້, ແມ່ນຫຍັງຄືແກ່ນແທ້ທີ່ພວກເຈົ້າເຫັນໃນອຸປະນິໄສຂອງພຣະເຈົ້າ? (ອຸປະນິໄສທີ່ຊອບທຳຂອງພຣະເຈົ້າບໍ່ອົດກັ້ນຕໍ່ການເຮັດຜິດ.) ຂໍໃຫ້ພວກເຮົາບໍ່ເລີ່ມຕົ້ນໂດຍການເວົ້າກ່ຽວກັບອຸປະນິໄສຂອງພຣະເຈົ້າ, ໃຫ້ພວກເຮົາໃຊ້ຜູ້ຄົນເປັນຕົວຢ່າງກ່ອນ. ໃນຊີວິດທີ່ເປັນຈິງ, ຖ້າຄົນໃດໜຶ່ງມີລູກທີ່ພວກເຂົາຮັກຢ່າງສຸດຊຶ້ງ ແລະ ຕ້ອງການໃຫ້ລູກສືບທອດມໍລະດົກຊັບສິນຂອງພວກເຂົາ ແລະ ທຸກສິ່ງທີ່ພວກເຂົາມີ, ພວກເຮົາຈະເຮັດຫຍັງ? ໃນອີກດ້ານ, ພວກເຂົາຈະເຂັ້ມງວດກັບເຂົາ, ເພື່ອວ່າເຂົາຈະເຕີບໃຫຍ່ຈົນສຳເລັດ ແລະ ສາມາດຮັບເອົາບົດບາດໜ້າທີ່ຂອງພໍ່ແມ່ຂອງເຂົາ. ແຕ່ສິ່ງທີ່ສຳຄັນທີ່ສຸດກໍຄື ພວກເຂົາຈະປົກປ້ອງເຂົາ ແລະ ບໍ່ປ່ອຍໃຫ້ເຂົາເຂົ້າມາໃນເສັ້ນທາງທີ່ທຳຮ້າຍ ຫຼື ເປັນອັນຕະລາຍໃດໆ. ຈຸດປະສົງຂອງສິ່ງນີ້ກໍຄືລູກຈະສາມາດໃຊ້ຊີວິດ ແລະ ສືບທອດທຸກສິ່ງທີ່ພໍ່ແມ່ຂອງເຂົາມີ. ແມ່ນຫຍັງສົ່ງແຮງຈູງໃຈໃຫ້ຜູ້ຄົນເຮັດທຸກສິ່ງນີ້? ຜູ້ຄົນຈະປະຕິບັດຕໍ່ລູກໆທີ່ພວກເຂົາບໍ່ຮັກ ຫຼື ຄົນແປກໜ້າໃນລັກສະນະດຽວກັນບໍ? ພວກເຂົາເຮັດໃນລັກສະນະດຽວກັນບໍ? (ບໍ່, ພວກເຂົາບໍ່ໄດ້ເຮັດ.) ມັນເຫັນໄດ້ຊັດວ່າທຸກຄົນທີ່ຜູ້ຄົນເຮັດສຳລັບລູກທີ່ພວກເຂົາຮັກທີ່ສຸດກໍໄດ້ຮັບແຮງຈູງໃຈຈາກຄວາມເຫັນແກ່ຕົວ, ອາລົມ ແລະ ຄວາມປາຖະໜາສ່ວນຕົວ; ສິ່ງເຫຼົ່ານີ້ແມ່ນສ່ວນໜຶ່ງໃນແກ່ນແທ້ຂອງທຳມະຊາດຂອງມະນຸດ. ມີຄວາມຈິງໃນອາລົມ ແລະ ຄວາມເຫັນແກ່ຕົວຂອງຜູ້ຄົນບໍ? ມີຄວາມເປັນທຳບໍ? (ບໍ່, ບໍ່ມີ.) ນັ້ນຄືວິທີການທີ່ມະນຸດຊາດສະແດງຕົນເອງອອກ. ແຕ່ເບິ່ງສິ່ງທີ່ພຣະເຈົ້າເຮັດ, ພຣະເຈົ້າຕ້ອງການຄົນຖືກເລືອກຂອງພຣະອົງ, ຄົນຢິວ, ໃຫ້ເຜີຍແຜ່ຂ່າວປະເສີດຈາກດິນແດນຢູດາຍໄປຫາຄົນຕ່າງຊາດທັງປວງທີ່ຢູ່ທົ່ວໂລກ ນັ້ນກໍຄື ໃນທະວີບອາຊີ, ທະວີບເອີຣົບ, ທະວີບອາຝຣິກາ ແລະ ທະວີບອາເມຣິກາ. ພວກເຂົາຕ້ອງເຜີຍແຜ່ມັນແນວໃດ? ພຣະເຈົ້ານໍາໃຊ້ວິທີການທີ່ຜູ້ຮຸກຮານຕ່າງປະເທດບຸກລຸກ ແລະ ຍຶດຄອງດິນແດນຂອງຄົນຢິວ, ຂັບໄລ່ຄົນຢິວທີ່ກຳລັງຢູ່ອາໄສໃນບ່ອນນັ້ນ, ຄົນທີ່ເຜີຍແຜ່ຂ່າວປະເສີດກ່ຽວກັບພຣະເຢຊູພຣະຜູ້ຊ່ວຍໃຫ້ລອດພົ້ນ ແລະ ເຮັດໃຫ້ພວກເຂົາສູນເສຍບ້ານເກີດຂອງພວກເຂົາ, ບໍ່ກັບຄືນມາອີກຈັກເທື່ອ. ຫຼັງຈາກນັ້ນ, ຄົນຢິວກໍຕັ້ງຮາກຖານໃນຫຼາກຫຼາຍມຸມທົ່ວໂລກ ເຊິ່ງເປັນບ່ອນທີ່ພວກເຂົາເອົາຕົວລອດ ແລະ ເລີ່ມເຜີຍແຜ່ຂ່າວປະເສີດຂອງພຣະເຢຊູພຣະຜູ້ຊ່ວຍໃຫ້ລອດພົ້ນ, ຈົນມັນຄ່ອຍໆໄປເຖິງທຸກປະເທດໃນໂລກ ແລະ ທຸກສົ້ນຂອງແຜ່ນດິນໂລກ. ສິ່ງນີ້ພິສູດຂໍ້ແທ້ຈິງ: ພາລະກິດຂອງພຣະເຈົ້າເປັນຈິງຫຼາຍ. ສິ່ງນີ້ແມ່ນສະແດງອອກຢູ່ໃສເປັນຫຼັກ? ໃນຄວາມເປັນຈິງທີ່ພຣະເຈົ້ານໍາໃຊ້ວິທີການທີ່ພິເສດ ແລະ ບໍ່ປົກກະຕິຫຼາຍເພື່ອຜັກດັນໃຫ້ຄົນອິດສະຣາເອັນໄປສູ່ປະເທດທີ່ແຕກຕ່າງກັນທັງໝົດນີ້ ແລະ ເຜີຍແຜ່ຂ່າວປະເສີດຂອງພຣະເຢຊູເຈົ້າ. ຖ້າພຣະອົງປ່ອຍໃຫ້ຄົນອິດສະຣາເອັນຕັດສິນໃຈທີ່ຈະຍ້າຍໄປທຸກປະເທດ ແລະ ເຜີຍແຜ່ຂ່າວປະເສີດ ແລະ ເປັນພະຍານໃຫ້ແກ່ພຣະເຈົ້າ, ພວກເຂົາຈະບໍ່ສາມາດເຮັດໃຫ້ຕົນເອງປະຖິ້ມຄອບຄົວຂອງພວກເຂົາ ແລະ ບ້ານເກີດບັນພະບຸລຸດຂອງພວກເຂົາ. ມັນເປັນຄືກັບວ່າພຣະເຈົ້າໄດ້ເຕະພວກເຂົາເພື່ອໃຫ້ໄປທາງຂອງພວກເຂົາ, ເພື່ອວ່າພວກເຂົາຈະສາມາດອອກໄປ ແລະ ເຜີຍແຜ່ຂ່າວປະເສີດຂອງພຣະເຢຊູເຈົ້າ. ນີ້ຄືລາຄາທີ່ພຣະເຈົ້າຈ່າຍສຳລັບຂ່າວປະເສີດຂອງອານາຈັກສະຫວັນ; ພຣະອົງເຮັດໃຫ້ຜູ້ຄົນຖືກເລືອກຂອງພຣະອົງພົບກັບສົງຄາມ, ການຂ້າສັງຫານ ແລະ ການອົບພະຍົກ. ຄົນຢິວຖືກບັງຄັບໃຫ້ພະເນຈອນເທິງແຜ່ນດິນໂລກໂດຍບໍ່ມີເຮືອນ, ເຜີຍແຜ່ຂ່າວປະເສີດໃນທຸກປະເທດ. ໃນສາຍຕາຂອງມະນຸດ, ວິທີການເຫຼົ່ານີ້ໄຮ້ຄວາມສົງສານເກີນໄປ, ແຕ່ສາມາດອະທິບາຍໄດ້ວ່າແກ່ນແທ້ຂອງພຣະເຈົ້າ “ໄຮ້ຄວາມສົງສານ” ບໍ? ບໍ່ແມ່ນຢ່າງນັ້ນຢ່າງຊັດເຈນ, ຍ້ອນມັນບໍ່ແມ່ນການໄຮ້ຄວາມສົງສານ. ນີ້ແມ່ນເພາະບໍ່ມີຄວາມເຫັນແກ່ຕົວ ຫຼື ອາລົມໃນອຸປະນິໄສ ແລະ ແກ່ນແທ້ຂອງພຣະເຈົ້າ; ພຣະອົງເຮັດທຸກສິ່ງນີ້ເພື່ອຄວາມກ້າວໜ້າຂອງມະນຸດຊາດທັງປວງ, ເພື່ອວ່າຄວາມກ້າວໜ້າຂັ້ນຕອນຖັດໄປຂອງມະນຸດຊາດຈະສຳເລັດ ແລະ ຈະກາຍເປັນຈິງໂດຍສອດຄ່ອງກັບຂັ້ນຕອນໃນແຜນການຄຸ້ມຄອງຂອງພຣະເຈົ້າຢ່ສງສົມບູນ. ສະນັ້ນ, ພຣະເຈົ້າຕ້ອງເຮັດເຊັ່ນນີ້; ບໍ່ມີທາງອື່ນ. ຂັ້ນຕອນໃນພາລະກິດຂອງພຣະເຈົ້າໄດ້ຄືບໜ້າຈົນເຖິງຈຸດນີ້ແລ້ວ ແລະ ການກະທຳຂອງພຣະອົງໄດ້ກໍ່ໃຫ້ເກີດຜົນຮັບທີ່ໄວ ແລະ ດີ, ສະນັ້ນພວກມັນຈຶ່ງເໝາະສົມຢ່າງສິ້ນເຊີງ. ເມື່ອຫຼຽວເບິ່ງແກ່ນແທ້ຂອງພຣະເຈົ້າ, ມີພຽງແຕ່ພຣະເຈົ້າທີ່ສາມາດເຮັດເຊັ່ນນີ້ໄດ້, ບໍ່ມີປະເທດ ຫຼື ເຊື້ອຊາດໃດຈະເຮັດໄດ້. ອຸປະນິໄສຂອງພຣະເຈົ້າຊອບທຳ. ການຫຼຽວເບິ່ງທ່າທີ່ຂອງພຣະເຈົ້າຕໍ່ຄົນຢິວຄວນໃຫ້ແສງສະຫວ່າງບາງຢ່າງແກ່ຜູ້ຄົນຖືກເລືອກຂອງຜູ້ຄົນໃນມື້ນີ້. ມະນຸດຖືກສ້າງຂຶ້ນໂດຍພຣະເຈົ້າ ແລະ ພຣະເຈົ້າມີຄວາມຮັກ, ຄວາມຜູກພັນ, ຄວາມເມດຕາ ແລະ ຄວາມຮັກ-ຄວາມກະລຸນາສຳລັບມະນຸດ, ແຕ່ພຣະເຈົ້າມອບພາລະກິດໃຫ້ຜູ້ຄົນໃນເມື່ອໃດ, ແມ່ນຫຍັງຄືຜູ້ຄົນໃນສາຍຕາຂອງຜູ້ຄົນ? ພວກເຈົ້າສາມາດກຳແໜ້ນຄວາມໝາຍລະດັບນີ້ບໍ? ບາງຄົນເວົ້າວ່າ “ຈາກທັດສະນະຄະຕິນີ້, ຜູ້ຄົນບໍ່ມີຄຸນຄ່າຫຍັງເລີຍໃນສາຍຕາຂອງພຣະເຈົ້າ. ພວກເຂົາເປັນພຽງແຕ່ໝາກເບ້ຍ. ທ່ານພຽງແຕ່ໄປບ່ອນທີ່ພຣະອົງບອກ ແລະ ເຮັດສິ່ງທີ່ພຣະອົງກ່າວ”. ຄຳເວົ້າເຫຼົ່ານີ້ຖືກຕ້ອງບໍ? ບໍ່ຖືກຕ້ອງ. ມັນເບິ່ງຄືກັບວ່າສິ່ງນີ້ເປັນຈິງໃນທາງຜິວເຜີນ, ແຕ່ໃນຄວາມເປັນຈິງແລ້ວ ມັນບໍ່ເປັນຈິງ. ເພື່ອໃຊ້ຄຳເວົ້າຂອງມະນຸດ, ເມື່ອພຣະເຈົ້າເຮັດ ພຣະອົງບໍ່ໄດ້ເຮັດໃຫ້ພຣະອົງເອງກັງວົນກັບສິ່ງນັ້ນຫຼາຍ. ພຣະອົງບໍ່ມີຄວາມຄິດ ຫຼື ແນວຄິດດັ້ງເດີມຂອງມະນຸດ ແລະ ພຣະອົງບໍ່ຖືກຈຳກັດໂດຍສິ່ງໃດເລີຍ. ທຸກສິ່ງທີ່ພຣະເຈົ້າເຮັດເປັນການປົດປ່ອຍ, ການເຮັດໃຫ້ເປັນອິດສະຫຼະ, ເປັນສາທາລະນະ, ໂປ່ງໃສ ແລະ ຊື່ກົງ. ໃນດ້ານໜຶ່ງ, ພຣະອົງຕິດຕາມຂັ້ນຕອນໃນແຜນການຄຸ້ມຄອງຂອງພຣະອົງ ເພື່ອວ່າທຸກສິ່ງຈະກ້າວໜ້າຢ່າງເປັນປົກກະຕິ; ໃນອີກດ້ານ, ມັນແມ່ນເພື່ອວ່າຜູ້ຄົນໃນອະນາຄົດຈະສາມາດກ້າວໜ້າ ແລະ ຍັບໄປຂ້າງໜ້າຢ່າງເປັນປົກກະຕິໃນມືຂອງພຣະເຈົ້າ, ຕາມແຜນການຄຸ້ມຄອງຂອງພຣະອົງ. ຄວາມກ້າວໜ້າຂອງມະນຸດແມ່ນຜູກມັດກັບແຜນການຄຸ້ມຄອງຂອງພຣະເຈົ້າຢ່າງສະໜິດແໜ້ນ. ຖ້າພຣະເຈົ້າບໍ່ເຮັດໃນລັກສະນະນີ້, ແບກຮັບຄວາມເຈັບປວດໃນການປະຖິ້ມບາງສິ່ງທີ່ພຣະອົງຮັກເພື່ອດຳເນີນຂັ້ນຕອນນີ້, ມັນຈະຫຍຸ້ງຍາກສຳລັບມະນຸດທີ່ຈະກ້າວໜ້າແມ່ນແຕ່ໜ້ອຍດຽວ. ນັ້ນຄືເຫດຜົນທີ່ເຮົາເວົ້າວ່າພຣະເຈົ້າໄດ້ພິຈາລະນາທຸກໆການຕັດສິນໃຈທີ່ພຣະອົງເຮັດ, ທຸກໆຂັ້ນຕອນທີ່ພຣະອົງຍ່າງ ແລະ ທຸກໆສິ່ງໃນແຜນການຄຸ້ມຄອງຂອງພຣະອົງ; ມັນປະກອບມີຄວາມຍິ່ງໃຫຍ່, ສິດອຳນາດ ແລະ ສະຕິປັນຍາຂອງພຣະອົງ. ມີບາງຢ່າງທີ່ພຣະເຈົ້າເຮັດເຊິ່ງຜູ້ຄົນບໍ່ເຂົ້າໃຈຢູ່ສະເໝີ. ເປັນຫຍັງພວກເຂົາຈຶ່ງບໍ່ສາມາດເຂົ້າໃຈໄດ້? ເພາະຜູ້ຄົນມີແນວຄິດ. ບາງແນວຄິດເຫຼົ່ານີ້ຄືຈິນຕະນາການ, ບາງຢ່າງກໍໄດ້ຮັບອິດທິພົນມາຈາກວັດທະນະທຳ ແລະ ຄວາມຄິດດັ້ງເດີມຂອງມະນຸດ ແລະ ບາງຢ່າງກໍເປັນຄວາມປາຖະໜາທີ່ເຫັນແກ່ຕົວ ແລະ ການຕັດສິນຂອງມະນຸດ. ສິ່ງເຫຼົ່ານີ້ສົ່ງອິດທິພົນຕໍ່ຄວາມເຂົ້າໃຈພຣະເຈົ້າຂອງມະນຸດ, ພ້ອມທັງມຸມມອງຂອງເຂົາຕໍ່ພຣະເຈົ້າ.

ພວກເຈົ້າສາມາດໄດ້ຮັບຂໍ້ສະຫຼຸບຫຍັງກ່ຽວກັບການທີ່ຄົນຢິວຖືກຂັບໄລ່ອອກຈາກດິນແດນຢູດາຍ? (ພຣະເຈົ້າບໍ່ມີຫົວໃຈທີ່ເຫັນແກ່ຕົວຄືກັບມະນຸດ. ທຸກສິ່ງທີ່ພຣະເຈົ້າເຮັດແມ່ນຊື່ກົງ ແລະ ເພື່ອຄວາມກ້າວໜ້າຂອງມະນຸດຊາດທັງປວງ.) ຖ້າສະຖານະການນີ້ເກີດຂຶ້ນກັບພວກເຈົ້າ ແລະ ມີການຂ້າສັງຫານ, ເລືອດທີ່ໄຫຼນອງ, ຄວາມພິນາດ ແລະ ຄວາມຕາຍມາເຖິງຄົວເຮືອນຂອງເຈົ້າ ແລະ ຄອບຄົວຂອງເຈົ້າແຕກແຍກ, ແມ່ນຫຍັງຈະເປັນຄວາມເຂົ້າໃຈຂອງພວກເຈົ້າ? (ໂດຍຂຶ້ນກັບຄວາມເປັນມະນຸດຂອງພວກເຮົາ ແລະ ຂອບເຂດຄວາມເສື່ອມຊາມຂອງພວກເຮົາໂດຍຊາຕານ, ພວກເຮົາອາດມີຄວາມເຂົ້າໃຈຜິດຫຼາຍຢ່າງ, ຄວາມບໍ່ພໍໃຈ ແລະ ການຕີຄວາມໝາຍຜິດໆ, ແຕ່ໃນຕອນນີ້ຜ່ານການໂອ້ລົມຂອງພຣະເຈົ້າ, ພວກເຮົາຮັບຮູ້ວ່າທຸກສິ່ງທີ່ພຣະເຈົ້າເຮັດແມ່ນມີຄວາມໝາຍ ແລະ ຄວາມປະສົງຂອງພຣະອົງ. ບໍ່ວ່າພວກເຮົາຈະປະສົບກັບການທົນທຸກຫຼາຍສໍ່າໃດກໍຕາມ, ພວກເຮົາຄວນເຕັມໃຈທີ່ຈະຍອມຕໍ່ການປັ້ນແຕ່ງທັງໝົດຂອງພຣະເຈົ້າ ແລະ ເຮັດສຸດຄວາມສາມາດຂອງພວກເຮົາເພື່ອຮ່ວມມືກັບພຣະອົງ, ແບ່ງປັນ ແລະ ເປັນພະຍານເຖິງພາລະກິດແຫ່ງຍຸກສຸດທ້າຍຂອງພຣະເຈົ້າ.) ເມື່ອຜະເຊີນໜ້າກັບຂໍ້ແທ້ຈິງເຫຼົ່ານີ້, ມະນຸດມີຕົວເລືອກຫຍັງ? ມະນຸດບໍ່ມີສິດທີ່ຈະເລືອກວ່າພຣະເຈົ້າຕັດສິນໃຈຈະເຮັດຫຍັງ. ຫຼັງຈາກທີ່ໄດ້ຍິນຄຳເວົ້າເຫຼົ່ານີ້, ຜູ້ຄົນຍັງຮູ້ສຶກວ່າພຣະເຈົ້າເປັນຄວາມຮັກບໍ? ພວກເຂົາເລີ່ມທໍ້ໃຈ ແລະ ເວົ້າວ່າ “ຖ້າຜູ້ຄົນບໍ່ມີຕົວເລືອກກ່ຽວກັບຂໍ້ແທ້ຈິງເຫຼົ່ານີ້, ແລ້ວຜູ້ຄົນເຮັດບົດບາດຫຍັງແທ້ໆໃນພາລະກິດໃນແຜນການຄຸ້ມຄອງຂອງພຣະເຈົ້າ?” ພວກເຈົ້າຮູ້ຈັກບໍ? (ພວກເຮົາເປັນສິ່ງຖືກສ້າງ.) ພວກເຈົ້າເປັນພຽງແຕ່ສິ່ງຖືກສ້າງ; ພວກເຈົ້າເຮັດໜ້າທີ່ເປັນຕົວປະກອບ. ພວກເຈົ້າເປັນເປົ້າໝາຍຂອງການພິພາກສາ ແລະ ການຂ້ຽນຕີຂອງພຣະເຈົ້າ, ແຕ່ຍິ່ງໄປກວ່ານັ້ນ ພວກເຈົ້າເປັນເປົ້າໝາຍໃນຄວາມລອດພົ້ນຂອງພຣະອົງ. ນັ້ນຄືບົດບາດທີ່ພວກເຈົ້າເຮັດ. ແມ່ນຫຍັງຄືໜ້າທີ່ຂອງພວກເຈົ້າໃນຖານະສິ່ງຖືກສ້າງ? ສິ່ງນີ້ກ່ຽວຂ້ອງກັບການປະຕິບັດ ແລະ ໜ້າທີ່ຂອງບຸກຄົນໜຶ່ງ. ເຈົ້າເປັນສິ່ງຖືກສ້າງ ແລະ ຖ້າພຣະເຈົ້າມອບຂອງປະທານແຫ່ງສຽງເພງໃຫ້ແກ່ເຈົ້າ ແລະ ເຮືອນຂອງພຣະເຈົ້າຈັດແຈງໃຫ້ເຈົ້າຮ້ອງເພງ, ແລ້ວເຈົ້າກໍຕ້ອງຮ້ອງໃຫ້ດີ. ຖ້າເຈົ້າມີຂອງປະທານແຫ່ງການປະກາດຂ່າວປະເສີດ ແລະ ເຮືອນຂອງພຣະເຈົ້າຈັດແຈງໃຫ້ເຈົ້າອອກໄປ ແລະ ເຜີຍແຜ່ຂ່າວປະເສີດ​, ແລ້ວເຈົ້າກໍຄວນອອກໄປ ແລະ ເຜີຍແຜ່ຂ່າວປະເສີດໃຫ້ດີ. ເມື່ອຜູ້ຄົນຖືກເລືອກຂອງພຣະເຈົ້າເລືອກຕັ້ງເຈົ້າໃຫ້ເປັນຜູ້ນໍາ, ເຈົ້າຄວນຮັບເອົາການຝາກຝັງຂອງຜູ້ນໍາ ແລະ ນໍາພາຜູ້ຄົນຖືກເລືອກຂອງພຣະເຈົ້າເພື່ອກິນ ແລະ ດື່ມພຣະທຳຂອງພຣະເຈົ້າ, ໂອ້ລົມກ່ຽວກັບຄວາມຈິງ ແລະ ເຂົ້າສູ່ຄວາມເປັນຈິງ. ໃນການເຮັດເຊັ່ນນັ້ນ, ເຈົ້າກໍຄົງຈະປະຕິບັດໜ້າທີ່ຂອງເຈົ້າເປັນຢ່າງດີ. ການຝາກຝັງທີ່ພຣະເຈົ້າມອບໃຫ້ແກ່ມະນຸດແມ່ນສຳຄັນ ແລະ ມີຄວາມໝາຍທີ່ສຸດ! ສະນັ້ນ, ເຈົ້າຄວນຮັບເອົາການຝາກຝັງນີ້ ແລະ ປະຕິບັດໜ້າທີ່ຂອງເຈົ້າແນວໃດ? ນີ້ຄືໜຶ່ງໃນບັນຫາທີ່ຍິ່ງໃຫຍ່ທີ່ສຸດທີ່ເຈົ້າພົບພໍ້ ແລະ ເຈົ້າຕ້ອງຕັດສິນໃຈ. ເຈົ້າອາດເວົ້າວ່ານີ້ຄືຊ່ວງເວລາທີ່ສຳຄັນຢ່າງຍິ່ງທີ່ຕັດສິນວ່າເຈົ້າສາມາດຮັບຄວາມຈິງ ແລະ ຖືກພຣະເຈົ້າເຮັດໃຫ້ສົມບູນ ຫຼື ບໍ່. ຖ້າເຈົ້າດຳເນີນການໂດຍອີງໃສ່ຄວາມປະສົງຂອງເຈົ້າເອງ ແລະ ເຮັດສິ່ງທີ່ປ່າເຖື່ອນທຸກຮູບແບບ, ເຈົ້າຈະບໍ່ພຽງແຕ່ບໍ່ໄດ້ປະຕິບັດການຝາກຝັງຂອງພຣະເຈົ້າ, ແຕ່ເຈົ້າຍັງຈະລົບກວນວຽກງານໃນເຮືອນຂອງພຣະເຈົ້າ. ດັ່ງນັ້ນ, ມັນຈະຈຳເປັນສຳລັບເຈົ້າທີ່ຈະຖືກລົງໂທດ, ດັ່ງທີ່ໂປໂລຖືກ. ເມື່ອພຣະເຈົ້າບອກເຈົ້າໃຫ້ໄປເຮັດສິ່ງໃດໜຶ່ງ, ແລ້ວແມ່ນຫຍັງຄືໜ້າທີ່ຂອງເຈົ້າ? ມັນແມ່ນເພື່ອເຮັດໜ້າວຽກໃຫ້ດີ ແລະ ບໍ່ສ້າງຄວາມວຸ້ນວາຍ. ໃນການເຮັດເຊັ່ນນັ້ນ, ເຈົ້າກຳລັງປະຕິບັດການບໍລິການໄດ້ດີ. ບໍ່ວ່າພຣະເຈົ້າຈະບອກໃຫ້ເຈົ້າດຳເນີນການບໍລິການຫຍັງກໍຕາມ, ເຈົ້າຕ້ອງເຮັດມັນໃຫ້ດີ ແລະ ຢ່າງເຊື່ອຟັງ. ໃນການເຮັດເຊັ່ນນັ້ນ, ເຈົ້າເປັນຄົນທີ່ຮັບຟັງ ແລະ ເຊື່ອຟັງ. ຖ້າເຈົ້າບໍ່ປະຕິບັດການບໍລິການຢ່າງຊື່ສັດ, ມີເຈດຕະນາສ່ວນຕົວຢູ່ສະເໝີ ແລະ ຕ້ອງການປົກຄອງດັ່ງກະສັດຢູ່ສະເໝີ, ແລ້ວເຈົ້າກໍເປັນຊາຕານ ແລະ ຜູ້ຕໍ່ຕ້ານພຣະຄຣິດ ແລະ ເຈົ້າຕ້ອງຖືກລົງໂທດ. ບາງຄົນບໍ່ເຂົ້າໃຈຄວາມຈິງ ຫຼື ສະແຫວງຫາມັນ; ພວກເຂົາພຽງແຕ່ພະຍາຍາມໃນວຽກງານຂອງພວກເຂົາ. ແລ້ວແມ່ນຫຍັງຄືໜ້າທີ່ຂອງພວກເຂົາໃນຖານະສິ່ງຖືກສ້າງ? ພຽງແຕ່ເຮັດວຽກ ແລະ ຮັບໃຊ້. ໂດຍສະຫຼຸບແລ້ວ ແມ່ນຫຍັງຄືໜ້າທີ່ທີ່ສິ່ງຖືກສ້າງໃນສາຍຕາຂອງພຣະເຈົ້າຄວນປະຕິບັດແທ້ໆ ແລະ ພວກເຂົາຄວນດຳລົງຊີວິດຕາມລັກສະນະມະນຸດແນວໃດ. ສິ່ງນີ້ແມ່ນກ່ຽວຂ້ອງກັບການປະຕິບັດຂອງພວກເຈົ້າ. ອີງຕາມແນວຄິດ ແລະ ຈິນຕະນາການຂອງມະນຸດ, ພຣະເຈົ້າຜູກພັນ, ຫ່ວງໃຍ, ປົກປ້ອງ, ດູແລ ແລະ ປະທານຄວາມກະລຸນາໃຫ້ແກ່ສິ່ງຖືກສ້າງໃນສາຍຕາຂອງພຣະອົງ. ຫຼັງຈາກນັ້ນພຣະອົງກໍລົງວິໄນ, ລິຮານ ແລະ ຈັດການກັບພວກເຂົາ, ຮັກພວກເຂົາໃນຫົວໃຈຂອງພຣະອົງ ແລະ ຈັບພວກເຂົາໄວ້ໃນມືຂອງພຣະອົງ. ໃນທີ່ສຸດແລ້ວ, ພຣະເຈົ້າກໍມີເຈດຕະນາທີ່ເດັດດ່ຽວທີ່ເຮັດໃຫ້ພວກເຂົາສົມບູນ, ຮັບປະກັນຄວາມປອດໄພຂອງພວກເຂົາ ແລະ ເຮັດໃຫ້ແນ່ໃຈວ່າບໍ່ມີຫຍັງເກີດຂຶ້ນກັບພວກເຂົາຈົນກວ່າພວກເຂົາຈະຖືກເຮັດໃຫ້ສົມບູນ. ສຳລັບພວກເຂົາແລ້ວ, ນີ້ຄືສິ່ງທີ່ສິ່ງຖືກສ້າງເປັນໃນສາຍຕາຂອງພຣະເຈົ້າ. ເມື່ອຜູ້ຄົນຜະເຊີນໜ້າກັບສິ່ງນີ້, ພວກເຂົາກໍຄິດວ່າ “ພຣະເຈົ້າເປັນຕາຮັກຢ່າງຫຼວງຫຼາຍ! ພຣະເຈົ້າຂອງພວກເຮົາຊ່າງຍິ່ງໃຫຍ່! ພຣະອົງຊ່າງຄູ່ຄວນກັບຄວາມຮັກຂອງພວກເຮົາຫຼາຍ! ພຣະເຈົ້າມີຄວາມເມດຕາ ແລະ ຄວາມຮັກ! ພຣະເຈົ້າອັດສະຈັນ! ແຕ່ຖ້າເຈົ້າປຽບທຽບສິ່ງນີ້ກັບຂໍ້ແທ້ຈິງ, ສິ່ງເຫຼົ່ານີ້ເປັນພຽງແຕ່ວິທີທີ່ພຣະເຈົ້າປະຕິບັດຕໍ່ສິ່ງຖືກສ້າງບໍ? (ບໍ່, ບໍ່ແມ່ນ.) ແລ້ວພຣະເຈົ້າຕໍ່ຜູ້ຄົນແນວໃດ? ແມ່ນຫຍັງຄືແນວຄິດ ແລະ ຈິນຕະນາການອື່ນໆທີ່ຜູ້ຄົນມີກ່ຽວກັບທ່າທີ່ທີ່ພຣະເຈົ້າມີຕໍ່ການທີ່ພຣະອົງປະຕິບັດຕໍ່ມະນຸດ? ມີຫຍັງທີ່ຜູ້ຄົນບໍ່ສາມາດຍອມຮັບໄດ້ບໍ? ໂດຍບໍ່ຕ້ອງຖາມ, ມັນຄືການພິພາກສາຂອງພຣະເຈົ້າ, ການຂ້ຽນຕີ, ການທົດລອງ, ການຫຼໍ່ຫຼອມ, ການລິຮານ, ການລົງວິໄນ, ການຖອດຖອນ ແລະ ການຈັດການຜູ້ຄົນຂອງພຣະອົງ. ຄົນທີ່ບໍ່ສາມາດຍອມຮັບການພິພາກສາ ແລະ ການຂ້ຽນຕີຂອງພຣະເຈົ້າເປັນຄົນປະເພດໃດ? ເຈົ້າສາມາດເວົ້າວ່າພວກເຂົາເປັນຄົນທີ່ບໍ່ຍອມຮັບຄວາມຈິງ ແລະ ເຈົ້າສາມາດເວົ້າໄດ້ຢ່າງແນ່ນອນວ່າຜູ້ຄົນທີ່ບໍ່ຍອມຮັບຄວາມຈິງຄືຜູ້ບໍ່ເຊື່ອ. ຖ້າບຸກຄົນໜຶ່ງບໍ່ສາມາດຍອມຮັບການພິພາກສາ ແລະ ການຂ້ຽນຕີຂອງພຣະເຈົ້າ, ແລ້ວພວກເຂົາກໍບໍ່ສາມາດຍອມຮັບພາລະກິດຂອງພຣະເຈົ້າໄດ້. ແມ່ນຫຍັງຄືທຳມະຊາດຂອງບັນຫານີ້? ມັນຄືພວກເຂົາບໍ່ຍອມຮັບຄວາມຈິງ ແລະ ພວກເຂົາປະຕິເສດພາລະກິດຂອງພຣະເຈົ້າ. ຄົນເຊັ່ນນີ້ຈະພຽງແຕ່ພົບກັບໄພພິບັດ ແລະ ການລົງໂທດເທົ່ານັ້ນ. ບໍ່ວ່າເຈົ້າຈະເປັນຄົນປະເພດໃດກໍຕາມ, ຖ້າເຈົ້າເຊື່ອໃນພຣະເຈົ້າ ແຕ່ບໍ່ຍອມຮັບຄວາມຈິງ, ເຈົ້າບໍ່ສາມາດຖືຊ່ວຍໃຫ້ລອດພົ້ນໄດ້. ຫຼັງຈາກທີ່ບຸກຄົນໜຶ່ງເລີ່ມເຊື່ອໃນພຣະເຈົ້າ, ບໍ່ວ່າພຣະເຈົ້າຈະອ້ອມຮອບເພື່ອໃຫ້ພວກເຂົາສຳຜັດກັບສະພາບແວດລ້ອມຫຍັງກໍຕາມ, ໃນລະຫວ່າງຂະບວນການສຳຜັດ, ພວກເຂົາສາມາດເຫັນເຖິງພອນ, ຄວາມກະລຸນາ, ການດູແລ ຫຼື ການປົກປ້ອງຂອງພຣະເຈົ້າບໍ? (ບໍ່, ພວກເຂົາບໍ່ສາມາດເຫັນໄດ້.) ໃນທາງຜິວເຜີນ, ພວກເຂົາບໍ່ສາມາດເຫັນມັນໄດ້ ແຕ່ຫຼັງຈາກທີ່ຜ່ານການທົດລອງ ແລະ ການຫຼໍ່ຫຼອມ, ພວກເຂົາຈະສາມາດເຫັນມັນໄດ້ບໍ? ພວກເຂົາຈະເຫັນໄດ້ຢ່າງແນ່ນອນທີ່ສຸດ. ສະນັ້ນມີຫຼາຍຄົນທີ່ສາມາດເຫັນການປົກປ້ອງ ແລະ ພອນຂອງພຣະເຈົ້າຫຼັງຈາກທີ່ຜະເຊີນໜ້າກັບການພິພາກສາ ແລະ ການຂ້ຽນຕີຂອງພຣະອົງ. ແຕ່ຜູ້ຄົນທີ່ບໍ່ຮັກຄວາມຈິງກໍບໍ່ສາມາດເຫັນສິ່ງເຫຼົ່ານີ້ເລີຍ. ພວກເຂົາຍັງຍຶດຕິດແນວຄິດ ແລະ ຈິນຕະນາການຂອງພວກເຂົາ ແລະ ພວກເຂົາເຕັມໄປດ້ວຍຄວາມເປັນປໍລະປັກ ແລະ ຄວາມກະບົດຕໍ່ພຣະເຈົ້າ. ຄົນເຫຼົ່ານີ້ຄືຜູ້ຄົນປະເພດທີ່ເປັນຜູ້ບໍ່ເຊື່ອ, ຄົນຊົ່ວຮ້າຍ ແລະ ຜູ້ຕໍ່ຕ້ານພຣະຄຣິດ. ທຸກສິ່ງທີ່ພວກເຂົາເຮັດຄືຕົວຢ່າງຂອງສິ່ງທີ່ຈະບໍ່ເຮັດ. ໂປໂລເປັນຕົວຢ່າງ. ຜູ້ຄົນເຫັນຫຍັງເມື່ອພວກເຂົາເບິ່ງໂປໂລ? (ໂປໂລຢູ່ໃນເສັ້ນທາງຂອງຜູ້ຕໍ່ຕ້ານພຣະຄຣິດ ແລະ ເລື່ອງລາວຂອງເພິ່ນກໍເຮັດໜ້າທີ່ເປັນຄຳເຕືອນສຳລັບພວກເຮົາ.) ໂປໂລບໍ່ໄດ້ສະແຫວງຫາຄວາມຈິງ. ເພິ່ນພຽງແຕ່ເຊື່ອໃນພຣະເຈົ້າ ເພາະເພິ່ນສະແຫວງຫາອະນາຄົດ ແລະ ຈຸດໝາຍປາຍທາງສຳລັບເນື້ອໜັງຂອງເພິ່ນ. ເພິ່ນພຽງແຕ່ສະແຫວງຫາເພື່ອຮັບເອົາລາງວັນ ແລະ ມົງກຸດເທົ່ານັ້ນ. ພຣະເຈົ້າກ່າວຄຳເວົ້າຫຼາຍຢ່າງ, ລົງວິໄນ ແລະ ສ່ອງແສງສະຫວ່າງ ແລະ ສ່ອງແສງເຍືອງທາງໃຫ້ແກ່ເພິ່ນຫຼາຍ ແລະ ເພິ່ນບໍ່ໄດ້ເຊື່ອຟັງພຣະເຈົ້າ ຫຼື ຍອມຮັບຄວາມຈິງ. ເພິ່ນບໍ່ເຊື່ອຟັງ ແລະ ຕໍ່ຕ້ານພຣະເຈົ້າຢູ່ສະເໝີ ແລະ ໃນທີ່ສຸດແລ້ວ ເພິ່ນກໍກາຍມາເປັນຜູ້ຕໍ່ຕ້ານພຣະຄຣິດ ແລະ ຖືກປະນາມ ແລະ ລົງໂທດ. ໂປໂລເຮັດໜ້າທີ່ເປັນຕົວຢ່າງຂອງສິ່ງທີ່ບໍ່ຄວນເຮັດ. ໂດຍການກວດສອບຕົວຢ່າງຂອງໂປໂລວ່າເປັນຕົ້ນແບບຜູ້ຕໍ່ຕ້ານພຣະຄຣິດ, ພວກເຮົາສາມາດເຫັນໄດ້ວ່າໂປໂລຢູ່ໃນເສັ້ນທາງຂອງການຕໍ່ຕ້ານພຣະເຈົ້າ ແລະ ເສັ້ນທາງຂອງການທຳລາຍ. ຫຼາຍຄົນໄດ້ຮຽນຮູ້ຈາກສິ່ງນີ້ ແລະ ໄດ້ຮັບປະໂຫຍດຈາກມັນ. ພວກເຂົາໄດ້ກ້າວເຂົ້າສູ່ເສັ້ນທາງຂອງການສະແຫວງຫາຄວາມຈິງ ແລະ ສູ່ເສັ້ນທາງທີ່ຖືກຕ້ອງຂອງຜູ້ເຊື່ອ. ແມ່ນຫຍັງຄືຄວາມປະສົງຂອງພຣະເຈົ້າສຳລັບຄົນທີ່ສາມາດຍອມຮັບຄວາມຈິງ ແລະ ຄົນທີ່ໄດ້ຮັບປະໂຫຍດຈາກບົດຮຽນຂອງໂປໂລ? (ຄວາມລອດພົ້ນ ແລະ ຄວາມຮັກ.) ແລ້ວຜູ້ຄົນສາມາດເຫັນອຸປະນິໄສດ້ານໃດຂອງພຣະເຈົ້າຈາກການທີ່ພຣະເຈົ້າເປີດໂປງ, ການພິພາກສາ ແລະ ການປະນາມໂປໂລ? (ອຸປະນິໄສທີ່ຊອບທຳຂອງພຣະອົງ.) ແລ້ວໃນສາຍຕາຂອງພຣະເຈົ້າ, ໂປໂລໄດ້ກາຍມາເປັນຫຍັງໃນຖານະສິ່ງຖືກສ້າງ? ເພິ່ນໄດ້ກາຍມາເປັນວັດຖຸຮັບໃຊ້. ຜູ້ຄົນລ້ວນແລ້ວແຕ່ເປັນສິ່ງຖືກສ້າງ, ທັງຄົນທີ່ໄດ້ຮັບປະໂຫຍດ ແລະ ຄົນທີ່ຖືກເປີດໂປງ. ເຖິງຢ່າງໃດກໍຕາມ, ພຣະເຈົ້າປະຕິບັດຕໍ່ຄົນສອງປະເພດເຫຼົ່ານີ້ທີ່ແຕກຕ່າງກັນຢ່າງສິ້ນເຊີງ. ໃນຄວາມເປັນຈິງແລ້ວ, ໃນສາຍຕາຂອງພຣະເຈົ້າ ຄົນທັງສອງປະເພດເຫຼົ່ານີ້ແມ່ນໄຮ້ຄ່າສໍ່າມົດ ແລະ ໜອນ, ແຕ່ພຣະເຈົ້າປະຕິບັດຕໍ່ຄົນໆໜຶ່ງຢ່າງແຕກຕ່າງຈາກຄົນອື່ນ. ນີ້ຄືອຸປະນິໄສທີ່ຊອບທຳຂອງພຣະເຈົ້າ. ທ່າທີ່ທີ່ແຕກຕ່າງກັນຂອງພຣະເຈົ້າຕໍ່ຄົນສອງປະເພດເຫຼົ່ານີ້ແມ່ນອີງໃສ່ຫຍັງ? (ມັນແມ່ນອີງໃສ່ເສັ້ນທາງທີ່ພວກເຂົາຕິດຕາມ.) ມັນແມ່ນອີງໃສ່ວ່າບຸກຄົນໜຶ່ງສະແດງຕົນເອງແນວໃດ, ແກ່ນແທ້ຂອງພວກເຂົາ, ທ່າທີ່ຂອງພວກເຂົາຕໍ່ຄວາມຈິງ ແລະ ເສັ້ນທາງທີ່ບຸກຄົນໜຶ່ງກຳລັງຍ່າງ. ໃນພາຍນອກ, ມັນເບິ່ງຄືກັບວ່າພຣະເຈົ້າຂາດຄວາມສົງສານສຳລັບມະນຸດ, ພຣະອົງໄຮ້ຄວາມຮູ້ສຶກ ແລະ ການກະທຳຂອງພຣະອົງໄຮ້ຫົວໃຈ. ອີງຕາມແນວຄິດ ແລະ ຈິນຕະນາການຂອງມະນຸດ, ຜູ້ຄົນຄິດວ່າ “ພຣະເຈົ້າບໍ່ຄວນປະຕິບັດຕໍ່ໂປໂລໃນລັກສະນະນັ້ນ. ໂປໂລໄດ້ເຮັດຫຼາຍຢ່າງ ແລະ ທົນທຸກຢ່າງຫຼວງຫຼາຍ. ອີກຢ່າງ, ເພິ່ນຈົງຮັກພັກດີຕໍ່ພຣະເຈົ້າທີ່ສຸດ. ເປັນຫຍັງພຣະເຈົ້າຈຶ່ງປະຕິບັດຕໍ່ເພິ່ນເຊັ່ນນັ້ນ?” ມັນຖືກຕ້ອງບໍທີ່ຜູ້ຄົນຈະເວົ້າສິ່ງນີ້? ມັນສອດຄ່ອງກັບຄວາມຈິງບໍ? ໂປໂລຈົງຮັກພັກດີ ຫຼື ອຸທິດຕົນຕໍ່ພຣະເຈົ້າໃນລັກສະນະໃດ? ພວກເຂົາບໍ່ໄດ້ບິດເບືອນຄວາມຈິງບໍ? ໂປໂລຈົງຮັກພັກດີ ແລະ ອຸທິດຕົນເພື່ອຮັບເອົາພອນສຳລັບຕົນເອງ. ນັ້ນຄືຄວາມຈົງຮັກພັກດີຕໍ່ພຣະເຈົ້າບໍ? ເມື່ອຜູ້ຄົນບໍ່ເຂົ້າໃຈຄວາມຈິງ, ບໍ່ສາມາດເຫັນແກ່ນແທ້ໃນບັນຫາຢ່າງຊັດເຈນ ແລະ ເວົ້າຢ່າງຫຼັບຫູຫຼັບຕາໂດຍອີງໃສ່ອາລົມຂອງພວກເຂົາ, ພວກເຂົາບໍ່ໄດ້ກະບົດຕໍ່ພຣະເຈົ້າ ແລະ ຕໍ່ຕ້ານພຣະອົງບໍ? ບໍ່ຕ້ອງສົງໄສເລີຍວ່າທຸກຄົນເທີດທູນໂປໂລ! ຄົນທີ່ເປັນຂອງຊາຕານກໍເທີດທູນຊາຕານຢູ່ສະເໝີ ແລະ ເຖິງກັບເວົ້າແທນຊາຕານໂດຍອີງໃສ່ຄວາມຮູ້ສຶກຂອງພວກເຂົາ. ສິ່ງນີ້ໝາຍຄວາມວ່າເຖິງແມ່ນຜູ້ຄົນອາດເບິ່ງຄືກັບແຍກຈາກຊາຕານ, ພວກເຂົາຍັງເຊື່ອມໂຍງກັນ. ໃນຄວາມເປັນຈິງແລ້ວ, ເມື່ອຜູ້ຄົນເວົ້າແທນຊາຕານ, ພວກເຂົາຍັງເວົ້າແທນຕົນເອງ. ຜູ້ຄົນເຫັນອົກເຫັນໃຈໂປໂລ ເພາະພວກເຂົາເປັນຄືກັບເພິ່ນ ແລະ ຢູ່ໃນເສັ້ນທາງດຽວກັນກັບເພິ່ນ. ອີງຕາມສາມັນສຳນຶກຂອງມະນຸດ, ພຣະເຈົ້າບໍ່ຄວນປະຕິບັດຕໍ່ໂປໂລໃນລັກສະນະນັ້ນ, ແຕ່ສິ່ງທີ່ພຣະອົງເຮັດແມ່ນກົງກັນຂ້າມກັບເຫດຜົນຂອງມະນຸດຢ່າງສິ້ນເຊີງ. ນີ້ຄືອຸປະນິໄສທີ່ຊອບທຳຂອງພຣະເຈົ້າ ແລະ ມັນຄືຄວາມຈິງ. ຖ້າບຸກຄົນໜຶ່ງເວົ້າໂດຍສອດຄ່ອງກັບສາມັນສຳນຶກຂອງມະນຸດ, ພວກເຂົາອາດເວົ້າວ່າ “ເຖິງແມ່ນວ່າໂປໂລບໍ່ບັນລຸຫຼາຍຢ່າງ, ເພິ່ນກໍທຸ່ມເທວຽກງານ ແລະ ຄວາມພະຍາຍາມຢ່າງຫຼວງຫຼາຍ. ເພິ່ນຄວນຖືກລະເວັ້ນໄວ້ ພຽງແຕ່ຍ້ອນຈຳນວນປີທີ່ເພິ່ນໄດ້ທົນທຸກ. ເຖິງແມ່ນວ່າເພິ່ນເປັນພຽງຜູ້ໃຫ້ບໍລິການ, ມັນກໍຈະບໍ່ເປັນຫຍັງ. ເພິ່ນບໍ່ຄວນຖືກລົງໂທດ ຫຼື ສົ່ງໄປນະຮົກ”. ສິ່ງເຫຼົ່ານີ້ຄືເຫດຜົນ ແລະ ຄວາມຮູ້ສຶກຂອງມະນຸດ, ມັນບໍ່ແມ່ນຄວາມຈິງ. ແມ່ນຫຍັງຄືດ້ານທີ່ເປັນຕາຮັກທີ່ສຸດຂອງພຣະເຈົ້າ? ພຣະອົງບໍ່ມີສາມັນສຳນຶກຂອງມະນຸດ. ທຸກສິ່ງທີ່ພຣະອົງເຮັດແມ່ນສອດຄ່ອງກັບຄວາມຈິງ ແລະ ແກ່ນແທ້ຂອງພຣະອົງ. ພຣະອົງເປີດເຜີຍອຸປະນິໄສທີ່ຊອບທຳ. ພຣະອົງບໍ່ໄດ້ຄຳນຶງເຖິງຄວາມປາຖະໜາສ່ວນຕົວຂອງເຈົ້າ ຫຼື ຂໍ້ແທ້ຈິງທີ່ເປັນຈິງກ່ຽວກັບສິ່ງທີ່ເຈົ້າໄດ້ເຮັດ. ພຣະເຈົ້າກຳນົດວ່າເຈົ້າເປັນຄົນປະເພດໃດໂດຍອີງໃສ່ສິ່ງທີ່ເຈົ້າເຮັດ, ສິ່ງທີ່ເຈົ້າເປີດເຜີຍ ແລະ ເສັ້ນທາງທີ່ເຈົ້າຍ່າງ ແລະ ຫຼັງຈາກນັ້ນກໍນໍາໃຊ້ທ່າທີ່ທີ່ເໝາະສົມຕໍ່ເຈົ້າ. ນີ້ກໍຄືຈຸດຈົບຂອງໂປໂລເກີດຂຶ້ນໄດ້ແນວໃດ. ໂດຍຫຼຽວເບິ່ງເລື່ອງຂອງໂປໂລ, ມັນເບິ່ງຄືກັບວ່າພຣະເຈົ້າປາສະຈາກຄວາມຮັກ. ທັງເປໂຕ ແລະ ໂປໂລເປັນສິ່ງຖືກສ້າງ, ແຕ່ໃນຂະນະທີ່ພຣະເຈົ້າຊົມເຊີຍ ແລະ ອວຍພອນເປໂຕ, ພຣະອົງເປີດໂປງ, ໄຈ້ແຍກ, ພິພາກສາ ແລະ ປະນາມໂປໂລ. ເຈົ້າບໍ່ສາມາດເຫັນຄວາມຮັກຂອງພຣະເຈົ້າໃນວິທີການທີ່ພຣະອົງຕັດສິນຈຸດຈົບຂອງໂປໂລ. ສະນັ້ນ ໂດຍອີງໃສ່ສິ່ງທີ່ເກີດຂຶ້ນກັບໂປໂລ, ເຈົ້າສາມາດເວົ້າບໍວ່າພຣະເຈົ້າບໍ່ຮັກ? ບໍ່, ເຈົ້າບໍ່ສາມາດເວົ້າໄດ້ ເພາະພຣະເຈົ້າລົງວິໄນເພິ່ນຫຼາຍຄັ້ງ, ສ່ອງແສງເຍືອງທາງໃຫ້ເພິ່ນ, ມອບໂອກາດຫຼາຍຄັ້ງໃຫ້ແກ່ເພິ່ນເພື່ອກັບໃຈ, ແຕ່ໂປໂລປະຕິເສດຢ່າງດື້ດ້ານ ແລະ ຍ່າງໃນເສັ້ນທາງທີ່ຕໍ່ຕ້ານພຣະເຈົ້າ. ສະນັ້ນໃນທີ່ສຸດ, ພຣະເຈົ້າຈຶ່ງປະນາມ ແລະ ລົງໂທດເພິ່ນ. ໂດຍຫຼຽວເບິ່ງເລື່ອງນີ້ໃນທາງຜິວເຜີນ, ມັນເບິ່ງຄືກັບວ່າຜູ້ຄົນບໍ່ມີຕົວເລືອກໃນພາລະກິດ ແລະ ຄວາມລອດພົ້ນຂອງພຣະເຈົ້າ. ເຖິງແມ່ນວ່າພຣະເຈົ້າບໍ່ແຊກແຊງໃນຕົວເລືອກຂອງຜູ້ຄົນ, ຖ້າບຸກຄົນໜຶ່ງເລືອກເສັ້ນທາງຂອງການສະແຫວງຫາພອນ, ພຣະເຈົ້າຈະປະນາມ ແລະ ລົງໂທດພວກເຂົາ. ມັນເບິ່ງຄືກັບວ່າພຣະເຈົ້າບໍ່ໄດ້ປ່ອຍໃຫ້ຜູ້ຄົນເລືອກເສັ້ນທາງຂອງພວກເຂົາເອງ, ພຣະອົງພຽງແຕ່ປ່ອຍໃຫ້ພວກເຂົາເລືອກເສັ້ນທາງຂອງການສະແຫວງຫາຄວາມຈິງ ແລະ ການທີ່ບຸກຄົນໜຶ່ງຈະຖືກພິພາກສາ, ຊໍາລະລ້າງ ຫຼື ເຮັດໃຫ້ສົມບູນ ຫຼື ບໍ່ ແມ່ນລ້ວນແລ້ວແຕ່ຂຶ້ນກັບພຣະເຈົ້າ. ການເບິ່ງພາລະກິດຂອງພຣະເຈົ້າໃນລັກສະນະນີ້ ແລະ ການຕັດສິນວ່າພຣະເຈົ້າເປັນເຊັ່ນນີ້ບໍ່ແມ່ນຂໍ້ຜິດພາດທີ່ແປກປະຫຼາດ ແລະ ເປັນຕາຫົວຂວັນທີ່ສຸດບໍ? ມະນຸດບໍ່ໄດ້ຮັບຮູ້ເລີຍວ່າອຸປະນິໄສຂອງພຣະເຈົ້າຊອບທຳ ແລະ ບໍລິສຸດ; ເພິ່ນເລືອກທີ່ຈະຕິດຕາມເສັ້ນທາງຂອງເພິ່ນເອງຢູ່ສະເໝີ ນັ້ນກໍຄື ເສັ້ນທາງທີ່ຕໍ່ຕ້ານພຣະເຈົ້າ, ແຕ່ບໍ່ຕ້ອງການຍອມຮັບການພິພາກສາ ຫຼື ການປະນາມຂອງພຣະເຈົ້າ. ນີ້ຄືສິ່ງທີ່ໄຮ້ເຫດຜົນຢ່າງສິ້ນເຊີງ! ມີຫຼາຍຄົນທີ່ຄິດວ່າ “ຜູ້ຄົນບໍ່ສາມາດເລືອກສຳລັບຕົນເອງວ່າຈະໃຫ້ພຣະເຈົ້າປະຕິບັດຕໍ່ພວກເຂົາແນວໃດ, ພຣະເຈົ້າຈະມອບພາລະກິດຫຍັງໃຫ້ພວກເຂົາ, ພຣະອົງຈະໃຫ້ພວກເຂົາເຮັດໜ້າວຽກຫຍັງ ຫຼື ພຣະອົງຈະເຮັດໃຫ້ພວກເຂົາປະຕິບັດໜ້າທີ່ຫຍັງ. ໃນທີ່ສຸດແລ້ວ, ຄົນໃດກໍຕາມທີ່ເລືອກຈະຍ່າງຕາມເສັ້ນທາງຂອງພວກເຂົາເອງກໍຖືກປະນາມ. ພຣະເຈົ້າພຽງແຕ່ອວຍພອນ ແລະ ຊົມເຊີຍເຈົ້າ ຖ້າເຈົ້າເລືອກເສັ້ນທາງທີ່ພຣະອົງນໍາພາເຈົ້າ ແລະ ຖ້າເຈົ້າເລືອກເສັ້ນທາງທີ່ສະແຫວງຫາຄວາມຈິງ”. ບາງຄົນເຫັນສິ່ງນີ້ວ່າເປັນການທີ່ພຣະເຈົ້າບໍ່ເປັນທຳ ແລະ ແຊກແຊງກັບທາງເລືອກທີ່ເປັນອິດສະຫຼະຂອງຜູ້ຄົນ. ແຕ່ນີ້ຄືຂໍ້ແທ້ຈິງໃນເລື່ອງດັ່ງກ່າວບໍ? (ບໍ່.) ພຣະເຈົ້າເຮັດທຸກສິ່ງນີ້ຕາມຫຼັກການ. ເມື່ອເຈົ້າບໍ່ເຂົ້າໃຈຂໍ້ແທ້ຈິງ ແລະ ຄວາມຈິງ, ມັນງ່າຍທີ່ເຈົ້າຈະເຂົ້າໃຈຜິດ ແລະ ຕັດສິນພຣະເຈົ້າ, ແຕ່ເມື່ອເຈົ້າເຂົ້າໃຈຂໍ້ແທ້ຈິງ ແລະ ຄວາມຈິງ, ເຈົ້າຈະຄິດວ່າຄວາມເຂົ້າໃຈຜິດເຫຼົ່ານີ້ໄຮ້ຄ່າຢ່າງສິ້ນເຊີງ ແລະ ເປັນຕາລັງກຽດທີ່ສຸດ ແລະ ພວກເຂົາບໍ່ຄວນເຫັນແສງສະຫວ່າງຂອງມື້ຈັກເທື່ອ. ໃນຈຸດໃດໜຶ່ງ, ເຈົ້າຈະຮູ້ວ່າທຸກສິ່ງທີ່ພຣະເຈົ້າເຮັດແມ່ນຖືກຕ້ອງ. ຜູ້ຄົນບໍ່ສາມາດເຫັນສິ່ງນີ້ໄດ້ ເພາະພວກເຂົາເຫັນແກ່ຕົວ ແລະ ໂງ່ຈ້າເກີນໄປ. ພວກເຂົາບໍ່ເຂົ້າໃຈຄວາມຈິງ ແລະ ບໍ່ສາມາດເຫັນເລື່ອງຕ່າງໆໄດ້ຢ່າງຊັດເຈນ, ສະນັ້ນພວກເຂົາຈຶ່ງຕິດປ້າຍສະຫຼາກພຣະເຈົ້າຕາມແນວຄິດ ແລະ ຈິນຕະນາການຂອງພວກເຂົາເອງ. ຫຼັງຈາກທີ່ເຈົ້າເຂົ້າໃຈສິ່ງນີ້, ເຈົ້າຈະບໍ່ປົກປ້ອງໂປໂລອີກຕໍ່ໄປ ຫຼື ເຂົ້າໃຈພຣະເຈົ້າຜິດ. ເຈົ້າຈະເວົ້າວ່າ “ສິ່ງທີ່ພຣະເຈົ້າເຮັດແມ່ນຖືກຕ້ອງທີ່ສຸດ. ມະນຸດເປັນຜູ້ທີ່ເສື່ອມຊາມ. ພວກເຂົາມີຄວາມຄິບແຄບ ແລະ ໂງ່ຈ້າ. ພວກເຂົາບໍ່ສາມາດເຫັນສະຖານະການໄດ້ຢ່າງຊັດເຈນ. ບໍ່ວ່າບຸກຄົນໜຶ່ງຈະເຫັນອຸປະນິໄສທີ່ຊອບທຳຂອງພຣະເຈົ້າ ຫຼື ບໍ່ ຫຼື ພວກເຂົາສາມາດເຫັນຄວາມຮັກຂອງພຣະອົງຈາກເລື່ອງນີ້ໄດ້ ຫຼື ບໍ່, ທຸກສິ່ງທີ່ພຣະເຈົ້າເຮັດແມ່ນຖືກຕ້ອງ ແລະ ເປັນການສຳແດງອອກເຖິງອຸປະນິໄສ ແລະ ແກ່ນແທ້ທີ່ຊອບທຳຂອງພຣະອົງ. ມັນລ້ວນແລ້ວແຕ່ສອດຄ່ອງກັບຄວາມຈິງ ແລະ ບໍ່ຜິດ!” ມື້ນີ້, ເມື່ອພຣະເຈົ້າເຮັດພາລະກິດໃນຕົວພວກເຈົ້າ ແລະ ຊ່ວຍພວກເຈົ້າໃຫ້ລອດພົ້ນ, ພວກເຈົ້າຄວນເລືອກເສັ້ນທາງໃດ? ພຣະເຈົ້າກຳລັງແຊກແຊງກັບພວກເຈົ້າບໍ? ພວກເຈົ້າຄວນຕັດສິນໃຈຫຍັງ? ພວກເຈົ້າຄວນຮຽນຮູ້ຈາກຂໍ້ຜິດພາດຂອງໂປໂລບໍ? ພວກເຈົ້າຄວນເປັນຄືກັບໂປໂລ ແລະ ຕິດຕາມເສັ້ນທາງຂອງການສະແຫວງຫາຄວາມຈິງບໍ? ພວກເຈົ້າຈະຮັບມືກັບເລື່ອງນີ້ໄດ້ແນວໃດ? ສິ່ງນັ້ນແມ່ນອີງໃສ່ວ່າພວກເຈົ້າເຂົ້າໃຈຄວາມຈິງ ຫຼື ບໍ່. ຄວາມເຂົ້າໃຈຄວາມຈິງຈະແກ້ໄຂບັນຫາຫຍັງ? ຈຸດປະສົງຂອງການເຂົ້າໃຈຄວາມຈິງຄືການແກ້ໄຂອຸປະນິໄສທີ່ເສື່ອມຊາມຂອງມະນຸດ ແລະ ຄວາມຫຍຸ້ງຍາກທີ່ຫຼາກຫຼາຍຂອງມະນຸດ. ເມື່ອເຈົ້າພົບກັບບັນຫາທີ່ບໍ່ສາມາດແກ້ໄຂໄດ້; ຫຼື ຜູ້ຄົນ, ເຫດການ ແລະ ສິ່ງຕ່າງໆທີ່ບໍ່ສອດຄ່ອງກັບແນວຄິດຂອງເຈົ້າ, ຄວາມຈິງຈະເລີ່ມເຮັດໜ້າທີ່ຂອງມັນພາຍໃນເຈົ້າ. ສະນັ້ນກໍລະນີຂອງໂປໂລຈະຊ່ວຍເຫຼືອເຈົ້າໃນການເຂົ້າສູ່ຊີວິດສ່ວນຕົວຂອງເຈົ້າ ແລະ ການເລືອກເສັ້ນທາງຂອງເຈົ້າແນວໃດ? (ມັນສາມາດກະຕຸ້ນໃຫ້ພວກເຮົາມາຢູ່ຕໍ່ໜ້າພຣະເຈົ້າ ແລະ ໄຕ່ຕອງກ່ຽວກັບຕົນເອງ.) (ມັນສາມາດທຸບກຳແພງ ແລະ ກຳຈັດຄວາມເຂົ້າໃຈຜິດລະຫວ່າງພຣະເຈົ້າ ແລະ ມະນຸດ.) ນັ້ນຄືສ່ວນໜຶ່ງຂອງມັນ ແລະ ພວກເຈົ້າໄດ້ຮັບບາງຢ່າງຈາກການສົນທະນານີ້. ສິ່ງສຳຄັນທີ່ສຸດເພື່ອເຂົ້າໃຈກໍຄືຄວາມໝາຍສຳຄັນຂອງການເລືອກເສັ້ນທາງທີ່ສະແຫວງຫາຄວາມຈິງ ແລະ ເປັນຫຍັງພຣະເຈົ້າຈຶ່ງຊົມເຊີຍ ແລະ ອວຍພອນຄົນທີ່ເລືອກ. ການເຂົ້າໃຈຄຳຕອບຕໍ່ຄຳຖາມນີ້ແມ່ນສິ່ງທີ່ຈຳເປັນທີ່ສຸດ.

ໃນຕອນນີ້ເອງ, ເຮົາກ່າວເຖິງວ່າຄົນຢິວຖືກສົ່ງໃຫ້ອົບພະຍົກແນວໃດ ແລະ ລ່ອງລອຍໄປທຸກປະເທດທົ່ວໂລກ. ຜູ້ຄົນເຫັນຫຍັງກ່ຽວກັບຂໍ້ແທ້ຈິງນີ້? ພວກເຂົາເຂົ້າໃຈຄວາມຈິງຫຍັງ? ເຫດການນີ້ຄວນເຮັດໃຫ້ຜູ້ຄົນໄຕ່ຕອງໜ້ອຍໜຶ່ງ. ຢ່າງທຳອິດ, ກ່ຽວກັບວິທີການທີ່ຜູ້ຄົນຄວນປະຕິບັດ ແລະ ຢ່າງທີສອງ, ເພື່ອວ່າພວກເຂົາຈະເຂົ້າໃຈອຸປະນິໄສຂອງພຣະເຈົ້າຜ່ານເຫດການນີ້. ໃຫ້ພວກເຮົາເວົ້າກ່ຽວກັບວິທີການທີ່ຜູ້ຄົນຄວນປະຕິບັດໃນສະຖານະການເຫຼົ່ານີ້ກ່ອນ. ບໍ່ມີຫຍັງທີ່ພຣະເຈົ້າເຮັດຈະຖືກແກວ່ງໄກວໂດຍຄວາມປາຖະໜາຂອງມະນຸດ; ພຣະເຈົ້າມີແຜນການຂອງພຣະອົງເອງ ແລະ ຫຼັກການຂອງພຣະອົງສຳລັບການເຮັດສິ່ງຕ່າງໆ. ແລ້ວຜູ້ຄົນມີທ່າທີ່ຫຍັງ? ບໍ່ວ່າພວກເຂົາຈະພົບພໍ້ກັບສະຖານະການຫຍັງກໍຕາມ ຫຼື ບໍ່ວ່າມັນຈະສອດຄ່ອງກັບແນວຄິດຂອງພວກເຂົາ ຫຼື ບໍ່, ຜູ້ຄົນບໍ່ເຄີຍເຮັດໃຫ້ຕົນເອງຂັດກັບພຣະເຈົ້າຈັກເທື່ອ. ບາງຄົນເວັ້າວ່າ “ເຖິງແມ່ນວ່າຂ້ານ້ອຍບໍ່ເຊື່ອຟັງ ແລະ ຕໍ່ຕ້ານພຣະເຈົ້າ, ມັນບໍ່ພຽງພໍບໍທີ່ຂ້ານ້ອຍຈະປະຕິບັດໜ້າທີ່ຂອງຂ້ານ້ອຍ?” ນີ້ແມ່ນທ່າທີ່ປະເພດໃດ? ມັນບໍ່ສາມາດຍອມຮັບໄດ້ຢ່າງຊັດເຈນ. ນັ້ນບໍ່ແມ່ນຄວາມເຊື່ອຟັງທີ່ແທ້ຈິງ. ແລ້ວຜູ້ຄົນຄວນປະຕິບັດ “ການບໍ່ເຮັດໃຫ້ຕົນເອງຂັດກັບພຣະເຈົ້າ” ແລະ ນໍາມັນໄປປະຕິບັດຢ່າງຄັກແນ່ແນວໃດ? ມີສອງຫຼັກການປະຕິບັດ: ຢ່າງທຳອິດແມ່ນເພື່ອສະແຫວງຫາຄວາມປະສົງຂອງພຣະເຈົ້າຢ່າງກະຕືລືລົ້ນ, ຜູ້ຄົນຄວນເຂົ້າໃຈຄວາມຈິງຫຍັງ ແລະ ວິທີການຮ່ວມມື ແລະ ເຮັດການຝາກຝັງຂອງພຣະເຈົ້າໃຫ້ສຳເລັດ, ນີ້ຄືດ້ານທີ່ຫ້າວຫັນຂອງສິ່ງທີ່ຜູ້ຄົນຄວນເຮັດ. ຢ່າງທີສອງແມ່ນເພື່ອກວດສອບ ແລະ ຮັບຮູ້ວ່າເຈົ້າເຂົ້າໃຈຜິດກ່ຽວກັບພຣະເຈົ້າຢູ່ບ່ອນໃດ, ບໍ່ເຊື່ອຟັງພຣະອົງ, ມີແນວຄິດ ແລະ ຈິນຕະນາການ ແລະ ສິ່ງຕ່າງໆທີ່ເຂົ້າກັບພຣະອົງບໍ່ໄດ້. ສິ່ງນີ້ຈະຮັບປະກັນວ່າເຈົ້າສາມາດປະຕິບັດຄວາມຈິງໄດ້ຢ່າງຖືກຕ້ອງໃນລະຫວ່າງຊ່ວງການເຮັດໜ້າທີ່ຂອງເຈົ້າ, ເຮັດສິ່ງຕ່າງໆຕາມຫຼັກການ, ສຳເລັດການຝາກຝັງຂອງພຣະເຈົ້າ ແລະ ໄດ້ຮັບການຍົກຍ້ອງຈາກພຣະເຈົ້າ. ຫຼັກການປະຕິບັດເຫຼົ່ານີ້ງ່າຍໆບໍ? (ແມ່ນແລ້ວ, ພວກມັນງ່າຍ.) ເຮົາໝາຍຄວາມວ່າແນວໃດໂດຍຄຳວ່າ “ງ່າຍ”? ເຫດຜົນ ແລະ ຄຳເວົ້າຂ້ອນຂ້າງຊັດເຈນ; “ໜຶ່ງ” ໝາຍເຖິງໜຶ່ງ ແລະ “ສອງ” ໝາຍເຖິງສອງ; ທັນທີທີ່ເຈົ້າໄດ້ຍິນມັນ, ເຈົ້າກໍຮູ້ວ່າຈະປະຕິບັດແນວໃດ. ເຖິງຢ່າງໃດກໍຕາມ, ການນໍາມັນໄປປະຕິບັດຢ່າງແທ້ຈິງບໍ່ໄດ້ງ່າຍ ເພາະຜູ້ຄົນມີອຸປະນິໄສທີ່ເສື່ອມຊາມ. ພວກເຂົາໂຕ້ແຍ່ງສິ່ງຕ່າງໆຢູ່ສະເໝີ ແລະ ມີຈິນຕະນາການ ແລະ ແນວຄິດຫຼາຍຢ່າງ, ພ້ອມທັງຄວາມເຂົ້າໃຈຜິດກ່ຽວກັບພຣະເຈົ້າ. ຜູ້ຄົນຕ້ອງໄຈ້ແຍກສິ່ງເຫຼົ່ານີ້ ແລະ ຍອມຮັບການພິພາກສາ ແລະ ການຂ້ຽນຕີຂອງພຣະເຈົ້າ, ແຕ່ສິ່ງນີ້ເຮັດໃຫ້ຜູ້ຄົນທີ່ຂາດຄວາມເຂົ້າໃຈຝ່າຍວິນຍານເລີ່ມມີແນວຄິດໃໝ່: “ທຸກຄົນເວົ້າວ່າພຣະເຈົ້າເປັນຄວາມຮັກ, ສະນັ້ນເປັນຫຍັງພຣະເຈົ້າຈຶ່ງເປີດໂປງ ແລະ ພິພາກສາຄວາມຄິດ ແລະ ແນວຄິດຂອງຜູ້ຄົນຢູ່ສະເໝີ? ຂ້ານ້ອຍບໍ່ສາມາດເຫັນຄວາມຮັກໃນພຣະເຈົ້າ; ຂ້ານ້ອຍພຽງແຕ່ເຫັນວ່າອຸປະນິໄສຂອງພຣະເຈົ້າບໍ່ອົດກັ້ນຕໍ່ການເຮັດຜິດ”. ນີ້ບໍ່ແມ່ນໜຶ່ງໃນແນວຄິດຂອງມະນຸດບໍ? ໃນແນວຄິດ ແລະ ຈິນຕະນາການຂອງມະນຸດທີ່ເສື່ອມຊາມ, ຖ້າພຣະເຈົ້າພຽງແຕ່ສະແດງຄວາມກະລຸນາ ແລະ ຄວາມຮັກ-ຄວາມເມດຕາໃນລະຫວ່າງການພັດທະນາຂອງມະນຸດຊາດທັງປວງ ແລະ ບໍ່ເຄີຍສະແດງຄວາມຊອບທຳ ຫຼື ຄວາມໂກດຮ້າຍ, ມະນຸດສາມາດຢູ່ລອດຈົນເຖິງປັດຈຸບັນນີ້ບໍ? (ບໍ່, ເຂົາບໍ່ສາມາດຢູ່ລອດໄດ້.) ມະນຸດຈະສາມາດຖືກກືນກິນໂດຍຊາຕານຕັ້ງແຕ່ດົນມາແລ້ວ. ເມື່ອຈັດການກັບບັນຫາຂອງມານຮ້າຍ ແລະ ຊາຕານ ແລະ ມະນຸດທີ່ເສື່ອມຊາມທີ່ຕໍ່ຕ້ານພຣະເຈົ້າ, ສິ່ງທີ່ພຣະເຈົ້າສະແດງອອກ ແລະ ວິທີການທີ່ພຣະອົງສຳແດງຕົນເອງບໍ່ແມ່ນຄວາມຮັກທີ່ຜູ້ຄົນເວົ້າເຖິງ, ແຕ່ແທນທີ່ຈະເປັນອຸປະນິໄສທີ່ຊອບທຳ; ມັນຄືຄວາມກຽດຊັງ, ຄວາມລັງກຽດ, ການພິພາກສາ, ການຂ້ຽນຕີ, ການລົງໂທດ ແລະ ການທຳລາຍ. ໂດຍການເຮັດສິ່ງນີ້ເທົ່ານັ້ນ, ພຣະເຈົ້າຈຶ່ງສາມາດເປີດເຜີຍວ່າອຸປະນິໄສຂອງພຣະອົງຊອບທຳ, ບໍລິສຸດ ແລະ ບໍ່ອົດກັ້ນຕໍ່ການເຮັດຜິດ; ເຮັດໃຫ້ຊາຕານອັບອາຍທີ່ສຸດ ແລະ ປົກປ້ອງຄວາມເປັນມະນຸດທີ່ແທ້ຈິງຢ່າງມີປະສິດທິພາບ. ນ້ີຄືວິທີການທີ່ພຣະເຈົ້າໄດ້ນໍາພາຄວາມເປັນມະນຸດຢູ່ສະເໝີ ແລະ ຊ່ວຍພວກເຂົາໃຫ້ລອດພົ້ນໃນເວລາດຽວກັນ.

ຜູ້ຄົນຕ້ອງກວດສອບສິ່ງໃດກໍຕາມທີ່ຢູ່ໃນຫົວໃຈຂອງພວກເຂົາທີ່ບໍ່ສາມາດເຂົ້າກັບພຣະເຈົ້າໄດ້ ຫຼື ເປັນການເຂົ້າໃຈພຣະອົງຜິດຢູ່ເລື້ອຍໆ. ຄວາມເຂົ້າໃຈຜິດຈະເກີດຂຶ້ນໄດ້ແນວໃດ? ເປັນຫຍັງຜູ້ຄົນຈຶ່ງເຂົ້າໃຈພຣະເຈົ້າຜິດ? (ເພາະຜົນປະໂຫຍດສ່ວນຕົວຂອງພວກເຂົາໄດ້ຮັບຜົນກະທົບ.) ຫຼັງຈາກທີ່ຜູ້ຄົນເຫັນຂໍ້ແທ້ຈິງກ່ຽວກັບການອົບພະຍົກຂອງຄົນຢິວຈາກດິນແດນຢູດາຍ, ພວກເຂົາກໍຮູ້ສຶກເຈັບປວດ ແລະ ເວົ້າວ່າ “ໃນຕອນທຳອິດ, ພຣະເຈົ້າຮັກຄົນອິດສະຣາເອນຫຼາຍ. ພຣະອົງນໍາພາພວກເຂົາອອກຈາກອີຢິບ ແລະ ຜ່ານທະເລແດງ, ມອບມານາຈາກສະຫວັນໃຫ້ພວກເຂົາ ແລະ ໃຫ້ນໍ້າພຸເພື່ອດື່ມ, ແລ້ວມອບກົດໝາຍໃຫ້ພວກເຂົາເປັນການສ່ວນຕົວເພື່ອນໍາພາພວກເຂົາ ແລະ ສັ່ງສອນພວກເຂົາກ່ຽວກັບວິທີການໃຊ້ຊີວິດ. ຄວາມຮັກຂອງພຣະເຈົ້າສຳລັບມະນຸດເຕັມລົ້ນ, ຜູ້ຄົນທີ່ມີຊີວິດຍ້ອນກັບໄປໃນຕອນນັ້ນໄດ້ຮັບພອນຫຼາຍ!ທ່າທີ່ຂອງພຣະເຈົ້າລ້ຽວກັບໜຶ່ງຮ້ອຍແປດສິບອົງສາພາຍໃນພິບຕາດຽວບໍ? ຄວາມຮັກທັງໝົດຂອງພຣະອົງໄປໃສ?” ຄວາມຮູ້ສຶກຂອງຜູ້ຄົນບໍ່ສາມາດຜ່ານສິ່ງນີ້ໄດ້ ແລະ ພວກເຂົາເລີ່ມສົງໄສ ແລ້ວເວົ້າວ່າ “ພຣະເຈົ້າເປັນຄວາມຮັກ ຫຼື ພຣະອົງບໍ່ແມ່ນ? ເປັນຫຍັງຈຶ່ງບໍ່ເຫັນທ່າທີ່ຕົ້ນເດີມຂອງພຣະອົງຕໍ່ຄົນອິດສະຣາເອນອີກຕໍ່ໄປ? ຄວາມຮັກຂອງພຣະອົງໄດ້ຫາຍໄປໂດຍບໍ່ມີຮ່ອງຮອຍ. ພຣະອົງບໍ່ມີຄວາມຮັກຫຍັງເລີຍບໍ?” ນີ້ຄືບ່ອນທີ່ຄວາມເຂົ້າໃຈຜິດຂອງຜູ້ຄົນເລີ່ມຕົ້ນ. ແມ່ນຫຍັງຄືບໍລິບົດທີ່ຜູ້ຄົນກໍ່ໃຫ້ເກີດຄວາມເຂົ້າໃຈຜິດ? ມັນສາມາດເປັນໄປໄດ້ບໍວ່າການກະທຳຂອງພຣະເຈົ້າບໍ່ສາມາດເຂົ້າກັບແນວຄິດ ແລະ ຈິນຕະນາການຂອງຜູ້ຄົນໄດ້? ຂໍ້ແທ້ຈິງນີ້ແມ່ນສິ່ງທີ່ເຮັດໃຫ້ຜູ້ຄົນເຂົ້າໃຈພຣະເຈົ້າຜິດ? ເຫດຜົນທີ່ຜູ້ຄົນເຂົ້າໃຈພຣະເຈົ້າຜິດບໍ່ແມ່ນເພາະພວກເຂົາຈຳກັດນິຍາມຂອງພວກເຂົາກ່ຽວກັບຄວາມຮັກຂອງພຣະອົງບໍ? ພວກເຂົາຄິດວ່າ “ພຣະເຈົ້າຄືຄວາມຮັກ. ສະນັ້ນ, ພຣະອົງຄວນເຝົ້າເບິ່ງ ແລະ ປົກປ້ອງຜູ້ຄົນ ແລະ ປະທານຄວາມກະລຸນາ ແລະ ພອນໃຫ້ແກ່ພວກເຂົາ. ນີ້ຄືສິ່ງທີ່ເປັນຄວາມຮັກຂອງພຣະເຈົ້າ! ຂ້ານ້ອຍມັກເມື່ອພຣະເຈົ້າຮັກຜູ້ຄົນໃນລັກສະນະນີ້. ຂ້ານ້ອຍສາມາດເຫັນໄດ້ເປັນພິເສດວ່າພຣະເຈົ້າຮັກຜູ້ຄົນຫຼາຍສໍ່າໃດເມື່ອພຣະອົງນຳພາພວກເຂົາຜ່ານທະເລແດງ. ຜູ້ຄົນທີ່ຍ້ອນກັບໄປໃນຕອນນັ້ນໄດ້ຮັບພອນຫຼາຍ! ຂ້ານ້ອຍປາຖະໜາວ່າຂ້ານ້ອຍຈະສາມາດເປັນໜຶ່ງໃນພວກເຂົາ”. ເມື່ອເຈົ້າຫຼົງຮັກເລື່ອງລາວນີ້, ເຈົ້າກໍປະຕິບັດຕໍ່ຄວາມຮັກທີ່ພຣະເຈົ້າສະແດງໃນກໍລະນີນັ້ນວ່າເປັນຄວາມຈິງສູງສຸດ ແລະ ເຄື່ອງໝາຍໜຶ່ງດຽວໃນແກ່ນແທ້ຂອງພຣະອົງ. ເຈົ້າຈຳກັດນິຍາມຂອງເຈົ້າກ່ຽວກັບພຣະອົງໃນຫົວໃຈຂອງເຈົ້າ ແລະ ປະຕິບັດຕໍ່ທຸກສິ່ງທີ່ພຣະເຈົ້າເຮັດໃນຊ່ວງເວລານັ້ນເປັນຄວາມຈິງສູງສຸດ. ເຈົ້າຄິດວ່ານີ້ຄືດ້ານທີ່ເປັນຕາຮັກທີ່ສຸດຂອງພຣະເຈົ້າ ແລະ ຜູ້ທີ່ບັງຄັບໃຫ້ຜູ້ຄົນເຄົາລົບ ແລະ ຢຳເກງພຣະອົງທີ່ສຸດ ແລະ ນີ້ຄືຄວາມຮັກຂອງພຣະເຈົ້າ. ໃນຄວາມເປັນຈິງແລ້ວ, ການກະທຳຂອງພຣະເຈົ້າເອງກໍເປັນບວກ ແຕ່ຍ້ອນນິຍາມທີ່ຈຳກັດຂອງເຈົ້າ, ພວກມັນກາຍມາເປັນແນວຄິດໃນຄວາມຄິດຂອງເຈົ້າ ແລະ ພື້ນຖານຳທີ່ເຈົ້າໃຫ້ນິຍາມພຣະເຈົ້າ. ພວກເຂົາເຮັດໃຫ້ເຈົ້າເຂົ້າໃຈຄວາມຮັກຂອງພຣະເຈົ້າຜິດ, ຄືກັບວ່າບໍ່ມີຫຍັງໃນສິ່ງນັ້ນທີ່ຫຼາຍກວ່າຄວາມເມດຕາ, ການດູແລ, ການປົກປ້ອງ, ການຊີ້ນໍາ, ຄວາມກະລຸນາ ແລະ ພອນ, ນັ້ນຄືທັງໝົດທີ່ຄວາມຮັກຂອງພຣະເຈົ້າເປັນ. ເປັນຫຍັງເຈົ້າຈຶ່ງຊື່ນຊົມຄວາມຮັກດ້ານເຫຼົ່ານີ້ຫຼາຍ? ມັນເປັນເພາະມັນຜູກມັດກັບຜົນປະໂຫຍດຂອງເຈົ້າເອງບໍ? (ແມ່ນແລ້ວ.) ມັນຜູກມັດກັບຜົນປະໂຫຍດໃດ? (ຄວາມສຸກຂອງເນື້ອໜັງ ແລະ ຊີວິດທີ່ສະບາຍໃຈ.) ເມື່ອຜູ້ຄົນເຊື່ອໃນພຣະເຈົ້າ, ພວກເຂົາຕ້ອງການຮັບເອົາສິ່ງເຫຼົ່ານີ້ຈາກພຣະອົງ ແຕ່ບໍ່ແມ່ນສິ່ງອື່ນ. ຜູ້ຄົນບໍ່ຕ້ອງການຄິດກ່ຽວກັບການພິພາກສາ, ການຂ້ຽນຕີ, ການທົດລອງ, ການຫຼໍ່ຫຼອມ, ການທົນທຸກສຳລັບພຣະເຈົ້າ, ການປະຖິ້ມສິ່ງຕ່າງໆ ແລະ ການເສຍສະຫຼະຕົນເອງ ຫຼື ແມ່ນແຕ່ການຖວາຍຊີວິດຂອງພວກເຂົາເອງ. ຜູ້ຄົນພຽງແຕ່ຕ້ອງການຮັບເອົາຄວາມຮັກຂອງພຣະເຈົ້າ, ການດູແລ, ການປົກປ້ອງ ແລະ ການຊີ້ນໍາ, ສະນັ້ນພວກເຂົາຈຶ່ງໃຫ້ນິຍາມຄວາມຮັກຂອງພຣະເຈົ້າວ່າເປັນຄຸນລັກສະນະດຽວໃນແກ່ນແທ້ຂອງພຣະອົງ ແລະ ແກ່ນແທ້ດຽວຂອງພຣະອົງ. ສິ່ງຕ່າງໆທີ່ພຣະເຈົ້າເຮັດເມື່ອນໍາພາຄົນອິດສະຣາເອນຜ່ານທະເລແດງບໍ່ໄດ້ກາຍມາເປັນແຫຼ່ງທີ່ມາແນວຄິດຂອງຜູ້ຄົນບໍ? (ແມ່ນແລ້ວ.) ສິ່ງນີ້ກໍ່ຕົວເປັນບໍລິບົດທີ່ຜູ້ຄົນສ້າງແນວຄິດກ່ຽວກັບພຣະເຈົ້າ. ຖ້າພວກເຂົາສ້າງແນວຄິດກ່ຽວກັບພຣະເຈົ້າ, ແລ້ວພວກເຂົາຈະສາມາດບັນລຸຄວາມເຂົ້າໃຈທີ່ແທ້ຈິງກ່ຽວກັບພາລະກິດ ແລະ ອຸປະນິໄສຂອງພຣະເຈົ້າບໍ? ມັນຊັດເຈນວ່າພວກເຂົາຈະບໍ່ພຽງແຕ່ເຂົ້າໃຈ, ແຕ່ພວກເຂົາຈະຕີຄວາມໝາຍມັນຢ່າງຜິດໆ ແລະ ສ້າງແນວຄິດກ່ຽວກັບມັນ. ສິ່ງນີ້ພິສູດວ່າຄວາມເຂົ້າໃຈຂອງມະນຸດແຄບເກີນໄປ ແລະ ບໍ່ເປັນຄວາມເຂົ້າໃຈທີ່ແທ້ຈິງ.ຍ້ອນມັນບໍ່ແມ່ນຄວາມຈິງ, ແຕ່ເປັນປະເພດຄວາມຮັກ ແລະ ຄວາມເຂົ້າໃຈທີ່ຜູ້ຄົນຕີຄວາມພຣະເຈົ້າໂດຍອີງໃສ່ແນວຄິດ, ຈິນຕະນາການ, ຄວາມປາຖະໜາທີ່ເຫັນແກ່ຕົວ ແລະ ການວິເຄາະຂອງພວກເຂົາເອງ; ມັນບໍ່ສາມາດເຂົ້າກັບແກ່ນແທ້ທີ່ແທ້ຈິງຂອງພຣະເຈົ້າໄດ້. ມີວິທີຫຍັງອີກແນ່ທີ່ພຣະເຈົ້າຮັກຜູ້ຄົນນອກຈາກຜ່ານຄວາມເມດຕາ, ຄວາມລອດພົ້ນ, ການດູແລ, ການປົກປ້ອງ ແລະ ໂດຍການຮັບຟັງຄຳອະທິຖານຂອງພວກເຂົາ? (ດ້ວຍການຕຳນິ, ການລົງວິໄນ, ການລິຮານ, ການຈັດການ, ການພິພາກສາ, ການຂ້ຽນຕີ, ການທົດລອງ ແລະ ການຫຼໍ່ຫຼອມ.) ນັ້ນຄືສິ່ງທີ່ຖືກຕ້ອງ. ພຣະເຈົ້າສະແດງຄວາມຮັກຂອງພຣະອົງດ້ວຍວິທີການທີ່ຫຼາກຫຼາຍ: ໂດຍການໂຈມຕີ, ການລົງວິໄນ, ການຕຳນິ ແລະ ດ້ວຍການພິພາກສາ, ການຂ້ຽນຕີ, ການທົດລອງ, ການຫຼໍ່ຫຼອມ ແລະ ອື່ນໆອີກ. ສິ່ງເຫຼົ່ານີ້ຄືທຸກດ້ານໃນຄວາມຮັກຂອງພຣະເຈົ້າ. ທັດສະນະຄະຕິນີ້ເທົ່ານັ້ນຈຶ່ງຄອບຄຸມ ແລະ ສອດຄ່ອງກັບຄວາມຈິງ. ຖ້າເຈົ້າເຂົ້າໃຈສິ່ງນີ້, ເມື່ອເຈົ້າກວດສອບຕົນເອງ ແລະ ຮັບຮູ້ວ່າເຈົ້າມີຄວາມເຂົ້າໃຈຜິດກ່ຽວກັບພຣະເຈົ້າ, ແລ້ວເຈົ້າຈະບໍ່ສາມາດຮັບຮູ້ຂໍ້ຜິດພາດຂອງເຈົ້າ ແລະ ເຮັດໄດ້ດີໃນການໄຕ່ຕອງວ່າເຈົ້າເຮັດຜິດຢູ່ບ່ອນໃດ? ສິ່ງນີ້ຈະບໍ່ສາມາດຊ່ວຍໃຫ້ເຈົ້າແກ້ໄຂຄວາມເຂົ້າໃຈຜິດຂອງເຈົ້າກ່ຽວກັບພຣະເຈົ້າບໍ? (ແມ່ນແລ້ວ, ມັນສາມາດເຮັດໄດ້.) ເພື່ອທີ່ຈະສຳເລັດສິ່ງນີ້, ເຈົ້າຕ້ອງສະແຫວງຫາຄວາມຈິງ. ຕາບໃດທີ່ຜູ້ຄົນສະແຫວງຫາຄວາມຈິງ, ພວກເຂົາສາມາດກຳຈັດຄວາມເຂົ້າໃຈຜິດຂອງພວກເຂົາກ່ຽວກັບພຣະເຈົ້າ ແລະ ຫຼັງຈາກທີ່ພວກເຂົາໄດ້ກຳຈັດຄວາມເຂົ້າໃຈຜິດຂອງພວກເຂົາກ່ຽວກັບພຣະເຈົ້າ, ພວກເຂົາສາມາດຍອມຕໍ່ການຈັດແຈງທັງໝົດຂອງພຣະເຈົ້າ. ຖ້າເຈົ້າສາມາດກຳຈັດຄວາມເຂົ້າໃຈຜິດຂອງເຈົ້າກ່ຽວກັບພຣະເຈົ້າ, ແລ້ວເມື່ອເຈົ້າຫຼຽວເບິ່ງການອົບພະຍົກຂອງຄົນຢິວຈາກດິນແດນຢູດາຍ, ເຈົ້າຈະເວົ້າວ່າ “ທ່າທີ່ຂອງພຣະເຈົ້າຕໍ່ມະນຸດ, ສິ່ງຖືກສ້າງຂອງພຣະອົງ, ບໍ່ແມ່ນພຽງທ່າທີ່ຂອງຄວາມຮັກ, ພຣະອົງຍັງນໍາພາໂດຍການໂຈມຕີ ແລະ ການອົບພະຍົກ. ຜູ້ຄົນບໍ່ຄວນເຮັດໃຫ້ຕົນເອງມີຕົວເລືອກໃນທ່າທີ່ຂອງພວກເຂົາຕໍ່ພຣະເຈົ້າ; ມັນຄວນເປັນທ່າທີ່ທີ່ຍອມອ່ອນນ້ອມ, ບໍ່ແມ່ນການຕໍ່ຕ້ານ”. ຈາກທັດສະນະແນວຄິດ ແລະ ຈິນຕະນາການຂອງມະນຸດ, ທ່າທີ່ຂອງພຣະເຈົ້າຕໍ່ຄົນຢິວເບິ່ງຄືບໍ່ສົນໃຈ, ແຕ່ຫຼຽວເບິ່ງມັນໃນຕອນນີ້ແມະ ພຣະເຈົ້າເຮັດວຽກທີ່ເຫຼືອເຊື່ອຫຼາຍ; ທຸກສິ່ງທີ່ພຣະອົງສະແດງອອກເປັນອຸປະນິໄສທີ່ຊອບທຳ. ພຣະເຈົ້າສາມາດປະທານຄວາມກະລຸນາ ແລະ ພອນໃຫ້ຜູ້ຄົນ ແລະ ມອບເຂົ້າຈີ່ປະຈຳວັນຂອງພວກເຂົາໃຫ້ແກ່ພວກເຂົາ, ແຕ່ພຣະອົງຍັງສາມາດເອົາທຸກສິ່ງນັ້ນໄປ. ນີ້ຄືສິດອຳນາດ, ແກ່ນແທ້ ແລະ ອຸປະນິໄສຂອງພຣະເຈົ້າ.

ຫຼາຍຄົນມີແນວຄິດກ່ຽວກັບການອົບພະຍົກຂອງຄົນຢິວຈາກດິນແດນຢູດາຍ, ແຕ່ຜູ້ຄົນທີ່ສະແຫວງຫາຄວາມຈິງສາມາດຮັບເອົາແສງສະຫວ່າງຈາກເຫດການນີ້. ຖ້າບຸກຄົນໜຶ່ງມີຄວາມສາມາດທີ່ຈະເຂົ້າໃຈ, ແລ້ວເຫດການນີ້ກໍຈະເຮັດໃຫ້ພວກເຂົາເຫັນວ່າອຸປະນິໄສທີ່ຊອບທຳຂອງພຣະເຈົ້າບໍ່ອົດກັ້ນຕໍ່ການເຮັດຜິດ. ແຕ່ບາງຄົນບໍ່ມີຄວາມສາມາດທີ່ຈະເຂົ້າໃຈ. ຖ້າພວກເຂົາຮູ້ສຶກວ່າສິ່ງທີ່ພຣະເຈົ້າເຮັດບໍ່ສອດຄ່ອງກັບແນວຄິດຂອງພວກເຂົາ, ພວກເຂົາຄວນເຫັນດ້ວຍກ່ອນວ່າພຣະເຈົ້າຊອບທຳ ແລະ ອຸປະນິໄສຂອງພຣະອົງບໍ່ອົດກັ້ນຕໍ່ການເຮັດຜິດ; ນີ້ຄືສິ່ງທີ່ແນ່ນອນ. ຫຼັງຈາກນັ້ນ, ພວກເຂົາຈະອະທິຖານ ແລະ ສະແຫວງຫາຄວາມຈິງ ແລະ ຫຼຽວເບິ່ງສິ່ງທີ່ຄົນຢິວເຮັດເພື່ອເຮັດຜິດຕໍ່ອຸປະນິໄສຂອງພຣະເຈົ້າ ແລະ ກະຕຸ້ນຄວາມໂກດຮ້າຍຂອງພຣະອົງ. ໃນສິ່ງນີ້ເທົ່ານັ້ນ, ຜູ້ຄົນຈຶ່ງສາມາດແກ້ໄຂແນວຄິດຂອງພວກເຂົາຢ່າງຖີ່ຖ້ວນ, ມາເຂົ້າໃຈອຸປະນິໄສຂອງພຣະເຈົ້າຜ່ານເຫດການນີ້ ແລະ ຍອມຕໍ່ການປັ້ນແຕ່ງ ແລະ ການຈັດແຈງຂອງພຣະເຈົ້າ. ມັນບໍ່ແມ່ນໜ້າວຽກງ່າຍໆທີ່ຜູ້ຄົນຈະເຂົ້າໃຈຄວາມຈິງ. ບໍ່ວ່າເຈົ້າຈະໄດ້ຮັບຄວາມກະລຸນາ ແລະ ພອນຂອງພຣະເຈົ້າກ່ອນໜ້ານີ້ ຫຼື ຫຼື ໄດ້ເຮັດວຽກຜ່ານການຍອມຮັບການຊີ້ນໍາ ແລະ ການຝາກຝັງຂອງພຣະອົງ ຫຼື ບໍ່ວ່າເຈົ້າຈະໄດ້ປະຖິ້ມສິ່ງຕ່າງໆ ຫຼື ຍອມປະບາງສິ່ງ, ເຖິງແມ່ນວ່າຜູ້ຄົນເບິ່ງເຈົ້າວ່າໄດ້ດຳເນີນການປະກອບສ່ວນບາງປະເພດ, ເຈົ້າບໍ່ຄວນເບິ່ງສິ່ງເຫຼົ່ານີ້ວ່າເປັນທຶນ ບໍ່ວ່າຈະຢູ່ໃນສະຖານະການໃດກໍຕາມ. ນັ້ນຄືສິ່ງທຳອິດ. ສິ່ງທີສອງກໍຄືເຈົ້າບໍ່ຄວນເບິ່ງສິ່ງເຫຼົ່ານ້ີວ່າເປັນຊິບທີ່ເຈົ້າສາມາດມີຫຼາຍກວ່າພຣະເຈົ້າ ແລະ ໃຊ້ເພື່ອຄວບຄຸມວິທີການທີ່ພຣະອົງປະຕິບັດຕໍ່ເຈົ້າ. ສິ່ງສຳຄັນທີ່ສຸດກໍຄືເມື່ອພຣະທຳ ແລະ ທ່າທີ່ຂອງພຣະເຈົ້າຕໍ່ເຈົ້າບໍ່ສອດຄ່ອງກັບແນວຄິດຂອງເຈົ້າ ຫຼື ຂັດກັບມາລະຍາດໂດຍປົກກະຕິ, ເຈົ້າຕ້ອງບໍ່ຕໍ່ຕ້ານ ຫຼື ຄັດຄ້ານພຣະອົງ. ນີ້ຄືສິ່ງທີສາມ. ພວກເຈົ້າສາມາດສຳເລັດທັງສາມສິ່ງເຫຼົ່ານີ້ບໍ? ສາມສິ່ງເຫຼົ່ານີ້ກ່ຽວຂ້ອງກັບຄວາມເປັນຈິງ. ມັນເປັນເລື່ອງງ່າຍບໍທີ່ສະພາວະເຫຼົ່ານີ້ຈະເກີດຂຶ້ນໃນຜູ້ຄົນ? (ແມ່ນແລ້ວ.) ເປັນຫຍັງສະພາວະເຫຼົ່ານີ້ຈຶ່ງເກີດຂຶ້ນໃນຜູ້ຄົນ? ເປັນຫຍັງພວກເຂົາຈະສຳແດງຕົນເອງໃນລັກສະນະນີ້? ພຣະເຈົ້າຈັດການເຜົ່າມະນຸດທັງປວງ ແລະ ປົກຄອງສູງສຸດເໜືອສິ່ງທັງປວງ, ແຕ່ພຣະເຈົ້າເບິ່ງສິ່ງເຫຼົ່ານີ້ວ່າເປັນທຶນບໍ? ພຣະເຈົ້າສາມາດໄດ້ຮັບຄວາມໄວ້ວາງໃຈສຳລັບສິ່ງນັ້ນບໍ? ພຣະເຈົ້າສຳແດງພຣະອົງເອງໂດຍເວົ້າວຳ່າ “ເຮົາໄດ້ເຮັດທຸກສິ່ງເຫຼົ່ານີ້ທີ່ຍິ່ງໃຫຍ່ສຳລັບເຈົ້າ. ເປັນຫຍັງພວກເຈົ້າຈຶ່ງບໍ່ຂອບໃຈເຮົາ?” (ບໍ່, ພຣະອົງບໍ່ໄດ້ເຮັດເຊັ່ນນັ້ນ.) ພຣະເຈົ້າບໍ່ມີສິ່ງເຫຼົ່ານີ້ໃນຄວາມຄິດຂອງພຣະອົງ. ສະນັ້ນເປັນຫຍັງມະນຸດຈຶ່ງຄາດຫວັງຄວາມໄວ້ວາງໃຈຈາກພຣະເຈົ້າສຳລັບສິ່ງເລັກໆນ້ອຍໆທຸກຢ່າງທີ່ເຂົາປະຖິ້ມ ຫຼື ເສຍສະຫຼະ ຫຼື ທຸກການປະກອບສ່ວນເລັກໆນ້ອຍທີ່ເຂົາເຮັດ? ເປັນຫຍັງມະນຸດຈຶ່ງສຳແດງອອກ ແລະ ສະແດງຕົນເອງໃນລັກສະນະນີ້? ຄຳຕອບແມ່ນງ່າຍໆ. ມັນເປັນເພາະອຸປະນິໄສຂອງມະນຸດເສື່ອມຊາມ. ເປັນຫຍັງພຣະເຈົ້າຈຶ່ງບໍ່ສຳແດງ ຫຼື ສະແດງຕົນເອງໃນລັກສະນະນີ້? ມັນເປັນເພາະແກ່ນແທ້ຂອງພຣະເຈົ້າຄືຄວາມຈິງ ແລະ ຄວາມຈິງບໍລິສຸດ. ນີ້ຄືຄຳຕອບ. ຜູ້ຄົນສຳແດງ ແລະ ສະແດງຕົນເອງໃນລັກສະນະນີ້ ເພາະພວກເຂົາມີອຸປະນິໄສທີ່ເສື່ອມຊາມ. ສາມາດແກ້ໄຂບັນຫານີ້ບໍ? ສາມຢ່າງທີ່ເຮົາຫາກໍກ່າວເຖິງສາມາດແກ້ໄຂບັນຫານີ້ບໍ? (ແມ່ນແລ້ວ, ພວກມັນສາມາດແກ້ໄຂໄດ້.) ບໍ່ມີສິ່ງໃດໃນບັນດາສາມສິ່ງນີ້ທີ່ເຮົາກ່າວເຖິງຈະສາມາດນໍາປະຕິບັດໄດ້ງ່າຍໆ, ແຕ່ມີວິທີແກ້ບັນຫາ. ຫຼັງຈາກທີ່ໄດ້ຍິນທັງສາມສິ່ງເຫຼົ່ານີ້, ຜູ້ຄົນອາດຄິດວ່າ “ພວກເຮົາບໍ່ໄດ້ຮັບອະນຸຍາດໃຫ້ເຮັດເຊັ່ນນີ້ ແລະ ພວກເຮົາບໍ່ອະນຸຍາດໃຫ້ເຮັດເຊັ່ນນັ້ນ. ພວກເຮົາຄວນພຽງແຕ່ເປັນຫຸ່ນເຊີດທີ່ບໍ່ມີຫົວ”. ນີ້ຄືລັກສະນະທີ່ມັນເປັນບໍ? (ບໍ່ແມ່ນ, ມັນບໍ່ແມ່ນ.) ແລ້ວມັນແມ່ນຫຍັງ? ເຮົາຈະບອກພວກເຈົ້າວ່າ ພຣະເຈົ້າບໍ່ປ່ອຍໃຫ້ເຈົ້າເຮັດສິ່ງເຫຼົ່ານີ້ ເພາະມັນແມ່ນເພື່ອການປົກປ້ອງຂອງເຈົ້າເອງ. ນີ້ຄືສິ່ງທຳອິດ. ວິທີການສະແຫວງຫາຂອງເຈົ້າບໍ່ສອດຄ່ອງກັບຄວາມຈິງ ແລະ ບໍ່ແມ່ນເສັ້ນທາງທີ່ຖືກຕ້ອງ. ຢ່າເຮັດຊໍ້າຄວາມຜິດຂອງຜູ້ຄົນທີ່ມາກ່ອນໜ້າເຈົ້າ. ຖ້າເຈົ້າປະຕິບັດຕໍ່ສິ່ງຕ່າງໆທີ່ເຈົ້າປະຖິ້ມ ແລະ ເສຍສະຫຼະວ່າເປັນທຶນ ແລະ ຊິບທີ່ເຈົ້າສາມາດແລກເປັນເງິນໄດ້ ແລະ ຫຼັງຈາກນັ້ນເມື່ອທ່າທີ່ຂອງພຣະເຈົ້າຕໍ່ເຈົ້າຂັດກັບຄວາມປາຖະໜາຂອງເຈົ້າ ເຈົ້າກໍຕໍ່ຕ້ານພຣະອົງ, ແລ້ວທ່າທີ່ຂອງເຈົ້າກໍບໍ່ສອດຄ່ອງກັບຄວາມຈິງ, ບໍ່ມີຄວາມເປັນມະນຸດ ແລະ ບໍ່ຖືກຕ້ອງ. ເຖິງແມ່ນວ່າເຈົ້າມີພັນເຫດຜົນ, ທ່າທີ່ຂອງເຈົ້າກໍຍັງຜິດ; ມັນບໍ່ສາມາດເຂົ້າກັບຄວາມຈິງໃນລັກສະນະໃດໜຶ່ງ ແລະ ເທົ່າກັບການຕໍ່ຕ້ານພຣະເຈົ້າ. ມັນບໍ່ແມ່ນທ່າທີ່ທີ່ບຸກຄົນໜຶ່ງຄວນມີ. ນີ້ຄືສິ່ງທີສອງ. ສິ່ງທີສາມກໍຄືຖ້າເຈົ້າຍຶດຕິດກັບທ່າທີ່ນີ້, ເຈົ້າຈະບໍ່ເຂົ້າໃຈ ຫຼື ຮັບເອົາຄວາມຈິງຈັກເທື່ອ. ເຈົ້າຈະບໍ່ພຽງແຕ່ບໍ່ໄດ້ຮັບເອົາຄວາມຈິງ, ແຕ່ເຈົ້າເຮັດໃຫ້ຕົນເອງລົ້ມເຫຼວ; ເຈົ້າຈະສູນເສຍກຽດສັກສີ ແລະ ໜ້າທີ່ທີ່ສິ່ງຖືກສ້າງຄວນມີ. ຖ້າເຈົ້າຄິດວ່າ “ຂ້ານ້ອຍກຳລັງຍຶດຕິດກັບທ່າທີ່ຂອງຂ້ານ້ອຍ ແລະ ບໍ່ມີຜູ້ໃດສາມາດເຮັດຫຍັງກ່ຽວກັບມັນໄດ້! ຂ້ານ້ອຍເຊື່ອວ່າຂ້ານ້ອຍເຮັດຖືກ, ສະນັ້ນຂ້ານ້ອຍຈຶ່ງຢືນຕາມຄວາມຄິດຂອງຂ້ານ້ອຍ. ຄວາມຄິດຂອງຂ້ານ້ອຍສອດຄ່ອງກັບສາມັນສຳນຶກ ແລະ ມາລະຍາດ, ສະນັ້ນຂ້ານ້ອຍຈະຢືນຕາມມັນຈົນເຖິງທີ່ສຸດ!” ການຍຶດຕິດກັບບາງສິ່ງຢ່າງແນວແນ່ຈະບໍ່ເປັນປະໂຫຍດຕໍ່ເຈົ້າໃນລັກສະນະໃດໜຶ່ງ. ພຣະເຈົ້າຈະປ່ຽນທ່າທີ່ຂອງພຣະອົງເພື່ອເຫັນແກ່ຄວາມເດັດດ່ຽວຂອງເຈົ້າ ຫຼື ເພາະເຈົ້າຍຶດໝັ້ນກັບບາງສິ່ງ. ເວົ້າອີກຢ່າງກໍຄື ພຣະເຈົ້າຈະບໍ່ປ່ຽນແປງທ່າທີ່ຂອງພຣະເຈົ້າພຽງແຕ່ເພາະເຈົ້າຍຶດຕິດກັບທ່າທີ່ຂອງເຈົ້າຈັກເທື່ອ. ໃນທາງກົງກັນຂ້າມ, ພຣະເຈົ້າຈະມີທ່າທີ່ຕໍ່ເຈົ້າທີ່ທຽບເທົ່າກັບຄວາມກະບົດ ແລະ ການຕໍ່ຕ້ານທີ່ແນວແນ່ຂອງເຈົ້າ. ນີ້ຄືສິ່ງທີສີ່ ແລະ ສິ່ງສຳຄັນທີ່ສຸດ. ມີຫຍັງທີ່ພວກເຈົ້າບໍ່ເຂົ້າໃຈກ່ຽວກັບທັງສີ່ສິ່ງເຫຼົ່ານີ້ບໍ? ສິ່ງໃດໜຶ່ງທີ່ເຮົາກ່າວເຖິງເປັນພຽງແຕ່ຄຳເວົ້າທີ່ວ່າງເປົ່າບໍ ເຊິ່ງບໍ່ສອດຄ່ອງກັບສະພາວະທີ່ແທ້ຈິງຂອງມະນຸດ ແລະ ທີ່ບໍ່ເປັນປະໂຫຍດຕໍ່ດ້ານທີ່ເປັນຈິງໃນຊີວິດຂອງມະນຸດ? (ບໍ່, ພວກມັນທັງໝົດເປັນປະໂຫຍດ.) ສິ່ງໃດໜຶ່ງພຽງແຕ່ເປັນທິດສະດີທີ່ວ່າງເປົ່າບໍ ແທນທີ່ຈະເປັນເສັ້ນທາງສູ່ການປະຕິບັດ? (ບໍ່.) ທັງສີ່ສິ່ງເຫຼົ່ານີ້ເປັນປະໂຫຍດກ່ຽວກັບວິທີການທີ່ຜູ້ຄົນຄວນເຂົ້າສູ່ຄວາມເປັນຈິງແຫ່ງຄວາມຈິງໃນຊີວິດປະຈຳວັນຂອງພວກເຂົາບໍ? (ແມ່ນແລ້ວ, ພວກມັນເປັນປະໂຫຍດ.) ຖ້າພວກເຈົ້າຊັດເຈນໃນການເຂົ້າໃຈທັງສີ່ສິ່ງເຫຼົ່ານີ້, ນໍາພວກມັນໄປປະຕິບັດ ແລະ ຜະເຊີນໜ້າກັບພວກມັນ, ຄວາມສຳພັນຂອງເຈົ້າກັບພຣະເຈົ້າຈະຍັງເປັນປົກກະຕິ. ທັງສີ່ສິ່ງເຫຼົ່ານີ້ຈະປົກປ້ອງເຈົ້າໃນລະຫວ່າງການລໍ້ລວງທີ່ຫຼາກຫຼາຍ ຫຼື ເມື່ອຜະເຊີນໜ້າກັບຄົນ, ເຫດການ ແລະ ສິ່ງຕ່າງໆທຸກປະເພດ. ເມື່ອເຈົ້າຢູ່ໃນສະພາວະທີ່ກະບົດ, ໃຫ້ຄິດຫາດ້ານເຫຼົ່ານີ້ຂອງຄວາມຈິງ, ໃຫ້ປຽບທຽບຕົວເຈົ້າເອງໃສ່ພວກມັນ ແລະ ປະຕິບັດຕາມນັ້ນ. ໃນຕອນທຳອິດ, ຖ້າເຈົ້າບໍ່ສາມາດນໍາພວກມັນໄປປະຕິບັດ, ເຈົ້າຄວນອະທິຖານ ແລະ ໃນເວລາດຽວກັນກໍຮັບຮູ້ວ່າເປັນຫຍັງພຣະເຈົ້າຈຶ່ງເຮັດດັ່ງທີ່ພຣະອົງເຮັດ. ເຈົ້າຄວນໄຕ່ຕອງ ແລະ ຮັບຮູ້ສະພາວະທີ່ເສື່ອມຊາມ ແລະ ການສະແດງອອກທີ່ເຈົ້າມີ ເຊິ່ງເຮັດໃຫ້ເຈົ້າບໍ່ສາມາດປະຕິບັດ ຫຼື ຍອມອີກດ້ວຍ. ຖ້າເຈົ້າສາມາດສະແຫວງຫາຄວາມຈິງດ້ວຍວິທີນີ້, ສະພາວະຂອງເຈົ້າຈະຍັງເປັນປົກກະຕິ ແລະ ເຈົ້າຈະເຂົ້າສູ່ຄວາມເປັນຈິງແຫ່ງຄວາມຈິງຢ່າງເປັນທຳມະຊາດ.

ບໍ່ວ່າຈະເປັນບັນຫາຫຍງກໍຕາມ, ຖ້າເຈົ້າບໍ່ເຂົ້າໃຈຄວາມຈິງ, ເຈົ້າຈະດຳເນີນການຕາມແນວຄິດ ແລະ ຈິນຕະນາການ ຫຼື ຖ້າບໍ່ດັ່ງນັ້ນກໍດຳເນີນການຢ່າງບໍ່ເຊື່ອຟັງ ແລະ ຕໍ່ຕ້ານ. ສິ່ງນີ້ແມ່ນແນ່ນອນໜຶ່ງຮ້ອຍເປີເຊັນ. ບາງຄັ້ງ, ຈາກພາຍນອກ ມັນອາດເບິ່ງບໍ່ຄືກັບວ່າເຈົ້າກຳລັງຕໍ່ຕ້ານພຣະເຈົ້າ, ເຮັດສິ່ງທີ່ບໍ່ດີ ຫຼື ສ້າງການລົບກວນ ຫຼື ການຂັດຂວາງ, ແຕ່ນັ້ນບໍ່ຈຳເປັນຕ້ອງໝາຍຄວາມວ່າການກະທຳຂອງເຈົ້າສອດຄ່ອງກັບຄວາມຈິງ. ບາງຄັ້ງ, ເຈົ້າອາດດຳເນີນການໂດຍອີງໃສ່ແນວຄິດ ແລະ ຈິນຕະນາການ ແລະ ໃນຂະນະທີ່ມັນອາດບໍ່ປະກອບເປັນການຂັດຂວາງ ຫຼື ສ້າງຄວາມເສຍຫາຍ, ຕາບໃດທີ່ມັນບໍ່ສອດຄ່ອງກັບຄວາມຈິງ ການກະທຳຂອງເຈົ້າກໍບໍ່ສອດຄ່ອງກັບຄວາມປະສົງຂອງພຣະເຈົ້າ. ມີອີກຫຼາຍຄັ້ງທີ່ເຈົ້າອາດມີແນວຄິດກ່ຽວກັບພຣະເຈົ້າໃນຄວາມຄິດຂອງເຈົ້າ. ເຖິງແມ່ນວ່າເຈົ້າບໍ່ເຄີຍເວົ້າພວກມັນອອກມາຈັກເທື່ອ, ເຈົ້າກໍຍຶດຕິດກັບແນວຄິດ ແລະ ຈິນຕະນາການເຫຼົ່ານີ້ທີ່ຢູ່ພາຍໃນ, ຄິດວ່າພຣະເຈົ້າຄວນເຮັດສິ່ງນີ້ ຫຼື ສິ່ງນັ້ນ ແລະ ຄວບຄຸມວ່າພຣະອົງຄວນເປັນແນວໃດ. ເຈົ້າບໍ່ໄດ້ເຮັດຫຍັງຜິດຢູ່ພາຍນອກ, ແຕ່ຢູ່ພາຍໃນ ເຈົ້າຢູ່ໃນສະພາວະທີ່ກະບົດ ແລະ ຕໍ່ຕ້ານພຣະເຈົ້າຢ່າງຕໍ່ເນື່ອງ. ຕົວຢ່າງ: ເຮົາຫາກໍເວົ້າກ່ຽວກັບການມີແນວຄິດ ແລະ ການຈຳກັດນິຍາມກ່ຽວກັບຄວາມຮັກຂອງພຣະເຈົ້າ. ເຖິງແມ່ນວ່າແນວຄິດ ແລະ ຈິນຕະນາການຂອງເຈົ້າບໍ່ເຄີຍເຮັດໃຫ້ເຈົ້າສ້າງການຂັດຂວາງ ຫຼື ການລົບກວນໃດໜຶ່ງຕໍ່ພາລະກິດຂອງພຣະເຈົ້າ, ສະພາວະຂອງເຈົ້າໄດ້ພິສູດວ່າຫົວໃຈຂອງເຈົ້າຈຳກັດ ແລະ ເຂົ້າໃຈພຣະເຈົ້າຜິດຢູ່ສະເໝີ. ພວກເຮົາສາມາດສະຫຼຸບຫຍັງຈາກສິ່ງນີ້? ເຈົ້າຕໍ່ຕ້ານພຣະເຈົ້າຢ່າງຕໍ່ເນື່ອງ. ເຮົາບໍ່ໄດ້ເວົ້າຄວາມຈິງບໍ? (ແມ່ນແລ້ວ, ພຣະອົງເວົ້າຄວາມຈິງ.) ຖ້າມີຮອດມື້ທີ່ເກີດບາງຢ່າງທີ່ຄ້າຍຄືກັບການອົບພະຍົກຂອງຄົນຢິວຈາກດິນແດນຢູດາຍ, ແນວຄິດຂອງເຈົ້າຈະເຮັດໃຫ້ເຈົ້າບໍ່ສາມາດເວົ້າວ່າ “ອາແມນ” ຕໍ່ການກະທຳຂອງພຣະເຈົ້າ ຫຼື ມີການຍົກຍ້ອງ, ຄວາມຢ້ານກົວ ຫຼື ຄວາມເຊື່ອຟັງເພື່ອຕອບໂຕ້ການກະທຳຂອງພຣະເຈົ້າ. ໃນທາງກົງກັນຂ້າມ, ເຈົ້າຈະເຂົ້າໃຈຜິດ, ຈົ່ມຕໍ່ວ່າ ແລະ ເຖິງກັບຕໍ່ຕ້ານພຣະເຈົ້າໃນຫົວໃຈຂອງເຈົ້າໜ້ອຍໜຶ່ງ. ເລິກໆຢູ່ພາຍໃນແລ້ວ, ເຈົ້າຈະເວົ້າກັບພຣະອົງວ່າ “ພຣະເຈົ້າ, ພຣະອົງບໍ່ຄວນເຮັດເຊັ່ນນັ້ນ. ມັນຂັດກັບຄວາມປາຖະໜາຂອງຜູ້ຄົນຫຼາຍ! ພຣະອົງຈະສາມາດປະຕິບັດຕໍ່ການເນລະມິດສ້າງຂອງພຣະອົງໃນລັກສະນະນີ້ໄດ້ແນວໃດ? ພຣະອົງຈະປະຕິບັດຕໍ່ຜູ້ຄົນຖືກເລືອກຂອງພຣະອົງໃນລັກສະນະນີ້ໄດ້ແນວໃດ? ຂ້ານ້ອຍບໍ່ສາມາດຮ້ອງເພງສັນລະເສີນພຣະອົງ ຫຼື ຕົບມືຊົມເຊີຍການກະທຳຂອງພຣະອົງຫຼັງຈາກທີ່ເຫັນເຖິງສິ່ງທີ່ພຣະອົງໄດ້ເຮັດ. ຂ້ານ້ອຍກຳລັງທົນທຸກຢູ່ພາຍໃນ ແລະ ຮູ້ສຶກສິ້ນຫວັງ, ຄືກັບວ່າຂ້ານ້ອຍບໍ່ສາມາດເພິ່ງພາພຣະເຈົ້າທີ່ຂ້ານ້ອຍນະມັດສະການໂດຍບໍ່ມີຂໍ້ຜູກມັດ. ພຣະເຈົ້າທີ່ຂ້ານ້ອຍເຊື່ອບໍ່ເປັນເຊັ່ນນີ້. ພຣະເຈົ້າທີ່ຂ້ານ້ອຍເຊື່ອບໍ່ຄວນປະຕິບັດຕໍ່ສິ່ງຖືກສ້າງຂອງພຣະອົງໃນລັກສະນະນີ້. ພຣະເຈົ້າທີ່ຂ້ານ້ອຍເຊື່ອບໍ່ເລືອດເຢັນ ຫຼື ໂຫດຮ້າຍເຊັ່ນນີ້. ພຣະເຈົ້າທີ່ຂ້ານ້ອຍເຊື່ອປະຕິບັດຕໍ່ມະນຸດຢ່າງອ່ອນໂຍນ ແລະ ຢ່າງຈົດຈໍ່, ຄືກັບແອນ້ອຍ, ເຮັດໃຫ້ພວກເຂົາຮູ້ສຶກໄດ້ຮັບພອນຢ່າງຫຼວງຫຼາຍ ແລະ ເຕັມໄປດ້ວຍຄວາມອົບອຸ່ນ, ບໍ່ເຢືອກເຢັນ ຫຼື ເມີນເຊີຍຄືກັບຕອນນີ້”. ເມື່ອຄວາມໂສກເສົ້າເຫຼົ່ານີ້ອອກມາຈາກເລິກໆຂ້າງໃນ, ເຈົ້າບໍ່ໄດ້ເບິ່ງຂໍ້ແທ້ຈິງທີ່ເກີດຂຶ້ນຢູ່ຕໍ່ໜ້າເຈົ້າວ່າເປັນພາລະກິດຂອງພຣະເຈົ້າ. ເຈົ້າບໍ່ຍອມຮັບມັນ ຫຼື ເວົ້າວ່າ “ອາແມນ”, ແຮງໄກທີ່ຈະຍົກຍ້ອງມັນ. ເມື່ອເປັນເຊັ່ນນັ້ນ, ຄວາມຮູ້ສຶກແລະ ສະພາວະຂອງເຈົ້າເປັນການເຊື່ອຟັງພຣະເຈົ້າ ຫຼື ການຕໍ່ຕ້ານ? (ການຕໍ່ຕ້ານ.) ມັນຊັດເຈນວ່າມັນບໍ່ແມ່ນຄວາມເຊື່ອຟັງທີ່ແທ້ຈິງ. ບໍ່ມີຄວາມເຊື່ອຟັງຢູ່ບ່ອນນີ້, ມີພຽງແຕ່ຄວາມບໍ່ພໍໃຈ, ການຕໍ່ຕ້ານ, ຄວາມບໍ່ເຊື່ອຟັງ ແລະ ແມ່ນແຕ່ຄວາມໃຈຮ້າຍ. ນີ້ຄືທ່າທີ່ທີ່ສິ່ງຖືກສ້າງຄວນມີຕໍ່ພຣະຜູ້ສ້າງຂອງມັນບໍ? ບໍ່, ມັນບໍ່ແມ່ນ. ຫົວໃຈຂອງເຈົ້າເປັນການຂັດແຍ່ງ; ເຈົ້າຄິດວ່າ “ຖ້າພຣະເຈົ້າເຮັດເຊັ່ນນີ້, ເປັນຫຍັງຫົວໃຈຂອງຂ້ານ້ອຍຈຶ່ງບໍ່ເຫັນດີ? ເປັນຫຍັງຄົນສ່ວນໃຫຍ່ຈຶ່ງບໍ່ຍອມຮັບມັນ? ເປັນຫຍັງການກະທຳຂອງພຣະອົງຈຶ່ງຂັດກັບຄວາມປາຖະໜາຂອງມະນຸດ ແລະ ເປັນຫຍັງພວກເຂົາຈຶ່ງເຕັມໄປດ້ວຍເລືອດ ແລະ ການຂ້າສັງຫານ?” ໃນຊ່ວງເວລານັ້ນ, ພຣະເຈົ້າທີ່ຢູ່ໃນຫົວໃຈຂອງເຈົາ ແລະ ພຣະຜູ້ສ້າງທີ່ມີຢູ່ຢ່າງແທ້ຈິງໃນຊີວິດທີ່ເປັນຈິງແມ່ນການຂັດແຍ່ງ ແລະ ເຂົ້າກັນບໍ່ໄດ້, ບໍ່ແມ່ນບໍ? (ແມ່ນແລ້ວ, ພວກເຂົາເປັນເຊັ່ນນັ້ນ.) ແລ້ວເຈົ້າຄວນເຊື່ອໃນພຣະເຈົ້າອົງໃດ? ໃນຊ່ວງເວລານີ້, ເຈົ້າຄວນເລືອກທີ່ຈະເຊື່ອໃນພຣະເຈົ້າຕາມແນວຄິດທີ່ຝັງເລິກໃນຫົວໃຈຂອງເຈົ້າ ຫຼື ພຣະເຈົ້າທີ່ກຳລັງປະຕິບັດການກະທຳທີ່ເປັນຈິງຢູ່ຕໍ່ໜ້າເຈົ້າ? (ພຣະເຈົ້າທີ່ກຳລັງປະຕິບັດການກະທຳທີ່ເປັນຈິງຢູ່ຳຕໍ່ໜ້າພວກເຮົາ.) ໃນເລື່ອງຄວາມປາຖະໜາສ່ວນຕົວຂອງພວກເຂົາ, ຜູ້ຄົນເຕັມໃຈຫຼາຍທີ່ຈະເຊື່ອໃນພຣະເຈົ້າທີ່ປະຕິບັດການກະທຳທີ່ເປັນຈິງຢູ່ຳຕໍ່ໜ້າພວກເຂົາ, ແຕ່ຍ້ອນແນວຄິດຂອງມະນຸດ, ຄວາມປາຖະໜາທີ່ເຫັນແກ່ຕົວ ແລະ ອາລົມ, ພວກເຂົາເລືອກທີ່ຈະປົກປິດພຣະເຈົ້າໃນຫົວໃຈຂອງພວກເຂົາ ແລະ ບັງຄັບໃຫ້ພວກເຂົາເອງຍອມຮັບພຣະເຈົ້າທີ່ກຳລັງປະຕິບັດການກະທຳທີ່ເປັນຈິງຢູ່ຕໍ່ໜ້າພວກເຂົາ. ເຖິງຢ່າງໃດກໍຕາມ, ເລິກໆຂ້າງໃນ ພວກເຂົາຍັງບໍ່ສາມາດຍອມຮັບຂໍ້ແທ້ຈິງທັງໝົດກ່ຽວກັບສິ່ງທີ່ພຣະຜູ້ສ້າງກຳລັງເຮັດ; ພວກເຂົາຍັງຮັກສາໃຫ້ຕົນເອງລີ້ລັບ ແລະ ໃຊ້ຊີວິດຢູ່ໃນໂລກນ້ອຍໆຂອງພວກເຂົາເອງ, ເວົ້າ ແລະ ຕອບໂຕ້ກັບພຣະເຈົ້າທີ່ຢູ່ໃນຈິນຕະນາການຂອງພວກເຂົາຢ່າງບໍ່ຮູ້ຈັກອິດເມື່ອຍ, ໃນຂະນະທີ່ພຣະເຈົ້າທີ່ເປັນຈິງເບິ່ງຄືກັບວ່າເລື່ອນລອຍຢູ່ສະເໝີ. ເຖິງກັບມີຄົນທີ່ຄິດວ່າ “ຂ້ານ້ອຍປາຖະໜາວ່າພຣະເຈົ້າທີ່ເປັນຈິງບໍ່ມີຢູ່. ພຣະເຈົ້າຂອງຂ້ານ້ອຍຄືພຣະເຈົ້າທີ່ຂ້ານ້ອຍຈິນຕະນາການໃນຫົວໃຈຂອງຂ້ານ້ອຍ, ຜູ້ທີ່ເຕັມໄປດ້ວຍຄວາມຮັກ ແລະ ເຮັດໃຫ້ຜູ້ຄົນຮູ້ສຶກເຖິງຄວາມອົບອຸ່ນຂອງພຣະອົງ. ພຣະອົງຄືພຣະເຈົ້າທີ່ເປັນຈິງ. ພຣະເຈົ້າຕົວຈິງບໍ່ແມ່ນພຣະເຈົ້າທີ່ຂ້ານ້ອຍຈິນຕະນາການ, ເພາະສິ່ງຕ່າງໆທີ່ພຣະອົງເຮັດໃຫ້ຂ້ານ້ອຍຜິດຫວັງ ແລະ ຂ້ານ້ອຍບໍ່ສາມາດຮູ້ສຶກເຖິງຄວາມອົບອຸ່ນຈາກພຣະອົງເລີຍ. ໂດຍສະເພາະແລ້ວ, ຂ້ານ້ອຍບໍ່ສາມາດເບິ່ງຂ້າມວ່າພຣະອົງພິພາກສາ, ຂ້ຽນຕີ, ປະນາມ ແລະ ໂຍນຫຼາຍຄົນອອກໄດ້ແນວໃດ”. ຄົນປະເພດໃດທີ່ເວົ້າເຊັ່ນນີ້? ມັນເປັນສິ່ງທີ່ຜູ້ບໍ່ເຊື່ອເວົ້າ ແລະ ຄົນທີ່ບໍ່ຍອມຮັບຄວາມຈິງ. ສິ່ງເຫຼົ່ານີ້ລ້ວນແລ້ວແຕ່ເປັນສະພາວະທີ່ຫຼາກຫຼາຍທີ່ເກີດຂຶ້ນໃນຜູ້ຄົນ ເມື່ອພວກເຂົາບໍ່ເຂົ້າໃຈພາລະກິດຂອງພຣະເຈົ້າ ແລະ ເມື່ອມີຂໍ້ຂັດແຍ່ງລະຫວ່າງສິ່ງທີ່ພວກເຂົາຈິນຕະນາການ ແລະ ສິ່ງທີ່ພຣະເຈົ້າເຮັດໃນຄວາມເປັນຈິງ. ສະນັ້ນ, ສະພາວະເຫຼົ່ານີ້ຈະເກີດຂຶ້ນໄດ້ແນວໃດ? ສຳລັບສິ່ງໜຶ່ງ, ຜູ້ຄົນມີອຸປະນິໄສທີ່ເສື່ອມຊາມ; ແລະ ສຳລັບອີກສິ່ງໜຶ່ງ, ເມື່ອບາງສິ່ງເກີດຂຶ້ນ ແລະ ຂໍ້ແທ້ຈິງບໍ່ສອດຄ່ອງກັບແນວຄິດ ແລະ ຈິນຕະນາການຂອງຜູ້ຄົນ, ເປີດໂປງຄວາມເຊື່ອຂອງພວກເຂົາ, ທຳລາຍຄວາມຝັນຂອງພວກເຂົາໃຫ້ແຕກສະຫຼາຍ ແລະ ເຮັດໃຫ້ພວກເຂົາຮູ້ສຶກວ່າເຈດຕະນາ ແລະ ຄວາມປາຖະໜາຂອງພວກເຂົາທີ່ຢາກຮັບເອົາພອນແມ່ນບໍ່ສາມາດສຳເລັດໄດ້, ພວກເຮົາຈະຕັດສິນໃຈເຮັດຫຍັງໃນທີ່ສຸດ? ແລ່ນໜີ, ປະນີປະນອມ ແລະ ຕໍ່ຕ້ານຢ່າງດື້ດ້ານ. ບາງຄົນເຖິງກັບຈະຫຼີກລ່ຽງການຕັດສິນໃຈ ແລ້ວເວົ້າວ່າ “ຂ້ານ້ອຍຈະຍອມຮັບທັງສອງດ້ານ. ໃນຕອນດັ້ງເດີມ, ພຣະເຈົ້າທີ່ຢູ່ໃນຫົວໃຈຂອງຂ້ານ້ອຍເປັນພຣະເຈົ້າ ແລະ ເປັນຄວາມຮັກ. ແລ້ວຜູ້ທີ່ກຳລັງເຮັດການກະທຳທີ່ຍິ່ງໃຫຍ່ ແລະ ມີສິດອຳນາດຢູ່ຕໍ່ໜ້າຕໍ່ຕາຂອງຂ້ານ້ອຍກໍຍັງເປັນພຣະເຈົ້າ. ຂ້ານ້ອຍຈະຍອມຮັບທັງສອງຢ່າງ ແລະ ບໍ່ປະຖິ້ມຫຍັງເລີຍ”. ຜູ້ຄົນມັກໃຊ້ຊີວິດໃນສະພາວະປະເພດນີ້ ໂດຍຫຼີກລ່ຽງການຕັດສິນໃຈ. ຜູ້ຄົນມັກຍຶດຕິດກັບແນວຄິດຂອງພຣະເຈົ້າໃນຄວາມຄິດຂອງພວກເຂົາ. ພວກເຂົາແລ່ນໄປແລ່ນມາ, ເສຍສະຫຼະຕົນເອງ, ຖວາຍ ແລະ ເຮັດວຽກສຳລັບພຣະເຈົ້າທີ່ເລື່ອນລອຍນີ້. ພວກເຂົາຈະຈ່າຍໃນລາຄາໃດກໍຕາມເພື່ອປະຕິບັດໜ້າທີ່ຂອງພວກເຂົາ, ເຖິງແມ່ນວ່າຕ້ອງປະຖິ້ມຊີວິດຂອງພວກເຂົາເອງ ແລະ ເສຍສະຫຼະທຸກສິ່ງທີ່ພວກເຂົາມີ. ບໍ່ວ່າຜູ້ຄົນຈະເຮັດແນວໃດກໍຕາມ ຫຼື ສະພາວະຫຍັງກໍຕາມຈະເກີດຂຶ້ນໃນພວກເຂົາ, ການກະທຳຂອງຜູ້ຄົນດີ ຫຼື ຊົ່ວຮ້າຍໃນສາຍຕາຂອງພຣະຜູ້ສ້າງທີ່ແທ້ຈິງ ເມື່ອພຣະເຈົ້າເຊັ່ນນີ້ມີຢູ່ໃນຄວາມຄິດຂອງພວກເຂົາ? ມັນເປັນຄວາມເຊື່ອຟັງ ຫຼື ການຕໍ່ຕ້ານ? ເຫັນໄດ້ຢ່າງຊັດເຈນວ່າພວກມັນບໍ່ແມ່ນການກະທຳທີ່ດີ ແລະ ບໍ່ຄູ່ຄວນແກ່ການຊົມເຊີຍ. ມັນຍັງເປີດເຜີຍວ່າຜູ້ຄົນບໍ່ໄດ້ເຊື່ອຟັງ ຫຼື ຖວາຍຕົນເອງຢ່າງແທ້ຈິງ; ໃນທາງກົງກັນຂ້າມ, ພວກເຂົາເຕັມໄປດ້ວຍການຕໍ່ຕ້ານ, ຄວາມກະບົດ ແລະ ການຄັດຄ້ານ. ມັນເປັນເພາະຜູ້ຄົນມີສະພາວະເຫຼົ່ານີ້ແທ້ໆ ແລະ ມັກໃຊ້ຊີວິດຢູ່ພາຍໃນສະພາວະເຫຼົ່ານີ້, ເມື່ອຜູ້ຄົນຕື່ນຈາກຄວາມຝັນຂອງພວກເຂົາ ແລະ ໃຊ້ຊີວິດໃນໂລກທີ່ເປັນຈິງ, ພວກເຂົາຈຶ່ງຮູ້ວ່າການກະທຳຂອງພຣະເຈົ້າໃນຊີວິດທີ່ເປັນຈິງແມ່ນບໍ່ສາມາດເຮັດໃຫ້ພໍໃຈຕາມຄວາມຕ້ອງການທາງຈິດຕະວິທະຍາ ແລະ ຝ່າຍວິນຍານຂອງພວກເຂົາ. ໃນທາງກົງກັນຂ້າມ, ການກະທຳຂອງພຣະເຈົ້າເຮັດໃຫ້ຜູ້ຄົນເຈັບປວດໃນຫຼາກຫຼາຍວິທີ, ເຮັດໃຫ້ພວກເຂົາຮູ້ສຶກວ່າພຣະອົງເມີນເສີຍໃນຫຼາກຫຼາຍວິທີ ແລະ ເຮັດຄັດກັບຄວາມປາຖະໜາຂອງມະນຸດ. ເຖິງກັບມີບາງຄົນທີ່ສົງໄສ ແລ້ວເວົ້າວ່າ “ພຣະເຈົ້າເປັນຄວາມຮັກບໍ? ພຣະອົງຍັງຮັກຜູ້ຄົນບໍ? ມັນເວົ້າວ່າພຣະເຈົ້າກັງວົນສຳລັບມະນຸດ ແລະ ຮັກເຂົາສໍ່າກັບພຣະອົງເອງ. ທ່ານເຫັນສິ່ງນັ້ນຢູ່ໃສ? ເປັນຫຍັງຂ້ານ້ອຍຈຶ່ງບໍ່ເຄີຍເຫັນມັນຈັກເທື່ອ?” ນີ້ຄືບັນຫາ! ຜູ້ຄົນມັກໃຊ້ຊີວິດໃນສະພາວະເຫຼົ່ານີ້, ສ້າງການຂັດແຍ່ງລະຫວ່າງມະນຸດ ແລະ ພຣະເຈົ້າໃຫ້ຮຸນແຮງຫຼາຍຂຶ້ນເລື້ອຍໆ ແລະ ໄລຍະຫ່າງລະຫວ່າງພວກເຂົາກໍຍິ່ງກວ້າງຂຶ້ນເລື້ອຍໆ. ເມື່ອຜູ້ຄົນເຫັນວ່າພຣະເຈົ້າເຮັດບາງສິ່ງທີ່ສອດຄ່ອງກັບແນວຄິດຂອງພວກເຂົາ, ພວກເຂົາກໍຄິດວ່າ “ພຣະເຈົ້າຂອງຂ້ານ້ອຍໄດ້ເຮັດບາງຢ່າງທີ່ສັ່ນສະທ້ານໂລກ. ພຣະອົງຄືພຣະເຈົ້າທີ່ຂ້ານ້ອຍຕ້ອງການເຊື່ອຢ່າງແທ້ຈິງ. ມີພຽງແຕ່ພຣະອົງທີ່ເປັນພຣະເຈົ້າຂອງຂ້ານ້ອຍ. ຂ້ານ້ອຍເຕັມໃຈທີ່ຈະເປັນສິ່ງຖືກສ້າງຂອງພຣະອົງ. ມີພຽງແຕ່ພຣະອົງທີ່ເປັນພຣະຜູ້ສ້າງຂອງຂ້ານ້ອຍ. ເຖິງຢ່າງໃດກໍຕາມ, ເມື່ອຄວາມຫຍຸ້ງຍາກ, ຄວາມຂີ້ຄ້ານ ຫຼື ຄວາມອ່ອນແອເກີດຂຶ້ນໃນຊີວິດປະຈຳວັນຂອງພວກເຂົາ ແລະ ພຣະເຈົ້າທີ່ພວກເຂົາຈິນຕະນາການບໍ່ສາມາດຊ່ວຍເຫຼືອພວກເຂົາ ຫຼື ປະຕິບັດຕາມຄວາມຕ້ອງການຂອງພວກເຂົາຕະຫຼອດເວລາ, ຄວາມເຊື່ອຂອງພວກເຂົາໃນພຣະເຈົ້າກໍອ່ອນແອ ຫຼື ເຖິງກັບຫາຍໄປ. ແມ່ນຫຍັງເຮັດໃຫ້ເກີດສະພາວະທັງໝົດນີ້ທີ່ຜູ້ຄົນມີ ແລະ ທຸກວິທີການທີ່ພວກເຂົາກະທຳ ແລະ ສະແດງອອກດ້ວຍພວກເຂົາເອງ? ມັນເປັນເພາະຜູ້ຄົນບໍ່ເຂົ້າໃຈພຣະຜູ້ສ້າງເລີຍ. ເຈົ້າບໍ່ເຂົ້າໃຈພຣະອົງ; ນັ້ນຄືເຫດຜົນດຽວ. ນີ້ຄືຮາກເງົ້າຂອງການຂັດແຍ່ງທັງໝົດ, ໄລຍະຫ່າງ ແລະ ຄວາມເຂົ້າໃຈຜິດລະຫວ່າງມະນຸດ ແລະ ພຣະເຈົ້າ. ສະນັ້ນ, ຜູ້ຄົນຈະແກ້ໄຂບັນຫານີ້ແນວໃດ? ຢ່າງທຳອິດ, ພວກເຂົາຕ້ອງແກ້ໄຂແນວຄິດຂອງພວກເຂົາກ່ອນ. ຢ່າງທີສອງ, ຜູ້ຄົນຕ້ອງມີປະສົບການ, ສະແຫວງຫາ ແລະ ໄຕ່ຕອງທຸກໆລາຍການຂອງພາລະກິດທີ່ພຣະເຈົ້າໄດ້ເຮັດໃນພວກເຂົາ ແລະ ໄປຮອດຈຸດທີ່ພວກເຂົາສາມາດຍອມຕໍ່ທຸກການຈັດແຈງທີ່ພຣະເຈົ້າວາງອອກໃຫ້ພວກເຂົາຢ່າງສົມບູນ ແລະ ຕໍ່ທຸກຄົນ, ເຫດການ ແລະ ສິ່ງຕ່າງໆທີ່ພຣະເຈົ້າປັ້ງແຕ່ງສຳລັບພວກເຂົາ. ແມ່ນຫຍັງຄືຈຸດປະສົງຂອງການຍອມ? ເພື່ອຮັບຮູ້ ແລະ ເຂົ້າໃຈຄວາມຈິງທັງໝົດນີ້.

ພວກເຈົ້າຄິດວ່າເລື່ອງທີ່ພວກເຮົາຫາກໍໂອ້ລົມກັນນັ້ນເປັນເລື່ອງທີ່ເລິກຊຶ້ງບໍ? ພວກເຈົ້າສາມາດເຂົ້າໃຈມັນບໍ? ພວກເຈົ້າສາມາດຢັ່ງເຖິງມັນບໍ? (ແມ່ນແລ້ວ, ພວກເຮົາສາມາດເຮັດໄດ້.) ພວກເຈົ້າຄວນທີ່ຈະສາມາດເຂົ້າໃຈມັນໃນທາງທິດສະດີ, ແຕ່ການເຂົ້າໃຈມັນໃນທາງທິດສະດີເທົ່າກັບການເຂົ້າໃຈ ແລະ ການຍອມຮັບຄວາມຈິງບໍ? (ບໍ່, ມັນບໍ່ແມ່ນ.) ແລ້ວແມ່ນຫຍັງເທົ່າກັບການເຂົ້າໃຈ ແລະ ການຍອມຮັບຄວາມຈິງ? ເຈົ້າຕ້ອງກວດສອບຕົນເອງໃນຊີວິດປະຈຳວັນຂອງເຈົ້າຢູ່ເລື້ອຍໆ, ແຕ່ເຈ້ົາຄວນກວດສອບຫຍັງ? (ກວດສອບວ່າພວກເຮົາມີສະພາວະ ຫຼື ສະແດງຕົນເອງໃນລັກສະນະຕ່າງໆທີ່ພຣະເຈົ້າກ່າວເຖິງ ຫຼື ບໍ່ ແລະ ຜູ້ຄົນມີແນວຄິດ ແລະ ຄວາມເຂົ້າໃຈຜິດຫຍັງກ່ຽວກັບພຣະເຈົ້າ.) ແນ່ນອນ. ເຈົ້າຕ້ອງກວດສອບສິ່ງເຫຼົ່ານີ້; ກວດສອບຄວາມເສື່ອມຊາມທີ່ເຈົ້າສະແດງອອກ ແລະ ແນວຄິດ ແລະ ຈິນຕະນາການທີ່ເຈົ້າມີ. ບາງຄົນເວົ້າວ່າພວກເຂົາບໍ່ສາມາດກວດສອບຕົນເອງ. ສິ່ງນັ້ນຈະໄດ້ຮັບການແກ້ໄຂຢ່າງງ່າຍດາຍໂດຍຫຼຽວເບິ່ງຄົນອື່ນກ່ອນ. ຄົນອື່ນເປັນກະຈົກສຳລັບເຈົ້າເອງ. ເມື່ອເຈົ້າເຫັນຜູ້ຄົນສະແດງອຸປະນິໄສ ຫຼື ສະພາວະໃດໜຶ່ງ, ປ່ຽນມັນໄປມາ, ກວດສອບຕົນເອງ ແລະ ປຽບທຽບຕົນເອງ; ເບິ່ງວ່າເຈົ້າມີແນວຄິດ ແລະ ຈິນຕະນາການອັນດຽວກັນເຫຼົ່ານີ້ ຫຼື ບໍ່ ແລະ ເຈົ້າຢູ່ໃນສະພາວະດຽວກັນ ຫຼື ບໍ່. ຖ້າເຈົ້າມີ, ແລ້ວເຈົ້າຄວນເຮັດແນວໃດກ່ຽວກັບສິ່ງນັ້ນ? ເຈົ້າຄວນເປີດເຜີຍຕົນເອງ ແລະ ໄຈ້ແຍກສິ່ງເຫຼົ່ານີ້ ຫຼື ຍຶດຕິດກັບພວກມັນ ແລະ ລໍຖ້າໃຫ້ພວກເຂົາ “ເບີກບານ ແລະ ເປັນໝາກ” ບໍ? (ພວກເຮົາຄວນເປີດເຜີຍຕົນເອງ ແລະ ໄຈ້ແຍກພວກເຂົາ.) ເຈົ້າຕ້ອງວາງສິ່ງເຫຼົ່ານີ້ອອກ ແລະ ໄຈ້ແຍກພວກມັນເພື່ອວ່າທຸກຄົນຈະສາມາດໄດ້ຮັບປະໂຫຍດ, ເພື່ອວ່າຜ່ານສິ່ງນັ້ນ ທຸກຄົນຈະສາມາດຮັບຮູ້ສະພາວະທີ່ເສື່ອມຊາມຢ່າງຖືກຕ້ອງ, ເຂົ້າໃຈຄວາມຈິງ, ຊອກຫາທາງອອກ ແລະ ແກ້ໄຂບັນຫາປະເພດເຫຼົ່ານີ້ຮ່ວມກັນ. ແມ່ນຫຍັງຄືເປົ້າໝາຍຂອງການໄຈ້ແຍກແນວຄິດ ແລະ ສະພາວະທີ່ຢຸດນິ້ງ ແລະ ບໍ່ດີ? (ເພື່ອວ່າຜູ້ຄົນຈະສາມາດຊອກຫາທາງອອກຈາກແນວຄິດ ແລະ ສະພາວະທີ່ຢຸດນິ້ງຂອງພວກເຂົາ.) ແລ້ວແມ່ນຫຍັງຄືເປົ້າໝາຍຂອງການຊອກຫາທາງອອກ? ເພື່ອຮັບເອົາຄວາມຈິງ. ເປົ້າໝາຍຂອງການແກ້ໄຂແນວຄິດຂອງເຈົ້າແມ່ນເພື່ອເຮັດໃຫ້ເຈົ້າຮັບຮູ້ວ່າພວກມັນບໍ່ຖືກຕ້ອງ ແລະ ພວກມັນບໍ່ແມ່ນສິ່ງທີ່ເຈົ້າຄວນມີ. ເຈົ້າຄວນປະຖິ້ມພວກມັນ, ບໍ່ຍຶດຕິດກັບພວກມັນ. ແລ້ວໃຫ້ສະແຫວງຫາສິ່ງທີ່ຖືກຕ້ອງຢ່າງຫ້າວຫັນ, ສິ່ງທີ່ເປັນບວກແທ້ໆ ແລະ ສິ່ງທີ່ເປັນຄວາມຈິງແທ້ໆ. ເມື່ອເຈົ້າຍອມຮັບສິ່ງທີ່ດີ ແລະ ຄວາມຈິງ ແລະ ປະຕິບັດຕໍ່ພວກມັນຄືກັບເປັນຫຼັກການຂອງການປະຕິບັດ, ການຄິດ ແລະ ທັດສະນະຄະຕິທີ່ເຈົ້າຄວນມີ, ແລ້ວມີການປ່ຽນແປງ ແລະ ເຈົ້າຈະໄດ້ຮັບຄວາມຈິງ. ສະນັ້ນ, ພວກເຮົາຄວນເບິ່ງການອົບພະຍົກຂອງຄົນຢິວຈາກດິນແດນຢູດາຍແນວໃດ ເມື່ອເຫັນການເປີດເຜີຍຈາກຄວາມຈິງເຫຼົ່ານີ້? ຜູ້ຄົນມີແນວຄິດທີ່ປົກກະຕິຫຍັງກ່ຽວກັບເຫດການນີ້? (ພຣະເຈົ້າບໍ່ຄວນເຕະຄົນຢິວອອກຈາກດິນແດນຢູດາຍ ແລະ ພຣະອົງຄວນປົກປ້ອງຄົນຢິວ. ບໍ່ວ່າພວກເຂົາຈະຕໍ່ຕ້ານພຣະອົງແນວໃດກໍຕາມ ແລະ ໂດຍບໍ່ຄຳນຶງເຖິງຂໍ້ແທ້ຈິງທີ່ພວກເຂົາຄຶງພຣະອົງເທິງໄມ້ກາງແຂນ, ພຣະອົງຄວນໃຫ້ອະໄພພວກເຂົາສຳລັບຄວາມຜິດບາບຂອງພວກເຂົາຕະຫຼອດການ ແລະ ມີພຽງແຕ່ສິ່ງນີ້ຈຶ່ງເປັນຄວາມຮັກຂອງພຣະເຈົ້າ.) ສິ່ງເຫຼົ່ານີ້ຄືແນວຄິດຂອງມະນຸດ. ພວກມັນບໍ່ແປກປະຫຼາດບໍ? ຖ້າພຣະເຈົ້າເຮັດຕາມແນວຄິດຂອງມະນຸດ, ພຣະອົງຈະຍັງມີອຸປະນິໄສທີ່ຊອບທຳບໍ? ເຖິງແມ່ນວ່າຜູ້ຄົນບໍ່ພໍໃຈກ່ຽວກັບການຖືກອົບພະຍົກ, ການທີ່ພວກເຂົາຕໍ່ຕ້ານ ແລະ ການປະນາມພຣະເຈົ້າຂ້າມເສັ້ນສຳລັບພຣະເຈົ້າ; ການກະທຳຂອງພວກເຂົາບໍ່ແຕກຕ່າງຈາກຂອງຊາຕານ, ສະນັ້ນພຣະເຈົ້າຈະບໍ່ສາມາດໃຈຮ້າຍກ່ຽວກັບສິ່ງນັ້ນບໍ? ບາງຄົນບໍ່ສາມາດຍອມຮັບຄວາມຈິງ ແລະ ຄິດວ່າ “ພຣະເຈົ້າສາມາດປະຕິບັດຕໍ່ຜູ້ຄົນໃນລັກສະນະນີ້ໄດ້ແນວໃດ? ຜູ້ຄົນບໍ່ສາມາດຍອມຮັບຄວາມຮັກປະເພດນີ້, ມັນຂັດກັບສາມັນສຳນຶກຢ່າງສິ້ນເຊີງ! ມັນບໍ່ເບິ່ງຄ້າຍຄືກັບຄວາມຮັກ. ພຣະເຈົ້າບໍ່ມີຄວາມຮັກ ຖ້ານີ້ແມ່ນວິທີການທີ່ພຣະອົງປະຕິບັດຕໍ່ຄົນຢິວ”. ການປະຕິເສດຄວາມຮັກຂອງພຣະເຈົ້າຄືແນວຄິດຂອງມະນຸດ. ແມ່ນຫຍັງຄືແນວຄິດຂອງມະນຸດ? (ມະນຸດຈຳກັດນິຍາມຂອງເຂົາກ່ຽວກັບຄວາມຮັກຂອງພຣະເຈົ້າ.) ແມ່ນແລ້ວ, ເມື່ອຜູ້ຄົນຈຳກັດນິຍາມຂອງພວກເຂົາກ່ຽວກັບບາງສິ່ງ, ມັນເປັນແນວຄິດ ແລະ ມັນບໍ່ສອດຄ່ອງກັບຄວາມຈິງ ຫຼື ມັນບໍ່ແມ່ນຄວາມຈິງ. ຜູ້ຄົນໄດ້ຈຳກັດນິຍາມຂອງພວກເຂົາກ່ຽວກັບຫຍັງ? ພວກເຂົາໄດ້ຈຳກັດນິຍາມຂອງພວກເຂົາກ່ຽວກັບວິທີການທີ່ພຣະເຈົ້າເຮັດພາລະກິດ; ພວກເຂົາຄິດວ່າພຣະເຈົ້າຕ້ອງເຮັດພາລະກິດດ້ວຍວິທີໃດໜຶ່ງເພື່ອໃຫ້ມັນເປັນພາລະກິດຂອງພຣະເຈົ້າ ແລະ ສິ່ງເຫຼົ່ານີ້ຄືວິທີການທີ່ພຣະອົງຄວນເຮັດພາລະກິດ. ຜູ້ຄົນມີນິຍາມທີ່ຈຳກັດກ່ຽວກັບວິທີການທີ່ພຣະເຈົ້າປະຕິບັດ ແລະ ນິຍາມທີ່ຈຳກັດນີ້ກໍເປັນແນວຄິດຂອງພວກເຂົາ. ສະນັ້ນ, ຜູ້ຄົນມີນິຍາມປະເພດໃດສຳລັບພາລະກິດຂອງພຣະເຈົ້າ? ແມ່ນຫຍັງໃນນິຍາມຂອງພວກເຂົາທີ່ເຮັດໃຫ້ພວກເຂົາຮູ້ສຶກບໍ່ມັກວິທີການທີ່ພຣະເຈົ້າກະທຳໃນສະຖານະການນີ້ ແລະ ເຮັດໃຫ້ພວກເຂົາເຂົ້າໃຈຜິດ ແລະ ຕໍ່ຕ້ານພຣະອົງ? (ຜູ້ຄົນຄິດວ່າພຣະເຈົ້າຄວນປະທານຄວາມອຸດົມສົມບູນຂອງຄວາມກະລຸນາ ແລະ ພອນໃຫ້ແກ່ຄົນຢິວ, ແຕ່ໃນທາງກົງກັນຂ້າມ ພຣະອົງເຮັດຢູ່ນອກເໜືອແນວຄິດ ແລະ ຈິນຕະນາການເຫຼົ່ານີ້ ແລະ ຢູ່ນອກເໜືອຄວາມຄາດຫວັງຂອງພວກເຂົາ; ພຣະອົງຂັບໄລ່ຄົນຢິວອອກ ແລະ ເຮັດໃຫ້ພວກເຂົາພະເນຈອນໄປທົ່ວໂລກ. ຜູ້ຄົນບໍ່ເຂົ້າໃຈສິ່ງນີ້ ແລະ ມັນເຮັດໃຫ້ເກີດແນວຄິດທີ່ເປັນແກ່ນສານ.) ຫຼາຍຄົນມີແນວຄິດ ແລະ ຄວາມເຂົ້າໃຈຜິດກ່ຽວກັບການກະທຳທີ່ພຣະເຈົ້າມີຕໍ່ຄົນຢິວ. ເວົ້າອີກຢ່າງກໍຄືຜູ້ຄົນບໍ່ສະບາຍໃຈກັບການກະທຳຂອງພຣະເຈົ້າ ແລະ ຄິດວ່າພຣະອົງບໍ່ຄວນເຮັດໃນລັກສະນະນັ້ນ. ນີ້ຄືແນວຄິດບໍ? (ແມ່ນ, ມັນຄືແນວຄິດ.) ຫຼັງຈາກນັ້ນ, ເມື່ອຜູ້ຄົນຄິດວ່າພຣະເຈົ້າ “ບໍ່ຄວນ” ເຮັດສິ່ງທີ່ພຣະອົງເຮັດ, ນັ້ນບໍ່ແມ່ນການຈຳກັດນິຍາມຂອງພວກເຂົາກ່ຽວກັບການກະທຳຂອງພຣະເຈົ້າບໍ? ເຈົ້າຈະຮູ້ໄດ້ແນວໃດວ່າພຣະເຈົ້າບໍ່ຄວນກະທຳໃນລັກສະນະນີ້? ແມ່ນຫຍັງຄືພື້ນຖານຂອງເຈົ້າທີ່ເວົ້າວ່າພຣະເຈົ້າບໍ່ຄວນກະທຳໃນລັກສະນະນີ້? ຖ້າເຈົ້າຄິດວ່າພຣະອົງບໍ່ເຮັດ, ແຕ່ພຣະອົງເຮັດ ແລ້ວນັ້ນໝາຍຄວາມວ່າພຣະເຈົ້າບໍ່ແມ່ນພຣະເຈົ້າບໍ? ນັ້ນໝາຍຄວາມວ່າສິ່ງທີ່ພຣະເຈົ້າເຮັດແມ່ນບໍ່ຖືກຕ້ອງ ແລະ ບໍ່ສອດຄ່ອງກັບຄວາມຈິງບໍ? ມະນຸດບໍ່ໄດ້ໂງ່ຈ້າບໍໃນເລື່ອງນີ້? ມະນຸດໂງ່ຈ້າ ແລະ ບໍ່ມີຄວາມຮູ້ຢ່າງຫຼວງຫຼາຍ, ອວດດີ ແລະ ຖືວ່າຕົນເອງຊອບທຳ; ມັນເປັນສິ່ງທີ່ງ່າຍທີ່ສຸດທີ່ເຂົາຈະສ້າງແນວຄິດຕ່າງໆກ່ຽວກັບພຣະເຈົ້າ ແລະ ຈຳກັດນິຍາມຂອງພວກເຂົາກ່ຽວກັບພຣະເຈົ້າ. ຖ້າຜູ້ຄົນເຊັ່ນນີ້ບໍ່ສາມາດຍອມຮັບຄວາມຈິງ, ມັນກໍເປັນອັນຕະລາຍຫຼາຍ ແລະ ພວກເຂົາມີແນວໂນ້ມຫຼາຍທີ່ສຸດທີ່ຈະຖືກໂຍນອອກ.

ຫຼາຍຄົນມີແນວຄິດ ແລະ ຄວາມຄິດເຫັນກ່ຽວກັບການອົບພະຍົກຂອງຄົນຢິວຈາກດິນແດນຢູດາຍ ແລະ ພວກເຂົາບໍ່ເຂົ້າໃຈເຈດຕະນາຂອງພຣະເຈົ້າ, ແຕ່ນີ້ຄືບັນຫາທີ່ແກ້ໄຂໄດ້ຢ່າງງ່າຍດາຍຫຼາຍ. ເຮົາຈະບອກພວກເຈົ້າກ່ຽວກັບວິທີງ່າຍໆທີ່ຈະແກ້ໄຂມັນ. ໃຫ້ຮັບຟັງ ແລະ ເບິ່ງວ່າມັນສາມາດແກ້ໄຂຄວາມຫຍຸ້ງຍາກເຫຼົ່ານີ້ຂອງພວກເຈົ້າ ຫຼື ບໍ່. ກ່ອນອື່ນໝົດ, ວິທີການທີ່ງ່າຍທີ່ສຸດແມ່ນເພື່ອໃຫ້ຜູ້ຄົນຮູ້ວ່າພວກເຂົາຄືສິ່ງຖືກສ້າງ ແລະ ມັນຖືກກຳນົດໄວ້ໂດຍສະຫວັນ ແລະ ຮັບຮູ້ໂດຍແຜ່ນດິນໂລກທີ່ຈະໃຫ້ສິ່ງຖືກສ້າງເຊື່ອຟັງພຣະຜູ້ສ້າງຂອງພວກເຂົາ. ຖ້າສິ່ງຖືກສ້າງມີແນວຄິດກ່ຽວກັບພຣະຜູ້ສ້າງຂອງພວກເຂົາຢູ່ສະເໝີ ແລະ ບໍ່ສາມາດຍອມຕໍ່ພຣະອົງໄດ້, ແລ້ວສິ່ງນັ້ນຈະເປັນການບໍ່ເຊື່ອຟັງທີ່ຮ້າຍແຮງ. ຜູ້ຄົນຕ້ອງເຂົ້າໃຈວ່າມີຫຼັກການພື້ນຖານໃນການທີ່ພຣະຜູ້ສ້າງປະຕິບັດຕໍ່ສິ່ງຖືກສ້າງ, ເຊິ່ງເປັນຫຼັກການສູງສຸດອີກດ້ວຍ. ວິທີທີ່ພຣະຜູ້ສ້າງປະຕິບັດຕໍ່ສິ່ງຖືກສ້າງກໍອີງໃສ່ແຜນການຄຸ້ມຄອງຂອງພຣະອົງຢ່າງສົມບູນ ແລະ ຂໍ້ກຳນົດໃນພາລະກິດຂອງຂອງພຣະອົງ; ພຣະອົງບໍ່ຈຳເປັນຕ້ອງປຶກສາກັບໃຜ ແລະ ພຣະອົງບໍ່ຈຳເປັນຕ້ອງໃຫ້ໃຜເຫັນດີກັບພຣະອົງ. ສິ່ງໃດກໍຕາມທີ່ພຣະອົງຄວນເຮັດ ແລະ ບໍ່ວ່າພຣະອົງຈະປະຕິບັດຕໍ່ຜູ້ຄົນແນວໃດກໍຕາມ, ພຣະອົງກໍຊົງກະທຳ ແລະ ບໍ່ວ່າພຣະອົງເຮັດສິ່ງໃດ ຫຼື ພຣະອົງປະຕິບັດແນວໃດຕໍ່ຜູ້ຄົນ, ມັນລ້ວນແລ້ວແຕ່ສອດຄ່ອງກັບຫຼັກການແຫ່ງຄວາມຈິງ ແລະ ຫຼັກການທີ່ພຣະຜູ້ສ້າງປະຕິບັດພາລະກິດ. ສ່ວນສິ່ງມີຊີວິດທີ່ຖືກສ້າງຂຶ້ນ, ສິ່ງດຽວທີ່ຕ້ອງເຮັດຄືຍອມອ່ອນນ້ອມຕໍ່ພຣະຜູ້ສ້າງ; ຄົນໃດໜຶ່ງບໍ່ຄວນຕັດສິນໃຈດ້ວຍຕົນເອງ. ນີ້ຄືເຫດຜົນທີ່ສິ່ງຖືກສ້າງຄວນມີ ແລະ ຖ້າຄົນໃດໜຶ່ງບໍ່ມີມັນ, ແລ້ວພວກເຂົາກໍບໍ່ເໝາະສົມທີ່ຈະຖືກເອີ້ນວ່າຄົນ. ຜູ້ຄົນຕ້ອງເຂົ້າໃຈວ່າພຣະຜູ້ສ້າງຈະເປັນພຣະຜູ້ເປັນເຈົ້າແຫ່ງການຊົງສ້າງຢູ່ສະເໝີ; ພຣະອົງຊົງມີລິດອຳນາດ ແລະ ຄຸນສົມບັດໃນການປັ້ນແຕ່ງ ແລະ ປົກຄອງເໜືອສິ່ງມີຊີວິດໃດໆທີ່ຖືກສ້າງຂຶ້ນຕາມທີ່ພຣະອົງພໍໃຈ ແລະ ບໍ່ຈຳເປັນຕ້ອງມີເຫດຜົນທີ່ຈະເຮັດແບບນັ້ນ. ນີ້ແມ່ນສິດອຳນາດຂອງພຣະອົງ. ບໍ່ມີສິ່ງໃດໃນບັນດາສິ່ງມີຊີວິດແຫ່ງການຊົງສ້າງທີ່ມີສິດ ຫຼື ມີຄຸນສົມບັດທີ່ຈະຕັດສິນວ່າສິ່ງທີ່ພຣະຜູ້ສ້າງປະຕິບັດນັ້ນຖືກຕ້ອງ ຫຼື ຜິດ ຫຼື ພຣະອົງຄວນເຮັດແນວໃດ. ບໍ່ມີສິ່ງຖືກສ້າງໃດທີ່ໄດ້ຮັບສິດເພື່ອເລືອກວ່າຈະຍອມຮັບການປົກຄອງ ແລະ ການຈັດແຈງຂອງພຣະຜູ້ສ້າງ; ແລະ ບໍ່ມີສິ່ງຖືກສ້າງໃດທີ່ໄດ້ຮັບສິດເພື່ອຮຽກຮ້ອງກ່ຽວກັບວິທີການທີ່ພຣະຜູ້ສ້າງຕ້ອງປົກຄອງ ແລະ ຈັດແຈງໂຊກຊະຕາຂອງພວກເຂົາ. ນີ້ແມ່ນຄວາມຈິງສູງສຸດ. ບໍ່ວ່າພຣະຜູ້ສ້າງໄດ້ກະທຳສິ່ງໃດແກ່ສິ່ງມີຊີວິດທີ່ຖືກສ້າງຂອງພຣະອົງ ແລະ ບໍ່ວ່າພຣະອົງໄດ້ເຮັດມັນແນວໃດ, ມະນຸດທີ່ພຣະອົງສ້າງຂຶ້ນຄວນເຮັດພຽງແຕ່ສິ່ງດຽວຄື: ສະແຫວງຫາ, ຍອມ, ຮູ້ຈັກ ແລະ ຍອມຮັບທຸກສິ່ງທີ່ພຣະຜູ້ສ້າງໄດ້ຈັດວາງ. ຜົນສຸດທ້າຍຄື ພຣະຜູ້ສ້າງຈະໄດ້ສຳເລັດແຜນການຄຸ້ມຄອງຂອງພຣະອົງ ແລະ ສຳເລັດພາລະກິດຂອງພຣະອົງ, ໄດ້ເຮັດໃຫ້ແຜນການຄຸ້ມຄອງຂອງພຣະອົງກ້າວໜ້າໄປໂດຍປາສະຈາກສິ່ງກີດຂວາງໃດໆ; ໃນຂະນະດຽວກັນ, ຍ້ອນສິ່ງມີຊີວິດທີ່ຖືກສ້າງຂຶ້ນໄດ້ຍອມຮັບກົດ ແລະ ການຈັດແຈງຂອງພຣະຜູ້ຊົງສ້າງ ແລະ ຍອມຕໍ່ກົດ ແລະ ການຈັດແຈງຂອງພຣະອົງ, ພວກເຂົາຈະໄດ້ຮັບຄວາມຈິງ, ເຂົ້າໃຈຄວາມປະສົງຂອງພຣະຜູ້ຊົງສ້າງ ແລະ ໄດ້ຮູ້ຈັກນິໄສຂອງພຣະອົງ. ຍັງມີຫຼັກການອື່ນທີ່ເຮົາຕ້ອງບອກພວກເຈົ້າ: ບໍ່ວ່າພຣະຜູ້ຊົງສ້າງກະທຳສິ່ງໃດ, ບໍ່ວ່າພຣະອົງສຳແດງອອກແນວໃດ ແລະ ບໍ່ວ່າສິ່ງທີ່ພຣະອົງກະທຳນັ້ນເປັນການກະທຳທີ່ຍິ່ງໃຫຍ່ ຫຼື ນ້ອຍ, ພຣະອົງກໍຍັງເປັນພຣະຜູ້ຊົງສ້າງ; ໃນຂະນະທີ່ມວນມະນຸດຊາດທີ່ຖືກພຣະອົງສ້າງຂຶ້ນ, ບໍ່ວ່າພວກເຂົາໄດ້ກະທຳສິ່ງໃດ ແລະ ບໍ່ວ່າພວກເຂົາອາດມີພອນສະຫວັນ ຫຼື ມີຂອງປະທານສໍ່າໃດ, ພວກເຂົາກໍຍັງເປັນສິ່ງມີຊີວິດທີ່ຖືກສ້າງຂຶ້ນຢູ່. ສ່ວນມະນຸດທີ່ຖືກສ້າງຂຶ້ນ, ບໍ່ວ່າພວກເຂົາໄດ້ຮັບພຣະຄຸນ ແລະ ພອນຈາກພຣະຜູ້ຊົງສ້າງຫຼາຍປານໃດກໍຕາມ ຫຼື ຄວາມເມດຕາ, ຄວາມເມດຕາກາລຸນາ ຫຼື ຄວາມປານີພຽງໃດ, ພວກເຂົາກໍບໍ່ຄວນເຊື່ອຕົນເອງວ່າຢືນຢູ່ເໜືອຄົນອື່ນ ຫຼື ຄິດວ່າພວກເຂົາສາມາດເທົ່າທຽມກັບພຣະເຈົ້າໄດ້ ແລະ ວ່າພວກເຂົາໄດ້ຮັບຕໍາແໜ່ງສູງກວ່າບັນດາສິ່ງມີຊີວິດທີ່ຖືກສ້າງຂຶ້ນ. ບໍ່ວ່າພຣະເຈົ້າໄດ້ປະທານຂອງຂວັນໃຫ້ແກ່ເຈົ້າຫຼາຍປານໃດ ຫຼື ພຣະອົງໄດ້ປະທານພຣະຄຸນໃຫ້ເຈົ້າຫຼາຍປານໃດ ຫຼື ພຣະອົງໄດ້ປະຕິບັດຕໍ່ເຈົ້າຢ່າງໃຈດີປານໃດ ຫຼື ບໍວ່າພຣະອົງໄດ້ປະທານພອນສະຫວັນພິເສດບາງຢ່າງໃຫ້ແກ່ເຈົ້າກໍຕາມ, ບໍ່ມີສິ່ງໃດໃນສິ່ງເຫຼົ່ານີ້ທີ່ເປັນຊັບສິນຂອງເຈົ້າ. ເຈົ້າເປັນສິ່ງມີຊີວິດທີ່ຖືກສ້າງຂຶ້ນ ແລະ ເຈົ້າຈະເປັນສິ່ງມີຊີວິດທີ່ຖືກສ້າງຂຶ້ນຕະຫຼອດໄປ. ເຈົ້າຕ້ອງບໍ່ຄິດວ່າ “ຂ້ານ້ອຍເປັນທີ່ຮັກໂຕນ້ອຍໆໃນກໍາມືຂອງພຣະເຈົ້າ. ພຣະເຈົ້າຈະບໍ່ປະຖິ້ມຂ້ານ້ອຍ, ທັດສະນະຂອງພຣະເຈົ້າຕໍ່ຂ້ານ້ອຍຈະເປັນທັດສະນະແຫ່ງຄວາມຮັກ, ການເອົາໃຈໃສ່ ແລະ ການໂອບກອດຢ່າງອ່ອນໂຍນຢູ່ສະເໝີ, ດ້ວຍສຽງກະຊິບປອບໂຍນອັນອົບອຸ່ນ ແລະ ການໃຫ້ກຳລັງໃຈສະເໝີ”. ກົງກັນຂ້າມ, ໃນສາຍຕາຂອງພຣະຜູ້ຊົງສ້າງ, ເຈົ້າເປັນຄືກັນກັບສິ່ງມີຊີວິດທີ່ຖືກສ້າງຂຶ້ນອື່ນໆທັງໝົດ; ພຣະເຈົ້າສາມາດໃຊ້ເຈົ້າຕາມທີ່ພຣະອົງປາດຖະໜາ ແລະ ຍັງສາມາດປັ້ນແຕ່ງເຈົ້າຕາມທີ່ພຣະອົງປາຖະໜາດ້ວຍ ແລະ ພຣະອົງສາມາດຈັດແຈງຕາມທີ່ພຣະອົງປາດຖະໜາເພື່ອໃຫ້ເຈົ້າເຮັດບົດບາດໃດໜຶ່ງທ່າມກາງຄົນທຸກປະເພດ, ເຫດການ ແລະ ສິ່ງຕ່າງໆທຸກຮູບແບບ. ນີ້ແມ່ນຄວາມຮູ້ທີ່ຜູ້ຄົນຄວນມີ ແລະ ຈິດສຳນຶກທີ່ດີທີ່ພວກເຂົາຄວນມີ. ຖ້າຄົນໆໜຶ່ງສາມາດເຂົ້າໃຈ ແລະ ຍອມຮັບຄຳເວົ້າເຫຼົ່ານີ້ໄດ້, ຄວາມສຳພັນຂອງພວກເຂົາກັບພຣະເຈົ້າຈະເຕີບໃຫຍ່ຂຶ້ນກວ່າປົກກະຕິ ແລະ ພວກເຂົາຈະສ້າງຄວາມສຳພັນທີ່ຖືກຕ້ອງທີ່ສຸດກັບພຣະອົງ; ຖ້າຄົນໆໜຶ່ງສາມາດເຂົ້າໃຈ ແລະ ຍອມຮັບຄຳເວົ້າເຫຼົ່ານີ້ໄດ້, ພວກເຂົາຈະວາງຕຳແໜ່ງຂອງຕົນຢ່າງຖືກຕ້ອງ, ເຂົ້າຮັບຕຳແໜ່ງຂອງພວກເຂົາຢູ່ທີ່ນັ້ນ ແລະ ປະຕິບັດໜ້າທີ່ຂອງຕົນ.

ພວກເຈົ້າຄິດແນວໃດຫຼັງຈາກທີ່ໄດ້ຮັບຟັງຄຳເວົ້າເຫຼົ່ານີ້? ເຈົ້າຈະຍັງເຂົ້າໃຈພຣະເຈົ້າຜິດບໍ? ບາງຄົນເວົ້າວ່າ “ເນື່ອງຈາກພຣະເຈົ້າປະຕິບັດຕໍ່ຜູ້ຄົນໃນລັກສະນະນີ້, ເມື່ອພຣະເຈົ້າເວົ້າວ່າມະນຸດເປັນຄືກັບມົດ ແລະ ຕ້ອຍຕໍ່າກວ່າໜອນໃນສາຍຕາຂອງພຣະອົງ, ມັນເບິ່ງຄືກັບວ່ານີ້ບໍ່ໄດ້ເປັນພຽງທິດສະດີ, ແຕ່ຄືຄວາມເປັນຈິງ! ມະນຸດບໍ່ໄດ້ເປັນທີ່ໂປດປານສຳລັບພຣະເຈົ້າ ແລະ ພຣະເຈົ້າບໍ່ໄດ້ໃກ້ຊິດກັບມະນຸດດັ່ງທີ່ຜູ້ຄົນຈິນຕະນາການ”. ຫົວໃຈຂອງຜູ້ຄົນເຢືອກເຢັນ, ຄືກັບວ່າມີການໂຍນນໍ້າໃສ່ແປວໄຟ ແລະ ຄວາມກະຕືລືລົ້ນຂອງພວກເຂົາຫຼຸດລົງ. ພວກເຈົ້າຈະເວົ້າບໍວ່າມັນດີກວ່າທີ່ຫົວໃຈຂອງພວກເຂົາຈະເຢືອກເຢັນ ຫຼື ພວກເຂົາຈະມີຄວາມເຂົ້າໃຈຜິດກ່ຽວກັບພຣະເຈົ້າຢູ່ສະເໝີ? (ມັນດີກວ່າທີ່ຫົວໃຈຂອງພວກເຂົາຈະເຢືອກເຢັນ.) ໂດຍການເຢັນລົງເປັນຊົ່ວໄລຍະໜຶ່ງເທົ່ານັ້ນ, ພວກເຂົາຈຶ່ງສາມາດເຂົ້າໃຈອຸປະນິໄສຂອງພຣະເຈົ້າ. ຄວາມສຳນຶກທີ່ສິ່ງຖືກສ້າງຄວນມີຄືການນໍາໃຊ້ຄວາມຈິງເປັນຫຼັກການຂອງພວກເຂົາສຳລັບທຸກສິ່ງ; ພວກເຂົາຄວນນໍາໃຊ້ຄວາມຈິງເປັນພື້ນຖານຂອງພວກເຂົາສຳລັບວິທີການທີ່ພວກເຂົາເບິ່ງທຸກສິ່ງ ແລະ ພວກເຂົາຄວນນໍາໃຊ້ຄວາມຈິງເປັນຫຼັກການ ແລະ ພື້ນຖານຂອງພວກເຂົາສຳລັບທຸກສິ່ງທີ່ພວກເຂົາເຮັດ. ນີ້ຄືວິທີການທີ່ຖືກຕ້ອງທີ່ຈະເປັນ. ແຕ່ໃນທາງກົງກັນຂ້າມ, ຜູ້ຄົນຮູ້ສຶກໃນຫົວໃຈຂອງພວກເຂົາຢູ່ສະເໝີວ່າຄວາມສຳພັນຂອງພວກເຂົາກັບພຣະເຈົ້າເປັນຄືກັບຄວາມສຳພັນຂອງພວກເຂົາກັບຄົນອື່ນ ແລະ ປະຕິກິລິຍາຂອງພວກເຂົາຄວນມີຈຸດຍຶດໝັ້ນທີ່ເທົ່າທຽມກັນ. ນີ້ຄືສະຖານະການທີ່ດີບໍ? (ບໍ່, ມັນບໍ່ແມ່ນ.) ມັນບໍ່ແມ່ນໄດ້ແນວໃດ? ຜູ້ຄົນໄດ້ວາງຕົນເອງໄວ້ໃນຕຳແໜ່ງທີ່ບໍ່ຖືກຕ້ອງ; ພວກເຂົາບໍ່ໄດ້ປະຕິບັດຕໍ່ພຣະເຈົ້າຄືກັບເປັນພຣະເຈົ້າ. ນີ້ເປັນເພາະຜູ້ຄົນມີຄວາມເຂົ້າໃຈຜິດຫຼາຍເກີນໄປກ່ຽວກັບພຣະເຈົ້າ, ແຕ່ພຣະເຈົ້າຈະບໍ່ປ່ຽນທ່າທີ່ຂອງພຣະອົງໂດຍເປັນຜົນມາຈາກຄວາມເຂົ້າໃຈຜິດ ຫຼື ສິ່ງກີດຂວາງຂອງຜູ້ຄົນ. ໃນທາງກົງກັນຂ້າມ, ພຣະອົງຈະບໍ່ພຽງແຕ່ບໍ່ປ່ຽນແປງທ່າທີ່ຂອງພຣະອົງ, ແຕ່ພຣະອົງຈະສືບຕໍ່ເຮັດພາລະກິດໃນຜູ້ຄົນຕາມຫຼັກການ, ດັ່ງທີ່ເປັນມາກ່ອນ ແລະ ຈັດແຈງ ແລະ ປົກຄອງສູງສຸດເໜືອຊີວິດຂອງມະນຸດຊາດທັງປວງ. ເຖິງຢ່າງໃດກໍຕາມ, ມະນຸດມີແນວໂນ້ມທີ່ຈະສ້າງແນວຄິດກ່ຽວກັບພຣະເຈົ້າ ແລະ ຕໍ່ຕ້ານ ແລະ ກະບົດຕໍ່ພຣະອົງ, ສະນັ້ນມະນຸດຕ້ອງທົນທຸກຢ່າງໃຫຍ່ຫຼວງ. ຜູ້ຄົນຕ້ອງການເດີນໜ້າໄປຫາພຣະເຈົ້າ ແລະ ເພີ່ມຂະຫຍາຍຄວາມສຳພັນຂອງພວກເຂົາກັບພຣະອົງ ແລະ ພວກເຂົາເວົ້າກ່ຽວກັບຄວາມຮູ້ສຶກ, ທຶນ, ພອນສະຫວັນ, ຄວາມສາມາດຂອງພວກເຂົາ, ພວກເຮົາໄດ້ຮັບຫຼາຍສໍ່າໃດ, ຄວາມສຳເລັດໃນອະດີດຂອງພວກເຂົາ ແລະ ເຫດຜົນທຸກປະເພດອື່ນໆ. ຜູ້ຄົນສາມາດຮັບຄວາມຈິງບໍເມື່ອພວກເຂົາດຳລົງຊີວິດໃນສະພາວະເຫຼົ່ານີ້ຢູ່ສະເໝີ? ບໍ່, ພວກເຂົາບໍ່ສາມາດຮັບໄດ້. ຖ້າເຈົ້າບໍ່ມີຫົວໃຈທີ່ເຊື່ອຟັງພຣະເຈົ້າ, ມີມຸມມອງທີ່ບໍ່ຖືກຕ້ອງຢູ່ສະເໝີ, ບໍ່ສາມາດຮັບເອົາຕຳແໜ່ງຂອງສິ່ງຖືກສ້າງ, ມີຄວາມທະເຍີທະຍານທີ່ບໍ່ໄດ້ຄວບຄຸມ ແລະ ປາຖະໜາຫາຕຳແໜ່ງທີ່ສູງຂຶ້ນຢູ່ສະເໝີ, ໃນທີ່ສຸດແລ້ວ ມັນຈະເຮັດໃຫ້ເຈົ້າບໍ່ສາມາດຮັບມືກັບໜ້າທີ່ຂອງເຈົ້າຢ່າງຖືກຕ້ອງ ຫຼື ເຂົ້າໃຈການຮຽກຮ້ອງຂອງພຣະເຈົ້າ ແລະ ທ່າທີ່ຕໍ່ເຈົ້າຢ່າງຖືກຕ້ອງ. ເຖິງແມ່ນວ່າເຈົ້າຖືກຫຼໍ່ຫຼອມຢູ່ສະເໝີ ແລະ ທົນທຸກຢູ່ສະເໝີ, ເຈົ້າກໍສາມາດປະຖິ້ມແນວຄິດ ແລະ ຈິນຕະນາການຂອງເຈົ້າ ແລະ ເຖິງກັບຄິດວ່າເຈົ້າເປັນຜູ້ທີ່ພຣະເຈົ້າຮັກທີ່ສຸດ ແລະ ມີຄວາມສຳພັນນໍາຫຼາຍທີ່ສຸດ. ຜົນຕາມມາກໍຄືເມື່ອເຈົ້າເຫັນວ່າໃນຄວາມເປັນຈິງແລ້ວ, ພຣະເຈົ້າບໍ່ໄດ້ເຮັດໃນລັກສະນະນັ້ນ ແລະ ມັນເປັນພຽງຄວາມຄິດທີ່ປາຖະໜາຢາກມີໃນສ່ວນຂອງເຈົ້າ, ເຈົ້າກໍປະສົບກັບຄວາມລົ້ມເຫຼວ ແລະ ຮູ້ສຶກວ່າຖືກໂຈມຕີ; ເຈົ້າຮູ້ສຶກບໍ່ພໍໃຈ ແລະ ຄືກັບວ່າເຈົ້າຖືກທຳຮ້າຍ. ຄວາມຮູ້ສຶກຂອງເຈົ້າເສຍຫາຍຫຼາຍເຊັ່ນກັນ. ການທົນທຸກນີ້ຄຸ້ມຄ່າກັບມັນບໍ? (ບໍ່, ມັນບໍ່ແມ່ນ.) ຜູ້ຄົນໄດ້ນໍາຄວາມທົນທຸກມາຫາຕົນເອງ ຍ້ອນຄວາມຄິດ, ແນວຄິດ ແລະ ຈິນຕະນາການທີ່ປາຖະໜາຢາກມີຂອງພວກເຂົາ. ນີ້ຄືສິ່ງທີ່ເປັນບັນຫາທີ່ສຸດສຳລັບພວກເຂົາ ແລະ ພວກເຂົາຈຳເປັນຕ້ອງປ່ຽນແປງຕົນເອງ! ພວກເຂົາຄວນເລີ່ມເຮັດສິ່ງນີ້ໄດ້ແນວໃດ? ໂດຍການຮັບຮູ້ວ່າພຣະເຈົ້າຊອບທຳຕໍ່ທຸກຄົນ ແລະ ພາລະກິດທັງໝົດທີ່ພຣະເຈົ້າປະຕິບັດແມ່ນເພື່ອຊ່ວຍເຜົ່າພັນມະນຸດໃຫ້ລອດພົ້ນ, ພຣະອົງບໍ່ມີວາລະອື່ນ. ສິ່ງທີ່ຜູ້ຄົນຄວນເຮັດກໍຄືການຮັບເອົາຕຳແໜ່ງຂອງສິ່ງຖືກສ້າງ, ຍອມຕໍ່ອຳນາດສູງສຸດຂອງພຣະຜູ້ສ້າງ, ການປັ້ນແຕ່ງ ແລະ ການຈັດແຈງ, ຍອມຮັບ ແລະ ຍອມຕໍ່ທຸກສິ່ງທີ່ພຣະຜູ້ສ້າງໄດ້ເຮັດ, ສະແຫວງຫາຄວາມຈິງ ແລະ ຄວາມປະສົງຂອງພຣະເຈົ້າໃນສິ່ງເຫຼົ່ານີ້ ແລະ ຮັບຮູ້ຄວາມປະພຶດຂອງພຣະເຈົ້າ. ຖ້າຜູ້ຄົນນໍາໃຊ້ແນວຄິດຂອງພວກເຂົາເອງເພື່ອຍົກຍ້ອງ ແລະ ຈຳກັດການກະທຳຂອງພຣະເຈົ້າຢູ່ສະເໝີ, ຮຽກຮ້ອງພຣະເຈົ້າຢ່າງບໍ່ສົມເຫດສົມຜົນຢູ່ສະເໝີ ແລະ ຢືນຢັນວ່າພຣະເຈົ້າເຮັດສິ່ງຕ່າງໆຕາມວິທີການຂອງພວກເຂົາ, ແລ້ວພວກເຂົາກຳລັງກະບົດຕໍ່ພຣະເຈົ້າ ແລະ ພວກເຂົາຈະບໍ່ພຽງແຕ່ບໍ່ສາມາດເຂົ້າໃຈຄວາມຈິງ, ແຕ່ໃນທີ່ສຸດແລ້ວຈະບໍ່ມີຫຍັງເຫຼືອ ນອກຈາກພວກເຂົາຈຶ່ງຖືກລັງກຽດ ແລະ ໂຍນອອກໂດຍພຣະເຈົ້າ. ຖ້າຜູ້ຄົນຕ້ອງການໄດ້ຮັບພອນຈາກພຣະເຈົ້າ, ສິ່ງດຽວທີ່ພວກເຂົາຈຳເປັນຕ້ອງເຮັດກໍຄືການສະແຫວງຫາ, ການຍອມອ່ອນນ້ອມ, ການຮັບຮູ້ ແລະ ການຍອມຮັບທຸກສິ່ງທີ່ພຣະຜູ້ສ້າງໄດ້ເຮັດ. ນີ້ຄືວິທີດຽວທີ່ຜູ້ຄົນຈະເຂົ້າໃຈຄວາມຈິງ, ຮູ້ຈັກພຣະເຈົ້າ, ບັນລຸຄວາມເຊື່ອຟັງຢ່າງແທ້ຈິງຕໍ່ພຣະເຈົ້າ ແລະ ໄດ້ຮັບຄວາມລອດພົ້ນ.

ວັນທີ 18 ພຶດສະພາ 2018


ມັນເປັນສິ່ງສຳຄັນທີ່ຈະແກ້ໄຂຄວາມສຳພັນລະຫວ່າງມະນຸດ ແລະ ພຣະເຈົ້າ

ໃນການສ້າງຄວາມສຳພັນທີ່ປົກກະຕິກັບພຣະເຈົ້າ, ສິ່ງທີ່ສຳຄັນທີ່ສຸດແມ່ນຄຳຖາມກ່ຽວກັບວິທີການປະຕິບັດຕໍ່ພຣະທຳຂອງພຣະອົງ. ບໍ່ວ່າພຣະອົງຈະເວົ້າໃນລັກສະນະໃດກໍ່ຕາມ, ບໍ່ວ່າພຣະອົງເວົ້າໃນຫົວຂໍ້ໃດ ຫຼື ໃນຂອບເຂດໃດກໍ່ຕາມ, ຄວາມຈິງແມ່ນສິ່ງທີ່ພຣະອົງເວົ້າທັງໝົດແມ່ນສິ່ງທີ່ມະນຸດຕ້ອງການທີ່ສຸດ, ສິ່ງທີ່ມະນຸດຄວນເຂົ້າໃຈ ແລະ ສິ່ງທີ່ພວກເຂົາຄວນໄດ້ຮັບ. ຍິ່ງໄປກວ່ານັ້ນ, ພຣະທຳທີ່ພຣະເຈົ້າຊົງກ່າວໄວ້ນັ້ນ ຢູ່ໃນຂອບເຂດຂອງຈິດໃຈ ແລະຄວາມຄິດຂອງມະນຸດຢ່າງສົມບູນ, ນັ້ນຄືຄວາມສາມາດແກ່ກຳເນີດຂອງມະນຸດ. ພວກມັນສາມາດເຂົ້າເຖິງໄດ້ ແລະ ສາມາດເຂົ້າໃຈໄດ້ສຳລັບມະນຸດ. ບໍ່ວ່າພຣະເຈົ້າເວົ້າຫຍັງ ຫຼື ເຮັດຫຍັງກໍຕາມ, ບໍ່ວ່າມັນເປັນການທີ່ພຣະວິນຍານບໍລິສຸດປະຕິບັດພາລະກິດໃນຕົວບຸກຄົນ ຫຼື ການທີ່ພຣະເຈົ້າຈັດແຈງຜູ້ຄົນ, ເຫດການ, ສິ່ງຕ່າງໆ ຫຼື ສະພາບແວດລ້ອມຕ່າງໆ, ມັນກໍບໍ່ເກີນຂອບເຂດຄວາມສາມາດແກ່ກຳເນີດຂອງມະນຸດ ຫຼື ອານາຈັກແຫ່ງຄວາມຄິດຂອງພວກເຂົາ; ກົງກັນຂ້າມ, ມັນເຈາະຈົງ, ແທ້ຈິງ ແລະ ເປັນຈິງ. ຖ້າບຸກຄົນໜຶ່ງບໍ່ສາມາດເຂົ້າໃຈມັນໄດ້, ກໍມີເລື່ອງບາງຢ່າງກັບພວກເຂົາ. ມັນໝາຍຄວາມວ່າ ພວກເຂົາມີຄວາມສາມາດຕ່ຳເກີນໄປ. ບໍ່ວ່າໃນກໍລະນີໃດ, ລັກສະນະການເວົ້າ ແລະ ນ້ຳສຽງຂອງພຣະເຈົ້າ, ແຮງຜັກດັນໃນການເວົ້າຂອງພຣະອົງ ແລະ ພຣະທຳທັງໝົດທີ່ພຣະອົງປະທານໃຫ້ແກ່ມະນຸດ ລ້ວນແລ້ວແຕ່ແມ່ນສິ່ງທີ່ຜູ້ເຊື່ອໃນພຣະເຈົ້າຕ້ອງເຂົ້າໃຈ ແລະ ພວກມັນທັງໝົດແມ່ນສາມາດເຂົ້າໃຈໄດ້ສຳລັບມະນຸດ. ນີ້ກໍຍ້ອນວ່າ ພຣະເຈົ້າກຳລັງເວົ້າກັບມະນຸດ ແລະ ສິ່ງທີ່ພຣະອົງເວົ້າແມ່ນພາສາມະນຸດ ແລະ ໃນການທີ່ພຣະອົງກ່າວພຣະທຳເຫຼົ່ານີ້, ພຣະອົງຖ່າຍທອດໃຫ້ພວກເຂົາ ແລະ ສະໜອງພາສາເວົ້າ, ພາສາທີ່ຫຼາກຫຼາຍ ແລະ ຄຳສັບທີ່ມີຢູ່ ແລະ ສາມາດເຂົ້າເຖິງໄດ້ໃຫ້ແກ່ມະນຸດຫຼາຍເທົ່າທີ່ຈະຫຼາຍໄດ້, ເພື່ອໃຫ້ທຸກຄົນທີ່ມີຄວາມຄິດ ແລະ ທັດສະນະທີ່ແຕກຕ່າງກັນ, ລະດັບການຮູ້ໜັງສືທີ່ແຕກຕ່າງກັນ ແລະ ມີພື້ນຖານການສຶກສາ ແລະ ຄອບຄົວທີ່ແຕກຕ່າງກັນສາມາດຢັ່ງຮູ້ ແລະ ເຂົ້າໃຈພວກມັນໄດ້. ໃນພຣະທຳເຫຼົ່ານີ້ທັງໝົດທີ່ພຣະເຈົ້າກ່າວ, ມີບາງສິ່ງທີ່ເຈົ້າຄວນເຂົ້າໃຈ: ບໍ່ມີຫຍັງທີ່ກຳກວມ ຫຼື ເປັນນາມມະທຳເກີນໄປໃນພຣະທຳຂອງພຣະອົງ, ບໍ່ມີຄຳໃດທີ່ມະນຸດບໍ່ສາມາດຕີຄວາມໝາຍໄດ້. ຕາບໃດທີ່ຄົນໆໜຶ່ງມີຄວາມສາມາດບາງຢ່າງ ແລະ ສຸມໃສ່ການປະຕິບັດ ແລະ ການປະສົບກັບພຣະທຳຂອງພຣະເຈົ້າ, ພວກເຂົາກໍສາມາດບັນລຸຄວາມເຂົ້າໃຈກ່ຽວກັບຄວາມຈິງ ແລະ ເຂົ້າໃຈຄວາມປະສົງຂອງພຣະອົງ. ຄວາມຈິງທີ່ພຣະເຈົ້າກ່າວມາຈາກພຣະອົງ, ແຕ່ຮູບແບບຂອງພາສາທີ່ພຣະອົງໃຊ້ເພື່ອກ່າວພວກມັນ, ລົງໄປເຖິງສຳນວນໂວຫານຂອງພວກມັນລ້ວນແລ້ວແຕ່ແມ່ນຂອງມະນຸດ. ພວກມັນບໍ່ໄດ້ອອກຈາກຂອບເຂດພາສາຂອງມະນຸດ. ບໍ່ວ່າພຣະເຈົ້າໃຊ້ຮູບແບບໃດເພື່ອກ່າວພຣະທຳຂອງພຣະອົງ ຫຼື ວິທີການໃດ ຫຼື ນ້ຳສຽງໃດທີ່ພຣະອົງໃຊ້ເພື່ອເວົ້າ, ບໍ່ວ່າສຳນວນໂວຫານຂອງພຣະອົງມາຈາກພາກຕາເວັນຕົກ ຫຼື ພາກຕາເວັນອອກ, ບໍ່ວ່າພຣະອົງເວົ້າໃນພາສາບູຮານ ຫຼື ພາສາສະໄໝໃໝ່ຂອງມະນຸດ, ມີພາສາໃດໃນຄຳເວົ້າຂອງພຣະອົງທີ່ມະນຸດຊາດພົບວ່າບໍ່ສາມາດເຂົ້າໃຈໄດ້ ຫຼື ບໍ່ແມ່ນມະນຸດ? (ບໍ່ມີ). ບໍ່ມີຜູ້ໃດພົບເຫັນຄຳໃດເລີຍຈົນຮອດປັດຈຸບັນ. ມີບາງຄົນທີ່ເວົ້າວ່າ “ບໍ່ຖືກຕ້ອງ, ຂ້ອຍພົບເຫັນສອງຄຳຄື: ‘ຄວາມຊອບທຳ’ ແລະ ‘ຄວາມຍິ່ງໃຫຍ່’”. “ຄວາມຊອບທຳ” ແລະ “ຄວາມຍິ່ງໃຫຍ່” ແມ່ນສອງຄຳບັນຍາຍ ຫຼື ຄຳຖະແຫຼງການກ່ຽວກັບລັກສະນະອັນໜຶ່ງຂອງແກ່ນແທ້ຄວາມເປັນພຣະເຈົ້າ, ແຕ່ຖ້ອຍຄຳເຫຼົ່ານີ້ບໍ່ໄດ້ມີຢູ່ໃນທ່າມກາງມະນຸດເຊັ່ນກັນບໍ? (ພວກມັນມີ). ບໍ່ວ່າຄວາມເຂົ້າໃຈຂອງເຈົ້າກ່ຽວກັບສອງສິ່ງນີ້ໄປໃດສ່ຳໃດ, ຢ່າງໜ້ອຍເຈົ້າກໍສາມາດພົບເຫັນຄຳນິຍາມທີ່ເປັນພື້ນຖານດັ່ງເດີມທີ່ສຸດຂອງຄຳເວົ້າເຫຼົ່ານັ້ນ ເພື່ອປຽບທຽບກັບແກ່ນແທ້ຂອງພຣະເຈົ້າ, ອຸປະນິໄສຂອງພຣະອົງ ແລະ ສິ່ງທີ່ພຣະອົງມີ ແລະ ເປັນ, ໃນການເອົາມາຮ່ວມກັນເຊັ່ນນີ້, ຄຳເວົ້າຕ່າງໆກາຍເປັນຮູບປະທຳຫຼາຍຂຶ້ນສຳລັບມະນຸດ ແລະ ບໍ່ເປັນນາມມະທຳອີກຕໍ່ໄປ. ຄວບຄູ່ໄປກັບການເປີດເຜີຍຂໍ້ເທັດຈິງ, ຄຳຄິດເຫັນ ແລະ ຄຳອະທິບາຍຄຳເວົ້າເຫຼົ່ານີ້ໃນພຣະທຳຂອງພຣະເຈົ້າ ແລະ ພວກມັນຍິ່ງເປັນຮູບປະທຳຫຼາຍຂຶ້ນຕໍ່ໝົດທຸກຄົນ, ຈິນຕະນາການທີ່ມີຊີວິດຊີວາຫຼາຍຂຶ້ນ, ແທ້ຈິງຫຼາຍຂຶ້ນ, ເຂົ້າໃກ້ແກ່ນແທ້, ການມີ ແລະ ການເປັນຢູ່ຂອງພຣະເຈົ້າທີ່ຜູ້ຄົນຄວນຮູ້ຫຼາຍຂຶ້ນເລື້ອຍໆ. ດັ່ງນັ້ນ, ຄຳສັບ ແລະ ຄຳເວົ້າທີ່ກ່ຽວຂ້ອງກັບສິ່ງຕ່າງໆເຊັ່ນ: ອຸປະນິໄສຂອງພຣະເຈົ້າ ບໍ່ໄດ້ເບິ່ງຄືວ່າເປັນນາມມະທຳ ແລະ ເລິກລັບສຳລັບພວກເຈົ້າ. ບອກເຮົາມາເບິ່ງ: ມີສິ່ງໃດທີ່ເປັນນາມມະທຳໃນຄວາມຈິງເຫຼົ່ານັ້ນທີ່ກ່ຽວຂ້ອງກັບການປະຕິບັດປົກກະຕິຂອງມະນຸດ, ເສັ້ນທາງທີ່ພວກເຂົາຍ່າງ ແລະ ຫຼັກການຂອງຄວາມຈິງ? (ບໍ່ມີ). ອີກເທື່ອໜຶ່ງ, ບໍ່ມີຫຍັງເປັນນາມມະທຳຢູ່ທີ່ນັ້ນ.

ນັບຕັ້ງແຕ່ທີ່ເຮົາເລີ່ມກ່າວພຣະທຳຂອງເຮົາ ແລະ ໃຫ້ການເທດສະໜາ, ເຮົາໄດ້ພະຍາຍາມເຕັມທີ່ທີ່ຈະໃຊ້ພາສາຂອງມະນຸດ ເຊິ່ງເປັນພາສາທີ່ມະນຸດສາມາດເຂົ້າໃຈ, ມີສ່ວນຮ່ວມ ແລະ ຢັ່ງເຖິງເພື່ອເທດສະໜາ ແລະ ໂອ້ລົມຄວາມຈິງ ແລະ ສົນທະນາຫຼັກການຂອງມັນ, ເພື່ອວ່າພວກເຈົ້າອາດເຂົ້າໃຈຄວາມຈິງໄດ້ດີຂຶ້ນ. ນີ້ບໍ່ແມ່ນແນວທາງຂອງມະນຸດຫຼາຍກວ່າບໍ? ແມ່ນຫຍັງຄືຄວາມໄດ້ປຽບຂອງເລື່ອງນີ້ສຳລັບພວກເຈົ້າ? ມັນເຮັດໃຫ້ພວກເຈົ້າເຂົ້າໃຈຄວາມຈິງໄດ້ດີຍິ່ງຂຶ້ນ. ແລ້ວແມ່ນຫຍັງຄືຈຸດປະສົງຂອງເຮົາໃນການເວົ້າແບບນີ້? ເພື່ອໃຫ້ພວກເຈົ້າໄດ້ຍິນພາສາທີ່ອຸດົມສົມບູນຍິ່ງຂຶ້ນ ແລະ ຫຼາກຫຼາຍຫຼາຍຂຶ້ນ, ຈາກນັ້ນກໍໃຊ້ພາສາທີ່ຫຼາກຫຼາຍນັ້ນ ເພື່ອເຮັດໃຫ້ມັນງ່າຍຂຶ້ນເພື່ອໃຫ້ຜູ້ຄົນເຂົ້າໃຈຄວາມຈິງ ແລະ ເພື່ອໃຫ້ພວກເຂົາບໍ່ຮູ້ສຶກວ່າມັນໜ້າເບື່ອ. ຄວາມຫຼາກຫຼາຍຂອງພາສາໃນພຣະຄຳພີ, ທັງພັນທະສັນຍາເກົ່າ ແລະ ໃໝ່, ລ້ວນແລ້ວແຕ່ມີສຳນວນທີ່ບໍ່ຄືກັນ ເຊິ່ງຜູ້ຄົນສາມາດບອກໄດ້ທັນທີວ່າຄຳເວົ້າບາງຄຳແມ່ນກ່ຽວກັບພຣະຄຳພີ, ພວກມັນມາຈາກພຣະຄຳພີ. ມີບາງຢ່າງທີ່ບົ່ງບອກ ຫຼື ເປັນສັນຍາລັກໃນຄຳເວົ້າເຫຼົ່ານີ້. ສິ່ງທີ່ເຮົາເຮັດຄືພະຍາຍາມເຮັດໃຫ້ຮູບແບບ ແລະ ການໃຊ້ຄຳເວົ້າຂອງພາສາປັດຈຸບັນບໍ່ມີລັກສະນະສະເພາະ ເພື່ອໃຫ້ຜູ້ຄົນສາມາດເຫັນວ່າ ພາສານີ້ນອກເໜືອໄປຈາກສຳນວນພຣະຄຳພີ. ເຖິງແມ່ນວ່າຜູ້ຄົນສາມາດເຫັນຈາກເນື້ອໃນ ແລະ ນ້ຳສຽງຄຳເວົ້າຂອງພຣະເຈົ້າທີ່ວ່າແຫຼ່ງທີ່ມາຂອງມັນ ແລະ ພຣະທຳທີ່ກ່າວໂດຍພຣະເຈົ້າໃນພຣະຄຳພີເບິ່ງຄືວ່າແມ່ນອັນດຽວກັນ, ພວກເຂົາສາມາດເຫັນໃນການໃຊ້ຄຳເວົ້າຂອງມັນວ່າມັນໄດ້ກ້າວກະໂດດໄປໃກເໜືອກວ່າພຣະຄຳພີ, ເໜືອກວ່າພັນທະສັນຍາເກົ່າ ແລະ ໃໝ່ ແລະ ໄປໃກກວ່າຄຳສັບທາງຝ່າຍວິນຍານທີ່ໃຊ້ໂດຍຄົນຝ່າຍວິນຍານຕະຫຼອດຫຼາຍພັນປີ. ດັ່ງນັ້ນ, ມີຄຳໃດແດ່ໃນຄຳເວົ້າເຫຼົ່ານັ້ນທີ່ພຣະເຈົ້າກ່າວໃນຕອນນີ້? ຄຳສັບບາງຄຳເປັນພາສາທີ່ເປັນບວກ ແລະ ຄຳຍົກຍ້ອງທີ່ຜູ້ຄົນໃຊ້ເລື້ອຍໆ, ໃນຂະນະທີ່ພຣະທຳ ແລະ ພາສາເອື່ນໆຂອງພຣະອົງມີແນວໂນ້ມທີ່ຈະເປີດໂປງ ແລະ ສະແດງອຸປະນິໄສທີ່ເສື່ອມຊາມຂອງມະນຸດ. ຍັງມີສິ່ງທີ່ພິເສດບາງຢ່າງກ່ຽວກັບວັນນະຄະດີ, ດົນຕີ, ການຟ້ອນ, ການແປ ແລະ ອື່ນໆ. ສິ່ງນີ້ມີໄວ້ເພື່ອເຮັດໃຫ້ທຸກຄົນ, ບໍ່ວ່າຈະຢູ່ໃນຂອບເຂດໜ້າທີ່ຂອງຕົນ ຫຼື ຄວາມຮູ້ດ້ານວິຊາຊີບຂອງພວກເຂົາ, ຮູ້ສຶກວ່າຄວາມຈິງທີ່ເຮົາກ່າວແມ່ນກ່ຽວຂ້ອງກັນຢ່າງແໜ້ນແຟ້ນກັບຊີວິດຈິງ ແລະ ໜ້າທີ່ທີ່ພວກເຂົາປະຕິບັດ ແລະ ບໍ່ມີການຕັດການເຊື່ອມຕໍ່ລະຫວ່າງຄວາມຈິງໃນແງ່ມຸມດ້ານໃດໜຶ່ງ ແລະ ຊີວິດຈິງຂອງຄົນ ແລະ ໜ້າທີ່ທີ່ພວກເຂົາປະຕິບັດ. ດັ່ງນັ້ນ, ຄວາມຈິງເຫຼົ່ານີ້ບໍ່ເປັນປະໂຫຍດຢ່າງໃຫຍ່ຫຼວງແກ່ພວກເຈົ້າບໍ? (ເປັນປະໂຫຍດ). ຖ້າເຮົາບໍ່ສົນໃຈສິ່ງດັ່ງກ່າວ ແລະ ຫຼີກລ້ຽງສິ່ງທີ່ກ່ຽວຂ້ອງກັບຫົວຂໍ້ການແປ, ຮູບເງົາ, ສິນລະປະ, ການຂຽນ ແລະ ດົນຕີຢ່າງເດັດຂາດ ແລະ ບໍ່ໃຊ້ຄຳເວົ້າດັ່ງກ່າວຈັກເທື່ອ ແລະ ຈົງໃຈຫຼີກລ້ຽງພວກມັນ, ແລ້ວເຮົາຈະສາມາດເຮັດພາລະກິດຂອງເຮົາໃຫ້ດີໄດ້ບໍ? ຖ້າເປັນເຊັ່ນນັ້ນ, ເຮົາອາດສາມາດເຮັດໄດ້ສ່ວນໜຶ່ງ, ແຕ່ມັນຈະເປັນການດິ້ນຮົນເພື່ອສື່ສານກັບພວກເຈົ້າ. ເພາະສະນັ້ນ, ເຮົາຈຶ່ງພະຍາຍາມສຶກສາ ແລະ ຊ່ຽວຊານພາສາດັ່ງກ່າວ. ສຳລັບສິ່ງໜຶ່ງ, ສິ່ງນີ້ສາມາດຊ່ວຍພວກເຈົ້າໄດ້ກັບທິດສະດີ ແລະ ຫຼັກການຂອງການເຮັດວຽກແບບມືອາຊີບຂອງເຈົ້າ; ສຳລັບສິ່ງອື່ນ, ເມື່ອພວກເຈົ້າປະຕິບັດໜ້າທີ່ຂອງພວກເຈົ້າໃນຂອບເຂດເຫຼົ່ານີ້, ມັນຊ່ວຍເຈົ້າໃຫ້ຮູ້ສຶກວ່າວຽກມືອາຊີບທີ່ກ່ຽວຂ້ອງກັບໜ້າທີ່ຂອງເຈົ້ານັ້ນບໍ່ໄດ້ແຍກອອກຈາກຄວາມຈິງ. ບໍ່ວ່າເຈົ້າມີວິຊາສະເພາະຫຍັງ, ບໍ່ວ່າເຈົ້າຖະໜັດຫຍັງ, ບໍ່ວ່າເຈົ້າສຶກສາສາຂາອາຊີບຫຍັງ, ເຈົ້າກໍສາມາດອ່ານ ແລະ ເຂົ້າໃຈພຣະທຳເຫຼົ່ານີ້ໄດ້ ແລະ ພວກມັນສາມາດເຮັດໃຫ້ເຈົ້າບັນລຸເປົ້າໝາຍຂອງກາເນຂົ້າສູ່ຄວາມຈິງໃນຂະນະທີ່ເຮັດໜ້າທີ່ຂອງເຈົ້າໄດ້. ນີ້ບໍ່ແມ່ນສິ່ງທີ່ດີບໍ? (ແມ່ນ). ມັນແມ່ນສິ່ງທີ່ດີ. ດັ່ງນັ້ນ, ຈະສາມາດບັນລຸຜົນຮັບທີ່ດີດັ່ງກ່າວໄດ້ແນວໃດ? ສິ່ງນີ້ຮຽກຮ້ອງໃຫ້ພຣະເຈົ້າ, ໃນຄວາມເປັນມະນຸດຂອງພຣະອົງໃຫ້ມີບາງສິ່ງ. ແລ້ວສິ່ງເຫຼົ່ານັ້ນແມ່ນຫຍັງ? ຄວາມເປັນມະນຸດປົກກະຕິຂອງພຣະເຈົ້າທີ່ບັງເກີດເປັນມະນຸດຕ້ອງເຂົ້າໃຈຄວາມຊ່ຽວຊານພິເສດຕ່າງໆເລັກໆນ້ອຍໆ, ເຖິງແມ່ນວ່າເຮົາບໍ່ຈໍາເປັນຕ້ອງທຸ້ມເທເພື່ອສິ່ງນັ້ນ ແລະ ສຶກສາສິ່ງເຫຼົ່ານັ້ນໃຫ້ຊໍານິຊໍານານ. ສິ່ງນີ້ແມ່ນເພື່ອໃຫ້ເຮົາສາມາດໃຊ້ຄວາມຮູ້ຈາກທຸກຂົງເຂດໃນຂະນະທີ່ເຮົາໂອ້ລົມກ່ຽວກັບຄວາມຈິງ ແລະ ເປັນພະຍານຕໍ່ພຣະເຈົ້າ. ສິ່ງນີ້ເຮັດໃຫ້ຜູ້ຄົນໃນຂົງເຂດໃດໜຶ່ງເຂົ້າໃຈ ແລະ ເຫັນຄຸນຄ່າຄຳພະຍານຂອງເຮືອນພຣະເຈົ້າ ລວມເຖິງວຽກງານຖ່າຍທຳຕ່າງໆ ເຊິ່ງເປັນປະໂຫຍດຕໍ່ວຽກງານເຜີຍແຜ່ຂ່າວປະເສີດ. ຖ້າເຮົາຈຳເປັນຕ້ອງໃຊ້ແຕ່ພາສາຂອງເຮືອນພຣະເຈົ້າເພື່ອໂອ້ລົມກ່ຽວກັບຄວາມຈິງ ແລະ ບໍ່ໃຊ້ພາສາ ແລະ ສາຂາຄວາມຮູ້ສະເພາະທາງຕ່າງໆຂອງສັງຄົມ, ຜົນຮັບກໍຈະຕ່ຳຫຼາຍ. ດັ່ງນັ້ນ, ເພື່ອເຮັດພາະກິດນີ້ໃຫ້ດີ, ເຮົາຕ້ອງບັນລຸຫຍັງ? ເຮົາຕ້ອງມີລະດັບຄວາມຮູ້ພໍສົມຄວນ, ເຊິ່ງນີ້ແມ່ນເຫດຫົນວ່າເປັນຫຍັງບາງຄັ້ງເຮົາຈຶ່ງຮ້ອງເພງ, ເບິ່ງຂ່າວ, ອ່ານວາລະສານ ແລະ ອ່ານໜັງສືພິມເປັນບາງໂອກາດ. ບາງຄັ້ງ, ເຮົາຍັງໃສ່ໃຈໃນກິດຈະການບາງຢ່າງຂອງຜູ້ບໍ່ເຊື່ອ. ກິດຈະການຂອງຜູ້ບໍ່ເຊື່ອກ່ຽວຂ້ອງກັບຫຼາຍສິ່ງຫຼາຍຢ່າງທີ່ແຕກຕ່າງກັນ ແລະ ພາສາຂອງພວກເຂົາບາງພາສາກໍຫາຍໄປຈາກເຮືອນຂອງພຣະເຈົ້າ, ແຕ່ຖ້າພາສານັ້ນຖືກໃຊ້ເປັນພາສາຂອງຄຳເທດສະໜາ, ບາງຄັ້ງ ມັນຈະມີປະສິດທິພາບຫຼາຍ ແລະ ຊ່ວຍພວກເຈົ້າໄດ້ ແລະ ເຮັດໃຫ້ພວກເຈົ້າຮູ້ສຶກວ່າເສັ້ນທາງແຫ່ງຄວາມເຊື່ອໃນພຣະເຈົ້ານັ້ນກວ້າງ, ບໍ່ໜ້າເບື່ອ ຫຼື ບໍ່ໜ້າສົນໃຈ. ສິ່ງນີ້ຈະເປັນປະໂຫຍດຢ່າງໃຫຍ່ຫຼວງສຳລັບພວກເຈົ້າ ແລະ ພວກເຈົ້າຄວນຮຽນຮູ້ສິ່ງທີເປັນປະໂຫຍດບາງຢ່າງຈາກມັນ. ເຖິງແມ່ນວ່າພວກເຈົ້າສ່ວນໃຫຍ່ຈະບໍ່ປະສົບຜົນສຳເລັດໃນການຮຽນຮູ້ຂອງພວກເຈົ້າ, ຄົນທີ່ມີຄວາມສາມາດພຽງພໍຈະສາມາດຮຽນຮູ້ສິ່ງທີ່ເປັນປະໂຫຍດບາງຢ່າງ ເຊິ່ງຈະເປັນປະໂຫຍດຕໍ່ການປະຕິບັດໜ້າທີ່ຂອງພວກເຂົາ. ເມື່ອເຮົາບໍ່ມີຫຍັງເຮັດ, ຂ້ອຍກໍຮຽນຮູ້ສອງສາມຢ່າງໂດຍບໍ່ໄດ້ຄາດຄິດໂດຍການເບິ່ງຂ່າວ ແລະ ຟັງດົນຕີ. ມັນບໍ່ໃຊ້ຄວາມພະຍາຍາມພິເສດຫຍັງ; ເຮົາພຽງແຕ່ໃຊ້ເວລາຫວ່າງຂອງເຮົາຮຽນຮູ້ສິ່ງຕ່າງໆ, ເບິ່ງສິ່ງຕ່າງໆ, ຟັງສິ່ງຕ່າງໆ ແລະ ຂ້ອຍຊ່ຽວຊານໃນພວກມັນສອງສາມຢ່າງໂດຍບໍ່ໄດ້ຕັ້ງໃຈ. ຄວາມຊ່ຽວຊານຂອງເຮົາກ່ຽວກັບສິ່ງເຫຼົ່ານີ້ຈະມີຜົນກະທົບຕໍ່ພາລະກິດບໍ? ບໍ່ແມ່ນແຕ່ໜ້ອຍດຽວ, ຄວາມຈິງແລ້ວ ມັນຈະເປັນທີ່ເຮົາຕ້ອງເຮັດເຊັ່ນນັ້ນ. ມັນເປັນປະໂຫຍດຕໍ່ວຽກງານໃນເຮືອນຂອງພຣະເຈົ້າ ແລະ ຕໍ່ການເຜີຍແຜ່ຂ່າວປະເສີດ. ແມ່ນຫຍັງຄືຄວາມໝາຍຂອງເຮົາໃນການສື່ເຖິງບັນຫາເຫຼົ່ານີ້ກັບພວກເຈົ້າ? ມັນແມ່ນວ່າພຣະທຳເຫຼົ່ານີ້ທີ່ພຣະເຈົ້າກ່າວຄວນຈະສາມາດເຂົ້າເຖິງໄດ້ສຳລັບພວກເຈົ້າ, ພວກມັນທັງໝົດຄວນສາມາດເຂົ້າໃຈໄດ້ ແລະ ນໍາໄປປະຕິບັດໄດ້ງ່າຍ. ຢ່າງໜ້ອຍ, ພວກມັນກໍເປັນສິ່ງທີ່ຄົນມີຄວາມເປັນມະນຸດຄວນມີ. ເມື່ອເຮົາເວົ້າວ່າສິ່ງເຫຼົ່ານີ້ເປັນສິ່ງທີ່ຄົນມີຄວາມເປັນມະນຸດຄວນມີ, ເຮົາໝາຍຄວາມວ່າ ເມື່ອພຮະເຈົ້າເຮັດພາລະກິດຂອງພຣະອົງ ແະລ ກ່າວພຣະທຳຂອງພຣະອົງ, ພວກມັນໄດ້ຜ່ານຂະບວນການຄວາມເປັນະມຸດຂອງພຣະອົງແລ້ວ. “ຜ່ານຂະບວນການ” ໝາຍເຖິງຫຍັງ? ຕົວຢ່າງເຊັ່ນ: ມັນຄືກັບເຂົ້າໂພດຕັດ ເຊິ່ງຖືກສີ ແລະ ບົດເປັນແປ້ງ, ຈາກນັ້ນກໍເຮັດເປັນເຂົ້າຈີ່, ເຄັກ ແລະ ເສັ້ນໝີ່. ຫຼັງຈາກທີ່ຜ່ານຂະບວນການ, ສິ່ງເຫຼົ່ານີ້ກໍຖືກມອບໃຫ້ແກ່ພວກເຈົ້າ ແລະ ສິ່ງທີ່ພວກເຈົ້າມີສ່ວນຮ່ວມໃນທີ່ສຸດແມ່ນຜະລິດຕະພັນສຳເລັດຮູບ, ອາຫານສຳເລັດຮູບ. ແມ່ນຫຍັງຄືສ່ວນຂອງພວກເຈົ້າໃນສິ່ງນີ້? ມັນຄືການກິນ ແລະ ດື່ມພຣະທຳທີ່ພຣະເຈົ້າກ່າວໃນມື້ນີ້ທັງໝົດໃຫ້ໄວເທົ່າທີ່ຈະໄວໄດ້. ກິນ ແລະ ດື່ມພວກມັນຫຼາຍຂຶ້ນ, ຍອມຮັບພວກມັນຫຼາຍຂຶ້ນ ແລະ ປະສົບກັບພວກມັນຫຼາຍຂຶ້ນ, ຍ່ອຍພວກມັນ ແລະ ດູດຊຶມເອົາພວກມັນເທື່ອລະໜ້ອຍ. ປ່ຽນພວກມັນໃຫ້ເປັນຊີວິດຂອງພວກເຈົ້າ, ສູ່ວຸດທິພາວະຂອງພວກເຈົ້າ ແລະ ປ່ອຍໃຫ້ພຣະທຳຂອງພຣະເຈົ້າຄອບງຳຊີວິດປະຈຳວັນຂອງເຈົ້າ ແລະ ໜ້າທີ່ທີ່ເຈົ້າປະຕິບັດ. ພຣະທຳທຸກຂໍ້ທີ່ພຣະເຈົ້າກ່າວແມ່ນໃນພາສາຂອງມະນຸດ ແລະ ເຖິງແມ່ນວ່າພວກມັນເຂົ້າໃຈໄດ້ງ່າຍ, ແຕ່ຄວາມຈິງພາຍໃນພວກມັນບໍ່ມີທາງທີ່ຈະເຂົ້າໃຈ ຫຼື ເຂົ້າສູ່ໄດ້ງ່າຍ; ເຖິງແມ່ນວ່າພາສາເຂົ້າໃຈໄດ້ງ່າຍ, ການເຂົ້າສູ່ຄວາມຈິງເປັນຂະບວນການຫຼາຍຂັ້ນຕອນ. ພຣະເຈົ້າໄດ້ກ່າວພຣະທຳຫຼາຍຂໍ້ ແລະ ນຳມະນຸດມາຮອດປັດຈຸບັນ ແລະ ທຸກຄຳທີ່ພຣະອົງກ່າວກໍສຳເລັດໃນຕົວພວກເຈົ້າເທື່ອລະໜ້ອຍ ແລະ ຄວາມຈິງທີ່ພຣະອົງກ່າວ, ພ້ອມທັງຂະບວນການທີ່ຊີ້ນຳຜູ້ຄົນໃນຂະນະທີ່ພວກເຂົາເຂົ້າສູ່ຄວາມຈິງ ແລະ ເລີ່ມຍ່າງບົນເສັ້ນທາງແຫ່ງຄວາມລອດພົ້ນນັ້ນແມ່ນຂ້ອນຂ້າງຊັດເຈນ ແລະ ແຈ່ມແຈ້ງ, ເປັນຈິງໃນຕົວພວກເຈົ້າ ແລະ ສຳເລັດລົງເທື່ອລະໜ້ອຍ. ຜົນຮັບດັ່ງກ່າວສະແດງອອກໃນໂຕເຈົ້າເທື່ອລະໜ້ອຍ. ບໍ່ມີຫຍັງທີ່ເປັນນາມມະທຳໃນເລື່ອງນີ້. ຕອນນີ້, ພວກເຮົາບໍ່ຕ້ອງສົນໃຈວ່າພຣະທຳຂອງພຣະເຈົ້າໄດ້ຜ່ານຂະບວນການຜ່ານຄວາມເປັນມະນຸດຂອງພຣະອົງແນວໃດ. ບໍ່ຈຳເປັນທີ່ຈະພິຈາລະນາເບິ່ງຂະບວນການນັ້ນ, ບໍ່ມີຄວາມເລິກລັບໃນມັນທີ່ການສຶກສາຂອງມະນຸດບໍ່ສາມາດເຈາະເຂົ້າໄປໄດ້. ຈົ່ງສົນພຽງແຕ່ວ່າ ເຈົ້າຍອມຮັບຄວາມຈິງ. ນີ້ແມ່ນທາງເລືອກທີ່ສະຫຼາດທີ່ສຸດ ແລະ ແມ່ນທ່າທີທີ່ຖືກຕ້ອງທີ່ສຸດ. ບໍ່ມີປະໂຫຍດຫຍັງເລີຍທີ່ຈະປາຖະໜາທີ່ຈະພິຈາລະນາເບິ່ງສິ່ງຕ່າງໆຢູ່ສະເໝີ. ມັນເປັນການເສຍເວລາ ແລະ ຄວາມພະຍາຍາມ. ຄວາມຈິງບໍ່ແມ່ນສິ່ງທີ່ໄດ້ມາຜ່ານການສຶກສາ, ແຮງໄກທີ່ຈະໄດ້ມາຜ່ານການຄົ້ນພົບໂດຍວິທະຍາສາດ. ມັນຖືກກ່າວໂດຍກົງຈາກພຣະເຈົ້າ ແລະ ມັນສາມາດຖືກເຂົ້າໃຈ ແລະ ຮູ້ຈັກຜ່ານປະສົບການເທົ່ານັ້ນ. ຄົນໆໜຶ່ງສາມາດໄດ້ຮັບຄວາມຈິງໂດຍການປະສົບກັບພາລະກິດຂອງພຣະເຈົ້າເທົ່ານັ້ນ. ຖ້າຄົນໆໜຶ່ງໃຊ້ພຽງຂະບວນການທາງຈິດເພື່ອສຶກສາສິ່ງຕ່າງໆ ແຕ່ບໍ່ປະຕິບັດ ແລະ ບໍ່ມີປະສົບການ, ພວກເຂົາກໍບໍ່ສາມາດໄດ້ຮັບຄວາມຈິງໄດ້. ນອກເໜືອຈາກການບໍ່ພິຈາລະນາເບິ່ງສິ່ງຕ່າງໆແລ້ວ, ທ່າທີດ້ານບວກຕໍ່ພຣະທຳຂອງພຣະເຈົ້າອາດຈະເປັນແນວໃດ? ການຍອມຮັບ, ການຮ່ວມມື ແລະ ການເຊື່ອຟັງຢ່າງເດັດດ່ຽວ. ແທ້ຈິງແລ້ວ, ຖ້າຄົນໃດໜຶ່ງທີ່ມີຄຸນສົມບັດທີ່ສຸດສຳລັບການສຶກສາ, ມັນແມ່ນເຮົາ, ແຕ່ເຮົາບໍ່ເຄີຍເຮັດເຊັ່ນນັ້ນ. ເຮົາບໍ່ເຄີຍເວົ້າວ່າ “ພຣະທຳເຫຼົ່ານີ້ມາຈາກໃສ? ໃຜບອກພວກມັນກັບເຮົາ? ເຮົາຮູ້ຈັກພວກມັນໄດ້ແນວໃດ? ເຮົາໄດ້ຮູ້ຈັກພວກມັນເມື່ອໃດ? ຄົນອື່ນຮູ້ຈັກພວກມັນບໍ? ເຮົາເວົ້າພວກມັນເມື່ອໃດ, ພວກມັນຈະມີຜົນບໍ? ແມ່ນຫຍັງຈະມາຈາກພວກມັນ? ເຮົານຳພາຫຼາຍຄົນແທ້ໆ, ເຮົາຈະເຮັດແນວໃດຖ້າເຮົາບໍ່ບັນລຸຜົນຮັບທີ່ປາຖະໜາໃນທີ່ສຸດ, ຖ້າເຮົ້າບໍ່ນຳພາພວກເຂົາສູ່ງເສັ້ນແຫ່ງຄວາມລອດພົ້ນ?” ບອກເຮົາເບິ່ງ, ສິ່ງເຫຼົ່ານີ້ແມ່ນສິ່ງທີ່ຄວນພິຈາລະນາເບິ່ງບໍ? (ບໍ່, ພວກມັນບໍ່ຄວນ). ເຮົາບໍ່ເຄີຍພິຈາລະນາເບິ່ງສິ່ງເຫຼົ່ານີ້. ບໍ່ວ່າເຮົາປາຖະໜາເຮັດສິ່ງໃດກໍຕາມ, ບໍ່ວ່າເຮົາປະຖະໜາຈະບອກສິ່ງໃດແກ່ພວກເຈົ້າກໍຕາມ, ເຮົາກໍບອກພວກເຈົ້າໂດຍກົງ. ເຮົາບໍ່ຈຳເປັນຕ້ອງຜ່ານຂະບວນການທາງຈິດໃນການສຶກສາມັນ. ສິ່ງທີ່ເຮົາຕ້ອງຄຳນຶງເຖິງແມ່ນພວກເຈົ້າສາມາດເຂົ້າໃຈມັນໄດ້ ຫຼື ບໍ່ຖ້າເຮົາອະທິບາຍມັນໃນທາງໃດໜຶ່ງ; ເຮົາຈຳເປັນຕ້ອງເວົ້າຢ່າງເປັນຮູບປະທຳຫຼາຍຂຶ້ນ ຫຼື ບໍ່, ເຮົາຈຳເປັນຕ້ອງຍົກຕົວຢ່າງ ແລະ ເລື່ອງລາວຕ່າງໆຫຼາຍຂຶ້ນ ຫຼື ບໍ່, ເຊິ່ງພວກເຈົ້າຈະໄດ້ຮັບຂໍ້ມູນສະເພາະຫຼາຍຂຶ້ນ ແລະ ເສັ້ນທາງປະຕິບັດສະເພາະຫຼາຍຂຶ້ນ ຫຼື ບໍ່; ພວກເຈົ້າເຂົ້າໃຈສິ່ງທີ່ເຮົາເວົ້າ ຫຼື ບໍ່; ວ່າບາງສິ່ງໃນຄຳເວົ້າຂອງເຮົາ, ໃນຮູບແບບ ແລະ ສ້ຳສຽງຄຳເວົ້າຂອງເຮົາ ຫຼື ໃນຫຼັກໄວຍະກອນ ຫຼື ການສະຫຼັບວະລີຂອງເຮົາໄດ້ເຮັດໃຫ້ພວກເຈົ້າເຂົ້າໃຈຜິດ ຫຼື ສັບສົນບໍ ຫຼື ມີບາງສິ່ງໃນຄຳເວົ້າຂອງເຮົາທີ່ພວກເຈົ້າຮູ້ສຶກວ່າເປັນນາມມະທຳ, ເລິກລັບ ຫຼື ວ່າງເປົ່້າ ຫຼື ບໍ່. ເຮົາມີແຕ່ຈຳເປັນຕ້ອງສັງເກດ ແລະ ພິຈາລະນາເບິ່ງສິ່ງເຫຼົ່ານີ້. ເຮົາບໍ່ໄດ້ພິຈາລະນາເບິ່ງສ່ວນທີ່ເຫຼືອ. ມັນປົກກະຕິສຳລັບເຮົາທີ່ຈະບໍ່ພິຈາລະນາເບິ່ງສິ່ງຕ່າງໆ, ແຕ່ມັນປົກກະຕິສຳລັບພວກເຈົ້າບໍ? ສຳລັບພວກເຈົ້າ, ການພິຈາລະນາເບິ່ງສິ່ງເຫຼົ່ານັ້ນຂ້ອນຂ້າງປົກກະຕິ; ມັນຈະຜິດປົກກະຕິຖ້າບໍ່ພິຈາລະນາເບິ່ງ. ສິ່ງນີ້ມາຈາກການກະຕຸ້ນຂອງສັນຊາດທະຍານ ແລະ ທຳມະຊາດຂອງມະນຸດທີ່ເສື່ອມຊາມ. ພວກເຈົ້າທຸກຄົນແນ່ໃຈວ່າຈະພິຈາລະນາເບິ່ງສິ່ງເຫຼົ່ານີ້. ແຕ່ມີສິ່ງໜຶ່ງທີ່ສາມາດແກ້ໄຂບັນຫານີ້ໄດ້: ເມື່ອມະນຸດຄ່ອຍໆມາປະຕິສຳພັນກັບພຣະເຈົ້າ, ຄວາມສຳພັນລະຫວ່າງມະນຸດ ແລະ ພຣະເຈົ້າກໍປົກກະຕິຫຼາຍຍິ່ງຂຶ້ນ ແລະ ມະນຸດກໍຕັ້ງຈຸດຢືນຂອງຕົນເອງໃຫ້ຖືກຕ້ອງ ແລະ ມອບຕຳແໜ່ງທີ່ເໝາະສົມໃນໃຈຂອງພວກເຂົາໃຫ້ແກ່ພຣະເຈົ້າ. ເມື່ອສິ່ງນີ້ມີຄວາມກ້າວໜ້າທີ່ດີຂຶ້ນ, ໃນທິດທາງທີ່ອ່ອນໂຍນຫຼາຍຂຶ້ນ, ຄວາມຮັບຮູ້ຂອງມະນຸດ, ຄວາມຮູ້, ຄວາມແນ່ໃຈ ແລະ ການຍອມຮັບໃນສິ່ງທີ່ພຣະເຈົ້າເຮັດຈະເລິກເຊິ່ງຂຶ້ນໃນລະດັບໜຶ່ງ ແລະ ໃນທຳນອງດຽວກັນ, ຄວາມແນ່ນອນ, ຄວາມຮັບຮູ້, ຄວາມຮູ້ ແລະ ການຮັບຮູ້ການບັງເກີດມະນຸດກໍຈະເລິກເຊິ່ງຍິ່ງຂຶ້ນ. ເມື່ອສິ່ງເຫຼົ່ານີ້ເລິກເຊິ່ງຂຶ້ນ, ພວກເຈົ້າຈະສຶກສາ ແລະ ສົງໄສພຣະເຈົ້າໜ້ອຍລົງ, ໃນທາງທີ່ນ້ອຍລົງ.

ເປັນຫຍັງມະນຸດຈຶ່ງສຶກສາພຣະເຈົ້າ? ມັນເປັນຍ້ອນວ່າມີແນວຄິດ ແລະ ຈິນຕະນາການກ່ຽວກັບພຣະເຈົ້າໃນຕົວພວກເຂົາຫຼາຍເກີນໄປ, ມີປັດໃຈທີ່ບໍ່ແນ່ນອນຫຼາຍເກີນໄປ, ມີຄວາມສົງໃສຫຼາຍເກີນໄ, ມີຫຼາຍຢ່າງເກີນໄປທີ່ພວກເຂົາບໍ່ເຂົ້າໃຈ, ມີຫຼາຍຢ່າງເກີນໄປທີ່ພວກເຂົາບໍ່ສາມາດຢັ່ງຮູ້ໄດ້, ມີຄວາມລຶກລັບຫຼາຍເກີນໄປ ແລະ ດ້ວຍເຫດນີ້, ພວກເຂົາຈຶ່ງປາຖະໜາທີ່ຈະເຂົ້າໃຈພວກມັນຜ່ານການສຶກສາ. ການສຶກສາໃດໆທີ່ເຈົ້າດໍາເນີນການໂດຍໃຊ້ປະກົດການພາຍນອກ, ຄວາມຮູ້ພິເສດ ຫຼື ການພິພາກສາທາງຈິດຂອງເຈົ້າຈະບໍ່ນໍາໄປສູ່ຄວາມເຂົ້າໃຈ; ເຈົ້າຈະສູນເສຍຄວາມພະຍາຍາມຫຼາຍ ແລະ ຍັງຈະບໍ່ເຂົ້າໃຈວ່າພຣະເຈົ້າ ແລະ ຄວາມຈິງແມ່ນກ່ຽວກັບຫຍັງ. ແຕ່ສໍາລັບຜູ້ທີ່ສະແຫວງຫາຄວາມຈິງ, ມັນເກືອບຈະໃຊ້ເວລາບໍ່ເທົ່າໃດປີທີ່ຈະເຫັນຜົນ, ເພື່ອຈະໄດ້ຮັບຄວາມຮູ້ທີ່ແທ້ຈິງກ່ຽວກັບພຣະເຈົ້າ ແລະ ພັດທະນາຫົວໃຈທີ່ມີຄວາມເຄົາລົບ ແລະ ເຊື່ອຟັງ. ບາງຄົນບໍ່ເຊື່ອວ່າພຣະທຳຂອງພຣະເຈົ້າເປັນຈິງ ແລະ ເປັນຄວາມຈິງ, ດັ່ງນັ້ນ ພວກເຂົາຈຶ່ງປາຖະໜາທີ່ຈະສຶກສາພຣະເຈົ້າ, ພຣະທຳຂອງພຣະເຈົ້າ ແລະ ແມ່ນແຕ່ການບັງເກີດເປັນມະນຸດຢູ່ສະເໝີ. ເລື່ອງຂອງຊີວິດ ແລະ ວິນຍານບໍ່ໄດ້ຮັບຜົນໃນການສຶກສາ. ເມື່ອຮອດມື້ທີ່ເຈົ້າປະສົບກັບຄວາມຈິງເຫຼົ່ານີ້ ແລະ ທຸ້ມເທຄວາມຄິດທັງໝົດຂອງເຈົ້າ, ທຸ້ມເທສຸດຈິດສຸດໃຈ ແລະ ທຸ້ມເທແຮງກາຍແຮງໃຈຂອງເຈົ້າໃນການປະຕິບັດຄວາມຈິງ ແລະ ການປະຕິບັດໜ້າທີ່ຂອງເຈົ້າ, ເຈົ້າກໍຈະໄດ້ເລີ່ມຍ່າງບົນເສັ້ນທາງແຫ່ງຄວາມລອດພົ້ນ ແລະ ຈະບໍ່ສຶກສາພຣະເຈົ້າທີ່ບັງເກີດເປັນມະນຸດອີກຕໍ່ໄປ. ນັ້ນກໍຄື ຄຳຖາມທີ່ວ່າພຣະອົງເປັນມະນຸດ ຫຼື ພຣະເຈົ້າກໍຈະໄດ້ຮັບຄຳຕອບ. ບໍ່ວ່າຄວາມເປັນມະນຸດຂອງພຣະອົງປົກກະຕິສ່ຳໃດ, ບໍ່ວ່າພຣະອົງຄ້າຍຄືມະນຸດທຳມະດາສ່ຳໃດ, ສິ່ງນັ້ນບໍ່ໄດ້ສຳຄັນອີກຕໍ່ໄປ. ສິ່ງທີ່ສຳຄັນທີ່ສຸດຄື ເຈົ້າຈະໄດ້ຄົ້ນພົບແກ່ນແທ້ຄວາມເປັນພຣະເຈົ້າຂອງພຣະອົງ ແລະ ຮັບຮູ້ຄວາມຈິງທີ່ພຣະອົງກ່າວໃນທີ່ສຸດ ແລະ ໃນຕອນນັ້ນ, ເຈົ້າຈະໄດ້ຍອມຮັບຄວາມຈິງຈາກສ່ວນເລິກໃນຫົວໃຈຂອງເຈົ້າວ່າບຸກຄົນນີ້ແມ່ນເນື້ອໜັງທີ່ພຣະເຈົ້າມາບັງເກີດເປັນມະນຸດ. ຍ້ອນຄວາມຈິງສອງສາມຢ່າງ, ຂັ້ນຕອນສອງສາມຂັ້ນຕອນ, ປະສົບການສອງສາມຢ່າງ, ຍ້ອນບົດຮຽນສອງສາມບົດທີ່ເຈົ້າໄດ້ຮຽນຮູ້ຈາກການສະດຸດລົ້ມ ແລະ ຄວາມລົ້ມເຫຼວ, ເລິກໆໃນຕົວເຈົ້າ, ເຈົ້າຈະສາມາດເຂົ້າໃຈຄວາມຈິງໄດ້ໜ້ອຍໜຶ່ງ ແລະ ຍອມຮັບວ່າເຈົ້າຜິດ. ເຈົ້າຈະບໍ່້ສົງໄສ ຫຼື ສຶກສາບຸກຄົນນີ້ອີກຕໍ່ໄປ, ແຕ່ຈະຮູ້ສຶກວ່າ ພຣະອົງແມ່ນພຣະເຈົ້າທີ່ແທ້ຈິງ, ສິ່ງນີ້ຖືກຕັດສິນວ່າເປັນຄວາມຈິງທີ່ບໍ່ສາມາດໂຕ້ຖຽງໄດ້. ຫຼັງຈາກນັ້ນເຈົ້າຈະຍອມຮັບໂດຍສັນຊາດຕະຍານວ່າພຣະອົງແມ່ນພຣະເຈົ້າທີ່ບັງເກີດເປັນມະນຸດໂດຍບໍ່ມີຄວາມສົງໄສ. ບໍ່ວ່າຄວາມເປັນມະນຸດຂອງພຣະອົງປົກກະຕິສ່ຳໃດກໍຕາມ ແລະ ເຖິງແມ່ນວ່າພຣະອົງເວົ້າ ແລະ ກະທຳຄືກັບຄົນທຳມະດາສາມັນ ແລະ ບໍ່ພິເສດ ຫຼື ຍິ່ງໃຫຍ່ແມ່ນແຕ່ໜ້ອຍດຽວ, ເຈົ້າຈະບໍ່ສົງໄສພຣະອົງ ຫຼື ເຈົ້າຈະບໍ່ດູຖູກພຣະອົງ. ໃນອະດີດ, ເຈົ້າຄົງຈະບໍ່ຮູ້ສຶກວ່າພຣະເຈົ້າທີ່ບັງເກີດເປັນມະນຸດສອດຄ່ອງກັບແນວຄິດຂອງເຈົ້າ ແລະ ເຈົ້າຄົງຈະໄດ້ສຶກສາພຣະອົງ ແລະ ເຈົ້າຄົງໄດ້ດູຖູກ ແລະ ເຍາະເຍີ້ຍ, ທ້າທາຍຢູ່ໃນໃຈ; ແຕ່ມື້ນີ້ສິ່ງຕ່າງໆນັ້ນແຕກຕ່າງກັນ. ມື້ນີ້, ໃນຂະນະທີ່ເຈົ້າດື່ມດ່ຳ ແລະ ຟັງພຣະທຳຂອງພຣະອົງຢ່າງລະອຽດ, ເຈົ້າກໍຍອມຮັບທຸກສິ່ງທີ່ພຣະອົງກ່າວຈາກທັດສະນະທີ່ແຕກຕ່າງກັນ. ແລ້ວນັ້ນແມ່ນທັດສະນະຫຍັງ? “ຂ້ອຍແມ່ນສິ່ງຖືກສ້າງ. ພຣະຄຣິດອາດຈະບໍ່ສູງສົ່ງ ແລະ ສຽງຂອງພຣະອົງອາດຈະບໍ່ດັງ ແລະ ພຣະອົງອາດຈະບໍ່ມີລັກສະນະພິເສດ, ແຕ່ເອກະລັກຂອງພຣະອົງແຕກຕ່າງຈາກຂອງຂ້ອຍ. ພຣະອົງບໍ່ແມ່ນສະມາຊິກຂອງມະນຸດຊາດທີ່ເສື່ອມຊາມ; ພຣະອົງບໍ່ແມ່ນໜຶ່ງໃນພວກເຮົາ. ພວກເຮົາບໍ່ໄດ້ທຽບເທົ່າກັບພຣະອົງ, ບໍ່ໄດ້ເທົ່າທຽມກັບພຣະອົງ”. ມີຄວາມແຕກຕ່າງຢູ່ທີ່ນີ້ຈາກມຸມມອງໃນເມື່ອກ່ອນຂອງເຈົ້າ. ຄວາມແຕກຕ່າງນັ້ນເກີດຂຶ້ນໄດ້ແນວໃດ? ເລິກລົງໄປໃນຕົວເຈົ້າ, ເຈົ້າເຮັດການປ່ຽນແປງຈາກການບໍ່ຍອມຮັບຂັ້ນຕົ້ນ ແລະ ການສຶກສາໂດຍບໍ່ເຕັມໃຈ ສູ່ການຍອມຮັບພຣະທຳຂອງພຣະອົງວ່າເປັນຊີວິດ, ເປັນເສັ້ນທາງການປະຕິບັດຂອງເຈົ້າ, ຮູ້ສຶກວ່າພຣະອົງມີຄວາມຈິງ; ວ່າພຣະອົງແມ່ນຄວາມຈິງ, ຫົນທາງ ແລະ ຊີວິດ, ເບິ່ງຄືວ່າພຣະອົງມີເງົາຂອງພຣະເຈົ້າ ແລະ ອຸປະນິໄສຂອງພຣະອົງທີ່ຫຼັ່ງໄຫຼອອກມາ ແລະ ວ່າການມອບໝາຍ ແລະ ພາລະກິດຂອງພຣະອົງຢູ່ໃນຕົວບຸກຄົນຂອງພຣະອົງ. ນັ້ນແມ່ນຕອນທີ່ເຈົ້າຈະໄດ້ຮັບຮູ້ ແລະ ຍອມຮັບພຣະອົງຢ່າງສົມບູນ. ເມື່ອປະຕິກິລິຍາໃດໆທີ່ເຈົ້າມີຕໍ່ພຣະອົງ ແລະ ທ່າທີໃດໆຕໍ່ພຣະອົງໄດ້ກາຍເປັນປະຕິກິລິຍາຕາມສັນຊາດຕະຍານ ແລະ ຖືກຕ້ອງທີ່ສິ່ງຖືກສ້າງຄວນມີ, ນັ້ນແມ່ນເວລາທີ່ເຈົ້າຈະສາມາດປະຕິບັດຕໍ່ບຸດມະນຸດໃນເນື້ອໜັງອົງນີ້ວ່າເປັນພຣະເຈົ້າ ແລະ ບໍ່ສຶກສາພຣະອົງອີກຕໍ່ໄປ, ເຖິງແມ່ນວ່າເຈົ້າຖືກບອກໃຫ້ເຮັດເຊັ່ນນັ້ນກໍຕາມ, ເຊັ່ນດຽວກັບທີ່ເຈົ້າບໍ່ໄດ້ສຶກສາວ່າເປັນຫຍັງເຈົ້າຈຶ່ງເກີດມາກັບພໍ່ ແລະ ແມ່ຂອງເຈົ້າ ຫຼື ເປັນຫຍັງເຈົ້າຈຶ່ງຄືກັບພວກເຂົາ. ເມື່ອເຈົ້າມາຮອດຈຸດນີ້, ເຈົ້າກໍຢຸດສຶກສາສິ່ງດັ່ງກ່າວໂດຍສັນຊາດຕະຍານ. ພວກມັນບໍ່ແມ່ນຫົວຂໍ້ທີ່ກ່ຽວຂ້ອງກັບຂອບເຂດຊີວິດປະຈຳວັນຂອງເຈົ້າ ແລະ ບໍ່ແມ່ນຄຳຖາມອີກຕໍ່ໄປກ ທ່າທີຂອງເຈົ້າຕໍ່ສິ່ງເຫຼົ່ານີ້ໄດ້ປ່ຽນຈາກການສຶກສາເບື້ອງຕົ້ນ, ການສະທ້ອນແບບມີເງື່ອນໄຂຂອງການສຶກສາໄປສູ່ການປະຕິເສດການສຶກສາໂດຍສັນຊາດຕະຍານ, ພຣະເຈົ້າທີ່ບັງເກີດເປັນມະນຸດຈະເພີ່ມສະຖານະ ແລະ ຂະໜາດທີ່ສູງຂຶ້ນເລື້ອຍໆ, ບຸກຄົນໃດກໍບໍ່ສາມາດແທນທີ່ໄດ້ ແລະ ກາຍເປັນພຣະເຈົ້າເອງພາຍໃນໃຈເຈົ້າ ດ້ວຍສະຖານະຂອງພຣະເຈົ້າ. ຄວາມສຳພັນຂອງເຈົ້າກັບພຣະເຈົ້າຈະປົກກະຕິຢ່າງສົມບູນ. ເປັນຫຍັງຈຶ່ງເປັນແບບນີ້? ກໍຍ້ອນວ່າເຈົ້າບໍ່ສາມາດເຫັນໂລກຝ່າຍວິນຍານ ແລະ ສໍາລັບບຸກຄົນໃດໜຶ່ງ, ພຣະເຈົ້າຂອງໂລກຝ່າຍວິນຍານແມ່ນຂ້ອນຂ້າງບໍ່ມີຕົວຕົນ. ພຣະອົງຢູ່ໃສ, ພຣະອົງຄືກັບຫຍັງ, ທ່າທີຂອງພຣະອົງຕໍ່ມະນຸດແມ່ນຫຍັງ, ພຣະອົງສະແດງສີໜ້າແນວໃດເມື່ອພຣະອົງກ່າວກັບມະນຸດ, ຜູ້ຄົນບໍ່ຮູ້ຈັກສິ່ງເຫຼົ່ານີ້ເລີຍ. ມື້ນີ້, ພຣະອົງດຽວທີ່ຢືນຢູ່ຕໍ່ໜ້າເຈົ້າແມ່ນບຸກຄົນທີ່ມີຮູບຮ່າງ ແລະ ຄວາມຄ້າຍຄື, ຜູ້ທີ່ເອີ້ນວ່າພຣະເຈົ້າ. ໃນຕອນທຳອິດ, ເຈົ້າບໍ່ເຂົ້າໃຈພຣະອົງ, ດ້ວຍການຕໍ່ຕ້ານຂອງເຈົ້າ, ຄວາມສົງໄສ, ການສົມມຸດຕິຖານ, ຄວາມເຂົ້າໃຈຜິດ ແລະ ແມ້ກະທັ້ງການດູຖູກ; ຈາກນັ້ນ ເຈົ້າກໍປະສົບກັບພຣະທຳຂອງພຣະອົງ ແລະ ສືຕໍ່ຍອມຮັບພວກມັນວ່າເປັນຊີວິດ ແລະ ຄວາມຈິງ, ວ່າເປັນຫຼັກການໃນການປະຕິບັດ ແລະ ເປົ້າໝາຍຂອງເຈົ້າ ແລະ ທິດທາງຂອງເສັ້ນທາງທີ່ເຈົ້າຍ່າງ; ແລ້ວຈາກບ່ອນນັ້ນ, ເຈົ້າຍອມຮັບຄົນສັດຊື່ຕໍ່ຄວາມດີຄົນນີ້, ຄືກັບວ່າພຣະອົງເປັນພາບລັກຂອງພຣະເຈົ້າຢູ່ໃນໃຈຂອງເຈົ້າ ຊຶ່ງເຈົ້າບໍ່ສາມາດເຫັນໄດ້. ເມື່ອເຈົ້າຮູ້ສຶກໄດ້ເຖິງສິ່ງນີ້, ຄວາມສຳພັນຂອງເຈົ້າກັບພຣະເຈົ້າຈະເປັນສິ່ງທີ່ວ່າງເປົ່າບໍ? (ບໍ່). ບໍ່, ມັນບໍ່ໄດ້ວ່າງເປົ່າ. ເມື່ອໃດທີ່ເຈົ້າເຫັນວ່າພາບລັກຂອງພຣະເຈົ້າຄຸມເຄືອ, ເບິ່ງບໍ່ເຫັນ ແລະ ເຮັດໃຫ້ພຣະອົງກາຍເປັນຮ່າງກາຍທີ່ມີເນື້ອໜັງ, ເປັນຄົນໜຶ່ງທ່າມກາງຜູ້ຄົນ ເຊິ່ງບໍ່ມີໃຜຫຼຽວແລ, ຖ້າເຈົ້າຍັງສາມາດຮັກສາຄວາມສຳພັນຂອງສິ່ງຖືກສ້າງ ແລະ ພຣະຜູ້ຊົງສ້າງກັບພຣະອົງ, ຄວາມສຳພັນຂອງເຈົ້າກັບພຣະເຈົ້າກໍຈະປົກກະຕິທີ່ສຸດເທົ່າທີ່ຈະເປັນໄດ້. ບໍ່ວ່າເຈົ້າເຮັດຫຍັງຕໍ່ພຣະອົງ, ມັນຈະເປັນປະຕິກິລິຍາຂັ້ນພຶ້ນຖານທີ່ສິ່ງຖືກສ້າງຄວນມີໂດຍສັນຊາດຕະຍານ. ເຈົ້າບໍ່ສາມາດສົງໄສພຣະອົງໄດ້ຖ້າເຈົ້າຖືກຖາມ ແລະ ເຈົ້າບໍ່ສາມາດສຶກສາພຣະອົງ ໂດຍເວົ້າວ່າ “ເປັນຫຍັງພຣະເຈົ້າຈຶ່ງເວົ້າແບບນັ້ນ? ເປັນຫຍັງການສະແດງອອກຂອງພຣະອົງຈຶ່ງເປັນແບບນັ້ນ? ເປັນຫຍັງພຣະອົງຈຶ່ງຍິ້ມ ແລະ ປະພຶດຕົວແບບທີ່ພຣະອົງເຮັດ?” ສິ່ງເຫຼົ່ານີ້ອາດບໍ່ແມ່ນເລື່ອງປົກກະຕິສຳລັບເຈົ້າ. ເຈົ້າຈະເວົ້າກັບຕົນເອງວ່າ “ພຣະເຈົ້າເປັນເຊັ່ນນັ້ນ ແລະ ຄວນເປັນເຊັ່ນນັ້ນ, ແມ່ນ! ບໍ່ວ່າພຣະອົງເຮັດຫຍງກໍຕາມ, ຄວາມສຳພັນຂອງຂ້ອຍກັບພຣະອົງຈະເປັນປົກກະຕິ ແລະ ບໍ່ປ່ຽນແປງ”.

ຢູ່ໃນຄວາມຄິດ ແລະ ແນວຄິດຂອງມະນຸດຊາດທັງປວງ, ການທີ່ພຣະເຈົ້າກາຍເປັນຄົນທຳມະດາສາມັນຜ່ານການບັງເກີດເປັນມະນຸດແມ່ນຮູບຮ່າງສຸດທ້າຍທີ່ພຣະອົງຈະຮັບເອົາ, ເພາະຄົນທຳມະດາມີຖານະຕ່ຳຕ້ອຍໃນສັງຄົມ ແລະ ຖືກຄົນອື່ນດູຖູກ ແລະ ພຣະເຈົ້າຜູ້ສູງສົ່ງບໍ່ຄວນມາບັງເກີດເປັນມະນຸດດ້ວຍຕົນເອງດັ່ງຄົນທຳມະດາເຊັ່ນນີ້. ນີ້ເປັນສິ່ງທີ່ຂັດແຍ້ງກັບແນວຄິດຂອງຜູ້ຄົນ. ຄວາມຈິງທີ່ເຈົ້າສາມາດຍອມຮັບ ແລະ ຮັບຮູ້ວ່າພຣະເຈົ້າແມ່ນພຣະເຈົ້າຂອງເຈົ້າ ເມື່ອມື້ນີ້ພຣະອົງໄດ້ກາຍເປັນມະນຸດທີ່ທຳມະດາ, ແມ່ນຄຳພະຍານໃນຕົວມັນເອງ. ແລ້ວດ້ວຍເຫດນີ້, ສິ່ງໃດທີ່ອາດມີອິດທິພົນ ຫຼື ເປັນອັນຕະລາຍຕໍ່ຄວາມສຳພັນຂອງເຈົ້າກັບພຣະເຈົ້າ? ບໍ່ມີສິ່ງໃດ. ດ້ວຍຄວາມຄິດນີ້, ການທີ່ສາມາດຮັບຮູ້ວ່າພຣະຄຣິດເປັນພຣະເຈົ້າຂອງເຈົ້າແມ່ນບັນທັດຖານທີ່ສຳຄັນທີ່ສຸດສຳລັບການວັດແທກຄວາມສຳພັນລະຫວ່າງເຈົ້າ ແລະ ພຣະເຈົ້າ. ຫຼາຍຄົນເຊື່ອໃນພຣະເຈົ້າ ແຕ່ບໍ່ຮັບຮູ້ວ່າພຣະເຈົ້າແມ່ນຄວາມຈິງ ແລະ ຄົນເຫຼົ່ານັ້ນທີ່ບໍ່ຮັບຮູ້ວ່າພຣເຈົ້າແມ່ນຄວາມຈິງສາມາດຮັບຮູ້ວ່າພຣະເຈົ້າແມ່ນພຣະເຈົ້າຂອງພວກເຂົາໄດ້ບໍ? ພວກເຂົາທີ່ບໍ່ຍອມຮັບຮູ້ວ່າພຣະເຈົ້າແມ່ນຄວາມຈິງມີຄວາມສຳພັນແບບໃດກັບພຣະເຈົ້າ? ພວກເຂົາສາມາດເຊື່ອຟັງພຣະເຈົ້າໄດ້ຢ່າງແທ້ຈິງບໍ? ພວກເຂົາບໍ່ສາມາດທ້າທາຍພຣະເຈົ້າບໍ? ເຈົ້າຕ້ອງເຫັນສິ່ງເຫຼົ່ານີ້ຢ່າງຊັດເຈນ. ທັງເຈົ້າແລະ ພຣະເຈົ້າທີ່ບັງເກີດເປັນມະນຸດມີຮູບລັກສະນະຂອງມະນຸດ, ຮູບຮ່າງຂອງມະນຸດ, ຄວາມມັກຂອງມະນຸດ, ພາສາມະນຸດ ແລະ ພວກເຈົ້າທັງສອງດຳລົງຊີວິດຢູ່ໃນໂລກມະນຸດ. ແຕ່ເຈົ້າສາມາດຕັ້ງຕໍາແຫນ່ງຂອງເຈົ້າໃຫ້ຖືກຕ້ອງ, ເຈົ້າສາມາດບອກຄວາມແຕກຕ່າງລະຫວ່າງສະຖານະຂອງເຈົ້າ ແລະ ຂອງພຣະເຈົ້າ ແລະ ເຈົ້າສາມາດແກ້ໄຂຄວາມສໍາພັນຂອງເຈົ້າກັບພຣະເຈົ້າໄດ້. ເຈົ້າບໍ່ຄວນເກີນເລີຍຄວາມສຳພັນນີ້ ແລະ ເຈົ້າບໍ່ຄວນກ້າວຂ້າມມັນ. ຖ້າເຈົ້າສາມາດບັນລຸວຸດທິພາວະນີ້, ເຈົ້າກໍພຽງພໍແລ້ວສຳລັບພຣະເຈົ້າ ແລະ ບໍ່ມີກອງກຳລັງໃດທີ່ສາມາດທຳລາຍຄວາມສຳພັນຂອງເຈົ້າກັບພຣະເຈົ້າໄດ້. ນີ້ຄວນເປັນຄວາມສຳພັນທີ່ໝັ້ນຄົງທີ່ສຸດ ແລະ ຈະໄດ້ຕາມມາດຕະຖານ. ຖ້າຄວາມສຳພັນຂອງເຈົ້າກັບຮ່າງກາຍທາງເນື້ອໜັງນີ້ບໍ່ຂຶ້ນໄປເຖິງລະດັບຄວາມສຳພັນລະຫວ່າງມະນຸດ ແລະ ພຣະເຈົ້າ, ຖ້າເຈົ້າບໍ່ມີຄວາມສຳພັນດັ່ງກ່າວ, ແລ້ວເມື່ອເຈົ້າເວົ້າວ່າ “ຂ້ອຍມີຄວາມສຳພັນທີ່ດີກັບພຣະເຈົ້າໃນສະຫວັນ ແລະ ມັນແມ່ນຄວາມສຳພັນທີ່ປົກກະຕິຫຼາຍ”, ນີ້ແມ່ນຄວາມຈິງບໍ? ບໍ່ແມ່ນ. ເຈົ້າເວົ້າວ່າເຈົ້າມີຄວາມສຳພັນທີ່ດີກັບພຣະເຈົ້າ, ແຕ່ໃຜເຄີຍເຫັນມັນແດ່? ມັນສະແດງໃຫ້ເຫັນຢູ່ໃສ? ມັນບໍ່ມີພື້ນຖານຄວາມຈິງ. ຍ້ອນມະນຸດດຳລົງຊີວິດໃນເນື້ອໜັງຂອງພວກເຂົາ ແລະ ບໍ່ສາມາດເຈາະເຂົ້າໄປໃນໂລກຝ່າຍວິນຍານ ຫຼື ເຂົ້າເຖິງພຣະເຈົ້າໄດ້, ແລ້ວພວກເຂົາຈະສາມາດປະຕິສຳພັນກັບພຣະວິນຍານຂອງພຣະເຈົ້າໄດ້ແນວໃດ? ໃນປັດຈຸບັນ, ເຈົ້າມີຄວາມສາມາດທີ່ຈະບັນລຸຄວາມສໍາພັນປົກກະຕິລະຫວ່າງມະນຸດ ແລະ ພຣະເຈົ້າກັບພຣະເຈົ້າໃນເນື້ອໜັງບໍ? (ບໍ່). ມີຄວາມຫຍຸ້ງຍາກຢູ່ໃສ? ມີຄວາມຈິງຫຼາຍຢ່າງທີ່ມະນຸດບໍ່ສາມາດເຂົ້າໃຈໄດ້. ມະນຸດບໍ່ເຂົ້າໃຈໝາຍຄວາມວ່າແນວໃດ? ມັນໝາຍຄວາມວ່າມະນຸດຊາດ ເຊິ່ງເສື່ອມຊາມ ມີມຸມມອງ ແລະ ຄວາມຄິດເຫັນທີ່ບໍ່ສອດຄ່ອງກັບມຸມມອງ ແລະ ຄວາມຄິດເຫັນຂອງພຣະເຈົ້າທີ່ບັງເກີດເປັນມະນຸດໃນຫຼາຍດ້ານ, ຫຼັກການຕ່າງໆທີ່ມະນຸດຈັດການສິ່ງຕ່າງໆບໍ່ສອດຄ່ອງກັບຫຼັກການຂອງພຣະເຈົ້າທີ່ບັງເກີດເປັນມະນຸດ ແລະ ມະນຸດເຖິງກັບມີແນວຄິດ ແລະ ຈິນຕະນາການຫຼາຍຢ່າງກ່ຽວກັບພຣະເຈົ້າ. ບັນຫາເຫຼົ່ານີ້ຍັງບໍ່ໄດ້ຮັບການແກ້ໄຂ. ແລ້ວສາເຫດຕົ້ນຕໍ່ຂອງບັນຫາເຫຼົ່ານີ້ຢູ່ໃສ? ປັດໃຈຫຍັງທີ່ກຳລັງມີອິດທິພົນຕໍ່ຄວາມສຳພັນລະຫວ່າງພຣະເຈົ້າ ແລະ ມະນຸດຊາດ? ມັນແມ່ນອຸປະນິໄສທີ່ເສື່ອມຊາມຂອງມະນຸດຊາດ. ນັ້ນກໍຄື, ມະນຸດຊາດຍັງຢືນຢູ່ຂ້າງຊາຕານຜູ້ມີຊີວິດໂດຍເພິ່ງພາພິດຂອງຊາຕານ ແລະ ແມ່ນອຸປະນິໄສ ແລະ ແກ່ນແທ້ຂອງຊາຕານທີ່ຜູ້ຄົນດຳລົງຊີວິດຕາມ. ແກ່ນແທ້ຂອງພຣະເຈົ້າແມ່ນຄວາມຈິງ. ແກ່ນແທ້ຂອງພຣະອົງບໍ່ສາມາດປ່ຽນແປງໄດ້. ດັ່ງນັ້ນ, ໃຜເປັນຜູ້ທີ່ຕ້ອງປ່ຽນແປງເພື່ອຈະບັນລຸຄວາມສອດຄ່ອງກັບພະເຈົ້າ? ແນ່ນອນວ່າແມ່ນມະນຸດຊາດ; ສິ່ງນັ້ນແມ່ນແນ່ນອນ. ແລ້ວມະນຸດຄວນປ່ຽນແປງແນວໃດ? ພວກເຂົາຕ້ອງຍອມຕໍ່ພາລະກິດຂອງພຣະເຈົ້າ, ຍອມຮັບຄວາມຈິງ, ຍອມຮັບການພິພາກສາ ແລະ ການຂ້ຽນຕີ ແລະ ຍອມຮັບການຖືກລິຮານ ແລະ ຖືກຈັດການ. ນີ້ແມ່ນທາງດຽວຂອງມະນຸດທີ່ຈະບັນລຸຂໍ້ຕົກລົງກັບພຣະເຈົ້າໄດ້. ເມື່ອເຈົ້າກ້າວເຂົ້າສູ່ເສັ້ນທາງນີ້ເທົ່ານັ້ນ ເຈົ້າຈຶ່ງສາມາດຄ່ອຍໆເຂົ້າໃຈຄວາມຈິງ, ປະຖິ້ມອຸປະນິໄສທີ່ເສື່ອມຊາມຂອງເຈົ້າ ແລະ ເບິ່ງທັງຜູ້ຄົນ ແລະ ສິ່ງຕ່າງໆຕາມພຣະທຳຂອງພຣະເຈົ້າ ແລະ ຄວາມຈິງ. ດ້ວຍວິທີນີ້, ຫຼັກການທີ່ເຈົ້າກະທຳຕາມ, ທັດສະນະທີ່ເຈົ້າເບິ່ງສິ່ງຕ່າງໆ, ມຸມມອງຂອງເຈົ້າກ່ຽວກັບຊີວິດ ແລະ ຄຸນຄ່າຂອງເຈົ້າຈະສອດຄ່ອງກັບຂອງພຣະເຈົ້າ. ອຸປະສັກລະຫວ່າງເຈົ້າ ແລະ ພຣະເຈົ້າຈະໜ້ອຍລົງເລື້ອຍໆ, ຈະບໍ່ມີຄວາມຂັດແຍ່ງອີກຕໍ່ໄປ, ເຈົ້າຈະສຶກສາພຣະເຈົ້າໜ້ອຍລົງເລື້ອຍໆ, ຄວາມເຊື່ອຟັງຂອງເຈົ້າເຕີບໃຫຍ່ຂຶ້ນເລື້ອຍໆໂດຍທຳມະຊາດ ແລະ ເຈົ້າຈະຄ່ອຍໆບັນລຸຄວາມສອດຄ່ອງທັງໝົດກັບພຣະເຈົ້າ.

ພວກເຈົ້າຢ້ານທີ່ຈະປະຕິສຳພັນກັບເຮົາບໍ? (ບໍ່). ພວກເຈົ້າອາດຈະບໍ່, ແຕ່ເຮົາຢ້ານ. ເຮົາຢ້ານຫຍັງ? ພວກເຈົ້າມີວຸດທິພາວະນ້ອຍ ແລະ ມີຄວາມຈິງຫຼາຍຢ່າງທີ່ເຈົ້າບໍ່ເຂົ້າໃຈ ແລະ ກັບບາງສິ່ງທີ່ເຮົາເຮັດ ແລະ ເວົ້າ, ເຮົາຕ້ອງພິຈາລະນາວ່າວຸດທິພາວະຂອງພວກເຈົ້າສາມາດນຳທັນ ຫຼື ບໍ່. ເຮົາບໍ່ສາມາດເວົ້າ ຫຼື ເຮັດພວກມັນໄດ້ໂດຍກົງ, ແຕ່ຕ້ອງໃຫ້ພື້ນທີ່ພຽງພໍແກ່ພວກເຈົ້າ, ພ້ອມທັງໃຫ້ເວລາພຽງພໍເພື່ອຜະເຊີນ ແລະ ປະສົບກັບຄວາມຈິງເຫຼົ່ານັ້ນ. ຈາກນັ້ນ ເຮົາກໍຖ້າ. ເຮົາຖ້າໃຫ້ພວກເຈົ້າເຂົ້າໃຈຄວາມຈິງເຫຼົ່ານັ້ນ, ຍອມຮັບພວກມັນເທື່ອລະເລັກລະນ້ອຍ, ມີວຸດທິພາວະທີ່ໃຫຍ່ຂຶ້ນ, ເຊິ່ງຮອດຈຸດນັ້ນ ເຮົາກໍພະຍາຍາມເຂົ້າຫາພວກເຈົ້າອີກຄັ້ງເທື່ອລະໜ້ອຍ. ຈາກນັ້ນ ເຮົາກໍສັງເກດເບິ່ງພວກເຈົ້າ ແລະ ເບິ່ງວ່າພວກເຈົ້າມີວຸດທິພາວະຫຼາຍຂຶ້ນບໍ. ຖ້າເຈົ້າມີ, ເຮົາກໍເວົ້າກັບພວກເຈົ້າຫຼາຍຂຶ້ນຕື່ມອີກ; ຖ້າເຈົ້າຍັງມີວຸດທິພາວະໜ້ອຍຢູ່, ເຮົາກໍຮັກສາໄລຍະຫ່າງຫຼາຍຂຶ້ນຕື່ມອີກ. ເປັນຫຍັງເຮົາຈຶ່ງຮັກສາໄລຍະຫ່າງໜ້ອຍໜຶ່ງຈາກພວກເຈົ້າ! ຖ້າເຮົາຕ້ອງເຂົ້າໃກ້ພວກເຈົ້າ ແລະ ຂໍພວກເຈົ້າຫຼາຍເກີນໄປ, ໄວ້ເກີນໄປ, ຄວາມຮີບຮ້ອນຈະເຮັດໃຫ້ສູນເສຍໄດ້ງ່າຍ. ແລ້ວຖ້າຄວາມຮີບຮ້ອນເຮັດໃຫ້ເກີດການສູນເສຍ, ຜົນຕາມມາຈະເປັນແນວໃດ? ພວກມັນອາດເປັນອັນຕະລາຍຫຼາຍກວ່າທີ່ພວກເຈົ້າອາດສາມາດຮັບໄດ້. ເມື່ອສິ່ງຕ່າງໆດຳເນີນມາເຖິງຕອນນີ້, ພວກເຮົາບໍ່ພຽງແຕ່ບໍ່ສາມາດບັນລຸຄວາມສາມັກຄີ ແລະ ຄວາມປອງດອງກັນໃນການປະຕິສຳພັນຂອງພວກເຮົາ, ແຕ່ແມ່ນແຕ່ສາຍພົວພັນທີ່ແທ້ຈິງກໍເກີນເລີຍພວກເຮົາ. ຖ້າເຮົາຕ້ອງສືບຕໍ່ຕິດຕໍ່ກັບພວກເຈົ້າເລື້ອຍໆ ຫຼື ຢູ່ກັບພວກເຈົ້າ, ຝຶກສອນພວກເຈົ້າໃນທຸກໆດ້ານທີ່ກ່ຽວຂ້ອງກັບໜ້າທີ່ຂອງພວກເຈົ້າ, ມັນຈະກົດດັນພວກເຈົ້າ. ພວກເຈົ້າຈະຮູ້ສຶກວ່າ ເຈົ້າກຳລັງທົນທຸກໃນກໍລະນີນັ້ນ. ມັນຈະບໍ່ແມ່ນສິ່ງທີ່ເຮົາຕ້ອງທົນບໍ? ແລ້ວໃນການທົນກັບມັນ, ເຮົາຈະບໍ່ທົນທຸກບໍ? ເຮົາຈະຕ້ອງທົນທຸກເຊັ່ນກັນ. ຖ້າການທົນທຸກນັ້ນເປັນປະໂຫຍດສຳລັບພວກເຈົ້າ, ຖ້າມັນສາມາດເຮັດໃຫ້ພວກເຈົ້າກ້າວໜ້າໄວຂຶ້ນ, ເຮົາກໍຈະບໍ່ສົນໃຈເຖິງແມ່ນວ່າເຮົາທົນທຸກເລັກນ້ອຍ. ເຮົາຈະອົດທົນໃຫ້ຫຼາຍຂຶ້ນ, ເວົ້າໃຫ້ໜ້ອຍລົງ, ຜ່ອນຜັນຫຼາຍຂຶ້ນ ແລະ ລໍຖ້າເຈົ້າຕື່ມອີກດ້ວຍຄວາມອົດທົນເລັກນ້ອຍ. ນີ້ຈະບໍ່ເປັນການລົບກວນ. ຖ້າພວກເຈົ້າທົນທຸກກັບບາງສິ່ງບາງຢ່າງກ່ອນເວລາ, ມັນໃຈໄດ້ຜົນໃນລະດັບໜຶ່ງ ຫຼື ບໍ່? ບາງທີສຳລັບຄົນພິເສດບາງຄົນທີ່ສາມາດເຂົ້າໃຈຄວາມຈິງ ແລະ ຜູ້ທີ່ມີທັງຈິດສຳນຶກ ແລະ ຄວາມສຳນຶກ, ຜູ້ທີ່ຍຸຕິທຳ ແລະ ສົມເຫດສົມຜົນ ແລະ ຍິ່ງໄປກວ່ານັ້ນ, ແມ່ນຜູ້ທີ່ຮັກຄວາມຈິງເປັນພິເສດ, ຜູ້ທີ່ສາມາດສະແຫວງຫາຄວາມຈິງຢ່າງຕໍ່ເນື່ອງ ແລະ ຜູ້ທີ່ໃນສ່ວນເລິກຂອງຫົວໃຈພວກເຂົາບໍ່ຍອມແພ້ໃນຄວາມຮັກຂອງຕົນ ແລະ ການສະແຫວງຫາຄວາມສະຫວ່າງ ແລະ ສິ່ງທີ່ດີ, ຄົນແບບເປໂຕ ຜູ້ທີ່ກະຕືລືລົ້ນ ແລະ ຄິດບອກໃນການສະແຫວງຫາຄວາມຈິງ, ມີແຕ່ຄົນທີ່ມີຄວາມເປັນມະນຸດເຊັ່ນນັ້ນ, ການສະແຫວງຫາເຊັ່ນນັ້ນ ແລະ ຄວາມເປີດກວ້າງເຊັ່ນນັ້ນທີ່ສາມາດຜະເຊີນການທົນທຸກໄດ້ກ່ອນເວລາອັນຄວນ. ມີໃຜໃນພວກເຈົ້າທີ່ບັນລຸບັນທັດຖານເຫຼົ່ານີ້ແດ່? (ບໍ່ມີ). ຖ້າເປັນເຊັ່ນນັ້ນ, ເຮົາຂໍໂທດທີ່ຕ້ອງເວົ້າວ່າ ພວກເຮົາຈະຕ້ອງຮັກສາໄລຍະຫ່າງຂອງພວກເຮົາ ເພື່ອທີ່ພວກເຈົ້າຈະບໍ່ຕ້ອງຜະເຊີນກັບການທົນທຸກກ່ອນເວລາອັນຄວນ. ດັ່ງນັ້ນ, ເຈົ້າຈະຜະເຊີນກັບມັນເມື່ອໃດ? ເມື່ອພວກເຈົ້າມີວຸດທິພາວະຮອດລະດັບໃດໜຶ່ງ, ພຣະເຈົ້າຈະຈັດແຈງສະພາບແວດລ້ອມ, ຜູ້ຄົນ, ເຫດການ ແລະ ສິ່ງຕ່າງໆໃຫ້ແກ່ເຈົ້າໂດຍທຳມະຊາດ. ເຊັ່ນດຽວກັນກັບໂຢບ: ເມື່ອລາວມີວຸທິພາວະຮອດລະດັບໃດໜຶ່ງ, ຊາຕານມາຢູ່ຕໍ່ໜ້າພຣະເຈົ້າພ້ອມດ້ວຍຂໍ້ກ່າວຫາຕໍ່ລາວ ແລະ ພຣະເຈົ້າອະນຸຍາດໃຫ້ຊາຕານລໍ້ລວງໂຢບ, ຍອມໃຫ້ລາວຖືກລໍ້ລວງ, ສົ່ງຜົນໃຫ້ໂຢບສູນເສຍຊັບສົມບັດທັງໝົດຂອງລາວ. ສິ່ງນີ້ໄກສຳລັບພວກເຈົ້າບໍ? ໄກສ່ຳໃດ? ດ້ານໜຶ່ງຂອງເລື່ອງນີ້ຂຶ້ນຢູ່ກັບການສະແຫວງຫາຂອງເຈົ້າ; ອີກດ້ານໜຶ່ງແມ່ນຂຶ້ນຢູ່ກັບຄວາມຕ້ອງການຂອງພາລະກິດຂອງພຣະເຈົ້າ, ຂຶ້ນຢູ່ກັບເວລາທີ່ພຣະອົງຕັ້ງໄວ້ໃນແຜນການຂອງພຣະອົງ. ແລ້ວນັ້ນແມ່ນເວລາຫຍັງ? ມັນແມ່ນເມື່ອຮອດເວລາທີ່ຜູ້ຄົນພຽບພ້ອມດ້ວຍຄວາມຈິງທັງໝົດ ແລະ ເຂົ້າໃຈມັນ. ແຕ່ຖ້າບາງຄົນຍັງບໍ່ບັນລຸວຸດທິພາວະເດ ຈະເຮັດແນວໃດ? ເມື່ອຮອດເວລາທີ່ເໝາະສົມ, ພຣະເຈົ້າຈະຊົງກະທຳ. ເຈົ້າຄິດວ່າເຈົ້າສາມາດລີ້ໄດ້ບໍ? ບໍ່ມີໃຜສາມາດຂ້າມຜ່ານຈຸດເຊື່ອມຕໍ່ນີ້ໄດ້. ສິ່ງນີ້ເອີ້ນວ່າການກວດສອບວຽກງານຂອງມະນຸດ ແລະ ທຸກຄົນກໍຕ້ອງຜະເຊີນກັບມັນ. ບໍ່ມີໃຜສາມາດຜ່ານໄປໄດ້ໂດຍໄວ ແລະ ບໍ່ມີໃຜສາມາດຜ່ານໄປໄດ້ຊ້າໆ. “ບໍ່ມີໃຜສາມາດຜ່ານໄປໄດ້ໂດຍໄວ” ໝາຍຄວາມວ່າ ຖ້າບຸກຄົນັ້ນບໍ່ມີວຸດທິພາວະ ແລະ ພວກເຂົາບໍ່ໄດ້ຍິນຄວາມຈິງຫຼາຍປານໃດ, ແລ້ວເມື່ອບຸກຄົນນັ້ນຂໍໃຫ້ພຣະເຈົ້າລອງໃຈພວກເຂົາ, ພຣະອົງຈະບໍ່ລອງໃຈ. ຈະບໍ່ມີໃຜໄດ້ຮັບການຍົກເວັ້ນຈາກເລື່ອງນີ້, ເພາະວ່າພຣະເຈົ້າເບິ່ງວ່າທຸກຄົນເທົ່າທຽມກັນ ແລະ ໃຫ້ໂອກາດທຸກຄົນເທົ່າທຽມກັນ ແລະ ພຣະອົງສະໜອງໃຫ້ ແລະ ປະຕິບັດພາລະກິດແບບດຽວກັນສຳລັບທຸກຄົນ. ສະນັ້ນໃນຕອນນີ້, ການທີ່ເຮົາຮັບເອົາທ່າທີດັ່ງກ່າວຕາມສະພາວະຂອງພວກເຈົ້າ ແລະ ວຸດທິພາວະທີ່ພວກເຈົ້າມີນັ້ນບໍ່ເປັນປະໂຫຍດແກ່ພວກເຈົ້າບໍ? (ມີ). ມັນເໝາະສົມສຳລັບພວກເຈົ້າ, ສຳລັບສິ່ງທີ່ພວກເຈົ້າຕ້ອງການໃນຕອນນີ້. ໃນຂະນະທີ່ພວກເຈົ້າປະຕິບັດໜ້າທີ່ຂອງພວກເຈົ້າຕາມປົກກະຕິໃນແຕ່ລະຂົງເຂດ, ພວກເຈົ້າຍັງໄດ້ຮັບຄວາມຈິງທີ່ພວກເຈົ້າຈຳເປັນຕ້ອງມີ ແລະ ເຂົ້າໃຈ ໂດຍບໍ່ຊັກຊ້າແມ່ນແຕ່ໜ້ອຍດຽວ, ເພື່ອທີ່ພວກເຈົ້າອາດຈະໄດ້ຮັບຜົນປະໂຫຍດຈາກການສະໜອງໃຫ້ ແລະ ຄວາມຊ່ວຍເຫຼືອໄດ້ທັນເວລາ ແລະ ຕາມມາດຕະຖານ. ຈາກນັ້ນ, ໃນຂະນະທີ່ພວກເຈົ້າປະຕິບັດໜ້າທີ່ຂອງພວກເຈົ້າ, ພວກເຈົ້າຈະຄ່ອຍໆຍ່ອຍ, ຊຶມຊັບ ແລະ ປະສົບກັບຄວາມຈິງເຫຼົ່ານີ້ ແລະ ພົບເຫັນຫຼັກການແຫ່ງຄວາມຈິງ ແລະ ເສັ້ນທາງປະຕິບັດ; ເຈົ້າຈະເຂົ້າໃຈຄວາມປະສົງຂອງພຣະເຈົ້າເທື່ອລະໜ້ອຍ ແລະ ດ້ວຍເຫດນີ້ຄວາມສຳພັນຂອງມະນຸດ ແລະ ພຣະເຈົ້າຈະຖືກກຳນົດໄວ້າຢ່າງຖືກຕ້ອງ ແລະ ເຈົ້າຈະມີສະຖານະຂອງສິ່ງຖືກສ້າງ ເຊິ່ງເປັນການເຂົ້າຮັບຕຳແໜ່ງຂອງເຈົ້າ ແລະ ຕັ້ງໝັ້ນໃນໜ້າທີ່ຂອງເຈົາ. ແລ້ວຫຼັງຈາກນີ້ ອາດມີບາງຄົນທີ່ຜະເຊີນກັບການທົດລອງ ແລະ ການຫຼໍ່ຫຼອມໂດຍທີ່ພວກເຂົາບໍ່ຮູ້ເມື່ອຕົວ. ສິ່ງນັ້ນຈະເກີດຂຶ້ນເມື່ອໃດ? ເຮົາຈະບອກພວກເຈົ້າດ້ວຍປະໂຫຍກໜຶ່ງທີ່ໃຊ້ໄດ້: ການທົດລອງຈະມາຕາມແຜນ. ສິ່ງນີ້ອາດຈະເປັນນາມມະທຳເລັກນ້ອຍ, ແຕ່ສຳລັບພຣະເຈົ້າແລ້ວ ມັນເປັນແບບນັ້ນ. ເມື່ອຮອດເວລາທີ່ພຣະເຈົ້າຊົງກະທຳ, ເຈົ້າຈະບໍ່ສາມາດລີ້ໄດ້, ພະຍາຍາມສຸດຄວາມສາມາດຂອງເຈົ້າ. ເຮົາຈະເຮັດແນວໃດໃນຕອນນີ້? ເຮົາຈະຮັກສາຕຳແໜ່ງຂອງເຮົາ, ຄອງຕຳແໜ່ງຂອງເຮົາ ແລະ ປະຕິບັດພາລະກິດຂອງເຮົາ, ບໍ່ຖ່ວງດຶງ ຫຼື ຟ້າວໄປຂ້າງໜ້າ, ແຕ່ປະຕິບັດພາລະກິດຂອງເຮົາຕາມຂັ້ນຕອນທີ່ກຳນົດໄວ້. ເສັ້ນທາງສູ່ຄວາມລອດພົ້ນຂອງພວກເຈົ້າທັງໝົດຖືກເປີດຢູ່, ເຮົາຈະບໍ່ປິດຜະນຶກພວກມັນ, ແຮງໄກທີ່ຈະຖ່ວງດຶງພວກເຈົ້າ.

ມີໃຜຖາມດ້ວຍຄວາມກັງວົນບໍວ່າ: “ໂດຍການຕິດຕາມພຣະອົງ, ພວກເຮົາສາມາດໄດ້ຮັບຄວາມລອດພົ້ນບໍ?” ບາງທີ ບາງຄົນບໍ່ເຄີຍຄຳນຶງເຖິງຄຳຖາມນີ້, ແຕ່ນັ້ນບໍ່ຄືກັນກັບການບໍ່ມີຄວາມສົງໄສ ແລະ ຄວາມສົງໄສນີ້ອາຈະມີຢູ່. ດັ່ງນັ້ນ, ເຮົາຈະບອກບາງສິ່ງທີ່ເປັນຄວາມຈິງກັບເຈົ້າ: ເຈົ້າບໍ່ຈຳເປັນຕ້ອງກັງວົນ. ເຮົາຄວນກັງວົນກ່ອນເຈົ້າແລ້ວ; ແມ່ນເຮົາທີ່ຄວນກັງວົນທີ່ສຸດ, ແຕ່ເຮົາບໍ່ເຄີຍກັງວົນ, ສະນັ້ນ ເຈົ້າເປັນກັງວົນຫຍັງ? ເຈົ້າບໍ່ໄດ້ກັງວົນເກີນໄປບໍ? ເຈົ້າກັງວົນເກີນໄປ ແລະ ບໍ່ຈຳເປັນຕ້ອງກັງວົນ. ເຮົາບໍ່ເຄີຍກັງວົນກ່ຽວກັບເລື່ອງນີ້ ເພາະມັນບໍ່ແມ່ນສິ່ງທີ່ເຮົາຕ້ອງຮັບຜິດຊອບ. ນັ້ນບໍ່ແມ່ນສິ່ງທີ່ດີບໍ? ດັ່ງນັ້ນ, ໃຜເປັນຜູ້ຮັບຜິດຊອບມັນ? ບາງຄົນເວົ້າວ່າ “ພຣະອົງຊ່າງໄຮ້ຄວາມຮັບຜິດຊອບທີ່ເວົ້າແບບນັ້ນ! ຖ້າພຣະອົງບໍ່ຮັບຜິດຊອບ, ໃຜເປັນຜູ້ຮັບຜິດຊອບ?” ເຮົາບໍ່ຈຳເປັນຕ້ອງຮັບຜິດຊອບ ເພາະເຮົາບໍ່ເຄີຍມີຄວາມກັງວົນດັ່ງກ່າວ. ເຮົາບໍ່ຈຳເປັນຕ້ອງວິຕົກກັງວົນ, ບໍ່ຈຳເປັນຕ້ອງພິຈາລະນາເບິ່ງເລື່້ອງນີ້. ຖ້າເຮົາເປັນກັງວົນ, ເວົ້າວ່າ “ໂອ! ເຮົາບໍ່ສາມາດແບກຮັບພາລະຂອງຜົນຮັບ ແລະ ຈຸດໝາຍປາຍທາງຂອງພວກເຈົ້າ! ເຮົາຕ້ອງເອົາໃຈໃສ່ທີ່ຈະສຶກສາ ແລະ ວິເຄາະທຸກຂັ້ນຕອນທີ່ເຮົາເຮັດ ແລະ ທຸກຄຳເວົ້າທີ່ເຮົາກ່າວ ແລະ ລົງມືເຮັດຫຼັງຈາກທີ່ເຮົາໄດ້ເຫັນຜົນຮັບຂອງພວກມັນ”, ນັ້ນຈະເປັນການທີ່ເຮົາປະໝາດເລິນເລີ້. ແຕ່ເຮົາບໍ່ເຄີຍກັງວົນ; ເຮົາບໍ່ເຄີຍພິຈາລະນາວ່າບາງສິ່ງອາດຈະນຳໄປສູ່ສິ່ງໃດ. ເປັນຫຍັງຈຶ່ງເປັນແບບນີ້? ບາງຄົນເວົ້າວ່າ “ພຣະອົງເບິ່ງທະລຸເລື່ອງນີ້”. ບໍ່, ໂດຍທົ່ວໄປແລ້ວ, ຄົນໆໜຶ່ງສາມາດເວົ້າໄດ້ວ່າໄດ້ເບິ່ງທະລຸບາງສິ່ງຫຼັງຈາກທີ່ພວກເຂົາໄດ້ດຳເນີນການສຳຫຼວດ ແລະ ການວິເຄາະ, ແຕ່ເຮົາບໍ່ເຄີຍພິຈາລະນາເບິ່ງເລື້ອງນີ້ໂດຍສັນຊາດຕະຍານ, ຄືກັນກັບການທີ່ຄົນໆໜຶ່ງຈະບໍ່ພິຈາລະນາເບິ່ງວ່າເປັນຫຍັງພວກເຂົາຈຶ່ງຄ້າຍຄືພໍ່ແມ່ຂອງພວກເຂົາ. ເຮົາບໍ່ພິຈາລະນາເບິ່ງສິ່ງດັ່ງກ່າວໂດຍສັນຊາດຕະຍານ, ພວກມັນບໍ່ມີຢູ່ໃນຄວາມຄິດຂອງເຮົາ. ການບໍ່ພິຈາລະນາເບິ່ງສິ່ງຕ່າງໆນັ້ນຈະເປັນຜົນດີ, ສະນັ້ນ ພວກເຈົ້າບໍ່ຄວນຮຽນຮູ້ວິທີເຮັດສິ່ງນີ້ບໍ? ບາງຄົນອາດເວົ້າວ່າ “ພຣະອົງບໍ່ພິຈາລະນາເບິ່ງສິ່ງຕ່າງໆໂດຍສັນຊາດຕະຍານ. ພວກເຮົາຄວນຮຽນຮູ້ທີ່ຈະເຮັດແບບນັ້ນໄດ້ແນວໃດ? ນັ້ນບໍ່ແມ່ນສິ່ງທີ່ພວກເຮົາສາມາດຮຽນຮູ້ໄດ້!” ມີບາງສິ່ງໃນເລື່ອງນີ້ທີ່ຈຳເປັນຕ້ອງໂອ້ລົມໜ້ອຍໜຶ່ງ. ການບັງເກີດເປັນມະນຸດຂອງພຣະເຈົ້າ, ການທີ່ພຣະອົງກາຍເປັນເນື້ອໜັງ, ການທີ່ພຣະອົງກາຍເປັນມະນຸດ, ແທ້ຈິງແລ້ວ ວິທີການທີ່ບຸກຄົນນີ້ກາຍເປັນ ແມ່ນຂະບວນການທີ່ບໍ່ຈຳເປັນຕ້ອງພິຈາລະນາເບິ່ງ. ເວົ້າງ່າຍໆ, ພຣະເຈົ້າໄດ້ກາຍເປັນມະນຸດ. ມີຄວາມລຶກລັບໃນສິ່ງທີ່ພຣະເຈົ້າເຮັດໃນຮ່າງກາຍມະນຸດນີ້ ແລະ ວິທີການທີ່ພຣະອົງສະແດງອອກບໍ? (ມີ). ເລື່ອງນີ້ຈຳເປັນຕ້ອງມີການຄົ້ນຄວ້າບໍ? ມັນບໍ່ຈຳເປັນຕ້ອງຄົ້ນຄວ້າ, ແຕ່ໃຫ້ເຈົ້າສະແຫວງຫາຄວາມຈິງຂອງມັນ. ຄວາມຈິງຂອງມັນແມ່ນຫຍັງ? ພວກເຈົ້າສາມາດເບິ່ງມັນອອກບໍ? ແກ່ນແທ້, ສະຖານະຂອງຄົນໆໜຶ່ງ ແລະ ພັນທະກິດຂອງພວກເຂົາເປັນໜຶ່ງດຽວກັນ. ພັນທະກິດຂອງພວກເຂົາແມ່ນແກ່ນແທ້ຂອງພວກເຂົາ, ສັນຊາດຕະຍານຂອງພວກເຂົາ; ສິ່ງທີ່ພວກເຂົາດຳລົງຊີວິດຕາມ, ສິ່ງທີ່ພວກເຂົາເຜີຍອອກມາ, ສິ່ງທີ່ພວກເຂົາເຕັມໃຈເຮັດ ແລະ ສິ່ງທີ່ຕື່ມເຕັມພວກເຂົາ; ນັ້ນແມ່ນແກ່ນແທ້ຂອງພວກເຂົາ, ພ້ອມທັງສັນຊາດຕະຍານ ແລະ ພັນທະກິດຂອງພວກເຂົາ, ເຊິ່ງທັງໝົດນີ້ອາດຮ່ວມກັນເປັນໜຶ່ງດຽວໄດ້. ສິ່ງນີ້ບອກຫຍັງແກ່ເຈົ້າ? ມີຂໍ້ເທັດຈິງຢູ່ໃນທີ່ນີ້ ທີ່ພວກເຈົ້າຄວນສາມາດເບິ່ງເຫັນ, ເຊິ່ງແມ່ນເລື່ອງການບັງເກີດເປັນມະນຸດຂອງພຣະເຈົ້າທີ່ບໍ່ສາມາດໂຕ້ຖຽງໄດ້. ພຣະເຈົ້າໄດ້ກ່າວຄວາມຈິງຫຼາຍຢ່າງ ແລະ ຍິ່ງມະນຸດອ່ານພວກມັນຫຼາຍສ່ຳໃດ, ພວກເຂົາກໍຍິ່ງເຂົ້າໃຈພວກມັນຫຼາຍສ່ຳນັ້ນ; ຍິ່ງພວກເຂົາອ່ານພວກມັນຫຼາຍສ່ຳໃດ, ພວກເຂົາຍິ່ງຮູ້ສຶກວ່າພວກມັນເປັນຄວາມຈິງຫຼາຍສ່ຳນັ້ນ, ຍິ່ງພວກເຂົາປະສົບກັບພວກມັນ ແລະ ນຳພວກມັນໄປປະຕິບັດຫຼາຍສ່ຳໃດ, ຫົວໃຈຂອງພວກເຂົາກໍຍິ່ງສົດໃສຂຶ້ນສ່ຳນັ້ນ, ແລ້ວເມື່ອສິ່ງນີ້ເກີດຂຶ້ນ, ຄວາມສຳພັນຂອງພວກເຂົາຕໍ່ພຣະເຈົ້າກໍຍິ່ງປົກກະຕິຫຼາຍຍິ່ງຂຶ້ນ. ສິ່ງນີ້ຈຳເປັນຕ້ອງໄດ້ຄົ້ນຄວ້າແທ້ໆບໍ? ຄົ້ນຄວ້າທຸກຢ່າງຕາມໃຈເຈົ້າ; ເຈົ້າຈະບໍ່ເຂົ້າໃຈວ່າຄວາມຈິງກ່ຽວກັບຫຍັງຜ່ານການຄົ້ນຄວ້າ. ການເຂົ້າໃຈຄວາມຈິງຂຶ້ນຢູ່ກັບປະສົບການ. ເມື່ອຄົນໆໜຶ່ງມີປະສົບການຫຼາຍຂຶ້ນ, ພວກເຂົາກໍໃຈເຂົ້າໃຈວ່າຄວາມຈິງກ່ຽວຂ້ອງກັບຫຍັງໂດຍທຳມະຊາດ ແລະ ເມື່ອໄດ້ເຂົ້າໃຈຄວາມຈິງ, ພວກເຂົາກໍມີຄວາມຮູ້ກ່ຽວກັບພຣະເຈົ້າໂດຍທຳມະຊາດ. ນີ້ຄືເຫດຜົນທີ່ເຮົາເວົ້າວ່າ ການມີຄວາມຮູ້ກ່ຽວກັບພາລະກິດຂອງພຣະເຈົ້ານັ້ນຂຶ້ນກັບການເຂົ້າໃຈຄວາມຈິງ. ຄົນໂງ່ຈ້າບາງຄົນບໍ່ຮັກຄວາມຈິງ ແລະ ບໍ່ເຄີຍນຳມັນໄປປະຕິບັດ ແລະ ນັບຕັ້ງແຕ່ທີ່ພວກເຂົາໄດ້ເຊື່ອໃນພຣະເຈົ້າ, ພວກເຂົາກໍສຶກສາພຣະອົງ. ສຶກສາເທົ່າທີ່ພວກເຂົາເຮັດໄດ້, ພວກເຂົາສາມາດໄດ້ຮັບຄວາມຮູ້ກ່ຽວກັບພຣະເຈົ້າດ້ວຍວິທີນີ້ບໍ? ມັນເປັນໄປບໍ່ໄດ້. ໂລກສາສະໜາໄດ້ສຶກສາພຣະເຈົ້າມາເປັນເວລາຫຼາຍພັນປີ ແລະ ບໍ່ມີແມ່ນແຕ່ຄົນດຽວທີ່ຮູ້ຈັກພຣະອົງຢ່າງແທ້ຈິງ. ພວກເຂົາເຊື່ອໃນພຣະເຈົ້າມາຫຼາຍປີ ແລະ ໃນທີ່ສຸດ, ສິ່ງທີ່ພວກເຂົາສາດເວົ້າໄດ້ຄື “ຂ້ອຍເຊື່ອໃນການດຳລົງຢູ່ຂອງພຣະເຈົ້າຢ່າງເລິກເຊິ່ງ”. ສິ່ງເຫຼົ່ານັ້ນແມ່ນຄຳເວົ້າຂອງຄົນທີ່ຮູ້ຈັກພຣະເຈົ້າບໍ? ຕອນນີ້ເຈົ້າຍັງສຶກສາພຣະເຈົ້າຢູ່ບໍ? ເຈົ້າໄດ້ສຶກສາພຣະເຈົ້າມາຈັກປີແລ້ວ? ການສຶກສາຂອງເຈົ້າໄດ້ຮັບຜົນບໍ? ເຮົາບອກເຈົ້າວ່າ: ພຣະເຈົ້າທີ່ເກີດເປັນມະນຸດບໍ່ເຄີຍຄົ້ນຄວ້າວ່າພຣະອົງແມ່ນໃຜ ແລະ ບໍ່ມີສຽງອື່ນຢູ່ໃນພຣະອົງ, ແຕ່ມີພຽງສຽງດຽວ. ດັ່ງທີ່ມະນຸດເຫັນ, ທຸກສິ່ງທີ່ພຣະອົງຄິດ, ດຳລົງຊີວິດຕາມ ແລະ ເຮັດ ແມ່ນຄວາມຄິດ ແລະ ການກະທຳຂອງບຸກຄົນໜຶ່ງ ແລະ ພຣະອົງກໍຮູ້ສຶກເຊັ່ນກັນວ່າພຣະອົງເອງເປັນຄົນດຽວທີ່ກະທຳ ແລະ ຄິດ. ເກີດຫຍັງຂຶ້ນຢູ່ນີ້? ໃນພຣະອົງ, ມີພຽງແຕ່ຊີວິດດຽວ ແລະ ບໍ່ມີຊີວິດອື່ນອີກ. ດັ່ງນັ້ນ, ແມ່ນຫຍັງຄືແກ່ນແທ້ຂອງຊີວິດນີ້? ຄົນໆໜຶງອາດບໍ່ສາມາດເບິ່ງທະລຸມັນຈາກພາຍນອກ, ຄິດວ່າມັນເປັນພຽງຊີວິດຂອງຄົນທຳມະດາຄົນໜຶ່ງ, ແຕ່ຖ້າເບິ່ງໃນແງ່ຂອງພາລະກິດຂອງພຣະອົງ ແລະ ແກ່ນແທ້ຂອງວຽກງານທີ່ພຣະອົງເຮັດ, ມັນຄືແນວໃດ? ເງົາຂອງພຣະເຈົ້າຢູ່ເທິງພຣະອົງ? ເງົາຂອງພຣະເຈົ້າຢູ່ເທິງພຣະອົງໄດ້ແນວໃດ? ນີ້ແມ່ນຄວາມເຂົ້າໃຈທີ່ຄູ່ຄວນ. ແທ້ຈິງແລ້ວ, ຮ່າງກາຍທີ່ເປັນເນື້ອໜັງນີ້ແມ່ນໃຜ ເຊິ່ງມີເງົາຂອງພຣະເຈົ້າ ແລະ ການແທ້ທີ່ຫຼັ່ງໄຫຼອອກມາ ເຊິ່ງຄູ່ຄວນແກ່ການສະແຫວງຫາ ແລະ ການກວດສອບຢ່າງເລິກເຊິ່ງ. ແລ້ວມັນປົກກະຕິບໍທີ່ຮ່າງກາຍທີ່ເປັນເນື້ອໜັງນີ້ບໍ່ຮູ້ວ່າເປັນຫຍັງພຣະອົງຈຶ່ງເປັນບຸກຄົນດັ່ງກ່າວ ຫຼື ແທ້ຈິງແລ້ວພຣະອົງແມ່ນໃຜ? ມັນເປັນເລື່ອງທຳມະດາເກີນໄປ; ມັນບໍ່ແມ່ນເລື່ອງເໜືອທຳມະຊາດ. ບາງຄົນຈະເວົ້າວ່າ “ບໍ່ເໜືອທຳມະຊາດບໍ? ນັ້ນຟັງເບິ່ງບໍ່ຄືພຣະເຈົ້າ? ພຣະເຈົ້າຄວນຈະເໜືອທຳມະຊາດ!” ຄຳວ່າ “ຄວນຈະ” ນີ້ມາຈາກໃສ? ມັນມາຈາກແນວຄິດ ແລະ ຈິນຕະນາການຂອງຄົນ. ຄວາມຈິງແລ້ວ, ແມ່ນຫຍັງຄືການກະທຳທຳອິດ, ພຶດຕິກຳທຳອິດຂອງພຣະເຈົ້າທີ່ມະນຸດຮູ້ຈັກ, ເຊິ່ງມະນຸດມີຄວາມປະທັບໃຈແມ່ນຫຍັງ? ໃນຕອນເລີ່ມຕົ້ນ, ພຣະເຈົ້າສ້າງສະຫວັນ ແລະ ແຜ່ນດິນໂລກ ແລະ ທຸກສິ່ງ, ແລ້ວໃນມື້ທີຫົວ, ພຣະອົງຊົງຈັບເອົາດິນໜຽວຂຶ້ນມາ ແລະ ສ້າງເປັນຄົນ, ເຊິ່ງພຣະອົງຊົງຕັ້ງຊື່ໃຫ້ວ່າ ອາດາມ. ຈາກນັ້ນ, ພຣະອົງກໍຊົງເຮັດໃຫ້ອາດາມຫຼັບໄປ ແລະ ດຶງເອົາກະດູກຂ້າງອອກຮາກຮ່າງກາຍຂອງລາວ ເຊິ່ງພຣະອົງໄດ້ສ້າງອີກຄົນໜຶ່ງ, ນັ້ນກໍຄືເອວາ. ເມື່ອເບິ່ງທີ່ລຳດັບການກະທຳ ແລະ ພຶດຕິກຳທັງໝົດນີ້ຂອງພຣະເຈົ້າ, ມັນບໍ່ແມ່ນຮູບພາບປະກອບໂດຍສະເພາະບໍ? ທຸກການກະທຳເປັນຈິງຫຼາຍ, ເຊິ່ງບໍ່ກົງກັບພຣະເຈົ້າແຫ່ງຈິນຕະນາການ ແລະ ແນວຄິດຂອງຜູ້ຄົນ. ມັນເກີນກວ່າຈິນຕະນາການຂອງມະນຸດກ່ຽວກັບສິ່ງເໜືອທຳມະຊາດ. ດັ່ງນັ້ນ ໃນຕອນນີ້, ເມື່ອຜູ້ຄົນມາຕິດຕໍ່ພົວພັນກັບພຣະເຈົ້າທີ່ບັງເກີດເປັນມະນຸດ ແລະ ໄດ້ຍິນພຣະທຳທີ່ພຣະອົງກ່າວ ແລະ ເຫັນທຸກສິ່ງທີ່ພຣະອົງເຮັດ, ແລ້ວຖືເອົາສິ່ງເຫຼົ່ານັ້ນມາປຽບທຽບກັບການກະທຳ ແລະ ພຶດຕິກຳຕົວຈິງຂອງພຣະເຈົ້າເມື່ອພຣະອົງສ້າງມະນຸດໃນຕອນເລີ່ມຕົ້ນ, ມີຄວາມຄາດເຄື້ອນຢູ່ບ່ອນນັ້ນບໍ? ມີຄວາມແຕກຕ່າງກັນບໍ? ອາດຈະມີ, ເພາະເຈົ້າບໍ່ເຄີຍເຫັນການກະທຳເຫຼົ່ານັ້ນ. ເຖິງຢ່າງໃດກໍຕາມ, ຖ້າເບິ່ງໃນທາງປະຕິບັດ, ເມື່ອຄົນໆໜຶ່ງປຽບທຽບລັກສະນະ ແລະ ແຫຼ່ງທີ່ມາພຣະຄຳຂອງພຣະເຈົ້າໃນຕອນຕົ້ນກັບລັກສະນະ ແລະ ແຫຼ່ງທີ່ມາຂອງການທີ່ພຣະອົງເວົ້າໃນປັດຈຸບັນ, ບໍ່ມີຄວາມແຕກຕ່າງພື້ນຖານ. ເປັນຫຍັງເຮົາຈຶ່ງເວົ້າວ່າ “ພື້ນຖານ”? ຄຳວ່າ “ພື້ນຖານ” ມີຄວາມໝາຍຂອງມັນ. “ພື້ນຖານ” ໝາຍເຖິງຫຍັງຢູ່ທີ່ນີ້? ມັນໝາຍຄວາມວ່າ ໃນຫົວໃຈຂອງມະນຸດ ຍັງມີບາງສິ່ງທີ່ເປັນອົງປະກອບເໜືອທຳມະຊາດຕໍ່ສິ່ງທີ່ເປັນຈິງທີ່ມະນຸດຄິດວ່າພຣະເຈົ້າເຮັດ ແລະ ລັກສະນະທີ່ມະນຸດຄິດວ່າພຣະອົງເວົ້າ, ໃນຂະນະທີ່ລັກສະນະ ແລະ ວິທີການ ແລະ ນ້ຳສຽງຄຳເວົ້າຂອງພຣະເຈົ້າທີ່ມະນຸດເຫັນ ແລະ ໄດ້ຍິນໃນຕອນນີ້ຂ້ອນຂ້າງເປັນຈິງ, ສາມາດເຂົ້າໃຈ ແລະ ເບິ່ງເຫັນໄດ້ ໂດຍບໍ່ມີອົງປະກອບທີ່ເໜືອທຳມະຊາດ ແລະ ບໍ່ມີບ່ອນຫວ່າງສຳລັບຈິນຕະນາການຂອງມະນຸດ. ມີໄລຍະຫ່າງລະຫວ່າງສອງສິ່ງນີ້ ແລະ ໃນທ້າຍທີ່ສຸດ ແລະ ໂດຍພື້ນຖານແລ້ວ, ໄລຍະຫ່າງນັ້ນແມ່ນຄືກັນຈາກມຸມມອງຂອງພວກເຈົ້າ. ນັ້ນແມ່ນທີ່ມາຂອງ “ພື້ນຖານ”.

ມັນຈຳເປັນທີ່ຈະສື່ສານຄຳເວົ້າທີ່ເປັນຈິງ, ຈິງໃຈທີ່ສຸດເຫຼົ່ານີ້ກັບພວກເຈົ້າໃນມື້ນີ້ບໍ? (ຈຳເປັນ). ເປັນຫຍັງຈຶ່ງເວົ້າເຖິງສິ່ງດັ່ງກ່າວ? ຫຼາຍຄົນເຄີຍຮູ້ສຶກເຖິງເລື່ອງຂອງພຣະເຈົ້າທີ່ບັງເກີດເປັນມະນຸດຢູ່ສະເໝີວ່າເປັນເລື່ອງທີ່ຂ້ອນຂ້າງລຶກລັບ, ບໍ່ສາມາດຢັ່ງເຖິງ ແລະ ປາດຖະໜາທີ່ຈະສຶກສາພວກມັນຢູ່ສະເໝີ. ການສຶກສາສິ່ງເຫຼົ່ານີ້ແຊກແຊງຄວາມສຳພັນຂອງເຈົ້າກັບພຣະເຈົ້າ. ເຈົ້າຍັງສາມາດເຂົ້າສູ່ຄວາມຈິງໄດ້ບໍ ຖ້າເຈົ້າສຶກສາພຣະເຈົ້າຢູ່ສະເໝີ? ຖ້າເຈົ້າສຶກສາພຣະອົງຢູ່ສະເໝີ, ເຈົ້າຈະບໍ່ຖືວ່າພຣະທຳຂອງພຣະອົງເປັນຄວາມຈິງ ແລະ ຄວາມສຳພັນຂອງເຈົ້າກັບພຣະອົງຈະຖືກບິດເບືອນ, ບ່ຽງເບນ ແລະ ຜິດປົກກະຕິ. ດັ່ງນັ້ນ, ເຈົ້າຈະສາມາດເຮັດໃຫ້ຄວາມສຳພັນຂອງເຈົ້າເປັນປົກກະຕິຂຶ້ນເລື້ອຍໆແນວໃດ? ໂດຍການພິຈາລະນາທຸກສິ່ງທີ່ພຣະອົງເຮັດຢ່າງເປັນປົກກະຕິ, ລວມເຖິງຮ່າງກາຍທີ່ເປັນເນື້ອໜັງຂອງພຣະອົງນີ້ ແລະ ສະແຫວງຫາທີ່ຈະຍອມຮັບພຣະອົງໃນຫົວໃຈຂອງເຈົ້າເທື່ອລະໜ້ອຍ. ຍອມຮັບພຣະອົງໃນທຸກດ້ານ, ລັກສະນະ ແລະ ນ້ຳສຽງຄຳເວົ້າຂອງພຣະອົງ ແລະ ແມ່ນແຕ່ຮູບລັກສະນະຂອງພຣະອົງ, ວິທີທີ່ພຣະອົງເບິ່ງ. ເຈົ້າຕ້ອງຍອມຮັບສິ່ງນີ້. ຖ້າເຈົ້າບໍ່ຍອມຮັບ, ແຕ່ສຶກສາພຣະອົງຢູ່ສະເໝີ, ສຶກສາສິ່ງນີ້ ແລະ ສຶກສາສິ່ງນັ້ນ, ແລ້ວໃນທີ່ສຸດ, ຄົນທີ່ໄດ້ຮັບຜົນຮ້າຍທີ່ສຸດ ແລະ ຕ້ອງຜະເຊີນກັບຄວາມສູນເສຍກໍຄືເຈົ້າ. ຄວາມຈິງນີ້ທີ່ເກີດຂຶ້ນໂດຍພຣະເຈົ້າຈະບໍ່ປ່ຽນແປງ. ພຣະເຈົ້າໄດ້ເປີດຕົວຍຸກໃໝ່ ແລະ ພຣະອົງຈະມີອິດທິພົນຕໍ່ທຸກສິ່ງ ແລະ ນຳພາທຸກສິ່ງ. ຄວາມຈິງນີ້ຈະບໍ່ປ່ຽນແປງ. ດັ່ງນັ້ນ, ຄົນໆໜຶ່ງຄວນເລືອກທາງໃດໃນເລື່ອງນີ້? ບໍ່ສຶກສາພຣະອົງ, ແຕ່ຍອມຮັບ ແລະ ຮູ້ຈັກພຣະອົງ ແລະ ແກ້ໄຂຄວາມສຳພັນຂອງພວກເຂົາກັບພຣະເຈົ້າຢ່າງບໍ່ຢຸດຢັ້ງ ແລະ ເຕືອນຕົນເອງຢູ່ຕະຫຼອດເວລາວ່າ: “ຂ້ອຍເປັນສິ່ງຊົງສ້າງ ແລະ ຂ້ອຍເປັນມະນຸດຜູ້ເສື່ອມຊາມ; ພຣະເຈົ້າເປັນຄົນທຳມະດາໂດຍທາງຜິວເຜີນ, ແຕ່ແກ່ນແທ້ຂອງພຣະອົງທີ່ຢູ່ພາຍໃນແມ່ນຂອງພຣະເຈົ້າ. ຄວາມຈິງທີ່ວ່າພຣະອົງແມ່ນພຣະເຈົ້ານັ້ນບໍ່ສາມາດປະຕິເສດໄດ້; ບໍ່ວ່າພຣະອົງເຮັດຫຍັງໂດຍທາງພາຍນອກ, ບໍ່ວ່າພຣະອົງເວົ້າຫຍັງ ແລະ ພຣະອົງກະທຳແນວໃດກໍຕາມ ແມ່ນບໍ່ໄດ້ຢູ່ໃນຂອບເຂດການສຶກສາຂອງຂ້ອຍ. ນີ້ແມ່ນຮູບແບບເຫດຜົນທີ່ຂ້ອຍມີ ແລະ ນີ້ແມ່ນສະຖານະທີ່ຂ້ອຍຄວນມີ”. ມື້ນີ້ເຮົາໄດ້ເວົ້າກັບພວກເຈົ້າໜ້ອຍໜຶ່ງກ່ຽວກັບຕົວເຮົາເອງ, ເພື່ອວ່າພວກເຈົ້າອາດມີຄວາມເຂົ້າໃຈ ແລະ ຄວາມກະຈ່າງແຈ້ງກ່ຽວກັບສິ່ງເຫຼົ່ານີ້ ແລະ ສັບສົນກ່ຽວກັບພວກມັນຢູ່ສະເໝີ, ຄືກັບວ່າເຮົາປົກປິດບາງສິ່ງທີ່ເຮົາບໍ່ຢາກໃຫ້ພວກເຈົ້າຮູ້. ຄວາມຈິງແລ້ວ, ເຮົາບໍ່ມີຄວາມລັບທີ່ເຮົາບໍ່ສາມາດບອກພວກເຈົ້າໄດ້. ນີ້ຄືສິ່ງທີ່ເຮົາຄິດ ແລະ ມັນຄືສິ່ງທີ່ເຮົາຕັ້ງໃຈທີ່ຈະເຮັດ. ບໍ່ມີຫຍັງທີ່ເປັນນາມມະທຳໃນມັນ ຫຼື ບໍ່ມີສິ່ງໃດທີ່ລຶກລັບ. ເລື່ອງຂອງເຮົາທີ່ພວກເຈົ້າເຫັນກໍເປັນເຊັ່ນນັ້ນ ແລະ ເລື່ອງຂອງເຮົາທີ່ຢູ່ເບື້ອງຫຼັງສາກ ແລະ ທີ່ພວກເຈົ້າບໍ່ສາມາດເຫັນໄດ້ກໍເປັນແບບນັ້ນເຊັ່ນກັນ. ນີ້ຄືສິ່ງທີ່ມັນເປັນຢ່າງແທ້ຈິງ. ແຕ່ມີສິ່ງໜຶ່ງທີ່ພວກເຈົ້າຕ້ອງເຂົ້າໃຈ: ບໍ່ວ່າຂໍ້ເທັດຈິງ ແລະ ປະກົດການພາຍນອກໃດທີ່ເຈົ້າເຫັນຢູ່ຕໍ່ໜ້າເຈົ້າ, ຖ້າເຈົ້າບໍ່ເຂົ້າໃຈຄວາມຈິງ, ເຈົ້າຈະຖືເອົາປະກົດການເຫຼົ່ານັ້ນເປັນຄວາມຈິງ ແລະ ຂໍ້ເທັດຈິງ; ແລ້ວຖ້າເຈົ້າເຂົ້າໃຈຄວາມຈິງ, ເຈົ້າຈະໄດ້ຮູ້ຈັກແກ່ນແທ້ ແລະ ຄວາມຈິງຜ່ານປະກົດການ ແລະ ເລື່ອງລາວພາຍນອກເຫຼົ່ານັ້ນ, ເພື່ອວ່າຄວາມສຳພັນຂອງເຈົ້າກັບພຣະເຈົ້າຈະເປັນປົກກະຕິຫຼາຍຂຶ້ນເລື້ອຍໆ. ສຳລັບເຈົ້າ, ຕົວຕົນ, ສະຖານະ ແລະ ແກ່ນແທ້ຂອງພຣະເຈົ້າຈະບໍ່ປ່ຽນແປງຈັກເທື່ອ. ພຣະອົງແມ່ນພຣະຜູ້ສ້າງ, ຜູ້ຊົງມີອຳນາດເໜືອທຸກສິ່ງ. ສິ່ງນີ້ໄດ້ຖືກກຳນົດໄວ້. ເຈົ້າເປັນສິ່ງຊົງສ້າງ ແລະ ຖ້າເຈົ້າສຶກສາຮູບລັກສະນະເນື້ອໜັງຂອງພຣະເຈົ້າຢູ່ສະເໝີ, ເຈົ້າກໍມີບັນຫາ. ຄວາມສຳພັນຂອງເຈົ້າກັບພຣະເຈົ້າກໍຈະບໍ່ມີອີກຕໍ່ໄປ, ໝາຍຄວາມວ່າຄວາມສຳພັນຂອງເຈົ້າໃນຖານະສິ່ງຖືກສ້າງຕໍ່ພຣະຜູ້ສ້າງຈະບໍ່ມີອີກຕໍ່ໄປ. ບໍ່ຈຳເປັນຕ້ອງອະທິບາຍຢ່າງລະອຽດກ່ຽວກັບຜົນທີ່ຕາມມາຂອງເລື່ອງນີ້. ພວກມັນບໍ່ດີຫຼາຍ. ສິ່ງໃດກໍ່ຕາມສາມາດເກີດຂຶ້ນເປັນຜົນສະທ້ອນ ນັ້ນກໍຄືທຸກຢ່າງສາມາດເກີດຂຶ້ນໄດ້. ຖ້າບໍ່ມີຄວາມສຳພັນນີ້, ກໍບໍ່ມີການສື່ສານໃຫ້ເວົ້າເຖິງລະຫວ່າງພວກເຮົາ. ສິ່ງນັ້ນເຮັດໃຫ້ຊັດເຈນບໍ? ຖ້າພວກເຮົາຢາກຮັກສາຄວາມສຳພັນອັນໃກ້ຊິດຂອງພວກເຮົາ, ຮັກສາຄວາມສຳພັນຂອງພວກເຮົາ, ແລ້ວສະຖານະຂອງມະນຸດຄວນເປັນແນວໃດ? (ສະຖານະຂອງສິ່ງຖືກສ້າງ). ສະຖານະຂອງສິ່ງຖືກສ້າງຕະຫຼອດໄປ. ນັ້ນເປັນວິທີດຽວທີ່ພວກເຂົາຈະສາມາດເຊື່ອມໂຍງກັນໄດ້, ເປັນວິທີດຽວທີ່ຈະສາມາດມີຄວາມສຳພັນທີ່ແທ້ຈິງໄດ້. ຖ້າເຈົ້າບໍ່ຍອມຮັບວ່າ ເຈົ້າແມ່ນສິ່ງຖືກສ້າງ, ແລ້ວພວກເຮົາກໍບໍ່ມີຄວາມສຳພັນຫຍັງເລີຍ. ເຮົາຈະບໍ່ຫຍຸ້ງກ່ຽວກັບເຈົ້າ ຫຼື ເຮົາຈະບໍ່ປາຖະໜາທີ່ຈະຮູ້ຈັກວ່າເຈົ້າແມ່ນໃຜ. ບໍ່ມີຫຍັງທີ່ຈະຜູກມັດພວກເຮົາ. ເຮົາຈະບໍ່ຫຍຸ້ງກັບເຈົ້າ. ດຳລົງຊີວິດຕາມທີ່ເຈົ້າຕ້ອງການ, ມັນບໍ່ມີຫຍັງກ່ຽວຂ້ອງກັບເຮົາ. ເຈົ້າບໍ່ຈຳເປັນຕ້ອງສຶກສາເຮົາ ຫຼື ກ່າວໂທດເຮົາ. ຕົວຕົນຂອງເຮົາ, ສະຖານະ ແລະ ທຸກສິ່ງທີ່ເຮົາເຮັດບໍ່ແມ່ນສິ່ງທີເຈົ້າຜູ້ເປັນຄົນທຳມະດາສາດກ່າວໂທດ ຫຼື ສະຫຼຸບໄດ້. ບໍ່ແມ່ນມະນຸດທີ່ພິພາກສາທັງໝົດນີ້, ແຕ່ແມ່ນພຣະເຈົ້າ. ນັ້ນເຮັດໃຫ້ມັນຊັດເຈນບໍ່ແມ່ນບໍ? ນັ້ນບໍ່ແມ່ນຄວາມຈິງບໍ? (ແມ່ນ). ດັ່ງນັ້ນ, ແມ່ນຫຍັງຄືຄວາມຈິງທີ່ຜູ້ຄົນຄວນເຂົ້າໃຈຢູ່ທີ່ນີ້? ບົນພື້ນຖານໃດ, ບົນຮາກຖານໃດທີ່ບຸກຄົນໜຶ່ງສາມາດມີຄວາມສຳພັນທີ່ປົກກະຕິກັບພຣະເຈົ້າ? ພວກເຂົາຕ້ອງຮູ້ວ່າ ເຈົ້າແມ່ນສິ່ງຖືກສ້າງ. ຖ້າເຈົ້າຮັບຮູ້ວ່າເຈົ້າແມ່ນສິ່ງຖືກສ້າງ ແລະ ມີຮາກຖານນັ້ນ, ແລ້ວເມື່ອເຈົ້າກ້າວໄປຂ້າງໜ້າ, ຈະມີຫຼາຍເລື່ອງທີ່ເຈົ້າບໍ່ຫຼົງຜິດ. ເຖິງຢ່າງໃດກໍຕາມ, ຖ້າເຈົ້າປາຖະໜາທີ່ຈະສຶກສາພຣະອົງຢູ່ສະເໝີ ແລະ ແລະ ບໍ່ເຂົ້າຫາຄວາມສຳພັນຈາກມຸມມອງຂອງສິ່ງຖືກສ້າງ, ຜົນຕາມມາກໍຈະຫຍຸ້ງຍາກ, ເປັນຕາຢ້ານເກີນໄປທີ່ຈະໄຕ່ຕອງເບິ່ງ. ເຈົ້າເຂົ້າໃຈສິ່ງນີ້ແມ່ນບໍ?

ບາງຄົນເວົ້າວ່າ “ຖ້າຂ້ອຍບໍ່ຍອມຮັບຮູ້ວ່າຂ້ອຍເປັນສິ່ງຖືກສ້າງ, ແລ້ວພວກເຮົາບໍ່ມີຫຍັງກ່ຽວຂ້ອງກັນບໍ? ພວກເຮົາບໍ່ຮູ້ຈັກກັນບໍ? ຖ້າບໍ່ມີຄວາມສຳພັນໃນລະດັບນັ້ນ, ພວກເຮົາສາມາດເປັນຄູ່ຫູ, ໝູ່ເພື່ອນ, ຍາດພີ່ນ້ອງກັນແມ່ນບໍ?” ບໍ່. ເຮົາບໍ່ມີ “ຄູ່ຫູ” ຫຼື ເຮົາບໍ່ມີໝູ່ເພື່ອນ ແລະ ແນ່ນອນວ່າເຮົາບໍ່ມີຍາດພີ່ນ້ອງເຊັ່ນນັ້ນ. ບາງຄົນຖາມວ່າ “ແລ້ວໃຜທີ່ເປັນຍາດພີ່ນ້ອງທີ່ແທ້ຈິງຂອງພຣະອົງ? ພວກເຂົາແມ່ນຄອບຄົວຂອງພຣະອົງບໍ?” ບໍ່. ເຮົາບໍ່ມີຍາດພີ່ນ້ອງ ຫຼື ເຮົາບໍ່ມີອ້າຍນ້ອງຮ່ວມສູ້ຮົບ. ເຮົາບໍ່ມີລູກນ້ອງ ແລະ ບໍ່ມີບໍລິວານ. ສຳລັບພຣະຜູ້ສ້າງ, ສິ່ງດຽວທີ່ມີຄວາມສຳພັນກັບພຣະອົງແມ່ນສິ່ງຖືກສ້າງ. ຕໍ່ມະນຸດຊາດທັງໝົດທີ່ຖືກສ້າງຂຶ້ນ, ຕໍ່ສິ່ງຖືກສ້າງທັງໝົດ, ພຣະເຈົ້າມີພຽງຕົວຕົນດຽວ ນັ້ນກໍຄືຕົວຕົນຂອງພຣະຜູ້ເປັນເຈົ້າແຫ່ງການຊົງສ້າງ. ນັ້ນແມ່ນຄວາມສຳພັນໜຶ່ງດຽວ. ຖ້າມີຄົນຖາມວ່າ “ພວກເຮົາມີຄວາມສຳພັນທີ່ຂ້ອນຂ້າງດີ. ພວກເຮົາບໍ່ສາມາດເປັນເພື່ອນກັນໄດ້ບໍ? ພວກເຮົາມາເປັນເພື່ອນກັນບໍ່ໄດ້ບໍ?” ບໍ່. ເຮົາບໍ່ຮູ້ຈັກເຈົ້າ; ເຮົາບໍ່ຮູ້ວ່າເຈົ້າແມ່ນໃຜ. ເປັນຫຍັງເຮົາຕ້ອງເປັນເພື່ອນກັບເຈົ້າ? ບໍ່ມີຄວາມສຳພັນດັ່ງກ່າວສຳລັບພວກເຮົາ. ພວກເຂົາເວົ້າວ່າ “ພຣະອົງກຳລັງເວົ້າແບບເດັດຂາດເກີນໄປຢູ່ທີ່ນີ້ບໍ່ແມ່ນບໍ? ພຣະອົງໃຈແຂງເກີນໄປບໍ?” ມັນເປັນທີ່ຊັດເຈນເຊັ່ນນີ້. ເຮົາບໍ່ຕ້ອງການຄວາມສຳພັນດັ່ງກ່າວ. ທັງໝົດທີ່ເຮົາເຮັດ ແລະ ເວົ້າແມ່ນເພື່ອຈັດຫາເປົ້າໝາຍທີ່ເປັນໄປໄດ້ສຳລັບການສະໜອງໃຫ້, ແລ້ວໃຜແມ່ນເປົ້າໝາຍເຫຼົ່ານັ້ນ. ພວກເຂົາເປັນມະນຸດຊາດທີ່ຖືກສ້າງ, ມະນຸດຊາດທີ່ຮັກຄວາມຈິງ; ຄົນເຫຼົ່ານີ້ແມ່ນເປົ້າໝາຍທີ່ພຣະເຈົ້າຈະຊ່ວຍໃຫ້ລອດພົ້ນ ແລະ ມີພຽງແຕ່ຄວາມສຳພັນນີ້ເທົ່ານັ້ນ. ນອກເໜືອຈາກຄວາມສຳພັນນີ້, ບໍ່ມີຄວາມສຳພັນແມ່ນແຕ່ຮູບແບບດຽວທີ່ເຮົາຮູ້ຈັກ. ເຈົ້າເຂົ້າໃຈບໍ? (ເຂົ້າໃຈ). ບາງຄົນອາດເວົ້າວ່າ “ພຣະອົງເປັນຄົນທີ່ຄົບຫາໄດ້ຍາກ!” ມັນບໍ່ແມ່ນວ່າເຮົາຄົບຫາໄດ້ຍາກ, ແຕ່ຄວາມສຳພັນແບບນັ້ນບໍ່ມີທາງທີ່ຈະມີຢູ່ຈິງ. ດັ່ງນັ້ນ, ຢ່າປ່ອຍໃຫ້ໃຜເວົ້າວ່າ “ຂ້ານ້ອຍໄດ້ຕິດຕໍ່ກັບພຣະອົງມາເປັນເວລາຫຼາຍປີ. ພວກເຮົາເປັນເພື່ອນກັນບໍ?” ຖ້າເຈົ້າຍອມຮັບຮູ້ວ່າເຈົ້າແມ່ນສິ່ງຖືກສ້າງ, ພວກເຮົາກໍມີຄວາມສຳພັນທີ່ໃກ້ຊິດກັນທີ່ສຸດ, ຄວາມສຳພັນທີ່ດີທີ່ສຸດ, ຄວາມສໍາພັນທີ່ຖືກຕ້ອງຕາມກົດໝາຍ ແລະ ບໍລິສຸດທີ່ສຸດ. ບາງຄົນເວົ້າວ່າ “ຂ້ານ້ອຍໄດ້ຮັບໃຊ້ພຣະອົງມາເປັນເວລາຫຼາຍປີ. ພວກເຮົາບໍ່ໄດ້ຮູ້ຈັກກັນຂ້ອນຂ້າງດີບໍ? ຂ້ານ້ອຍບໍ່ແມ່ນຄົນສະໜິດຂອງພຣະອົງ, ເພື່ອນສະໜິດຂອງພຣະອົງບໍ?” ບໍ່. ເຮົາບໍ່ມີເພື່ອນສະໜິດ. ບາງຄົນເວົ້າວ່າ “ພຣະອົງບອກຂ້ານ້ອຍສະເໝີວ່າພຣະອົງມັກໃສ່ຫຍັງ ແລະ ພຣະອົງມັກຄົນໃດ ແລະ ຂ້ານ້ອຍກໍບອກພຣະອົງແບບດຽວກັນ. ບໍ່ມີຫຍັງທີ່ພວກເຈົາບໍ່ສົນທະນາກັນ, ສະນັ້ນ ພວກເຮົາບໍ່ແມ່ນເພື່ອນກັນບໍ?” ບໍ່. ເຮົາບໍ່ຜູກມິດກັບຜູ້ຄົນ. ເຮົາບໍ່ມີເພື່ອນ. ຖ້າເຈົ້າແມ່ນສິ່ງຖືກສ້າງ, ແລ້ວພວກເຮົາກໍມີສິ່ງທີ່ຕ້ອງສົນທະນາກັນ; ພວກເຮົາສາມາດປະຕິສຳພັນກັນ ແລະ ສ້າງສາຍສຳພັນ ແລະ ສ້າງຄວາມສະໜິດສະໜົມກັນ. ແຕ່ພວກເຮົາເປັນເພື່ອນກັນບໍຫຼັງຈາກທີ່ໄດ້ສ້າງຄວາມສະໜິດສະໜົມລະຫວ່າງພວກເຮົາ? ບໍ່. ຄວາມສຳພັນລະຫວ່າງສິ່ງຖືກສ້າງ ແລະ ພຣະຜູ້ສ້າງບໍ່ເຄີຍປ່ຽນແປງ. ບາງຄົນໄດ້ເອົາເຮົາເຂົ້າມາ ແລະ ປົກປ້ອງເຮົາ ແລະ ດ້ວຍເຫດນັ້ນ, ພວກເຂົາຈຶ່ງຄິດວ່າພວກເຂົາໄດ້ສ້າງຄຸນງາມຄວາມດີ, ວ່າພວກເຂົາເປັນຜູ້ຊ່ວຍຊີຍິດຂອງເຮົາ. ນັ້ນບໍ່ແມ່ນວິທີໃຫ້ເວົ້າເຖິງ; ທຸກສິ່ງໄດ້ຖືກຈັດຕຽມໄວ້ໂດຍພຣະເຈົ້າ. ແລ້ວພວກເຂົາຄວນຖາມບໍວ່າ “ບໍ່ແມ່ນພຣະອົງກຳລັງກັດແຂນທີ່ປ້ອນເຂົ້າພຣະອົາບໍ?” ຈະອະທິບາຍຄຳເວົ້ານັ້ນແນວໃດ? ຖ້າຄົນໃດໜຶ່ງບໍ່ສາມາດເຫັນບາງສິ່ງໄດ້ຢ່າງຊັດເຈນ, ພວກເຂົາກໍບໍ່ສາມາດໃຊ້ກົດກັບມັນໄດ້ຕາມອຳເພີໃຈ. ການເຮັດເຊັ່ນນັ້ນນຳໄປສູ່ການພິພາກສາໄດ້ຢ່າງງ່າຍດາຍ. ຖ້າເຈົ້າຮູ້ວ່າ ເຈົ້າແມ່ນສິ່ງຖືກສ້າງ, ເຈົ້າຄວນພິຈາລະນາເລື່ອງນີ້ແນວໃດ? ຖ້າເຈົ້າໃຊ້ຄວາມສຳພັນນີ້ເພື່ອບີບບັງຄັບເຮົາ ຫຼື ເພື່ອເຂົ້າໃກ້ເຮົາ ຫຼື ຍອມມອບຕົນເອງໃຫ້ແກ່ເຮົາ, ແລ້ວເຮົາຂໍບອກເຈົ້າເລີຍວ່າເຈົ້າຄິດຜິດ. ຢ່າງພະຍາຍາມເຮັດແບບນີ້ ແລະ ຖ້າເຈົ້າພະຍາຍາມມີ່ຈະຍອມມອບຕົນເອງໃຫ້ແກ່ເຮົາ, ເຮົາກໍຈະເບື່ອໜ່າຍເຈົ້າ. ບາງຄົນຖາມວ່າ “ພຣະອົງຈະບໍ່ຍອມຮັບເລື່ອງນັ້ນແມ່ນບໍ?” ບໍ່. ມັນຜິດສຳລັບຜູ້ຄົນທີ່ຈະພະຍາຍາມຍອມມອບຕົນເອງໃຫ້ແກ່ເຮົາ ນັ້ນກໍຄື ມັນບໍ່ຖືເປັນຄວາມສຳພັນປົກກະຕິ. ສອງສາມຄົນອາດຈະເວົ້າວ່າ “ຂ້ອຍຍັງໜຸ່ມ, ໜ້າຕາດີ ແລະ ເວົ້າຈາຄ່ອງແຄ້ວ. ພຣະເຈົ້າບໍ່ມັກຄົນແບບຂ້ອຍບໍ?” ເຈົ້າຕ້ອງບໍ່ເວົ້າແບບນີ້. ຖ້າເຈົ້າມີຄວາມຄິດເຊັ່ນນັ້ນ, ເຈົ້າສາມາດຊອກຫາຄຳຕອບໃນພຣະທຳຂອງພຣະເຈົ້າ. ຢ່າເຮັດໃຫ້ເຮົາລັງກຽດເຊັ່ນນັ້ນ. ສິ່ງນັ້ນຊັດເຈນບໍ? ມັນບໍ່ສາມາດເຮັດໃຫ້ຊັດເຈນໄປຫຼາຍກວ່ານີ້. ດັ່ງນັ້ນ, ພວກເຈົ້າຄວນຮັບເອົາເລື່ອງນີ້ແນວໃດ? (ຄວາມສຳພັນດຽວລະຫວ່າງມະນຸດ ແລະ ພຣະເຈົ້າແມ່ນຂອງສິ່ງຖືກສ້າງ ແລະ ພຣະຜູ້ສ້າງ). ຖືກຕ້ອງ. ມະນຸດຕ້ອງວາງສະຖານະຂອງຕົນໃຫ້ຖືກຕ້ອງ. ຢ່າໂອ້ອວດຄຸນສົມບັດຂອງເຈົ້າຢູ່ທຸກເວລາ ຫຼື ເພິ່ງພາຄວາມອາວຸໂສ ຫຼື ຫຼິ້ນເກມທີ່ສະຫຼຽວສະຫຼາດເລັກໆນ້ອຍໆ ແລະ ຢ່າໃຊ້ປັດຊະຍາໃດໆໃນການດຳລົງຊີວິດ ເພື່ອພະຍາຍາມປ່ຽນແປງຕົວຕົນຂອງເຈົ້າ ຫຼືຄວາມສໍາພັນຂອງເຈົ້າກັບພຣະເຈົ້າ. ຢ່າພະຍາຍາມ ບໍ່ວ່າໃນສະຖານະການໃດໆກໍຕາມ; ເຈົ້າຈົ່ງປະຕິເສດທີ່ຈະຍອມຮັບ. ມັນໄຮ້ປະໂຫຍດ! ເປັນຫຍັງຜູ້ຄົນຈຶ່ງຫວນຄືນກັບໄປສູ່ທາງເກົ່າຢູ່ສະເໝີ? ຫຼັງຈາກການລົມກັນໃນມື້ນີ້, ພວກເຈົ້າສ່ວນຫຼາຍຈະບໍ່ເຮັດຜິດແບບນີ້ອີກແມ່ນບໍ? (ບໍ່ເຮັດຜິດອີກ). ສິ່ງນັ້ນເຮັດໃຫ້ເຮົາເປັນກັງວົນຫຼາຍ. ເຮົາບໍ່ປາຖະໜາທີ່ຈະຢູ່ກັບສິ່ງເຫຼົ່ານີ້, ພວກມັນເຮັດໃຫ້ເຮົາເຈັບປວດ! ສຳລັບຄົນທີ່ມີຈິດສຳນຶກ, ສິ່ງເຫຼົ່ານີ້ເຂົ້າໃຈໄດ້ງ່າຍ. ພຣະທຳຂອງພຣະເຈົ້າຫຼາຍຂໍ້ໄດ້ກ່າວເຖິງສິ່ງເຫຼົ່ານີ້ ແລະ ຜູ້ທີ່ເຕັມໃຈຍອມຮັບຢ່າງແທ້ຈິງ ບໍ່ຄວນພົບວ່າພວກມັນເຂົ້າໃຈໄດ້ຍາກ. ສຳລັບຄົນທີ່ຕິດຕາມພຣະເຈົ້າມາຫຼາຍປີ ແລະ ເຂົ້າໃຈຄວາມຈິງພໍສົມຄວນ, ການເຂົ້າໃຈສິ່ງເຫຼົ່ານີ້ຈະບໍ່ແມ່ນບັນຫາ, ເພາະຜູ້ຄົນໄດ້ຮັບຫຼາຍຢ່າງຈາກພຣະເຈົ້າ ແລະ ຮູ້ຈັກພາລະກິດຂອງພຣະອົງຢ່າງສົມບູນ.

ວັນທີ 23 ມັງກອນ 2019


ພາກທີສອງ

 ການສົນທະນາຂອງພຣະເຈົ້າອົງຊົງລິດທານຸພາບສູງສຸດກັບຜູ້ນໍາ ແລະ ຜູ້ເຮັດວຽກ 

 (ປີ 1995 ຫາ 12 ມັງກອນ 2022)


ມະນຸດຈະຂ້າມໄປສູ່ຍຸກໃໝ່ໄດ້ແນວໃດ

ມື້ນີ້, ຫົວຂໍ້ການໂອ້ລົມຂອງພວກເຮົາແມ່ນການທີ່ມະນຸດເຂົ້າສູ່ຍຸກໃໝ່, ຍຸກແຫ່ງອານາຈັກ ແລະ ວິທີການທີ່ມະນຸດຄວນດຳລົງຊີວິດໃນຍຸກແຫ່ງອານາຈັກ, ວິທີການທີ່ພວກເຂົາຄວນປະສົບກັບພາລະກິດຂອງພຣະເຈົ້າໃນຍຸກແຫ່ງອານາຈັກ ແລະ ຂ້າມສູ່ຍຸກໃໝ່ຢ່າງແທ້ຈິງ. ການສົນທະນານີ້ກ່ຽວກັບຫົວຂໍ້ວິທີການທີ່ມະນຸດຂ້າມເຂົ້າສູ່ຍຸກໃໝ່ສ່ວນໃຫຍ່ຈະສຸມໃສ່ຫຍັງ? ພຣະເຈົ້າກ່າວພຣະທຳຫຼາຍຂໍ້ໃນຍຸກແຫ່ງອານາຈັກ ແລະ ພຣະອົງກຳລັງປະຕິບັດພາລະກິດແຫ່ງການພິພາກສາ ແລະ ການຂ້ຽນຕີ ແລະ ຜູ້ຄົນທີ່ຖືກເລືອກຂອງພຣະເຈົ້າທຸກຄົນຄວນຮູ້ແທ້ໆວ່າມະນຸດຄວນເຊື່ອໃນພຣະເຈົ້າໃນຍຸກແຫ່ງອານາຈັກແນວໃດ ເພື່ອບັນລຸຄວາມຕ້ອງການຂອງພຣະເຈົ້າ. ຄົນສ່ວນໃຫຍ່ໃນອະດີດເຊື່ອໃນພຣະຜູ້ເປັນເຈົ້າ ແລະ ໄດ້ຮັບຄວາມກະລຸນາຢ່າງຫຼວງຫຼາຍຈາກພຣະເຈົ້າ. ປັດຈຸບັນນີ້, ພວກເຂົາກຳລັງເລີ່ມປະສົບກັບພາລະກິດແຫ່ງການພິພາກສາ ແລະ ການຂ້ຽນຕີຂອງພຣະເຈົ້າ, ແລ້ວພວກເຂົາຈະສາມາດເຮັດການປ່ຽນແປງຈາກມຸມມອງເກົ່າຂອງພວກເຂົາກ່ຽວກັບຄວາມເຊື່ອໃນພຣະເຈົ້າສູ່ມຸມມອງໃໝ່ທີ່ບັນລຸຄວາມຕ້ອງການຂອງພຣະເຈົ້າໄດ້ແນວໃດ? ບໍ່ວ່າມຸມມອງໃນອະດີດຂອງເຈົ້າກ່ຽວກັບຄວາມເຊື່ອໃນພຣະເຈົ້ານັ້ນຖືກຕ້ອງ ຫຼື ຜິດ, ນີ້ຈະບໍ່ເປັນເລື່ອງສໍາລັບການກວດສອບ ແລະ ເຈົ້າຄວນຜະເຊີນໜ້າກັບຄວາມເປັນຈິງ ແລະ ເຈົ້າຕ້ອງຮູ້ຈັກວິທີທີ່ຈະເຊື່ອ ແລະ ວິທີການສະແຫວງຫາໃນປັດຈຸບັນ. ຖ້າເຈົ້າສືບຕໍ່ທີ່ຈະສະແຫວງຫາໂດຍອີງໃສ່ວິທີການທີ່ເຈົ້າເຊື່ອໃນຍຸກແຫ່ງພຣະຄຸນ ແລະ ເຈົ້າສືບຕໍ່ເຊື່ອໃນພຣະເຈົ້າໂດຍອີງໃສ່ມຸມມອງໃນອະດີດຂອງເຈົ້າ, ເຈົ້າກໍຈະບໍ່ໄດ້ເຂົ້າສູ່ຍຸກໃໝ່. ກ່ອນອື່ນ ໃຫ້ເຮົາເວົ້າປະໂຫຍກສາທິດທີ່ຈະອະທິບາຍບັນຫານີ້. ປະໂຫຍກນັ້ນແມ່ນຫຍັງ? ປະໂຫຍກນີ້ຖືກເວົ້າເລື້ອຍໆໃນຍຸກແຫ່ງພຣະຄຸນ: “ເມື່ອບຸກຄົນໜຶ່ງເຊື່ອໃນພຣະເຈົ້າ, ໝົດຄອບຄົວຂອງພວກເຂົາກໍໄດ້ຮັບພອນ”. ນັ້ນກໍຄື ເມື່ອບຸກຄົນໜຶ່ງເຊື່ອໃນພຣະເຢຊູ, ໝົດຄອບຄົວຂອງພວກເຂົາ ແຕ່ຄົນທີ່ເຖົ້າສຸດຫາຄົນທີ່ໜຸ່ມສຸດໄດ້ຮັບຜົນປະໂຫຍດຈາກການສະມາຄົມ ແລະ ພວກເຂົາທັງໝົດໄດ້ຮັບຄວາມສະຫງົບສຸກ ແລະ ຄວາມສຸກ. ຍ້ອນພຣະເຢຊູປະຕິບັດພາລະກິດແຫ່ງການກູ້ໄຖ່, ພຣະອົງຈຶ່ງອົດກັ້ນຢ່າງບໍ່ສິ້ນສຸດ, ອົດທົນ, ໃຫ້ອະໄພ ແລະ ປົດປ່ອຍມະນຸດ. ບໍ່ວ່າການເຂົ້າສູ່ຊີວິດຂອງເຈົ້າເປັນແນວໃດກໍຕາມ ຫຼື ຄວາມສາມາດຂອງເຈົ້າເປັນແນວໃດ ຫຼື ເຈົ້າເຮັດບາບຫຼາຍສ່ຳໃດໃນອະດີດ, ສິ່ງທີ່ເຈົ້າຕ້ອງເຮັດຄືສາລະພາບຕໍ່ພຣະຜູ້ເປັນເຈົ້າ ແລະ ທັງໝົດຈະໄດ້ຮັບການໃຫ້ອະໄພ ແລະ ຄວາມສະຫງົບສຸກ ແລະ ຄວາມສຸກຈະຖືກປະທານໃຫ້ແກ່ເຈົ້າ. ສິ່ງທີ່ເຈົ້າຕ້ອງເຮັດຄື “ເຊື່ອ” ແລະ ນັ້ນກໍພຽງພໍແລ້ວ, ມັນຮຽບງ່າຍຫຼາຍ. ມັນເປັນແບບນັ້ນແທ້ບໍໃນເມື່ອບຸກຄົນໜຶ່ງເຊື່ອໃນພຣະເຈົ້າ ໝົດຄອບຄົວຂອງພວກເຂົາຈະໄດ້ຮັບພອນບໍ? ບໍ່. ເປັນຫຍັງພາລະກິດນັ້ນຈຶ່ງບໍ່ຖືກປະຕິບັດໃນຕອນນີ້? ຍ້ອນເວລາມາຮອດແລ້ວ ແລະ ພຣະເຈົ້າຢູ່ທີ່ນີ້ເພື່ອເຮັດພາລະກິດແຫ່ງການພິພາກສາ ແລະ ເພື່ອຊ່ວຍມະນຸດຊາດໃຫ້ລອດພົ້ນຈາກອິດທິພົນຂອງຊາຕານຢ່າງເດັດຂາດ. ນັ້ນຄືເຫດຜົນທີ່ຕອນນີ້ພຣະເຈົ້າຮຽກຮ້ອງໃຫ້ຜູ້ຄົນຈົງຮັກພັກດີ ແລະ ຈິງໃຈກັບພຣະອົງ, ນະມັດສະການພຣະອົງ ແລະ ເຊື່ອຟັງພຣະອົງ ແລະ ມີຫົວໃຈທີ່ເຄົາລົບພຣະອົງ ເຊິ່ງສິ່ງເຫຼົ່ານີ້ແມ່ນສິ່ງທີ່ຜູ້ຄົນຕ້ອງເຮັດ. ຖ້າບັນຫາຜູ້ທີ່ເຊື່ອໃນພຣະເຈົ້າສາມາດໄດ້ຮັບຄວາມຈິງ, ຍອມຮັບຄວາມຈິງ, ເຂົ້າໃຈຄວາມຈິງ ແລະ ຮັບເອົາຄວາມຈິງ, ພວກເຂົາກໍຈະຖືກຊ່ວຍໃຫ້ລອດພົ້ນໃນທີ່ສຸດ. ເຖິງຢ່າງໃດກໍຕາມ, ບັນດາຜູ້ທີ່ບໍ່ຍອມຮັບຄວາມຈິງ ແລະ ຜູ້ທີ່ພຽງແຕ່ຢາກໄດ້ພຣະຄຸນຂອງພຣະເຈົ້າຈະຖືກຂັບໄລ່ອອກ. ຖ້າຕອນນີ້ ເຈົ້າຍັງຕ້ອງການໃຫ້ພຣະເຈົ້າປະຕິບັດພາລະກິດຂອງຍຸກແຫ່ງພຣະຄຸນ, ໂດຍຍັງຄິດວ່າເມື່ອເຈົ້າເຊື່ອໃນພຣະເຈົ້າ ໝົດຄອບຄົວຂອງເຈົ້າຈະໄດ້ຮັບພອນ, ຊ່າງໂງ່ຈ້າຫຼາຍ! ພຣະເຈົ້າບໍ່ເຮັດພາລະກິດຂອງຍຸກແຫ່ງພຣະຄຸນອີກຕໍ່ໄປ. ຍຸກນັ້ນຈົບລົງໄປແລ້ວ. ເຈົ້າເຂົ້າໃຈສິ່ງນີ້, ແມ່ນບໍ?

“ການຂ້າມສູ່ຍຸກໃໝ່” ທີ່ຖືກຮຽນຜິດໆນີ້ ແມ່ນໝາຍເຖິງການເຂົ້າສູ່ງຍຸກແຫ່ງອານາຈັກຂອງປັດຈຸບັນ ແລະ ມຸມມອງຂອງເຈົ້າກ່ຽວກັບຄວາມເຊື່ອໃນພຣະເຈົ້າ, ເຈດຕະນາຂອງເຈົ້າ, ສັດທາຂອງເຈົ້າ, ວິຖີທີ່ເຈົ້າດຳລົງຊີວິດຂອງເຈົ້າ ແລະ ວິທີການທີ່ເຈົ້າປະສົບກັບສິ່ງຕ່າງໆຕ້ອງປ່ຽນແປງທັງໝົດ. ຖ້າເຈົ້າປ່ຽນແປງພຽງແຕ່ສິ່ງດຽວ, ຖ້າເຈົ້າເຄີຍເຊື່ອໃນພຣະເຢຊູ ແຕ່ປັດຈຸບັນເຈົ້າເຊື່ອໃນພຣະເຈົ້າອົງຊົງລິດທານຸພາບສູງສຸດ ແລະ ມີພຽງແຕ່ຊື່ຂອງພຣະເຈົ້າທີ່ເຈົ້າເຊື່ອໄດ້ປ່ຽນແປງ, ແລ້ວໃນຄວາມເປັນຈິງ ຫົນທາງທີ່ເຈົ້າເຊື່ອ, ຫົນທາງທີ່ເຈົ້າຍ່າງ ແລະ ສິ່ງຕ່າງໆທີ່ເຈົ້າສະແຫວງຫາບໍ່ໄດ້ປ່ຽນໄປ. ຖ້າຈະໃຫ້ຖືກຕ້ອງກໍຄື ຕ້ອງມີການປ່ຽນແປງບາງຢ່າງໃນການສະແຫວງຫາຂອງເຈົ້າ, ໃນຄວາມເຂົ້າໃຈຂອງເຈົ້າ ແລະ ໃນມຸມມອງຂອງເຈົ້າ. ເມື່ອເຈົ້າສະແຫວງຫາຄວາມຈິງກ່ຽວກັບພື້ນຖານນີ້ເທົ່ານັ້ນ ຄວາມເຊື່ອຂອງເຈົ້າຈຶ່ງສາມາດບໍລິສຸດ ແລະ ເປັນຄວາມຈິງ. ເປັນຫຍັງຕອນນີ້ບາງຄົນຈຶ່ງຄິດລົບຢູ່ສະເໝີ, ຄິດວ່າຄວາມເຊື່ອໃນພຣະເຈົ້ານັ້ນໄຮ້ຄວາມໝາຍ ແລະ ບໍ່ມີພາລະກຳລັງດັ່ງທີ່ມັນເຄີຍເປັນ? ມັນເປັນຍ້ອນວ່າມຸມມອງຂອງພວກເຂົາກ່ຽກັບຄວາມເຊື່ອໃນພຣະເຈົ້າຍັງບໍ່ທັນໄດ້ຮັບການປ່ຽນແປງເທື່ອ. ພວກເຂົາຍັງຍຶດຕິດກັບມຸມມອງຕ່າງໆທີ່ພວກເຂົາເຄີຍມີເມື່ອພວກເຂົາເຊື່ອໃນພຣະເຢຊູ, ສຸມໃສ່ແຕ່ການໄດ້ຮັບພຣະຄຸນໜ້ອຍໆເທົ່ານັ້ນ ແລະ ອຸທິດຕົນຫຼາຍຂຶ້ນ ແລະ ແລ່ນໄປມາຫຼາຍຂຶ້ນ; ພວກເຂົາສຸມໃສ່ຂອງປະທານ, ວຽກງານລະດັບພື້ນຜິວ ແລະ ຄຳເທດສະໜາລະດັບພື້ນຜິວ ແລະ ຄວາມກະຕືລືລົ້ນ. ແຕ່ພວກເຂົານຳພາລະກິດປັດຈຸບັນຂອງພຣະເຈົ້າບໍ່ທັນ, ພວກເຂົາບໍ່ໄດ້ຈົດຈໍ່ກັບການກິນ ແລະ ການດື່ມພຣະທຳຂອງພຣະເຈົ້າ ແລະ ພວກເຂົາບໍ່ໄດ້ຮັບແສງສະຫວ່າງຈາກພຣະວິນຍານບໍລິສຸດ, ດັ່ງນັ້ນ ພວກເຂົາຈຶ່ງຮູ້ສຶກໃນທາງລົບຢູ່ສະເໝີ. ປາກົດຄືວ່າຄົນແບບນີ້ເຊື່ອໃນພຣະເຈົ້າ ເມື່ອຄວາມຈິງແລ້ວ ພວກເຂົາບໍ່ໄດ້ຍອມຮັບຄວາມຈິງໃນໃຈຂອງພວກເຂົາ ແລະ ນັ້ນເປັນເຫດຜົນທີ່ສະພາວະທາງລົບຂອງພວກເຂົາບໍ່ໄດ້ຖືກແກ້ໄຂຈັກເທື່ອ. ພວກເຂົາບໍ່ໄດ້ເຂົ້າສູ່ຄວາມເປັນຈິງເລີຍ, ພວກເຂົາຍັງຍຶດຕິດກັບມຸມມອງເກົ່າຂອງພວກເຂົາກ່ຽວກັບຄວາມເຊື່ອໃນພຣະເຈົ້າ ໂດຍບໍ່ມີການປ່ຽນແປງໃດໆ. ບໍ່ແມ່ນແທ້ບໍ? ພາລະກິດຂອງພຣະວິນຍານບໍລິສຸດໄດ້ປ່ຽນໄປ ແລະ ຄວາມເຊື່ອຂອງມະນຸດໃນພຣະເຈົ້າຕ້ອງປ່ຽນແປງຄຽງຄູ່ກັບພາລະກິດຂອງພຣະວິນຍານບໍລິສຸດ. ຖ້າການສະແຫວງຫາຂອງເຈົ້າ, ວິຖີທີ່ເຈົ້າດຳລົງຊີວິດ, ວິທີທີ່ເຈົ້າມີປະສົບການ, ທັດສະນະຂອງເຈົ້າຕໍ່ຄວາມເຊື່ອໃນພຣະເຈົ້າ ແລະ ເຈດຕະນາ ແລະ ມຸມມອງຂອງເຈົ້າໃນຄວາມເຊື່ອຂອງເຈົ້າໃນພຣະເຈົ້າບໍ່ໄດ້ຖືກປ່ຽນແປງ, ນັ້ນສະແດງໃຫ້ເຫັນວ່າເຈົ້າບໍ່ໄດ້ນຳທັນບາດກ່າວຂອງພາລະກິດຂອງພຣະວິນຍານບໍລິສຸດ. ຖ້າຜູ້ຄົນຕ້ອງການນຳພາລະກິດໃໝ່ຂອງພຣະວິນຍານບໍລິສຸດໃຫ້ທັນ, ປ່ຽນແປງໃນວິທີທາງໃໝ່ ແລະ ໄດ້ຮັບຄວາມເຂົ້າໃຈໃໝ່, ພວກເຂົາກໍຕ້ອງສະແຫວງຫາຄວາມຈິງ, ເຂົ້າສູ່ ແລະ ປ່ຽນແປງໃນລາຍລະອຽດນ້ອຍໆເຊັ່ນ: ທຸກການເຄື່ອນໄຫວ ແລະ ການກະທຳຂອງພວກເຂົາ, ຄວາມຄິດ ແລະ ແນວຄວາມຄິດຂອງພວກເຂົາ, ທຸກເຈດຕະນາ ແລະ ມຸມມອງຂອງພວກເຂົາ, ເມື່ອນັ້ນເອງພວກເຂົາຈຶ່ງຈະມີຄວາມກ້າວໜ້າ. ຖ້າຜູ້ຄົນພຽງແຕ່ໃຫ້ບໍລິການດ້ວຍປາກຕໍ່ເລື່ອງນີ້ ແລະ ປ່ຽນແປງພຶດຕິກຳຂອງພວກເຂົາໜ້ອຍໜຶ່ງເທົ່ານັ້ນ, ນີ້ບໍ່ຖືວ່າເປັນການປ່ຽນແປງ. ສິ່ງທີ່ສຳຄັນທີ່ສຸດຄື ເຈົ້າຕ້ອງມີການປ່ຽນແປງໃນຄວາມຄິດ ແລະ ມຸມມອງຂອງເຈົ້າ ແລະ ໃນວິທີທີ່ເຈົ້າດຳລົງຊີວິດຂອງເຈົ້າ. ຖ້າເຈົ້າສາມາດກຳຈັດແນວຄິດ ແລະ ຈິນຕະນາການເກົ່າໆຂອງເຈົ້າອອກໄດ້ ແລະ ໄດ້ຮັບການແຍກແຍະ ແລະ ຄວາມຮູ້ກ່ຽວກັບມຸມມອງເກົ່າຂອງເຈົ້າກ່ຽວກັບຄວາມເຊື່ອໃນພຣະເຈົ້າ, ສິ່ງນີ້ຈະພິສູດວ່າ ເຈົ້າໄດ້ປ່ຽນແປງ. ໃຫ້ກວດສອບເບິ່ງຕົວພວກເຈົ້າເອງ ເພື່ອເບິ່ງວ່າພາກສ່ວນໃດຂອງພວກເຈົ້າທີ່ຍັງບໍ່ທັນປ່ຽນແປງເທື່ອ, ເຈົ້າຍັງຮັກສາວິທີເວົ້າ ຫຼື ວິທີເບິ່ງສິ່ງຕ່າງໆແບບເກົ່າ ຫຼື ບໍ່ ແລະ ແມ່ນຫຍັງຄືສິ່ງທີ່ຖືກຝັງເລິກໃນອະດີດທີ່ເຈົ້າມີເຊິ່ງຍັງບໍ່ທັນໄດ້ຖືກຂຸດຂຶ້ນມາເທື່ອ. ຖ້າເຈົ້າບໍ່ຂຸດ, ເຈົ້າອາດຈະຄິດວ່າບໍ່ມີຫຍັງຢູ່ບ່ອນນັ້ນ, ແຕ່ເມື່ອເຈົ້າຂຸດລົງຢ່າງລະອຽດ, ເຈົ້າຈະພົບວ່າມີຫຼາຍສິ່ງໃຫ້ຂຸດຂຶ້ນມາ. ເປັນຫຍັງໃນຕອນນີ້ ບາງຄົນບໍ່ເຄີຍສາມາດນຳບາດກ້າວພາລະກິດຂອງພຣະເຈົ້າທັນ? ມັນເປັນຍ້ອນວ່າມີຫຼາຍສິ່ງຢູ່ພາຍໃນຄົນທີ່ກີດກັນພວກເຂົາບໍ່ໃຫ້ເຮັດເຊັ່ນນັ້ນ ຍ້ອນຜູ້ຄົນບໍ່ມີຄວາມເຂົ້າໃຈກ່ຽວກັບສິ່ງໃໝ່ໆ ແລະ ບໍ່ສາມາດຍອມຮັບພວກມັນໄດ້. ເປັນຫຍັງຜູ້ຄົນຈຶ່ງມີແນວຄິດກ່ຽວກັບພຣະເຈົ້າຢູ່ສະເໝີ? ພວກເຂົາມີແນວຄິດກ່ຽວກັບພຣະທຳ ແລະ ພາລະກິດຂອງພຣະເຈົ້າ, ພວກເຂົາມີແນວຄິດກ່ຽວກັບການພິພາກສາ ແລະ ການຂ້ຽນຕີຂອງພຣະເຈົ້າເຊັ່ນດຽວກັນ, ພວກເຂົາບໍ່ສາມາດຍອມຮັບໄດ້ວ່າພຣະເຈົ້າຊ່ວຍຄົນໃດໃຫ້ລອດພົ້ນ ແລະ ຄົນໃດທີ່ພຣະເຈົ້າຂັບໄລ່ອອກ ແລະ ພວກເຂົາບໍ່ສາມາດຍອມຮັບຄວາມຈິງທີ່ວ່າ ພຣະເຈົ້າບໍ່ໄດ້ສະແດງສັນຍານ ແລະ ຄວາມອັດສະຈັນ. ແມ່ນຫຍັງຄືເຫດຜົນສຳລັບສິ່ງນີ້ແທ້ໆ? ເຫດຜົນໜຶ່ງກໍຄື ສິ່ງນີ້ໄດ້ຖືກກຳນົດໄວ້ໂດຍທຳມະຊາດທີ່ອວດດີ ແລະ ຖືວ່າຕົນເອງຊອບທຳຂອງມະນຸດ, ຍ້ອນຜູ້ຄົນມີແນວຄິດ ແລະ ຈິນຕະນາການຂອງຕົນເອງກ່ຽວກັບທຸກເລື່ອງຢູ່ສະເໝີ, ນີ້ຄືຕົ້ນເຫດຂອງບັນຫາ; ອີກເຫດຜົນໜຶ່ງແມ່ນອັນທີ່ຢູ່ບົນພື້ນຖານຂອງຄວາມເປັນຈິງ ແລະ ມັນແມ່ນການທີ່ຜູ້ຄົນມີແນວຄິດທີ່ຜິດຫຼາຍຢ່າງກ່ຽວກັບຄວາມເຊື່ອໃນພຣະເຈົ້າທີ່ບໍ່ໄດ້ຮັບການປ່ຽນແປງ, ຍ້ອນວ່າບັນດາສິ່ງຕ່າງໆທີ່ຝັງເລິກລົງໄປຍັງບໍ່ໄດ້ຮັບການປ່ຽນແປງ. ວິທີການເວົ້າສິ່ງຕ່າງໆແບບເກົ່າໆເຫຼົ່ານັ້ນຈາກຄວາມເຊື່ອຂອງພວກເຂົາໃນພຣະເຢຊູ ຫຼື ໃນພຣະເຢໂຮວາຍັງຝັງຮາກຢູ່ໃນຫົວໃຈຂອງພວກເຂົາ, ດັ່ງນັ້ນ ເມື່ອພວກເຂົາຜະເຊີນກັບພາລະກິດໃໝ່ຂອງພຣະເຈົ້າ, ພວກເຂົາກໍຍອມຮັບເສັ້ນທາງທີ່ແທ້ຈິງ, ແຕ່ພວກເຂົາບໍ່ສາມາດຍອມຮັບວິທີການໃໝ່ຂອງພຣະເຈົ້າໃນການເວົ້າ ແລະ ເຮັດສິ່ງຕ່າງໆ. ເປັນຫຍັງເຈົ້າຈຶ່ງບໍ່ສາມາດຍອມຮັບສິ່ງໃໝ່ໆເຫຼົ່ານີ້? ມັນເປັນຍ້ອນວ່າເຈົ້າຍັງຍຶດຕິດກັບສິ່ງເກົ່າໆເຫຼົ່ານັ້ນໃນອະດີດ ແລະ ບໍ່ສາມາດປ່ອຍວາງພວກມັນໄດ້ ເຊິ່ງພາໃຫ້ເຈົ້າຕໍ່ຕ້ານສິ່ງໃໝ່ໆເຫຼົ່ານີ້. ຖ້າເຈົ້າບໍ່ມີສິ່ງເຫຼົ່ານັ້ນໃນອະດີດພາຍໃນໂຕເຈົ້າ, ເຈົ້າກໍຈະສາມາດຍອມຮັບສິ່ງທີ່ພຣະເຈົ້າເຮັດໃນຕອນນີ້ໄດ້. ຖ້າເຈົ້າບໍ່ສາມາດປ່ອຍວາງສິ່ງເຫຼົ່ານັ້ນໃນອະດີດ, ເຈົ້າກໍມີແນວໂນ້ມທີ່ຈະຕໍ່ຕ້ານພຣະອົງ ແລະ ຜົນທີ່ໄດ້ຄືເຈົ້າຈະປະສົບກັບການສູນເສຍ. ຖ້າເຈົ້າຕັ້ງຕົນຕໍ່ຕ້ານພຣະເຈົ້າ, ເຈົ້າຈະມີແນວໂນ້ມທີ່ຈະຖືກພຣະເຈົ້າຂັບໄລ່ອອກ ແລະ ເຈົ້າກໍຈະຖືພຣະເຈົ້າລົງໂທດ.

ພວກເຈົ້າທຸກຄົນຄວນຂຸດ ແລະ ກວດສອບເບິ່ງວ່າສິ່ງທີ່ເປັນວິທີການເກົ່າໆໃນການເຮັດສິ່ງຕ່າງໆ, ວິທີການເກົ່າໆໃນການເຂົ້າໃຈສິ່ງຕ່າງໆ ແລະ ມຸມມອງເກົ່າໆຈາກອະດີດຍັງຝັງຮາກເລິກຢູ່ໃນເຈົ້າບໍ່. ໃຫ້ເຮົາຍົກຕົວຢ່າງໃຫ້ເຈົ້າເບິ່ງ. ບາງຄົນບໍ່ເຄີຍເຫັນພຣະຄຣິດ ແລະ ບໍ່ເຄີຍໄດ້ຍິນພຣະອົງເວົ້າຈັກເທື່ອ. ພວກເຂົາໄດ້ອ່ານແຕ່ພຣະທຳທີ່ພຣະຄຣິດກ່າວ ແລະ ພວກເຂົາເວົ້າວ່າພຣະທຳເຫຼົ່ານີ້ດີ ແລະ ມີສິດອຳນາດ ແລະ ພວກມັນແມ່ນພຣະທຳແຫ່ງການພິພາກສາ, ແຕ່ເມື່ອພວກເຂົາໄດ້ພົບກັບພຣະຄຣິດໃນຄວາມເປັນຈິງ, ແນວຄິດກໍເລີ່ມປາກົດຂຶ້ນໃນຕົວພວກເຂົາ ແລະ ພວກເຂົາຄິດວ່າ “ເປັນຫຍັງພຣະເຈົ້າຈຶ່ງເວົ້າຢ່າງເຄັ່ງຂຶມຫຼາຍ? ເປັນຫຍັງພຣະເຈົ້າຈຶ່ງສັ່ງສອນຜູ້ຄົນເຊັ່ນນັ້ນ? ເປັນຫຍັງພຣະອົງຈຶ່ງເວົ້າຢ່າງຍິ່ງໃຫຍ່ຫຼາຍ? ວິທີທີ່ພຣະອົງເວົ້າເປັນຕາຢ້ານຫຼາຍ, ເປີດໂປງ ແລະ ຕັດສິນຜູ້ຄົນຢູ່ສະເໝີ. ຜູ້ໃດສາມາດຍອມຮັບສິ່ງນັ້ນໄດ້? ຄວາມເຊື່ອຂອງພວກເຮົາໃນພຣະເຢຊູນັ້ນແຕກຕ່າງກັນ. ທຸກຄົນເວົ້າຈາອ່ອນໂຍນ ແລະ ເຂົ້າກັນໄດ້ຢ່າງສາມັກຄີ. ບໍ່ມີຜູ້ໃດເວົ້າແບບທີ່ພຣະອົງເວົ້າ. ຂ້ອຍພຽງແຕ່ບໍ່ສາມາດຍອມຮັບພຣະເຈົ້າປະເພດດັ່ງກ່າວ ແລະ ຂ້ອຍບໍ່ສາມາດທົນພຣະເຈົ້າແບບພຣະອົງໄດ້. ຖ້າຫາກວ່າພຣະອົງເວົ້າຢ່າງອ່ອນໂຍນ ແລະ ຢ່າງສະໜິດສະໜົມຄືກັບອົງພຣະເຢຊູເຈົ້າ, ຖ້າຫາກວ່າພຣະອົງມີຄວາມເມດຕາ ແລະ ເປັນມິດຕໍ່ຜູ້ຄົນ, ຂ້ອຍຄົງຈະສາມາດຍອມຮັບເອົາພຣະອົງໄດ້. ແຕ່ຂ້ອຍບໍ່ສາມາດຍອມຮັບພຣະເຈົ້າປະເພດນີ້ໄດ້. ຂ້ອຍບໍ່ສາມາດແມ່ນແຕ່ຈະມີສ່ວນຮ່ວມກັບພຣະອົງ!” ເຈົ້າຮັບຮູ້ວ່ານີ້ແມ່ນຫົນທາງທີ່ແທ້ຈິງ, ວ່າສິ່ງເຫຼົ່ານີ້ແມ່ນພຣະທຳແຫ່ງການບັງເກີດເປັນມະນຸດ ແລະ ເຈົ້າໄດ້ເຊື່ອໝັ້ນຢ່າງສຸດຫົວໃຈ, ແລ້ວເປັນຫຍັງເມື່ອເຈົ້າໄດ້ພົບກັບພຣະຄຣິດ, ເຈົ້າຈຶ່ງມີແນວຄິດກ່ຽວກັບນ້ຳສຽງຂອງພຣະອົງ, ພຣະທຳທີ່ພຣະອົງໃຊ້ ແລະ ວິທີທີ່ພຣະອົງເວົ້າທີ່ເຈົ້າບໍ່ສາມາດປ່ອຍວາງໄດ້? ສິ່ງນີ້ພິສູດຫຍັງ? ມັນພິສູດວ່າ ສິ່ງເກົ່າໆເຫຼົ່ານັ້ນໃນໃຈຂອງເຈົ້າໄດ້ເຂົ້າມາຍຶດຄອງແລ້ວ ແລະ ພວກມັນໄດ້ກາຍເປັນແນວຄິດ ແລະ ກົດເກນຕ່າງໆ. ຄວາມຈິງແລ້ວ, ສິ່ງເຫຼົ່ານີ້ລ້ວນມາຈາກມະນຸດ, ພວກມັນລ້ວນແລ້ວແຕ່ແມ່ນຂໍ້ຕັດສິນ ແລະ ຈິນຕະນາການຂອງມະນຸດ ແລະ ພວກມັນບໍ່ສອດຄ່ອງກັບຄວາມຈິງ. ຖ້າມີຄົນພະຍາຍາມຍັດຍຽດສິ່ງເຫຼົ່ານີ້ໃຫ້ແກ່ພຣະເຈົ້າໃນປັດຈຸບັນ, ພວກເຂົາບໍ່ພຽງແຕ່ຈະບໍ່ສາມາດເຮັດສິ່ງນີ້ໄດ້, ແຕ່ພວກເຂົາຍັງຈະມີແນວໂນ້ມທີ່ຈະຕໍ່ຕ້ານພຣະອົງ. ພາລະກິດທີ່ພຣະເຈົ້າປະຕິບັດໃນຍຸກສະໄໝຕ່າງໆແມ່ນແຕກຕ່າງກັນ, ດັ່ງນັ້ນອຸປະນິໄສທີ່ພຣະອົງສະແດງອອກຈຶ່ງແຕກຕ່າງກັນ ແລະ ສິ່ງທີ່ພຣະອົງມີ ແລະ ເປັນ ເຊິ່ງພຣະອົງເປີດເຜີຍອອກມາກໍແຕກຕ່າງກັນເຊັ່ນກັນ. ເຈົ້າບໍ່ສາມາດໃຊ້ກົດເກນກັບສິ່ງນີ້ໄດ້; ເມື່ອເຈົ້າເຮັດ, ເຈົ້າຈະມີແນວໂນ້ມທີ່ຈະສ້າງແນວຄິດກ່ຽວກັບພຣະເຈົ້າ ແລະ ເຈົ້າຈະສາມາດຕໍ່ຕ້ານພຣະເຈົ້າໄດ້. ຖ້າເຈົ້າບໍ່ໄຕ່ຕອງກ່ຽວກັບຕົນເອງ ແລະ ປະຕິເສດທີ່ຈະກັບໃຈຢ່າງແນ່ນອນ, ເຈົ້າຈະຖືກພຣະເຈົ້າກ່າວໂທດ ແລະ ພຣະອົງຈະລົງໂທດເຈົ້າ. ພາລະກິດຂອງພຣະເຈົ້າເປັນແບບນັ້ນໃນແຕ່ລະຍຸກສະໄໝ, ຈະມີບາງຄົນທີຍອມຮັບ ແລະ ເຊື່ອພຣະເຈົ້າຢູ່ສະເໝີ, ຄົນທີ່ໄດ້ຮັບພອນຈາກພຣະອົງ ແລະ ຄົນທີ່ຕໍ່ຕ້ານ ແລະ ກ່າວໂທດພຣະເຈົ້າ ເຊິ່ງໄດ້ຖືກພຣະອົງທຳລາຍ. ພຣະເຈົ້າກ່າວພຣະທຳຫຼາຍຂໍ້ ແລະ ກ່າວຄວາມຈິງຫຼາຍຢ່າງໃນພາລະກິດແຫ່ງຍຸກສຸດທ້າຍຂອງພຣະອົງ. ພຣະອົງບໍ່ຢ້ານການທີ່ຜູ້ຄົນມີແນວຄິດ, ພຣະອົງຢ້ານວ່າຜູ້ຄົນຈະບໍ່ອ່ານພຣະທຳຂອງພຣະອົງ ຫຼື ຍອມຮັບຄວາມຈິງທີ່ພຣະອົງກ່າວ, ນີ້ແມ່ນສິ່ງທີ່ເປັນຕາຢ້ານທີ່ສຸດ. ຖ້າແນວຄິດ ແລະ ມຸມມອງຂອງເຈົ້າບໍ່ສອດຄ່ອງກັບຄວາມຈິງທີ່ພຣະເຈົ້າກ່າວ, ພວກມັນກໍກົງກັນຂ້າມກັບຄວາມຈິງ, ພວກມັນຕໍ່ຕ້ານພຣະເຈົ້າ ແລະ ພວກມັນບໍ່ສາມາດປ້ອງກັນໄດ້. ຜູ້ຄົນມີອຸປະນິໄສທີ່ເສື່ອມຊາມ, ພວກເຂົາກະບົດ ແລະ ຕໍ່ຕ້ານ ແລະ ພວກເຂົາມີຄວາມຄິດ, ແມ່ນຫຍັງທີ່ຄອບງຳຄວາມຄິດຂອງພວກເຂົາ? ພວກເຂົາຖືກຄອບງຳໂດຍເຈດຕະນາຂອງຜູ້ຄົນ ແລະ ມຸມ ແລະ ທັດສະນະທີ່ຜູ້ຄົນເບິ່ງສິ່ງຕ່າງໆ, ສະນັ້ນ ຄວາມຄິດຂອງເຈົ້າຈຶ່ງບໍ່ໄດ້ມາຈາກພຣະວິນຍານບໍລິສຸດ ແລະ ພວກມັນບໍ່ໄດ້ເກີດຂຶ້ນບົນພື້ນຖານຂອງຄວາມຈິງ. ເປັນຫຍັງເຮົາຈຶ່ງເວົ້າວ່າແນວຄິດ ແລະ ມຸມມອງຂອງເຈົ້າແມ່ນສິ່ງທີ່ເປັນຂອງມະນຸດ ແລະ ຂອງເນື້ອໜັງ? ມັນເປັນຍ້ອນວ່າຄວາມຄິດຂອງເຈົ້າບໍ່ໄດ້ຖືກຄອບງຳໂດຍຄວາມຈິງ ແລະ ພວກມັນບໍ່ໄດ້ເກີດຂຶ້ນຜ່ານການຕຶກຕອງທີ່ອີງໃສ່ຄວາມຈິງ. ຄວາມຄິດຂອງບາງຄົນມາຈາກການຕຶກຕອງທີ່ອີງໃສ່ພຣະຄຳພີ ແລະ ນັ້ນຍິ່ງຜິດກັນໄປຕື່ມອີກ. ພວກເຮົາບໍ່ໄດ້ກຳລັງເວົ້າວ່າພຣະຄຳພີນັ້ນຜິດ, ພຽງແຕ່ວ່າມັນບໍ່ເໝາະສົມທີ່ຈະສົບທຽບພາລະກິດທີ່ພຣະເຈົ້າປະຕິບັດໃນອະດີດກັບພາລະກິດໃໝ່ຂອງພຣະອົງ. ເຈົ້າຕ້ອງບໍ່ສົມທຽບພາລະກິດຂອງພຣະອົງໃນລັກສະນະນີ້. ຕົວຢ່າງ: ມັນເໝາະສົມບໍໃນຍຸກແຫ່ງພຣະຄຸນທີ່ຜູ້ຄົນຈະສົມທຽບພາລະກິດຂອງພຣະເຢໂຮວາກັບພາລະກິດຂອງພຣະເຢຊູເຈົ້າ? ມັນເໝາະສົມບໍທີ່ເຈົ້າຈະສົມທຽບພາລະກິດຂອງພຣະເຢຊູເຈົ້າກັບພາລະກິດຂອງພຣະເຈົ້າໃນປັດຈຸບັນ, ໃນຍຸກແຫ່ງອານາຈັກ? ແນ່ນອນວ່າບໍ່, ພວກມັນບໍ່ສາມາດທຽບກັນໄດ້. ນີ້ກໍຍ້ອນວ່າ ແຕ່ລະຂັ້ນຕອນຂອງພາລະກິດຂອງພຣະເຈົ້ານັ້ນສູງສົ່ງກວ່າຂັ້ນຕອນກ່ອນ ແລະ ພຣະອົງບໍ່ເຮັດພາລະກິດຂອງພຣະອົງຊໍ້າ. ເປັນຫຍັງ ທຸກຄັ້ງທີ່ພຣະເຈົ້າປະຕິບັດຂັ້ນຕອນໃໝ່ຂອງພາລະກິດ ແລະ ເລີ່ມຕົ້ນຍຸກໃໝ່, ມີກຸ່ມໜຶ່ງ ຫຼື ຄົນສ່ວນໃຫຍ່ທີ່ລຸກຂຶ້ນຕໍ່ຕ້ານພາລະກິດຂອງພຣະເຈົ້າ ແລະ ຕັ້ງຕົນຕໍ່ຕ້ານພຣະອົງຢູ່ສະເໝີ? ເປັນຫຍັງສິ່ງນີ້ຈຶ່ງເກີດຂຶ້ນໃນທຸກຍຸກ? ມັນເປັນຍ້ອນວ່າ ບໍ່ວ່າຜູ້ຄົນຈະຍອມຮັບພາລະກິດໃໝ່ຂອງພຣະເຈົ້າ ຫຼື ບໍ່ກໍຕາມ, ການຕີຄວາມໝາຍພຣະຄຳພີໃນອະດີດຂອງພວກເຂົາ ພ້ອມທັງມຸມອງຂອງພວກເຂົາກ່ຽວກັບຊື່ ແລະ ພາບລັກຂອງພຣະເຈົ້າ ແລະ ກ່ຽວກັບຄວາມເຊື່ອຂອງພວກເຂົາໃນພຣະເຈົ້າ ແລະ ວິທີການທີ່ພວກເຂົາເຊື່ອໃນພຣະເຈົ້າໄດ້ກໍ່ຕົວຂຶ້ນໃນຫົວໃຈຂອງພວກເຂົາແລ້ວ. ຍິ່ງໄປກວ່ານັ້ນ, ພວກເຂົາຫວງແຫນສິ່ງເຫຼົ່ານີ້ ແລະ ເຊື່ອວ່າຕົນເອງໄດ້ຮັບຜົນປະໂຫຍດບາງຢ່າງ, ພວກເຂົາກາຍເປັນຄົນອວດດີຢ່າງໄຮ້ຂອບເຂດ ແລະ ຄິດວ່າຕົນເອງວິເສດ ແລະ ຍິ່ງໃຫຍ່ຫຼາຍ ແລະ ເມື່ອພວກເຂົາເຫັນວ່າພາລະກິດທີ່ພຣະເຈົ້າເຮັດໃນທຸກມື້ນີ້ນັ້ນແຕກຕ່າງກັນແນວໃດກັບພາລະກິດທີ່ພຣະອົງໄດ້ເຮັດໃນອະດີດ, ພວກເຂົາກໍຕັດສິນມັນ. ພວກເຂົາມັກເອົາສິ່ງຕ່າງໆຈາກຍຸກແຫ່ງພຣະຄຸນ ແລະ ປຽບທຽບພວກມັນກັບພຣະເຈົ້າໃນປັດຈຸບັນ, ກັບພາລະກິດທີ່ພຣະເຈົ້າເຮັດຢູ່ຕອນນີ້ ແລະ ກັບຄວາມຈິງຂອງປັດຈຸບັນ. ພວກມັນປຽບທຽບກັນໄດ້ບໍ? ຢ່າໃຊ້ກົດເກນກັບສິ່ງຕ່າງໆ, ກົງກັນຂ້າມ, ເຈົ້າຕ້ອງມີຄວາມຕື່ນຕົວນີ້: “ຕອນນີ້ຂ້ອຍໄດ້ຍອມຮັບພາລະກິດໃໝ່ຂອງພຣະເຈົ້າ ແຕ່ມີບາງສິ່ງທີ່ຂ້ອຍບໍ່ສາມາດໄດ້ຮັບ. ຂ້ອຍຈະຄ່ອຍໆມີປະສົບການ ແລະ ຮູ້ຈັກພວກມັນ, ຂ້ອຍຈະສະແຫວງຫາພວກມັນເທື່ອລະໜ້ອຍ, ຄ່ອຍເປັນຄ່ອຍໄປເທື່ອລະໜ້ອຍຄືກັບມົດທີ່ແຫ້ນກະດູດ ແລະ ເມື່ອເວລາຜ່ານໄປຂ້ອຍກໍຈະເຂົ້າໃຈພວກມັນ”. ພາລະກິດຂອງພຣະເຈົ້າເລິກລັບຢ່າງບໍ່ສິ້ນສຸດ ແລະ ບໍ່ສາມາດຢັ່ງເຖິງມັນໄດ້; ມະນຸດບໍ່ສາມາດໄປເຖິງສ່ວນເລິກຂອງມັນໄດ້ຈັກເທື່ອ. ຫຼັງຈາກທີ່ໄດ້ປະສົບກັບມັນເປັນເວລາໜຶ່ງ ຫຼື ສອງປີ, ຜູ້ຄົນອາດຈະໄດ້ຮັບຄວາມເຂົ້າໃຈບາງຢ່າງ; ຫຼັງຈາກສາມ ຫຼື ສີ່ປີ, ຜູ້ຄົນອາດຈະໄດ້ຮັບຄວາມເຂົ້າໃຈຂຶ້ນຕື່ມອີກໜ້ອຍໜຶ່ງ ແລະ ພວກເຂົາຈະເຕີບໃຫຍ່ຂຶ້ນ ແລະ ປ່ຽນແປງເທື່ອລະໜ້ອຍ. ມຸມມອງຂອງພວກເຂົາກ່ຽວກັບສິ່ງເກົ່າໆເຫຼົ່ານັ້ນຈະປ່ຽນໄປເທື່ອລະໜ້ອຍ ແລະ ພວກເຂົາຈະປະຖິ້ມສິ່ງເຫຼົ່ານັ້ນໄປເທື່ອລະໜ້ອຍ; ເມື່ອຜູ້ຄົນປະຖິ້ມສິ່ງເກົ່າໆເຫຼົ່ານັ້ນເທົ່ານັ້ນ ພວກເຂົາຈຶ່ງຈະເຂົ້າໃຈສິ່ງໃໝ່ໆ. ສິ່ງເກົ່າໆເຫຼົ່ານັ້ນຍັງຝັງເລິກຢູ່ໃນຕົວເຈົ້າ ແລະ ເຈົ້າຍັງບໍ່ທັນເລີ່ມຂຸດພວກມັນຂຶ້ນມາຊ້ຳ, ແຕ່ເຈົ້າຍັງກ້າເຜີຍແຜ່ແນວຄິດຂອງເຈົ້າຢ່າງຈົງໃຈ ແລະ ສະແດງຄວາມຄິດເຫັນຂອງເຈົ້າເອງ ແລະ ເຈົ້າເວົ້າແນວໃດກໍຕາມທີ່ເຈົ້າຕ້ອງການ, ເລື່ອງນີ້ບໍ່ມີເຫດຜົນ. ເປັນຫຍັງເຮົາຈຶ່ງເວົ້າວ່າ ຜູ້ຄົນກາຍເປັນຄົນອວດດີຢ່າງທີ່ສຸດ? ນີ້ແມ່ນເຫດຜົນ. ສິ່ງເນົ່າໆເຫຼົ່ານັ້ນທີ່ຢູ່ພາຍໃນຄົນນັ້ນບໍ່ມີຄ່າ, ແຕ່ເຖິງຢ່າງໃດກໍຕາມ, ພວກເຂົາຍັງກ້າທີ່ຈະສະແດງອອກ ແລະ ເຜີຍແຜ່ພວກມັນຢ່າງເຕັມໃຈ. ສິ່ງນີ້ບໍ່ໄດ້ຂາດຄວາມໝາຍຢ່າງສິ້ນເຊີງບໍ? ເພາະສະນັ້ນ, ບາງຄົນໄດ້ຍອມຮັບຂັ້ນຕອນນີ້ຂອງພາລະກິດ ແລະ ໄດ້ອ່ານພຣະທຳຂອງພຣະເຈົ້າ, ແຕ່ພວກເຂົາບໍ່ໄດ້ປ່ອຍວາງສິ່ງເກົ່າໆເຫຼົ່ານັ້ນທີ່ພວກເຂົາມີຕິດໂຕແທ້ໆ. ເປັນຫຍັງຜູ້ນຳ ແລະ ຜູ້ເຮັດວຽກໃນບາງບ່ອນຈຶ່ງສາມາດດຳເນີນການ ແລະ ຈັດຕັ້ງປະຕິບັດພາລະກິດທີ່ສອດຄ່ອງກັບແນວຄິດຂອງພວກເຂົາ, ແຕ່ເມື່ອພາລະກິດບໍ່ສອດຄ່ອງກັບແນວຄິດຂອງພວກເຂົາ ແລະ ພວກເຂົາບໍ່ປາຖະໜາທີ່ຈະເຮັດມັນ, ພວກເຂົາຈຶ່ງບໍ່ປະຕິບັດມັນ? ສະຖານະການນີ້ເກີດຂຶ້ນໄດ້ແນວໃດ? ມັນເປັນຍ້ອນວ່າຜູ້ຄົນບໍ່ສາມາດປ່ອຍວາງສິ່ງເກົ່າໆເຫຼົ່ານັ້ນທີ່ພວກເຂົາມີພາຍໃນໂຕພວກເຂົາ. ຍິ່ງສິ່ງເກົ່າໆເຫຼົ່ານັ້ນພາຍໃນໂຕເຈົ້າກໍ່ໂຕຂຶ້ນຫຼາຍສ່ຳໃດ, ເຈົ້າກໍຍິ່ງຕໍ່ຕ້ານຢ່າງແຮງກ້າຫຼາຍຂຶ້ນສ່ຳນັ້ນ. ບໍ່ແມ່ນແທ້ບໍ? ເປັນຫຍັງຈຶ່ງ ມີຜູ້ນຳບາງຄົນໃນໂລກສາສະໜາໃນປັດຈຸບັນນີ້ທີ່ອວດດີຫຼາຍຍິ່ງຂຶ້ນ ແລະ ຍິ່ງພວກເຂົາມີຕຳແໜ່ງຫຼາຍຂຶ້ນ ແລະ ມີຄົນຫຼາຍຂຶ້ນທີ່ພວກເຂົານຳພາ, ຍິ່ງສາມາດຍອມຮັບພາລະກິດແຫ່ງຍຸກສຸດທ້າຍຂອງພຣະເຈົ້າໄດ້ໜ້ອຍລົງ? ມັນເປັນຍ້ອນວ່າຜູ້ຄົນຍຶດຕິດກັບສິ່ງຕ່າງໆໃນອະດີດຢູ່ສະເໝີ, ພວກເຂົາບໍ່ໄດ້ຖືເອົາພຣະທຳຂອງພຣະເຈົ້າເປັນຄວາມຈິງ ແລະ ເປັນຊີວິດ ແລະ ພວກເຂົາບໍ່ສາມາດນັບຖືພຣະເຈົ້າວ່າເປັນຜູ້ຍິ່ງໃຫຍ່ທີ່ສຸດ ແລະ ສູງສົ່ງທີ່ສຸດຂອງທຸກສິ່ງ. ກົງກັນຂ້າມ, ພວກເຂົາຖືເອົາແນວຄິດທາງສາສະໜາຂອງພວກເຂົາເອງ ແລະ ຄວາມຄິດ ແລະ ມຸມມອງຂອງພວກເຂົາເອງເປັນຄວາມຈິງ ແລະ ເປັນຫົນທາງທີ່ແທ້ຈິງ, ນີ້ບໍ່ແມ່ນຂໍ້ຜິດພາດທີ່ຮ້າຍແຮງບໍ? ດ້ວຍວິທີນີ້, ເຈົ້າຈະສາມາດຊອກຫາຄວາມຈິງຢູ່ບ່ອນໃດໄດ້ບໍ? ຖ້າເຈົ້າເຊື່ອສິ່ງເຫຼົ່ານັ້ນຂອງເຈົ້າວ່າເປັນຄວາມຈິງ, ເຈົ້າຍັງຈະສາມາດໄດ້ຮັບຄວາມຈິງຈາກພຣະເຈົ້າໄດ້ບໍ? ເຈົ້າຍັງຈະສາມາດສະແຫວງຫາຄວາມຈິງ ແລະ ປາຖະໜາຄວາມຈິງນັ້ນໄດ້ບໍ?

ບາງຄົນເວົ້າວ່າ “ຂ້ອຍໄດ້ອ່ານພຣະທຳຂອງພຣະເຈົ້າຫຼາຍຂໍ້, ຂ້ອຍໄດ້ຍິນສຽງຂອງພຣະເຈົ້າ, ຂ້ອຍຍອມຮັບຫົນທາງທີ່ແທ້ຈິງ ແລະ ຂ້ອຍຮູ້ວິທີອ່ານພຣະທຳຂອງພຣະເຈົ້າ. ຂ້ອຍແກ້ໄຂບັນຫາຂອງຂ້ອຍເອງ, ຂ້ອຍບໍ່ຕ້ອງການຄວາມຊ່ວຍເຫຼືອຂອງຄົນອື່ນ ແລະ ສິ່ງນີ້ຮັບປະກັນວ່າ ຊີວິດຂອງຂ້ອຍສາມາດເຕີບໃຫຍ່ໄດ້”. ເຈົ້າເວົ້າສິ່ງຕ່າງໆເກີນຈິງເມື່ອເຈົ້າເວົ້າແບບນັ້ນ. ຖ້າເຈົ້າອ່ານພຣະທຳຂອງພຣະເຈົ້າໂດຍອີງໃສ່ຕົວເຈົ້າເອງພຽງແຕ່ຜູ້ດຽວ ແລະ ພຣະວິນຍານບໍລິສຸດບໍ່ໄດ້ສ່ອງສະຫວ່າງໃຫ້ເຈົ້າ, ແລ້ວເຈົ້າຈະສາມາດເຂົ້າໃຈພວກມັນໄດ້ບໍ? ຖ້າພຣະທຳຂອງພຣະເຈົ້າບໍ່ໄດ້ເປີດໂປງເຈົ້າ ແລະ ໄຈ້ແຍກຄວາມເສື່ອມຊາມພາຍໃນຕົວເຈົ້າ, ເຈົ້າຈະບໍ່ສາມາດປ່ຽນແປງໄດ້ ແລະ ບໍ່ສາມາດເຂົ້າໃຈໄດ້ ນັ້ນກໍຄືເຈົ້າຈະພົບວ່າມັນຍາກທີ່ຈະເຂົ້າເຖິງຄວາມເຂົ້າໃຈໃດໆ. ເມື່ອຜູ້ຄົນອ່ານນະວະນິຍາຍ, ພວກເຂົາເຂົ້າໃຈພວກມັນດີ ແລະ ສາມາດຈື່ຈໍາຫຼາຍໆສາກໄດ້ ແລະ ເມື່ອພວກເຂົາອ່ານຈົບບົດໜຶ່ງແລ້ວ, ພວກເຂົາກໍສາມາດບອກຄົນອື່ນກ່ຽວກັບເລື່ອງນີ້ໄດ້ທັນທີ. ແຕ່ເລື່ອງຂອງຊີວິດບໍ່ຄືກັບສິ່ງອື່ນໃດ. ເລື່ອງຂອງຊີວິດແມ່ນເລິກເຊິ່ງທີ່ສຸດ ແລະ ເຈົ້າຕ້ອງເຊື່ອເປັນເວລາຫຼາຍປີກ່ອນທີ່ເຈົ້າຈະສາມາດເຂົ້າໃຈໄດ້ເຖິງແມ່ນວ່າພຽງເລັກນ້ອຍ. ເຈົ້າສາມາດປະສົບກັບພຣະຄຳຂໍ້ໜຶ່ງຂອງພຣະເຈົ້າຕະຫຼອດຊີວິດ ແລະ ຍັງບໍ່ເຄີຍປະສົບກັບມັນພຽງພໍ. ບໍ່ວ່າພຣະເຈົ້າຈະກ່າວອັນໃດກໍຕາມ, ເຈົ້າຈະບໍ່ມີປະສົບການກັບມັນໄດ້ພຽງພໍເທົ່າທີ່ເຈົ້າຍັງມີຊີວິດຢູ່; ບໍ່ວ່າຄວາມສາມາດຂອງເຈົ້າຈະດີປານໃດ, ເຈົ້າຍັງຕ້ອງເພິ່ງອາໄສການປະສົບ ແລະ ການປະຕິບັດພຣະທຳຂອງພຣະເຈົ້າ ກ່ອນທີ່ເຈົ້າຈະສາມາດເຂົ້າໃຈຄວາມຈິງໄດ້. ຕົວຢ່າງເຊັ່ນ: ເປັນຄົນສັດຊື່. ເຈົ້າຕ້ອງມີປະສົບການຈັກປີກ່ອນທີ່ເຈົ້າຈະສາມາດແກ້ໄຂບັນຫາການເວົ້າຕົວະໄດ້? ມັນບໍ່ແມ່ນກໍລະນີທີ່ເຈົ້າຕ້ອງການປະສົບການພຽງແຕ່ໜຶ່ງປີ ຫຼື ສອງປີ ແລະ ຫຼັງຈາກນັ້ນເຈົ້າກໍພໍສ່ຳນັ້ນ, ເຈົ້າບໍ່ເວົ້າຕົວະອີກຕໍ່ໄປ, ເຈົ້າບໍ່ຫຼອກລວງອີກຕໍ່ໄປ ແລະ ຕອນນີ້ເຈົ້າເປັນຄົນສັດຊື່. ອັນນີ້ເປັນໄປບໍ່ໄດ້. ເຈົ້າຕ້ອງມີປະສົບການຫຼາຍປີກ່ອນທີ່ເຈົ້າຈະເຫັນຜົນຮັບນີ້. ນີ້ກໍຍ້ອນວ່າຜູ້ຄົນນັ້ນມີຄວາມຊັບຊ້ອນຫຼາຍ, ອຸປະນິໄສທີ່ເສື່ອມຊາມຂອງພວກເຂົາຝັງຮາກເລິກລົງໄປໃນຕົວພວກເຂົາ, ແນວຄິດຂອງພວກເຂົາກີດກັນພວກເຂົາບໍ່ໃຫ້ເຂົ້າສູ່ຄວາມເປັນຈິງ, ບໍ່ໃຫ້ຮູ້ຈັກພຣະເຈົ້າ, ເຈດຕະນາຂອງພວກເຂົາກີດກັນບໍ່ໃຫ້ປ່ຽນແປງອຸປະນິໄສຂອງພວກເຂົາ, ກີດກັນບໍ່ໃຫ້ພວກເຂົາປະຕິບັດຄວາມຈິງ ແລະ ມຸມມອງ ແລະ ຈຸດຢືນຂອງພວກເຂົາຕໍ່ການກະທຳ ແລະ ຄຳເວົ້າຂອງພວກເຂົາກີດກັນພວກເຂົາບໍ່ໃຫ້ເຂົ້າໃຈຄວາມຈິງ. ຖ້າເຈົ້າສາມາດເວົ້າ ແລະ ກະທຳໃນດ້ານຂອງຄວາມຈິງ, ໃນດ້ານຂອງຄວາມຈິງເຊິ່ງພຣະເຈົ້າຕ້ອງການໃຫ້ມະນຸດບັນລຸໃນຍຸກແຫ່ງລາຊະອານາຈັກ, ແລ້ວເຈົ້າກໍຈະສາມາດຍອມຕໍ່ພາລະກິດຂອງພຣະອົງໄດ້ຢ່າງງ່າຍດາຍ ແລະ ສາມາດເຂົ້າສູ່ຫົນທາງທີ່ຖືກຕ້ອງຂອງຄວາມເຊື່ອໃນພຣະເຈົ້າ. ຖ້າເຈົ້າບໍ່ຢືນຢູ່ຂ້າງຄວາມຈິງ, ເມື່ອນັ້ນ ເຈົ້າຈະໄດ້ຫຼົງທາງໄປໄກຈາກພຣະເຈົ້າ, ຖ້າບໍ່ດັ່ງນັ້ນ ເຈົ້າກໍຈະຢືນຕໍ່ຕ້ານພຣະເຈົ້າ. ຢ່າຄິດວ່າ ພຽງແຕ່ວ່າເຈົ້າໄດ້ຟັງຄຳເທດສະໜາຫຼາຍບົດ ແລະ ເຊື່ອໃນພຣະເຈົ້າມາເປັນເວລາດົນຈົນວ່າວຸດທິພາວະຂອງເຈົ້າຍັງບໍ່ຂາດຫາຍຫຼາຍ! ການສະແຫວງຫາຄວາມຈິງເປັນເລື່ອງຂອງການໄດ້ຮັບຊີວິດ, ມັນແມ່ນເພື່ອຮັບເອົາຊີວິດອັນຕະຫຼອດໄປເປັນນິດ. ຄວາມຈິງແມ່ນບໍ່ປ່ຽນແປງໄດ້ຕະຫຼອດການ, ໃຊ້ໄດ້ສະເໝີ, ບໍ່ເຄີຍຖືກປະຖິ້ມ, ບໍ່ສາມາດຍົກເລີກ, ບໍ່ສາມາດປະຕິເສດໄດ້, ນີ້ແມ່ນຄຸນຄ່າ ແລະ ຄວາມສຳຄັນຂອງຄວາມຈິງ. ຄວາມຈິງແມ່ນສິ່ງທີ່ສູງສົ່ງທີ່ສຸດ, ເລິກເຊິ່ງທີ່ສຸດ ແລະ ມີຄ່າທີ່ສຸດ. ມັນເປັນສິ່ງທີ່ມີຄ່າ ແລະ ມີຂອບເຂດຈໍາກັດຕໍ່ສິ່ງທີ່ຄົນສາມາດເຂົ້າໃຈ ແລະ ໄດ້ຮັບຫຼັງຈາກປະສົບການຕະຫຼອດຊີວິດ.

ບາງຄົນເວົ້າວ່າ “ຂ້ອຍເຊື່ອໃນພຣະເຈົ້າອົງຊົງລິດທານຸພາບສູ່ງສຸດ ແລະ ຂ້ອຍປະຕິບັດຄວາມເຊື່ອຂອງຂ້ອຍດ້ວຍຕົນເອງຢູ່ເຮືອນ ແລະ ຂ້ອຍກໍຮ້ອງເພງສັນເສີນ ແລະ ອະທິຖານຫາພຣະເຈົ້າເຊັ່ນກັນ. ຂ້ອຍຕິດຕາມພາລະກິດ ບໍ່ວ່າມັນຢູ່ໃນຂັ້ນຕອນໃດ ແລະ ໂດຍການຮັກສາຄວາມເຊື່ອນີ້ຈົນເຖິງທີ່ສຸດ, ພຣະເຈົ້າຈະບໍ່ປະຖິ້ມຂ້ອຍ”. ເຈົ້າຄິດແນວໃດກ່ຽວກັບເລື່ອງນີ້? ເຈົ້າຈະສາມາດສະແຫວງຫາຄວາມຈິງໂດຍການປະຕິບັດຄວາມເຊື່ອຂອງເຈົ້າຢູ່ເຮືອນໄດ້ແນວໃດ? ເຈົ້າຈະສາມາດປະສົບກັບພາລະກິດຂອງພຣະເຈົ້າໂດຍບໍ່ປະຕິບັດໜ້າທີ່ຂອງເຈົ້າໄດ້ແນວໃດ? ຖ້າເຈົ້າບໍ່ປະຕິບັດໜ້າທີ່ຂອງເຈົ້າ, ມີອຸປະນິໄສທີ່ເສື່ອມຊາມບາງຢ່າງທີ່ເຈົ້າຈະບໍ່ເປີດເຜີຍອອກມາ, ແລ້ວເຈົ້າຈະໄຕ່ຕອນຕົນເອງແນວໃດ? ເຈົ້າຈະປະສົບກັບການພິພາກສາ ແລະ ການຂ້ຽນຕີຈາກພຣະທຳຂອງພຣະເຈົ້າໄດ້ແນວໃດ? ພຣະທຳຂອງພຣະເຈົ້າຈະເປີດໂປງ ແລະ ຈັດການເຈົ້າແນວໃດ? ຜູ້ຄົນບໍ່ສາມາດປະສົບກັບສິ່ງເຫຼົ່ານີ້ຢູ່ເຮືອນ. ເຈົ້າສາມາດຮູ້ຈັກຕົນເອງໄດ້ຢ່າງແທິຈິງໂດຍບໍ່ມີປະສົບການຕົວຈິງບໍ? ເຈົ້າສາມາດປ່ຽນແປງໄດ້ຢ່າງແທ້ຈິງບໍ? ການປ່ຽນແປງຄົງຈະເປັນໄປບໍ່ໄດ້. ເພື່ອປະສົບກັບພາລະກິດຂອງພຣະເຈົ້າ, ເຈົ້າຕ້ອງດຳລົງຊີວິດຄຣິສຕະຈັກ ແລະ ໂດຍການປະຕິບັດໜ້າທີ່ຂອງເຈົ້າເທົ່ານັ້ນ ເຈົ້າຈຶ່ງສາມາດປະສົບກັບສິ່ງຕ່າງໆໄດ້ຢ່າງເໝາະສົມ. ຖ້າເຈົ້າປະຕິບັດຄວາມເຊື່ອຂອງເຈົ້າຢູ່ເຮືອນເປັນເວລາສິບປີ ຫຼື ຫຼາຍກວ່ານັ້ນ, ຊາວປີ ຫຼື ຫຼາຍກວ່ານັ້ນ ແລະ ມັງກອນແດງໃຫຍ່ໄດ້ຖືກໂຄ້ນລົງ ແລະ ໄພພິບັດຄັ້ງໃຫຍ່ໄດ້ສິ້ນສຸດລົງແລ້ວ, ເຈົ້າຈະສາມາດເວົ້າເຖິງການມີປະສົບການ ແລະ ການເປັນພະຍານໄດ້ຢ່າງແທ້ຈິງບໍ? ເຈົ້າຈະໄດ້ທົນທຸກແບບທີ່ພຣະເຈົ້າໄດ້ທົນທຸກບໍ? ຜູ້ຄົນຂອງພຣະເຈົ້າທີ່ຈະເກີດເປັນພະຍານທີ່ສວຍງາມດັ່ງກ່າວ ຈະມີການປ່ຽນແປງຢ່າງແທ້ຈິງ, ຈະຍອມຕໍ່ພຣະເຈົ້າຢ່າງແທ້ຈິງ ແລະ ຈະຈົ່ງຮັກພັກດີຕໍ່ພຣະອົງຢ່າງແທ້ຈິງ, ເຈົ້າຈະສາມາດເປັນພະຍານເຊັ່ນນັ້ນໄດ້ບໍ? ເຮົາຢ້ານວ່າ, ໃນຕອນນັ້ນ, ເຈົ້າຈະອັບອາຍທີ່ສຸດ. ເປັນຫຍັງຈຶ່ງວ່າ ພຣະເຈົ້ເວົ້າວ່າ ຫຼາຍຄົນໄດ້ຖືກເອີ້ນ, ແຕ່ມີໜ້ອຍຄົນທີ່ຖືກເລືອກ? ກໍຍ້ອນວ່າ, ໃນບັນດາມະນຸດຊາດທີ່ເຊື່ອມຊາມ, ຄົນທີ່ຮັກຄວາມຈິງນັ້ນມີໜ້ອຍຫຼາຍ. ຄົນສ່ວນໃຫຍ່ບໍ່ຮັກຄວາມຈິງ, ແຮງໄກທີ່ພວກເຂົາຈະສາມາດຍອມຮັບຄວາມຈິງ. ເປັນຫຍັງເຮົາຈຶ່ງເວົ້າສິ່ງນີ້? ບາງຄົນໄດ້ເຊື່ອໃນພຣະເຈົ້າ ແລະ ໃນຂະນະທີ່ສຸກສິ່ງຢູ່ເຮືອນປົກກະຕິດີ, ພວກເຂົາບໍ່ໄດ້ຈົ່ມວ່າຫຍັງ. ເຖິງຢ່າງໃດກໍຕາມ, ເມື່ອບາງສິ່ງຜິດປົກກະຕິ, ເມື່ອສະມາຊິກຄອບຄົວຄົນໜຶ່ງເຈັບປ່ວຍ ແລະ ເຂົ້ານອນໂຮງໝໍ ຫຼື ລູກຂອງພວກເຂົາບໍ່ໄດ້ເຂົ້າຮຽນວິທະຍາໄງ ຫຼື ໄພພິບັດບາງຢ່າງເກີດຂຶ້ນ, ພວກເຂົາກໍເອົາກຳປັ້ນທຸບໂຕະ ແລະ ຈົ່ມຕໍ່ວ່າໃຫ້ພຣະເຈົ້າ, ເວົ້າວ່າ “ຮື! ການເຊື່ອໃນພຣະເຈົ້າໃຫ້ຫຍັງກັບຂ້ານ້ອຍ! ພຣະເຈົ້າບໍ່ໄດ້ອວຍພອນຂ້ານ້ອຍ! ພຣະອົງຄວນອວຍພອນຂ້ານ້ອຍ, ອວຍພອນທຸກສິ່ງກ່ຽວກັບຂ້ານ້ອຍ, ລວມເຖິງທັງໝົດຄອບຄົວຂອງຂ້ານ້ອຍ, ລູກໆຂອງຂ້ານ້ອຍ, ຜົວຂອງຂ້ານ້ອຍ (ຫຼື ເມຍຂອງຂ້ານ້ອຍ), ລວມເຖິງແມ່ ແລະ ພໍ່ຂອງຂ້ານ້ອຍ, ທຸກຄົນ. ຖ້າສິ່ງນີ້ບໍ່ໄດ້ເກີດຂຶ້ນກັບຄອບຄົວຂອງຂ້ານ້ອຍ, ຂ້າຈ້ອຍຈະບໍ່ໄດ້ສະແຫວງຫາຄວາມຈິງຢ່າງກະຕືລືລົ້ນບໍ?” ພວກເຂົາສ້າງຂໍ້ອ້າງແບບນັ້ນຍ້ອນບໍ່ໄດ້ຮັບຄວາມຈິງ! ຂໍ້ອ້າງຂອງພວກເຂົາສາມາດແທນທີ່ຄວາມຈິງໄດ້ບໍ? ພວກເຂົາເຊື່ອວ່າຂໍ້ອ້າງຂອງພວກເຂົານັ້ນພຽງພໍ ແລະ ເປັນໄປໄດ້ທັງໝົດ ແລະ ນັ້ນເປັນສິດທີ່ຈະຈົ່ວຕໍ່ວ່າໄດ້. ຜູ້ຄົນບໍ່ຈົ່ມໃຫ້ພຣະເຈົ້າເມື່ອພວກເຂົາບໍ່ໄດ້ປະສົບກັບການທົດລອງ ແລະ ຄວາມທຸກລຳບາກ. ພວກເຂົາຮ້ອງຂຶ້ນວ່າພະເຈົ້າຍິ່ງໃຫຍ່ແລະອັດສະຈັນພຽງໃດ. ແຕ່ຊ່ວງເວລາການທົດລອງ ແລະ ຄວາມທຸກລຳບາກມາເຖິງ, ຄວາມປາຖະໜາຂອງພວກເຂົາເຈົ້າທີ່ຈະຈົ່ມຕໍ່ວ່າກ່ຽວກັບພຣະເຈົ້າສາມາດລະເບີດອອກໄດ້ທຸກນາທີ. ພວກເຂົາບໍ່ໄດ້ໄຕ່ຕອງສິ່ງຕ່າງໆ ແລະ ພວກເຂົາບໍ່ຄິດທົບທວນ; ພວກເຂົາເຈົ້າພຽງແຕ່ລະບາຍຄວາມຮູ້ສຶກຂອງພວກເຂົາອອກມາໂດຍທຳມະຊາດ. ສຳລັບບາງຄົນ, ມັນບໍ່ແມ່ນສິ່ງທີ່ເກີດຂຶ້ນກັບຄອບຄົວຂອງພວກເຂົາ, ແຕ່ກັບຝູງສັດລ້ຽງຂອງພວກເຂົາ ແລະ ພວກເຂົາກໍຈົ່ມຕໍ່ວ່າພຣະເຈົ້າ. ນີ້ແມ່ນໄຮ້ສະຕິຂະໜາດນັ້ນເລີຍບໍ? ຖ້າບຸກຄົນໜຶ່ງສາມາດບັນລຸເຖິງຂັ້ນທີ່ວ່າ ບໍ່ວ່າເກີດຫຍັງຂຶ້ນກັບຄອບຄົວຂອງພວກເຂົາ ຫຼື ໄພພະບັດຫຍັງເກີດຂຶ້ນກັບພວກເຂົາກໍຕາມ, ພວກເຂົາກໍບໍ່ຈົ່ມວ່າພຣະເຈົ້າ ຫຼື ໃສ່ໃຈເລື່ອງດັ່ງກ່າວ, ເມື່ອພວກມັນບໍ່ໄດ້ສ້າງຄວາມຊັກຊ້າຕໍ່ໜ້າທີ່ຂອງພວກເຂົາ ຫຼື ການອຸທິດຕົນຂອງພວກເຂົາໃຫ້ແກ່ພຣະເຈົ້າບໍ່ວ່າຫຍັງເກີດຂຶ້ນກໍຕາມ, ເມື່ອບໍ່ສົ່ງຜົນກະທົບຫຍັງຕໍ່ຄວາມເຊື່ອຟັງຂອງພວກເຂົາຕໍ່ພຣະເຈົ້າ ແລະ ເມື່ອສິ່ງທີ່ໄດ້ເກີດຂຶ້ນບໍ່ໄດ້ກີດກັນພວກເຂົາຈາກການສັນລະເສີນພຣະເຈົ້າ, ສິ່ງນີ້ພິສູດວ່າ ຫົວໃຈຂອງພວກເຂົາທີ່ເຊື່ອໃນພຣະເຈົ້າແມ່ນຫົວໃຈທີ່ບໍລິສຸດ. ມຸມມອງ “ເມື່ອບຸກຄົນໜຶ່ງເຊື່ອໃນພຣະເຈົ້າ, ໝົດຄອບຄົວຂອງພວກເຂົາກໍໄດ້ຮັບພອນ” ນັ້ນຜິດ. ຖ້າເຈົ້າຍຶດຕິດກັບມຸມມອງນີ້ຢູ່ສະເໝີໃນຄວາມເຊື່ອຂອງເຈົ້າໃນພຣະເຈົ້າ, ເຈົ້າຈະບໍ່ໄດ້ຮັບຄວາມຈິງຈັກເທື່ອ. ຈົ່ງເບິ່ງສະມາຊິກຄອບຄົວ ແລະ ຍາດພີ່ນ້ອງຜູ້ບໍ່ເຊື່ອຂອງເຈົ້າ, ຫຍຸ້ງຢູ່ກັບການໃຊ້ຊີວິດປະຈຳວັນຂອງພວກເຂົາ; ເມື່ອໄພພິບັດມາເຖິງ, ພວກເຂົາຈະສາມາດຫຼົບໜີພວກມັນໄດ້ບໍ? ບໍ່, ພວກເຂົາຈະໜີບໍ່ໄດ້. ຖ້າເຈົ້າບໍ່ສະແຫວງຫາຄວາມຈິງໃນຄວາມເຊື່ອຂອງເຈົ້າໃນພຣະເຈົ້າ ແລະ ເຈົ້າຍັງເປັນຄືກັບຍາດພີ່ນ້ອງຂອງເຈົ້າ, ບໍ່ສາມາດຫຼົບໜີຈາກການລົງໂທດຂອງໄພພິບັດຕ່າງໆ, ເຈົ້າກໍຈະພິນາດໄປພ້ອມກັນກັບພວກເຂົາ. ເຖິງຢ່າງໃດກໍຕາມ, ຖ້າເຈົ້າສະແຫວງຫາຄວາມຈິງ ແລະ ເຈົ້າສາມາດເບິ່ງທະລຸແກ່ນແທ້ຂອງພວກເຂົາ, ເຈົ້າກໍຈະສາມາດປະຕິເສດຊາຕານ ແລະ ຈະຄິດວ່າ “ພວກເຂົາບໍ່ເຊື່ອໃນພຣະເຈົ້າ. ພວກເຂົາຄືມານຮ້າຍ ແລະ ຄວນຖືກທຳລາຍໃນໄພພິບັດ. ພວກເຂົາເຄີຍພະຍາຍາມຢຸດຂ້ອຍຈາກການເຊື່ອໃນພຣະເຈົ້າ ແລະ ພວກເຂົາໄດ້ເວົ້າສິ່ງທີ່ຂັດແຍ້ງກັບພຣະເຈົ້າ, ເຊິ່ງເປັນການໝິ່ນປະໝາດພຣະເຈົ້າ. ພວກເຂົາໄດ້ຮັບສິ່ງທີ່ພວກເຂົາສົມຄວນໄດ້ຮັບ ເມື່ອພວກເຂົາຕາຍໃນທະເວຊາຍ. ໃນເລື່ອງນີ້, ພຣະທຳຂອງພຣະເຈົ້າໄດ້ສຳເລັດລົງຢ່າງແທ້ຈິງ”. ເຈົ້າບໍ່ໄດ້ມີຄວາມເຊື່ອນີ້ໃນເມື່ອກ່ອນ ແລະ ບໍ່ກ້າວທີ່ສະສາບແຊ່ງມາຮ້າຍ. ຕອນນີ້, ເຈົ້າເຫັນໃບໜ້າທີ່ແທ້ຈິງຂອງມານຮ້າຍ ແລະ ຫົວໃຈເຈົ້າເລີ່ມກຽດຊັງມານຮ້າຍເຫຼົ່ານີ້ທີ່ຕໍ່ຕ້ານພຣະເຈົ້າ ແລະ ຖ້າພວກເຂົາຕາຍ, ສິ່ງດຽວທີ່ເຈົ້າຕ້ອງເຮັດກໍຄືຝັງພວກເຂົາ. ການທີ່ສາມາດເຂົ້າຫາພວກເຂົາດ້ວຍວິທີນີ້ສະແດງໃຫ້ເຫັນວ່າຫົວໃຈຂອງເຈົ້າໄດ້ຫັນມາຫາພຣະເຈົ້າຢ່າງແທ້ຈິງ. ຖ້າເຈົ້າຍັງຍຶດໝັ້ນໃນແນວຄິດ ແລະ ຈິນຕະນາການໃນໃຈຂອງເຈົ້າ, ເຊື່ອຢູ່ສະເໝີວ່າ “ເມື່ອບຸກຄົນໜຶ່ງເຊື່ອໃນພຣະເຈົ້າ, ໝົດຄອບຄົວຂອງພວກເຂົາກໍໄດ້ຮັບພອນ, ແມ່ນແຕ່ສັດທີ່ຖືກລ້ຽງໂດຍຄອບຄົວດັ່ງກ່າວກໍໄດ້ຮັບພອນ, ເຮືອນກໍໄດ້ຮັບພອນ ແລະ ພືດຜົນໃນດິນກໍໄດ້ຮັບພອນ”, ແລ້ວສິ່ງເຫຼົ່ານີ້ຈະກີດກັນເຈົ້າຈາກການສະແຫວງຫາຄວາມຈິງ ແລະ ຈາກການຕິດຕາມພຣະເຈົ້າ ແລະ ການປະຕິບັດໜ້າທີ່ຂອງເຈົ້າ. ຖ້າຫົວໃຈຂອງບຸກຄົນໜຶ່ງຫັນໄປຫາພຣະເຈົ້າຢ່າງບໍລິສຸດ, ຫາແຕ່ພຣະເຈົ້າເທົ່ານັ້ນ, ຫົວໃຈຂອງພວກເຂົາກໍຈະບໍລິສຸດ ແລະ ລຽບງ່າຍ ແລະ ເມື່ອເວລານັ້ນມາເຖິງ ພວກເຂົາກໍທົນທຸກໜ້ອຍຫຼາຍ. ເປັນຫຍັງຈຶ່ງວ່າຕອນນີ້ເຈົ້າທົນທຸກຫຼາຍ? ກໍຍ້ອນວ່າເຈົ້າໃຊ້ເວລາໝົດມື້ດ້ວຍຄວາມຮີບດ່ວນ ແລະ ຫຍຸ້ງຢູ່ກັບຄອບຄົວຂອງເຈົ້າ, ລູກໆຂອງເຈົ້າ, ທຸ້ມເທຄວາມພະຍາຍາມຢ່າງຫຼວງຫຼາຍເພື່ອພວກເຂົາ. ຖ້າເຈົ້າອຸທິດຕົນຢ່າງບໍລິສຸດໃຫ້ແກ່ຄຣິສຕະຈັກ, ແລ້ວເຮົາກໍກ້າເວົ້າວ່າເຈົ້າຈະຜ່ອນຄາຍຫຼາຍຂຶ້ນ, ບໍ່ແມ່ນແບບນັ້ນບໍ? ເປັນຍ້ອນຕອນນີ້ເຈົ້າຫຍຸ້ງຢູ່ກັບເລື່ອງຂອງຄອບຄົວຫຼາຍເກີນໄປແທ້ໆ ແລະ ເລື່ອງຂອງຄຣິສຕະຈັກໜ້ອຍເກີນໄປ ແລະ ຍ້ອນວຽກເຮືອນຂອງເຈົ້າຫຍຸ້ງຍາກຫຼາຍຈົນເຈົ້າບໍ່ສາມາດທົນໄດ້, ເຈົ້າຈຶ່ງເລີ່ມຈົ່ມຕໍ່ວ່າພຣະເຈົ້າ. ແຕ່ຄວາມຈິງແລ້ວ, ເຈົ້າໄດ້ຖວາຍໃຫ້ພຣະເຈົ້າຫຼາຍປານໃດ? ເຈົ້າບໍ່ໄດ້ຖວາຍຫຍັງທີ່ມີຄ່າໃຫ້ເວົ້າເຖິງເລີຍ! ເຈົ້າຍັງຟ້າວຟັ່ງ ແລະ ຫຍຸ້ງຫຼາຍກັບເລື່ອງຂອງເຮືອນ ແລະ ເນື້ອໜັງຂອງເຈົ້າເອງ, ສະນັ້ນ ເຈົ້າຈະສາມາດຈົ່ມຕໍ່ວ່າພຣະເຈົ້າໄດ້ແນວໃດ? ເຈົ້າຕ້ອງບໍ່ຈົ່ມຕໍ່ວ່າໃຫ້ພຣະເຈົ້າອີກຕໍ່ໄປ. ໃຜກໍຕາມທີ່ເຊື່ອໃນພຣະເຈົ້າສາມາດໄດ້ຮັບຄວາມຈິງ ແລະ ມີໂອກາດຮູ້ຈັກພຣະເຈົ້າ, ສິ່ງນີ້ສຳຄັນ, ສຳຄັນກວ່າສິ່ງອື່ນໃດ ແລະ ມັນກ່ຽວຂ້ອງໂດຍກົງກັບບັນຫາວ່າເຈົ້າຈະບັນລຸຄວາມລອດພົ້ນ ຫຼື ບໍ່. ເຖິງຢ່າງໃດກໍຕາມ, ກ່ອນອື່ນ ເຈົ້າຕ້ອງເອົາເຈດຕະນາ, ມຸມມອງ ແລະ ຄວາມເຂົ້າໃຈທີ່ບໍ່ຖືກຕ້ອງຂອງເຈົ້າຈາກອະດີດ, ພ້ອມທັງສິ່ງເຫຼົ່ານັ້ນທີ່ເຈົ້າສະແຫວງຫາຢູ່ໃນຕົວເຈົ້າມາມາ, ແຍກແຍະ ແລະ ໄດ້ຮູ້ຈັກພວກມັນຕາມພຣະທຳຂອງພຣະເຈົ້າ. ເມື່ອເຈົ້າສາມາດເຫັນສິ່ງຕ່າງໆໄດ້ຢ່າງຊັດເຈນ, ເຈົ້າກໍສາມາດຝຶກຝົນລົດລະພວກມັນ ແລະ ປະຖິ້ມພວກມັນ. ຍິ່ງເຈົ້າສາມາດເຫັນສິ່ງເຫຼົ່ານີ້ໄດ້ຊັດເຈນ ແລະ ຈະແຈ້ງ, ເຈົ້າຍິ່ງຈະປ່ອຍວາງສິ່ງຕ່າງໆໄດ້ຫຼາຍຂຶ້ນ, ຈົນເຈົ້າສາມາດປະຖິ້ມສິ່ງເກົ່າໆ, ສິ່ງທີ່ຜິດເຫຼົ່ານັ້ນທັງໝົດ. ແລ້ວເຈົ້າຈະຍິ່ງຮູ້ສຶກຜ່ອນຄາຍຫຼາຍຂຶ້ນ ແລະ ເມື່ອເຈົ້າປະຕິບັດຄວາມຈິງທີ່ເຈົ້າເຂົ້າໃຈ ແລະ ສາມາດເປັນພະຍານເຖິງພວກມັນໄດ້, ເຈົ້າຈະເລີ່ມປ່ຽນແປງເທື່ອລະເລັກລະໜ້ອຍ. ຕອນນີ້ເຈົ້າຄວນເລີ່ມປະຕິບັດ ແລະ ຝຶກຝົນໃນທິດທາງນີ້ ແລະ ເຈົ້າຈະຄ່ອຍໆບໍ່ຖືກຄວບຄຸມ ແລະ ຖືກລົບກວນຈາກສິ່ງເຫຼົ່ານັ້ນອີກຕໍ່ໄປ, ຈາກນັ້ນເຈົ້າຈະເຂົ້າສູ່ເສັ້ນທາງທີ່ຖືກຕ້ອງຂອງຄວາມເຊື່ອໃນພຣະເຈົ້າ.

ພວກເຈົ້າເຂົ້າໃຈສິ່ງທັງໝົດນີ້ທີ່ເຮົາໄດ້ເວົ້າແທ້ໆບໍ? ພວກເຈົ້າຮູ້ວິທີທີ່ຈະຂ້າມສູ່ຍຸກໃໝ່ບໍ? ແລ້ວເຈົ້າຮູ້ບໍວ່າເຈົ້າຕ້ອງປ່ຽນດ້ານໃດ, ຕ້ອງເຂົ້າມາຈາກດ້ານໃດ? ບາງທີພວກເຈົ້າບໍ່ເຂົ້າໃຈສິ່ງນີ້. ເຖິງແມ່ນວ່າໃນອະດີດມີບາງຄົນໄດ້ຮັບເຂົ້າມາ, ແຕ່ພວກເຂົາຍັງຂາດຢູ່ຫຼາຍດ້ານ ລະ ບໍ່ສາມາດບັນລຸຕາມຄວາມຕ້ອງການຂອງພຣະເຈົ້າ. ປັດຈຸບັນນີ້, ພຣະເຈົ້າກ່າວພຣະທຳຫຼາຍຂໍ້ເພື່ອນຳພາຜູ້ຄົນສູ່ຍຸກໃໝ່. ເປັນຍັງຈຶ່ງວ່າຜູ້ຄົນມີແນວຄິດກ່ຽວກັບພຣະທຳຂອງພຣະເຈົ້າ ແລະ ພາລະກິດຂອງພຣະອົງຢູ່ສະເໝີ? ມັນສະແດງໃຫ້ເຫັນວ່າພວກເຂົາບໍ່ໄດ້ຮັບຄວາມຈິງມາກ່ອນ ແລະ ພວກເຂົາບໍ່ມີຄວາມເປັນຈິງແຫ່ງຄວມຈິງ. ເຖິງແມ່ນວ່າເຈົ້າອາດຈະສາມາດຍອມຮັບພຣະທຳຂອງພຣະເຈົ້າເມື່ອເຈົ້າອ່ານມັນໃນຕອນນີ້, ເປັນຫຍັງຈຶ່ງວ່າໃນຊີວິດຈິງຂອງເຈົ້າ ເຈົ້າຈຶ່ງບໍ່ສາມາດປະຕິບັດຄວາມຈິງໄດ້ ແລະ ກົງກັນຂ້າມກັບມັກຈະປະພຶດໂຕກະບົດ ແລະ ຕໍ່ຕ້ານພຣະອົງຢູ່ສະເໝີບໍ? ເປັນຫຍັງຈຶ່ງວ່າ ເມື່ອສິ່ງຕ່າງໆເກີດຂຶ້ນກັບເຈົ້າ, ເຈົ້າຈຶ່ງມີຄວາມຄິດຂອງຕົນເອງ ແລະ ກະທຳຕາມຄວາມປະສົງຂອງຕົນເອງຢູ່ສະເໝີ, ແຕ່ບໍ່ສາມາດເຊື່ອຟັງພຣະເຈົ້າ? ກໍຍ້ອນມີສິ່ງທີ່ເປັນຂອງເນື້ອໜັງ ແລະ ຄວາມປາຖະໜາຂອງຕົນເອງຫຼາຍເກີນໄປພາຍໃນຕົວເຈົ້າ, ຄິດຢູ່ສະເໝີວ່າທາງຂອງເຈົ້າແມ່ນທາງທີ່ຖືກຕ້ອງ. ເຈົ້າຮຸ້ສຶກດີເມື່ອຟັງຄຳເທດສະໜາ ແລະ ບໍ່ມີແນວຄວາມຄິດ, ແຕ່ເມື່ອບາງສິ່ງເກີດຂຶ້ນກັບເຈົ້າ, ເຈົ້າກໍຕ້ອງການປະຕິບັດຄວາມຈິງ, ແຕ່ເຈົ້າສູນເສຍການຄວບຄຸມ ແລະ ສິ່ງຕ່າງໆທີ່ກະບົດພາຍໃນຕົວເຈົ້າກໍສະແດງໂຕອອກມາ. ເຮົາເວົ້າວ່າພວກເຈົ້າກະບົດເກີນໄປ ແລະ ຖ້າພວກເຈົ້າບໍ່ເຊື່ອເຮົາ, ເຈົ້າສາມາດບັນທຶກເອົາໄວ້ໄດ້. ທຸກຄັ້ງທີ່ເຈົາໄດ້ຍິນພຣະຄຳຂອງພຣະເຈົ້າ, ໃຫ້ບັນທຶກເອົາໄວ້ວ່າແນວຄິດໃດປາກົດຂຶ້ນໃນໃຈເຈົ້າ ແລະ ແມ່ນຫຍັງຄືຄວາມຄິດຂອງເຈົ້າ ແລະ ຈາກນັ້ນກໍຂຸດສິ່ງທີ່ຢູ່ພາຍໃນໂຕເຈົ້າອອກມາ, ແຍກແຍະພວກມັນ, ທຽບພວກມັນໃສ່ພຣະທຳຂອງພຣະເຈົ້າ ແລະ ຕໍ່ມາເຈົ້າຈະຮູ້ວ່າຄວາມກະບົດຂອງເຈົ້າໄປໃກສ່ຳໃດ. ການປະຕິບັດແບບນີ້ແມ່ນເປັນປະໂຫຍດສຳລັບການເຂົ້າສູ່ຊີວິດຂອງເຈົ້າ. ເຈົ້າຕ້ອງກ້າຜະເຊີນໜ້າກັບຄວາມຈິງ ແລະ ກ້າທີ່ຈະເປີດເຜີຍຕົນເອງ. ເມື່ອເຈົ້າກ້າທີ່ຈະເປີດເຜີຍຕົນເອງ, ສິ່ງນີ້ພິສູດວ່າເຈົ້າມີຫົວໃຈທີ່ຍອມຮັບຄວາມຈິງ, ຫົວໃຈທີ່ປ່ອຍວາງແນວຄິດ ແລະ ຍອມຕໍ່ພຣະເຈົ້າ. ເຈົ້າຕ້ອງປະຖິ້ມຕົນເອງ; ຢ່າກະບົດຕໍ່ພຣະເຈົ້າຢູ່ສະເໝີ ເພາະນັ້ນເປັນສິ່ງທີ່ຜິດ. ມັນຈະບໍ່ມີປະໂຫຍດທີ່ຈະເຊື່ອໃນພຣະເຈົ້າແຕ່ບໍ່ຮູ້ວ່າຈະເຊື່ອຟັງພຣະອົງແນວໃດ. ໃນເວລາທີ່ເຈົ້າພົບວ່າມັນງ່າຍທີ່ຈະເຊື່ອຟັງພຣະເຈົ້າ, ນັ້ນແມ່ນເວລາທີ່ເຈົ້າຈະມີສັນຕິພາບ ແລະ ຄວາມສຸກໃນໃຈຂອງເຈົ້າ; ເຈົ້າຈະພົບຄວາມມ່ວນຊື່ນອັນໃຫຍ່ຫຼວງເມື່ອເຈົ້າອ່ານພຣະທຳຂອງພຣະເຈົ້າ, ເຈົ້າຈະພົບຖ້ອຍຄຳທີ່ຕ້ອງເວົ້າ ເມື່ອເຈົ້າອະທິຖານຫາພຣະເຈົ້າ ແລະ ເຈົ້າຈະໃກ້ຊິດກັບພຣະອົງຫຼາຍຂຶ້ນເລື້ອຍໆ. ບັນດາຄົນທີ່ກະບົດພຣະເຈົ້າຢູ່ສະເໝີ ບໍ່ເຄີຍປາຖະໜາທີ່ຈະປະຕິບັດຄວາມຈິງ ແລະ ເມື່ອພວກເຂົາອ່ານພຣະທຳຂອງພຣະເຈົ້າ, ພຣະທຳບໍ່ໄດ້ຈົມລົງໄປ, ມີສັນຕິພາບ ແລະ ຄວາມສຸກອັນໃດຢູ່ໃນໃຈຂອງພວກເຂົາ? ເມື່ອຜູ້ຄົນຜະເຊີນກັບບັນຫາ, ແນວຄິດ ແລະ ຈິນຕະນາການຂອງພວກເຂົາໂຜ່ຂຶ້ນມາດ້ານໜ້າ ແລະ ພວກເຂົາບໍ່ສາມາດຫຼີກລ້ຽງພວກມັນໄດ້. ແລ້ວເຈົ້າຕຶກຕອງ ແລະ ໄຕ່ຕອງ, ຄິດວ່າ “ບັນຫານີ້ເກີດຂຶ້ນໄດ້ແນວໃດ? ແນວຄິດແບບນີ້ເກີດຂຶ້ນແນວໃດ? ສາມາດພົບແຫຼ່ງທີ່ມາຂອງມັນໄດ້ຢູ່ໃສ?” ເຈົ້າຕ້ອງອະທິຖານຫາພຣະເຈົ້າ, ອ່ານພຣະທຳຂອງພຣະເຈົ້າ, ເບິ່ງທະລຸເລື່ອງນີ້ ແລະ ເມື່ອບັນຫາໄດ້ຮັບການແກ້ໄຂ, ເຈົ້າກໍຈະໄດ້ຮັບການເຂົ້າສູ່ຊີວິດ. ຖ້າເຈົ້າບໍ່ແກ້ໄຂບັນຫາຂອງເຈົ້າຢ່າງຈິງຈັງດ້ວຍວິທີນີ້, ເຊື່ອຢູ່ສະເໝີວ່າການມີແນວຄິດບາງຢ່າງບໍ່ແມ່ນເລື່ອງໃຫຍ່, ພວກມັນຈະຫາຍໄປດ້ວຍຕົວມັນເອງຫຼັງຈາກສອງສາມມື້ ແລະ ເມື່ອພວກມັນໝົດໄປ, ມັນໝາຍຄວາມວ່າເຈົ້າກຳລັງບໍ່ມີແນວຄິດໃດໆ, ເຈົ້າຈະຄິດຢູ່ສະເໝີວ່າເຈົ້າບໍ່ມີແນວຄິດ, ເມື່ອຄວາມຈິງແລ້ວ ເມື່ອແນວຄິດເກີດຂຶ້ນ ເຈົ້າໄດ້ລະເລີຍພວກມັນ ແລະປ່ອຍໃຫ້ພວກມັນເລື່ອນຜ່ານໄປ. ຕອນນັ້ນເຈົ້າຮູ້ສຶກວ່າບໍ່ມີຄວາມເສຍຫາຍຫຍັງເກີດຂຶ້ນ ແລະ ຫຼັງຈາກນັ້ນເຈົ້າກໍປະຕິເສດທີ່ຈະຍອມຮັບຮູ້ວ່າເຈົ້າມີຄວາມເສຍຫາຍໃດໆ. ຕາມທໍາມະດາ, ເມື່ອຜູ້ຄົນບໍ່ຖືກລິຮານ ແລະ ຖືກຈັດການ, ເມື່ອພວກເຂົາບໍ່ຕ້ອງຮັບມືກັບສະຖານະການທີ່ບໍ່ເພິ່ງປະສົງໃດໆ, ພວກເຂົາກໍບໍ່ມີແນວຄິດ ແລະ ລືມວ່າໄປພວກເຂົາເຄີຍມີ. ພວກເຂົາຄິດວ່າຕົນເອງໜ້າທຶ້ງ, ພວກເຂົາບໍ່ມີແນວຄິດແທ້ໆ. ເຖິງຢ່າງໃດກໍຕາມ, ເມື່ອບາງສິ່ງເກີດຂຶ້ນ, ແນວຄິດຕ່າງໆກໍເກີດຂຶ້ນ ແລະ ພວກເຂົາກໍຕໍ່ຕ້ານພຣະເຈົ້າ ແລະ ຕໍ່ມາຊົ່ວໄລຍະໜຶ່ງ, ແນວຄິດຕ່າງໆກໍຫາຍໄປ ແລະ ພວກເຂົາກໍລືມມັນ ແລະ ພວກເຂົາກໍຮູ້ສຶກວ່າພວກເຂົາມີສະພາວະທີ່ປະເສີດ ແລະ ພວກເຂົາບໍ່ມີແນວຄິດກ່ຽວກັບພຣະເຈົ້າ, ແມ່ນຫຍັງຄືບັນຫາຂອງພວກເຂົາ? ບັນຫາກໍຄື ພວກເຂົາບໍ່ເຂົ້າໃຈຄວາມຈິງຢ່າງແທ້ຈິງ ແລະ ບໍ່ໄດ້ແກ້ໄຂແນວຄິດຂອງພວກເຂົາຈາກຕົ້ນກຳເນີດຂອງພວກມັນ. ນັ້ນຄືເຫດຜົນທີ່ແນວຄິດປະເພດເຫຼົ່ານີເກີດຂຶ້ນຊ້ຳໆ, ຈົນກວ່າຈະຮອດເວລາທີ່ມີໃຜບາງຄົນໂອ້ລົມກັບພວກເຂົາຢ່າງລະອຽດກ່ຽວກັບຄວາມຈິງ ແລະ ຈາກນັ້ນແນວຄິດຂອງພວກເຂົາກໍຈະໄດ້ຮັບການແກ້ໄຂໄປໃນທາງທີ່ດີ. ເມື່ອຕ້ອງແກ້ໄຂແນວຄິດຂອງຄົນໆໜຶ່ງ, ການບໍ່ສະແຫວງຫາຄວາມຈິງຢ່າງຈິງຈັງຈະບໍ່ເກີດຜົນ, ການພຽງແຕ່ເຂົ້າໃຈຫຼັກຄຳສອນນັ້ນໄຮ້ປະໂຫຍດ. ຄົນທີ່ບໍ່ເຂົ້າໃຈຄວາມຈິງມີຄວາມຮູ້ຢ່າງເລິກເຊິ່ງກ່ຽວກັບຕົນເອງຢ່າງມີຂີດຈຳກັດ. ບາງຄັ້ງເມື່ອແນວຄິດຕ່າງໆເກີດຂຶ້ນໃນໂຕພວກເຂົາ, ພວກເຂົາບໍ່ສາມາດຄົ້ນພົບພວກມັນໄດ້ ຫຼື ເຖິງກັບບໍ່ຮູ້ສຶກເຖິງພວກມັນຊ້ຳ. ແນວຄິດນ້ອຍໆທີ່ບໍ່ໄດ້ຮັບການແກ້ໄຂຈະບໍ່ເຮັດໃຫ້ໃຜສະດຸດ, ແຕ່ແນວຄິດໃຫຍ່ໆທີ່ບໍ່ໄດ້ຮັບການແກ້ໄຂຈະເຮັດໃຫ້ພວກເຂົາສະດຸດທັນທີ. ເພື່ອທີ່ຈະຮູ້ຈັກຕົນເອງ, ກ່ອນອື່ນເຈົ້າຕ້ອງແກ້ໄຂແນວຄິດ ແລະ ຈິນຕະນາການຂອງເຈົ້າເອງ ແລະ ແກ້ໄຂມຸມມອງຜິດໆຂອງເຈົ້າທີ່ເກີດຂຶ້ນເລື້ອຍໆ. ຈາກນັ້ນໃຫ້ແກ້ໄຂອຸປະນິໄສທີ່ເສື່ອມຊາມຕ່າງໆຂອງເຈົ້າທັງໝົດ ຕັ້ບແຕ່ທາງຜິວເຜີນລົງໄປສິ່ງອັນທີ່ເລິກເຊິ່ງກວ່າ, ອັນທີ່ຊັບຊ້ອນກວ່າ ແລະ ໂດຍການເຮັດແບບນີ້ ເຈົ້າຈະຄ່ອຍໆເຂົ້າສູ່ຄວາມເປັນຈິງແຫ່ງຄວາມຈິງ. ການຮູ້ຈັກຕົນເອງ ເລີ່ມຕົ້ນກ້ວຍການຮູ້ຈັກແນວຄິດ ແລະ ຈິນຕະນາການທີ່ມີຢູ່ພາຍໃນໂຕເຈົ້າກ່ອນ. ເມື່ອຄວາມເຂົ້າໃຈຂອງເຈົ້າຕໍ່ຄວາມຈິງເລິກເຊິ່ງຂຶ້ນເລື້ອຍໆ, ເຈົ້າຈະຮູ້ຈັກຕົນເອງໄດ້ເລິກເຊິ່ງຍິ່ງຂຶ້ນເຊັ່ນດຽວກັນ. ເມື່ອເວົ້າເຖິງການຮູ້ຈັກຕົນເອງ, ເຈົ້າຕ້ອງພິຖີພິຖັນ. ຖ້າເຈົ້າບໍ່ສາມາດຮູ້ຈັກຕົນເອງ, ເຈົ້າຈະບໍ່ໄດ້ຮັບການເຂົ້າສູ່ຊີວິດ; ການເຂົ້າສູ່ຊີວິດເລີ່ມຕົ້ນດ້ວຍການຮູ້ຈັກຕົນເອງ. ຖ້າເຈົ້າຕ້ອງການໄດ້ຮັບການເຂົ້າສູ່ຊີວິດ, ເຈົ້າກໍຕ້ອງສະແຫວງຫາຄວາຈິງຢ່າງມີສະຕິ, ໃຊ້ໂອກາດໃນການແກ້ໄຂບັນຫາຂອງເຈົ້າ ແລະ ບໍ່ປ່ອຍໃຫ້ຫຼຸດລອຍໄປແມ່ນແຕ່ອັນດຽວ. ເມື່ອເຈົ້າຈົດບັນທຶກແນວຄິດຂອງເຈົ້າໄວ້ແລ້ວ, ເຈົ້າຕ້ອງສະແຫວງຫາຄວາມຈິງ, ເປີດໃຈ ແລະ ມີສ່ວນຮ່ວມໃນການໂອ້ລົມ ແລະ ແຍກແຍະພວກມັນຕາມພຣະທຳຂອງພຣະເຈົ້າ. ເມື່ອເຈົ້າເຂົ້າໃຈຄວາມຈິງ, ແນວຄິດປະເພດເຫຼົ່ານີ້ຈະໄດ້ຮັບການແກ້ໄຂທັງໝົດ. ຖ້າເຈົ້າຜະເຊີນກັບເລື່ອງແບບດຽວກັນອີກ ແລະ ແນວຄິດຂອງເຈົ້າເກີດຂຶ້ນອີກຄັ້ງ ແລະ ຫົວໃຈຂອງເຈົ້າຖືກພວກມັນຄວບຄຸມໄວ້, ສິ່ງນີ້ສະແຫງໃຫ້ເຫັນວ່າ ເຈົ້າບໍ່ໄດ້ເຂົ້າໃຈຄວາມຈິງຢ່າງແທ້ຈິງ, ແຕ່ເຈົ້າເຂົ້າໃຈພຽງແຕ່ຫຼັກຄຳສອນ ແລະ ດ້ວຍເຫດນັ້ນແນວຄິດຂອງເຈົ້າຈຶ່ງຍັງມີຢູ່. ເມື່ອເຈົ້າໄດ້ເຂົ້າໃຈຄວາມຈິງຢ່າງແທ້ຈິງເທົ່ານັ້ນ ແນວຄິດຂອງເຈົ້າຈິ່ງຈະຫາຍໄປຢ່າງສິ້ນເຊີງ ແລະ ເຖິງແມ່ນວ່າພວກມັນກີດຂຶ້ນອີກຄັ້ງໃນອະນາຄົດ, ພວກມັນກໍຈະຖືກແກ້ໄຂໄດ້ຢ່າງງ່າຍດາຍ ແລະ ເຈົ້າຈະບໍ່ຕົກຢູ່ພາຍໃຕ້ການຄວບຄຸມຂອງພວກມັນ, ຍ້ອນເຈົ້າເຂົ້າໃຈຄວາມຈິງ. ບອກເຮົາເບິ່ງ, ມັນຍາກບໍທີ່ຈະຝຶກການຮູ້ຈັກຕົນເອງ ແລະ ການເຂົ້າສູ່ຄວາມຈິງດ້ວຍວິທີນີ້? ມັນໃຊ້ຄວາມພະຍາຍາມຫຼາຍບໍ? ໃຊ້ຫຼາຍ! ຖ້າການຮູ້ຈັກຕົວເອງຂອງເຈົ້າພຽງແຕ່ກ່ຽວພັນກັບການຮູ້ຈັກສິ່ງຜິວເຜີນແບບພໍເປັນພິທີເທົ່ານັ້ນ, ຖ້າເຈົ້າພຽງແຕ່ເວົ້າວ່າ ເຈົ້າອວດດີ ແລະ ຄິດວ່າຕົວເອງຊອບທໍາ, ວ່າເຈົ້າກະບົດ ແລະ ຕໍ່ຕ້ານພຣະເຈົ້າ, ສິ່ງນີ້ກໍບໍ່ແມ່ນຄວມຮູ້ທີ່ແທ້ຈິງ ແຕ່ເປັນທິດສະດີ. ເຈົ້າຕ້ອງລວມຂໍ້ມູນຄວາມຈິງເຂົ້າໃນສິ່ງນີ້: ເຈົ້າຕ້ອງເປີດເຜີຍເລື່ອງໃດກໍຕາມທີ່ເຈົ້າມີເຈດຕະນາ ແລະ ມຸມມອງທີ່ຜິດໆ ຫຼື ຄຳຄິດເຫັນທີ່ໄຮ້ສາລະກ່ຽວກັບການໂອ້ລົມ ແລະ ການແຍກແຍະ. ມີພຽງສິ່ງນີ້ເທົ່ານັ້ນທີ່ເປັນການຮູ້ຈັກຕົນເອງຢ່າງແທ້ຈິງ. ເຈົ້າບໍ່ຄວນໄດ້ຮັບຄວາມເຂົ້າໃຈກ່ຽວກັບຕົນເອງໂດຍອີງໃສ່ການກະທໍາຂອງເຈົ້າພຽງຢ່າງດຽວ; ເຈົ້າຕ້ອງເຂົ້າໃຈສິ່ງທີ່ສຳຄັນ ແລະ ແກ້ໄຂຕົ້ນຕໍຂອງບັນຫາ. ເມື່ອເວລາໄດ້ຜ່ານໄປໄລຍະໜຶ່ງ, ເຈົ້າຕ້ອງເບິ່ງຕົວເອງຄືນໃໝ່ ແລ້ວສະຫຼຸບບັນຫາທີ່ເຈົ້າໄດ້ແກ້ໄຂແລະ ທີ່ຍັງເຫຼືອຢູ່. ພ້ອມນັ້ນເຈົ້າກໍຕ້ອງສະແຫວງຫາຄວາມຈິງເຊັ່ນກັນເພື່ອແກ້ໄຂບັນຫາເຫຼົ່ານີ້. ເຈົ້າຕ້ອງບໍ່ຢູ່ເສີຍ, ເຈົ້າຕ້ອງບໍ່ຈຳເປັນໃຫ້ຄົນອື່ນຊັກຈູງ ຫຼື ຊຸກຍູ້ໃຫ້ເຈົ້າເຮັດສິ່ງຕ່າງໆຢູ່ຕະຫຼອດ ຫຼື ເຖິງກັບຈູງດັງເຈົ້າ; ເຈົ້າຕ້ອງມີເສັ້ນທາງຂອງຕົວເອງເພື່ອເຂົ້າສູ່ຊີວິດ. ເຈົ້າຕ້ອງກວດສອບຕົວເອງເປັນປະຈໍາເພື່ອເບິ່ງສິ່ງທີ່ເຈົ້າໄດ້ເວົ້າ ແລະ ເຮັດເຊິ່ງຂັດກັບຄວາມຈິງມີຫຍັງແດ່, ເຈດຕະນາໃດທີ່ຜິດ ແລະ ອຸປະນິໄສໃດທີ່ເຈົ້າໄດ້ເປີດເຜີຍອອກມາ. ຖ້າເຈົ້າປະຕິບັດ ແລະ ເຂົ້າສູ່ດ້ວຍວິທີນີ້ຢູ່ສະເໝີ, ຖ້າເຈົ້າສັ່ງຕົນເອງຢ່າງເຂັ້ມງວດ, ແລ້ວເຈົ້າຈະຄ່ອຍສາມາດເຂົ້າໃຈຄວາມຈິງ ແລະ ເຂົ້າສູ່ຊີວິດ. ເມື່ອເຈົ້າເຂົ້າໃຈຄວາມຈິງຢ່າງແທ້ຈິງ, ເຈົ້າຈະເຫັນວ່າເຈົ້າບໍ່ມີຫຍັງແທ້ໆ. ປະການໜຶ່ງ, ເຈົ້າມີອຸປະນິໄສອັນເສື່ອມຊາມທີ່ຮ້າຍແຮງ; ອີກປະການໜຶ່ງ, ເຈົ້າຂາດຫຼາຍເກີນໄປ ແລະ ເຈົ້າບໍ່ເຂົ້າໃຈຄວາມຈິງໃດໆ. ຖ້າຮອດເວລາເມື່ອເຈົ້າມີຄວາມຮູ້ດັ່ງກ່າວກ່ຽວກັບຕົນເອງຢ່າງແທ້ຈິງ, ເຈົ້າຈະບໍ່ສາມາດອວດອ້າງໄດ້ອີກຕໍ່ໄປ ແລະ ໃນຫຼາຍເລື່ອງ ເຈົ້າຈະມີເຫດຜົນ ແລະ ສາມາດມີຄວາມເຊື່ອຟັງ. ແມ່ນຫຍັງຄືບັນຫາຫຼັກໃນຕອນນີ້? ຜ່ານການໂອ້ລົມ ແລະ ການແຍກແຍະກ່ຽວກັບແກ່ນແທ້ຂອງແນວຄິດ, ຜູ້ຄົນໄດ້ມາເຂົ້າໃຈເຫດຜົນທີ່ພວກເຂົາສ້າງແນວຄິດ; ພວກເຂົາສາມາດແກ້ໄຂແນວຄິດບາງຢ່າງ, ແຕ່ນີ້ບໍ່ໄດ້ໝາຍຄວາມວ່າພວກເຂົາສາມາດເຫັນແກ່ນແທ້ຂອງແຕ່ລະແນວຄິດໄດ້ຢ່າງຊັດເຈນ, ມັນພຽງແຕ່ໝາຍຄວາມວ່າພວກເຂົາມີຄວາມຮູ້ກ່ຽວກັບຕົນເອງ, ແຕ່ຄວາມຮູ້ຂອງພວກເຂົາຍັງບໍ່ເລິກພໍ ຫຼື ຊັດເຈນພໍ. ເວົ້າອີກຢ່າງໜຶ່ງກໍຄື, ພວກເຂົາຍັງບໍ່ສາມາດເຫັນທຳມະຊາດ ແລະ ແກ່ນແທ້ຂອງພວກເຂົາເອງໄດ້ຢ່າງຊັດເຈນ ຫຼື ພວກເຂົາບໍ່ສາາດເຫັນວ່າອຸປະນິໄສເສື່ອມຊາມອັນໃດທີ່ຝັງຮາກເລິກລົງໃນຫົວໃຈຂອງພວກເຂົາ. ມີຂີດຈຳກັດວ່າບຸກຄົນໜຶ່ງສາມາດໄດ້ຮັບຄວາມຮູ້ກ່ຽວກັບຕົນເອງດ້ວຍວິທີນີ້ໄດ້ຫຼາຍປານໃດ. ບາງຄົນເວົ້າວ່າ “ຂ້ອຍຮູ້ວ່າອຸປະນິໄສຂອງຂ້ອຍອວດດີທີ່ສຸດ, ນີ້ບໍ່ໄດ້ໝາຍຄວາມວ່າຂ້ອຍຮູ້ຈັກຕົນເອງບໍ?” ຄວາມຮູ້ດັ່ງກ່າວຜິດເຜີນເກີນໄປ; ມັນບໍ່ສາມາດແກ້ໄຂບັນຫາໄດ້. ຖ້າເຈົ້າຮູ້ຈັກຕົວເຈົ້າເອງຢ່າງແທິຈິງ, ແລ້ວເປັນຫຍັງເຈົ້າຈຶ່ງຍັງສະແຫວງຫາຄວາມກ້າວໜ້າສ່ວນຕົວ, ເປັນຫຍັງເຈົ້າຈຶ່ງຍັງໂຫຍຫາສະຖານະ ແລະ ຄວາມແຕກຕ່າງ? ນີ້ໝາຍຄວາມວ່າ ທໍາມະຊາດອວດດີຂອງເຈົ້າຍັງບໍ່ໄດ້ຖືກລຶບລ້າງເທື່ອ. ເພາະສະນັ້ນ, ການປ່ຽນແປງຕ້ອງເລີ່ມຈາກຄວາມຄິດ, ມຸມມອງ ແລະ ເຈດຕະນາຂອງເຈົ້າທີ່ຢູ່ເບື້ອງຫຼັງຄຳເວົ້າ ແລະ ການກະທໍາຂອງເຈົ້າ. ພວກເຈົ້າຮັບຮູ້ບໍວ່າ ສິ່ງທີ່ຄົນສ່ວນໃຫຍ່ເວົ້າແມ່ນເປັນໜາມ ແລະ ມີພິດ ແລະ ມີອົງປະກອບຂອງຄວາມອວດດີໃນນໍ້າສຽງທີ່ພວກເຂົາໃຊ້? ຄໍາເວົ້າຂອງພວກເຂົາມີເຈດຕະນາ ແລະ ຄວາມຄິດເຫັນສ່ວນຕົວຂອງພວກເຂົາ. ຄົນທີ່ມີຄວາມເຂົ້າໃຈຈະສາມາດໄຈ້ແຍກສິ່ງນີ້ໄດ້ເມື່ອພວກເຂົາໄດ້ຍິນມັນ. ບາງຄົນເວົ້າໃນທາງໃດໜຶ່ງ ແລະ ມີການສະແດງອອກໃດໜຶ່ງເກືອບຕະຫຼອດເວລາເມື່ອຄວາມອວດດີຂອງພວກເຂົາບໍ່ໄດ້ຫຼັ່ງໄຫຼອອກມາຈາກພວກເຂົາ, ແຕ່ພຶດຕິກຳຂອງພວກເຂົາແຕກຕ່າງກັນຫຼາຍເມື່ອຄວາມອວດດີຂອງພວກເຂົາຖືກເປີດເຜີຍ. ບາງຄັ້ງພວກເຂົາຈະເວົ້າພື່ມພ່ຳໄປເລື້ອຍກ່ຽວກັບຄວາມຄິດທີ່ຟັງເບິ່ງສູງສົ່ງຂອງຕົນເອງ, ບາງຄັ້ງພວກເຂົາກໍເຮັດທ່າທາງຂົ່ມຂູ່ ແລະ ໝັ້ນໃຈໃນຕົນເອງສູງ. ພວກເຂົາຄິດວ່າພວກເຂົາເປັນລາຊາແຫ່ງພູເຂົາ ແລະໜ້າຕາຂີ້ຮ້າຍຂອງຊາຕານກໍຖືກເປີດເຜີຍໃນເລື່ອງນີ້. ມີເຈດຕະນາ ແລະ ອຸປະນິໄສທີ່ເສື່ອມຊາມທຸກຮູບແບບຢູ່ໃນແຕ່ລະຄົນ. ຄືກັນກັບຄົນເຈົ້າເລ່ທີ່ກະພິບຕາເມື່ອພວກເຂົາເວົ້າ ແລະ ເບິ່ງຜູ້ຄົນຈາກມຸມຕາຂອງພວກເຂົາແນວໃດ, ມີອຸປະນິໄສອັນເສື່ອມຊາມທີ່ປິດບັງໄວ້ພາຍໃນການກະທຳເຫຼົ່ານີ້. ບາງຄົນເວົ້າດ້ວຍຄໍາເວົ້າທີ່ຫຼົບຫຼີກ ແລະ ຜູ້ຄົນອື່ນບໍ່ເຄີຍຮູ້ວ່າມັນໝາຍຄວາມວ່າແນວໃດ. ມີຄວາມໝາຍ ແລະ ອຸບາຍທີ່ເຊື່ອງໄວ້ພາຍໃນຄຳເວົ້າຂອງພວກເຂົາຢູ່ສະເໝີ, ແຕ່ທາງພາຍນອກ ພວກເຂົາສະຫງົບ ແລະ ເກັບໂຕຫຼາຍ. ຄົນເຊັ່ນນີ້ຍິ່ງມີເລ່ຫຼ່ຽມຫຼາຍຂຶ້ນ ແລະ ມັນຍິ່ງຍາກຫຼາຍຂຶ້ນສຳລັບພວກເຂົາທີ່ຈະຍອມຮັບຄວາມຈິງ. ພວກເຂົາຊ່ວຍໃຫ້ລອດພົ້ນໄດ້ຍາກຫຼາຍ. 

ໃນເມື່ອກ່ອນ, ເມື່ອຜູ້ຄົນເຊື່ອໃນພຣະເຈົ້າ, ພວກເຂົາພໍໃຈກັບການມີເຮືອນທີ່ສະຫງົບສຸກຢູ່ສະເໝີ ແລະ ທຸກສິ່ງທີ່ພວກເຂົາເຮັດກໍດຳເນີນໄປຢ່າງບໍ່ມີອຸປະສັກ ແລະ ພວກເຂົາກໍເຊື່ອວ່ານີ້ໝາຍເຖິງການທີ່ພຣະເຈົ້າຮັກພວກເຂົາ ແລະ ພໍໃຈໃນຕົວພວກເຂົາຢ່າງແນ່ນອນ. ຖ້າເຈົ້າພຽງແຕ່ພໍໃຈກັບສິ່ງເຫຼົ່ານີ້, ເຈົ້າກໍຈະບໍ່ເລີ່ມຕົ້ນຍ່າງເທິງເສັ້ນທາງຂອງການສະແຫວງຫາຄວາມຈິງຈັກເທື່ອ. ຢ່າພໍໃຈກັບການທີ່ ຊີວິດຂອງເຈົ້າດຳເນີນໄປດີ ຫຼື ບໍ່ມີອຸປະສັກທາງພາຍນອກ; ສິ່ງຜິວເຜີນເຫຼົ່ານັ້ນບໍ່ໄດ້ສຳຄັນ. ຄວາມລອດພົ້ນຂອງພຣະເຈົ້າຕໍ່ຜູ້ຄົນໃນຕອນນີ້ກ່ຽວຂ້ອງກັບການຊຳລະລ້າງ ແລະ ການປ່ຽນແປງສິ່ງທີ່ຝັງເລິກຢູ່ພາຍໃນຕົວຜູ້ຄົນທີ່ກ່ຽວຂ້ອງກັບຊາຕານ, ຂຸດມັນຈົນເຖິງຮາກ ແລະ ຂຸດພວກມັນອອກຈາກແກ່ນແທ້ ແລະ ທໍາມະຊາດຂອງມະນຸດ. ເປັນຫຍັງພຣະເຈົ້າຈຶ່ງແຍກແຍະມຸມມອງ ແລະ ເຈດຕະນາຂອງມະນຸດຢູ່ສະເໝີ? ມັນເປັນຍ້ອນວ່າທຳມະຊາດຂອງມະນຸດນັ້ນຝັງຮາກລົງເລິກຫຼາຍ. ພຣະເຈົ້າບໍ່ໄດ້ເບິ່ງວ່າເຈົ້າເຮັດສິ່ງຕ່າງໆແນວໃດ ຫຼື ເຈົ້າເປັນຄືແນວໃດ ຫຼື ເຈົ້າສູງສ່ຳໃດ ແລະ ພຣະອົງບໍ່ໄດ້ເບິ່ງວ່າເຈົ້າມີຄອບຄົວແບບໃບ ຫຼື ເຈົ້າມີວຽກເຮັດ ຫຼື ບໍ່, ພຣະເຈົ້າບໍ່ໄດ້ເບິ່ງທີ່ສິ່ງເຫຼົ່ານີ້. ສິ່ງສຳຄັນທີ່ພຣະເຈົ້າເບິ່ງແມ່ນແກ່ນແທ້ຂອງເຈົ້າ ເພື່ອແກ້ໄຂບັນຫາຂອງເຈົ້າຈາກແກ່ນແທ້ ແລະ ຂຸດຮາກຖອນຕົ້ນ. ເພາະສະນັ້ນ, ຢ່າພໍໃຈກັບພຽງແຕ່ເຮືອນທີ່ສະຫງົບສຸກ ແລະ ທຸກສິ່ງທີ່ດຳເນີນໄປຢ່າງບໍ່ມີອຸປະສັກ, ແລ້ວຄິດວ່າພຣະເຈົ້າກຳລັງໃຫ້ພອນແກ່ເຈົ້າ, ສິ່ງນີ້ແມ່ນຜິດ. ຢ່າສະແຫວງຫາສິ່ງພາຍນອກເຫຼົ່ານີ້ ແລະ ປ່ອຍໃຫ້ຕົວເຈົ້າເອງພົວພັນກັບພວກມັນ. ຖ້າເຈົ້າພໍໃຈກັບສິ່ງເຫຼົ່ານີ້, ສິ່ງນີ້ກໍສະແດງໃຫ້ເຫັນວ່າເປົ້າໝາຍທີ່ເຈົ້າກຳລັງໄລ່ຕາມໃນຄວາມເຊື່ອຂອງເຈົ້າໃນພຣະເຈົ້ານັ້ນຕ່ຳເກີນໄປ ແລະ ເຈົ້າກຳລັງຂາດແຄນສິ່ງທີ່ພຣະເຈົ້າຕ້ອງການ. ເຈົ້າຕ້ອງສຸມໃສ່ການປ່ຽນແປງອຸປະນິໄສ, ເລີ່ມຕົ້ນດ້ວຍອຸປະນິໄສ ແລະ ຄວາມເປັນມະນຸດຂອງເຈົ້າ, ພ້ອມທັງເຈດຕະນາ ແລະ ມຸມມອງທີ່ເຈົ້າມີໃນຄວາມເຊື່ອຂອງເຈົ້າໃນພຣະເຈົ້າ. ດ້ວຍວິທີນີ້, ເມື່ອເຈົ້າເຂົ້າມາພົວພັນກັບຄົນທີ່ຫາກໍເລີ່ມເຊື່ອໃນພຣະເຈົ້າ ຫຼື ຜູ້ທີ່ບໍ່ໄດ້ຍອມຮັບພຣະອົງ, ພວກເຂົາກໍຈະສາມາດເຫັນໄດ້ຈາກຮູບລັກສະນະຂອງເຈົ້າວ່າເຈົ້າມີການປ່ຽນແປງ ແລະ ສິ່ງ​ທີ່​ເຈົ້າ​ສະແຫວງຫາ​ແມ່ນ​ແຕກ​ຕ່າງ​ກັນ​ແທ້ໆ. ພວກເຂົາເວົ້າວ່າ “ໃນຄວາມເຊື່ອຂອງພວກເຮົາໃນພຣະເຈົ້າ, ພວກເຮົາສະແຫວງຫາການຫາເງິນໃຫ້ໄດ້ຫຼາຍຂຶ້ນ, ການມີສະຖານະ, ການເຮັດລູກໆຂອງພວກເຮົາໄດ້ເຂົ້າວິທະຍາໄລ ແລະ ການທີ່ລູກສາວຂອງພວກເຮົາຫາຄູ່ຄອງທີ່ເໝາະສົມ. ເປັນຫຍັງເຈົ້າຈຶ່ງບໍ່ສະແຫວງຫາສິ່ງເຫຼົ່ານີ້? ເຈົ້າ​ເບິ່ງ​ສິ່ງ​ເຫຼົ່າ​ນີ້​ວ່າ​ມັນ​ເປັນ​ມູນສັດ ແລະ ​ໄຮ້ຄ່າຢ່າງສິ້ນເຊີງ. ແລ້ວເຈົ້າຈະເຊື່ອໃນພຣະເຈົ້າໄດ້ແນວໃດ?” ແລ້ວເຈົ້າກໍໂອ້ລົມກັບພວກເຂົາກ່ຽວກັບປະສົບການຂອງເຈົ້າເຊັ່ນ: ເຈົ້າມີອຸປະນິໄສທີ່ເສື່ອມຊາມອັນໃດ, ພຣະເຈົ້າລິຮານ ແລະ ຈັດການເຈົ້າແນວໃດ, ຂ້ຽນຕີ ແລະ ພິພາກສາເຈົ້າແນວໃດ, ເຈົ້າໄຕ່ຕອງຕົນເອງ ແລະ ເຂົ້າໃຈສິ່ງຕ່າງໆແນວໃດ ແລະ ເຈົ້າກັບໃຈ ແລະ ປ່ຽນແປງແນວໃດ. ເມື່ອຜູ້ຄົນພົບເຈົ້າ, ພວກເຂົາຮູ້ສຶກໄດ້ວ່າການໂອ້ລົມຂອງເຈົ້າເປັນຈິງຫຼາຍສ່ຳໃດ, ວ່າມັນໃຫ້ບາງຢ່າງແກ່ພວກເຂົາ ແລະ ເປັນປະໂຫຍດແກ່ພວກເຂົາ ແລະ ເຈົ້າບໍ່ໄດ້ພຽງແຕ່ໃຫ້ຄຳເທດສະໜາພຽງຜິວເຜີນເພື່ອໂນ້ມນ້າວ ແລະ ຊັກຈູງຜູ້ຄົນ. ເຈົ້າຈະສາມາດເວົ້າກ່ຽວກັບການເຂົ້າສູ່ຊີວິດ ແລະ ການຮູ້ຈັກຕົນເອງ ແລະ ສິ່ງນີ້ຈະພິສູດວ່າເຈົ້າເປັນຄົນຂອງຍຸກໃໝ່ຢ່າງແທ້ຈິງ, ເປັນຄົນໃໝ່ຢ່າງແທ້ຈິງ. ຕອນນີ້ຍັງມີບາງຄົນທີ່ຍັງເວົ້າກ່ຽວກັບສິ່ງຕ່າງໆໃນອະດີດໂດຍເວົ້າວ່າ “ຂ້ອຍເຄີຍເຊື່ອໃນພຣະເຢຊູເຈົ້າ ແລະ ບໍ່ວ່າຂ້ອຍຈະໄປເຮັດວຽກຢູ່ໃສກໍຕາມ, ພຣະວິນຍານບໍລິສຸດກໍຊົງເຮັດພາລະກິດທີ່ຍິ່ງໃຫຍ່. ເມື່ອຂ້ອຍເຜີຍແຜ່ຂ່າວປະເສີດ, ຫຼາຍຄົນເຕັມໃຈທີ່ຈະຮັບຟັງຂ້ອຍ ແລະ ໃຜກໍຕາມທີ່ຂ້ອຍອະທິຖານໃຫ້ກໍດີຂຶ້ນໄວຫຼາຍ...”. ພວກເຂົາຍັງເວົ້າເຖິງສິ່ງເຫຼົ່ານີ້ຢູ່ ແລະ ສິ່ງນີ້ແມ່ນຫຼ້າຫຼັງຫຼາຍ! ພວກເຈົ້າຄວນໃຊ້ເວລາຫຼາຍຂຶ້ນໃນການເວົ້າກ່ຽວກັບສິ່ງສຳຄັນເຫຼົ່ານີ້ທີ່ຕ້ອງເຮັດກັບການເຂົ້າສູ່ຊີວິດເຊັ່ນ: ການໂອ້ລົມກ່ຽວກັບຄວາມຈິງ, ການເຂົ້າສູ່ຊີວິດ, ການປ່ຽນແປງອຸປະນິໄສ ແລະ ການຮູ້ຈັກຕົນເອງ. ຢ່າເວົ້າກ່ຽວກັບເລື່ອງທີ່ບໍ່ກ່ຽວຂ້ອງກັບຄວາມຈິງ. ຖ້າພວກເຈົ້າປະຕິບັດແບບນີ້ເລື້ອຍໆ, ພວກເຈົ້າກໍຈະໄດ້ຮັບຄວາມເປັນຈິງແຫ່ງຄວາມຈິງບາງຢ່າງ. ດ້ວຍວຸດທິພາວະໃນປັດຈຸບັນຂອງພວກເຈົ້າ, ພວກເຈົ້າບໍ່ສາມາດເຮັດວຽກທີ່ໃຫ້ຊີວິດ ຫຼື ໃຊ້ຄວາມຈິງເພື່ອແກ້ໄຂບັນຫາ. ສິ່ງທີ່ເຈົ້າສາມາດເຮັດໄດ້ຄືໂນ້ມນ້າວ ແລະ ຊັກຈູງຜູ້ຄົນໂດຍເວົ້າວ່າ “ຢ່າບໍ່ເຊື່ອຟັງ ແລະ ຕໍ່ຕ້ານພຣະເຈົ້າ. ເຖິງແມ່ນວ່າຄວາມເປັນຄົນຂອງພວກເຮົາຈະເສື່ອມຊາມ, ພຣະເຈົ້າຍັງຊ່ວຍພວກເຮົາໃຫ້ລອດພົ້ນ, ດັ່ງນັ້ນ ພວກເຮົາຄວນເຊື່ອຟັງພຣະທຳຂອງພຣະອົງ ແລະ ຍອມຕໍ່ພຣະອົງ”. ຫຼັງຈາກທີ່ໄດ້ຍິນແບບນີ້, ຜູ້ຄົນກໍເຂົ້າໃຈຫຼັກຄຳສອນ, ແຕ່ພວກເຂົາຍັງຂາດພະລັງງານ ແລະ ບໍ່ຮູ້ວິທີປະຕິບັດ ຫຼື ປະສົບກັບພຣະທຳຂອງພຣະເຈົ້າ. ສິ່ງນີ້ພິສູດວ່າ ພວກເຈົ້າທີ່ເປັນຜູ້ນຳ ແລະ ຜູ້ເຮັດວຽກບໍ່ມີຄວາມເປັນຈິງແຫ່ງຄວາມຈິງເຊັ່ນກັນ. ຖ້າເຈົ້າເອງບໍ່ບັນລຸການເຂົ້າສູ່ຊີວິດ, ແລ້ວເຈົ້າຈະສາມາດສະໜອງໃຫ້ຄົນອື່ນໄດ້ແນວໃດ? ເຈົ້າບໍ່ສາມາດເຂົ້າເຖິງຕົ້ນຕໍຂອງຄວາມຫຍຸ້ງຍາກ ແລະ ອຸປະນິໄສທີ່ເສື່ອມຊາມຂອງຄົນອື່ນ, ເຈົ້າບໍ່ສາມາດເຂົ້າໃຈວ່າສິ່ງໃດສຳຄັນ ເພາະເຈົ້າກໍຍັງບໍ່ຮູ້ຈັກຕົນເອງ. ດ້ວຍເຫດນີ້, ການໃຫ້ຊີວິດໃນວຽກຂອງພວກເຈົ້າໃນຄຣິສຕະຈັກຈຶ່ງຢູ່ນອກເໜືອພວກເຈົ້າ ແລະ ໂດຍການຊັກຈູງຜູ້ຄົນ, ບອກພວກເຂົາໃຫ້ເປັນຄົນດີ ແລະ ເຊື່ອຟັງດ້ວຍຄວາມຈິງໃຈພຽງຢ່າງດຽວ, ເຈົ້າບໍ່ສາມາດແກ້ໄຂບັນຫາຕົວຈິງໄດ້. ນີ້ເປັນຫຼັກຖານທີ່ພຽງພໍວ່າພວກເຈົ້າບໍ່ໄດ້ເຂົ້າໃຈຄວາມຈິງຢ່າງແທ້ຈິງ ຫຼື ບັນລຸການເຂົາສູ່ຊີວິດໃດໆ. ພວກເຈົ້າສ່ວນຫຼາຍຮູ້ພຽງແຕ່ວ່າຈະເທດສະໜາຫຼັກຄຳສອນຝ່າຍວິນຍານ ແລະ ທິດສະດີເທວະສາດທີ່ຫວ່າງເປົ່າແນວໃດ, ແຕ່ພວກເຈົ້າບໍ່ສາມາດໃຫ້ຊີວິດໄດ້; ດ້ວຍເຫດນັ້ນ, ພວກເຈົ້າຈຶ່ງມີວຸດທິພາວະນ້ອຍເກີນໄປ. ຍັງບໍ່ທັນມີການປ່ຽນແປງໃນມຸມມອງຂອງເຈົ້າກ່ຽວກັບຄວາມເຊື່ອໃນພຣະເຈົ້າເທື່ອ. ຄວາມເຂົ້າໃຈ ແລະ ເຈດຕະນາຂອງເຈົ້າຍັງຄືເກົ່າ. ເຈົ້າຈະມີເສັ້ນທາງໄປຂ້າງໜ້າໃນການຂໍໃຫ້ຄົນອື່ນປ່ຽນແປງເມື່ອເຈົ້າເອງບໍ່ໄດ້ແກ້ໄຂບັນຫາຂອງຕົນເອງໄດ້ບໍ? ເຈົ້າຈະສາມາດໃຫ້ຄົນອື່ນໄດ້ບໍ? ເຈົ້າຈະສາມາດແກ້ໄຂບັນຫາຂອງພວກເຂົາໄດ້ບໍ? ເຈົ້າສາມາດບັນລຸຜົນຮັບຫຍັງຈາກການຂໍໃຫ້ຄົນອື່ນປ່ຽນແປງຖ້າເຈົ້າບໍ່ສາມາດເຮັດສິ່ງເຫຼົ່ານີ້ໄດ້? ຖ້າສິ່ງທີ່ເຈົ້າເຮັດໄດ້ມີພຽງການເທດສອນຄຳເວົ້າຂອງຫຼັກຄຳສອນເພື່ອສັ່ງສອນ ແລະ ຊັກຈູງຜູ້ຄົນ, ເຈົ້າຈະສາມາດເຮັດໃຫ້ຄົນອື່ນເຂົ້າໃຈຄວາມຈິງໄດ້ບໍ? ຖ້າເຈົ້າບໍ່ມີຄວາມເຂົ້າໃຈທີ່ແທ້ຈິງກ່ຽວກັບພາລະກິດຂອງພຣະເຈົ້າດ້ວຍຕົນເອງ, ຜູ້ຄົນທີ່ຖືກເລືອກຂອງພຣະເຈົ້າຈະສາມາດເຂົ້າໃຈພາລະກິດຂອງພຣະເຈົ້າໂດຍການຟັງການໂອ້ລົມຂອງເຈົ້າໄດ້ບໍ? ເຈົ້າຈະໃຫ້ຜູ້ທີ່ຖືກເລືອກຂອງພຣະເຈົ້າປະຕິບັດໜ້າທີ່ຂອງພວກເຂົາໃຫ້ດີໄດ້ແນວໃດໃນເມື່ອເຈົ້າເອງປະຕິບັດໜ້າທີ່ຂອງເຈົ້າໂດຍບໍ່ມີຫຼັກການ? ພວກເຂົາຈະຮວບຮວມກຳລັງທີ່ຈະຕິດຕາມພຣະເຈົ້າໄດ້ແນວໃດ? ຄົນທີ່ເຮັດໜ້າທີ່ເປັນຜູ້ນຳ ແລະ ຜູ້ເຮັດວຽກຄວນເຂົ້າໃຈ ແລະ ຊ່ຽວຊານໃນສະພາວະຂອງຄົນປະເພດຕ່າງໆໃນຄຣິສຕະຈັກ, ເຊິ່ງໃນທ່າມກາງພວກເຂົາແມ່ນມີຄົນທີ່ມີປະສົບການ ແລະ ຄວາມເຂົ້າໃຈກ່ຽວກັບພຣະທຳຂອງພຣະເຈົ້າ ແລະ ພາລະກິດຂອງພຣະເຈົ້າ ແລະ ທ່າມກາງພວກເຂົາແມ່ນມີຄົນທີ່ຮູ້ຈັກຕົນເອງຢ່າງແທ້ຈິງ ແລະ ກັບໃຈຢ່າງແທ້ຈິງ. ຜູ້ນຳ ແລະ ຜູ້ເຮັດວຽກເຫຼົ່ານັ້ນທີ່ສາມາດຊ່ຽວຊານສິ່ງເຫຼົ່ານີ້ໄດ້ຈະສາມາດປະຕິບັດວຽກງານຕົວຈິງຈໍານວນໜຶ່ງໄດ້. ຖ້າບັນດາຜູ້ທີ່ເຈົ້າເຮັດວຽກຄຽງຂ້າງນໍາໃນໜ້າທີ່ຂອງເຈົ້າເປັນຄືກັບເຈົ້າ, ທີ່ສັ່ງສອນຄົນອື່ນໂດຍບໍ່ມີຄວາມຮູ້ກ່ຽວກັບຕົນເອງເລີຍ,​ ສິ່ງນັ້ນກໍພິສູດວ່າເຈົ້າບໍ່ມີຄວາມເປັນຈິງແຫ່ງຄວາມຈິງເຊັ່ນກັນ, ເຈົ້າບໍ່ຮູ້ຈັກຕົນເອງ ແລະ ບໍ່ມີຄວາມແຕກຕ່າງລະຫວ່າງພວກເຈົ້າ. ພວກເຈົ້າເຄີຍພິຈາລະນາເບິ່ງສິ່ງເຫຼົ່ານີ້ມາກ່ອນບໍ? ພວກເຈົ້າຮູ້ພຽງແຕ່ວ່າ “ຂ້ອຍໄດ້ຮັບອຳນາດຢູ່ບ່ອນນີ້, ຂ້ອຍມີສະຖານະ, ຂ້ອຍເປັນເຈົ້າໜ້າທີ່ຄົນໜຶ່ງໃນຄຣິສຕະຈັກ ແລະ ຕອນນີ້ຂ້ອຍມີບ່ອນທີ່ຂ້ອຍສາມາດສັ່ງສອນຄົນອື່ນໄດ້”. ເຈົ້າສຸມໃສ່ພຽງແຕ່ສະຖານະ ແລະ ກຽດສັກສີ, ວິທີການສັ່ງສອນຄົນອື່ນ ແລະ ໃຫ້ຄຳເທດສະໜາ, ສິ່ງທີ່ຕ້ອງເວົ້າເພື່ອໃຫ້ຄົນອື່ນຟັງເຈົ້າ, ໃຫ້ເຈົ້າມີອິດທິພົນໃນຄຣິສຕະຈັກຫຼາຍແຫ່ງ ແລະ ໄດ້ຮັບກຽດສູງ ແລະ ເພື່ອສ້າງໃຫ້ຕຳແໜ່ງຂອງເຈົ້າໝັ້ນຄົງເທົ່ານັ້ນ. ການສຸມໃສ່ແຕ່ສິ່ງເຫຼົ່ານີ້ເທົ່ານັ້ນພິສູດວ່າ ເຈົ້າໄດ້ຫຼົງຜິດໄປແລ້ວ. ການເຂົ້າສູ່ຍຸກໃໝ່ຈາກຍຸກເກົ່າບໍ່ພຽງແຕ່ໝາຍຄວາມວ່າວິທີການຂອງຄົນໃນການເຮັດ ແລະ ເວົ້າສິ່ງຕ່າງໆນັ້ນປ່ຽນແປງ, ແຕ່ມັນຍັງຮຽກຮ້ອງໃຫ້ພວກເຂົາມີການເຂົ້າສູ່ທີ່ສູງຂຶ້ນ, ຈ່າຍລາຄາທີ່ສູງຂຶ້ນ, ສາມາດປະຖິ້ມເນື້ອໜັງຂອງພວກເຂົາໃນທີ່ສຸດ, ປະຖິ້ມຄວາມມັກໃນເນື້ອໜັງ, ສະແຫວງຫາແຕ່ຄວາມຈິງດັ່ງຊີວິດຂອງພວກເຂົາ ແລະ ດຳລົງຊີວິດຕາມຄວາມຄ້າຍຄືມະນຸດທີ່ແທ້ຈິງ. ດ້ວຍວິທີນີ້ເທົ່ານັ້ນ ພວກເຂົາຈຶ່ງສາມາດມີການປ່ຽນແປງທີ່ຄົບຖ້ວນຢ່າງແທ້ຈິງ. ໃນການປະຕິບັດພາລະກິດໃໝ່, ພຣະເຈົ້າຈຳເປັນຕ້ອງມີການຮຽກຮ້ອງໃໝ່ຕໍ່ມະນຸດ ແລະ ໂດຍການຍຶດຕິດກັບແນວຄິດເກົ່າແກ່ດັ່ງເດີມເຫຼົ່ານັ້ນ, ມະນຸດມີແຕ່ເຮັດໃຫ້ສິ່ງຕ່າງໆຊ້າລົງເທົ່ານັ້ນ. ບາງຄົນມີຄວາມເຊື່ອທີ່ບໍ່ມີເຫດຜົນໃນພຣະຄຳພີ ແລະ ບໍ່ເຄີຍອອກຈາກມັນ. ພວກເຂົາສາມາດໄດ້ຮັບຊີວິດ ແລະ ຮູ້ຈັກພຣະເຈົ້າໂດຍການເຮັດແບບນີ້ໄດ້ບໍ? ແນ່ນອນວ່າບໍ່. ພວກຟາຣີຊາຍໄດ້ອ່ານພຣະຄຳພີມາຫຼາຍເຊັ່ນຄົນ, ຈົນໃນທີ່ສຸດ ພວກເຂົາກໍຕອກຕະປູຄຶງພຣະເຢຊູເຈົ້າທີ່ກ່າວຄວາມຈິງໃສ່ໄມ້ກາງແຂນ. ເລື່ອງນັ້ນເກີດຂຶ້ນໄດ້ແນວໃດ? ຖ້າພວກເຂົາເຂົ້າໃຈພຣະຄຳພີຢ່າງແທ້ຈິງ, ພວກເຂົາກໍຄວນໄດ້ຮູ້ຈັກພຣະເຈົ້າ ແລະ ເມື່ອພຣະເຢຊູເຈົ້າມາ, ພວກເຂົາຄວນໄດ້ຕ້ອນຮັບພຣະອົງ ແລະ ບໍ່ກ່າວໂທດພຮະອົງ. ຍັງມີຫຼາຍຄົນທີ່ບໍ່ສາມາດເຈາະເລິກເລື່ອງນີ້ດ້ວຍຄວາມເຂົ້າໃຈ. ໃນໃຈຂອງພວກເຂົາ, ພວກເຂົາຄິດຢູ່ສະເໝີວ່າ ບໍ່ວ່າຕອນນີ້ພຣະເຈົ້າຈະກ່າວພຣະທໍາຫຼາຍສ່ຳໃດກໍຕາມ, ພວກເຂົາກໍຍັງຕ້ອງອ່ານພຣະຄຳພີ ແລະ ຕ້ອງບໍ່ອອກຈາກພຣະຄຳພີ. ນີ້ໝາຍຄວາມວ່າ ພວກເຂົາລົງເອີຍໂດຍການສາມາດຈື່ສິ່ງທີ່ຂຽນໃນພຣະຄຳພີໄດ້ຫຼາຍ, ແຕ່ບໍ່ສາມາດເຂົ້າໃຈຄວາມຈິງທີ່ພຣະເຈົ້າກ່າວໃນຕອນນີ້ ແລະ ນຳພວກມັນໄປປະຕິບັດ. ໃນທີ່ສຸດ, ພວກເຂົາກໍບໍ່ໄດ້ເປັນພະຍານຕົວຈິງຕໍ່ປະສົບການຂອງພວກເຂົາເລີຍ ແລະ ພວກເຂົາກໍຖືກຂັບໄລ່ອອກ. ສິ່ງນີ້ບໍ່ໜ້າອັບອາຍບໍ? ຄວາມຈິງແລ້ວ, ຕອນນີ້ມີຫຼາຍຄົນທີ່ຍັງອ່ານພຣະຄຳພີເລື້ອຍໆ ແຕ່ອ່ານພຣະທຳຂອງພຣະເຈົ້າໜ້ອຍເກີນໄປ. ການເຮັດແບບນີ້ເປັນສິ່ງທີ່ສະຫຼາດ ຫຼື ສິ່ງທີ່ໂງ່? ໃນເມື່ອກ່ອນ, ເມື່ອພວກເຂົາເຊື່ອໃນພຣະຜູ້ເປັນເຈົ້າ, ຜູ້ຄົນເຊື່ອວ່າຄວາມກະຕືລືລົ້ນທີ່ຫຼວງຫຼາຍໝາຍເຖິງຊີວິດທີ່ຍິ່ງໃຫຍ່ ແລະ ຄວາມເຊື່ອທີ່ດີ. ດ້ວຍຄວາມກະຕືລືລົ້ນພຽງຢ່າງດຽວ ແລະ ປາສະຈາກການປ່ຽນແປງອຸປະນິໄສ, ເມື່ອມີການເວົ້າໃນຕອນນີ້ວ່າ ຄົນໆໜຶ່ງຈະບໍ່ໄດ້ຮັບການຍົກຍ້ອງຈາກພຣະເຈົ້າ, ບາງຄົນຄິດກໍຢູ່ສະເໝີວ່າ ພຣະເຈົ້າປະຕິບັດຕໍ່ຄົນເຊັ່ນນີ້ຢ່າງບໍ່ຍຸຕິທຳ. ເຮົາໄດ້ຈັດການກັບຄົນແບບນັ້ນມາກ່ອນ ແລະ ພວກເຂົາບາງຄົນກໍບໍ່ຍອມຮັບມັນ ແລະ ປົກປ້ອງຄົນເຊັ່ນນັ້ນໂດຍເວົ້າວ່າ “ພວກເຂົາໄດ້ເຊື່ອໃນພຣະເຈົ້າມາເປັນເວລາຫຼາຍປີ. ພວກເຂົາໄດ້ຈ່າຍລາຄາ ແລະ ທົນທຸກຢ່າງຫຼວງຫຼາຍ ແລະ ພວກເຂົາໄດ້ເຮັດວຽກໜັກເຖິງແມ່ນວ່າພວກເຂົາບໍ່ໄດ້ປະກອບສ່ວນໃດໆກໍຕາມ. ພຣະອົງສາມາດປະຕິບັດຕໍ່ພວກເຂົາແບບນີ້ໄດ້ແນວໃດ?” ບາງຄົນບໍ່ສາມາດແກ້ໄຂມຸມມອງຂອງພວກເຂົາ. ສິ່ງນີ້ເຂົ້າໃຈໄດ້ຍາກບໍ? ຜູ້​ຄົນ​ເຫັນ​ວ່າ​ຄົນ​ອື່ນ​ເຮັດ​ສິ່ງ​ທີ່​ຢູ່​ພາຍ​ນອກ​ແນວ​ໃດ, ໃນ​ຂະ​ນະ​ທີ່​ພຣະ​ເຈົ້າ​ເຫັນແກ່ນ​ແທ້​ຂອງພວກ​ເຂົາ ແລະ ​ນັ້ນ​ເປັນ​ສິ່ງ​ທີ່​ແຕກ​ຕ່າງ​ກັນ​ຫຼາຍ. ເຈົ້າເຫັນພຽງແຕ່ວ່າຄົນໆໜຶ່ງສັດທາສ່ຳໃດທາງພາຍນອກ, ພວກເຂົາສາມາດເວົ້າໄດ້ດີສ່ຳໃດ ແລະ ພວກເຂົາຫຍຸ້ງຢູ່ກັບວຽກ ແລະ ຈ່າຍລາຄາຫຼາຍສ່ຳໃດ. ເປັນໄປໄດ້ແນວໃດທີ່ເຈົ້າບໍ່ເວົ້າວ່າພວກເຂົາມີແນວຄິດຫຼາຍສ່ຳໃດ ຫຼື ພວກເຂົາຖືວ່າຕົນເອງຊອບທຳ ແລະ ອວດດີສ່ຳໃດ? ເປັນຫຍັງເຈົ້າຈຶ່ງບໍ່ເຫັນສິ່ງເຫຼົ່ານັ້ນ? ນັ້ນແມ່ນເຫດຜົນວ່າເປັນຫຍັງເຮົາຈຶ່ງເວົ້າວ່າ ມຸມມອງຂອງພວກເຈົ້າກ່ຽວກັບສິ່ງຕ່າງໆຍັງເກົ່າ ແລະ ຫຼ້າຫຼັງເກີນໄປ. ປັດຈຸບັນນີ້ ພຣະເຈົ້າບໍ່ເບິ່ງທີ່ລາຄາທີ່ຜູ້ຄົນຈ່າຍທາງພາຍນອກ; ພຣະເຈົ້າບໍ່ໄດ້ເວົ້າເຖິງລາຄາທີ່ໄດ້ຈ່າຍໄປ ຫຼື ກ່ຽວກັບຕົ້ນທຶນຂອງເຈົ້າ ແລະ ບໍ່ໄດ້ເວົ້າເຖິງການທີ່ເຈົ້າໄດ້ທົນທຸກຫຼາຍສ່ຳໃດ. ພຣະອົງເບິ່ງທີ່ແກ່ນແທ້ຂອງເຈົ້າ. ຫຼັກການໃນການໃຊ້ຄົນໃນຍຸກກ່ອນມີຫຍັງແດ່? ຜູ້ໃດກໍຕາມທີ່ມີຄວາມກະຕືລືລົ້ນຫຼາຍ, ຜູ້ໃດກໍຕາມສາມາດແລ່ນໄປມາ ແລະ ເສຍສະຫຼະຕົນເອງ, ຜູ້ໃດກໍຕາມທີ່ເຊື່ອໃນພຣະເຈົ້າດົນທີ່ສຸດ ແລະ ຜູ້ໃດທີ່ມີອາຍຸຫຼາຍທີ່ສຸດ ແລະ ຍັງບໍ່ໄດ້ແຕ່ງງານ. ຍິ່ງມີຄົນທີ່ເໝາະກັບຄໍາອະທິບາຍນີ້ຫຼາຍສ່ຳໃດ, ພວກເຂົາກໍຍິ່ງມີກຽດ ແລະ ມີຄວາມສາມາດໃນການກາຍເປັນຜູ້ນໍາສ່ຳນັ້ນ. ສິ່ງເຫຼົ່ານັ້ນບໍ່ໄດ້ສຳຄັນອີກຕໍ່ໄປ. ມັນແມ່ນແກ່ນແທ້ຂອງຄົນທີ່ສຳຄັນ ເພາະສິ່ງທີ່ສຳຄັນໃນການເຊື່ອໃນພຣະເຈົ້າແມ່ນແກ່ນແທ້ຂອງບຸກຄົນໜຶ່ງເປັນແນວໃດ, ພວກເຂົາສາມາດນະມັດສະການພຣະເຈົ້າໄດ້ ຫຼື ບໍ່ ແລະ ພວກເຂົາສາມາດຍອມຮັບພາລະກິດໃໝ່ຂອງພຣະເຈົ້າໄດ້ ຫຼື ບໍ່. ຕອນນີ້ພຣະເຈົ້າໄດ້ບັງເກີດເປັນມະນຸດແລ້ວ, ຖ້າເຈົ້າບໍ່ຮູ້ຈັກພຣະອົງ, ສິ່ງນັ້ນບອກຫຍັງກ່ຽວກັບແກ່ນແທ້ຂອງເຈົ້າ? ບໍ່ແມ່ນແກ່ນແທ້ຂອງເຈົ້າຕໍ່ຕ້ານພຣະເຈົ້າບໍ? ສິ່ງນີ້ຂຶ້ນຢູ່ກັບວ່າມຸມມອງ ແລະ ເຈດຕະນາຂອງເຈົ້າສາມາດສອດຄ່ອງກັບພຣະເຈົ້າ ຫຼື ບໍ່. ຖ້າເຈົ້າສາມາດຍອມຮັບຫົນທາງທີ່ແທ້ຈິງ ແລະ ປະຖິ້ມເຈດຕະນາ ແລະ ແນວຄິດໃນອະດີດຂອງເຈົ້າ, ຄົນເຊັ່ນເຈົ້າກໍຈະສາມາດເປັນທີຍອມຮັບ ແລະ ໄດ້ຮັບພອນຈາກພຣະເຈົ້າ. ມີຫຼັກການກ່ຽວກັບວິທີທີ່ພຣະເຈົ້າໃຊ້ຄົນໃນພາລະກິດຂອງພຣະອົງ. ພຣະອົງບໍ່ໄດ້ເບິ່ງທີ່ຕົ້ນທຶນ, ພື້ນຖານຄອບຄົວ, ກຽດສັກສີ ຫຼື ສະຖານະຂອງເຈົ້າ. ພຣະ​ອົງ​ບໍ່​ໄດ້​ໃຊ້​ຜູ້​ທີ່​ຕໍ່ຕ້ານ​​ພຣະ​ອົງ﻿. ນັ້ນຈະ​ບໍ່​ພຽງ​ແຕ່​ເຮັດໃຫ້ພາລະກິດຂອງພຣະອົງ​ຊັກ​ຊ້າ​ບໍ? ຜູ້ຄົນເວົ້າກ່ຽວກັບຕົ້ນທຶນຂອງພວກເຂົາຢູ່ສະເໝີ, ອວດດີເກີນຂອບເຂດ. ພວກເຂົາຄືມານຮ້າຍ! ພວກເຮົາບໍ່ເວົ້າກ່ຽວກັບສິ່ງຕ່າງໆເຊັ່ນ: ຂອງຖວາຍ, ການເສຍສະຫຼະຕົນເອງ, ຕົ້ນທຶນ ແລະ ກຽດສັກສີ. ມັນໄຮ້ປະໂຫຍດທີ່ຈະເວົ້າເຖິງສິ່ງເຫຼົ່ານີ້!​ ຜູ້ໃດທີ່ຈິງໃຈກັບພຣະເຈົ້າທີ່ສຸດ ແລະ ເຕັມໃຈເຊື່ອຟັງພຣະເຈົ້າທີ່ສຸດຈະມີຄວາມເປັນຈິງແຫ່ງຄວາມຈິງ ແລະ ພວກເຮົາຮັບຮອງຄົນເຊັ່ນນັ້ນ. ມີປະໂຫຍດຫຍັງໃນການເບິ່ງທາງພາຍນອກ? ສຳລັບບາງຄົນນັ້ນ ບາງສິ່ງອາດຈະປ່ຽນແປງທາງພາຍນອກ, ແຕ່ຫຼາຍສິ່ງພາຍໃນທຳມະຊາດຂອງພວກເຂົາຈະບໍ່ມີການປ່ຽນແປງ ແລະ ເມື່ອເວລາຜ່ານໄປ ພວກມັນກໍຈະປາກົດອອກມາ. ນັ້ນຄືເຫດຜົນວ່າເປັນຫຍັງເຈົ້າຕ້ອງຮູ້ສິ່ງເຫຼົ່ານີ້ ແລະ ເປີດເຜີຍພວກມັນ. ມີຫຼາຍສິ່ງພາຍໃນທຳມະຊາດຂອງຄົນໆໜຶ່ງ! ແນ່ນອນວ່າ ທຳມະຊາດຂອງມະນຸດນັ້ນອວດດີ, ຖືວ່າຕົນເອງຊອບທຳ ແລະ ກະບົດ ແລະ ນີ້ແມ່ນບັນຫາທີ່ໃຫຍ່ທີ່ສຸດ ແລະ ຝັງຮາກເລິກທີ່ສຸດ. ນອກຈາກສິ່ງເຫຼົ່ານີ້, ຍັງມີອຸປະນິໄສທີ່ເສື່ອມຊາມຫຼາຍຢ່າງພາຍໃນມະນຸດ. ເພາະສະນັ້ນ, ການຮູ້ຈັກຕົນເອງບໍ່ແມ່ນເລື່ອງງ່າຍ. ຄົນທີ່ມີຄວາມສາມາດໃນລະດັບໜຶ່ງຈະຮັບຮູ້ ແລະ ເຂົ້າໃຈໄດ້ຢ່າງງ່າຍດາຍເມື່ອພວກເຂົາເຮັດບາງຢ່າງຜິດ ຫຼື ເຮັດບາບ. ເຖິງຢ່າງໃດກໍຕາມ, ສິ່ງຕ່າງໆພາຍໃນທຳມະຊາດຂອງພວກເຂົາ, ສິ່ງຕ່າງໆພາຍໃນອຸປະນິໄສຂອງພວກເຂົາ ແລະ ໂດຍສະເພາະສິ່ງເຫຼົ່ານັ້ນທີ່ກ່ຽວຂ້ອງກັບຈຸດອ່ອນທີ່ສຳຄັນຂອງພວກເຂົາ ແມ່ນສິ່ງທີ່ພວກເຂົາພົບວ່າຍາກທີ່ສຸດທີ່ຈະເບິ່ງເຫັນ ແລະ ຮູ້ຈັກ. ເມື່ອເຈົ້າເຮັດຫຍັງຜິດ ແລະ ເຈົ້າອະທິຖານຫາພຣະເຈົ້າ ຫຼື ເຈົ້າເຮັດບາບ ແລະ ສາລະພາບມັນຕໍ່ພຣະເຈົ້າ, ຢ່າຄິດວ່າ ນັ້ນໝາຍຄວາມວ່າເຈົ້າຮູ້ຈັກຕົນເອງ. ສິ່ງນັ້ນແມ່ນຫ່າງໃກກັນຫຼາຍກັບການຮູ້ຈັກຕົນເອງ! ຖ້າເຈົ້າບໍ່ເຊື່ອເຮົາ, ກໍໃຫ້ເຈົ້າໄປເບິ່ງເອົາເລີຍ. ບາງ​ເທື່ອ​ມື້​ໜຶ່ງ​ຈະ​ມາ​ເຖິງ​ເມື່ອ​ເຈົ້າ​ປະສົບ​ກັບ​ບັນຫາ​ບາງ​ຢ່າງ ​ແລະ ​ລົ້ມ​ລົງ ຫຼື​ ບາງເທື່ອ​ອາດຈະ​ມີ​ເວລາ​ທີ່​ເຈົ້າ​ຖືກ​ຈັບ ​ແລະ ​ພາຍໃນ​ຄືນ​ໜຶ່ງ ເຈົ້າ​ຈະ​ກາຍ​ເປັນ​ຢູດາ ແລະ ເຈົ້າ​ຈະ​ຕົກຕະລຶງ. ຖ້າເຈົ້າປາຖະໜາທີ່ຈະມີການເຂົ້າສູ່ຊີວິດ, ກ່ອນອື່ນເຈົ້າຕ້ອງຮູ້ຈັກຕົນເອງ; ຖ້າເຈົ້າປາຖະໜາທີ່ຈະບັນລຸການປ່ຽນແປງອຸປະນິໄສ, ເຈົ້າກໍຕ້ອງໄຕ່ຕອງ ແລະ ຮູ້ຈັກຕົນເອງຜ່ານພຣະທຳຂອງພຣະເຈົ້າຫຼາຍຍິ່ງຂຶ້ນ. ເມື່ອເຈົ້າມີຫົນທາງໃນການຮູ້ຈັກຕົນເອງ, ເມື່ອການຮູ້ຈັກຕົນເອງຂອງເຈົ້າເລິກເຊິ່ງຂຶ້ນ ແລະ ເມື່ອເຈົ້າຮູ້ວິທີປະຕິບັດຄວາມຈິງ, ເຈົ້າຈະໄດ້ຮັບການເຂົ້າສູ່ຊີວິດໂດຍທຳມະຊາດ. ການປ່ຽນແປງອຸປະນິໄສເລີ່ມຈາກຈຸດນີ້ເຊັ່ນດຽວກັນ. ຖ້າເຈົ້າສາມາດຮູ້ຈັກຕົນເອງຢ່າງແທ້ຈິງ, ເຈົ້າກໍຈະມີທາງກ້າວໄປຂ້າງໜ້າດ້ວຍການກ້າວເຂົ້າສູ່ຊີວິດ ແລະ ການປ່ຽນແປງອຸປະນິໄສ ແລະ ສິ່ງເຫຼົ່ານີ້ຈະງ່າຍຂຶ້ນສຳລັບເຈົ້າ.

ທ້າຍປີ 1995


ກ່ຽວກັບບົດບັນຍັດບໍລິຫານຂອງພຣະເຈົ້າໃນຍຸກແຫ່ງອານາຈັກ

ກ່ອນອື່ນໝົດ, ໃຫ້ພວກເຮົາເວົ້າກ່ຽວລົມກັນກ່ຽວກັບວ່າດຳລັດການບໍລິຫານແມ່ນຫຍັງ ແລະ ກ່ຽວກັບນິຍາມຂອງດຳລັດການບໍລິຫານ. ນີ້ແມ່ນສິ່ງທີ່ຕ້ອງໄດ້ເຂົ້າໃຈ. ເມື່ອບາງຄົນໄດ້ຍິນກ່ຽວກັບ “ດຳລັດການບໍລິຫານ”, ພວກເຂົາກໍສົງໄສວ່າ “ແມ່ນຫຍັງຄືຄວາມໝາຍຂອງດຳລັດການບໍລິຫານ? ພວກມັນແມ່ນກົດເກນທາງກົດໝາຍບໍ? ພວກມັນແມ່ນກົດລະບຽບບໍ? ພວກມັນແມ່ນລະບົບບໍ? ຊຸດກົດເກນຂອງເຜົ່າບໍ? ພວກມັນແມ່ນພຣະບັນຍັດບໍ? ພວກມັນແມ່ນຫຍັງເທິງແຜ່ນດິນໂລກ?” ຜູ້ຄົນຂາດຄວາມເຂົ້າໃຈ. ບໍ່ມີໃຜເຂົ້າໃຈແທ້ໆວ່າດຳລັດການບໍລິຫານແມ່ນຫຍັງ ຫຼື ພວກມັນເຮັດວຽກແນວໃດ. ເຖິງແມ່ນຄົນມັກເວົ້າເລື່ອຍໆວ່າ “ພຣະເຈົ້າມີດຳລັດການບໍລິຫານຂອງພຣະອົງ. ຖ້າເຈົ້າບໍ່ເຊື່ອຟັງ, ພຣະເຈົ້າຈະໃຊ້ດຳລັດເຫຼົ່ານັ້ນເພື່ອຄວບຄຸມເຈົ້າ ແລະ ລົງໂທດເຈົ້າ”. ພວກເຂົາກ່າວຄຳວ່າ “ດຳລັດການບໍລິຫານ” ອອກມາໂດຍບໍ່ເຂົ້າໃຈຄວາມໝາຍທີ່ສຳຄັນຂອງພວກມັນ. ແລ້ວດຳລັດການບໍລິຫານແມ່ນຫຍັງກັນແທ້? ພວກມັນເປັນກຸ່ມຄຳເວົ້າທີ່ພຣະເຈົ້າກຳນົດຂຶ້ນເພື່ອແກ້ໄຂທຳມະຊາດ ແລະ ອຸປະນິໄສທີ່ເສື່ອມຊາມຂອງຜູ້ຄົນເພື່ອຄວບຄຸມພວກມັນ. ດຳລັດການບໍລິຫານບໍ່ແມ່ນກົດໝາຍ ຫຼື ກົດເກນທາງກົດໝາຍ, ແຮງໄກທີ່ຈະປຽບທຽບພວກມັນກັບລັດຖະທຳມະນູນຂອງໂລກມະນຸດ. ພວກມັນເປັນຊຸດຂອງຕົວກໍານົດການທີ່ພຣະເຈົ້າກໍານົດໄວ້ເພື່ອຄວບຄຸມພຶດຕິກໍາຂອງຜູ້ຄົນ. ລາຍລະອຽດຂອງດຳລັດການບໍລິຫານແມ່ນກຽວກັບວິທີການຢຳເກງພຣະເຈົ້າ, ວິທີການນະມັດສະການພຣະເຈົ້າ, ວິທີການເຊື່ອຟັງພຣະເຈົ້າ, ວິທີການປະພຶດຕົວໃນຖານະສິ່ງຖືກສ້າງ, ວິທີການປະພຶດຕົວໃນຖານະບຸກຄົນ, ວິທີການເຮັດໃຫ້ພຣະເຈົ້າພໍໃຈ ແລະ ວິທີການຫຼີກລ່ຽງການນຳຄວາມອັບອາຍມາສູ່ພຣະນາມຂອງພຣະເຈົ້າ. ລາຍລະອຽດດຳລັດການບໍລິຫານຂອງພຣະເຈົ້າແມ່ນກ່ຽວຂ້ອງກັບຫຼາຍຢ່າງ. ບາງຄົນເວົ້າວ່າ “ພຣະວິນຍານຂອງພຣະເຈົ້າສາມາດເຮັດສິ່ງຕ່າງໆໄດ້. ພຣອົງສາມາດລົງໂທດຜູ້ຄົນ ແລະ ຕອບແທນແຕ່ລະຄົນຕາມຕາມສິດທີ່ພວກເຂົາຄວນໄດ້ຮັບ. ພຣະເຈົ້າຍັງໄດ້ກ່າວຄວາມຈິງເພື່ອຊີ້ນຳຄົນທັງປວງ. ເປັນຫຍັງຕ້ອງມີດຳລັດການບໍລິຫານ?” ຄວາມຈິງກ່ຽວຂ້ອງກັບການເຂົ້າສູ່ຊີວິດຂອງຄົນ ແລະ ຄວາມເຂົ້າໃຈຂອງຜູ້ຄົນກ່ຽວກັບອຸປະນິໄສທີ່ເສື່ອມຊາມ. ດຳລັດການບໍລິຫານແມ່ນຂໍ້ກຳນົດທີ່ກຳນົດໄວ້ຢ່າງຊັດເຈນ. ບໍ່ວ່າສະພາວະຂອງເຈົ້າເປັນແນວໃດກໍຕາມ, ບໍ່ວ່າເຈົ້າເປັນຄົນປະເພດໃດກໍຕາມ, ຖ້າເຈົ້າເຊື່ອໃນພຣະເຈົ້າ, ເຈົ້າຕ້ອງດຳເນີນຕາມທຸກສິ່ງທີ່ກຳນົດໄວ້ໂດຍດຳລັດການບໍລິຫານໃນເຮືອນຂອງພຣະເຈົ້າ. ຖ້າເຈົ້າເຮັດບໍ່ໄດ້, ຊື່ຂອງເຈົ້າຈະຖືກຈາລຶກໄວ້ ແລະ ເຈົ້າຈະຖືກລັງກຽດ ແລະ ປະຕິເສດໃນສາຍຕາຂອງພຣະເຈົ້າ. ຄວາມຈິງແລ້ວ, ດຳລັດການບໍລິຫານແມ່ນການກະທຳຂັ້ນຕ່ຳສຳລັບຜູ້ເຊື່ອໃນພຣະເຈົ້າ, ແບບດຽວກັນກັບທີ່ຊາວອິດສະຣາເອນນະມັດສະການພຣະເຢໂຮວາດ້ວຍການຖວາຍບູຊາ ແລະ ການຍຶດຖືວັນຊັບບາ. ໃນຍຸກແຫ່ງພຣະບັນຍັດ, ພຣະເຢໂຮວາໄດ້ເຮັດພາລະກິດບາງຢ່າງ, ກ່າວພຣະທຳຫຼາຍຂໍ້ ແລະ ອອກບົດບັນຍັດຫຼາຍຂໍ້. ໂດຍທຳມະຊາດແລ້ວ, ບົດບັນຍັດເຫຼົ່ານັ້ນລວມເຖິງສິ່ງທີ່ມະນຸດຄວນເຮັດເຊັ່ນ: ຕົວຢ່າງ, ວິທີການທີພວກເຂົາຄວນນະມັດສະການພຣະເຢໂຮວາ ຫຼື ວິທີການຖວາຍບູຊາຍັນແກ່ພຣະເຢໂຮວາ, ການຈ່າຍສ່ວນສິບ, ການໃຫ້ທານ ແລະ ອື່ນໆ. ໃນຂະນະດຽວກັນ, ສິ່ງເຫຼົ່ານີ້ຖືກເອີ້ນວ່າບົດບັນຍັດ ແລະ ເມື່ອມາເຖິງຍຸກແຫ່ງພຣະຄຸນ, ຂໍ້ກຳນົດທີ່ເທົ່າທຽມກັນເອີ້ນວ່າພຣະບັນຍັດ ແລະ ຄົນທັງຫຼາຍຖືກຮຽກຮ້ອງໃຫ້ເຊື່ອຟັງພວກມັນ. ປັດຈຸບັນນີ້, ໃນຍຸກແຫ່ງລາຊະອານາຈັກ, ໃນຂັ້ນຕອນນີ້ຂອງພາລະກິດແຫ່ງຍຸກສຸດທ້າຍ, ພຣະບັນຍັດຂອງຍຸກສະໄໝໃໝ່ໄດ້ຖືກກ່າວອອກມາ ແລະ ຕອນນີ້ ພວກມັນຖືກເອີ້ນວ່າດຳລັດການບໍລິຫານ. ໃນຍຸກແຫ່ງລາຊະອານາຈັກ, ພຣະບັນຍັດເຫຼົ່ານີ້ແມ່ນສ່ວນໜຶ່ງຂອງດຳລັດການບໍລິຫານ. ເຖິງຢ່າງໃດກໍຕາມ, ພຣະບັນຍັດຂອງຍຸກແຫ່ງພຣະຄຸນບໍ່ສາມາດໃຊ້ເປັນດຳລັດການບໍລິຫານໃນປັດຈຸບັນໄດ້, ເພາະສິ່ງທີ່ພຣະເຈົ້າຮຽກຮ້ອງຈາກມະນຸດໃນແຕ່ລະຍຸກແມ່ນແຕກຕ່າງກັນ.

ທຸກຍຸກມີພຣະບັນຍັດ ແລະ ທຸກຍຸກມີຂໍ້ກຳນົດ ແລະ ບັນທັດຖານຂອງພຣະເຈົ້າສຳລັບມະນຸດ, ບັນທັດຖານທີ່ປ່ຽນແປງຕາມການປ່ຽນແປງໃນຍຸກດັ່ງກ່າວ ແລະ ຄວາມຕ້ອງການໃນພາລະກິດຂອງພຣະເຈົ້າ. ມັນຄົງຈະບໍ່ເໝາະສົມທີ່ຈະໃຊ້ບົດບັນຍັດບາງຂໍ້ໃນຍຸກແຫ່ງພຣະບັນຍັດມື້ນີ້, ແຕ່ແນ່ນອນວ່າບາງຂໍ້ກໍຍັງເໝາະສົມຢູ່. ສ່ວນພຣະບັນຍັດທີ່ພຣະເຢຊູເຈົ້າກ່າວໃນແຍກແຫ່ງພຣະຄຸນ, ສ່ວນໃຫຍ່ແມ່ນເໝາະສົມສຳລັບປັດຈຸບັນນີ້ ແລະ ບາງຂໍ້ກໍບໍ່ເໝາະສົມ. ບາງຄົນເວົ້າວ່າ “ຈົ່ງໃຫ້ກຽດພໍ່ ແລະ ແມ່ຂອງເຈົ້າ, ຢ່າເຮັດບາບ, ຢ່າລ່ວງປະເວນີ, ຢ່າບູຊາຮູບປັ້ນ, ສິ່ງເຫຼົ່ານີ້ຈະບໍ່ເໝາະສົມໄດ້ແນວໃດ?” ເຮົາກຳລັງເວົ້າເຖິງສອງສາມຂໍ້ໃນພຣະບັນຍັດເຫຼົ່ານັ້ນ. ສ່ວນບັນດາພຣະບັນຍັດເຊັ່ນ “ຈົ່ງໃຫ້ກຽດພໍ່ ແລະ ແມ່ຂອງເຈົ້າ”, ມັນຂຶ້ນຢູ່ກັບສະຖານະການ,ດັ່ງນັ້ນ ຢ່າເຂົ້າໃຈຜິດ. ຄົນໂງ່ຈ້າບາງຄົນເວົ້າວ່າ “ພຣະເຈົ້າກ່າວວ່າບົດບັນຍັດ ແລະ ພຣະບັນຍັດທີ່ມີມາກ່ອນໄດ້ຖືກຍົກເລີກທັງໝົດ ແລະ ມີຈໍານວນໜ້ອຍທີ່ຍັງສາມາດນໍາໃຊ້ໄດ້”. ເຈົ້າຕ້ອງບໍ່ສົ່ງຕໍ່ຄວາມເຂົ້າໃຈນີ້. ການເຜີຍແຜ່ຂໍ້ຄວາມດັ່ງກ່າວແມ່ນຄວາມຜິດພາດ ແລະ ກໍໃຫ້ເກີດການຂັດຂວາງ. ນີ້ແມ່ນການຕີຄວາມໝາຍພຣະທຳຂອງພຣະເຈົ້າຜິດໆ. ຄົນທີ່ຕີຄວາມໝາຍພຣະທຳຂອງພຣະເຈົ້າຜິດແມ່ນເຮັດຜິດຕໍ່ອຸປະນິໄສຂອງພຣະອົງ ແລະ ຄົນທີ່ເຮັດຜິດຕໍ່ອຸະນິໄສຂອງພຣະອົງແມ່ນມານຮ້າຍ. ໂດຍບໍ່ຄຳນຶງເຖິງເລື່ອງຂອງເວລາ, ເຈົ້າຕ້ອງຮັກສາລະດັບຂັ້ນຕ່ຳທີ່ຈຳເປັນສຳລັບກຽດສັກສີຂອງໄພ່ພົນ. ຢ່າງໜ້ອຍທີ່ສຸດກໍຕ້ອງມີຄວາມຄ້າຍຄືມະນຸດແດ່. ບົດບັນຍັດ ແລະ ພຣະບັນຍັດເຫຼົ່ານັ້ນລ້ວນຖືກສ້າງຂຶ້ນຕາມຍຸກສະໄໝ ແລະ ບໍລິບົດຮ່ວມຍຸກ ແລະ ຕາມພາລະກິດ ແລະ ຄວາມຕ້ອງການຮ່ວມຍຸກຂອງມະນຸດ. ໃນຍຸກສະໄໝປັດຈຸບັນ, ພຣະເຈົ້າໄດ້ກ່າວພຣະທຳບາງຂໍ້ຕື່ມອີກ ແລະ ມອບກົດເກນບາງຢ່າງໃຫ້ຜູ້ຄົນຫຼາຍຂຶ້ນເພື່ອຄວບຄຸມພວກເຂົາ. ນັ້ນກໍຄື ພຣະອົງໄດ້ມອບບັນທັດຖານໃຫ້ພວກເຂົາເຊັ່ນ: ວິທີການເຊື່ອໃນພຣະເຈົ້າ, ສິ່ງທີ່ພວກເຂົາຄວນ ແລະ ບໍ່ຄວນເຮັດໃນສ່ວນໜຶ່ງຂອງຄວາມເຊື່ອຂອງພວກເຂົາໃນພຣະເຈົ້າ ແລະ ອື່ນໆ. ໃນຍຸກແຫ່ງພຣະຄຸນ, ພຣະເຢຊູເວົ້າວ່າ “ເຮົາບໍ່ໄດ້ມາເພື່ອຍົກເລີກບົດບັນຍັດ, ແຕ່ເພື່ອເຮັດໃຫ້ມັນສຳເລັດລົງ”. ແຕ່ຫຼັງຈາກນັ້ນ, ພຣະອົງໄດ້ຍົກເລີກບົດບັນຍັດຫຼາຍຂໍ້. ບົດບັນຍັດເຫຼົ່ານີ້ບໍ່ເໝາະສົມສຳລັບຍຸກນັ້ນ, ພວກມັນບໍ່ແທດເໝາະສຳລັບພາລະກິດຂອງເວລານັ້ນ ແລະ ພວກມັນບໍ່ເໝາະສົມກັບສະພາບແວດລ້ອມຂອງຍຸກນັ້ນ, ດັ່ງນັ້ນ ພຣະອົງຈຶ່ງຍົກເລີກພວກມັນ. ແນ່ນອນວ່າປັດຈຸບັນນີ້, ພວກມັນກໍຍິ່ງຕ້ອງການການຍົກເລີກ. ໃນທຳນອງດຽວກັນ, ໃນຍຸກໃໝ່, ພຣະບັນຍັດໃນພັນທະສັນຍາໃໝ່ບາງຂໍ້ຈຳເປັນຕ້ອງຖືກຍົກເລີກ ແລະ ບາງຂໍ້ກໍຕ້ອງສືບຕໍ່, ເພາະສະພາບແວດລ້ອມຂອງພາລະກິດປັດຈຸບັນນັ້ນແຕກຕ່າງກັນ ແລະ ສິ່ງທີ່ຜູ້ຄົນຕ້ອງການກໍແຕກຕ່າງກັນ. ພາລະກິແຕ່ລະຂັ້ນຕອນແມ່ນສູງກວ່າທີ່ຜ່ານມາ. ຄົນໂງ່ຈ້າບາງຄົນເວົ້າວ່າ “ພຣະເຢຊູເຈົ້າກ່າວ່າພຣະອົງມາເພື່ອເຮັດໃຫ້ບົດບັນຍັດສຳເລັດລົງ, ແລ້ວເປັນຫຍັງພຣະອົງຈຶ່ງຍົກເລີກ ແລະ ລົບລ້າງໄປຫຼາຍຂໍ້? ເປັນຫຍັງການກະທຳຂອງພຣະອົງຈຶ່ງລະເມີດບົດບັນຍັດ?” ຄວາມຈິງແລ້ວ ການຍົກເລີກຂອງພຣະອົງແມ່ນການເຮັດໃຫ້ສຳເລັດ. ນີ້ກໍຍ້ອນວ່າ ພາລະກິດທີ່ພຣະອົງເຮັດບັນລຸຜົນຮັບປະເພດນີ້, ດັ່ງນັ້ນຈຶ່ງບໍ່ຈຳເປັນຕ້ອງປະຕິບັດຕາມບົດບັນຍັດເຫຼົ່ານັ້ນອີກຕໍ່ໄປ. ແບບດຽວກັນກັບຫຼັງຈາກທີ່ພຣະເຢຊູໄດ້ເປັນເຄື່ອງບູຊາໄຖ່ບາບ, ມັນກໍບໍ່ຈຳເປັນຕ້ອງຖວາຍເຄື່ອງບູຊາໄຖ່ບາບຕາມບົດບັນຍັດນັ້ນອີກຕໍ່ໄປ, ເພາະພາລະກິດຂອງພຣະເຈົ້າບໍ່ໄດ້ເຮັດຕາມກົດຕ່າງໆ. ບົດບັນຍັດ ແລະ ພຣະບັນຍັດບາງຂໍ້ສາມາດຖືກຍົກເລີຍໄດ້ ແລະ ພາລະກິດໃໝ່ກໍສາມາດໃຊ້ແທນທີ່ສິ່ງເຫຼົ່ານັ້ນໄດ້. ຖ້າພວກເຈົ້າຕ້ອງເຜີຍແຜ່ຂໍ້ຄວາມ “ພຣະບັນຍັດໃນເມື່ອກ່ອນທັງໝົດໄດ້ຖືກຍົກເລີກ. ພວກມັນບໍ່ເປັນປະໂຫຍດອີກຕໍ່ໄປ”, ສິ່ງນີ້ຄົງຈະບໍ່ສົມເຫດສົມຜົນປານໃດ. ປັດຈຸບັນນີ້, ພຣະເຈົ້າໄດ້ອອກດຳລັດການບໍລິຫານໃຫ້ເໝາະສົມກັບສະພາວະ ແລະ ຄວາມຕ້ອງການຂອງມະນຸດຊາດ. ບາງຄົນຖາມວ່າ “ເປັນຫຍັງພຣະເຈົ້າຈຶ່ງອອກດຳລັດການບໍລິຫານໃນແຕ່ລະຍຸກ? ມັນໄດ້ຖືກອອກມາແລ້ວຄັ້ງໜຶ່ງ, ຜູ້ຄົນຮັບຮູ້ພວກມັນ ແລະ ພວກເຮົາກໍເຮັດຕາມສິ່ງທີ່ຂໍ. ນັ້ນຄວນເປັນຈຸດຈົບຂອງມັນ. ເປັນຫຍັງຕ້ອງສືບຕໍ່ອອກດຳລັດໃໝ່?” ບອກເຮົາເບິ່ງ, ກັບຄົນທີ່ເສື່ອມຊາມແບບທີ່ພວກເຂົາເປັນຢູ່ປັດຈຸບັນນີ້, ມັນເປັນໄປໄດ້ບໍທີ່ຈະບໍ່ອອກດຳລັດການບໍລິຫານ? ຄົນທຸກຄົນມີອຸປະນິໄສທີ່ເສື່ອມຊາມ. ຜູ້ຄົນສາມາດເຊື່ອຟັງພຣະເຈົ້າໃນຂະນະທີ່ພວກເຂົາຖືກຄວບຄຸມໂດຍທຳມະຊາດທີ່ເສື່ອມຊາມຂອງພວກເຂົາໄດ້ບໍ? ເຈົ້າບໍ່ສາມາດອ້າງໄດ້ວ່າ ຫຼັງຈາກທີ່ຜູ້ຄົນໄດ້ຮັບຄວາມເຊື່ອໃນພຣະເຈົ້າ ແລະ ສາມາດດຳເນີນຕາມ ແລະ ເຊື່ອຟັງພຣະບັນຍັດ, ພວກເຂົາໄດ້ກາຍເປັນຄົນບໍລິສຸດ ແລະ ຊອບທຳ. ມັນບໍ່ໄດ້ຜົນແບບນັ້ນ. ຜູ້ຄົນມີອຸປະນິໄສທີ່ເສື່ອມຊາມ ແລະ ດຳລົງຊີວິດຢູ່ທ່າມກາງອຸປະນິໄສທີ່ເສື່ອມຊາມເຫຼົ່ານັ້ນຢູ່ສະເໝີ, ດັ່ງນັ້ນ ຈຶ່ງຈຳເປັນຕ້ອງມີດຳລັດການບໍລິຫານທີ່ສອດຄ່ອງກັນຢູ່ສະເໝີເພື່ອຄວບຄຸມພຶດຕິກຳຂອງພວກເຂົາ. ຖ້າຜູ້ຄົນລະເມີດດຳລັດການບໍລິຫານເຫຼົ່ານີ້ຢ່າງແທ້ຈິງ, ພວກເຂົາສາມາດຖືກລົງວິໄນ, ມີຂໍ້ຈຳກັດໃນຕົວພວກເຂົາ ຫຼື ພວກເຂົາສາມາດຖືກຂັບໄລ່ອອກ ແລະ ຖືກໄລ່ອອກ. ມີຜົນຕາມມາທຸກຮູບແບບ. ໃນຍຸກແຫ່ງພຣະບັນຍັດ ແລະ ຍຸກແຫ່ງພຣະຄຸນ, ມີບົດບັນຍັດ ແລະ ພຣະບັນຍັດ. ປັດຈຸບັນນີ້, ໃນຍຸກແຫ່ງລາຊະອານາຈັກ, ນອກຈາກພຣະບັນຍັດແລ້ວ, ຕ້ອງມີດຳລັດການບໍລິຫານ. ດັ່ງນັ້ນ, ດຳລັດການບໍລິຫານຂັ້ນຕົ້ນຂອງຍຸກແຫ່ງລາຊະອານາຈັກແມ່ນຫຍັງ? ຕອນນີ້, ຕ້ອງອອກດຳລັດສິບຂໍ້. 

1. ມະນຸດບໍ່ຄວນສັນລະເສີນຕົນເອງ ຫຼື ຍົກຍ້ອງຕົນເອງ. ເຂົາຄວນນະມັດສະການ ແລະ ສັນລະເສີນພຣະເຈົ້າ.

“ມະນຸດບໍ່ຄວນສັນລະເສີນຕົນເອງ ຫຼື ຍົກຍ້ອງຕົນເອງ. ເຂົາຄວນນະມັດສະການ ແລະ ສັນລະເສີນພຣະເຈົ້າ”. ແທ້ຈິງແລ້ວ, ສີ່ສິ່ງນີ້ເວົ້າເຖິງບັນຫາດຽວ: ໃນຄຳເວົ້າຂອງພວກເຂົາ, ຜູ້ຄົນຕ້ອງຢູ່ໃນຕຳແໜ່ງຂອງມະນຸດ ແລະ ພວກເຂົາບໍ່ຄວນໂອ້ອວດຕົນເອງ. ຢ່າໂອ້ອວດວ່າເຈົ້ານຳພາຄຣິສຕະຈັກບາງແຫ່ງໄດ້ດີສ່ຳໃດ, ຢ່າໂອ້ອວດວ່າມັນເປັນຂອງເຈົ້າ ແລະ ຢ່າໂອ້ອວດວ່າພຣະເຈົ້າໃຊ້ເຈົ້າ ແລະ ມັນດີເປັນພິເສດສຳລັບເຈົ້າ. ຢ່າເວົ້າສິ່ງຕ່າງໆເຊັ່ນ: “ພຣະເຈົ້າກິນກັບພວກເຮົາ ແລະ ສົນທະນາກັບພວກເຮົາ”. ສິ່ງເຫຼົ່ານີ້ທີ່ເຈົ້າເວົ້າບໍ່ໄດ້ສອດຄ່ອງກັບຄວາມເປັນຈິງ. ພຣະເຈົ້າປະຕິບັດຕໍ່ຜູ້ທີ່ຖືກເລືອກຂອງພຣະອົງທຸກຄົນໃນທາງດຽວກັນ. ດັ່ງນັ້ນ, ຕາບໃດທີ່ບຸກຄົນໜຶ່ງບໍ່ຖືກເປີດໂປງ ແລະ ຖືກຂັບໄລ່, ພຣະເຈົ້າກໍທີທ່າທີດຽວກັນຕໍ່ທຸກຄົນ. ຖ້າພຣະເຈົ້າໄດ້ໂອ້ລົມຄວາມຈິງກັບເຈົ້າ, ນັ້ນບໍ່ໄດ້ພິສູດວ່າເຈົ້າດີກວ່າຄົນອື່ນ, ກົງກັນຂ້າມ, ແມ່ນຍ້ອນເຈົ້າຫາກໍບັງເອີນພົບກັບໂອກາດດັ່ງກ່າວ. ແລ້ວແມ່ນຫຍັງຄືສິ່ງທີ່ສົມເຫດສົມຜົນທີ່ຈະເວົ້າ? ຖ້າເຈົ້າບໍ່ສາມາດໂອ້ລົມຄວາມຈິງ ແລະ ຖ້າເຈົ້າບໍ່ສາມາດສະໜອງຊີວິດໃຫ້ແກ່ອ້າຍເອື້ອຍນ້ອງ, ເຈົ້າກໍຕ້ອງເຮັດການພິຈາລະນາຕົນເອງ ແລະ ຮູ້ຈັກຕົນເອງ, ແຍກແຍະຕົນເອງ, ສາມາດເວົ້າສິ່ງທີ່ຢູ່ໃນໃຈຂອງເຈົ້າ, ເປີດໃຈ ແລະ ເປີດເຜີຍຕົນເອງຕໍ່ໜ້າທຸກຄົນ. ການປະຕິບັດແບບນີ້ຈະເຮັດໃຫ້ໄດ້ຮັບຜົນ. ການເປີດໃຈບໍ່ໄດ້ໝາຍເຖິງການໃຫ້ເຫດຜົນກັບຕົນເອງ. ມັນໝາຍເຖິງການນຳສະເໜີແຮງຈູງໃຈ ແລະ ຄວາມຄິດທີ່ບໍ່ຖືກຕ້ອງພາຍໃນຕົວເຈົ້າເພື່ອການແຍກແຍະ, ເພື່ອໃຫ້ທຸກຄົນໄດ້ຮູ້ພ້ອມໆກັນ, ອະຍຸຍາດໃຫ້ຄົນອື່ນໄດ້ຜົນປະໂຫຍດຈາກມັນເຊັ່ນກັນ. ໂດຍການເຮັດເຊັ່ນນີ້, ເຈົ້າບໍ່ໄດ້ກຳລັງຍົກຍໍຕົນເອງ. ຖ້າເຈົ້າປະຕິບັດກັບຕົນເອງຢ່າງຖືກຕ້ອງ ແລະ ຢູ່ໃນບ່ອນທີ່ເໝາະສົມຂອງເຈົ້າ, ໝາຍຄວາມວ່າຖ້າຫາກວ່າເຈົ້າສາມາດປະຖິ້ມ ແລະ ວິເຄາະແຮງຈູງໃຈຂອງເຈົ້າເອງ, ເປີດເຜີຍສິ່ງສົກກະປົກທີ່ຢູ່ພາຍໃນຕົວເຈົ້າ ແລະ ໃນການເຮັດເຊັ່ນນັ້ນ ແມ່ນເປັນການເປີດເຜີຍຕົວເຈົ້າ, ສິ່ງນີ້ສະແດງໃຫ້ເຫັນວ່າເຈົ້າຢູ່ໃນຕຳແໜ່ງທີ່ຖືກຕ້ອງ. ເຮົາໄດ້ຄົ້ນພົບວ່າຜູ້ນໍາຫຼາຍຄົນພຽງແຕ່ສາມາດສັ່ງສອນຜູ້ຄົນ ແລະ ເທດສະໜາຄົນອື່ນຈາກຕຳແໜ່ງສູງ ແລະ ພວກເຂົາບໍ່ສາມາດສື່ສານກັບຄົນອື່ນໄດ້ຢ່າງເທົ່າທຽມກັນ. ພວກເຂົາບໍ່ສາມາດມີປະຕິກິລິຍາກັບຜູ້ຄົນໄດ້ຢ່າງເປັນປົກກະຕິ. ເມື່ອບາງຄົນເວົ້າ, ມັນກໍຄືກັບວ່າພວກເຂົາກຳລັງກ່າວຄຳປາໄສ ຫຼື ລາຍງານຢູ່ສະເໝີ. ຄຳເວົ້າຂອງພວກເຂົາພຽງແຕ່ແນໃສ່ສະພາວະຂອງຜູ້ຄົນເທົ່ານັ້ນ, ແຕ່ພວກເຂົາບໍ່ເຄີຍເປີດໃຈກ່ຽວກັບຕົນເອງ. ພວກເຂົາບໍ່ເຄີຍໄຈ້ແຍກອຸປະນິໄສທີ່ເສື່ອມຊາມຂອງພວກເຂົາເອງ, ກົງກັນຂ້າມ, ພວກເຂົາພຽງແຕ່ໄຈ້ແຍກບັນຫາຂອງຄົນອື່ນໂດຍໃຫ້ພວກມັນເປັນຕົວຢ່າງເພື່ອໃຫ້ຄວາມຮູ້ແກ່ທຸກຄົນ. ເປັນຫຍັງພວກເຂົາຈຶ່ງເຮັດແບບນີ້? ເປັນຫຍັງພວກເຂົາຈຶ່ງໃຫ້ຄຳເທດສະໜາເຊັ່ນນັ້ນ ແລະ ເວົ້າສິ່ງເຫຼົ່ານັ້ນ? ນີ້ຄືສິ່ງທີ່ພິສູດວ່າພວກເຂົາບໍ່ມີຄວາມຮູ້ກ່ຽວກັບຕົນເອງແຕ່ຢ່າງໃດເລີຍ, ພວກເຂົາຂາດເຫດຜົນເກີນໄປ ແລະ ພວກເຂົາອວດດີ ແລະ ຫຼອກລວງເກີນໄປ. ພວກເຂົາຄິດວ່າຄວາມສາມາດຂອງພວກເຂົາໃນການຮັບຮູ້ອຸປະນິໄສທີ່ເສື່ອມຊາມຂອງຄົນອື່ນໄດ້ພິສູດວ່າພວກເຂົາຢູ່ເໜືອຄົນອື່ນ, ດີກວ່າຄົນອື່ນໃນການຢັ່ງຮູ້ຜູ້ຄົນ ແລະ ສິ່ງຕ່າງໆ ແລະ ພວກເຂົາມີຄວາມເສື່ອມຊາມໜ້ອຍກວ່າຄົນອື່ນ. ພວກເຂົາສາມາດໄຈ້ແຍກ ແລະ ສັ່ງສອນຄົນອື່ນ, ແຕ່ພວກເຂົາບໍ່ເປີດເຜີຍກ່ຽວກັບຕົນເອງ, ບໍ່ເປີດໂປງ ຫຼື ໄຈ້ແຍກອຸປະນິໄສທີ່ເສື່ອມຊາມຂອງພວກເຂົາເອງ, ບໍ່ສະແດງໃບໜ້າແທ້ຈິງຂອງພວກເຂົາ ຫຼື ເວົ້າສິ່ງໃດໜຶ່ງກ່ຽວກັບແຮງຈູງໃຈຂອງພວກເຂົາເອງ. ພວກເຂົາພຽງແຕ່ສັ່ງສອນຄົນອື່ນທີ່ປະພຶດຕົວບໍ່ເໝາະສົມ. ນີ້ຄືການອວດອ້າງຕົນເອງ ແລະ ການຍົກຍ້ອງຕົນເອງ. ເຈົ້າຈະສາມາດເປັນຜູ້ນຳ ແລະ ມີບັນຫາທີ່ບໍ່ສົມເຫດສົມຜົນຫຼາຍໄດ້ແນວໃດ? ຫຼັງຈາທີ່ໄດ້ເປັນຜູ້ນຳຄຣິສຕະຈັກ, ເປັນຫຍັງເຈົ້າຈຶ່ງຮ້າຍດ່າຄົນອື່ນໂດຍບໍ່ຕັ້ງໃຈ, ປະພຶດຕົວຕາມອຳເພີໃຈ ແລະ ເຮັດຕາມທີ່ເຈົ້າພໍໃຈ? ເປັນຫຍັງເຈົ້າຈຶ່ງບໍ່ຄຳນຶງເຖິງຜົນຕາມມາຂອງຄຳເວົ້າເຈົ້າ, ບໍ່ເຄີຍພິຈາລະນາຕົວຕົນຂອງເຈົ້າເອງ? ເປັນຫຍັງເຈົ້າຈຶ່ງເຮັດແບບນີ້? ນີ້ກໍຍ້ອນວ່າ ເຖິງແມ່ນວ່າເຈົ້າເປັນຜູ້ນຳ, ເຈົ້າບໍ່ຮູ້ຈັກສະຖານະ ແລະ ຕົວຕົນຂອງເຈົ້າເອງ. ການຈັດແຈງໃຫ້ເຈົ້າເປັນຜູ້ນຳເປັນພຽງການຍົກເຈົ້າຂື້ນ ແລະ ມອບໂອກາດໃຫ້ເຈົ້າໄດ້ປະຕິບັດ. ບໍ່ແມ່ນຍ້ອນເຈົ້າມີຄວາມເປັນຈິງຫຼາຍກວ່າຄົນອື່ນ ຫຼື ຍ້ອນເຈົ້າດີກວ່າຄົນອື່ນ. ຄວາມຈິງແລ້ວ, ເຈົ້າກໍເປັນຄືກັບຄົນອື່ນໆ. ບໍ່ມີໃຜໃນພວກເຈົ້າທີ່ມີຄວາມເປັນຈິງ ແລະ ໃນບາງທາງ, ເຈົ້າອາດເສື່ອມຊາມຫຼາຍກວ່າຄົນອື່ນອີກ. ບໍ່ມີໃຜໃນພວກເຈົ້າມີຄວາມເປັນຈິງ ແລະ ໃນບາງທາງ, ເຈົ້າອາດເຖິງກັບເສື່ອມຊາມຫຼາຍກວ່າຄົນອື່ນ. ແລ້ວເປັນຫຍັງເຈົ້າຈຶ່ງສ້າງບັນຫາຢ່າງບໍ່ມີເຫດຜົນ ແລະ ສັ່ງສອນຕາມອຳເພີໃຈ, ຮ້າຍດ່າ ແລະ ຝືນໃຈຄົນອື່ນ? ເປັນຫຍັງຈຶ່ງບັງຄັບໃຫ້ຄົນອື່ນຟັງຄວາມເຈົ້າ ແມ່ນແຕ່ຕອນທີ່ເຈົ້ານັ້ນຜິດ? ສິ່ງນີ້ພິສູດຫຍັງ? ສິ່ງນີ້ພິສູດວ່າເຈົ້າຢູ່ໃນຕຳແໜ່ງທີ່ຜິດ. ເຈົ້າບໍ່ໄດ້ເຮັດວຽກຈາກຕຳແໜ່ງຂອງມະນຸດ, ເຈົ້າກຳລັງເຮັດວຽກຂອງເຈົ້າຈາກຕຳແໜ່ງຂອງພຣະເຈົ້າ, ຈາກຕຳແໜ່ງທີ່ຢູ່ເໜືອຄົນອື່ນ. ຖ້າສິ່ງທີ່ເຈົ້າເວົ້ານັ້ນຖືກຕ້ອງ ແລະ ສອດຄ່ອງກັບຄວາມຈິງ, ຄົນອື່ນກໍສາມາດຟັງຄວາມເຈົ້າ. ມັນເປັນທີ່ຍອມຮັບໄດ້ໃນກໍລະນີນີ້. ແຕ່ເມື່ອເຈົ້າຜິດ, ເປັນຫຍັງເຈົ້າຈຶ່ງບັງຄັບໃຫ້ຄົນອື່ນຟັງຄວາມເຈົ້າ? ເຈົ້າມີສິດອຳນາດບໍ? ເຈົ້າສູງສຸດບໍ? ເຈົ້າແມ່ນຄວາມຈິງບໍ? ເມື່ອບາງຄົນໄປສະຖານທີ່ແຫ່ງໜຶ່ງເພື່ອເທດສະໜາຂ່າວປະເສີດ ແລະ ເປັນວ່າຄົນທີ່ຢູ່ທີ່ນັ້ນ ແລະ ເງື່ອນໄຂການດຳລົງຊີວິດຂອງພວກເຂົາບໍ່ເປັນໃຈ, ພວກເຂົາລົງເອີຍດ້ວຍການບໍ່ມັກສະຖານທີ່ດັ່ງກ່າວ ແລະ ຕ້ອງການໄປສູ່ບ່ອນອື່ນ. ຄົນອື່ນອາດເວົ້າກັບພວກເຂົາວ່າ “ຢູ່ທີ່ນີ້ຕ້ອງການຄົນເທດສະໜາຂ່າວປະເສີດ. ເຈົ້າຈະເຮັດໃຫ້ວຽກຊັກຊ້າຖ້າເຈົ້າຈາກໄປ”. ແຕ່ພວກເຂົາຈະບໍ່ຮັບຟັງ ແລະ ຢືນຢັນທີ່ຈະຈາກໄປໂດຍເວົ້າວ່າ “ແລ້ວເປັນຫຍັງເຈົ້າບໍ່ຢູ່? ຂ້ອຍຈຳເປັນຕ້ອງຈາກໄປ! ພວກເຈົ້າຄວນຟັງຄວາມຂ້ອຍ ແລະ ຮຽນຮູ້ທີ່ຈະເຊື່ອຟັງ”. ພວກເຂົາເຫັນດີທີ່ຈະເຮັດໃຫ້ວຽກງານຂອງຄຣິສຕະຈັກຊັກຊ້າເພື່ອເຮັດຕາມທາງຂອງຕົນ ແລະ ເລືອກສະຖານທີ່ທີ່ພວກເຂົາມັກ. ພວກເຂົາເຮັດແມ່ນຫຍັງກໍຕາມທີ່ພວກເຂົາຕ້ອງການ ແລະ ຮຽກຮ້ອງໃຫ້ຄົນອື່ນເຮັດຕາມທີ່ພວກເຂົາເວົ້າ. ພວກເຂົາບໍ່ໄດ້ກຳລັງສັນລະເສີນຕົນເອງບໍ? ພວກເຂົາບໍ່ໄດ້ກຳລັງຍົກຍ້ອງຕົນເອງບໍ? ພວກເຂົາບໍ່ແມ່ນຄົນອວດດີບໍ? ໃນໜ້າທີ່ຂອງພວກເຂົາ, ພວກເຂົາເຮັດຕາມຄວາມມັກຂອງຕົນເອງຫຼາຍເທົ່າທີ່ຈະຫຼາຍໄດ້ ໂດຍບໍ່ໄດ້ປະຕິບັດຄວາມຈິງແມ່ນແຕ່ໜ້ອຍດຽວ. ດັ່ງນັ້ນ, ເມື່ອພວກເຂົານຳພາຜູ້ຄົນ, ພວກເຂົາບໍ່ໄດ້ຂໍຄົນທີ່ພວກເຂົານຳພາປະຕິບັດຄວາມຈິງ. ກົງກັນຂ້າມ, ພວກເຂົາຮຽກຮ້ອງໃຫ້ຄົນອື່ນຟັງສິ່ງທີ່ພວກເຂົາເວົ້າ ແລະ ເຮັດຕາມທາງຂອງພວກເຂົາ. ນີ້ບໍ່ແມ່ນການຂໍໃຫ້ຜູ້ຄົນປະຕິບັດກັບພວກເຂົາຄືກັບພຣະເຈົ້າ ແລະ ເຊື່ອຟັງພວກເຂົາແບບພຣະເຈົ້າບໍ? ພວກເຂົາມີຄວາມຈິງບໍ? ພວກເຂົາປາສະຈາກຄວາມຈິງ, ເຕັມໄປດ້ວຍອຸປະນິໄສຂອງຊາຕານ ແລະ ເປັນມານຮ້າຍ. ດັ່ງນັ້ນ ເປັນຫຍັງພວກເຂົາຈຶ່ງຍັງຂໍໃຫ້ຜູ້ຄົນເຊື່ອຟັງພວກເຂົາ? ຄົນແບບນີ້ບໍ່ໄດ້ກຳລັງສັນລະເສີນຕົນເອງບໍ? ພວກເຂົາບໍ່ໄດ້ກຳລັງຍົກຍ້ອງຕົນເອງບໍ? ຄົນເຊັ່ນນີ້ສາມາດນຳຄົນມາຢູ່ຕໍ່ໜ້າພຣະເຈົ້າໄດ້ບໍ? ພວກເຂົາສາມາດເຮັດໃຫ້ຄົນນະມັດສະການພຣະເຈົ້າໄດ້ບໍ? ພວກເຂົາເປັນຄົນທີ່ຕ້ອງຫານໃຫ້ຜູ້ຄົນເຊື່ອຟັງ. ເມື່ອພວກເຂົາເຮັດວຽກແບບນີ້, ພວກເຂົາກຳລັງນຳພາຜູ້ຄົນເຂົ້າສູ່ຄວາມເປັນຈິງແຫ່ງຄວາມຈິງແທ້ບໍ? ພວກເຂົາກຳລັງເຮັດວຽດທີ່ພຣະເຈົ້າມອບໝາຍໃຫ້ພວກເຂົາແທ້ບໍ? ບໍ່, ພວກເຂົາກຳລັງພະຍາຍາມສ້າງຕັ້ງອານາຈັກຂອງພວກເຂົາເອງ. ພວກເຂົາຕ້ອງການເປັນພຣະເຈົ້າ ແລະ ພວກເຂົາຕ້ອງການໃຫ້ຜູ້ຄົນປະຕິບັດຕໍ່ພວກເຂົາຄືກັບພຣະເຈົ້າ ເຊື່ອຟັງພວກເຂົາຄືກັບພຣະເຈົ້າ. ພວກເຂົາບໍ່ແມ່ນຜູ້ຕໍ່ຕ້ານພຣະຄຣິດບໍ? ເສັ້ນທາງຂອງຜູ້ຕໍ່ຕ້ານພຣະຄຣິດເປັນແບບນີ້ຢູ່ສະເໝີ; ໂດຍບໍ່ຄຳນຶງເຖິງຄວາມຊັກຊ້າໃນວຽກງານຂອງຄຣິສຕະຈັກ ຫຼື ລະດັບການຂັດຂວາງ ຫຼື ຄວາມເສຍຫາຍຕໍ່ການເຂົ້າສູ່ຊີວິດຂອງຜູ້ທີ່ຖືກເລືອກຂອງພຣະເຈົ້າ, ທຸກຄົນຕ້ອງເຊື່ອຟັງພວກເຂົາ ແລະ ຟັງຄວາມພວກເຂົາ. ນີ້ບໍ່ແມ່ນທຳມະຊາດຂອງມານຮ້າຍບໍ? ນີ້ບໍ່ແມ່ນອຸປະນິໄສຂອງຊາຕານບໍ? ຄົນແບບນີ້ແມ່ນມານຮ້າຍທີ່ດຳລົງຊີວິດຢູ່ໃນເນື້ອໜັງຂອງມະນຸດ. ພວກເຂົາອາດມີໃບໜ້າເປັນມະນຸດ, ແຕ່ທຸກສິ່ງທີ່ຢູ່ໃນໂຕພວກເຂົາແມ່ນມານຮ້າຍ. ບໍ່ມີຫຍັງທີ່ພວກເຂົາເຮັດທີ່ສອດຄ່ອງກັບຄວາມຈິງ, ບໍ່ມີອັນໃດເປັນສິ່ງທີ່ຄົນທີ່ມີຈິດສຳນຶກເຮັດ, ດັ່ງນັ້ນ ບໍ່ຕ້ອງສົງໄສເລີຍວ່າສິ່ງເຫຼົ່ານີ້ແມ່ນການກະທຳຂອງມານຮ້າຍ, ຊາຕານ ແລະ ຜູ້ຕໍ່ຕ້ານພຣະຄຣິດ. ພວກເຈົ້າຄວນສາມາດໄຈ້ແຍກສິ່ງນີ້ໄດ້ຢ່າງຊັດເຈນ. ດັ່ງນັ້ນ ເມື່ອພວກເຈົ້າກຳທຳ, ເວົ້າ ແລະ ພົວພັນກັບຄົນອື່ນ, ໃນທຸກສິ່ງທີ່ພວກເຈົ້າເຮັດໃນຊີວິດ, ພວກເຈົ້າຄວນຖືເອົາດຳລັດນີ້ໄວ້ໃນໃຈຂອງພວກເຈົ້າ: “ມະນຸດບໍ່ຄວນສັນລະເສີນຕົນເອງ ຫຼື ຍົກຍ້ອງຕົນເອງ. ເຂົາຄວນນະມັດສະການ ແລະ ສັນລະເສີນພຣະເຈົ້າ”. ວິທີນີ້ຈະວາງຂໍ້ຈຳກັດໄວ້ກັບຜູ້ຄົນ ແລະ ພວກເຂົາຈະບໍ່ໄປໄກຈົນເຮັດຜິດຕໍ່ອຸປະນິໄສຂອງພຣະເຈົ້າ. ດຳລັດບໍລິຫານີ້ແມ່ນສຳຄັນຍິ່ງ ແລະ ພວກເຈົ້າທຸກຄົນຄວນຄິດໃຫ້ດີວ່າດຳລັດບໍລິຫານນີ້ໝາຍເຖິງຫຍັງ, ເປັນຫຍັງພຣະເຈົ້າຈຶ່ງຮຽກຮ້ອງສິ່ງນີ້ຈາກມະນຸດຊາດ ແລະ ສິ່ງທີ່ພຣະອົງໝາຍທີ່ຈະບັນລຸ. ໃຫ້ພິຈາລະນາສິ່ງນີ້ຢ່າງຮອບຄອບ. ຢ່າງປ່ອຍໃຫ້ມັນພຽງແຕ່ເຂົ້າຫູຊ້າຍອອກຫູຂວາ. ສິ່ງນີ້ຈະເປັນປະໂຫຍດສຳລັບພວກເຈົ້າແທ້ໆ. 

2. ໃຫ້ເຮັດທຸກສິ່ງທີ່ເປັນປະໂຫຍດຕໍ່ພາລະກິດຂອງພຣະເຈົ້າ ແລະ ບໍ່ເຮັດສິ່ງທີ່ສ້າງຄວາມເສຍຫາຍໃຫ້ກັບຜົນປະໂຫຍດໃນພາລະກິດຂອງພຣະເຈົ້າ. ໃຫ້ປົກປ້ອງພຣະນາມຂອງພຣະເຈົ້າ, ຄຳພະຍານຂອງພຣະເຈົ້າ ແລະ ພາລະກິດຂອງພຣະເຈົ້າ.

ເຈົ້າຄວນຍຶດໝັ້ນ ແລະ ຮັບຜິດຊອບສຳລັບສິ່ງໃດກໍຕາມທີ່ກ່ຽວຂ້ອງກັບຜົນປະໂຫຍດໃນເຮືອນຂອງພຣະເຈົ້າ ຫຼື ສິ່ງທີ່ກ່ຽວຂ້ອງກັບວຽກງານໃນເຮືອນຂອງພຣະເຈົ້າ ແລະ ພຣະນາມຂອງພຣະເຈົ້າ. ພວກເຈົ້າແຕ່ລະຄົນມີຄວາມຮັບຜິດຊອບ ແລະ ພັນທະນີ້ ແລະ ນີ້ແມ່ນສິ່ງທີ່ພວກເຈົ້າຕ້ອງເຮັດ. 

3. ເງິນ, ວັດຖຸສິ່ງຂອງ ແລະ ຊັບສິນທັງໝົດໃນຄົວເຮືອນຂອງພຣະເຈົ້າ ແມ່ນເຄື່ອງຖວາຍທີ່ມະນຸດຄວນມອບໃຫ້. ບໍ່ມີຜູ້ໃດອາດມີຄວາມສຸກກັບເຄື່ອງຖວາຍເຫຼົ່ານີ້ນອກຈາກນັກບວດ ແລະ ພຣະເຈົ້າ ຍ້ອນເຄື່ອງຖວາຍຂອງມະນຸດ ແມ່ນມີໄວ້ສໍາລັບຄວາມສຸກຂອງພຣະເຈົ້າ. ພຣະເຈົ້າພຽງແຕ່ແບ່ງປັນເຄື່ອງຖວາຍເຫຼົ່ານີ້ກັບນັກບວດເທົ່ານັ້ນ; ບໍ່ມີຜູ້ໃດທີ່ມີຄຸນສົມບັດ ຫຼື ມີສິດທີ່ຈະມີຄວາມສຸກໃນສ່ວນໃດສ່ວນໜຶ່ງຂອງເຄື່ອງຖວາຍເຫຼົ່ານີ້. ເຄື່ອງຖວາຍທັງໝົດຂອງມະນຸດ (ລວມທັງເງິນ ແລະ ວັດຖຸສິ່ງຂອງທີ່ສາມາດນໍາໃຊ້) ແມ່ນມອບໃຫ້ພຣະເຈົ້າ, ບໍ່ແມ່ນມອບໃຫ້ມະນຸດ ແລະ ດ້ວຍເຫດນີ້ ມະນຸດຈຶ່ງບໍ່ຄວນມີຄວາມສຸກກັບສິ່ງເຫຼົ່ານີ້; ຖ້າມະນຸດຈະມີຄວາມສຸກກັບສິ່ງເຫຼົ່ານີ້, ແລ້ວເຂົາກໍ່ກຳລັງລັກເອົາເຄື່ອງຖວາຍ. ຜູ້ໃດກໍ່ຕາມທີ່ເຮັດສິ່ງນີ້ແມ່ນຢູດາ ເພາະວ່ານອກຈາກຈະເປັນຄົນທໍລະຍົດແລ້ວ ຢູດາຍັງຊ່ວຍຕົນເອງໂດຍການລັກເອົາສິ່ງທີ່ຢູ່ໃນຖົງເງິນນໍາອີກ.

ເຮົາຈຳເປັນຕ້ອງອະທິບາຍພຣະທຳເຫຼົ່ານີ້. ຖ້າເຮົາບໍ່ອະທິບາຍ, ມີບາງຄົນທີ່ໜ້າບໍ່ອາຍ ແລະ ໜ້າດ້ານທີ່ຈະລັກເຄື່ອງຖວາຍ. ປັດຈຸບັນນີ້, ຜູ້ນຳ ແລະ ຜູ້ເຮັດວຽກໃນທຸກຂັ້ນໃນຄຣິສຕະຈັກຢູ່ລະຫວ່າງການທົດລອງານຊົ່ວຄາວ. ຄົນທີ່ເໝາະສົມຈະສືບຕໍ່ຖືກນຳໃຊ້, ແຕ່ຄົນທີ່ບໍ່ເໝາະສົມຈະຖືກປົດຈາກຕຳແໜ່ງ ແລະ ຖືກໄລ່ອອກ. ຕຳແໜ່ງເຫຼົ່ານີ້ບໍ່ໄດ້ຄົງທີ່. ຢ່າຄິດວ່າການເປັນຜູ້ນຳ ຫຼື ຜູ້ເຮັດວຽກໝາຍຄວາມວ່າຕຳແໜ່ງຂອງເຈົ້າຄົງທີ່ ແລະ ເຈົ້າຈະບໍ່ຖືກປົດຕຳແໜ່ງ ຫຼື ຖືກໄລ່ອອກຈັກເທື່ອ. ຢ່າຫຼົງລະເລີງກັບຄວາມຫຼົງຜິດນີ້. ນີ້ແມ່ນຄວາມປາຖະໜາທີ່ຟຸມເຟືອຍ. ປະໂລຫິດບໍ່ແມ່ນຜູ້ນຳທຳມະດາ. ເພິ່ນມີສິດ ແລະ ຄຸນສົມບັດທີ່ຈະຮັບໃຊ້ພຣະເຈົ້າໂດຍກົງ. ໂດຍທຳມະຊາດແລ້ວ, ສິດ ແລະ ຄຸນສົມບັດນີ້ໄດ້ຖືກມອບໃຫ້ເພິ່ນໂດຍພຣະເຈົ້າ. ນີ້ແມ່ນຄືກັນກັບປະໂລຫິດໃນຍຸກແຫ່ງພຣະບັນຍັດ. ພວກເຂົາສາມາດເຂົ້າໄປໃນວິຫານ, ແຕ່ບໍ່ມີຜູ້ໃດສາມາດເຂົ້າໄດ້ ແລະ ພວກເຂົາສາມາດກິນຂອງຖວາຍບູຊາ, ແຕ່ບໍ່ມີໃຜທີ່ສາມາດກິນໄດ້. ປັດຈຸບັນນີ້, ໃນຍຸກແຫ່ງລາຊະອານາຈັກ, ປະໂລຫິດແມ່ນຄົນປະເພດໃດ? ບຸກຄົນທີ່ເປັນທີ່ຮູ້ຈັກໃນຖານະປະໂລຫິດໃນອາດີດ ຕອນນີ້ຖືກເອີ້ນວ່າຄົນທີ່ຖືກໃຊ້ໂດຍພຣະວິນຍານບໍລິສຸດ. ດັ່ງນັ້ນ, ສິ່ງນີ້ບັນຍາຍເຖິງພວກເຈົ້າບໍ? ພວກເຈົ້າບໍ່ແມ່ນປະໂລຫິດເລີຍ! ປະໂລຫິດແມ່ນຄົນທີ່ຖືກໃຊ້ໂດຍພຣະວິນຍານບໍລິສຸດ ແລະ ບໍ່ມີຜູ້ໃດອື່ນ ນອກຈາກຄົນເຊັ່ນນີ້ທີ່ອາດຈະມີຄວາມສຸກກັບເຄື່ອງຖວາຍ. ບໍ່ມີໃຜທີ່ຄູ່ຄວນ. ຖ້າເຈົ້າອ້າງວ່າເຈົ້າຄູ່ຄວນ, ເຈົ້າກໍກຳລັງອ້າງສິ່ງນັ້ນຕາມການເຫັນດີຂອງເຈົ້າເອງ. ເຈົ້າຈະບໍ່ໄດ້ຮັບອະນຸຍາດໃຫ້ມີຄວາມສຸກກັບເຄື່ອງຖວາຍ. ພວກມັນບໍ່ໄດ້ມີໄວ້ສຳລັບເຈົ້າ. 

ເຮົາຈະເວົ້າຕື່ນອີກກ່ຽວກັບສະຖານະການຂອງພວກເຈົ້າ. ສຳລັບຄົນແບບພວກເຈົ້າທີ່ເປັນຜູ້ນຳ ແລະ ຜູ້ເຮັດວຽກທີ່ເຮັດວຽກສະເພາະໃດໜຶ່ງໃນຄຣິສຕະຈັກ, ຄຣິສຕະຈັກອາດໃຫ້ຄ່າໃຊ້ຈ່າຍສຳລັບການເດີນທາງ, ແຕ່ຄຣິສຕະຈັກບໍ່ໄດ້ຮັບຜິດຊອບຄວາມຕ້ອງການປະຈຳວັນຂອງພວກເຈົ້າ. ເຈົ້າເຊື່ອໃນພຣະເຈົ້າ ແລະ ການອຸທິດຕົນໃຫ້ແກ່ພຣະເຈົ້າກໍແມ່ນຄວາມສະໝັກໃຈ. ຖ້າເຈົ້າເວົ້າວ່າ “ຂ້ອຍບໍ່ໄດ້ເຮັດສິ່ງນີ້ດ້ວຍຄວາມສະໝັກໃຈ, ມັນຖືກຈັດແຈງໂດຍເຮືອນຂອງພຣະເຈົ້າ”, ແລ້ວເຈົ້າກໍສາມາດຈາກໄປ. ບາງຄົນເວົ້າວ່າ “ພຣະເຈົ້າຮຽກເອີ້ນຂ້ອຍ, ພຣະເຈົ້າຕ້ອງການໃຊ້ຂ້ອຍ, ສະນັ້ນ ຂ້ອຍຈຶ່ງມາ. ຂ້ອຍບໍ່ໄດ້ມາດ້ວຍຄວາມສະໝັກໃຈ”. ຖ້າເປັນເຊັ່ນນັ້ນ, ເຮົາກໍບໍ່ຕ້ອງການເຈົ້າໃນຕອນນີ້. ເຈົ້າສາມາດອອກໄປໄດ້. ເຮົາບໍ່ເຄີຍບັງຄັບຜູ້ຄົນ. ເຖິງແມ່ນວ່າເຈົ້າຢູ່ທີ່ນີ້ດ້ວຍຄວາມສະໝັກໃຈ, ການທີ່ເຈົ້າຈະຖືກຮັກສາໄວ້ ຫຼື ບໍ່ນັ້ນແມ່ນຂຶ້ນຢູ່ກັບຄຸນສົມບັດຂອງເຈົ້າ. ຖ້າເຈົ້າບໍ່ມີຄຸນສົມບັດ, ເຈົ້າຈະບໍ່ຖືກນຳໃຊ້. ສາມາດຊອກຫາຄົນອື່ນເພື່ອມາແທນເຈົ້າໄດ້. ນີ້ແມ່ນຫຼັການເຊິ່ງເຮືອນຂອງພຣະເຈົ້າໃຊ້ຜູ້ຄົນ. ບໍ່ມີການໃຫ້ຂໍ້ຍົກເວັ້ນພິເສດ. ເງິນຂອງເຮືອນຂອງພຣະເຈົ້າຖືກນຳໃຊ້ເຂົ້າໃນວຽກງານຂອງມັນ, ມັນບໍ່ໄດ້ມີໄວ້ເພື່ອສະໜັບສະໜູນຊີວິດສ່ວນບຸກຄົນຂອງຄົນ ຫຼື ມັນບໍ່ໄດ້ມີໄວ້ສຳລັບຄວາມມ່ວນຊື່ນສ່ວນຕົວຂອງຄົນ.

4. ມະນຸດມີອຸປະນິໄສທີ່ເສື່ອມຊາມ ແລະ ຍິ່ງໄປກວ່ານັ້ນ ມະນຸດມີອາລົມ. ເມື່ອເປັນເຊັ່ນນັ້ນ, ມັນຈຶ່ງເປັນການຫ້າມຢ່າງເດັດຂາດບໍ່ໃຫ້ສະມາຊິກສອງຄົນ ທີ່ເປັນເພດກົງກັນຂ້າມເຮັດວຽກຮ່ວມກັນຕາມລໍາພັງ ເມື່ອກຳລັງຮັບໃຊ້ພຣະເຈົ້າ. ຜູ້ໃດກໍ່ຕາມທີ່ຖືກຄົ້ນພົບວ່າໄດ້ເຮັດແບບນັ້ນແມ່ນຈະຖືກຂັບໄລ່ອອກ ໂດຍບໍ່ມີຂໍ້ຍົກເວັ້ນ.

ອ້າຍນ້ອງບາງຄົນຢືນຢັນທີ່ຈະໂອ້ລົມແຕ່ກັບເອື້ອຍນ້ອງເທົ່ານັ້ນ ແລະ ເຖິງກັບເຮັດແບບນັ້ນຄົນດຽວ. ພວກເຂົາເປີດໃຈກັບເອື້ອຍນ້ອງ ເມື່ອພວກເຂົາໂອ້ລົມກັບພວກນາງ, ແຕ່ປະຕິເສດທີ່ຈະເຮັດເຊັ່ນນັ້ນກັບຄົນອື່ນ. ຄົນເຫຼົ່ານີ້ບໍ່ແມ່ນຄົນດີ! ເອື້ອຍນ້ອງບາງຄົນບໍ່ໂອ້ລົມກັບເອື້ອຍນ້ອງຄົນອື່ນ ແລະ ບໍ່ເຄີຍເປີດໃຈກັບພວກເຂົາ, ຊອກຫາເພື່ອໂອ້ລົມກັບອ້າຍນ້ອງຊາຍເທົ່ານັ້ນ. ຄົນເຫຼົ່ານີ້ແມ່ນຄົນປະເພດໃດ? ບໍ່ມີເອື້ອຍນ້ອງແມ່ນແຕ່ຄົນດຽວທີ່ສາມາດສະໜັບສະໜູນເຈົ້າບໍ? ບໍ່ມີເອື້ອຍນ້ອງແມ່ນແຕ່ຄົນດຽວທີ່ຈະໂອ້ລົມກັບເຈົ້າບໍ? ພວກເຂົາທຸກຄົນກຽດຊັງເຈົ້າບໍ? ບໍ່ມີໃຜທີ່ເໝາະສົມກັບເຈົ້າບໍ? ເຈົ້າສາມາດເຂົ້າກັນໄດ້ແຕ່ກັບອ້າຍນ້ອງຊາຍເທົ່ານັ້ນບໍ? ເຮົາຄິດວ່າເຈົ້າມີແຈງຈູງໃຈອື່ນ! ມີຄົນທີ່ລົມກັບຄົນເພດກົງກັນຂ້າມຢູ່ສະເໝີ. ສິ່ງນີ້ເປັນອັນຕະລາຍ. ເຈົ້າຕ້ອງຍັບຍັ້ງຕົນເອງ, ພັດທະນາຄວາມເຂົ້າໃຈບາງຢ່າງ ແລະ ໃຊ້ເຫດຜົນບາງຢ່າງ. ຜູ້ຄົນມີອຸປະນິໄສທີ່ເສື່ອມຊາມ, ດັ່ງນັ້ນ ຢ່າຕາມໃຈຕົວເອງຕາມອຳເພີໃຈ. ເຈົ້າຕ້ອງມີຄວາມຍັບຍັ້ງໃຈ ແລະ ດ້ວຍວິທີນີ້, ພຶດຕິກຳຂອງເຈົ້າຈະໄດ້ຮັບການປັບປຸງໃຫ້ດີຂຶ້ນ. ຖ້າບໍ່ມີການຍັບຍັ້ງໃຈ ແລະ ບໍ່ມີຄວາມຢຳເກງພຣະເຈົ້າ, ຜູ້ຄົນຈະກາຍເປັນຄົນເສເພຢ່າງບ້າປ່ວງ. ຫຼັງຈາກທີ່ພວກເຂົາລະເມີດດຳລັດການບໍລິຫານ, ຜົນຕາມມາກໍຈະຮ້າຍແຮງ, ດັ່ງນັ້ນ ພວກເຂົາຕ້ອງຈື່ດຳລັດການບໍລິຫານນີ້ໄວ້ຢູ່ສະເໝີ.

5. ຢ່າຕັດສິນພຣະເຈົ້າ ຫຼື ສົນທະນາເລື່ອງຕ່າງໆທີ່ກ່ຽວກັບພຣະເຈົ້າຕາມອຳເພີໃຈ. ເຮັດໃນສິ່ງທີ່ມະນຸດຄວນເຮັດ ແລະ ເວົ້າດັ່ງທີ່ມະນຸດຄວນເວົ້າ ແລະ ຢ່າກ້າວກ່າຍຂີດຈຳກັດ ຫຼື ລ່ວງລະເມີດຂອບເຂດ. ໃຫ້ລະວັງຄໍາເວົ້າ ແລະ ເອົາໃຈໃສ່ບ່ອນທີ່ເຈົ້າກ້າວໄປ, ເພື່ອຫຼີກເວັ້ນບໍ່ໃຫ້ເຈົ້າປະຕິບັດສິ່ງໃດໜຶ່ງທີ່ລ່ວງເກີນອຸປະນິໄສຂອງພຣະເຈົ້າ.

6. ເຮັດໃນສິ່ງທີ່ມະນຸດຄວນເຮັດ ແລະ ປະຕິບັດພັນທະຂອງເຈ້ົາ ແລະ ປະຕິບັດຄວາມຮັບຜິດຊອບຂອງເຈົ້າ ແລະ ຍຶດໝັ້ນກັບໜ້າທີ່ຂອງເຈົ້າ. ຍ້ອນເຈົ້າເຊື່ອໃນພຣະເຈົ້າ, ເຈົ້າກໍ່ຄວນປະກອບສ່ວນຕໍ່ພາລະກິດຂອງພຣະເຈົ້າ; ຖ້າເຈົ້າບໍ່ປະຕິບັດເຊັ່ນນັ້ນ, ແລ້ວເຈົ້າກໍບໍ່ເໝາະທີ່ຈະກິນ ແລະ ດື່ມພຣະທໍາຂອງພຣະເຈົ້າ ແລະ ບໍ່ເໝາະສົມທີ່ຈະອາໄສຢູ່ໃນຄົວເຮືອນຂອງພຣະເຈົ້າ.

ດຳລັດທີຫົວກ່ຽວຂ້ອງກັບໜ້າທີ່ຂອງມະນຸດ. ໂດຍບໍ່ຄຳນຶງເຖິງການເຂົ້າສູ່ຊີວິດໃນເມື່ອກ່ອນຂອງເຈົ້າ ຫຼື ການສະແຫວງຫາສ່ວນຕົວຂອງເຈົ້າເປັນໄປແນວໃດ ຫຼື ໂດຍບໍ່ຄຳນຶງເຖິງຄວາມສາມາດ ຫຼື ຄວາມເປັນມະນຸດຂອງເຈົ້າ, ຕາບໃດທີ່ວຽງານຂອງຄຣິດຕະຈັກຮຽກຮ້ອງໃຫ້ເຈົ້າເຮັດບາງສິ່ງ, ບໍ່ວ່າຈະມີຄວາມລຳບາກ ຫຼື ຄວາມຫຍຸ້ງຍາກໃຫຍ່ຫຼວງສ່ຳໃດກໍຕາມ, ເຈົ້າກໍຄວນເຮັດມັນ. ຖ້າເຈົ້າບໍ່ເຮັດ, ເຈົ້າກໍບໍ່ເໝາະສົມທີ່ຈະຢູ່ໃນເຮືອນຂອງພຣະເຈົ້າ. ເຮືອນຂອງພຣະເຈົ້າບໍ່ມີກະດານໃຫ້ລ້າ ແລະ ບໍ່ໄດ້ເກັບສິ່ງທີ່ໄຮ້ປະໂຫຍດໄວ້! ຖ້າຄົນໃດໜຶ່ງບໍ່ສະແຫວງຫາຄວາມຈິງ, ຢ່າງໜ້ອຍພວກເຂົາຕ້ອງສາມາດເປັນຜູ້ໃຫ້ບໍລິການ. ຖ້າພວກເຂົາບໍ່ຕ້ອງການໃຫ້ການບໍລິການແມ່ນແຕ່ໜ້ອຍດຽວ ຫຼື ພວກເຂົາພະຍາຍາມພຽງແຕ່ໜ້ອຍດຽວເທົ່ານັ້ນເພື່ອເຫັນແກ່ອາຫານ, ພວກເຂົາຕ້ອງຖືກກວາດລ້າງ, ຕ້ອງຍຶກໜັງສືພຣະທຳຂອງພຣະເຈົ້າຄືນຈາກພວກເຂົາ ແລະ ພວກເຂົາຕ້ອງຖືກຈັດໃຫ້ຢູ່ໃນຖານະຜູ້ບໍ່ເຊື່ອ. ຢ່າງໜ້ອຍທີ່ສຸດ, ຜູ້ຄົນຕ້ອງເຊື່ອໃນພຣະເຈົ້າຢ່າງຈິງໃຈ, ມີຄວາມຢຳເກງພຣະເຈົ້າໃນໃຈຂອງພວກເຂົາ ແລະ ສະແດງໃຫ້ເຫັນການນະມັດສະການພຣະະເຈົ້າພໍສົມຄວນເພື່ອຈະມີຄ່າຄວນທີ່ຈະຢູ່ໃນເຮືອນຂອງພຣະເຈົ້າ. ເຮືອນຂອງພຣະເຈົ້າບໍ່ໄດ້ຂໍຫຍັງຫຼາຍຈາກຜູ້ຄົນ. ຕາບໃດທີ່ຄົນໆໜຶ່ງມີຈິດສຳນຶກ ແລະ ເຫດຜົນ, ສາາດເຂົ້າໃຈ ແລະ ຍອມຮັບຄວາມຈິງ ແລະ ມີຄວາມຮັບຜິດຊອບໃນໜ້າທີ່ຂອງພວກເຂົາ, ນັ້ນກໍພຽງພໍແລ້ວ. ຢ່າງໜ້ອຍທີ່ສຸດ, ພຶດຕິກຳຂອງເຈົ້າ ແລະ ວິທີການທີ່ເຈົ້າກະທຳຕອງເປັນທີຍອມຮັບໄດ້. ເຈົ້າຕ້ອງມີຄວາມຢຳເກງພຣະເຈົ້າເລັກນ້ອຍຢູ່ໃນໃຈຂອງເຈົ້າ ແລະ ເຈົ້າຕ້ອງສະແດງໃຫ້ເຫັນຄວາມເຊື່ອຟັງບາງຢ່າງຕໍ່ພຣະອົງ. ຖ້າເຈົ້າບໍ່ສາມາດເຮັດແນວນັ້ນໄດ້, ແລ້ວເຈົ້າກໍຄວນກັບເມື່ອເຮືອນໃຫ້ໄວເທົ່າທີ່ເປັນໄປໄດ້ ແລະ ເຊົາວຸ້ນຍາຍໃນເຮືອນຂອງພຣະເຈົ້າ. ຖ້າເຈົ້າປະຕິເສດແມ່ນແຕ່ໜ້າທີ່ທີ່ນ້ອຍທີ່ສຸດ ແລະ ພຽງແຕ່ຕ້ອງເອົາປຽບໃນເຮືອນຂອງພຣະເຈົ້າ, ເຈົ້າແມ່ນຄົນທີ່ເຊື່ອໃນພຣະເຈົ້າຢ່າງຈິງໃຈບໍ? ໃນມຸມມອງຂອງເຮົາ, ຄົນເຊັ່ນີ້ແມ່ນຜູ້ບໍ່ເຊື່ອ, ບໍ່ຕ່າງຫຍັງຈາກຜູ້ບໍ່ເຊື່ອ. ພວກເຂົາເບິ່ງໜ້າສະອິດສະເອືອນ! ຖ້າເຈົ້າປາຖະໜາທີ່ຈະເຊື່ອໃນພຣະເຈົ້າ, ຈົ່ງເຮັດຢ່າງຖືກຕ້ອງ ຫຼື ບໍ່ເຮັດມັນເລີຍ. ຄວາມເຊື່ອໃນພຣະເຈົ້າແມ່ນດ້ວຍຄວາມສະໝັກໃຈ. ບໍ່ມີໃຜບັງຄັບເຈົ້າ. ຖ້າເຈົ້າບໍ່ສາມາດເຂົ້າໃຈເລື່ອງນ້ອຍໆນີ້, ມີຫຍັງໃຫ້ເວົ້າຕື່ມອີກກ່ຽວກັບຄວາມເຊື່ອໃນພຣະເຈົ້າ? ເຮືອນຂອງພຣະເຈົ້າບໍ່ຕ້ອງການສິ່ງເສດເຫຼືອ. ເຮືອນຂອງພຣະເຈົ້າບໍ່ແມ່ນສະຖານີກອບກູ້. ຜູ້ທີ່ຂາດແມ່ນແຕ່ການຍອມຮັບຄວາມຈິງທີ່ງ່າຍທີ່ສຸດຈະຖືກຂັບໄລ່ອອກ ແລະ ຖືກກຳຈັດ! ຄວາມຈິງປົກຄອງໃນເຮືອນຂອງພຣະເຈົ້າ. ຖ້າບຸກຄົນໃດພະຍາຍາມເຮັດສິ່ງທີ່ໄຮ້ສາລະ ຫຼື ກໍ່ໃຫ້ເກີດການກີດຂວາງ ຫຼື ການລົບກວນ, ພວກເຂົາຕ້ອງຖືກກຳຈັດ ແລະ ຂັບໄລ່ອອກຢ່າງສົມບູນ. 

7. ໃນພາລະກິດ ແລະ ເລື່ອງໃນຄຣິຕະຈັກ ນອກຈາກການເຊື່ອຟັງພຣະເຈົ້າແລ້ວ, ໃຫ້ປະຕິບັດຕາມຄໍາສັ່ງຂອງຄົນທີ່ພຣະວິນຍານບໍລິສຸດໃຊ້ໃນທຸກສິ່ງ. ແມ່ນແຕ່ການລະເມີດກົດລະບຽບພຽງແຕ່ໜ້ອຍດຽວກໍ່ບໍ່ສາມາດຍອມຮັບໄດ້. ໃຫ້ເດັດຂາດໃນການປະຕິບັດຂອງເຈົ້າ ແລະ ບໍ່ຕ້ອງວິເຄາະສິ່ງທີ່ຖືກ ຫຼື ຜິດ; ສິ່ງທີ່ຖືກ ຫຼື ຜິດບໍ່ກ່ຽວຫຍັງກັບເຈົ້າ. ເຈົ້າຕ້ອງເຮັດໃຫ້ຕົນເອງສົນໃຈກັບຄວາມເຊື່ອຟັງຢ່າງສົມບູນເທົ່ານັ້ນ.

ເຈົ້າຕ້ອງຮັບຟັງ ແລະ ເຊື່ອຟັງຊາຍທີ່ພຣະວິນຍານບໍລິສຸດໃຊ້ ບໍ່ວ່າເພິ່ນເວົ້າ ຫຼື ເຮັດຫຍັງກໍຕາມ. ຈົ່ງເຮັດສິ່ງທີ່ເຈົ້າຖືກບອກໃຫ້ເຮັດ, ໃນທາງທີ່ເຈົ້າຖືກບອກໃຫ້ເຮັດມັນ. ຢ່າເວົ້າວ່າ “ພຣະເຈົ້າຮູ້ບໍ? ຂ້ອຍຕ້ອງຖາມພຣະເຈົ້າ”. ບໍ່ຈຳເປັນຕ້ອງຖາມ, ຈົ່ງເຮັດສິ່ງທີ່ຊາຍທີ່ພຣະວິນຍານບໍລິສຸດໃຊ້ບອກເຈົ້າໃຫ້ເຮັດ. ເຈົ້າເຂົ້າໃຈບໍ? ບໍ່ຈຳເປັນຕ້ອງເວົ້າຕື່ມອີກກ່ຽວກັບສິ່ງນີ້. ພວກເຈົ້າຄວນເຂົ້າໃຈສິ່ງນີ້ໄດ້ຢ່າງຊັດເຈນໄດ້ແລ້ວ. 

8. ຜູ້ຄົນທີ່ເຊື່ອໃນພຣະເຈົ້າຄວນເຊື່ອຟັງພຣະເຈົ້າ ແລະ ນະມັດສະການພຣະອົງ. ຢ່າສັນລະເສີນ ຫຼື ນັບຖືບຸກຄົນໃດໜຶ່ງ; ຢ່າວາງພຣະເຈົ້າໄວ້ທີໜຶ່ງ, ຜູ້ຄົນທີ່ເຈົ້າເຄົາລົບມາເປັນທີສອງ ແລະ ຕົນເອງເປັນທີສາມ. ບໍ່ມີຜູ້ໃດຄູ່ຄວນທີ່ຈະມີຕໍາແໜ່ງໃນຫົວໃຈຂອງເຈົ້າ ແລະ ເຈົ້າບໍ່ຄວນພິຈາລະນາໃຫ້ຄົນອື່ນ ໂດຍສະເພາະຄົນທີ່ເຈົ້າເຄົາລົບ ມີຄວາມເທົ່າທຽມກັບພຣະເຈົ້າ ຫຼື ສະເໝີພາບກັບພຣະອົງ. ພຣະເຈົ້າແມ່ນຈະບໍ່ຍອມທົນຕໍ່ສິ່ງນີ້.

ບາງຄົນສາມາດກະໂດດຂ້າມກຸ່ມ ແລະ ດຶງດູດຄົນອື່ນໄດ້ເປັນພິເສດ. ໃຜກໍຕາທີ່ພວກເຂົາເຫັນເຮົາຊົມເຊີຍ, ປະຕິບັດຕໍ່ດີ ຫຼື ໃຊ້ເວລາໂອ້ລົມນຳເລື້ອຍໆ, ພວກເຂົາກໍເຮັດໃຫ້ມັນເປັນຈຸດທີ່ດຶງດູດຫາພວກເຂົາ. ແນວຄວາມຄິດໄດ້ກໍ່ໂຕຂຶ້ນໃນຈິດໃຈຂອງພວກເຂົາ: ບັດນີ້ພຣະເຈົ້າມີອ້າຍຄົນນີ້ມາ ແລະ ຫຼັງຈາກນັ້ນກໍມີນ້ອງສາວພິເສດຄົນນີ້ມາຕາມຫຼັງພວກເຂົາ. ຢ່າເກັບເຊື່ອງການລຽງລຳດັບຊັ້ນໄວ້ໃນໃຈ: ພຣະເຈົ້າຕ້ອງມາກ່ອນ, ສ່ວນຄົນແມ່ນທີສອງ, ສາມ ຫຼື ສີ່.... ການຈັດອັນດັບດັ່ງກ່າວມີປະໂຫຍດຫຍັງບໍ? ນີ້ບໍ່ແມ່ນຄ້າຍຄືສານຈັກກະພັດ, ບ່ອນທີ່ຈັກກະພັດເປັນອັນດັບໜຶ່ງ, ນາຍົກລັດຖະມົນຕີເປັນຜູ້ທີສອງ ແລະເຈົ້າໜ້າທີ່ອີກຄົນໜຶ່ງເປັນຜູ້ທີສາມບໍ? ບໍ່ມີອັນດັບດັ່ງກ່າວໃນເຮືອນຂອງພຣະເຈົ້າ, ມີພຽງພຣະເຈົ້າ ແລະ ຄົນທີ່ຖືກເລືອກຂອງພຣະເຈົ້າ ແລະ ຄົນທີ່ຖືກເລືອກຂອງພຣະເຈົ້າຄວນເຊື່ອຟັງ ແລະ ນະມັດສະການແຕ່ພຣະເຈົ້າເທົ່ານັ້ນ! ຄວາມຈິງແລ້ວ, ພວກເຈົ້າທຸກຄົນເທົ່າທຽມກັນ. ບໍ່ວ່າພວກເຈົ້າຍອມຮັບພຣະເຈົ້າກ່ອນ ຫຼື ພາຍຫຼັງ ແລະ ບໍ່ວ່າເພດ, ອາຍຸ ຫຼື ຄວາມສາມາດຂອງພວກເຈົ້າເປັນແນວໃດກໍຕາມ, ພວກເຈົ້າທຸກຄົນເທົ່າທຽມກັນຢູ່ຕໍ່ໜ້າພຣະເຈົ້າ. ຢ່ານະມັດສະການຄົນ ແລະ ຢ່າຄິດເຖິງເຈົ້າເອງຫຼາຍເກີນໄປ. ຢ່າສ້າງອັນດັບ ຫຼື ລຳດັບຊັ້ນ. ຖ້າເຈົ້າສ້າງ, ມັນພິສູດວ່າສິ່ງທີ່ຢູ່ໃນໃຈຂອງເຈົ້າໄດ້ຖືກປົນເປື້ອນດ້ວຍແນວຄວາມຄິດ ແລະ ຈິນຕະນາການຫຼາຍຢ່າງຂອງມະນຸດ ແລະ ດ້ວຍເຫດນັ້ນ ເຈົ້າຈຶ່ງມີແນວໂນ້ມທີ່ຈະລະເມີດດຳລັດຕ່າງໆ.

9. ຮັກສາຄວາມຄິດຂອງເຈົ້າໃຫ້ຢູ່ກ່ຽວກັບວຽກງານຂອງຄຣິດຕະຈັກ. ປະຖິ້ມຄວາມຄາດຫວັງສໍາລັບເນື້ອໜັງຂອງເຈົ້າເອງ, ເດັດຂາດກັບເລື່ອງຄອບຄົວ, ອຸທິດຕົນໝົດໃຈຕໍ່ພາລະກິດຂອງພຣະເຈົ້າ ແລະ ວາງພາລະກິດຂອງພຣະເຈົ້າເປັນທີໜຶ່ງ ແລະ ຊີວິດຂອງເຈົ້າເປັນທີສອງ. ນີ້ຄືການປະພຶດທີ່ດີຂອງໄພ່ພົນ.

10. ຍາດພີ່ນ້ອງທີ່ບໍ່ມີຄວາມເຊື່ອ (ລູກຂອງເຈົ້າ, ຜົວ ຫຼື ເມຍຂອງເຈົ້າ, ເອື້ອຍນ້ອງຂອງເຈົ້າ ຫຼື ພໍ່ແມ່ຂອງເຈົ້າ ແລະ ຄົນອື່ນໆ) ບໍ່ຄວນຖືກບັງຄັບໃຫ້ເຂົ້າຮ່ວມຄຣິດຕະຈັກ. ຄົວເຮືອນຂອງພຣະເຈົ້າມີຈໍານວນສະມາຊິກບໍ່ໜ້ອຍ ແລະ ບໍ່ມີຄວາມຈໍາເປັນທີ່ຈະຕ້ອງເພີ່ມຈໍານວນຄົນທີ່ບໍ່ມີປະໂຫຍດ. ບໍ່ຄວນນໍາພາຜູ້ຄົນທີ່ບໍ່ເຊື່ອຢ່າງເຕັມໃຈເຂົ້າມາໃນຄຣິດຕະຈັກ. ບົດບັນຍັດນີ້ແມ່ນແນໃສ່ທຸກຄົນ. ພວກເຈົ້າຄວນກວດກາ, ຕິດຕາມ ແລະ ເຕືອນກັນກ່ຽວກັບເລື່ອງນີ້; ບໍ່ມີຜູ້ໃດອາດລະເມີດບົດບັນຍັດ. ແມ່ນແຕ່ເມື່ອຍາດພີ່ນ້ອງທີ່ບໍ່ມີຄວາມເຊື່ອໄດ້ເຂົ້າໄປໃນຄຣິດຕະຈັກຢ່າງບໍ່ເຕັມໃຈ, ພວກເຂົາກໍບໍ່ຄວນໄດ້ຮັບໜັງສື ຫຼື ໄດ້ຮັບຊື່ໃໝ່; ຄົນດັ່ງກ່າວບໍ່ແມ່ນຄົນໃນຄົວເຮືອນຂອງພຣະເຈົ້າ ແລະ ທາງເຂົ້າສູ່ຄຣິດຕະຈັກຕ້ອງຖືກຫ້າມດ້ວຍທຸກວິທີທາງທີ່ຈຳເປັນ. ຖ້າເກີດບັນຫາຕໍ່ຄຣິດຕະຈັກເນື່ອງຈາກການບຸກລຸກຂອງມານຮ້າຍ, ແລ້ວເຈົ້າເອງກໍ່ຈະຖືກຂັບໄລ່ອອກ ຫຼື ເຮັດໃຫ້ມີຂໍ້ຈຳກັດຕໍ່ເຈົ້າ. ສະຫຼຸບກໍ່ຄື ທຸກຄົນມີຄວາມຮັບຜິດຊອບໃນເລື່ອງນີ້, ເຈົ້າບໍ່ຄວນປະໝາດ ຫຼື ບໍ່ຄວນໃຊ້ມັນເພື່ອເປັນການແກ້ແຄ້ນສ່ວນຕົວ.

ສິ່ງເຫຼົ່ານີ້ແມ່ນສິບດຳລັດການບໍລິຫານຂອງພຣະເຈົ້າທີ່ຜູ້ທີ່ຖືກເລືອກຂອງພຣະເຈົ້າຕ້ອງປະຕິບັດຕາມໃນຍຸກແຫ່ງອານາຈັກ. ຈົ່ງຈື່ພວກມັນທັງໝົດເອົາໄວ້. 

ທ້າຍປີ 1995


ລັກສະນະທີ່ສອງແຫ່ງຄວາມສຳຄັນຂອງການບັງເກີດເປັນມະນຸດ

ແມ່ນຫຍັງຄືຄວາມໝາຍຂອງຄວາມທຳມະດາ ແລະ ຄວາມປົກກະຕິຂອງພຣະເຈົ້າທີ່ບັງເກີດເປັນມະນຸດ? ພວກມັນເປັນພຽງສິ່ງທີ່ມີຢູ່ເພື່ອໃຫ້ພຣະອົງສາມາດປະຕິບັດພາລະກິດບໍ? ມັນແມ່ນເພື່ອພິສູດວ່າພຣະອົງແມ່ນພຣະຄຣິດບໍ? ບາງຄົນເວົ້າວ່າ “ພຣະເຈົ້າທີ່ບັງເກີດເປັນມະນຸດຕ້ອງເປັນຄົນທຳມະດາສາມັນຢ່າງແນ່ນອນ”. ມັນໝາຍເຖິງສິ່ງນີ້ເທົ່ານັ້ນບໍ? ໂດຍການເວົ້າວ່າ “ຖ້າພຣະອົງແມ່ນພຣະຄຣິດ, ພຣະອົງກໍຕ້ອງເປັນຄົນທຳມະດາສາມັນຢ່າງແນ່ນອນ”, ນີ້ບໍ່ເປັນການຈຳກັດຂອບເຂດຂອງພຣະເຈົ້າບໍ? “ແນ່ນອນ” ໝາຍຄວາມວ່າແນວໃດ? ບາງຄົນເວົ້າວ່າ “ມັນເປັນການສະແດງພຣະທຳຂອງພຣະເຈົ້າ, ເພື່ອໃຫ້ມະນຸດສາມາດຕິດຕໍ່ກັບພຣະອົງໄດ້ຢ່າງງ່າຍດາຍ”. ນີ້ແມ່ນຈຸດປະສົງໜຶ່ງດຽວບໍ? ເມື່ອເບິ່ງມັນໃນແງ່ຂອງແກ່ນແທ້ຂອງພຣະຄຣິດ, ແກ່ນແທ້ຂອງພຣະຄຣິດແມ່ນພຣະເຈົ້າເອງຢ່າງຄົບຖ້ວນ ແລະ ສົມບູນ. ທຸກສິ່ງທີ່ພຣະເຈົ້າເຮັດມີຄວາມໝາຍ. ຮ່າງກາຍທີ່ເປັນເນື້ອໜັງທີ່ໄດ້ຮັບການແຕ່ງຕັ້ງເປັນພິເສດ, ເຊິ່ງມີຮູບຮ່າງທີ່ຖືກແຕ່ງຕັ້ງເປັນພິເສດ, ເປັນຄອບຄົວທີ່ຖືກແຕ່ງຕັ້ງເປັນພິເສດ, ສະພາບແວດລ້ອມການດຳລົງຊີວິດທີ່ຖືກແຕ່ງຕັ້ງເປັນພິເສດ. ສິ່ງເຫຼົ່ານີ້ທີ່ພຣະເຈົ້າເຮັດລ້ວນແລ້ວແຕ່ມີຄວາມໝາຍ. ບາງຄົນຖາມວ່າ: “ເປັນໄປໄດ້ແນວໃດທີ່ຂ້ອຍບໍ່ສາມາດເຫັນຄວາມໝາຍອັນຍິ່ງໃຫຍ່ທີ່ຢູ່ເບື້ອງຫຼັງການສວມໃສ່ເນື້ອໜັງທີ່ທຳມະດາ ແລະ ປົກກະຕິຂອງພຣະເຈົ້າ? ເນື້ອໜັງຂອງພຣະອົງບໍ່ແມ່ນພຽງເປືອກພາຍນອກບໍ? ຫຼັງຈາກທີ່ພຣະເຈົ້າສຳເລັດພາລະກິດຂອງພຣະອົງ, ເປືອກພາຍນອກນີ້ຈະບໍ່ໄຮ້ປະໂຫຍດບໍ?” ໃນຈິນຕະນາການຂອງຜູ້ຄົນ ແລະ ໃນຄວາມຮັບຮູ້ຂອງພວກເຂົາ, ພວກເຂົາຄິດວ່າເປືອກພາຍນອກຂອງເນື້ອໜັງທີ່ທຳມະດາ ແລະ ປົກກະຕິນີ້ບໍ່ມີປະໂຫຍດອັນຍິ່ງໃຫຍ່, ມັນບໍ່ໄດ້ຮັບໃຊ້ຈຸດປະສົງອັນຍິ່ງໃຫຍ່ໃນພາລະກິດຂອງພຣະເຈົ້າ ຫຼື ໃນແຜນການຄຸ້ມຄອງຂອງພຣະອົງ ແລະ ມັນມີຢູ່ພຽງເພື່ອເຮັດໃຫ້ພາລະກິດຂັ້ນຕອນນີ້ສໍາເລັດເທົ່ານັ້ນ. ຜູ້ຄົນເຊື່ອວ່າ ມັນມີຢູ່ ເພື່ອວ່າພວກເຂົາຈະສາມາດຕິດຕໍ່ພົວພັນກັບພຣະອົງໄດ້ຢ່າງງ່າຍດາຍ ແລະ ໄດ້ຍິນພຣະທຳຂອງພຣະອົງ, ເພື່ອວ່າພວກເຂົາອາດຈະເຫັນ ແລະ ຮູ້ສຶກໄດ້ເຖິງພຣະອົງ ແລະ ວ່າມັນບໍ່ມີປະໂຫຍດຫຍັງອື່ນອີກ. ໃນອະດີດ, ນີ້ແມ່ນສິ່ງທີ່ຜູ້ຄົນເຂົ້າໃຈຄວາມໝາຍຂອງການບັງເກີດເປັນມະນຸດ. ແຕ່ຄວາມຈິງແລ້ວ, ໃນລະຫວ່າງພາລະກິດຂອງເນື້ອໜັງທຳມະດາ ແລະ ປົກກະຕິ ແລະ ລະຫວ່າງເວລາຂອງການບັງເກີດເປັນມະນຸດ, ນອກເໜືອຈາກການແບກຮັບພາລະກິດແຫ່ງວຽກຂອງພຣະອົງເອງແລ້ວ, ພຣະອົງຍັງຮັບເອົາວຽກທີ່ບໍ່ມີໃຜພິຈາລະນາເຖິງເທື່ອ. ນີ້ແມ່ນພາລະກິດປະເພດໃດ? ນອກເໜືອຈາກການປະຕິບັດພາລະກິດຂອງພຣະເຈົ້າເອງ, ພຣະອົງຍັງມາປະສົບກັບການທົນທຸກຂອງມະນຸດອີກດ້ວຍ. ໃນອະດີດ, ຜູ້ຄົນບໍ່ຮັບຮູ້ເຖິງສິ່ງນີ້.

ແຕ່ກ່ອນ, ຜູ້ຄົນບໍ່ເຄີຍເຂົ້າໃຈວ່າເປັນຫຍັງພຣະເຈົ້າທີ່ບັງເກີດເປັນມະນຸດຈຶ່ງທົນທຸກຈາກຄວາມເຈັບປ່ວຍຢູ່ສະເໝີ ຫຼື ການທົນທຸກນີ້ແມ່ນເພື່ອຫຍັງ. ບາງຄົນເວົ້າວ່າ “ພຣະເຈົ້າຖ່ອມຕົວ ແລະ ລີ້ລັບ, ພຣະອົງຜ່ານການທົນທຸກນີ້ເພື່ອຊ່ວຍມະນຸດໃຫ້ລອດພົ້ນ, ພຣະເຈົ້າຮັກມະນຸດ...”. ນີ້ແມ່ນຄຳອະທິບາຍທີ່ໜ້າມຶນງົງທີ່ພວກເຂົາໃຫ້ໄວ້. ມັນຈຳເປັນແທ້ໆບໍທີ່ພຣະອົງຕ້ອງທົນທຸກກັບສິ່ງເຫຼົ່ານີ້ເພື່ອຊ່ວຍມະນຸດຊາດໃຫ້ລອດພົ້ນ? ຖ້າພຣະເຈົ້າທີ່ບັງເກີດເປັນມະນຸດບໍ່ຜ່ານການທົນທຸກນີ້, ພຣະເຈົ້າເອງສາມາດບັນລຸມັນໄດ້ບໍ? ພຣະອົງສາມາດບັນລຸໄດ້. ບາງຄົນເວົ້າວ່າ “ໃນຍຸກແຫ່ງພຣະຄຸນ ພວກເຮົາຈຳເປັນຕ້ອງອະທິຖານຫາພຣະເຈົ້າເທົ່ານັ້ນ ແລະ ຈາກນັ້ນຄວາມເຈັບປ່ວຍໃດໜຶ່ງກໍສາມາດຖືກຮັກສາໃຫ້ຫາຍດີໄດ້ທັນທີທີ່ມັນປາກົດຂຶ້ນ. ພວກເຮົາບໍ່ເຄີຍກິນຢາ ແລະ ບາງຄົນກໍອະທິຖານ ແລະ ເຖິງກັບຫາຍດີຈາກພະຍາດມະເຮັງ. ແລ້ວເປັນຫຍັງພຣະເຈົ້າທີ່ບັງເກີດເປັນມະນຸດຈຶ່ງທໍລະມານດ້ວຍຄວາມເຈັບປ່ວຍຢູ່ສະເໝີ? ເປັນຫຍັງພຣະອົງຈຶ່ງບໍ່ເຄີຍມີສຸຂະພາບດີ? ເປັນຫຍັງພຣະເຈົ້າທີ່ບັງເກີດເປັນມະນຸດຈຶ່ງບໍ່ໄດ້ຮັບຄວາມກະລຸນາຫຼາຍເທົ່າກັບມະນຸດ?” ນີ້ເປັນຄວາມເລິກລັບສຳລັບມະນຸດຊາດສະເໝີມາ. ນີ້ເປັນປົມໃນໃຈຂອງມະນຸດ, ແຕ່ເຖິງປານນັ້ນ ຜູ້ຄົນກໍບໍ່ໄດ້ຈິງຈັງກັບເລື່ອງນີ້ຫຼາຍປານໃດ. ກົງກັນຂ້າມ, ພວກເຂົາສະເໜີຄຳອະທິບາຍທີ່ໜ້າມຶນງົງ, ເວົ້າວ່າພຣະເຈົ້າຮັກມະນຸດ, ພຣະເຈົ້າທົນທຸກເພື່ອມະນຸດຊາດ. ແມ່ນແຕ່ຕອນນີ້, ຜູ້ຄົນກໍຍັງບໍ່ເຂົ້າໃຈສິ່ງນີ້ຢ່າງຖືກຕ້ອງ. ການປະສົບກັບການທົນທຸກຂອງໂລກແມ່ນຄວາມຮັບຜິດຊອບຂອງພຣະເຈົ້າທີ່ບັງເກີດເປັນມະນຸດ. ການປະສົບກັບການທົນທຸກຂອງໂລກມີຈຸດປະສົງຫຍັງ? ນີ້ແມ່ນອີກບັນຫາໜຶ່ງ. ພຣະເຈົ້າມາເພື່ອປະສົບກັບການທົນທຸກຂອງໂລກ ເຊິ່ງເປັນສິ່ງທີ່ພຣະວິນຍານບໍ່ສາມາດບັນລຸໄດ້ຢ່າງແນ່ນອນ. ມີພຽງພຣະເຈົ້າທີ່ບັງເກີດເປັນມະນຸດ, ຜູ້ເປັນເນື້ອໜັງທຳມະດາ, ປົກກະຕິ ແລະ ສົມບູນ ແລະ ຜູ້ທີ່ກາຍມາເປັນມະນຸດຢ່າງຄົບຖ້ວນ ຈຶ່ງສາມາດປະສົບກັບການທົນທຸກຂອງໂລກໄດ້ຢ່າງສົມບູນ. ຖ້າພຣະວິນຍານຕ້ອງເຮັດພາລະກິດນີ້, ພຣະອົງກໍຈະບໍ່ສາມາດປະສົບກັບການທົນທຸກໃດໜຶ່ງຢ່າງແນ່ນອນ. ພຣະອົງສາມາດເຫັນ ແລະ ເຂົ້າໃຈເທົ່ານັ້ນ. ການເຫັນ, ການເຂົ້າໃຈ ແລະ ການປະສົບກັບແມ່ນອັນໜຶ່ງອັນດຽວກັນບໍ? ບໍ່, ພວກມັນບໍ່ແມ່ນ. ໃນເມື່ອກ່ອນ, ພຣະເຈົ້າເວົ້າວ່າ “ເຮົາຮູ້ຄວາມຫວ່າງເປົ່າຂອງໂລກ ແລະ ເຮົາຮູ້ເຖິງຄວາມຍາກລຳບາກທີ່ມີຢູ່ໃນຊີວິດຂອງມະນຸດ. ເຮົາໄດ້ຍ່າງຢູ່ບ່ອນນີ້ ແລະ ບ່ອນນັ້ນໃນໂລກ ແລະ ເຫັນຄວາມທຸກໂສກທີ່ສຸດ. ເຮົາໄດ້ເຫັນຄວາມຍາກລຳບາກ, ຄວາມທຸກຍາກ ແລະ ຄວາມຫວ່າງເປົ່າໃນຊີວິດຂອງມະນຸດ”. ແຕ່ສ່ວນທີ່ຖາມວ່າພຣະອົງເຄີຍປະສົບກັບມັນ ຫຼື ບໍ່, ນັ້ນເປັນອີກເລື່ອງໜຶ່ງຢ່າງສິ້ນເຊີງ. ຕົວຢ່າງ: ໃຫ້ພິຈາລະນາເບິ່ງວ່າຄອບຄົວທີ່ດິ້ນຮົນເພື່ອຄວາມຢູ່ລອດ. ເຈົ້າເຫັນສິ່ງນີ້ ແລະ ເຈົ້າມີຄວາມເຂົ້າໃຈບາງຢ່າງ ແຕ່ເຈົ້າໄດ້ປະສົບກັບສະຖານະການຂອງພວກເຂົາດ້ວຍໂຕເຈົ້າເອງບໍ? ເຈົ້າຮູ້ສຶກໄດ້ເຖິງຄວາມຫຍຸ້ງຍາກຂອງພວກເຂົາ, ການທົນທຸກຂອງພວກເຂົາ ແລະ ມີຄວາມຮູ້ສຶກເຫຼົ່ານີ້ ຫຼື ມີປະສົບການນີ້ບໍ? ບໍ່, ເຈົ້າບໍ່ມີ. ນັ້ນໝາຍຄວາມວ່າ ການເຫັນ ແລະ ການປະສົບກັບແມ່ນສອງສິ່ງທີ່ແຕກຕ່າງກັນ. ສາມາດເວົ້າໄດ້ວ່າສິ່ງນີ້, ພາລະກິດນີ້ຈຳເປັນຕ້ອງຖືກປະຕິບັດໂດຍພຣະເຈົ້າທີ່ບັງເກີດເປັນມະນຸດ. ໃນເລື່ອງດັ່ງກ່າວ, ພຣະວິນຍານບໍ່ສາມາດເຮັດໄດ້ຢ່າງແນ່ນອນ. ນີ້ແມ່ນອີກລັກສະນະໜຶ່ງຂອງຄວາມໝາຍຂອງການບັງເກີດເປັນມະນຸດ: ພຣະເຈົ້າມາເພື່ອປະສົບກັບການທົນທຸກຂອງໂລກ ແລະ ການທົນທຸກທີ່ມະນຸດຕ້ອງທົນ. ພຣະອົງປະສົບກັບການທົນທຸກຫຍັງ? ພຣະອົງປະສົບກັບຄວາມຫຍຸ້ງຍາກທີ່ມີຢູ່ໃນຊີວິດຂອງມະນຸດ, ຄວາມໂຊກຮ້າຍຂອງຄອບຄົວ, ຄວາມຫຼອກລວງ, ການປະຖິ້ມ ແລະ ການຂົ່ມເຫັງຂອງມະນຸດ ລວມເຖິງຄວາມເຈັບປ່ວຍຂອງຮ່າງກາຍ. ທັງໝົດນີ້ແມ່ນການທົນທຸກຂອງໂລກ. ໂຣກໄພໄຂ້ເຈັບ, ການໂຈມຕີຂອງຄົນອ້ອມຂ້າງ ແລະ ສິ່ງຂອງ, ຄວາມໂຊກຮ້າຍໃນຄອບຄົວ, ການປະຖິ້ມຈາກຜູ້ຄົນ, ການໝິ່ນປະໝາດຂອງຜູ້ຄົນ, ການໃສ່ຮ້າຍປ້າຍສີ, ການຕໍ່ຕ້ານ, ການກະບົດ, ການດູຖູກ ແລະ ຄວາມເຂົ້າໃຈຜິດ ແລະ ອື່ນໆ. ພຣະເຈົ້າທີ່ບັງເກີດເປັນມະນຸດປະສົບກັບທັງໝົດນີ້ເປັນການໂຈມຕີ. ສໍາລັບຜູ້ທີ່ທົນທຸກກັບທັງໝົດນີ້, ມັນກໍຍັງເປັນການໂຈມຕີເຊັ່ນກັນ. ບໍ່ວ່າພວກເຂົາເປັນຄົນຍິ່ງໃຫຍ່, ຄົນພິເສດ ຫຼື ຄົນໃຈກວ້າງ, ການທົນທຸກນີ້, ສິ່ງເຫຼົ່ານີ້ແມ່ນການໂຈມຕີພວກເຂົາ. ພຣະເຈົ້າຜ່ານການຂົ່ມເຫັງຂອງໂລກ, ບໍ່ມີບ່ອນໃຫ້ພຣະອົງນອນ, ບໍ່ມີບ່ອນໃຫ້ພັກເຊົາ ແລະ ບໍ່ມີຄົນສະໜິດ.... ທັງໝົດນີ້ລ້ວນແລ້ວແຕ່ເຈັບປວດ. ເຖິງແມ່ນວ່າສິ່ງເຫຼົ່ານີ້ອາດຈະບໍ່ເຖິງຈຸດສູງສຸດຂອງການທົນທຸກ, ແຕ່ພຣະອົງກໍປະສົບກັບມັນທັງໝົດ. ບາງຄົນເຄີຍສົງໄສວ່າ “ໃນພາລະກິດຂອງພຣະເຈົ້າທີ່ບັງເກີດເປັນມະນຸດ, ພຣະອົງບໍ່ສາມາດກຳຈັດຄວາມເຈັບປ່ວຍເຫຼົ່ານີ້ບໍ? ເພື່ອໃຫ້ພຣະອົງປະຕິບັດພາລະກິດຂອງພຣະອົງດ້ວຍຄວາມສະບາຍໃຈ ແລະ ເພື່ອບໍ່ໃຫ້ຜູ້ຄົນກະບົດ ຫຼື ຕໍ່ຕ້ານພຣະອົງ, ພຣະອົງບໍ່ສາມາດເຮັດສິ່ງເຫຼົ່ານີ້ບໍ? ຖ້າພຣະອົງລົງໂທດຜູ້ຄົນ, ພວກເຂົາກໍຈະບໍ່ກ້າຕໍ່ຕ້ານພຣະອົງ. ພຣະເຈົ້າມີສິດອຳນາດ, ສະນັ້ນ ເປັນຫຍັງພຣະອົງຈຶ່ງປ່ອຍໃຫ້ພຣະອົງເອງເຈັບປ່ວຍ? ຖ້າຄົນໃດໜຶ່ງມີຄວາມເຈັບປ່ວຍ, ພວກເຂົາຈຳເປັນຕ້ອງອະທິຖານເທົ່ານັ້ນ ແລະ ມັນກໍຈະຫາຍດີ, ສະນັ້ນ ເປັນຫຍັງພຣະເຈົ້າເອງຈຶ່ງທົນທຸກກັບຄວາມເຈັບປ່ວຍ?” ພຣະອົງເຮັດເຊັ່ນນີ້ເພື່ອວ່າ ພຣະອົງອາດຈະປະສົບກັບການທົນທຸກຂອງໂລກ. ຈາກເນື້ອໜັງທີ່ພຣະອົງຮັບເອົາໃນການບັງເກີດເປັນມະນຸດ, ພຣະອົງບໍ່ໄດ້ກຳຈັດຄວາມທຸກຍາກລຳບາກ ຫຼື ຄວາມທຸກຈາກຄວາມເຈັບປ່ວຍ, ທັງພຣະອົງບໍ່ໄດ້ກຳຈັດການປະຖິ້ມທີ່ທົນທຸກຈາກມືຂອງມະນຸດ. ພຣະອົງພຽງແຕ່ເຕີບໃຫຍ່ ແລະ ປະຕິບັດພາລະກິດພາຍໃນສະພາບແວດລ້ອມທີ່ຫຍຸ້ງຍາກນີ້ຢ່າງເປັນທຳມະຊາດ. ດ້ວຍວິທີນີ້ພຣະອົງຈຶ່ງສາມາດປະສົບກັບການທົນທຸກຂອງໂລກໄດ້. ຖ້າຫາກວ່າສິ່ງເຫຼົ່ານີ້ບໍ່ມີຢູ່, ພຣະອົງກໍຈະບໍ່ໄດ້ຊີມລົດຊາດການທົນທຸກນີ້. ຖ້າຄວາມເຈັບປ່ວຍບໍ່ເກີດຂຶ້ນກັບພຣະອົງ ຫຼື ຖ້າພຣະອົງບໍ່ທົນທຸກກັບໂຣກໄພໄຂ້ເຈັບທີ່ບຽດບຽນຄົນທຳມະດາ, ການທົນທຸກຂອງພຣະອົງກໍຈະບໍ່ໜ້ອຍລົງບໍ? ສາມາດຈັດແຈງໄດ້ບໍວ່າພຣະອົງບໍ່ເຄີຍທົນທຸກກັບການເຈັບຫົວ ຫຼື ຮູ້ສຶກອິດເມື່ອຍຫຼັງຈາກທີ່ໃຊ້ສະໝອງຂອງພຣະອົງຫຼາຍເກີນໄປ ໃນຂະນະທີ່ຄົນອື່ນເຈັບ ແລະ ຮູ້ສຶກບໍ? ແມ່ນແລ້ວ, ມັນສາມາດຖືກຈັດແຈງໄດ້; ແຕ່ຄັ້ງນີ້, ສິ່ງຕ່າງໆຖືກດຳເນີນໄປຢ່າງແຕກຕ່າງ. ລະຫວ່າງຍຸກເມື່ອພຣະເຢຊູປະຕິບັດພາລະກິດ, ພຣະອົງສາມາດໄປໂດຍບໍ່ໄດ້ກິນອາຫານ ແລະ ດື່ມເປັນເວລາ 40 ມື້ 40 ຄືນ ແລະ ບໍ່ໄດ້ຮູ້ສຶກຫິວ. ແຕ່ໃນຍຸກປັດຈຸບັນ, ພຣະເຈົ້າທີ່ບັງເກີດເປັນມະນຸດຮູ້ສຶກຫິວ ເຖິງວ່າພຣະອົງບໍ່ໄດ້ກິນອາຫານພຽງໜຶ່ງຄາບ. ບາງຄົນເວົ້າວ່າ “ພຣະເຈົ້າບໍ່ຊົງລິດທານຸພາບສູງສຸດບໍ? ຕາມທີ່ຂ້ອຍເຫັນ, ພຣະອົງບໍ່ໄດ້ເປັນແບບນັ້ນ. ພຣະອົງບໍ່ສາມາດເຮັດແມ່ນແຕ່ສິ່ງນ້ອຍໆເຊັ່ນນີ້. ພວກເຮົາສາມາດເຫັນຈາກວິທີທີ່ພຣະອົງເວົ້າວ່າພຣະອົງແມ່ນພຣະເຈົ້າ, ສະນັ້ນ ເປັນຫຍັງພຣະອົງຈຶ່ງບໍ່ສາມາດບັນລຸສິ່ງເຫຼົ່ານີ້ໄດ້?” ມັນບໍ່ແມ່ນວ່າພຣະເຈົ້າບໍ່ສາມາດບັນລຸສິ່ງເຫຼົ່ານີ້ໄດ້, ແຕ່ກົງກັນຂ້າມ ພຣະອົງບໍ່ເຮັດພວກມັນດ້ວຍວິທີນັ້ນ. ຈຸດປະສົງຂອງການບັງເກີດເປັນມະນຸດຂອງພຣະອົງ ບໍ່ແມ່ນເພື່ອເຮັດສິ່ງທີ່ຜູ້ຄົນຄິດວ່າພຣະເຈົ້າສາມາດເຮັດໄດ້. ພຣະອົງປະສົບກັບການທົນທຸກຂອງໂລກ ແລະ ມີຄວາມໝາຍໃນການທີ່ພຣະອົງເຮັດເຊັ່ນນີ້. ແລ້ວມີບັນດາຄົນທີ່ຖາມວ່າ: “ພຣະເຈົ້າ, ມັນມີປະໂຫຍດຫຍັງໃນການທີ່ພຣະອົງປະສົບກັບການທົນທຸກຂອງໂລກ? ພຣະອົງສາມາດທົນທຸກແທນມະນຸດໄດ້ບໍ? ຕອນນີ້ຜູ້ຄົນຍັງບໍ່ທົນທຸກຢູ່ບໍ?” ບໍ່ມີສິ່ງໃດທີ່ພຣະເຈົ້າສຸ່ມເຮັດ. ພຣະອົງບໍ່ໄດ້ຈາກໄປຫຼັງຈາກທີ່ພຣະອົງໄດ້ທົນທຸກກັບການທົນທຸກຂອງໂລກ ຫຼັງຈາກທີ່ພຣະອົງໄດ້ເບິ່ງ ແລະ ເຫັນວ່າໂລກເປັນແນວໃດ. ກົງກັນຂ້າມ, ພຣະອົງມາເພື່ອເຮັດໃຫ້ພາລະກິດທັງໝົດທີ່ຮຽກຮ້ອງຈາກການບັງເກີດເປັນະມະນຸດຂອງພຣະອົງໃຫ້ສຳເລັດຢ່າງຄົບຖ້ວນ. ບາງຄົນຄິດວ່າພຣະເຈົ້າອາດຈະພຽງແຕ່ລື້ງເຄີຍກັບຊີວິດທີ່ສະດວກສະບາຍຫຼາຍເກີນໄປ, ພຣະອົງພຽງແຕ່ຕ້ອງການທົນທຸກໜ້ອຍໜຶ່ງ, ພະອົງມີຊີວິດຢູ່ໃນຄວາມສຸກ ແລະ ບໍ່ຮູ້ຈັກລົດຊາດຂອງຄວາມທຸກ, ສະນັ້ນ ພຣະອົງຈຶ່ງຢາກຮູ້ລົດຊາດຂອງຄວາມທຸກ. ນີ້ລ້ວນແລ້ວເປັນພຽງແຕ່ຜົນຈາກຈິນຕະນາການຂອງຜູ້ຄົນ. ການປະສົບກັບການທົນທຸກຂອງໂລກໃນປັດຈຸບັນນີ້ແມ່ນສິ່ງທີ່ສາມາດເຮັດໄດ້ສະເພາະໃນຊ່ວງເວລາຂອງການບັງເກີດເປັນມະນຸດເທົ່ານັ້ນ. ຖ້າພາລະກິດຂອງພຣະເຈົ້າທີ່ບັງເກີດເປັນມະນຸດສຳເລັດຄົບຖ້ວນສົມບູນແລ້ວ ແລະ ພາລະກິດຂັ້ນຕອນຕໍ່ໄປກໍໄດ້ເລີ່ມຕົ້ນຂຶ້ນແລ້ວ, ແລ້ວກໍບໍ່ຄວນມີ “ການປະສົບກັບການທົນທຸກຂອງໂລກ”. ດັ່ງນັ້ນ, ຍ້ອນເຫດຜົນຫຍັງກັນແທ້ ພຣະເຈົ້າຈຶ່ງປະສົບກັບການທົນທຸກຂອງໂລກ? ມີໃຜຮູ້ບໍ? ມັນໄດ້ຖືກທຳນາຍໄວ້ວ່າມະນຸດຈະບໍ່ມີນ້ຳຕາ, ບໍ່ມີການຮ້ອງໄຫ້ ແລະ ບໍ່ມີການທົນທຸກ ແລະ ຈະບໍ່ມີຄວາມເຈັບປ່ວຍໃນໂລກ. ຕອນນີ້ ພຣະເຈ້າທີ່ບັງເກີດເປັນມະນຸດກຳລັງປະສົບກັບການທົນທຸກນີ້ ແລະ ເມື່ອພຣະອົງສຳເລັດແລ້ວ ພຣະອົງກໍຈະນຳເອົາມະນຸດຊາດໄປສູ່ຈຸດໝາຍປາຍທາງທີ່ສວຍງາມ ແລະ ການທົນທຸກໃນເມື່ອກ່ອນກໍຈະບໍ່ມີອີກຕໍ່ໄປ. ເປັນຫຍັງມັນຈຶ່ງບໍ່ມີອີກຕໍ່ໄປ? ມັນຈະບໍ່ມີອີກຕໍ່ໄປກໍຍ້ອນວ່າ ພຣະເຈົ້າທີ່ບັງເກີດເປັນມະນຸດເອງຈະປະສົບກັບການທົນທຸກທັງໝົດນີ້ແລ້ວ ແລະ ພຣະອົງຈະຖອນເອົາການທົນທຸກນີ້ອອກຈາກມະນຸດຊາດ. ເພື່ອຈຸດປະສົງນີ້ທີ່ພຣະເຈົ້າພຣະເຈົ້າປະສົບກັບການທົນທຸກຂອງມະນຸດ. 

ພຣະເຈົ້າທີ່ບັງເກີດເປັນມະນຸດປະສົບກັບການທົນທຸກຂອງໂລກເພື່ອກະກຽມຈຸດໝາຍປາຍທາງໃນອະນາຄົດຂອງມະນຸດຊາດໃຫ້ດີຂຶ້ນ, ເພື່ອເຮັດໃຫ້ມັນສວຍງາມຫຼາຍຂຶ້ນ, ສົມບູນແບບຫຼາຍຂຶ້ນ. ນີ້ແມ່ນລັກສະນະທີ່ສຳຄັນທີ່ສຸດຂອງການບັງເກີດເປັນມະນຸດ ແລະ ເປັນສ່ວນໜຶ່ງຂອງພາລະກິດແຫ່ງການບັງເກີດເປັນມະນຸດ. ມີອີກບັນຫາໜຶ່ງຢູ່ທີ່ນີ້. ໃນການກາຍເປັນເນື້ອໜັງ ແລະ ການປະສົບກັບການທົນທຸກນີ້, ພຣະເຈົ້າຈະຖອນເອົາການທົນທຸກນີ້ອອກຈາກມະນຸດຊາດໃນພາຍຫຼັງ. ແຕ່ຖ້າບໍ່ມີການບັງເກີດເປັນມະນຸດ ແລະ ບໍ່ມີການປະສົບກັບ, ການທົນທຸກນີ້ຈະສາມາດຖືກຖອນອອກໄດ້ບໍ? ໄດ້, ມັນຍັງສາມາດຖືກຖອນອອກໄດ້. ໃນຍຸກແຫ່ງພຣະຄຸນ, ເມື່ອພຣະເຢຊູຖືກຄຶງໃສ່ໄມ້ກາງແຂນ, ພຣະອົງເປັນຄົນຊອບທຳທີ່ກາຍມາເປັນຮູບລັກສະນະຂອງເນື້ອໜັງທີ່ຜິດບາບ ແລະ ເຮັດໃຫ້ພຣະອົງເອງເປັນເຄື່ອງບູຊາໄຖ່ບາບ, ດ້ວຍເຫດນັ້ນຈຶ່ງກູ້ໄຖ່ມະນຸດຊາດທັງປວງ ແລະ ປົດປ່ອຍພວກເຂົາໃຫ້ພົ້ນຈາກເງື່ອມມືຂອງຊາຕານ. ນີ້ແມ່ນຈຸດປະສົງ ແລະ ຄວາມໝາຍຂອງການທີ່ພຣະເຢຊູຖືກຄຶງໃສ່ໄມ້ກາງແຂນ: ພຣະອົງກູ້ໄຖ່ມະນຸດຊາດດ້ວຍເລືອດອັນລ້ຳຄ່າຂອງພຣະອົງ ເພື່ອວ່າຄວາມຜິດບາບຂອງມະນຸດຊາດຈະໄດ້ຮັບການອະໄພ. ປັດຈຸບັນນີ້ພຣະເຈົ້າປະສົບກັບການທົນທຸກຂອງມະນຸດ ເຊິ່ງໝາຍຄວາມວ່າພຣະອົງປະສົບກັບມັນທັງໝົດແທນທີ່ມະນຸດ ແລະ ຫຼັງຈາກນີ້ ມະຈຸດບໍ່ຈຳເປັນຕ້ອງທົນທຸກກັບມັນອີກ. ເຈົ້າບໍ່ສາມາດລືມພຣະທຳດັ່ງຕໍ່ໄປນີ້: ໃນທຸກຂັ້ນຕອນຂອງພາລະກິດຂອງພຣະເຈົ້າ, ພຣະອົງກຳລັງເຮັດສົງຄາມກັບຊາຕານ ແລະ ທຸກຂັ້ນຕອນໃນພາລະກິດຂອງພຣະອົງແມ່ນກ່ຽວຂ້ອງກັບສົງຄາມກັບຊາຕານໃນທາງໃດໜຶ່ງ. ໃນຂັ້ນຕອນຂອງພາລະກິດທີ່ຖືກດຳເນີນໃນລະຫວ່າງຍຸກແຫ່ງພຣະຄຸນ, ຄວາມຜິດບາບທັງໝົດຂອງມະນຸດຊາດໄດ້ຮັບການອະໄພ. ພວກເຂົາໄດ້ຖືກກູ້ໄຖ່ຜ່ານການຄຶງໃສ່ໄມ້ກາງແຂນ. ຖ້າບໍ່ມີຂໍ້ແທ້ຈິງນີ້ ກໍຄືຂໍ້ແທ້ຈິງກ່ຽວກັບການຄຶງໃສ່ໄມ້ກາງແຂນ ແລະ ຖ້າການອະໄພຄວາມຜິດບາບຂອງມະນຸດຕ້ອງອີງໃສ່ພຣະທຳພຽງຢ່າງດຽວເທົ່ານັ້ນ, ຊາຕານກໍຈະບໍ່ຖືກເຮັດໃຫ້ເຊື່ອ. ມັນຄົງຈະເວົ້າວ່າ: “ພຣະອົງບໍ່ໄດ້ທົນທຸກຫຍັງ ແລະ ພຣະອົງບໍ່ໄດ້ແບກຮັບເອົາຄວາມຜິດບາບຂອງມະນຸດ. ດ້ວຍຄໍາດຽວ, ຄວາມຜິດບາບຂອງມະນຸດຈະໄດ້ຮັບການໃຫ້ອະໄພໄດ້ບໍ? ບໍ່ສາມາດຍອມຮັບສິ່ງນີ້ໄດ້! ມະນຸດຊາດຖືກພຣະອົງສ້າງຂຶ້ນມາ, ດັ່ງນັ້ນ ຖ້າພຣະອົງບໍ່ແບກຮັບເອົາຄວາມຜິດບາບແທນມະນຸດຊາດ, ພຣະອົງກໍບໍ່ສາມາດອະໄພຄວາມຜິດບາບຂອງພວກເຂົາໄດ້”. ຕອນນີ້, ໃນຂັ້ນຕອນປັດຈຸບັນຂອງພາລະກິດ, ທຸກຄົນທີ່ຖືກຊ່ວຍໃຫ້ລອດພົ້ນໄດ້ຖືກນຳໄປສູ່ຈຸດໝາຍປາຍທາງທີ່ສວຍງາມ, ຖືກນຳໄປສູ່ຍຸກຕໍ່ໄປ. ມະນຸດຊາດບໍ່ຕ້ອງທົນທຸກອີກຕໍ່ໄປ, ບໍ່ຕ້ອງເຈັບໄຂ້ໄດ້ປ່ວຍອີກຕໍ່ໄປ. ແຕ່ອີງໃສ່ພື້ນຖານໃດທີ່ມະນຸດບໍ່ຕ້ອງທົນທຸກກັບຄວາມເຈັບໄຂ້ໄດ້ປ່ວຍອີກຕໍ່ໄປ? ອີງໃສ່ພື້ນຖານໃດທີ່ຈະບໍ່ມີການທົນທຸກໃນໂລກອີກຕໍ່ໄປ? ມັນສົມເຫດສົມຜົນທີ່ຈະເວົ້າວ່າ ເນື່ອງຈາກວ່າຜູ້ຄົນມີອຸປະນິໄສທີ່ເສື່ອມຊາມ ແລະ ສາມາດຕໍ່ຕ້ານພຣະເຈົ້າໄດ້, ພວກເຂົາຄວນຜ່ານການທົນທຸກນີ້. ຈະສາມາດແກ້ໄຂບັນຫານີ້ໄດ້ແນວໃດ? ດັ່ງນັ້ນ, ພຣະເຈົ້າທີ່ບັງເກີດເປັນມະນຸດຄັ້ງນີ້ຍັງເຮັດບາງສິ່ງທີ່ມີຄວາມໝາຍທີ່ສຸດອີກດ້ວຍ ແລະ ນັ້ນແມ່ນເພື່ອປ່ຽນແທນມະນຸດຊາດ ແລະ ທົນທຸກກັບຄວາມເຈັບປວດທັງໝົດຂອງພວກເຂົາ. “ປະສົບການ” ນີ້ຂອງການທີ່ພຣະເຈົ້າກາຍເປັນເນື້ອໜັງ ແລະ ການປະສົບກັບຄວາມເຈັບປວດຂອງມະນຸດແມ່ນກ່ຽວກັບການທີ່ພຣະອົງທົນທຸກແທນມະນຸດຊາດ. ບາງຄົນເວົ້າວ່າ: “ຕອນນີ້ພຣະເຈົ້າທົນທຸກແທນມະນຸດຊາດ, ແລ້ວເປັນຫຍັງພວກເຮົາຍັງຕ້ອງທົນທຸກຢູ່?” ເຈົ້າກໍາລັງປະສົບກັບພາລະກິດຂອງພຣະເຈົ້າໃນປັດຈຸບັນ. ເຈົ້າບໍ່ທັນຖືກເຮັດໃຫ້ສົມບູນຢ່າງສິ້ນເຊີງເທື່ອ, ເຈົ້າຍັງບໍ່ໄດ້ເຂົ້າສູ່ຍຸກໃໝ່ຢ່າງສົມບູນເທື່ອ ແລະ ອຸປະນິໄສຂອງເຈົ້າກໍຍັງເສື່ອມຊາມຢູ່. ພາລະກິດຂອງພຣະເຈົ້າຍັງບໍ່ບັນລຸເຖິງຈຸດສູງສຸດຂອງມັນ ແລະ ຍັງດຳເນີນຕໍ່ໄປ. ດັ່ງນັ້ນ, ຜູ້ຄົນຕ້ອງບໍ່ຈົ່ມກ່ຽວກັບການທົນທຸກຂອງພວກເຂົາ; ພຣະເຈົ້າທີ່ບັງເກີດເປັນມະນຸດຍັງທົນທຸກ, ແລ້ວມະນຸດແຮງໄກ. ບໍ່ແມ່ນເພື່ອຄວາມໝາຍອັນຍິ່ງໃຫຍ່ບໍພຣະເຈົ້າຈຶ່ງປະສົບກັບການທົນທຸກຂອງມະນຸດ? ພຣະເຈົ້າທີ່ບັງເກີດເປັນມະນຸດບໍ່ໄດ້ມາເຮັດພາລະກິດສອງສາມຢ່າງ ແລະ ຈາກນັ້ນກໍຈາກໄປ. ຄວາມເຂົ້າໃຈຂອງຜູ້ຄົນຕື້ນເກີນໄປ. ພວກເຂົາເຊື່ອວ່າພຣະເຈົ້າທີ່ບັງເກີດເປັນມະນຸດໄດ້ມາເພື່ອປະຕິບັດພາລະກິດຂອງພຣະເຈົ້າເອງ, ວ່າເນື້ອໜັງນີ້ພຽງແຕ່ມາເພື່ອກ່າວພຣະທຳຂອງພຣະເຈົ້າ ແລະ ປະຕິບັດພາລະກິດແທນພຣະເຈົ້າ. ມີບາງຄົນທີ່ເຖິງກັບຄິດວ່າ ເນື້ອໜັງນີ້ເປັນພຽງຮູບຮ່າງພາຍນອກ, ແຕ່ນີ້ແມ່ນມຸມມອງທີ່ຜິດຢ່າງສິ້ນເຊີງ ແລະ ເປັນການດູໝິ່ນພຣະເຈົ້າທີ່ບັງເກີດເປັນມະນຸດຢ່າງແທ້ຈິງ. ພາລະກິດຂອງເນື້ອໜັງໝາຍຄວາມວ່າ ພຣະເຈົ້າເອງໄດ້ມາ ແລະ ພຣະອົງໄດ້ກາຍເປັນເນື້ອໜັງເພື່ອປະສົບກັບການທົນທຸກຂອງມະນຸດ; ມັນໝາຍຄວາມວ່າພຣະເຈົ້າໄດ້ກາຍເປັນມະນຸດເພື່ອປະສົບກັບການທົນທຸກຂອງມະນຸດ. ຜູ້ຄົນເຮັດຖືກບໍໃນການເຊື່ອວ່າຮູບຮ່າງພາຍນອກຂອງເນື້ອໜັງຂອງພຣະເຈົ້າໄດ້ມາເພື່ອປະສົບກັບການທົນທຸກນີ້ ແລະ ພຣະວິນຍານຂອງພຣະອົງບໍ່ໄດ້ທົນທຸກຢູ່ພາຍໃນ? ພຣະວິນຍານຂອງພຣະເຈົ້າທົນທຸກຄືກັບທີ່ເນື້ອໜັງທົນທຸກ. ເມື່ອພຣະເຢຊູເຈົ້າກຳລັງຈະຖືກຄຶງເທິງໄມ້ກາງແຂນ, ພຣະອົງອະທິຖານວ່າ: “ໂອບິດາເອີຍ, ຖ້າເປັນໄດ້ຂໍໃຫ້ຈອກນີ້ເລື່ອນພົ້ນໄປຈາກລູກທ້ອນ ບໍ່ແມ່ນເປັນຕາມທີ່ຂ້ານ້ອຍປະສົງ, ແຕ່ຕາມຄວາມປະສົງຂອງພຣະອົງ” (ມັດທາຍ 26:39). ພຣະອົງປາຖະໜາເຊັ່ນນີ້ກໍຍ້ອນວ່າ ເນື່ອງຈາກວ່າເນື້ອໜັງຂອງພຣະອົງທົນທຸກ, ພຣະວິນຍານຂອງພຣະອົງກໍທົນທຸກຢູ່ພາຍໃນເນື້ອໜັງເຊັ່ນກັນ. ຖ້າເຈົ້າເວົ້າວ່າແມ່ນເປືອກນອກຂອງເນື້ອໜັງເທົ່ານັ້ນທີ່ທົນທຸກ, ພຣະເຈົ້າໃນຄວາມເປັນພຣະເຈົ້າຂອງພຣະອົງບໍ່ໄດ້ທົນທຸກເລີຍ, ພຣະອົງບໍ່ໄດ້ທົນທຸກກັບການທໍລະມານ, ເຈົ້າກໍເວົ້າຜິດ. ຖ້າເຈົ້າເຂົ້າໃຈມັນໃນລັກສະນະນີ້, ແລ້ວສິ່ງນີ້ກໍພິສູດວ່າເຈົ້າບໍ່ໄດ້ເຫັນລັກສະນະຂອງແກ່ນແທ້ຂອງພຣະເຈົ້າທີ່ບັງເກີດເປັນມະນຸດ. ເປັນຫຍັງຈຶ່ງເວົ້າວ່າຕອນນີ້ພຣະເຈົ້າໄດ້ປາກົດໃນຮ່າງກາຍຂອງເນື້ອໜັງ? ພຣະເຈົ້າສາມາດມາ ແລະ ໄປເມື່ອໃດກໍຕາມທີ່ພຣະອົງຕ້ອງການ, ແຕ່ພຣະອົງບໍ່ໄດ້ເຮັດເຊັ່ນນັ້ນ.ພຣະອົງໄດ້ກາຍມາເປັນມະນຸດເພື່ອຜ່ານການທົນທຸກນີ້, ການທົນທຸກທີ່ແທ້ຈິງ ແລະ ທີ່ຈັບຕ້ອງໄດ້ ເພື່ອວ່າຜູ້ຄົນອາດຈະເຫັນ ແລະ ຮູ້ສຶກຕາມທີ່ມັນເກີດຂຶ້ນ. ພຣະອົງສາມາດຮູ້ສຶກໄດ້ເຖິງການທົນທຸກທີ່ພຣະອົງໄດ້ຮັບ, ພຣະອົງປະສົບກັບມັນດ້ວຍຕົວພຣະອົງເອງ. ບໍ່ມີແມ່ນແຕ່ຄັ້ງດຽວທີ່ເນື້ອໜັງຂອງພຣະອົງຮູ້ສຶກເຖິງສ່ວນໃດໜຶ່ງຂອງການທົນທຸກ ຫຼື ຄວາມທໍລະມານທີ່ພຣະວິນຍານຂອງພຣະອົງບໍ່ຮູ້ສຶກ. ເນື້ອໜັງ ແລະ ພຣະວິນຍານຂອງພຣະອົງເປັນໜຶ່ງດຽວກັນໃນການຮູ້ສຶກ ແລະ ທົນທຸກທໍລະມານ. ສິ່ງນີ້ເຂົ້າໃຈໄດ້ງ່າຍບໍ? ມັນບໍ່ງ່າຍ. ມັນບໍ່ງ່າຍ ເພາະສິ່ງດຽວທີ່ມະນຸດສາມາດເຫັນໄດ້ແມ່ນເນື້ອໜັງ ແລະ ພວກເຂົາບໍ່ສາມາດເຫັນໄດ້ວ່າພຣະວິນຍານທົນທຸກຄືກັບທີ່ເນື້ອໜັງທົນທຸກ. ເຈົ້າເຊື່ອບໍວ່າເມື່ອຄົນໃດໜຶ່ງທົນທຸກ, ວິນຍານຂອງພວກເຂົາກໍທົນທຸກເຊັ່ນກັນ? ເປັນຫຍັງຜູ້ຄົນຈື່ງເວົ້າວ່າ ເລິກລົງໄປໃນໃຈຂອງພວກເຂົາ, ພວກເຂົາຮູ້ສຶກເຖິງຄວາມຮູ້ສຶກເຊັ່ນນີ້ເຊັ່ນນັ້ນ? ມັນແມ່ນຍ້ອນວ່າເນື້ອໜັງ ແລະ ວິນຍານຂອງມະນຸດເປັນໜຶ່ງດຽວກັນ. ວິນຍານ ແລະ ເນື້ອໜັງຂອງທຸກຄົນເປັນໜຶ່ງດຽວກັນ ແລະ ຄືກັນ; ພວກມັນທົນທຸກຄືກັນ ແລະ ຮູ້ສຶກມີຄວາມສຸກຄືກັນ. ບໍ່ມີໃຜທີ່ເມື່ອທົນທຸກກັບຄວາມເຈັບປວດທີ່ແທ້ຈິງຈະຮູ້ສຶກເຖິງມັນພຽງແຕ່ເນື້ອໜັງຂອງຕົນ ແມ່ນແຕ່ໃນຂະນະທີ່ຫົວໃຈຂອງພວກເຂົາມີຄວາມຍິນດີ ແລະ ບໍ່ມີຜູ້ໃດທີ່ຈະເວົ້າວ່າເນື້ອໜັງຂອງພວກເຂົາບໍ່ທົນທຸກຫຍັງເລີຍ ແມ່ນແຕ່ໃນຂະນະທີ່ຫົວໃຈຂອງພວກເຂົາກຳລັງທົນທຸກຢູ່. ສິ່ງຕ່າງໆໃນຫົວໃຈທີ່ກະຕຸ້ນຄວາມຮູ້ສຶກ ຫຼື ຄວາມເຈັບປວດ ຫຼື ສິ່ງທີ່ສາມາດປະສົບຢູ່ໃນໃຈ. ເນື້ອໜັງກໍສາມາດຮູ້ສຶກເຖິງສິ່ງເຫຼົ່ານີ້ໄດ້.

ພຣະເຈົ້າທີ່ບັງເກີດເປັນມະນຸດໄດ້ມາເພື່ອປະຕິບັດພາລະກິດຂອງພຣະອົງ. ເພື່ອປະສົບກັບການທົນທຸກຂອງໂລກ. ເພື່ອຮັບເອົາຄວາມເຈັບປວດທັງໝົດຂອງມະນຸດໄວ້ກັບພຣະອົງເອງ. ຫຼັງຈາກທີ່ພຣະອົງໄດ້ອົດກັ້ນກັບການທົນທຸກນີ້ຈົນມັນຈົບສິ້ນ, ພາລະກິດປະເພດນີ້ກໍບໍ່ຈຳເປັນຕ້ອງຖືກເຮັດຊ້ຳອີກໃນຂັ້ນຕອນຕໍ່ໄປຂອງພາລະກິດ. ກົງກັນຂ້າມ, ມະນຸດຊາດສາມາດຖືກນຳໄປສູ່ຈຸດໝາຍປາຍທາງທີ່ສວຍງາມ. ຍ້ອນພຣະອົງໄດ້ທົນທຸກກັບຄວາມເຈັບປວດນີ້ແທນມະນຸດ, ສະນັ້ນ ພຣະອົງຈຶ່ງມີຄຸນສົມບັດທີ່ຈະພາມະນຸດໄປສູ່ຈຸດໝາຍປາຍທາງທີ່ສວຍງາມ. ນີ້ຄືແຜນການຂອງພຣະອົງ. ຄົນໂງ່ບາງຄົນເວົ້າວ່າ: “ເປັນຫຍັງຂ້ອຍຈຶ່ງບໍ່ໄດ້ເຫັນພຣະເຈົ້າທີ່ບັງເກີດເປັນມະນຸດອົດທົນກັບການທົນທຸກທັງໝົດນີ້? ບໍ່ໄດ້ມີການອົດທົນກັບມັນທັງໝົດ. ຄວນອົດທົນຕໍ່ການທົນທຸກທຸກປະເພດ ແລະ ຢ່າງໜ້ອຍທີ່ສຸດພຣະອົງຄວນທົນທຸກກັບການຄຶງໃສ່ໄມ້ກາງແຂນ”. ຄວາມເຈັບປວດຂອງການຄຶງໃສ່ໄມ້ກາງແຂນໄດ້ຖືກອົດກັ້ນກ່ອນ ແລະ ບໍ່ຈຳເປັນຕ້ອງທົນທຸກອີກ. ນອກຈາກນັ້ນ, ຜູ້ຄົນຕ້ອງບໍ່ເວົ້າສິ່ງດັ່ງກ່າວ. ໃນໄລຍະຫຼາຍປີທີ່ຜ່ານມາ ພຣະເຈົ້າທີ່ບັງເກີດເປັນມະນຸດບໍ່ໄດ້ທົນທຸກຫຼາຍບໍ? ມີແຕ່ຄົນໂງ່ເທົ່ານັ້ນທີ່ຄິດແບບນີ້. ພາຍໃນຂອບເຂດຂອງການທົນທຸກທີ່ສາມາດອົດກັ້ນໄດ້ໂດຍພຣະເຈົ້າທີ່ບັງເກີດເປັນມະນຸດ, ໂດຍພື້ນຖານແລ້ວ ຄວາມທຸກທໍລະມານທັງໝົດທີ່ເກີດຂຶ້ນກັບມະນຸດສາມາດເກີດຂຶ້ນກັບພຣະອົງໄດ້. ສ່ວນການທົນທຸກທີ່ຍິ່ງໃຫຍ່ເກີນໄປ, ສຳລັບການທົນທຸກທີ່ມີພຽງຊາຍຄົນໜຶ່ງໃນພັນທີ່ສາມາດທົນໄດ້, ພຣະເຈົ້າບໍ່ຈຳເປັນຕ້ອງທົນທຸກກັບມັນ ເພາະການທົນທຸກທັງໝົດນີ້ໄດ້ມີການເປັນຕົວແທນແລ້ວ. ພຣະເຈົ້າສາມາດປະສົບກັບການທົນທຸກປະເພດເຫຼົ່ານີ້ ແລະ ສິ່ງນີ້ພິສູດວ່າພຣະອົງບໍ່ໄດ້ແຕກຕ່າງຫຍັງຈາກຄົນທຳມະດາ, ວ່າບໍ່ມີການຈໍາແນກພຣະອົງຈາກຜູ້ຄົນ, ວ່າບໍ່ມີການແຍກອອກລະຫວ່າງພຣະອົງ ແລະ ຜູ້ຄົນ ແລະ ວ່າພຣະອົງທົນທຸກເຊັ່ນດຽວກັນກັບຜູ້ຄົນ. ເມື່ອຜູ້ຄົນທົນທຸກ, ພຣະເຈົ້າກໍທົນທຸກເຊັ່ນກັນ. ຜູ້ຄົນເຈັບປ່ວຍ ແລະ ທົນທຸກກັບຄວາມເຈັບປວດເປັນໄລຍະ ແລະ ພຣະເຈົ້າກໍປະສົບກັບມັນດ້ວຍຕົວເອງ. ພຣະອົງໄດ້ຊິມລົດຊາດການທົນທຸກທັງໝົດ. ຄັ້ງນີ້, ການທົນທຸກຂອງພຣະເຈົ້າທີ່ບັງເກີດເປັນມະນຸດບໍ່ຄືກັບຄັ້ງກ່ອນ ເມື່ອພຣະອົງຕ້ອງຊິມລົດຊາດຂອງຄວາມຕາຍເທິງໄມ້ກາງແຂນ. ນີ້ບໍ່ຈຳເປັນ ເພາະມັນໄດ້ຖືກປະສົບແລ້ວ. ຄັ້ງນີ້ແມ່ນກ່ຽວກັບການປະສົບກັບການທົນທຸກຂອງມະນຸດ ແລະ ການຮັບເອົາການທົນທຸກຂອງມະນຸດໄວ້ກັບພຣະອົງເອງເທົ່ານັ້ນ. ໃນເມື່ອກ່ອນ, ພຣະເຢໂຮວາປະຕິບັດພາລະກິດເປັນພຣະວິນຍານ ແລະ ຈາກຊາຍຄົນນີ້ແມ່ນສາມາດໄດ້ຮັບບາງສິ່ງ. ເຖິງຢ່າງໃດກໍຕາມ, ຜູ້ຄົນສາມາດເຫັນ ແລະ ຮູ້ສຶກໄດ້ເຖິງພາລະກິດຂອງພຣະເຈົ້າທີ່ບັງເກີດເປັນມະນຸດ, ເຮັດໃຫ້ມັນສະດວກຂຶ້ນ ແລະ ເຂົ້າເຖິງໄດ້ຫຼາຍຂຶ້ນສຳລັບຜູ້ຄົນຫຼາຍກວ່າພາລະກິດຂອງພຣະຍິນຍານ. ນີ້ແມ່ນລັກສະນະໜຶ່ງ. ອີກລັກສະນະອື່ນໆຄື ພຣະເຈົ້າທີ່ບັງເກີດເປັນມະນຸດສາມາດປະສົບກັບການທົນທຸກຂອງໂລກ. ສິ່ງນີ້ແມ່ນບໍ່ສາມາດບັນລຸໄດ້ໂດຍພາລະກິດຂອງພຣະຍິນຍານແທ້ໆ; ດ້ວຍຄວາມຈຳເປັນ, ມັນສາມາດບັນລຸໄດ້ໂດຍການບັງເກີດເປັນມະນຸດເທົ່ານັ້ນ. ຖ້າແມ່ນພຣະວິນຍານທີ່ປະຕິບັດພາລະກິດ, ພຣະວິນຍານຈະເວົ້າສິ່ງທີ່ພຣະອົງຕ້ອງເວົ້າ ແລະ ຈາກນັ້ນກໍຈາກໄປ. ແມ່ນແຕ່ໃນເວລາທີ່ພຣະອົງຕິດຕໍ່ພົວກັນກັບຜູ້ຄົນ, ພຣະອົງກໍຍັງບໍ່ສາມາດປະສົບກັບການທົນທຸກຂອງໂລກໄດ້. ບາງຄົນອາດຈະຕ້ອງການຖາມວ່າ: “ຖ້າພຣະເຈົ້າທີ່ບັງເກີດເປັນມະນຸດທົນທຸກ, ພຣະວິນຍານກໍບໍ່ທົນທຸກເຊັ່ນກັນບໍ? ພຣະວິນຍານບໍ່ສາມາດປະສົບກັບມັນໄດ້ຄືກັນບໍ?” ຄວາມຄິດນີ້ບໍ່ໄຮ້ສາລະຄືກັນບໍ? ພຣະວິນຍານສາມາດປະສົບກັບການທົນທຸກຫຼັງຈາກທີ່ພຣະອົງຕຸ້ມຫົ່ມພຣະອົງເອງດ້ວຍເນື້ອໜັງເທົ່ານັ້ນ. ພຣະວິນຍານ ແລະ ເນື້ອໜັງແມ່ນບໍ່ສາມາດແຍກອອກຈາກກັນໄດ້; ພຣະວິນຍານປະສົບກັບການທົນທຸກຂອງເນື້ອໜັງເຊັ່ນກັນ. ຖ້າພຣະວິນຍານບໍ່ຕຸ້ມຫົ່ມພຣະອົງເອງດ້ວຍເນື້ອໜັງ, ພຣະອົງກໍຈະບໍ່ສາມາດປະສົບກັບສິ່ງນີ້ໄດ້. ຄວາມຮູ້ສຶກເຖິງການທົນທຸກຂອງເນື້ອໜັງມີຄວາມລະອຽດກວ່າ, ແທ້ຈິງແລະ ເປັນຮູບປະທໍາກວ່າ. ສິ່ງເຫຼົ່ານີ້ແມ່ນສິ່ງທີ່ພຣະວິນຍານບໍ່ສາມາດບັນລຸໄດ້. ມີບາງສິ່ງພາຍໃນໂລກທາງຮ່າງກາຍເຊິ່ງພາລະກິດຂອງພຣະວິນຍານບໍ່ສາມາດທົດແທນໄດ້. ນີ້ແມ່ນຄວາມໝາຍທີ່ສົມບູນທີ່ສຸດຂອງການບັງເກີດເປັນມະນຸດ. 

 ມັນຖືກກ່າວໄວ້ກ່ອນໜ້ານີ້ວ່າ ພຣະຄຣິດບໍ່ມີສ່ວນໃນຄວາມສຸກຂອງຄອບຄົວຂອງໂລກ. ບາງຄົນເວົ້າວ່າ: “ພຣະຄຣິດໄດ້ຮັບການຕ້ອນຮັບເປັນຢ່າງດີຢູ່ທຸກບ່ອນທີ່ພຣະອົງໄປ. ບາງຄົນເຖິງກັບຊື້ສິ່ງງາມໆໃຫ້ພຣະອົງ ແລະ ພຣະອົງເປັນທີ່ນັບຖືຢ່າງສູງຢູ່ທົ່ວທຸກບ່ອນ. ສິ່ງຕ່າງໆຕ້ອງຂ້ອນຂ້າງເປັນທີ່ມ່ວນຊື່ນຫຼາຍສຳລັບພຣະອົງ ແລະ ພຣະອົງບໍ່ໄດ້ທົນທຸກຫຼາຍເລີຍ, ດັ່ງນັ້ນຈະເວົ້າໄດ້ແນວໃດວ່າພຣະອົງບໍ່ມີສ່ວນຮ່ວມໃນມັນ?” ຄຳເວົ້ານັ້ນເດເປັນແນວໃດ? ການເວົ້າວ່າພຣະອົງບໍ່ມີສ່ວນໃນເລື່ອງນີ້ ບໍ່ໄດ້ໝາຍຄວາມວ່າພຣະອົງບໍ່ໄດ້ເພີດເພີນກັບສິ່ງເຫຼົ່ານີ້, ແຕ່ກົງກັນຂ້າມ ພຣະອົງບໍ່ໄດ້ທົນທຸກໜ້ອຍລົງເພາະສິ່ງເຫຼົ່ານີ້. ນີ້ແມ່ນສິ່ງທີ່ໝາຍເຖິງການທີ່ “ພຣະອົງບໍ່ມີສ່ວນໃນເລື່ອງນີ້”. ຕົວຢ່າງ: ສົມມຸດວ່າເຈົ້າເປັນພະຍາດບາງຢ່າງ ແລະ ມີຄົນເອົາເຄື່ອງນຸ່ງງາມໆໃຫ້ເຈົ້າ. ການທົນທຸກຈາກຄວາມເຈັບປ່ວຍຂອງເຈົ້າຈະບັນເທົາລົງຍ້ອນເຄື່ອງນຸ່ງເຫຼົ່ານີ້ບໍ? ບໍ່. ການທົນທຸກຂອງເຈົ້າຈະບໍ່ບັນເທົາລົງເລີຍ. ເຈົ້າຍັງຕ້ອງທົນທຸກກັບສິ່ງທີ່ເຈົ້າຕ້ອງທົນທຸກ ແລະ ນັ້ນແມ່ນສິ່ງທີ່ໝາຍເຖິງ “ການບໍ່ມີສ່ວນຮ່ວມໃນເລື່ອງນີ້”. ຕົວຢ່າງ: ການທົນທຸກທີ່ເປັນຜົນມາຈາກຄວາມເຈັບປ່ວຍ ຫຼື ຂໍ້ຈຳກັດຂອງສະພາບແວດລ້ອມ ແມ່ນບໍ່ສາມາດຖືກບັນເທົາລົງໄດ້ໂດຍຄວາມສຸກຂອງຮ່າງກາຍ ແລະ ພຣະຄຣິດບໍ່ໄດ້ຖືເອົາສິ່ງເຫຼົ່ານີ້ເປັນຄວາມເພີດເພີນຂອງພຣະອົງ. ດ້ວຍເຫດນີ້ຈຶ່ງມີຄຳກ່າວວ່າ “ພຣະອົງບໍ່ໄດ້ມີສ່ວນຮ່ວມໃນເລື່ອງນີ້”. ຄົນໂງ່ບາງຄົນຄິດວ່າ “ຖ້າພຣະເຈົ້າບໍ່ມີສ່ວນຮ່ວມໃນຄວາມສຸກຂອງຄອບຄົວຂອງໂລກ, ມັນກໍບໍ່ສໍາຄັນວ່າພວກເຮົາຈະໄດ້ຮັບພຣະອົງແນວໃດ ຍ້ອນວ່າພຣະເຈົ້າຈະທົນທຸກບໍ່ວ່າພວກເຮົາຈະເຮັດຫຍັງກໍຕາມ”. ຄວາມເຂົ້າໃຈນີ້ແມ່ນໄຮ້ສາລະເປັນຢ່າງຍິ່ງ ແລະ ມັນສະແດງໃຫ້ເຫັນວ່າມີຄວາມອາຄາດພະຍາບາດຢູ່ໃນໃຈຂອງພວກເຂົາ. ຫົວໃຈຂອງຜູ້ຄົນຕ້ອງຖືກໃຊ້ໃຫ້ເກີດປະໂຫຍດສູງສຸດ; ໜ້າທີ່ຂອງຜູ້ຄົນຕ້ອງຖືກປະຕິບັດໃຫ້ສຸດຄວາມສາມາດຂອງພວກເຂົາແທ້ໆ. ແລ້ວກໍມີບັນດາຜູ້ທີ່ເຂົ້າໃຈແບບນີ້ວ່າ: “ພຣະເຈົ້າເຄີຍມີຄວາມສຸກທີ່ສຸດ ແລະ ຕອນນີ້ໄດ້ມາເພື່ອລອງສິ່ງທີ່ແຕກຕ່າງ ນັ້ນຄືການທົນທຸກຂອງໂລກ”. ມັນງ່າຍປານນັ້ນບໍ? ເຈົ້າຕ້ອງເຂົ້າໃຈວ່າເປັນຫຍັງພຣະເຈົ້າຈຶ່ງມາປະສົບກັບການທົນທຸກຂອງໂລກ. ຄວາມໝາຍຂອງທຸກສິ່ງທີ່ພຣະເຈົ້າເຮັດກໍ່ມີຄວາມເລິກເຊິ່ງພໍສົມຄວນ. ຕົວຢ່າງ: ໃຫ້ພິຈາລະນາເບິ່ງການຄຶງໄມ້ກາງແຂນຂອງພຣະເຢຊູ. ເປັນຫຍັງພຣະເຢຊູຈຶ່ງຕ້ອງຖືກຄຶງເທິງໄມ້ກາງແຂນ? ມັນບໍ່ແມ່ນເພື່ອໄຖ່ມະນຸດຊາດທັງປວງບໍ? ສະນັ້ນ ມີຄວາມໝາຍອັນຍິ່ງໃຫຍ່ໃນການບັງເກີດເປັນມະນຸດຂອງພຣະເຈົ້າໃນປັດຈຸບັນ ແລະ ການທີ່ພຣະອົງຜະເຊີນກັບການທົນທຸກຂອງໂລກກໍ່ເຊັ່ນກັນ, ມັນແມ່ນເພື່ອຈຸດໝາຍປາຍທາງທີ່ສວຍງາມຂອງມະນຸດຊາດ. ໃນພາລະກິດຂອງພຣະອົງ, ພຣະເຈົ້າເຮັດສິ່ງທີ່ເປັນຈິງທີ່ສຸດທີ່ແທ້ຈິງຢູ່ສະເໝີ. ເປັນຫຍັງພຣະເຈົ້າຈຶ່ງເຫັນວ່າມະນຸດປາສະຈາກຄວາມຜິດບາບ ແລະ ມະນຸດສາມາດມີໂຊກຊະຕາທີ່ດີທີ່ຈະມາຢູ່ຕໍ່ໜ້າພຣະເຈົ້າ? ມັນເປັນເພາະພຣະເຢຊູຖືກຄຶງເທິງໄມ້ກາງແຂນ, ແບກຮັບຄວາມຜິດບາບຂອງມະນຸດ ແລະ ໄຖ່ມະນຸດຊາດ. ແລ້ວເປັນຫຍັງມະນຸດຊາດຈຶ່ງບໍ່ທົນທຸກອີກຕໍ່ໄປ, ບໍ່ຮູ້ສຶກເສົ້າໃຈ, ບໍ່ຫຼັ່ງນໍ້າຕາ ແລະ ບໍ່ຖອນຫາຍໃຈອີກຕໍ່ໄປ? ນີ້ກໍ່ເພາະການບັງເປີດເປັນມະນຸດໃນປັດຈຸບັນຂອງພຣະເຈົ້າໄດ້ຮັບເອົາການທົນທຸກທັງໝົດນີ້ໄວ້ກັບພຣະອົງເອງ ແລະ ອົດກັ້ນກັບການທົນທຸກນີ້ແທນມະນຸດໃນຕອນນີ້. ມັນເປັນຄືກັບແມ່ທີ່ເຝົ້າເບິ່ງລູກຂອງລາວເຈັບປ່ວຍ ແລະ ອະທິຖານຫາສະຫວັນ, ປາຖະໜາໃຫ້ມີຊີວິດຂອງລາວເອງສັ້ນລົງ ຖ້າລູກຂອງລາວສາມາດຖືກຮັກສາໃຫ້ຫາຍດີໄດ້. ພຣະເຈົ້າເຮັດພາລະກິດໃນລັກສະນະນີ້ເຊັ່ນກັນ, ສະເໜີຄວາມເຈັບປວດຂອງພຣະອົງເພື່ອແລກກັບຈຸດໝາຍປາຍທາງທີ່ສວຍງາມທີ່ຈະມາໃນພາຍຫຼັງສຳລັບມະນຸດຊາດ. ຈະບໍ່ມີຄວາມເສົ້າໃຈອີກຕໍ່ໄປ, ບໍ່ມີນໍ້າຕາອີກຕໍ່ໄປ, ບໍ່ມີການຖອນຫາຍໃຈອີກຕໍ່ໄປ ແລະ ບໍ່ມີການທົນທຸກອີກຕໍ່ໄປ. ພຣະເຈົ້າຈ່າຍລາຄາ ເຊິ່ງເປັນຕົ້ນທຶນຂອງການຜະເຊີນກັບການທົນທຸກຂອງໂລກເປັນການສ່ວນຕົວເພື່ອແລກປ່ຽນກັບຈຸດໝາຍປາຍທາງທີ່ສວຍງາມທີ່ຈະຕາມມາສຳລັບມະນຸດຊາດ. ການເວົ້າວ່ານີ້ແມ່ນການເຮັດເພື່ອ “ການແລກປ່ຽນກັບ” ຈຸດໝາຍປາຍທາງທີ່ສວຍງາມບໍ່ໄດ້ໝາຍຄວາມວ່າພຣະເຈົ້າບໍ່ມີລິດອຳນາດ ຫຼື ສິດອຳນາດທີ່ຈະມອບຈຸດໝາຍປາຍທາງທີ່ສວຍງາມໃຫ້ກັບມະນຸດຊາດ, ແຕ່ກົງກັນຂ້າມ ພຣະເຈົ້າຕ້ອງການຊອກຫາເຄື່ອງພິສູດທີ່ເປັນຈິງ ແລະ ມີພະລັງຫຼາຍຂຶ້ນເພື່ອເຮັດໃຫ້ຜູ້ຄົນເຊື່ອໝັ້ນຢ່າງສິ້ນເຊີງ. ພຣະເຈົ້າໄດ້ຜະເຊີນກັບການທົນທຸກນີ້ແລ້ວ, ສະນັ້ນ ພຣະອົງຈຶ່ງມີຄຸນສົມບັດ, ພຣະອົງມີລິດອຳນາດ ແລະ ພຣະອົງເຖິງກັບມີສິດອຳນາດທີ່ຈະສົ່ງມະນຸດຊາດໄປສູ່ຈຸດໝາຍປາຍທາງທີ່ສວຍງາມ, ມອບຈຸດໝາຍປາຍທາງທີ່ສວຍງາມ ແລະ ຄຳສັນຍານີ້ໃຫ້ກັບມະນຸດຊາດ. ຊາຕານຈະຖືກເຮັດໃຫ້ເຊື່ອໝັ້ນຢ່າງສິ້ນເຊີງ ແລະ ສິ່ງເນລະມິດສ້າງທັງປວງໃນຈັກກະວານຈະຖືກເຮັດໃຫ້ເຊື່ອໝັ້ນຢ່າງສິ້ນເຊີງ. ໃນທີ່ສຸດແລ້ວ ພຣະເຈົ້າຈະອະນຸຍາດໃຫ້ມະນຸດຊາດໄດ້ຮັບຄຳສັນຍາ ແລະ ຄວາມຮັກຂອງພຣະອົງ. ທຸກສິ່ງທີ່ພຣະເຈົ້າເຮັດແມ່ນເປັນຈິງ, ບໍ່ມີຫຍັງທີ່ພຣະອົງເຮັດວ່າງເປົ່າ ແລະ ພຣະອົງປະສົບມັນທັງໝົດດ້ວຍຕົວພຣະອົງເອງພຣະເຈົ້າຈ່າຍລາຄາດ້ວຍປະສົບການແຫ່ງການທົນທຸກຂອງພຣະອົງເອງເພື່ອແລກປ່ຽນກັບຈຸດໝາຍປາຍທາງສຳລັບມະນຸດຊາດ. ສິ່ງນີ້ບໍ່ແມ່ນພາລະກິດທີ່ແທ້ຈິງບໍ? ພໍ່ແມ່ອາດຊໍາລະລາຄາຢ່າງຫຼວງຫຼາຍເພື່ອເຫັນແກ່ລູກໆຂອງພວກເຂົາ ແລະ ສິ່ງນີ້ກໍເປັນຕົວແທນໃຫ້ແກ່ຄວາມຮັກສຳລັບລູກໆຂອງພວກເຂົາ. ໃນການເຮັດແບບນີ້, ແນ່ນອນ ພຣະເຈົ້າທີ່ບັງເກີດເປັນມະນຸດຈິງໃຈ ແລະ ຊື່ສັດທີ່ສຸດຕໍ່ມະນຸດຊາດ. ແກ່ນແທ້ຂອງພຣະເຈົ້ານັ້ນຊື່ສັດ; ພຣະອົງເຮັດສິ່ງທີ່ພຣະອົງເວົ້າ ແລະ ແມ່ນຫຍັງກໍຕາມທີ່ພຣະອົງເຮັດກໍບັນລຸຜົນ. ທຸກສິ່ງທີ່ພຣະອົງເຮັດເພື່ອມະນຸດແມ່ນຈິງໃຈ. ພຣະອົງບໍ່ພຽງແຕ່ກ່າວພຣະທຳເທົ່ານັ້ນ; ເມື່ອພຣະອົງເວົ້າວ່າພຣະອົງຈະຈ່າຍລາຄາ, ພຣະອົງກໍຈ່າຍລາຄາແທ້ໆ. ເມື່ອພຣະອົງເວົ້າວ່າພຣະອົງຈະຮັບເອົາການທົນທຸກຂອງມະນຸດຊາດ ແລະ ທົນທຸກແທນພວກເຂົາ, ພຣະອົງກໍມາດຳລົງຊີວິດຢູ່ທ່າມກາງພວກເຂົາແທ້ໆ, ສຳຜັດ ແລະ ປະສົບກັບການທົນທຸກນີ້ເປັນການສ່ວນຕົວ. ຫຼັງຈາກນັ້ນ, ທຸກສິ່ງທີ່ຢູ່ໃນຈັກກະວານກໍຈະຮັບຮູ້ວ່າ ທຸກສິ່ງທີ່ພຣະເຈົ້າເຮັດແມ່ນຖືກຕ້ອງ ແລະ ຊອບທຳ, ທຸກສິ່ງທີ່ພຣະເຈົ້າເຮັດແມ່ນເປັນຈິງ: ນີ້ຄືຫຼັກຖານທີ່ມີພະລັງ. ນອກຈາກນັ້ນ, ມະນຸດຊາດຈະມີຈຸດໝາຍປາຍທາງທີ່ສວຍງາມໃນອະນາຄົດ ແລະ ທຸກຄົນທີ່ຍັງຄົງຢູ່ກໍຈະສັນລະເສີນພຣະເຈົ້າ; ພວກເຂົາຈະຍົກຍ້ອງວ່າການກະທຳຂອງພຣະເຈົ້າແມ່ນດຳເນີນຈາກຄວາມຮັກຂອງພຣະອົງທີ່ມີຕໍ່ມະນຸດຊາດຢ່າງແທ້ຈິງ. ພຣະເຈົ້າມາຢູ່ທ່າມກາງມະນຸດຢ່າງຖ່ອມຕົວ ເປັນບຸກຄົນທຳມະດາຄົນໜຶ່ງ. ພຣະອົງບໍ່ພຽງແຕ່ປະຕິບັດບາງພາລະກິດ, ກ່າວບາງພຣະທຳ ແລ້ວກໍຈາກໄປ; ກົງກັນຂ້າມ, ພຣະອົງເວົ້າ ແລະ ເຮັດວຽກຢ່າງແທ້ຈິງໃນຂະນະທີ່ກຳລັງຜະເຊີນໜ້າກັບຄວາມເຈັບປວດຂອງໂລກ. ຫຼັງຈາກທີ່ພຣະອົງໄດ້ສຳເລັດການສໍາຜັດກັບຄວາມເຈັບປວດນີ້ເທົ່ານັ້ນ ພຣະອົງຈຶ່ງຈະຈາກໄປ. ນີ້ແມ່ນພາລະກິດຂອງພຣະເຈົ້າທີ່ແທ້ຈິງ ແລະ ເປັນຈິງ; ທຸກຄົນທີ່ເຫຼືອຈະສັນລະເສີນພຣະເຈົ້າຍ້ອນສິ່ງນີ້ ແລະ ພວກເຂົາຈະເຫັນຄວາມສັດຊື່ຂອງພຣະເຈົ້າຕໍ່ມະນຸດ ແລະ ຄວາມເມດຕາຂອງພຣະອົງ. ແກ່ນແທ້ແຫ່ງຄວາມສວຍງາມ ແລະ ຄວາມດີຂອງພຣະເຈົ້າສາມາດເຫັນໄດ້ໃນຄວາມສຳຄັນແຫ່ງການບັງເກີດເປັນມະນຸດຂອງພຣະອົງໃນເນື້ອໜັງ. ແມ່ນຫຍັງກໍຕາມທີ່ພຣະອົງເຮັດແມ່ນຈິງໃຈ; ແມ່ນຫຍັງກໍຕາມທີ່ພຣະອົງເວົ້າແມ່ນຈິງຈັງ ແລະ ຊື່ສັດ. ທຸກສິ່ງທີ່ພຣະອົງເຈດຕະນາເຮັດ, ພຣະອົງກໍເຮັດມັນແທ້ໆ; ເມື່ອມີລາຄາທີ່ຕ້ອງຈ່າຍ, ພຣະອົງກໍຈ່າຍມັນແທ້ໆ; ພຣະອົງບໍ່ພຽງແຕ່ກ່າວພຣະທຳ. ພຣະເຈົ້າເປັນພຣະເຈົ້າທີ່ຊອບທຳ; ພຣະເຈົ້າເປັນພຣະເຈົ້າທີ່ຊື່ສັດ.

ລະດູໃບໄມ້ປົ່ງ, ປີ 1997


ຄວາມສຳຄັນຂອງການທີ່ພຣະເຈົ້າຊີມລົດຊາດການທົນທຸກທາງໂລກ

ພຣະເຈົ້າທີ່ບັງເກີດເປັນມະນຸດທົນທຸກໂດຍຕາງໜ້າໃຫ້ແກ່ມະນຸດເພື່ອແລກປ່ຽນກັບຈຸດໝາຍປາຍທາງທີ່ສວຍງາມຂອງມະນຸດໃນອະນາຄົດ. ຂັ້ນຕອນໃນພາລະກິດທີ່ພຣະເຢຊູປະຕິບັດຄືການຖືກຄຶງເທິງໄມ້ກາງແຂນດັ່ງພາບຂອງຮ່າງກາຍທີ່ຜິດບາບ, ເປັນເຄື່ອງບູຊາແທນຄວາມຜິດບາບ, ເພື່ອໄຖ່ມະນຸດຊາດທັງປວງ, ເພື່ອວາງພື້ນຖານສຳລັບການເຂົ້າສູ່ຈຸດໝາຍປາຍທາງທີ່ສວຍງາມຂອງມະນຸດ. ພຣະອົງຖືກຄຶງເທິງໄມ້ກາງແຂນ ແລະ ແບກຮັບຄວາມຜິດບາບຂອງມະນຸດ ແລະ ໄຖ່ມະນຸດຊາດຈາກຄວາມຜິດບາບ. ເວົ້າອີກຢ່າງໜຶ່ງກໍຄື ພຣະອົງເຮັດໜ້າທີ່ເປັນເຄື່ອງພິສູດຂອງມະນຸດທີ່ໄດ້ຮັບອະໄພສຳລັບຄວາມຜິດບາບຂອງເຂົາ ແລະ ສາມາດມາຢູ່ຕໍ່ໜ້າພຣະເຈົ້າ, ພຣະອົງເປັນຫຼຽນເດີມພັນໃນການສູ້ຮົບກັບຊາຕານ. ຕອນນີ້ເມື່ອຍຸກສຸດທ້າຍໄດ້ມາເຖິງ, ພຣະເຈົ້າປາຖະໜາທີ່ຈະນໍາພາລະກິດຂອງພຣະອົງໄປສູ່ຈຸດຈົບ, ເພື່ອສິ້ນສຸດຍຸກນີ້ ແລະ ເພື່ອນໍາພາຄົນທີ່ຍັງຄົງຢູ່ໄປສູ່ຈຸດໝາຍປາຍທາງທີ່ສວຍງາມ. ພຣະເຈົ້າໄດ້ກາຍມາເປັນເນື້ອໜັງອີກຄັ້ງ ແລະ ໃນເວລາດຽວກັນກໍເອົາຊະນະ, ພິພາກສາ ແລະ ຊໍາລະລ້າງມະນຸດ, ພຣະອົງທົນທຸກໂດຍຕາງໜ້າໃຫ້ແກ່ມະນຸດ ແລະ ສະເໜີສິ່ງນີ້ເປັນເຄື່ອງພິສູດ ແລະ ຂໍ້ແທ້ຈິງສຳລັບການຍົກເວັ້ນມະນຸດຈາກຄວາມເຈັບປວດທັງໝົດ; ນັ້ນກໍຄືພຣະເຈົ້າແບກຮັບຄຳພະຍານຂອງພຣະອົງເອງ ແລະ ພຣະອົງໃຊ້ເຄື່ອງພິສູດນີ້, ຄຳພະຍານນີ້, ເພື່ອເອົາຊະນະຊາຕານ, ເພື່ອນໍາຄວາມອັບອາຍມາສູ່ພວກມານຮ້າຍ ແລະ ເປັນການແລກປ່ຽນສຳລັບຈຸດໝາຍປາຍທາງທີ່ສວຍງາມຂອງມະນຸດ.

ບາງຄົນເວົ້າວ່າ “ຮ່າງກາຍທີ່ບັງເກີດເປັນມະນຸດທີ່ກຳລັງເຮັດພາລະກິດຍັງເປັນພຣະເຈົ້າທີ່ກຳລັງເຮັດພາລະກິດອີກດ້ວຍ. ມັນບໍ່ແມ່ນຮ່າງກາຍເນື້ອໜັງທີ່ກຳລັງເຮັດພາລະກິດ; ພຣະວິນຍານຂອງພຣະເຈົ້າຄວບຄຸມພຣະອົງຈາກພາຍໃນ”. ນີ້ຄືສິ່ງທີ່ຖືກຕ້ອງບໍ? ບໍ່. ມີການເວົ້າກ່ອນໜ້ານີ້ວ່າການບັງເກີດເປັນມະນຸດຂອງພຣະເຈົ້າເພື່ອດຳເນີນຂັ້ນຕອນໃນພາລະກິດແຫ່ງການເອົາຊະນະເກີດຂຶ້ນທ່າມກາງຄວາມເປັນມະນຸດທີ່ປົກກະຕິ; ສິ່ງທີ່ເຈົ້າເຫັນຄືຄວາມເປັນມະນຸດທີ່ປົກກະຕິ, ແຕ່ນີ້ຄືການທີ່ພຣະເຈົ້າເອງເຮັດພາລະກິດແທ້ໆ; ເມື່ອຮ່າງກາຍເນື້ອໜັງນີ້ເຮັດພາລະກິດ, ເປັນພຣະເຈົ້າເອງແທ້ໆທີ່ເຮັດພາລະກິດ. ເມື່ອມີການອະທິບາຍ ແລະ ການໂອ້ລົມເຊັ່ນນັ້ນ, ຜູ້ຄົນມັກເຊື່ອວ່າຮ່າງກາຍເນື້ອໜັງນີ້ເປັນພຽງເຄື່ອງມື, ເປັນເປືອກນອກ, ເຊື່ອວ່າພຣະອົງພຽງແຕ່ດຳເນີນການເມື່ອພຣະວິນຍານຂອງພຣະເຈົ້າກ່າວ ແລະ ຄວບຄຸມພຣະອົງຈາກພາຍໃນ ແລະ ພຣະອົງບໍ່ດຳເນີນການຖ້າບໍ່ມີການຄວບຄຸມນີ້; ຮ່າງກາຍເນື້ອໜັງເວົ້າແມ່ນຫຍັງກໍຕາມທີ່ພຣະອົງຖືກຊີ້ນໍາໂດຍພຣະວິນຍານ ແລະ ເມື່ອບໍ່ມີການຊີ້ນໍາເຊັ່ນນັ້ນ, ພຣະອົງກໍບໍ່ກ່າວຫຍັງ. ມັນບໍ່ເປັນເຊັ່ນນີ້ບໍ? ບໍ່. ເມື່ອພຣະວິນຍານປາກົດຮ່າງໃນເນື້ອໜັງ, ພຣະວິນຍານ ແລະ ເນື້ອໜັງກໍກາຍມາເປັນໜຶ່ງດຽວກັນ. ເນື້ອໜັງທີ່ດຳເນີນການຄືພຣະວິນຍານທີ່ດຳເນີນການ, ພຣະວິນຍານທີ່ດຳເນີນການຄືເນື້ອໜັງທີ່ດຳເນີນການ, ມີພຽງແຕ່ສິ່ງນີ້ຈຶ່ງເອີ້ນວ່າການບັງເກີດເປັນມະນຸດ. ມື້ນີ້, ໜຶ່ງໃນຄຳອະທິບາຍທີ່ຊົງພະລັງທີ່ສຸດຄືສິ່ງນີ້: ເມື່ອພຣະເຈົ້າກາຍມາເປັນເນື້ອໜັງໃນລະຫວ່າງຍຸກສຸດທ້າຍ, ໃນດ້ານໜຶ່ງ ພຣະອົງມາເຮັດພາລະກິດແຫ່ງການເອົາຊະນະ ແລະ ນໍາຍຸກນີ້ໄປສູ່ຈຸດຈົບ. ໃນອີກດ້ານໜຶ່ງ, ຮ່າງກາຍເນື້ອໜັງທີ່ມາປະສົບກັບຄວາມເຈັບປວດຂອງມະນຸດຄືພຣະເຈົ້າເອງທີ່ມາປະສົບກັບຄວາມເຈັບປວດຂອງມະນຸດ; ເນື້ອໜັງຂອງພຣະເຈົ້າ ແລະ ພຣະເຈົ້າເອງເປັນໜຶ່ງດຽວກັນ. ຮ່າງກາຍເນື້ອໜັງບໍ່ແມ່ນເຄື່ອງມືທີ່ຜູ້ຄົນເຊື່ອວ່າພຣະອົງເປັນ ຫຼື ບໍ່ແມ່ນເປືອກນອກທຳມະດາ ຫຼື ເປັນດັ່ງທີ່ຜູ້ຄົນເຊື່ອ ນັ້ນກໍຄື ເປັນຕົວຕົນຮ່າງກາຍປະເພດທີ່ສາມາດຄວບຄຸມໄດ້. ເນື້ອໜັງນີ້ເປັນຮ່າງປາກົດຂອງພຣະເຈົ້າເອງ. ຄວາມເຂົ້າໃຈກ່ອນໜ້າຂອງຜູ້ຄົນຕື້ນເກີນໄປ. ຖ້າການໂອ້ລົມປະຕິບັດຕາມແນວຄິດຂອງມະນຸດ, ແລ້ວຜູ້ຄົນມີແນວໂນ້ມທີ່ຈະແຍກເນື້ອໜັງ ແລະ ພຣະວິນຍານ, ໂດຍທີ່ມີເນື້ອໜັງເປັນເນື້ອໜັງ ແລະ ພຣະວິນຍານເປັນພຣະວິນຍານ. ນີ້ແມ່ນຄວາມຜິດບ້ຽວຈາກປົກກະຕິ. ສະນັ້ນມັນຈະເປັນເລື່ອງງ່າຍເຊັ່ນກັນທີ່ຜູ້ຄົນຈະມີແນວຄິດຕ່າງໆ.

ສິ່ງທີ່ຜູ້ຄົນຍັງຕ້ອງເຂົ້າໃຈໃນມື້ນີ້ກໍຄືສິ່ງນີ້: ພຣະເຈົ້າໄດ້ກາຍມາເປັນເນື້ອໜັງເພື່ອປະສົບກັບຄວາມເຈັບປວດຂອງມະນຸດ, ແຕ່ຄວາມເຈັບປວດ ແລະ ໂລຄາພະຍາດທີ່ທົນທຸກໂດຍການບັງເກີດເປັນມະນຸດບໍ່ແມ່ນສິ່ງທີ່ພຣະອົງຄວນທົນທຸກ. ບາງຄົນເຊື່ອວ່າຍ້ອນພຣະອົງເປັນເນື້ອໜັງທີ່ທຳມະດາ ແລະ ປົກກະຕິ ແລະ ບໍ່ແມ່ນບາງສິ່ງທີ່ຢູ່ເໜືອທຳມະຊາດ, ແຕ່ເປັນຄົນທຳມະດາ ແລ້ວຄວາມເຈັບປວດນີ້ແມ່ນບໍ່ສາມາດຫຼີກລ່ຽງໄດ້. ພວກເຂົາຄິດວ່າພຣະອົງຈະທົນທຸກກັບອາການເຈັບຫົວ ແລະ ຄວາມລຳບາກຂອງມະນຸດ, ພຣະອົງຄວນຮູ້ສຶກຮ້ອນເມື່ອຜູ້ຄົນຮູ້ສຶກຮ້ອນ ແລະ ພຣະອົງຄວນທົນທຸກກັບຄວາມເຢັນພ້ອມກັບທຸກຄົນເມື່ອສະພາບອາກາດຂາດຄວາມອົບອຸ່ນ. ຖ້ານີ້ແມ່ນວິທີທີ່ເຈົ້າຄິດ, ແລ້ວເຈົ້າກໍເຫັນວ່າຮ່າງກາຍເນື້ອໜັງທີ່ທຳມະດາ ແລະ ປົກກະຕິນີ້ເປັນດັ່ງບຸກຄົນໃດໜຶ່ງແທ້ໆ ໂດຍບໍ່ຂໍ້ແຕກຕ່າງກັນເລີຍ. ແຕ່ຂໍ້ແທ້ຈິງກໍຄືມີຄວາມໝາຍໃນຄວາມລຳບາກທີ່ຮ່າງກາຍນີ້ທົນທຸກ. ຄວາມເຈັບປ່ວຍຂອງຄົນທຳມະດາ ຫຼື ຄວາມລຳບາກອື່ນໆແມ່ນສິ່ງທີ່ຜູ້ຄົນຄວນທົນທຸກ, ສິ່ງເຫຼົ່ານີ້ຄືຄວາມລຳບາກທີ່ມະນຸດຊາດທີ່ເສື່ອມຊາມຄວນທົນທຸກ, ນີ້ຄືກົດເກນໂດຍປົກກະຕິ. ແຕ່ຮ່າງກາຍເນື້ອໜັງຂອງພຣະເຈົ້າທົນທຸກກັບຄວາມລຳບາກເຫຼົ່ານີ້ເພື່ອເປົ້າໝາຍຫຍັງ? ການທີ່ພຣະເຢຊູຖືກຄຶງເທິງໄມ້ກາງແຂນເປັນສິ່ງທີ່ຄວນເກີດຂຶ້ນກັບພຣະອົງບໍ? ພຣະເຢຊູຄືການບັງເກີດເປັນມະນຸດ, ພຣະອົງປາສະຈາກຄວາມຜິດບາບ ແລະ ສອດຄ່ອງກັບກົດເກນໃນເວລານັ້ນ ແລະ ສິ່ງທີ່ພຣະອົງເຮັດໃນເວລານັ້ນ ພຣະອົງບໍ່ຄວນຖືກຄຶງເທິງໄມ້ກາງແຂນ, ສະນັ້ນ ເປັນຫຍັງພຣະອົງຈຶ່ງຖືກຄຶງເທິງໄມ້ກາງແຂນ? ມັນແມ່ນເພື່ອໄຖ່ບາບມະນຸດຊາດທັງປວງ. ຄວາມລຳບາກທັງໝົດທີ່ທົນທຸກໂດຍການບັງເກີດເປັນມະນຸດປັດຈຸບັນ, ການຂົ່ມເຫັງທັງປວງທີ່ເກີດຂຶ້ນກັບພຣະອົງ, ທຸກສິ່ງນີ້ເກີດຂຶ້ນໂດຍບັງເອີນບໍ? ຫຼື ພວກມັນຖືກຈັດແຈງໂດຍພຣະເຈົ້າຢ່າງຕັ້ງໃຈບໍ? ພວກມັນບໍ່ໄດ້ຖືກຈັດແຈງຢ່າງຕັ້ງໃຈ ຫຼື ພວກມັນບໍ່ໄດ້ເກີດຂຶ້ນໂດຍບັງເອີນ; ໃນທາງກົງກັນຂ້າມ, ພວກມັນໄດ້ສະແດງອອກຕາມກົດເກນທີ່ປົກກະຕິ. ເປັນຫຍັງເຮົາຈຶ່ງເວົ້າເຊັ່ນນີ້? ເພາະພຣະເຈົ້າໄດ້ວາງຕົນເອງຢູ່ທ່າມກາງມະນຸດ, ມອບເສລີພາບໃຫ້ພຣະອົງໄດ້ດຳເນີນການໃນລັກສະນະນີ້ ແລະ ໃນລະຫວ່າງເວລາພາລະກິດນີ້, ພຣະອົງໄດ້ທົນທຸກກັບຄວາມເຈັບປວດເຊັ່ນດຽວກັນກັບມະນຸດ. ຖ້າພຣະເຈົ້າຕັ້ງໃຈຈັດແຈງຄວາມເຈັບປວດ, ແລ້ວພຣະອົງກໍຄົງທົນທຸກກັບຄວາມເຈັບປວດໄດ້ສອງສາມມື້; ໃນເວລາສ່ວນໃຫຍ່, ສິ່ງຕ່າງໆຈະບໍ່ແມ່ນການທົນທຸກ. ແລ້ວດ້ວຍເຫດນັ້ນ ການທົນທຸກທີ່ພຣະເຈົ້າປະສົບໃນທ່າມກາງມະນຸດເມື່ອພຣະອົງເຮັດພາລະກິດແມ່ນບໍ່ໄດ້ຖືກຈັດແຈງຢ່າງຕັ້ງໃຈ ແຕ່ພຣະອົງບໍ່ໄດ້ທົນທຸກກັບຄວາມລຳບາກເລັກນ້ອຍໂດຍບໍ່ເຈດຕະນາ; ໃນທາງກົງກັນຂ້າມ, ພຣະອົງມາປະສົບກັບການທົນທຸກທີ່ມີຢູ່ທ່າມກາງມະນຸດ, ພຣະອົງໄດ້ວາງພຣະອົງເອງຢູ່ທ່າມກາງມະນຸດ, ທົນທຸກດັ່ງທີ່ມະນຸດໄດ້ທົນທຸກ ແລະ ໄດ້ຮັບການປະຕິບັດເຊັ່ນດຽວກັນ, ໂດຍບໍ່ມີຂໍ້ຍົກເວັ້ນຫຍັງເລີຍ. ໃນຂະນະທີ່ພວກເຈົ້າຖືກຂົ່ມເຫັງຢູ່ນັ້ນເອງ, ພຣະຄຣິດບໍ່ໄດ້ຖືກຂົ່ມເຫັງເຊັ່ນກັນບໍ? ພວກເຈົ້າຖືກຕາມລ່າ; ພຣະຄຣິດບໍ່ໄດ້ຖືກຕາມລ່າເຊັ່ນກັນບໍ? ຜູ້ຄົນທໍລະມານຈາກຄວາມເຈັບປ່ວຍ; ພຣະຄຣິດທົນທຸກໜ້ອຍກວ່າບໍ? ພຣະອົງກໍບໍ່ໄດ້ຍົກເວັ້ນ. ນີ້ບໍ່ແມ່ນສິ່ງທີ່ເຂົ້າໃຈໄດ້ງ່າຍບໍ? ຍັງມີຄົນທີ່ເຊື່ອວ່າພຣະເຈົ້າຄວນທົນທຸກຫຼັງຈາກທີ່ມາເຮັດພາລະກິດໃນປະເທດຂອງມັງກອນແດງໃຫຍ່ ແລະ ນີ້ບໍ່ແມ່ນສິ່ງທີ່ຜິດເຊັ່ນກັນບໍ? ສຳລັບພຣະເຈົ້າແລ້ວ, ມັນບໍ່ແມ່ນເລື່ອງທີ່ພຣະອົງຄວນ ຫຼື ບໍ່ຄວນທົນທຸກ. ພຣະເຈົ້າຈ່າຍລາຄາເປັນການສ່ວນຕົວເພື່ອທົນທຸກຢູ່ທ່າມກາງມະນຸດ ເພື່ອວ່າຜູ້ຄົນຈະບໍ່ທົນທຸກອີກຕໍ່ໄປ ແລະ ຫຼັງຈາກນັ້ນ ພຣະອົງກໍນໍາພາມະນຸດໄປສູ່ຈຸດໝາຍປາຍທາງທີ່ສວຍງາມ, ປ່ອຍໃຫ້ຊາຕານສຳນຶກຢ່າງສິ້ນເຊີງ. ສຳລັບພຣະເຈົ້າແລ້ວ, ມັນເປັນສິ່ງຈຳເປັນທີ່ຈະທົນທຸກກັບຄວາມເຈັບປວດເຫຼົ່ານີ້. ຖ້າພຣະອົງບໍ່ປາຖະໜາທີ່ຈະທົນທຸກກັບຄວາມເຈັບປວດນີ້ໃນລະຫວ່າງຂັ້ນຕອນນີ້ຂອງພາລະກິດ ແຕ່ຢັ່ງຮູ້ຄວາມເຈັບປວດຂອງມະນຸດເທົ່ານັ້ນ ແລະ ບໍ່ມີຫຍັງອີກ ແລະ ໃຊ້ອັກຄະສາວົກສອງສາມຄົນ ຫຼື ຜູ້ຄົນທີ່ຖືກໃຊ້ໂດຍພຣະວິນຍານບໍລິສຸດໂດຍຕາງໜ້າໃຫ້ແກ່ພຣະອົງ, ເຊິ່ງເປັນຜູ້ທີ່ລາຍງານຕໍ່ພຣະເຈົ້າໃນພາຍຫຼັງເຖິງຄວາມເຈັບປວດທີ່ພວກເຂົາໄດ້ທົນທຸກ ຫຼື ຖ້າບໍ່ດັ່ງນັ້ນ ພຣະອົງກໍໃຊ້ຄົນພິເສດສອງສາມຄົນເພື່ອເປັນພະຍານ ແລະ ເຮັດໃຫ້ພວກເຂົາທົນທຸກກັບສິ່ງທີ່ເຈັບປວດທີ່ສຸດໃນທ່າມກາງມະນຸດ, ແລ້ວຖ້າພວກເຂົາສາມາດທົນທຸກກັບຄວາມເຈັບປວດນີ້ ແລະ ແບກຮັບຄຳພະຍານນີ້ໄດ້, ຊາຕານຍັງຈະສຳນຶກຢ່າງສິ້ນເຊີງ ແລະ ສິ່ງນີ້ເຊັ່ນກັນຈະສາມາດແລກປ່ຽນກັບສິ່ງນີ້ເພື່ອບໍ່ໃຫ້ມະນຸດທົນທຸກໃນອະນາຄົດ. ພຣະເຈົ້າສາມາດເຮັດເຊັ່ນນີ້ບໍ? ພຣະອົງສາມາດເຮັດໄດ້, ແຕ່ມີພຽງແຕ່ພຣະເຈົ້າເອງເທົ່ານັ້ນທີ່ເຮັດພາລະກິດຂອງພຣະເຈົ້າເອງ. ບໍ່ວ່າຄຳພະຍານຂອງຜູ້ຄົນຈະສູງສົ່ງສໍ່າໃດກໍຕາມ, ມັນບໍ່ໄດ້ດັງຈົນໄປເຖິງຊາຕານ ຜູ້ເຊິ່ງຈະເວົ້າວ່າ “ຍ້ອນພຣະອົງກາຍມາເປັນເນື້ອໜັງ, ເປັນຫຍັງຈຶ່ງບໍ່ປະສົບກັບຄວາມເຈັບປວດຂອງມະນຸດເປັນການສ່ວນຕົວ?” ນັ້ນໝາຍຄວາມວ່າ ຖ້າພຣະເຈົ້າບໍ່ເຮັດພາລະກິດເຊັ່ນນັ້ນ, ແລ້ວຄຳພະຍານນັ້ນຈະບໍ່ຊົງພະລັງຫຼາຍ. ພາລະກິດຂອງພຣະເຈົ້າເອງຕ້ອງຖືກດຳເນີນການໂດຍພຣະເຈົ້າເອງ, ຍ້ອນໃນຕອນນັ້ນເອງ ມັນຈຶ່ງຈະເປັນຈິງ ແລະ ປະຕິບັດໄດ້. ແລ້ວນັບຕັ້ງແຕ່ຂັ້ນຕອນນີ້ໃນພາລະກິດທີ່ດຳເນີນການໂດຍພຣະເຈົ້າ, ມັນຍັງສາມາດເຫັນໄດ້ວ່າມີຄວາມໝາຍໃນທຸກສິ່ງທີ່ພຣະເຈົ້າເຮັດ, ມີຄວາມໝາຍໃນຄວາມເຈັບປວດທຸກຢ່າງທີ່ທົນທຸກໂດຍການບັງເກີດເປັນມະນຸດ, ພຣະອົງບໍ່ເຮັດຫຍັງຕາມອຳເພີໃຈ ຫຼື ພຣະອົງບໍ່ເຮັດພາລະກິດທີ່ບໍ່ເປັນປະໂຫຍດ. ການມາເຖິງຂອງການບັງເກີດເປັນມະນຸດເພື່ອເຮັດພາລະກິດ ແລະ ປະສົບກັບຄວາມເຈັບປວດຂອງມະນຸດບໍ່ແມ່ນຕົວເລືອກ, ແຕ່ເປັນສິ່ງທີ່ຈຳເປັນທີ່ສຸດ: ມັນເປັນສິ່ງທີ່ຈຳເປັນທີ່ສຸດສຳລັບມະນຸດຊາດ ແລະ ຈຸດໝາຍປາຍທາງໃນອະນາຄົດຂອງມະນຸດຊາດ, ມັນຖືກດຳເນີນການ ແລະ ເສຍສະຫຼະເພື່ອເຫັນແກ່ການຊ່ວຍມະນຸດໃຫ້ລອດພົ້ນ, ການຮັບເອົາມະນຸດ ແລະ ການນໍາມະນຸດໄປສູ່ຈຸດໝາຍປາຍທາງທີ່ສວຍງາມ.

ຄວາມຈິງທີ່ກ່ຽວຂ້ອງກັບການບັງເກີດເປັນມະນຸດຄວນຖືກສົນທະນາຈາກຫຼາຍມຸມ:

1. ຄວາມຈຳເປັນຂອງເນື້ອໜັງທຳມະດາ ແລະ ປົກກະຕິ.

2. ດ້ານທີ່ແທ້ຈິງໃນພາລະກິດຂອງເນື້ອໜັງທຳມະດາ ແລະ ປົກກະຕິນີ້.

3. ຄວາມໝາຍທີ່ໝາຍຄວາມເຖິງຄວາມຈຳເປັນຂອງການທີ່ພຣະເຈົ້າມາຢູ່ທ່າມກາງມະນຸດເພື່ອປະສົບກັບຄວາມເຈັບປວດຂອງມະນຸດ.

ເປັນຫຍັງພຣະເຈົ້າຈຶ່ງຕ້ອງປະສົບກັບຄວາມເຈັບປວດຂອງມະນຸດເປັນການສ່ວນຕົວ? ມັນບໍ່ເປັນຫຍັງບໍ ຖ້າພຣະອົງຈະບໍ່ເຮັດສິ່ງນີ້? ຍັງມີອີກດ້ານໜຶ່ງໃນຄວາມໝາຍຢູ່ບ່ອນນີ້. ພາລະກິດຂອງເນື້ອໜັງທຳມະດາ ແລະ ປົກກະຕິນີ້ສາມາດເອົາຊະນະ ແລະ ເຮັດໃຫ້ຜູ້ຄົນສົມບູນແບບ, ແຕ່ແກ່ນແທ້ຂອງຜູ້ຄົນ ແລະ ກົດເກນການມີຢູ່ຂອງມະນຸດໝາຍຄວາມວ່າພວກເຂົາຈະຍັງດຳລົງຊີວິດຢູ່ໃນຄວາມວ່າງເປົ່າ, ຄວາມເຈັບປວດ, ຄວາມດິ້ນຮົນ ແລະ ການຖອນຫາຍໃຈ ແລະ ພວກເຂົາຈະຍັງບໍ່ສາມາດຫຼົບໜີຈາກໂລຄາພະຍາດຂອງພວກເຂົາ. ຕົວຢ່າງ: ຄວາມຮັກພຣະເຈົ້າຂອງເຈົ້າໄດ້ໄປເຖິງຈຸດໃດໜຶ່ງ, ເຈົ້າມີປະສົບການບາງຢ່າງໃນການເຂົ້າໃຈພຣະເຈົ້າ, ອຸປະນິໄສທີ່ເສື່ອມຊາມຂອງເຈົ້າໄດ້ຮັບການແກ້ໄຂ ແລະ ພຣະເຈົ້າເວົ້າວ່າເຈົ້າໄດ້ຖືກເຮັດໃຫ້ສົມບູນ ແລະ ເຈົ້າເປັນຄົນທີ່ຮັກພຣະເຈົ້າ. ຖ້າພຣະເຈົ້າຊ່ວຍຜູ້ຄົນໃຫ້ລອດພົ້ນຈົນເຖິງຂອບເຂດນີ້ ແລະ ຫຼັງຈາກນັ້ນກໍຈາກໄປ, ຖ້າພາລະກິດຂອງການບັງເກີດເປັນມະນຸດສິ້ນສຸດເຊັ່ນນັ້ນ ແລ້ວໂລຄາພະຍາດຂອງຜູ້ຄົນ, ຄວາມວ່າງເປົ່າ ແລະ ຄວາມໂສກເສົ້າ ແລະ ບັນຫາຂອງເນື້ອໜັງຍັງຈະມີຢູ່, ເຊິ່ງໝາຍຄວາມວ່າພາລະກິດຂອງພຣະເຈົ້າໃນການຊ່ວຍຜູ້ຄົນໃຫ້ລອດພົ້ນກໍຈະບໍ່ສຳເລັດ. ຄົນໜຶ່ງອາດຖືກເຮັດໃຫ້ສົມບູນ ແລະ ອາດຮູ້, ຮັກ ແລະ ນະມັດສະການພຣະເຈົ້າ, ແຕ່ພວກເຂົາສາມາດແກ້ໄຂໂລຄາພະຍາດ ແລະ ບັນຫາຂອງພວກເຂົາບໍ? ການມີຄວາມຈິງບໍ່ສາມາດແກ້ໄຂສິ່ງນີ້ໄດ້. ບໍ່ມີຜູ້ໃດເຄີຍເວົ້າຈັກເທື່ອວ່າຕອນນີ້ພວກເຂົາມີຄວາມຈິງ, ຄາວມເຈັບປວດຂອງເນື້ອໜັງບໍ່ເຮັດໃຫ້ພວກເຂົາເຈັບປ່ວຍອີກຕໍ່ໄປ ຫຼື ເຮັດໃຫ້ພວກເຂົາທົນຳທຸກ, ບໍ່ມີຜູ້ໃດສາມາດແກ້ໄຂຄວາມເຈັບປວດປະເພດນັ້ນໄດ້. ເຈົ້າພຽງແຕ່ສາມາດເວົ້າໄດ້ວ່າ “ການດຳລົງຊີວິດເຮັດໃຫ້ຂ້ອຍຮູ້ສຶກມີຄວາມໝາຍຫຼາຍໃນຕອນນີ້, ແຕ່ຂ້ອຍຍັງເຈັບປວດ ເມື່ອຂ້ອຍເຈັບປ່ວຍ”. ມັນເປັນເຊັ່ນນີ້ບໍ? ແລ້ວຄວາມຮູ້ສຶກນີ້ເປັນຈິງບໍ? ສະນັ້ນ, ຖ້າການບັງເກີດເປັນມະນຸດພຽງແຕ່ເຮັດພາລະກິດແຫ່ງການເອົາຊະນະ ແລະ ການເຮັດໃຫ້ມະນຸດສົມບູນ, ຖ້າການບັງເກີດເປັນມະນຸດພຽງແຕ່ເຮັດໃຫ້ຜູ້ຄົນສົມບູນ ແລະ ບໍ່ໄດ້ແກ້ໄຂຄວາມເຈັບປວດທີ່ທົນທຸກໂດຍເນື້ອໜັງຂອງພວກເຂົາ, ແລ້ວຄວາມເຈັບປວດທັງໝົດທີ່ປະສົບໂດຍຜູ້ຄົນເທິງແຜ່ນດິນໂລກ, ຄວາມເຈັບປ່ວຍຂອງຜູ້ຄົນ, ຄວາມປິຕິຍິນດີ ແລະ ຄວາມໂສກເສົ້າຂອງມະນຸດ ແລະ ຄວາມກັງວົນສ່ວນຕົວຂອງຜູ້ຄົນ, ສິ່ງເຫຼົ່ານີ້ແມ່ນຈະບໍ່ສາມາດແກ້ໄຂໄດ້ທັງໝົດ ແລະ ເຖິງແມ່ນເຈົ້າອະນຸຍາດໃຫ້ຜູ້ຄົນດຳລົງຊີວິດໜຶ່ງພັນປີ, ສິບພັນປີຢູ່ເທິງແຜ່ນດິນໂລກ, ບັນຫາເຫຼົ່ານີ້ ແລະ ເລື່ອງການເກີດ, ອາຍຸແກ່, ຄວາມເຈັບປ່ວຍ ແລະ ຄວາມຕາຍຈະບໍ່ໄດ້ຮັບການແກ້ໄຂ. ພຣະເຈົ້າໄດ້ມາເພື່ອປະສົບກັບຄວາມເຈັບປວດນີ້ຂອງມະນຸດ; ເມື່ອໄດ້ປະສົບກັບມັນ, ພຣະອົງກໍແກ້ໄຂມັນຈາກຮາກເຫງົ້າແທ້ໆ ແລະ ຫຼັງຈາກນັ້ນ ມະນຸດກໍຈະບໍ່ວຸ້ນວາຍໂດຍເລື່ອງການເກີດ, ອາຍຸແກ່, ຄວາມເຈັບປ່ວຍ ຫຼື ຄວາມຕາຍ. ພຣະເຢຊູປະສົບກັບຄວາມຕາຍ. ການບັງເກີດເປັນມະນຸດນີ້ພຽງແຕ່ປະສົບກັບຄວາມເຈັບປວດຂອງຊີວິດ ແລະ ຄວາມເຈັບປ່ວຍ (ຈະບໍ່ຈຳເປັນຕ້ອງປະສົບກັບອາຍຸແກ່ ແລະ ໃນອະນາຄົດ ຜູ້ຄົນຈະບໍ່ເຖົ້າແກ່ຈັກເທື່ອ). ຫຼັງຈາກທີ່ພຣະອົງໄດ້ປະສົບກັບຄວາມເຈັບປວດທັງໝົດນີ້, ຄວາມເຈັບປວດຂອງມະນຸດຈະຖືກກຳຈັດໃນທີ່ສຸດ. ຫຼັງຈາກທີ່ພຣະເຈົ້າທົນທຸກກັບຄວາມເຈັບປວດທັງໝົດໂດຍຕາງໜ້າໃຫ້ແກ່ມະນຸດ, ພຣະອົງຈະມີຫຼັກຖານທີ່ມີອຳນາດເຊິ່ງຈະແລກປ່ຽນສຳລັບຈຸດໝາຍປາຍທາງທີ່ສວຍງາມຂອງມະນຸດຊາດໃນທີ່ສຸດ, ກຳຈັດການເກີດ, ອາຍຸແກ່, ຄວາມເຈັບປ່ວຍ ແລະ ຄວາມຕາຍຂອງມະນຸດ. ບໍ່ມີຄວາມໝາຍໃນສິ່ງນີ້ບໍ? ແລ້ວດ້ວຍເຫດນັ້ນ, ບໍ່ວ່າຈະເປັນຊີວິດ, ຄວາມເຈັບປ່ວຍ, ຄວາມລຳບາກ ຫຼື ຄວາມດິ້ນຮົນ, ການບັງເກີດເປັນມະນຸດປະສົບກັບຄວາມເຈັບປວດຂອງມະນຸດ ແລະ ບໍ່ວ່າມັນຈະເປັນຄວາມເຈັບປວດດ້ານໃດກໍຕາມ, ການບັງເກີດເປັນມະນຸດກໍປະສົບໂດຍຕາງໜ້າໃຫ້ແກ່ມະນຸດ, ເຮັດໜ້າທີ່ເປັນສັນຍາລັກ ແລະ ເປັນໝາຍສຳຄັນໃນການທຳນາຍ. ພຣະອົງປະສົບກັບຄວາມເຈັບປວດທັງໝົດນີ້, ພຣະອົງແບກຮັບມັນເປັນການສ່ວນຕົວ, ສະນັ້ນມະນຸດຊາດຈະບໍ່ຈຳເປັນຕ້ອງທົນທຸກມັນອີກ. ນີ້ຄືບ່ອນທີ່ຄວາມໝາຍສຳຄັນຕັ້ງຢູ່. ຫຼັງຈາກທີ່ຜູ້ຄົນໄດ້ຖືກເຮັດໃຫ້ສົມບູນ, ພວກເຂົາສາມາດນະມັດສະການພຣະເຈົ້າ ແລະ ຮັກພຣະເຈົ້າ ແລະ ພວກເຂົາສາມາດດຳເນີນການຕາມຄວາມປະສົງຂອງພຣະເຈົ້າ, ດຳເນີນການຕາມພຣະທຳຂອງພຣະເຈົ້າ ແລະ ດຳເນີນການຕາມຂໍ້ກຳນົດຂອງພຣະເຈົ້າ, ຫຼັງຈາກນັ້ນ ບັນຫາ ແລະ ຄວາມເຈັບປວດຂອງພວກເຂົາຈະໄດ້ຮັບການແກ້ໄຂ. ນີ້ຄືຄວາມໝາຍສຳຄັນຂອງການທີ່ພຣະເຈົ້າທົນທຸກໂດຍຕາງໜ້າໃຫ້ແກ່ມະນຸດ ແລະ ມັນອະນຸຍາດໃຫ້ຜູ້ຄົນບໍ່ພຽງແຕ່ນະມັດສະການພຣະເຈົ້າເທິງແຜ່ນດິນໂລກ, ແຕ່ຍັງເປັນອິດສະຫຼະຈາກຄວາມທໍລະມານ ແລະ ພາລະຕິດພັນຈາກໂລຄາພະຍາດເຫຼົ່ານີ້, ເປັນອິດສະຫຼະຈາກເລື່ອງການເກີດ, ອາຍຸແກ່, ຄວາມເຈັບປ່ວຍ ແລະ ຄວາມຕາຍ, ເປັນອິດສະຫຼະຈາກວົງຈອນຊີວິດ. ໃນການທົນທຸກ ແລະ ການຮັບຮູ້ຄວາມເຈັບປວດນີ້ໃນລະຫວ່າງການບັງເກີດເປັນມະນຸດປັດຈຸບັນ, ພຣະເຈົ້າແບກຮັບສິ່ງເຫຼົ່ານີ້ໂດຍຕາງໜ້າໃຫ້ແກ່ມະນຸດ ແລະ ຫຼັງຈາກທີ່ພຣະອົງໄດ້ແບກຮັບພວກມັນ, ຄົນທີ່ຍັງຄົງຢູ່ບໍ່ຈຳເປັນຕ້ອງທົນທຸກກັບຄວາມເຈັບປວດນີ້ ເຊິ່ງເປັນໝາຍສຳຄັນໃນການທຳນາຍ. ຄົນໄຮ້ເຫດຜົນບາງຄົນຖາມວ່າ “ແລ້ວພຣະເຈົ້າເຮັດສິ່ງນີ້ໂດຍຕາງໜ້າໃຫ້ແກ່ມະນຸດໂດຍພຣະອົງເອງທັງໝົດບໍ?” ມັນພຽງພໍທີ່ພຣະເຈົ້າຈະກາຍມາເປັນເນື້ອໜັງ ແລະ ທົນທຸກໂດຍຕາງໜ້າໃຫ້ແກ່ມະນຸດ, ຜູ້ໃດຈຳເປັນຕ້ອງທົນທຸກອີກ? ສິ່ງນີ້ເປັນເພາະພຣະເຈົ້າສາມາດເຮັດທຸກສິ່ງໂດຍພຣະອົງເອງ ແລະ ສາມາດຮັບໜ້າແທນທຸກສິ່ງ, ພຣະອົງສາມາດເປັນຕົວແທນໃຫ້ແກ່ທຸກສິ່ງ ແລະ ພຣະອົງສາມາດເປັນສັນຍາລັກໃຫ້ແກ່ທຸກສິ່ງ, ທຸກສິ່ງທີ່ສວຍງາມ, ດີ ແລະ ເປັນບວກ. ຍິ່ງໄປກວ່ານັ້ນ, ຕອນນີ້ເມື່ອພຣະອົງປະສົບກັບຄວາມເຈັບປວດຂອງມະນຸດແທ້ໆ ແລະ ຢ່າງເປັນຈິງ, ພຣະອົງຍິ່ງມີຄຸນສົມບັດຫຼາຍຂຶ້ນທີ່ຈະໃຊ້ຄຳພະຍານ ແລະ ຫຼັກຖານທີ່ມີລິດອຳນາດຫຼາຍຂຶ້ນເພື່ອກຳຈັດຄວາມເຈັບປວດທັງໝົດໃນອະນາຄົດຂອງມະນຸດ.

ເມື່ອປະຕິບັດເຊັ່ນນັ້ນ, ພາລະກິດສອງຂັ້ນຕອນຂອງການບັງເກີດເປັນມະນຸດແມ່ນສຳເລັດ ແລະ ກາຍມາເປັນວັກທີ່ຊັດເຈນ. ນັບຕັ້ງແຕ່ຂັ້ນຕອນທຳອິດຂອງການບັງເກີດເປັນມະນຸດຈົນເຖິງຂັ້ນຕອນນີ້ຂອງການບັງເກີດເປັນມະນຸດ, ພາລະກິດຂອງສອງຂັ້ນຕອນເຫຼົ່ານີ້ໄດ້ແກ້ໄຂຄວາມເຈັບປວດທັງໝົດຂອງການມີຢູ່ຂອງມະນຸດ ແລະ ການທົນທຸກສ່ວນຕົວຂອງຜູ້ຄົນເອງ. ເປັນຫຍັງພຣະເຈົ້າຈຶ່ງຕ້ອງເຮັດສິ່ງນີ້ເປັນການສ່ວນຕົວໃນເນື້ອໜັງ? ຢ່າງທຳອິດ, ຜູ້ຄົນຕ້ອງເຂົ້າໃຈກ່ອນວ່າຄວາມເຈັບປວດຈາກການເກີດ, ອາຍຸແກ່, ຄວາມເຈັບປ່ວຍ ແລະ ຄວາມຕາຍຕະຫຼອດຊີວິດຂອງພວກເຂົາມາຈາກໃສ ແລະ ເປັນຫຍັງມະນຸດຈຶ່ງທົນທຸກກັບສິ່ງເຫຼົ່ານີ້. ພວກມັນມີຢູ່ເມື່ອມະນຸດຖືກສ້າງຂຶ້ນໃນຕອນທຳອິດ? ຄວາມເຈັບປວດເຫຼົ່ານີ້ມາຈາກໃສ? ຄວາມເຈັບປວດເຫຼົ່ານີ້ເກີດຂຶ້ນຫຼັງຈາກທີ່ມະນຸດຖືກລໍ້ລວງໂດຍຊາຕານ ແລະ ຫຼັງຈາກທີ່ມະນຸດລົ້ມເຫຼວຫຼັງຈາກຖືກຊາຕານເຮັດໃຫ້ເສື່ອມຊາມ. ຄວາມເຈັບປວດຈາກເນື້ອໜັງຂອງມະນຸດ, ບັນຫາ ແລະ ຄວາມວ່າງເປົ່າ ແລະ ສິ່ງທັງປວງທີ່ເປັນຕາສັງເວດໃນໂລກມະນຸດ, ພວກເຂົາທຸກຄົນປາກົດຕົວຫຼັງຈາກທີ່ຊາຕານເຮັດໃຫ້ມະນຸດເສື່ອມຊາມ. ຫຼັງຈາກທີ່ມະນຸດຖືກຊາຕານເຮັດໃຫ້ເສື່ອມຊາມ, ຊາຕານກໍເລີ່ມທໍລະມານມະນຸດ ແລະ ດ້ວຍເຫດນັ້ນມະນຸດຈຶ່ງລົ້ມເຫຼວຫຼາຍຍິ່ງຂຶ້ນ, ຄວາມເຈັບປ່ວຍຂອງເຂົາຍິ່ງຮ້າຍແຮງຫຼາຍຂຶ້ນ, ຄວາມເຈັບປວດຂອງເຂົາຮຸນແຮງຫຼາຍຂຶ້ນ ແລະ ເຂົາມີຄວາມຮູ້ສຶກຫຼາຍຂຶ້ນວ່າໂລກວ່າງເປົ່າ ແລະ ລຳເຄັນ, ມັນເປັນໄປບໍ່ໄດ້ທີ່ຈະເອົາຕົວຫຼອດໃນໂລກນີ້ ແລະ ການດຳລົງຊີວິດໃນໂລກນີ້ກໍສິ້ນຫວັງຫຼາຍຂຶ້ນເລື້ອຍໆ. ສະນັ້ນຄວາມເຈັບປວດທັງໝົດນີ້ຈຶ່ງເປັນສິ່ງທີ່ຊາຕານນໍາພາມາສູ່ມະນຸດ ແລະ ເປັນຄວາມລົ້ມເຫຼວທີ່ເປັນຜົນມາຈາກການທີ່ຊາຕານເຮັດໃຫ້ມະນຸດເສື່ອມຊາມ. ການສົ່ງຜູ້ຄົນກັບຄືນຈາກມືຂອງຊາຕານ ແລະ ມອບຈຸດໝາຍປາຍທາງທີ່ສວຍງາມໃຫ້ແກ່ພວກເຂົາແມ່ນຮຽກຮ້ອງໃຫ້ພຣະເຈົ້າປະສົບກັບຄວາມເຈັບປວດນີ້ເປັນການສ່ວນຕົວ. ເຖິງແມ່ນວ່າຜູ້ຄົນປາສະຈາກຄວາມຜິດບາບ, ຍັງມີສິ່ງຕ່າງໆທີ່ເຮັດໃຫ້ພວກເຂົາເຈັບປວດ, ຊາຕານຍັງຄວບຄຸມພວກເຂົາ, ຍັງສາມາດບົງການພວກເຂົາ ແລະ ເຮັດໃຫ້ພວກເຂົາທົນທຸກຢ່າງເຈັບປວດ ແລະ ທໍລະມານທີ່ສຸດ. ແລ້ວດ້ວຍເຫດນັ້ນ, ການທີ່ການບັງເກີດເປັນມະນຸດປະສົບກັບຄວາມເຈັບປວດເຫຼົ່ານີ້ເປັນການສ່ວນຕົວ ແລະ ການສົ່ງຜູ້ຄົນກັບຄືນຈາກກໍາມືຂອງຊາຕານ ແລະ ການປ້ອງກັນພວກເຂົາຈາກການທົນທຸກກັບຄວາມເຈັບປວດໃດໆອີກ, ສິ່ງນີ້ບໍ່ມີຄວາມໝາຍຢ່າງສຸດຊຶ້ງບໍ? ເມື່ອພຣະເຢຊູມາເຮັດພາລະກິດແຫ່ງການໄຖ່ບາບ, ໃນລັກສະນະພາຍນອກແລ້ວ ມັນເບິ່ງຄືກັບວ່າພຣະອົງບໍ່ໄດ້ປະຕິບັດຕາມກົດເກນ, ແຕ່ໃນຄວາມເປັນຈິງແລ້ວ ສິ່ງນີ້ປະຕິບັດຕາມກົດເກນ, ມັນນໍາຍຸກແຫ່ງພຣະບັນຍັດມາເຖິງຈຸດຈົບ ແລະ ເລີ່ມຕົ້ນຍຸກແຫ່ງພຣະຄຸນ, ນໍາຄວາມກະລຸນາ ແລະ ຄວາມເຫັນອົກເຫັນໃຈມາຫາມະນຸດ ແລະ ຫຼັງຈາກນັ້ນ ເມື່ອພຣະເຢຊູຖືກຄຶງເທິງໄມ້ກາງແຂນ, ສິ່ງນີ້ກໍອະໄພຄວາມຜິດບາບທັງໝົດຂອງມະນຸດ. ພຣະເຢຊູໃຊ້ເລືອດທີ່ລໍ້າຄ່າຂອງພຣະອົງເອງເພື່ອເຮັດໃຫ້ມະນຸດມີສິດກັບມາຢູ່ຕໍ່ໜ້າບັນລັງຂອງພຣະເຈົ້າ. ມັນສາມາດເວົ້າໄດ້ວ່າພຣະອົງໃຊ້ເຄື່ອງພິສູດ ແລະ ຂໍ້ແທ້ຈິງໃນການຖືກຄຶງເທິງໄມ້ກາງແຂນເພື່ອໄຖ່ບາບມະນຸດ. ເຖິງແມ່ນວ່າຄວາມຜິດບາບຂອງມະນຸດໄດ້ຮັບການອະໄພຈາກພຣະເຈົ້າ, ມະນຸດຖືກຊາຕານເຮັດໃຫ້ເສື່ອມຊາມຢ່າງເລິກຊຶ້ງແລ້ວ, ທຳມະຊາດທີ່ຜິດບາບຂອງເຂົາຍັງຄົງຢູ່ ແລະ ເຂົາສືບຕໍ່ເຮັດບາບ ແລະ ທ້າທາຍພຣະເຈົ້າ. ນີ້ແມ່ນຂໍ້ແທ້ຈິງທີ່ບໍ່ສາມາດປະຕິເສດໄດ້ ແລະ ດ້ວຍເຫດນັ້ນ ພຣະເຈົ້າຈຶ່ງກາຍມາເປັນເນື້ອໜັງເປັນຄັ້ງທີສອງເພື່ອເຮັດພາລະກິດແຫ່ງການຊຳລະລ້າງມະນຸດຈາກທຳມະຊາດທີ່ຜິດບາບຂອງເຂົາ ນັ້ນກໍຄື ພຣະອົງພິພາກສາ ແລະ ຂ້ຽນຕີມະນຸດເພື່ອຊໍາລະລ້າງເຂົາຈາກອຸປະນິໄສທີ່ເສື່ອມຊາມຂອງເຂົາ. ໃນຄັ້ງທຳອິດທີ່ພຣະເຈົ້າກາຍມາເປັນເນື້ອໜັງ, ພຣະອົງຖືກຄຶງເທິງໄມ້ກາງແຂນສຳລັບຄວາມຜິດບາບຂອງມະນຸດຊາດ, ພຣະອົງໄຖ່ບາບມະນຸດຊາດ ແລະ ມະນຸດໄດ້ກັບມາຢູ່ຕໍ່ໜ້າພຣະເຈົ້າ. ໃນຄັ້ງທີສອງທີ່ພຣະເຈົ້າກາຍມາເປັນເນື້ອໜັງ, ພຣະອົງເລີ່ມເອົາຊະນະມະນຸດ, ຊ່ວຍມະນຸດໃຫ້ລອດພົ້ນໂດຍການເອົາຊະນະເຂົາ. ເຖິງແມ່ນວ່າຫຼາຍຄົນໄດ້ຍອມຮັບພາລະກິດຂອງພຣະເຈົ້າ ແລະ ມັກກິນ ແລະ ດື່ມພຣະທຳຂອງພຣະເຈົ້າ, ພວກເຂົາຍັງບໍ່ສົນໃຈພຣະເຈົ້າ, ພວກເຂົາບໍ່ຮູ້ວ່າພຣະອົງຢູ່ໃສ, ພວກເຂົາຈະບໍ່ຮັບຮູ້ພຣະອົງ ເຖິງແມ່ນວ່າພຣະອົງຢູ່ຕໍ່ໜ້າຕໍ່ຕາພວກເຂົາແທ້ໆ ແລະ ພວກເຂົາຍັງມີແນວໂນ້ມທີ່ຈະມີແນວຄິດ ແລະ ຄວາມເຂົ້າໃຈຜິດກ່ຽວກັບພຣະເຈົ້າ ແລະ ໃນບາງຄັ້ງ ວິທີການທີ່ພວກເຂົາເບິ່ງສິ່ງຕ່າງໆແມ່ນເປັນປໍລະປັກຕໍ່ພຣະເຈົ້າ. ເປັນຫຍັງມັນຈຶ່ງເປັນເຊັ່ນນີ້? ເພາະພວກເຂົາບໍ່ເຂົ້າໃຈຄວາມຈິງ ແລະ ຂາດຄວາມຮູ້ທີ່ແທ້ຈິງກ່ຽວກັບພຣະເຈົ້າ. ເມື່ອຜູ້ຄົນມີຄວາມຮູ້ກ່ຽວກັບພຣະເຈົ້າ, ພວກເຂົາປິຕິຍິນດີທີ່ຈະທົນທຸກ ແລະ ດຳລົງຊີວິດຢູ່ເພື່ອພຣະເຈົ້າ, ແຕ່ຊາຕານຍັງຄວບຄຸມຄວາມອ່ອນແອທີ່ຢູ່ພາຍໃນພວກເຂົາ, ຊາຕານຍັງສາມາດເຮັດໃຫ້ພວກເຂົາທົນທຸກ, ວິນຍານຊົ່ວຮ້າຍຍັງສາມາດເຮັດພາລະກິດ ແລະ ກໍ່ໃຫ້ເກີດການລົບກວນຢູ່ໃນພວກເຂົາ, ຈັບໃຈພວກເຂົາ, ເຮັດໃຫ້ພວກເຂົາວຸ້ນວາຍ ແລະ ວິຕົກກັງວົນ ແລະ ບໍ່ສະຫງົບສຸກຢ່າງທີ່ສຸດ. ມີສິ່ງຕ່າງໆໃນຄວາມຄິດ ແລະ ສະຕິສຳນຶກຂອງຜູ້ຄົນທີ່ມີແນວໂນ້ມຈະຖືກຄວບຄຸມ ແລະ ບົງການໂດຍຊາຕານ. ສະນັ້ນ, ບາງຄັ້ງເຈົ້າເຈັບປ່ວຍ ຫຼື ບໍ່ສະຫງົບສຸກ, ມີຫຼາຍຄັ້ງທີ່ເຈົ້າຮູ້ສຶກວ່າໂລກສິ້ນຫວັງ ຫຼື ບໍ່ມີຈຸດໝາຍໃນການດຳລົງຊີວິດ ແລະ ເຖິງກັບມີຫຼາຍຄັ້ງທີ່ເຈົ້າອາດພະຍາຍາມຕາຍ ແລະ ຕ້ອງການຂ້າຕົວເຈົ້າເອງ. ນັ້ນໝາຍຄວາມວ່າ ຄວາມເຈັບປວດເຫຼົ່ານີ້ແມ່ນຖືກຈັດການໂດຍຊາຕານ ແລະ ພວກມັນຄືຄວາມອ່ອນແອທີ່ເປັນຕາຍຂອງມະນຸດ. ບາງສິ່ງທີ່ຖືກຊາຕານເຮັດໃຫ້ເສື່ອມຊາມ ແລະ ຢຽບຢໍ່າແມ່ນຍັງສາມາດຖືກນໍາໃຊ້ໂດຍຊາຕານ; ນີ້ຄືກຽວທີ່ຊາຕານບິດ. ແລ້ວດ້ວຍເຫດນັ້ນ, ພຣະເຈົ້າໄດ້ກາຍມາເປັນເນື້ອໜັງອີກຄັ້ງໃນລະຫວ່າງຍຸກສຸດທ້າຍເພື່ອເຮັດພາລະກິດແຫ່ງການພິພາກສາ ແລະ ໃນເວລາດຽວກັນກັບທີ່ເຮັດພາລະກິດແຫ່ງການເອົາຊະນະ, ພຣະອົງທົນທຸກໂດຍຕາງໜ້າໃຫ້ແກ່ມະນຸດ, ຈ່າຍລາຄາຂອງຄວາມທົນທຸກໃນເນື້ອໜັງ, ຈ່າຍຕົ້ນທຶນນີ້ເພື່ອນໍາສະເໜີ ແລະ ແກ້ໄຂຄວາມເຈັບປວດ ແລະ ຄວາມອ່ອນແອທີ່ເປັນຕາຍໃນມະນຸດ. ຫຼັງຈາກທີ່ພຣະອົງໄດ້ມະນຸດຄືນມາໂດຍຈ່າຍລາຄາຂອງການທົນທຸກຢູ່ທ່າມກາງມະນຸດ, ຊາຕານຈະບໍ່ສາມາດຄວບຄຸມມະນຸດອີກຕໍ່ໄປ ແລະ ມະນຸດຈະກັບມາຫາພຣະເຈົ້າຢ່າງສິ້ນເຊີງ ແລະ ໃນຕອນນັ້ນເອງ ເຂົາຈຶ່ງຈະເປັນຂອງພຣະເຈົ້າຢ່າງສົມບູນ. ເປັນຫຍັງເຈົ້າຈຶ່ງສາມາດດຳລົງຊີວິດເພື່ອພຣະເຈົ້າ ແລະ ນະມັດສະການພຣະເຈົ້າ, ແຕ່ເຈົ້າບໍ່ໄດ້ເປັນຂອງພຣະເຈົ້າແທ້ໆ? ວິນຍານຊົ່ວຮ້າຍຍັງສາມາດຫາປະໂຫຍດຈາກຈຸດອ່ອນຂອງເຈົ້າ, ພວກມັນຍັງສາມາດຢອກຫຼິ້ນກັບເຈົ້າ, ຍັງສາມາດໃຊ້ເຈົ້າ, ເພາະຜູ້ຄົນໂງ່ຈ້າເກີນໄປ. ບາງຄົນບໍ່ສາມາດແຍກແຍະຄວາມແຕກຕ່າງລະຫວ່າງການຖືກດົນບັນດານໂດຍພຣະວິນຍານບໍລິສຸດ ແລະ ການຖືກແຊກແຊງໂດຍວິນຍານຊົ່ວຮ້າຍ. ພວກເຂົາເຖິງກັບບໍ່ສາມາດແຍກແຍະຄວາມແຕກຕ່າງລະຫວ່າງພາລະກິດຂອງພຣະວິນຍານບໍລິສຸດ ແລະ ພາລະກິດຂອງວິນຍານຊົ່ວຮ້າຍ. ສິ່ງນີ້ບໍ່ແມ່ນຄວາມອ່ອນແອທີ່ເປັນຕາຍບໍ? ເມື່ອວິນຍານຊົ່ວຮ້າຍເຮັດພາລະກິດ, ບໍ່ມີຊ່ອງວ່າງທີ່ພວກມັນຈະບໍ່ຫາປະໂຫຍດ. ພວກມັນອາດເວົ້າຢູ່ພາຍໃນເຈົ້າ ຫຼື ໃສ່ຫູຂອງເຈົ້າ ຫຼື ພວກມັນອາດລົບກວນຈິດໃຈຂອງເຈົ້າ ແລະ ຂັດຂວາງຄວາມຄິດຂອງເຈົ້າ, ເຮັດໃຫ້ເຈົ້າມຶນຊາຕໍ່ການສຳຜັດຂອງພຣະວິນຍານບໍລິສຸດ, ຫ້າມເຈົ້າບໍ່ໃຫ້ຮູ້ສຶກເຈັບປ່ວຍ ແລະ ຫຼັງຈາກນັ້ນ ວິນຍານຊົ່ວຮ້າຍຈະເລີ່ມແຊກແຊງກັບເຈົ້າ, ໂຍນຄວາມຄິດຂອງເຈົ້າເຂົ້າສູ່ຄວາມວຸ້ນວາຍ ແລະ ເຮັດໃຫ້ເຈົ້າສູນເສຍຄວາມສຳນຶກຂອງເຈົ້າ, ເຖິງກັບເຮັດໃຫ້ວິນຍານຂອງເຈົ້າອອກຈາກຮ່າງກາຍຂອງເຈົ້າ. ນີ້ແມ່ນພາລະກິດທີ່ວິນຍານຊົ່ວຮ້າຍເຮັດໃນຜູ້ຄົນ ແລະ ຜູ້ຄົນຕົກຢູ່ໃນອັນຕະລາຍຢ່າງໃຫຍ່ຫຼວງ ຖ້າພວກເຂົາບໍ່ສາມາດແຍກແຍະໄດ້ວ່າມັນແມ່ນຫຍັງແທ້ໆ. ມື້ນີ້, ພຣະເຈົ້າໄດ້ແບກຮັບຄວາມເຈັບປວດນີ້ເພື່ອມະນຸດ ແລະ ຫຼັງຈາກທີ່ມະນຸດມີຈຸດໝາຍປາຍທາງທີ່ສວຍງາມ ພວກເຂົາຈະບໍ່ພຽງແຕ່ດຳລົງຊີວິດຢູ່ເພື່ອພຣະເຈົ້າ, ແຕ່ພວກເຂົາຈະບໍ່ເປັນຂອງຊາຕານອີກຕໍ່ໄປ ແລະ ບໍ່ມີຫຍັງທີ່ຊາຕານສາມາດຫັນກຽວໄດ້ອີກຕໍ່ໄປ; ຄວາມຄິດ, ຈິດໃຈ, ວິນຍານ ແລະ ຮ່າງກາຍຂອງມະນຸດຈະເປັນຂອງພຣະເຈົ້າທັງໝົດ. ມື້ນີ້, ຫົວໃຈຂອງເຈົ້າອາດຫັນໄປຫາພຣະເຈົ້າ ແຕ່ມີຫຼາຍຄັ້ງເມື່ອເຈົ້າພຽງແຕ່ຈະຖືກໃຊ້ໂດຍຊາຕານ ແລະ ດ້ວຍເຫດນັ້ນ ເມື່ອຜູ້ຄົນໄດ້ຮັບຄວາມຈິງ, ພວກເຂົາກໍສາມາດເຊື່ອຟັງ ແລະ ນະມັດສະການພຣະເຈົ້າໄດ້ຢ່າງສົມບູນ, ແຕ່ມັນຈະເປັນໄປບໍ່ໄດ້ທີ່ພວກເຂົາຈະເປັນອິດສະຫຼະຈາກການລົບກວນຂອງຊາຕານຢ່າງສິ້ນເຊີງ ແລະ ຍິ່ງຈະເປັນໄປບໍ່ໄດ້ທີ່ພວກເຂົາຈະປາສະຈາກໂລຄາພະຍາດໃດໆ, ຍ້ອນຮ່າງກາຍ ແລະ ວິນຍານຂອງຜູ້ຄົນໄດ້ຖືກຢຽບຢໍ່າໂດຍຊາຕານ. ວິນຍານຂອງຜູ້ຄົນແມ່ນບ່ອນທີ່ສົກກະປົກ, ພວກມັນເປັນບ່ອນທີ່ຊາຕານໄດ້ອາໄສຢູ່ ແລະ ເປັນບ່ອນທີ່ຊາຕານເອົາປຽບ. ຊາຕານຍັງສາມາດລົບກວນ ແລະ ຄວບຄຸມ, ຫ້າມບໍ່ໃຫ້ຄວາມຄິດຂອງເຈົ້າຊັດເຈນ, ປ້ອງກັນບໍ່ໃຫ້ເຈົ້າສາມາດແຍກແຍະຄວາມຈິງ. ແລ້ວດ້ວຍເຫດນັ້ນ ການທີ່ພຣະເຈົ້າກາຍມາເປັນເນື້ອໜັງເພື່ອປະສົບກັບຄວາມເຈັບປວດຂອງມະນຸດ ແລະ ທົນທຸກໂດຍຕາງໜ້າໃຫ້ແກ່ມະນຸດບໍ່ແມ່ນທາງເລືອກ, ແຕ່ເປັນສິ່ງທີ່ຈຳເປັນທີ່ສຸດ!

ພວກເຈົ້າຕ້ອງເຂົ້າໃຈວ່າພຣະເຈົ້າໄດ້ກາຍມາເປັນເນື້ອໜັງສອງຄັ້ງເພື່ອສຳເລັດພາລະກິດແຫ່ງການຊ່ວຍມະນຸດຊາດໃຫ້ລອດພົ້ນ. ຖ້າມີພຽງແຕ່ການບັງເກີດເປັນມະນຸດຄັ້ງທຳອິດ, ມັນຈະເປັນໄປບໍ່ໄດ້ທີ່ຈະຊ່ວຍມະນຸດຊາດໃຫ້ລອດພົ້ນຢ່າງສົມບູນ, ຍ້ອນການບັງເກີດເປັນມະນຸດຄັ້ງທຳອິດເຮັດພາລະກິດແຫ່ງການໄຖ່ບາບ ແລະ ປາກົດຕົວຫຼັກໆເພື່ອແກ້ໄຂບັນຫາການອະໄພຄວາມຜິດບາບຂອງມະນຸດ ແລະ ເຮັດໃຫ້ມະນຸດຄູ່ຄ່າແກ່ການມາຢູ່ຕໍ່ໜ້າພຣະເຈົ້າ. ການບັງເກີດເປັນມະນຸດຄັ້ງທີສອງຄືການເຮັດພາລະກິດແຫ່ງການພິພາກສາເພື່ອທີ່ຈະຊໍາລະລ້າງຄວາມເສື່ອມຊາມຂອງມະນຸດ ແລະ ແກ້ໄຂອຸປະນິໄສທີ່ເສື່ອມຊາມຂອງມະນຸດ, ແຕ່ມັນຍັງຈະເປັນໄປບໍ່ໄດ້ທີ່ຈະແກ້ໄຂບັນຫາການທີ່ມະນຸດເປັນຂອງພຣະເຈົ້າຢ່າງສົມບູນ. ນອກຈາກນັ້ນ, ຍັງຕ້ອງມີການທີ່ການບັງເກີດເປັນມະນຸດຄັ້ງທີສອງປະສົບກັບຄວາມເຈັບປວດຂອງມະນຸດເພື່ອຮັກສາສ່ວນຂອງມະນຸດທີ່ຖືກຊາຕານເຮັດໃຫ້ເສື່ອມຊາມຢ່າງສົມບູນ ແລ້ວແກ້ໄຂຈາກຮາກເຫງົ້າ, ບັນຫາການທົນທຸກ ແລະ ຄວາມທໍລະມານຂອງມະນຸດຢ່າງສິ້ນເຊີງ. ສິ່ງດັ່ງກ່າວແມ່ນຂັ້ນຕອນໃນພາລະກິດຂອງການບັງເກີດເປັນມະນຸດທັງສອງຄັ້ງ. ບໍ່ມີຂັ້ນຕອນໃດສາມາດແຍກອອກຈາກກັນໄດ້. ແລ້ວດ້ວຍເຫດນັ້ນ, ເຈົ້າຕ້ອງບໍ່ຫຼຽວເບິ່ງຄວາມເຈັບປວດທີ່ທົນທຸກໂດຍການບັງເກີດເປັນມະນຸດຢ່າງຖືເບົາ. ບາງຄັ້ງພຣະອົງຮ້ອງໄຫ້, ບາງຄັ້ງພຣະອົງເຈັບປວດ ແລະ ວຸ້ນວາຍ ແລະ ບາງຄັ້ງພຣະອົງເບິ່ງຄືອ່ອນແອ ແລະ ໂສກເສົ້າ. ເຈົ້າຕ້ອງບໍ່ຫຼຽວເບິ່ງສິ່ງໃດໜຶ່ງນີ້ຢ່າງຖືເບົາ, ແຮງໄກທີ່ເຈົ້າຕ້ອງມີແນວຄິດກ່ຽວກັບມັນ. ຖ້າເຈົ້າມີແນວຄິດກ່ຽວກັບສິ່ງນີ້, ແລ້ວເຈົ້າກໍ່ໂງ່ຈ້າ ແລະ ກະບົດຢ່າງທີ່ສຸດ. ຍິ່ງໄປກວ່ານັ້ນ, ເຈົ້າບໍ່ຄວນເຊື່ອວ່ານີ້ຄືສິ່ງທີ່ຄວນທົນທຸກໂດຍເນື້ອໜັງທຳມະດາ; ນັ້ນຄືສິ່ງທີ່ຜິດຫຼາຍກວ່າເກົ່າ ແລະ ຖ້າເຈົ້າເວົ້າເຊັ່ນນີ້, ແລ້ວເຈົ້າກໍໝິ່ນປະໝາດພຣະເຈົ້າ. ຜູ້ຄົນຕ້ອງເຂົ້າໃຈວ່າຄວາມເຈັບປວດທີ່ທົນທຸກໂດຍການບັງເກີດເປັນມະນຸດທັງສອງຄັ້ງເປັນສິ່ງຈຳເປັນ. ມັນບໍ່ໄດ້ຈຳເປັນທີ່ສຸດສຳລັບພຣະເຈົ້າເອງ, ແຕ່ສຳລັບມະນຸດຊາດ. ຄວາມເສື່ອມຊາມຂອງມະນຸດຊາດຍິ່ງໃຫຍ່ຫຼາຍຈົນສິ່ງນີ້ບໍ່ສາມາດປ່ອຍໃຫ້ບໍ່ສຳເລັດໄດ້, ມັນຕ້ອງເຮັດໃຫ້ສຳເລັດເພື່ອທີ່ມະນຸດຊາດທີ່ເສື່ອມຊາມຈະລອດພົ້ນຢ່າງສົມບູນ. ວິທີການທີ່ພຣະເຈົ້າເຮັດພາລະກິດແມ່ນເພື່ອໃຫ້ຜູ້ຄົນເຫັນດ້ວຍຕາຂອງພວກເຂົາເອງ. ທຸກສິ່ງທີ່ພຣະອົງເຮັດແມ່ນຢູ່ໃນສາທາລະນະ, ບໍ່ໄດ້ປິດບັງຈາກຄົນໃດໜຶ່ງ. ພຣະອົງບໍ່ໄດ້ອົດກັ້ນຢ່າງລັບໆ, ອົດທົນທຸກສິ່ງໂດຍພຣະອົງເອງ, ຢ້ານວ່າຜູ້ຄົນຈະເຫັນ ແລະ ມີແນວຄິດຕ່າງໆ. ພຣະອົງບໍ່ໄດ້ເຊື່ອງຕົນເອງຈາກຄົນໃດໜຶ່ງ, ບໍ່ກ່ຽວກັບວ່າເວລາທີ່ພວກເຂົາເຊື່ອໃນພຣະເຈົ້າຈະດົນ ຫຼື ສັ້ນ, ພວກເຂົາຈະເຖົ້າ ຫຼື ໜຸ່ມ ຫຼື ພວກເຂົາຈະສາມາດຢັ່ງຮູ້ຄວາມຈິງ ຫຼື ບໍ່. ເພາະນີ້ຄືເຄື່ອງພິສູດ ແລະ ທຸກຄົນສາມາດພິສູດໄດ້ວ່າການບັງເກີດເປັນມະນຸດຂອງພຣະເຈົ້າໄດ້ທົນທຸກກັບຄວາມເຈັບປວດທີ່ສຸດ, ພຣະອົງແບກຮັບຄວາມເຈັບປວດຂອງມະນຸດຊາດຢ່າງແທ້ຈິງ. ພຣະອົງບໍ່ພຽງແຕ່ທົນທຸກກັບຄວາມເຈັບປວດສອງສາມມື້ໃນບ່ອນທີ່ບໍ່ມີຜູ້ໃດຮູ້, ພຣະອົງບໍ່ໄດ້ໃຊ້ເວລາສ່ວນໃຫຍ່ຂອງພຣະອົງໃນຄວາມສຸກແສນສະບາຍ, ມັນບໍ່ໄດ້ເປັນເຊັ່ນນັ້ນ. ພາລະກິດ ແລະ ການທົນທຸກຂອງພຣະຄຣິດບໍ່ໄດ້ຖືກເຊື່ອງຈາກຄົນໃດໜຶ່ງ; ພຣະອົງບໍ່ຢ້ານວ່າເຈົ້າຈະອ່ອນແອ ຫຼື ເຈົ້າຈະມີແນວຄິດຕ່າງໆ ຫຼື ເຈົ້າຈະເຊົາເຊື່ອ. ແລ້ວມັນສະແດງເຖິງຫຍັງທີ່ວ່າສິ່ງນີ້ບໍ່ໄດ້ຖືກເຊື່ອງຈາກຄົນໃດໜຶ່ງ? ມັນມີຄວາມໝາຍທີ່ສຸດ! ການບັງເກີດເປັນມະນຸດບໍ່ເຄີຍຢຸດນິ້ງ. ເຈົ້າເຫັນວ່າມີຫຼາຍຄັ້ງທີ່ພຣະອົງຈະບໍ່ເວົ້າ ຫຼື ສົ່ງສຽງ, ແຕ່ພຣະອົງຍັງເຮັດພາລະກິດ, ພຣະອົງຍັງທົນທຸກໃນຫົວໃຈຂອງພຣະອົງ! ມະນຸດຮັບຮູ້ສິ່ງນີ້ບໍ? ເຖິງແມ່ນວ່າຜູ້ຄົນທີ່ຮັບຮູ້ໄດ້ເຫັນເຖິງສິ່ງນີ້, ພວກເຂົາບໍ່ເຂົ້າໃຈມັນ. ບາງຄົນຮູ້ວ່າມື້ນີ້, ພຣະເຈົ້າເປັນເນື້ອໜັງທີ່ທຳມະດາ ແລະ ປົກກະຕິ, ແຕ່ເຈົ້າຮູ້ບໍວ່າເນື້ອໜັງທຳມະດາ ແລະ ປົກກະຕິນີ້ເຮັດພາລະກິດຫຍັງໃນມື້ນີ້? ເຈົ້າບໍ່ຮູ້. ຕາຂອງເຈົ້າພຽງແຕ່ເຫັນຢູ່ພາຍນອກ, ເຈົ້າບໍ່ສາມາດເຫັນແກ່ນແທ້ທີ່ຢູ່ຂ້າງໃນ. ແລ້ວດ້ວຍເຫດນັ້ນ ບໍ່ວ່າການບັງເກີດເປັນມະນຸດຈະປາກົດຕົວວ່າເຮັດພາລະກິດຢ່າງເປັນທາງການໄດ້ເທົ່າໃດປີກໍຕາມ, ພຣະເຈົ້າບໍ່ເຄີຍພັກຜ່ອນແມ່ນແຕ່ຊ່ວງເວລາດຽວແທ້ໆ; ເຖິງແມ່ນວ່າມີຫຼາຍຄັ້ງທີ່ພຣະອົງບໍ່ເວົ້າ ຫຼື ສົ່ງສຽງ ແລະ ບໍ່ເຮັດພາລະກິດໃນຂອບເຂດທີ່ຍິ່ງໃຫຍ່, ພາລະກິດຂອງພຣະອົງບໍ່ໄດ້ສິ້ນສຸດ ແລະ ພຣະອົງຍັງທົນທຸກໂດຍຕາງໜ້າໃຫ້ແກ່ມະນຸດ. ເມື່ອພະຍາຍາມວັດແທກວ່າພຣະເຈົ້າກາຍມາເປັນເນື້ອໜັງ ຫຼື ບໍ່ ແລະ ພຣະອົງເປັນພຣະຄຣິດ ຫຼື ບໍ່, ບາງຄົນເບິ່ງວ່າພຣະເຈົ້າເວົ້າດັ່ງຕໍ່ໄປນີ້ ຫຼື ບໍ່: ຖ້າພຣະອົງບໍ່ເວົ້າເປັນເວລາສອງ ຫຼື ສາມປີ, ແລ້ວພຣະອົງກໍບໍ່ແມ່ນພຣະເຈົ້າ ແລະ ດ້ວຍເຫດນັ້ນ ພວກເຂົາຈຶ່ງຟ້າວອອກ ແລະ ເຊົາເຊື່ອໃນພຣະເຈົ້າ. ຄົນເຊັ່ນນັ້ນມີທ່າທີ່ “ລໍຖ້າ ແລະ ເບິ່ງ” ຕໍ່ຄວາມເຊື່ອຂອງພວກເຂົາໃນພຣະເຈົ້າ ແລະ ບໍ່ມີຄວາມຮູ້ກ່ຽວກັບພຣະເຈົ້າ. ອາດມີຜູ້ຄົນທີ່ “ລໍຖ້າ ແລະ ເບິ່ງ” ໃນມື້ນີ້ ແລະ ຄິດໃນຫົວໃຈຂອງພວກເຂົາວ່າ “ພຣະວິນຍານຂອງພຣະເຈົ້າໄດ້ຈາກໄປ ແລະ ຂຶ້ນສູ່ສະຫວັນແລ້ວບໍ?” ເມື່ອເຫັນວ່າພຣະເຈົ້າບໍ່ໄດ້ເວົ້າເປັນຊ່ວງເວລາໜຶ່ງ. ມັນຜິດບໍທີ່ຈະຄິດເຊັ່ນນັ້ນ? ຢ່າຕັດສິນໂດຍອຳເພີໃຈ. ຖ້າເຈົ້າມີແນວຄິດ ຫຼື ຂໍ້ສົງໄສ, ໃຫ້ອະທິຖານຫາພຣະເຈົ້າ, ສະແຫວງຫາຄວາມຈິງ, ອ່ານພຣະທຳຂອງພຣະເຈົ້າຫຼາຍຂຶ້ນ ແລະ ບັນຫາທັງໝົດນີ້ຈະໄດ້ຮັບການແກ້ໄຂ. ຢ່າອະທິບາຍເລື່ອງຕ່າງໆດ້ວຍ “ບາງທີສິ່ງນີ້ ຫຼື ບາງເທື່ອສິ່ງນັ້ນ” ຢ່າງຫຼັບຫູຫຼັບຕາ, ຄຳເວົ້າເຫຼົ່ານີ້ທີ່ວ່າ “ບາງທີ” ແລະ “ບາງເທື່ອ” ຂອງເຈົ້າຄືຄວາມຄິດຜິດໆ ແລະ ພວກມັນຄືຄວາມຄິດເຫັນຂອງຊາຕານທີ່ຊົ່ວຮ້າຍ! ພາລະກິດຂອງພຣະເຈົ້າບໍ່ໄດ້ຢຸດເຊົາແມ່ນແຕ່ຊ່ວງເວລາດຽວ. ພຣະອົງບໍ່ພັກຜ່ອນ, ພຣະອົງເຮັດພາລະກິດຢູ່ສະເໝີ ແລະ ບໍລິການມະນຸດຊາດຢູ່ສະເໝີ!

ແກ່ນແທ້ຂອງຊາຕານຕ້ອງເປັນທີ່ເຂົ້າໃຈໃນທຸກດ້ານ. ເຈົ້າຈະສາມາດຮູ້ຈັກແກ່ນແທ້ຂອງພຣະຄຣິດໄດ້ແນວໃດ? ສິ່ງທີ່ສຳຄັນກໍຄືເຈົ້າຕ້ອງຮູ້ຈັກພາລະກິດທັງໝົດທີ່ດຳເນີນການໂດຍຮ່າງກາຍເນື້ອໜັງນີ້. ຖ້າເຈົ້າພຽງແຕ່ເຊື່ອວ່າພຣະວິນຍານເຮັດເຊັ່ນນັ້ນ ແລະ ເນື້ອໜັງບໍ່ໄດ້ເຮັດ, ເນື້ອໜັງພຽງແຕ່ຖືກຄວບຄຸມໂດຍພຣະວິນຍານ, ແລ້ວນີ້ກໍຄືສິ່ງທີ່ຜິດ! ເປັນຫຍັງຈຶ່ງເວົ້າວ່າການທົນທຸກ, ການຖືກຄຶງເທິງໄມ້ກາງແຂນ, ການເອົາຊະນະມະນຸດຊາດທັງປວງ ແລະ ການປະສົບກັບການທົນທຸກຂອງມະນຸດຄືພາລະກິດທີ່ດຳເນີນການໂດຍພຣະຄຣິດ? ເພາະພຣະເຈົ້າໄດ້ກາຍມາເປັນມະນຸດ ແລະ ເຮັດພາລະກິດຢູ່ທ່າມກາງມະນຸດ. ພຣະວິນຍານ ແລະ ເນື້ອໜັງເຮັດວຽກໃນເວລາດຽວກັນ; ມັນບໍ່ແມ່ນດັ່ງທີ່ຜູ້ຄົນຈິນຕະນາການທີ່ເນື້ອໜັງບໍ່ເວົ້າ ແລະ ພຣະວິນຍານບັງຄັບໃຫ້ພຣະອົງເວົ້າ, ມັນບໍ່ໄດ້ເປັນເຊັ່ນນັ້ນ. ໃນທາງກົງກັນຂ້າມແມ່ນມີອິດສະຫຼະພາບຫຼາຍ: ພຣະວິນຍານ ແລະ ເນື້ອໜັງເຮັດສິ່ງດຽວກັນ; ເມື່ອເນື້ອໜັງເຫັນວ່າເລື່ອງໜຶ່ງໃກ້ຈະສຳເລັດແລ້ວ, ພຣະວິນຍານກໍເຫັນເລື່ອງດັ່ງກ່າວໃນລັກສະນະດຽວກັນເຊັ່ນກັນ. ພຣະອົງທັງສອງເຮັດພາລະກິດໃນເວລາດຽວກັນ. ສະນັ້ນ, ມັນບໍ່ຖືກຕ້ອງເຊັ່ນກັນທີ່ຈະເວົ້າວ່າຮ່າງກາຍຝ່າຍເນື້ອໜັງມີອຳນາດຫຼາຍກວ່າ. ມັນໝາຍຄວາມວ່າແນວໃດທີ່ “ຮ່າງກາຍຝ່າຍເນື້ອໜັງມີອຳນາດຫຼາຍກວ່າ”? ມີບໍລິບົດສຳລັບສິ່ງນີ້: ຫຼັງຈາກທີ່ພຣະເຈົ້າກາຍມາເປັນມະນຸດ, ທຸກສິ່ງທີ່ມະນຸດເຫັນຄືການດຳເນີນການຂອງຮ່າງກາຍ ແລະ ຮ່າງກາຍມີອຳນາດຫຼາຍກວ່າໃນລະຫວ່າງເວລາທີ່ບັງເກີດເປັນມະນຸດ. ໃນກໍລະນີໃດໜຶ່ງ, ພຣະວິນຍານ ແລະ ເນື້ອໜັງເຮັດພາລະກິດໃນເວລາດຽວກັນ. ມັນຈະເປັນໄປບໍ່ໄດ້ທີ່ພຣະວິນຍານບັງຄັບໃຫ້ເນື້ອໜັງເວົ້າ, ແຕ່ເນື້ອໜັງບໍ່ເຕັມໃຈ ຫຼື ຖ້າບໍ່ດັ່ງນັ້ນ ເນື້ອໜັງກໍປາຖະໜາທີ່ຈະເວົ້າແຕ່ພຣະທຳໄດ້ຮັບການອະນຸຍາດຈາກພຣະວິນຍານ. ສິ່ງນັ້ນຈະບໍ່ເກີດຂຶ້ນຈັກເທື່ອ. ຖ້າຜູ້ຄົນເຊື່ອເຊັ່ນນີ້, ແລ້ວພວກເຂົາກໍເຂົ້າໃຈຜິດ ແລະ ເປັນຕາຫົວ. ພຣະວິນຍານ ແລະ ເນື້ອໜັງເປັນໜຶ່ງດຽວກັນ. ພຣະວິນຍານປາກົດຮ່າງໃນເນື້ອໜັງ, ສະນັ້ນມັນຈະສາມາດເກີດຂຶ້ນໄດ້ແນວໃດທີ່ພຣະວິນຍານປາຖະໜາທີ່ຈະເວົ້າແຕ່ເນື້ອໜັງບໍ່ເວົ້າ? ຫຼື ຖ້າບໍ່ດັ່ງນັ້ນ, ເນື້ອໜັງປາຖະໜາທີ່ຈະເວົ້າ ແລະ ພຣະວິນຍານບໍ່ອະນຸຍາດພຣະທຳບໍ? ບໍ່ສາມາດມີແມ່ນຫຍັງເຊັ່ນນັ້ນ. ການບັງເກີດເປັນມະນຸດຂອງພຣະເຈົ້າຄືຮ່າງປາກົດຂອງພຣະວິນຍານໃນເນື້ອໜັງ. ເມື່ອເນື້ອໜັງເຮັດພາລະກິດ, ພຣະອົງສາມາດເວົ້າໄດ້ທຸກເວລາ ຫຼື ທຸກຫົນແຫ່ງ, ເຊິ່ງແຕກຕ່າງຈາກເມື່ອພຣະວິນຍານບໍລິສຸດເຮັດພາລະກິດດ້ວຍຕົນເອງຢ່າງສິ້ນເຊີງ. ມີພຽງແຕ່ພຣະວິນຍານບໍລິສຸດທີ່ປາກົດຮ່າງໃນເນື້ອໜັງເທົ່ານັ້ນຈຶ່ງເປັນການບັງເກີດເປັນມະນຸດ ແລະ ບໍ່ຕ້ອງຖາມເຖິງການທີ່ພຣະວິນຍານບໍລິສຸດຈາກໄປເລີຍ. ເມື່ອພຣະວິນຍານບໍລິສຸດເຮັດພາລະກິດໃນຜູ້ຄົນ, ມີທາງເລືອກ ແລະ ບໍລິບົດທີ່ກ່ຽວພັນກັນ. ຖ້າຜູ້ຄົນບໍ່ສະແຫວງຫາຄວາມຈິງ, ຖ້າພວກເຂົາເຮັດຕາມທາງຂອງພວກເຂົາເອງ, ແລ້ວພຣະວິນຍານບໍລິສຸດອອກຈາກພວກເຂົາ ແລະ ພວກເຂົາຈະຮູ້ສຶກເຖິງມັນໄດ້. ມີຄວາມເຊື່ອຜິດໆໃນຄວາມເຂົ້າໃຈຂອງຜູ້ຄົນຢູ່ສະເໝີ. ພວກເຂົາຄິດວ່າເມື່ອພາລະກິດຂອງພຣະເຈົ້າໄດ້ໄປເຖິງຂັ້ນຕອນີ້, ພຣະອົງບໍ່ມີພຣະຄຳເພີ່ມອີກ ແລະ ພຣະອົງບໍ່ສາມາດເວົ້າໄດ້ ເຖິງແມ່ນວ່າພຣະອົງຕ້ອງການເວົ້າ. ມັນເປັນເຊັ່ນນີ້ບໍ? ພຣະເຈົ້າສາມາດເວົ້າໄດ້ທຸກເວລາ, ບໍ່ເຄີຍມີການພັກວ່າງໃດໆເລີຍລະຫວ່າງພຣະວິນຍານ ແລະ ຮ່າງກາຍ. ບໍ່ວ່າຈະມີການສະແດງພາລະກິດຫຍັງກໍຕາມ ຫຼື ຄວາມຈິງໃນດ້ານໃດກໍຕາມ, ບໍ່ວ່າເຈົ້າຈະເບິ່ງມັນຈາກດ້ານໃດກໍຕາມ, ນີ້ຄືຮ່າງປາກົດຂອງພຣະວິນຍານບໍລິສຸດໃນເນື້ອໜັງ, ພຣະເຈົ້າໄດ້ກາຍມາເປັນມະນຸດ, ເຊິ່ງໝາຍຄວາມວ່າຄວາມເຈັບປວດທັງໝົດທີ່ທົນທຸກໂດຍເນື້ອໜັງຍັງເປັນການທີ່ພຣະວິນຍານປະສົບກັບຄວາມເຈັບປວດຂອງມະນຸດເປັນການສ່ວນຕົວ. ຮ່າງກາຍ ແລະ ພຣະວິນຍານຕ້ອງບໍ່ຖືກເວົ້າເຖິງໂດຍແຍກຈາກກັນເດັດຂາດ. ຄວາມຈິງຂອງການບັງເກີດເປັນມະນຸດເປັນສິ່ງທີ່ເລິກຊຶ້ງທີ່ສຸດໃນບັນດາສິ່ງທັງປວງ ແລະ ຮຽກຮ້ອງໃຫ້ຜູ້ຄົນມີປະສົບການສິບ ຫຼື ຊາວປີ ຫຼື ແມ່ນແຕ່ຕະຫຼອດຊີວິດ, ກ່ອນທີ່ພວກເຂົາຈະສາມາດຮູ້ຈັກມັນໄດ້ຢ່າງແທ້ຈິງ.

ລະດູໃບໄມ້ປົ່ງ, ປີ 1997


ທຳມະຊາດທີ່ຈອງຫອງແມ່ນຢູ່ທີ່ຮາກເຫງົ້າແຫ່ງການຕໍ່ຕ້ານພຣະເຈົ້າຂອງມະສຸດ

ມື້ນີ້, ເຮົາຈະເວົ້າກ່ຽວກັບບັນຫາທຳມະຊາດ, ແກ່ນແທ້ ແລະ ອຸປະນິໄສຂອງມະນຸດຊາດທີ່ເສື່ອມຊາມ. ແມ່ນຫຍັງຄືທຳມະຊາດ? ທຳມະຊາດຄືແກ່ນແທ້ໂດຍທຳມະຊາດຂອງມະນຸດ, ເປັນສິ່ງທີ່ຢູ່ພາຍໃນພວກເຂົາທີ່ສ້າງຜົນຄວບຄຸມ ແລະ ກຳນົດທິດທາງ. ສິ່ງທີ່ຄົນໃດໜຶ່ງດູຖູກ, ກຽດຊັງ ຫຼື ມັກກໍລ້ວນແລ້ວແຕ່ເປັນຕົວແທນໃຫ້ອຸປະນິໄສຂອງພວກເຂົາ, ເຊິ່ງກ່ຽວຂ້ອງກັບທຳມະຊາດ ແລະ ແກ່ນແທ້ຂອງພວກເຂົາໂດຍກົງ. ໃນຄວາມເປັນຈິງແລ້ວ, ທຳມະຊາດຄືແກ່ນແທ້ ແລະ ທຳມະຊາດຂອງຄົນໆໜຶ່ງກໍກຳນົດແກ່ນແທ້ຂອງພວກເຂົາ. ອຸປະນິໄສຄືສິ່ງທີ່ສະແດງອອກຈາກແກ່ນແທ້ ແລະ ທຳມະຊາດຂອງຄົນໆໜຶ່ງ. ອຸປະນິໄສທີ່ຄົນເປີດເຜີຍໃນຄຳເວົ້າ, ການກະທຳ ແລະ ຄວາມປະພຶດຂອງພວກເຂົາຄືຕົວແທນຂອງທຳມະຊາດພວກເຂົາ, ເຊິ່ງເປັນແກ່ນແທ້ຂອງພວກເຂົາ. ນີ້ຄືແນວຄວາມຄິດຂອງທຳມະຊາດ. ນັ້ນໝາຍຄວາມວ່າສິ່ງທີ່ຄົນໃດໜຶ່ງມັກ, ກຽດຊັງ ຫຼື ດູຖູກ ແລະ ສິ່ງທີ່ຄົນໃດໜຶ່ງສະແຫວງຫາລ້ວນແລ້ວແຕ່ເປັນຕົວແທນຂອງທຳມະຊາດພວກເຂົາ. ສິ່ງເຫຼົ່ານີ້ຄືສິ່ງສຳຄັນທີ່ຕ້ອງພິຈາລະນາເພື່ອເບິ່ງວ່າທຳມະຊາດ ແລະ ແກ່ນແທ້ຂອງຄົນໆໜຶ່ງດີ ຫຼື ບໍ່ດີໃນທີ່ສຸດ. ຕົວຢ່າງ: ຖ້າຄົນໃດໜຶ່ງມັກເຮັດຊົ່ວ, ແລ້ວທຳມະຊາດ ແລະ ແກ່ນແທ້ຂອງຄົນນັ້ນຂ້ອນຂ້າງບໍ່ດີ; ຖ້າພວກເຂົາມັກເຮັດດີ ແລະ ເຮັດຢ່າງຊອບທຳ, ແລ້ວທຳມະຊາດ ແລະ ແກ່ນແທ້ຂອງຄົນນັ້ນກໍດີ. ເມື່ອໄດ້ເວົ້າສິ່ງນີ້, ພວກເຈົ້າທຸກຄົນເຂົ້າໃຈແນວຄວາມຄິດຂອງທຳມະຊາດບໍ? ທຳມະຊາດຄືແກ່ນແທ້. ເມື່ອກ່ອນ, ມີການເວົ້າວ່າຄົນມີແກ່ນແທ້ແບບດຽວກັນກັບວິນຍານຂອງພວກເຂົາ. ບໍ່ວ່າວິນຍານຫຍັງກໍຕາມຈະຢູ່ໃນພວກເຂົາ, ວິນຍານປະເພດໃດກໍຕາມ, ນັ້ນຄືປະເພດຂອງທຳມະຊາດທີ່ພວກເຂົາມີ. ແນ່ນອນນັ້ນບໍ່ຖືກຕ້ອງ, ແຕ່ຕອນນີ້ການເວົ້າພຽງແຕ່ວ່າວິນຍານນັ້ນຈະກຳນົດທຳມະຊາດກໍຈະຄຸມເຄືອໜ້ອຍໜຶ່ງ ແລະ ບໍ່ເປັນຈິງ. ຕອນນີ້ເຮົາຕ້ອງໃຊ້ຫຍັງເພື່ອອະທິບາຍມັນ? ເຮົາຈະໃຊ້ອຸປະນິໄສເພື່ອອະທິບາຍທຳມະຊາດ ແລະ ແກ່ນແທ້ຂອງມະນຸດ, ເພາະອຸປະນິໄສຄືສິ່ງທີ່ສະແດງອອກ, ເຊິ່ງຄົນສາມາດເຫັນ, ຈັບຕ້ອງ ແລະ ສຳຜັດໄດ້, ສະນັ້ນມັນຈຶ່ງເປັນຮູບປະທຳ ແລະ ກົງໄປກົງມາຫຼາຍກວ່າ. ສຳລັບວິນຍານນັ້ນ, ຄົນຄິດວ່າມັນມີຄຸນນະພາບທີ່ຄຸມເຄືອໃນສິ່ງນັ້ນ, ມັນເລິກລັບ ແລະ ຂ້ອນຂ້າງຫວ່າງເປົ່າ, ເຊິ່ງລ້ວນແລ້ວແຕ່ເປັນເພາະພວກເຂົາບໍ່ສາມາດຈິນຕະນາການມັນໄດ້ ແລະ ພວກເຂົາບໍ່ສາມາດເຫັນ ຫຼື ສຳຜັດມັນໄດ້ ແລະ ພວກເຂົາບໍ່ມີທາງສະແດງມັນອອກໄດ້. ການເວົ້າເຖິງຈິດໃຈ ແລະ ວິນຍານຢູ່ສະເໝີກໍຈະບໍ່ເໝາະສົມ ແລະ ມັນບໍ່ຈຳເປັນ. ພວກເຮົາບໍ່ຈຳເປັນຕ້ອງມີມັນເພື່ອອະທິບາຍຄຳຖາມຂອງທຳມະຊາດ, ເພາະສິ່ງເຫຼົ່ານີ້ບໍ່ສາມາດເບິ່ງເຫັນໄດ້, ບໍ່ເປັນຮູບປະທຳ. ສິ່ງທີ່ພວກເຮົາສົນທະນາໃນຕອນນີ້ເປັນຮູບປະທຳ ແລະ ເປັນຈິງທີ່ສຸດ ແລະ ມັນສາມາດແກ້ໄຂບັນຫາໃນຄວາມເສື່ອມຊາມຂອງຜູ້ຄົນ. ໂດຍການໃຊ້ພາສາປະເພດນີ້ເພື່ອສະແດງ ແລະ ອະທິບາຍບັນຫານີ້, ພວກເຮົາສາມາດບັນລຸຜົນຮັບ.

ພວກເຮົາຫາກໍເວົ້າກ່ຽວກັບແນວຄວາມຄິດຂອງທຳມະຊາດ, ແຕ່ທຳມະຊາດຂອງມະນຸດແມ່ນຫຍັງແທ້ໆ? ພວກເຈົ້າຮູ້ຈັກບໍ? ຍ້ອນມະນຸດຊາດຖືກຊາຕານເຮັດໃຫ້ເສື່ອມຊາມ, ທຳມະຊາດຂອງພວກເຂົາ, ເຊິ່ງຍັງເປັນແກ່ນແທ້ຂອງພວກເຂົາ, ກໍມີການປ່ຽນແປງ. ແລ້ວສະນັ້ນແກ່ນແທ້ຂອງມະນຸດແມ່ນຫຍັງ? ສິ່ງທີ່ເຮົາເວົ້າເຖິງໃນຕອນນີ້ເປັນແກ່ນແທ້ ແລະ ທຳມະຊາດຂອງທຸກຄົນ ແລະ ບໍ່ໄດ້ແນໃສ່ບຸກຄົນໃດໜຶ່ງ. ຍ້ອນຄວາມເສື່ອມຊາມຂອງມະນຸດຊາດທີ່ຊາຕານເຮັດ, ທຳມະຊາດຂອງຜູ້ຄົນຈຶ່ງໄດ້ເລີ່ມເສື່ອມສະພາບ ແລະ ພວກເຂົາກໍໄດ້ຄ່ອຍໆສູນເສຍຄວາມຮູ້ສຶກທີ່ຜູ້ຄົນປົກກະຕິມີ. ຕອນນີ້, ພວກເຂົາບໍ່ເຮັດໜ້າທີ່ເປັນມະນຸດໃນຕໍາແໜ່ງຂອງມະນຸດອີກຕໍ່ໄປ, ແຕ່ເຕັມໄປດ້ວຍຄວາມປາຖະໜາທີ່ບ້າປ່ວງ; ພວກເຂົາໄດ້ຢູ່ເກີນສະຖານະຂອງມະນຸດ ແຕ່ຍັງຕ້ອງການທີ່ຈະຂຶ້ນໄປໃຫ້ສູງສົ່ງກວ່າອີກ. ຄຳວ່າ “ສູງກວ່າ” ນີ້ໝາຍເຖິງຫຍັງ? ພວກເຂົາປາຖະໜາຢູ່ເໜືອພຣະເຈົ້າ, ຢູ່ເໜືອສະຫວັນ ແລະ ຢູ່ເໜືອທຸກສິ່ງ. ແມ່ນຫຍັງຄືສາຍເຫດຂອງເຫດຜົນທີ່ຜູ້ຄົນທໍລະຍົດອຸປະນິໄສດັ່ງກ່າວ? ເມື່ອພິຈາລະນາເບິ່ງທຸກຢ່າງແລ້ວ, ທຳມະຊາດຂອງມະນຸດແມ່ນຈອງຫອງເກີນໄປ. ຄົນສ່ວນໃຫຍ່ເຂົ້າໃຈຄວາມໝາຍຂອງຄຳວ່າ “ຄວາມຈອງຫອງ”. ມັນເປັນຄຳດູຖູກ. ຖ້າຄົນໃດໜຶ່ງສະແດງຄວາມຈອງຫອງ, ຄົນອື່ນກໍຄິດວ່າພວກເຂົາບໍ່ແມ່ນຄົນດີ. ເມື່ອໃດກໍຕາມທີ່ຄົນໃດໜຶ່ງຈອງຫອງທີ່ສຸດ, ຄົນອື່ນຄິດຢູ່ສະເໝີວ່າພວກເຂົາເປັນຜູ້ເຮັດການຊົ່ວ. ບໍ່ມີຜູ້ໃດຕ້ອງການໃຫ້ໃຊ້ຄຳສັບນີ້ກັບພວກເຂົາ. ເຖິງຢ່າງໃດກໍຕາມ, ໃນຄວາມເປັນຈິງແລ້ວ ທຸກຄົນຈອງຫອງ ແລະ ມະນຸດທີ່ເສື່ອມຊາມທຸກຄົນແມ່ນມີແກ່ນແທ້ນີ້. ບາງຄົນເວົ້າວ່າ “ຂ້ອຍບໍ່ໄດ້ຈອງຫອງແມ່ນແຕ່ໜ້ອຍດຽວ. ຂ້ອຍບໍ່ເຄີຍຕ້ອງການເປັນອັກຄະເທວະດາ ຫຼື ຂ້ອຍບໍ່ເຄີຍຕ້ອງການຢູ່ເໜືອພຣະເຈົ້າ ຫຼື ຢູ່ເໜືອທຸກສິ່ງ. ຂ້ອຍເປັນຄົນທີ່ປະພຶດດີ ແລະ ເຊື່ອຟັງເປັນພິເສດ”. ບໍ່ຈຳເປັນ; ຄຳເວົ້າເຫຼົ່ານີ້ບໍ່ຖືກຕ້ອງ. ຫຼັງຈາກທີ່ຜູ້ຄົນເລີ່ມມີທຳມະຊາດ ແລະ ແກ່ນແທ້ທີ່ຈອງຫອງ, ພວກເຂົາມັກຈະບໍ່ເຊື່ອຟັງ ແລະ ຕໍ່ຕ້ານພຣະເຈົ້າ, ບໍ່ໃສ່ໃຈພຣະທຳຂອງພຣະອົງ, ສ້າງແນວຄິດກ່ຽວກັບພຣະອົງ, ເຮັດສິ່ງທີ່ທໍລະຍົດພຣະອົງ ແລະ ສິ່ງທີ່ຍົກຍ້ອງ ແລະ ເປັນພະຍານໃຫ້ກັບຕົນເອງ. ເຈົ້າເວົ້າວ່າເຈົ້າບໍ່ຈອງຫອງ, ແຕ່ສົມມຸດວ່າ ເຈົ້າໄດ້ຮັບຄຣິດຕະຈັກ ແລະ ໄດ້ຮັບອະນຸຍາດໃຫ້ນໍາພາຄຣິດຕະຈັກນັ້ນ; ສົມມຸດວ່າເຮົາບໍ່ໄດ້ຈັດການກັບເຈົ້າ ແລະ ບໍ່ມີຜູ້ໃດໃນຄອບຄົວຂອງພຣະເຈົ້າຕໍານິ ຫຼື ຊ່ວຍເຈົ້າ: ຫຼັງຈາກທີ່ນໍາພາຄຣິດຕະຈັກນັ້ນຊົ່ວໄລຍະໜຶ່ງ, ເຈົ້າກໍຈະເຮັດໃຫ້ຜູ້ຄົນກົ້ມລົງໃສ່ຕີນຂອງເຈົ້າ ແລະ ເຮັດໃຫ້ພວກເຂົາຍອມຢູ່ຕໍ່ໜ້າເຈົ້າ, ຈົນເຖິງກັບຊົມເຊີຍ ແລະ ເຄົາລົບເຈົ້າ. ແລ້ວເປັນຫຍັງເຈົ້າຈຶ່ງເຮັດແບບນັ້ນ? ສິ່ງນີ້ແມ່ນຖືກກຳນົດໂດຍທຳມະຊາດຂອງເຈົ້າ; ມັນບໍ່ແມ່ນສິ່ງໃດອື່ນນອກຈາກການເປີດເຜີຍໂດຍທຳມະຊາດ. ເຈົ້າບໍ່ມີຄວາມຈຳເປັນຕ້ອງຮຽນຮູ້ສິ່ງນີ້ຈາກຄົນອື່ນ ຫຼື ບໍ່ມີຄວາມຈຳເປັນໃດໆທີ່ພວກເຂົາຕ້ອງສັ່ງສອນມັນກັບເຈົ້າເປັນພິເສດ. ເຈົ້າບໍ່ຈຳເປັນຕ້ອງໃຫ້ຄົນອື່ນແນະນຳ ຫຼື ບັງຄັບໃຫ້ເຈົ້າເຮັດສິ່ງນີ້; ສະຖານະການແບບນີ້ຈະເກີດຂຶ້ນໂດຍທຳມະຊາດ. ທຸກສິ່ງທີ່ເຈົ້າເຮັດເປັນການເຮັດໃຫ້ຜູ້ຄົນຍົກຍ້ອງເຈົ້າ, ສັນລະເສີນເຈົ້າ, ນະມັດສະການເຈົ້າ, ຍອມຕໍ່ເຈົ້າ ແລະ ຮັບຟັງເຈົ້າໃນທຸກສິ່ງ. ການອະນຸຍາດໃຫ້ເຈົ້າເປັນຜູ້ນຳໂດຍທຳມະຊາດເຮັດໃຫ້ເກີດມີສະຖານະການນີ້ ແລະ ບໍ່ສາມາດປ່ຽນແປງໄດ້. ແລ້ວສະຖານະການນີ້ເກີດຂຶ້ນໄດ້ແນວໃດ? ມັນໄດ້ຖືກກຳນົດໂດຍທຳມະຊາດທີ່ຈອງຫອງຂອງມະນຸດ. ການສະແດງອອກເຖິງຄວາມຈອງຫອງຄືການກະບົດ ແລະ ການຕໍ່ຕ້ານພຣະເຈົ້າ. ເມື່ອຜູ້ຄົນຈອງຫອງ, ຖືວ່າຕົນເອງສຳຄັນ ແລະ ຖືວ່າຕົນເອງຊອບທຳ, ພວກເຂົາກໍມີແນວໂນ້ມທີ່ຈະສ້າງຕັ້ງອານາຈັກຂອງພວກເຂົາເອງ ແລະ ເຮັດສິ່ງຕ່າງໆດ້ວຍວິທີໃດກໍຕາມທີ່ພວກເຂົາຕ້ອງການ. ພວກເຂົາຍັງເຮັດໃຫ້ຄົນອື່ນມາຢູ່ໃນກໍາມືຂອງພວກເຂົາ ແລະ ດຶງດູດຄົນເຫຼົ່ານັ້ນເຂົ້າມາໃນອ້ອມກອດຂອງພວກເຂົາ. ສໍາລັບຜູ້ຄົນທີ່ສາມາດເຮັດສິ່ງທີ່ອວດດີດັ່ງກ່າວ, ມັນພຽງແຕ່ພິສູດວ່າແກ່ນແທ້ຂອງທຳມະຊາດທີ່ຈອງຫອງຂອງພວກເຂົາແມ່ນຂອງຊາຕານ; ແມ່ນຂອງອັກຄະເທວະດາໄປແລ້ວ. ເມື່ອຄວາມຈອງຫອງ ແລະ ການຖືວ່າຕົນເອງສຳຄັນຂອງພວກເຂົາໄດ້ໄປເຖິງລະດັບໃດໜຶ່ງ, ພວກເຂົາບໍ່ມີບ່ອນສຳລັບພຣະເຈົ້າໃນຫົວໃຈຂອງພວກເຂົາອີກຕໍ່ໄປ ແລະ ພຣະເຈົ້າໄດ້ຖືກປະຖິ້ມ. ແລ້ວພວກເຂົາກໍປາຖະໜາທີ່ຈະເປັນພຣະເຈົ້າ, ເຮັດໃຫ້ຜູ້ຄົນເຊື່ອຟັງພວກເຂົາ ແລະ ພວກເຂົາກາຍເປັນອັກຄະເທວະດາ. ຖ້າເຈົ້າມີທຳມະຊາດທີ່ອວດດີແບບຊາຕານເຊັ່ນນັ້ນ, ພຣະເຈົ້າຈະບໍ່ມີບ່ອນໃນຫົວໃຈຂອງເຈົ້າ. ເຖິງແມ່ນວ່າເຈົ້າເຊື່ອໃນພຣະເຈົ້າ, ພຣະເຈົ້າບໍ່ຮັບຮູ້ເຈົ້າອີກຕໍ່ໄປ, ຈະເບິ່ງວ່າເຈົ້າເປັນຜູ້ເຮັດການຊົ່ວ ແລະ ຈະຂັບໄລ່ເຈົ້າອອກ.

ພວກເຮົາໄດ້ເທດສອນພຣະກິດຕິຄຸນຊ້ຳແລ້ວຊ້ຳເລົ່າແກ່ຜູ້ນຳຫຼາຍຄົນພາຍໃນແວດວົງສາສະໜາ, ແຕ່ບໍ່ວ່າພວກເຮົາຈະສົນທະຖາເຖິງຄວາມຈິງກັບພວກເຂົາແນວໃດ, ພວກເຂົາກໍບໍ່ຍອມຮັບມັນ. ເປັນຫຍັງຈິ່ງເປັນແບບນີ້? ເປັນຍ້ອນຄວາມຈອງຫອງຂອງພວກເຂົາກາຍເປັນທຳມະຊາດອັນທີສອງຂອງພວກເຂົາ ແລະ ພຣະເຈົ້າບໍ່ມີບ່ອນຢູ່ໃນຫົວໃຈຂອງພວກເຂົາອີກຕໍ່ໄປ. ບາງຄົນອາດເວົ້າວ່າ “ຜູ້ຄົນທີ່ຢູ່ພາຍໃຕ້ການນຳພາຂອງສິດຍາພິບານບາງຄົນ ທີ່ຢູ່ໃນໂລກແຫ່ງສາສະໜາແມ່ນມີແຮງຜັກດັນຫຼາຍແທ້ໆ; ຄືກັບວ່າພວກເຂົາມີພຣະເຈົ້າຢູ່ທ່າມກາງພວກເຂົາ”. ເຈົ້າຖືເອົາການມີຄວາມກະຕືລືລົ້ນເປັນການມີແຮງຜັກດັນບໍ? ບໍ່ວ່າທິດສະດີຂອງສິດຍາພິບານເຫຼົ່ານັ້ນອາດສູງສົ່ງພຽງໃດ, ພວກເຂົາຮູ້ຈັກພຣະເຈົ້າບໍ? ຖ້າພວກເຂົາຢຳເກງພຣະເຈົ້າໃນສ່ວນເລິກແທ້ໆ, ພວກເຂົາຈະເຮັດໃຫ້ຜູ້ຄົນຕິດຕາມພວກເຂົາ ແລະ ສັນລະເສີນພວກເຂົາບໍ? ພວກເຂົາຈະສາມາດຄວບຄຸມຄົນອື່ນບໍ? ພວກເຂົາຈະກ້າກີດກັ້ນຄົນອື່ນຈາກການສະແຫວງຫາຄວາມຈິງ ແລະ ກວດສອບເສັ້ນທາງທີ່ແທ້ຈິງບໍ? ຖ້າພວກເຂົາເຊື່ອວ່າແກະຂອງພຣະເຈົ້າເປັນຂອງພວກເຂົາແທ້ ແລະ ພວກມັນທຸກໂຕຄວນຟັງພວກເຂົາ, ແລ້ວໃນກໍລະນີດັ່ງກ່າວ ບໍ່ແມ່ນພວກເຂົາຖືຕົນເອງວ່າເປັນພຣະເຈົ້າບໍ? ຄົນເຊັ່ນນີ້ແຮງຊົ່ວກວ່າພວກຟາຣີຊາຍອີກຊ້ຳ. ພວກເຂົາບໍ່ແມ່ນຜູ້ຕໍ່ຕ້ານພຣະຄຣິດທີ່ແທ້ຈິງບໍ? ສະນັ້ນ, ຄວາມອວດດີຂອງພວກເຂົາຈຶ່ງຮ້າຍແຮງ ແລະ ສາມາດພາໃຫ້ພວກເຂົາເຮັດສິ່ງທີ່ທໍລະຍົດໄດ້. ສິ່ງເຫຼົ່ານີ້ບໍ່ໄດ້ເກີດຂຶ້ນໃນທ່າມກາງພວກເຈົ້າບໍ? ພວກເຈົ້າສາມາດດັກຈັບຜູ້ຄົນໄດ້ໃນດ້ວຍວິທີນີ້ບໍ? ເຈົ້າສາມາດເຮັດໄດ້, ມັນພຽງແຕ່ວ່າເຈົ້າບໍ່ໄດ້ຮັບໂອກາດ ແລະ ເຈົ້າຖືກລິຮານ ແລະ ຖືກຈັດການຢ່າງບໍ່ຢຸດເຊົາ, ສະນັ້ນເຈົ້າຈຶ່ງຈະບໍ່ກ້າ. ບາງຄົນຍັງຍົກຍ້ອງພວກເຂົາເອງໃນລັກສະນະທີ່ອ້ອມໄປອ້ອມມາ, ແຕ່ພວກເຂົາເວົ້າຢ່າງສະຫຼາດຫຼາຍ, ສະນັ້ນຄົນປົກກະຕິຈຶ່ງບໍ່ສາມາດແຍກແຍະມັນໄດ້. ບາງຄົນອວດດີຫຼາຍຈົນພວກເຂົາເວົ້າວ່າ: “ມັນບໍ່ສາມາດຍອມຮັບໄດ້ທີ່ຄົນອື່ນຈະນໍາພາຄຣິສຕະຈັກນີ້! ພຣະເຈົ້າຈຳເປັນຕ້ອງຜ່ານຂ້ອຍເພື່ອໄປຫາບ່ອນນັ້ນ ແລະ ພຣະອົງພຽງແຕ່ສາມາດເທດສະໜາກັບພວກເຈົ້າຫຼັງຈາກທີ່ຂ້ອຍໄດ້ອະທິບາຍສະຖານະການຂອງຄຣິສຕະຈັກນີ້ໃຫ້ພຣະອົງ. ນອກຈາກຂ້ອຍແລ້ວ, ບໍ່ມີຜູ້ໃດຈະສາມາດມາຢູ່ບ່ອນນີ້ ແລະ ລ້ຽງດູພວກເຈົ້າ”. ແມ່ນຫຍັງຄືເຈດຕະນາທີ່ຢູ່ເບື້ອງຫຼັງຂອງການເວົ້າເຊັ່ນນີ້? ສິ່ງນີ້ເປີດເຜີຍເຖິງອຸປະນິໄສປະເພດໃດ? ມັນຄືຄວາມອວດດີ. ເມື່ອຄົນເຮັດເຊັ່ນນີ້, ຄວາມປະພຶດຂອງພວກເຂົາກໍຕໍ່ຕ້ານ ແລະ ກະບົດຕໍ່ພຣະເຈົ້າ. ສະນັ້ນທຳມະຊາດທີ່ອວດດີຂອງຄົນຈຶ່ງກຳນົດວ່າພວກເຂົາຈະຍົກຍ້ອງຕົນເອງ, ກະບົດ ແລະ ທໍລະຍົດພຣະເຈົ້າ, ດັກຈັບຄົນອື່ນ, ທຳລາຍຄົນອື່ນ ແລະ ທຳລາຍຕົນເອງ. ຖ້າພວກເຂົາຕາຍໂດຍບໍ່ໄດ້ກັບໃຈ, ແລ້ວພວກເຂົາຈະຖືກໂຍນຖິ້ມໃນທີ່ສຸດ. ມັນບໍ່ອັນຕະລາຍບໍທີ່ຄົນໃດໜຶ່ງຈະມີອຸປະນິໄສທີ່ອວດດີ? ຖ້າພວກເຂົາມີອຸປະນິໄສທີ່ອວດດີ ແຕ່ພວກເຂົາສາມາດຍອມຮັບຄວາມຈິງ, ແລ້ວຍັງມີໂອກາດເພື່ອຊ່ວຍພວກເຂົາໃຫ້ລອດພົ້ນ. ພວກເຂົາຕ້ອງຜ່ານຜ່າການພິພາກສາ ແລະ ການຂ້ຽນຕີ ແລະ ໂຍນຖິ້ມອຸປະນິໄສທີ່ເສື່ອມຊາມຂອງພວກເຂົາ, ເພື່ອທີ່ຮັບເອົາຄວາມລອດພົ້ນຢ່າງແທ້ຈິງ.

ບາງຄົນເວົ້າຢູ່ສະເໝີວ່າ: “ເປັນຫຍັງພຣະເຈົ້າຈຶ່ງໃຊ້ການພິພາກສາ ແລະ ການຂ້ຽນຕີເພື່ອຊ່ວຍຄົນໃຫ້ລອດພົ້ນໃນຍຸກສຸດທ້າຍ? ເປັນຫຍັງພຣະທຳແຫ່ງການພິພາກສາຈຶ່ງຮຸນແຮງຫຼາຍ?” ມີຄຳເວົ້າທີ່ພວກເຈົ້າອາດຮູ້: “ພາລະກິດຂອງພຣະເຈົ້າມີຄວາມຫຼາກຫຼາຍໃນແຕ່ລະບຸກຄົນ; ມັນຫົດຍືດໄດ້ ແລະ ພຣະເຈົ້າບໍ່ປະຕິບັດຕາມກົດລະບຽບ”. ພາລະກິດແຫ່ງການພິພາກສາ ແລະ ການຂ້ຽນຕີໃນຍຸກສຸດທ້າຍແມ່ນແນໃສ່ທຳມະຊາດທີ່ອວດດີຂອງຜູ້ຄົນເປັນຫຼັກ. ຄວາມອວດດີຄອບຄຸມຫຼາຍສິ່ງ, ອຸປະນິໄສທີ່ເສື່ອມຊາມຫຼາຍຢ່າງ; ການພິພາກສາ ແລະ ການຂ້ຽນຕີມາຫາຄຳເວົ້ານີ້ “ຄວາມອວດດີ” ໂດຍກົງ, ເພື່ອທີ່ຈະກຳຈັດອຸປະນິໄສທີ່ອວດດີຂອງຜູ້ຄົນຢ່າງສົມບູນ. ໃນທີ່ສຸດແລ້ວ, ຄົນຈະບໍ່ກະບົດຕໍ່ພຣະເຈົ້າ ແລະ ຕໍ່ຕ້ານພຣະອົງ, ສະນັ້ນພວກເຂົາຈຶ່ງບໍ່ບາກບັ່ນທີ່ຈະສ້າງຕັ້ງອານາຈັກເອກະລາດຂອງພວກເຂົາເອງ ແລະ ພວກເຂົາຈະບໍ່ຍົກຍ້ອງ ຫຼື ເປັນພະຍານໃຫ້ຕົນເອງ ແລະ ພວກເຂົາຈະບໍ່ເຮັດຢ່າງຕໍ່າຊ້າ ແລະ ພວກເຂົາຈະບໍ່ມີການຮຽກຮ້ອງທີ່ຟູມເຟືອຍຕໍ່ພຣະເຈົ້າ, ດ້ວຍວິທີນີ້ ພວກເຂົາຈຶ່ງໄດ້ໂຍນຖິ້ມອຸປະນິໄສທີ່ອວດດີຂອງພວກເຂົາ. ຄວາມອວດດີມີການສຳແດງອອກຫຼາຍຢ່າງ. ຕົວຢ່າງ: ສົມມຸດວ່າຄົນໃດໜຶ່ງທີ່ເຊື່ອໃນພຣະເຈົ້າຮຽກຮ້ອງຄວາມກະລຸນາຂອງພຣະອົງ, ເຈົ້າສາມາດຮຽກຮ້ອງມັນບົນພື້ນຖານຫຍັງ? ເຈົ້າເປັນຄົນທີ່ຖືກຊາຕານເຮັດໃຫ້ເສື່ອມຊາມ, ເປັນສິ່ງຖືກສ້າງ; ຂໍ້ແທ້ຈິງທີ່ວ່າເຈົ້າໃຊ້ຊີວິດ ແລະ ຫາຍໃຈຄືຄວາມກະລຸນາທີ່ຍິ່ງໃຫຍ່ທີ່ສຸດຂອງພຣະເຈົ້າ. ເຈົ້າສາມາດຮັບເອົາທຸກສິ່ງທີ່ພຣະເຈົ້າໄດ້ສ້າງເທິງໂລກ. ພຣະເຈົ້າໄດ້ໃຫ້ເຈົ້າຢ່າງພຽງພໍ, ສະນັ້ນເປັນຫຍັງເຈົ້າຈຶ່ງຮຽກຮ້ອງຈາກພຣະອົງຫຼາຍຂຶ້ນ? ມັນເປັນເພາະຄົນບໍ່ພໍໃຈກັບສະຖານະການຂອງພວກເຂົາຈັກເທື່ອ. ພວກເຂົາຄິດຢູ່ສະເໝີວ່າພວກເຂົາດີກວ່າຄົນອື່ນ, ພວກເຂົາຄວນມີຫຼາຍກວ່າ, ສະນັ້ນພວກເຂົາຈຶ່ງຮຽກຮ້ອງມັນຈາກພຣະເຈົ້າຢູ່ສະເໝີ. ນີ້ຄືຕົວແທນຂອງອຸປະນິໄສທີ່ອວດດີຂອງພວກເຂົາ. ເຖິງແມ່ນວ່າປາກຂອງພວກເຂົາອາດບໍ່ເວົ້າເຖິງມັນ, ເມື່ອຜູ້ຄົນເລີ່ມເຊື່ອໃນພຣະເຈົ້າໃນຕອນທຳອິດ, ໃນຫົວໃຈຂອງພວກເຂົານັ້ນ ພວກເຂົາອາດຄິດວ່າ “ຂ້ອຍຕ້ອງການໄປສະຫວັນ, ບໍ່ແມ່ນນະຮົກ. ຂ້ອຍບໍ່ພຽງແຕ່ຕ້ອງການໃຫ້ຕົນເອງໄດ້ຮັບພອນ, ແຕ່ໝົດຄອບຄົວຂອງຂ້ອຍ. ຂ້ອຍຕ້ອງການກິນອາຫານດີໆ, ສວມໃສ່ເຄື່ອງນຸ່ງທີ່ດີໆ, ມີຄວາມສຸກກັບສິ່ງດີໆ. ຂ້ອຍຕ້ອງການຄອບຄົວທີ່ດີ, ຜົວ (ຫຼື ເມຍ) ທີ່ດີ ແລະ ລູກທີ່ດີ. ໃນທີ່ສຸດແລ້ວ, ຂ້ອຍຕ້ອງການປົກຄອງດັ່ງກະສັດ”. ມັນລ້ວນແລ້ວແຕ່ກ່ຽວຂ້ອງກັບເງື່ອນໄຂ ແລະ ການຮຽກຮ້ອງຂອງພວກເຂົາ. ອຸປະນິໄສນີ້ຂອງພວກເຂົາ, ສິ່ງເຫຼົ່ານີ້ທີ່ພວກເຂົາຄິດໃນຫົວໃຈຂອງພວກເຂົາ, ຄວາມປາດຖະໜາທີ່ຟູມເຟືອຍເຫຼົ່ານີ້, ພວກມັນທັງໝົດເປັນລັກສະນະປົກກະຕິຂອງທຳມະຊາດທີ່ອວດດີຂອງມະນຸດ. ແມ່ນຫຍັງເຮັດໃຫ້ເຮົາເວົ້າສິ່ງນີ້? ມັນເປັນຍ້ອນສະຖານະຂອງຜູ້ຄົນ. ມະນຸດເປັນສິ່ງຖືກສ້າງທີ່ມາຈາກຂີ້ຝຸ່ນ; ພຣະເຈົ້າສ້າງມະນຸດຈາກດິນດາກ ແລະ ເປົ່າລົມຫາຍໃຈແຫ່ງຊີວິດໃສ່ໃນຕົວເຂົາ. ນັ້ນຄືສະຖານະທີ່ຕ້ອຍຕໍ່າຂອງມະນຸດ, ແຕ່ຄົນຍັງມາຢູ່ຕໍ່ໜ້າພຣະເຈົ້າ ແລ້ວຕ້ອງການສິ່ງນີ້ ແລະ ສິ່ງນັ້ນ. ສະຖານະຂອງມະນຸດຊົ່ວຊ້າຫຼາຍ, ເຂົາບໍ່ຄວນອ້າປາກຂອງເຂົາ ແລະ ຮຽກຮ້ອງຫຍັງຈາກພຣະເຈົ້າ. ສະນັ້ນຄົນຄວນເຮັດຫຍັງ? ພວກເຂົາຄວນເຮັດວຽກໜັກບໍ່ວ່າຈະມີການວິຈານຫຍັງກໍຕາມ, ວາງຄວາມໜັກໜ່ວງໃສ່ບ່າຂອງພວກເຂົາ ແລະ ເຊື່ອຟັງຢ່າງຍິນດີ. ມັນບໍ່ແມ່ນຄຳຖາມກ່ຽວກັບການຮັບເອົາຄວາມຖ່ອມຕົວຢ່າງຍິນດີ, ຢ່າຮັບເອົາຄວາມຖ່ອມຕົວຢ່າງຍິນດີ; ນີ້ຄືສະຖານະທີ່ຄົນເກີດມາພ້ອມ; ພວກເຂົາຄວນເຊື່ອຟັງ ແລະ ຖ່ອມຕົວໂດຍກຳເນີດ, ຍ້ອນສະຖານະຂອງພວກເຂົາມີລັກສະນະຕ້ອຍຕໍ່າ ແລະ ສະນັ້ນພວກເຂົາຈຶ່ງບໍ່ຄວນຮຽກຮ້ອງສິ່ງຕ່າງໆຈາກພຣະເຈົ້າ ແລະ ມີຄວາມປາດຖະໜາທີ່ຟູມເຟືອຍຕໍ່ພຣະເຈົ້າ. ບໍ່ຄວນຄົ້ນພົບສິ່ງດັ່ງກ່າວໃນພວກເຂົາ. ນີ້ແມ່ນຕົວຢ່າງງ່າຍໆ. ຄົວເຮືອນທີ່ຮັ່ງມີໃດໜຶ່ງໄດ້ຈ້າງຜູ້ຮັບໃຊ້. ຕຳແໜ່ງຂອງຜູ້ຮັບໃຊ້ນີ້ໃນຄົວເຮືອນທີ່ຮັ່ງມີກໍຕ້ອຍຕໍ່າເປັນຢ່າງຍິ່ງ, ແຕ່ເຖິງຢ່າງນັ້ນ ພວກເຂົາກໍເວົ້າກັບເຈົ້ານາຍຂອງເຮືອນວ່າ: “ຂ້ອຍຕ້ອງການສວມໃສ່ໝວກຂອງລູກຊາຍເຈົ້າ, ຂ້ອຍຕ້ອງການກິນເຂົ້າຂອງເຈົ້າ, ຂ້ອຍຕ້ອງການສວມໃສ່ເຄື່ອງນຸ່ງຂອງເຈົ້າ ແລະ ຂ້ອຍຕ້ອງນອນເທິງຕຽງຂອງເຈົ້າ. ບໍ່ວ່າເຈົ້າຈະໃຊ້ຫຍັງກໍຕາມ, ບໍ່ວ່າຈະເປັນຄຳ ຫຼື ເງິນ, ຂ້ອຍຕ້ອງການພວກມັນ! ຂ້ອຍປະກອບສ່ວນຫຼາຍໃນວຽກງານຂອງຂ້ອຍ ແລະ ຂ້ອຍໃຊ້ຊີວິດໃນເຮືອນຂອງເຈົ້າ, ສະນັ້ນຂ້ອຍຈຶ່ງຕ້ອງການພວກມັນ!” ເຈົ້ານາຍຄວນປະຕິບັດຕໍ່ພວກເຂົາແນວໃດ? ເຈົ້ານາຍຈະເວົ້າວ່າ: “ເຈົ້າຄວນຮູ້ວ່າເຈົ້າເປັນສິ່ງຂອງປະເພດໃດ, ບົດບາດຂອງເຈົ້າແມ່ນຫຍັງ: ເຈົ້າເປັນຜູ້ຮັບໃຊ້. ຂ້ອຍເອົາສິ່ງທີ່ລູກຂ້ອຍຕ້ອງການໃຫ້ເຂົາ, ເພາະນັ້ນຄືສະຖານະຂອງເຂົາ. ແມ່ນຫຍັງຄືສະຖານະຂອງເຈົ້າ, ຕົວຕົນຂອງເຈົ້າ? ເຈົ້າບໍ່ມີຄຸນສົມບັດທີ່ຈະຮ້ອງຂໍສິ່ງເຫຼົ່ານີ້. ເຈົ້າຄວນໄປ ແລະ ເຮັດສິ່ງທີ່ເຈົ້າຄວນເຮັດ, ໄປປະຕິບັດພັນທະຂອງເຈົ້າ, ຕາມສະຖານະ ແລະ ຕົວຕົນຂອງເຈົ້າ”. ຄົນແບບນັ້ນມີຄວາມສຳນຶກໃດໆບໍ? ມີຫຼາຍຄົນທີ່ເຊື່ອໃນພຣະເຈົ້າທີ່ບໍ່ມີຄວາມສຳນຶກຫຼາຍຂະໜາດນັ້ນ. ຈາກຕອນຕົ້ນທີ່ເຊື່ອໃນພຣະເຈົ້າ, ພວກເຂົາມີແຮງຈູງໃຈແອບແຝງ ແລະ ສືບຕໍ່ເວົ້າ, ພວກເຂົາຮຽກຮ້ອງຈາກພຣະເຈົ້າຢ່າງບໍ່ຢຸດເຊົາ. “ຂ້ານ້ອຍຕ້ອງໃຫ້ພາລະກິດຂອງພຣະວິນຍານບໍລິສຸດຕິດຕາມຂ້ອຍເມື່ອຂ້ານ້ອຍເຜີຍແຜ່ຂ່າວປະເສີດ! ພຣະອົງຍັງຕ້ອງໃຫ້ອະໄພ ແລະ ອົດກັ້ນກັບຂ້ານ້ອຍ ເມື່ອຂ້ານ້ອຍເຮັດສິ່ງທີ່ບໍ່ດີ! ຖ້າຂ້ານ້ອຍເຮັດວຽກງານຫຼາຍຢ່າງ, ພຣະອົງຕ້ອງໃຫ້ລາງວັນຂ້ານ້ອຍ!” ເວົ້າສັ້ນໆແລ້ວ ຄົນຕ້ອງການສິ່ງຕ່າງໆຈາກພຣະເຈົ້າຢູ່ສະເໝີ, ພວກເຂົາໂລບມາກຢູ່ສະເໝີ. ບາງກຄົນທີ່ເຮັດວຽກງານເລັກໆນ້ອຍໆ ແລະ ນໍາພາຄຣິສຕະຈັກໄດ້ຂ້ອນຂ້າງດີກໍຄິດວ່າພວກເຂົາຢູ່ເໜືອຄົນອື່ນ ແລະ ມັກເຜີຍແຜ່ຄຳເວົ້າຕ່າງໆ ເຊັ່ນ: “ເປັນຫຍັງພຣະເຈົ້າຈຶ່ງວາງຂ້ອຍໄວ້ໃນຕຳແໜ່ງທີ່ສຳຄັນ? ເປັນຫຍັງພຣະອົງຈຶ່ງເວົ້າເຖິງຊື່ຂອງຂ້ອຍຢ່າງຕໍ່ເນື່ອງ? ເປັນຫຍັງພຣະອົງຈຶ່ງເວົ້າກັບຂ້ອຍຢ່າງຕໍ່ເນື່ອງ? ພຣະເຈົ້າເຊີດໜ້າຊູຕາຂ້ອຍ ເພາະຂ້ອຍມີຄວາມສາມາດ ແລະ ເພາະຂ້ອຍຢູ່ເໜືອຄົນປົກກະຕິ. ພວກເຈົ້າເຖິງກັບອິດສາວ່າພຣະເຈົ້າປະຕິບັດຕໍ່ຂ້ອຍໄດ້ດີກວ່າ. ພວກເຈົ້າມີຫຍັງໃຫ້ອິດສາ? ພວກເຈົ້າບໍ່ສາມາດເຫັນບໍວ່າຂ້ອຍເຮັດວຽກງານຫຼາຍສໍ່າໃດ ແລະ ຂ້ອຍໄດ້ເສຍສະຫຼະຫຼາຍສໍ່າໃດ? ພວກເຈົ້າບໍ່ຄວນອິດສາສິ່ງດີໆຫຍັງກໍຕາມທີ່ພຣະເຈົ້າມອບໃຫ້ຂ້ອຍ, ເພາະຂ້ອຍສົມຄວນໄດ້ຮັບພວກມັນ. ຂ້ອຍໄດ້ເຮັດວຽກເປັນເວລາຫຼາຍປີ ແລະ ທົນທຸກຫຼາຍຢ່າງ. ຂ້ອຍສົມຄວນໄດ້ຮັບຄວາມໄວ້ວາງໃຈ ແລະ ມີຄຸນສົມບັດ”. ມີຄົນອື່ນທີ່ເວົ້າວ່າ: “ພຣະເຈົ້າປ່ອຍໃຫ້ຂ້ອຍເຂົ້າຮ່ວມໃນການປະຊຸມເພື່ອນຮ່ວມງານ ແລະ ຮັບຟັງການໂອ້ລົມຂອງພຣະອົງ. ຂ້ອຍມີຄຸນສົມບັດນີ້, ພວກເຈົ້າມີສິ່ງນັ້ນບໍ? ກ່ອນອື່ນໝົດ, ຂ້ອຍມີຄວາມສາມາດສູງ ແລະ ຂ້ອຍສະແຫວງຫາຄວາມຈິງຫຼາຍກວ່າທີ່ພວກເຈົ້າເຮັດ. ຍິ່ງໄປກວ່ານັ້ນ, ຂ້ອຍເສຍສະຫຼະຕົນເອງຫຼາຍກວ່າພວກເຈົ້າ ແລະ ຂ້ອຍສາມາດເຮັດວຽກງານຂອງພຣະເຈົ້າໃຫ້ສຳເລັດ, ພວກເຈົ້າສາມາດເຮັດໄດ້ບໍ?” ນີ້ຄືຄວາມອວດດີ. ຜົນຮັບໃນການທີ່ຄົນປະຕິບັດໜ້າທີ່ຂອງພວກເຂົາ ແລະ ວຽກງານຂອງພວກເຂົາແມ່ນແຕກຕ່າງກັນ. ບາງຄົນມີຜົນຮັບທີ່ດີ, ໃນຂະນະທີຄົນອື່ນມີຜົນຮັບທີ່ບໍ່ດີ. ບາງຄົນເກີດມາພ້ອມກັບຄວາມສາມາດທີ່ດີ ແລະ ຍັງສາມາດສະແຫວງຫາຄວາມຈິງ, ສະນັ້ນຜົນຮັບຈາກໜ້າທີ່ຂອງພວກເຂົາຈຶ່ງປັບປຸງຂຶ້ນໄດ້ໄວ. ສິ່ງນີ້ເປັນຍ້ອນຄວາມສາມາດທີ່ດີຂອງພວກເຂົາ, ເຊິ່ງຖືກກຳນົດໄວ້ລ່ວງໜ້າໂດຍພຣະເຈົ້າ. ແຕ່ຈະແກ້ໄຂບັນຫາຜົນຮັບທີ່ບໍ່ດີຈາກການປະຕິບັດໜ້າທີ່ຂອງຄົນໆໜຶ່ງໄດ້ແນວໃດ? ເຈົ້າຕ້ອງສະແຫວງຫາຄວາມຈິງ ແລະ ເຮັດວຽກຢ່າງໜັກຢູ່ສະເໝີ, ແລ້ວເຈົ້າກໍຈະສາມາດຄ່ອຍໆບັນລຸຜົນຮັບທີ່ດີເຊັ່ນກັນ. ຕາບໃດທີ່ເຈົ້າດິ້ນຮົນໄປຫາຄວາມຈິງ ແລະ ບັນລຸຂີດຈຳກັດໃນຄວາມສາມາດຂອງເຈົ້າ, ພຣະເຈົ້າກໍຈະຮອງຮັບ. ແຕ່ບໍ່ວ່າຜົນຮັບໃນວຽກຂອງເຈົ້າຈະດີ ຫຼື ບໍ່, ເຈົ້າຄວນບໍ່ມີແນວຄິດທີ່ຜິດພາດ. ຢ່າຄິດວ່າ “ຂ້ອຍມີຄຸນສົມບັດທີ່ຈະທຽບເທົ່າກັບພຣະເຈົ້າ”, “ຂ້ອຍມີຄຸນສົມບັດທີ່ຈະໄດ້ຮັບສິ່ງທີ່ພຣະເຈົ້າມອບໃຫ້ຂ້ອຍ”, “ຂ້ອຍມີຄຸນສົມບັດທີ່ຈະເຮັດໃຫ້ພຣະເຈົ້າຍົກຍ້ອງຂ້ອຍ”, “ຂ້ອຍມີຄຸນສົມບັດທີ່ຈະນໍາພາຄົນອື່ນ” ຫຼື “ຂ້ອຍມີຄຸນສົມບັດທີ່ຈະສັ່ງສອນຄົນອື່ນ”. ຢ່າເວົ້າວ່າເຈົ້າມີຄຸນສົມບັດ. ຄົນບໍ່ຄວນມີຄວາມຄິດເຫຼົ່ານີ້. ຖ້າເຈົ້າມີຄວາມຄິດເຫຼົ່ານີ້, ມັນກໍພິສູດວ່າເຈົ້າບໍ່ໄດ້ຢູ່ໃນບ່ອນທີ່ຊອບທຳຂອງເຈົ້າ ແລະ ເຈົ້າເຖິງກັບບໍ່ໄດ້ມີຄວາມສຳນຶກພື້ນຖານທີ່ມະນຸດຄວນມີ. ສະນັ້ນເຈົ້າຈະສາມາດປະຖິ້ມອຸປະນິໄສທີ່ອວດດີຂອງເຈົ້າໄດ້ແນວໃດ? ເຈົ້າບໍ່ສາມາດເຮັດໄດ້.

ບາງຄົນເວົ້າວ່າພວກເຂົາບໍ່ມີອຸປະນິໄສທີ່ເສື່ອມຊາມ, ພວກເຂົາບໍ່ໄດ້ອວດດີ. ຄົນເຫຼົ່ານີ້ເປັນຄົນແບບໃດ? ຄົນເຫຼົ່ານີ້ເປັນຄົນທີ່ບໍ່ມີຄວາມຮູ້ສຶກ ແລະ ພວກເຂົາຍັງເປັນຄົນທີ່ໂງ່ຈ້າ ແລະ ອວດດີທີ່ສຸດໃນບັນດາຄົນທັງປວງ. ໃນຄວາມເປັນຈິງແລ້ວ, ພວກເຂົາອວດດີ ແລະ ກະບົດຫຼາຍກວ່າຄົນອື່ນ; ຍິ່ງຄົນໃດໜຶ່ງເວົ້າວ່າພວກເຂົາບໍ່ມີອຸປະນິໄສທີ່ເສື່ອມຊາມຫຼາຍປານໃດ, ພວກເຂົາຍິ່ງອວດດີ ແລະ ຖືວ່າຕົນເອງຊອບທຳຫຼາຍສ່ຳນັ້ນ. ເປັນຫຍັງຄົນອື່ນຈຶ່ງສາມາດຮູ້ຈັກຕົນເອງ ແລະ ຍອມຮັບການພິພາກສາຂອງພຣະເຈົ້າ, ແຕ່ເຈົ້າກັບບໍ່ເປັນເຊັ່ນນັ້ນ? ເຈົ້າຄືຂໍ້ຍົກເວັ້ນບໍ? ເຈົ້າເປັນໄພ່ພົນບໍ? ເຈົ້າອາໄສຢູ່ໃນສູນຍາກາດບໍ? ເຈົ້າບໍ່ຮັບຮູ້ວ່າມະນຸດຊາດໄດ້ຖືກຊາຕານເຮັດໃຫ້ເສື່ອມຊາມຢ່າງຮ້າຍແຮງ, ທຸກຄົນມີອຸປະນິໄສທີ່ເສື່ອມຊາມ. ນີ້ໝາຍຄວາມວ່າເຈົ້າບໍ່ເຂົ້າໃຈຄວາມຈິງເລີຍ ແລະ ເຈົ້າເປັນຄົນທີ່ກະບົດ, ໂງ່ ແລະ ອວດດີທີ່ສຸດໃນບັນດາຄົນທັງປວງ. ອີງຕາມເຈົ້າແລ້ວ, ມີຄົນດີຫຼາຍຄົນໃນໂລກ ແລະ ມີພຽງແຕ່ຄົນບໍ່ດີສອງສາມຄົນ, ສະນັ້ນເປັນຫຍັງມັນຈຶ່ງເຕັມໄປດ້ວຍຄວາມມືດມົວ, ເຕັມໄປດ້ວຍຄວາມສົກກະປົກ ແລະ ຄວາມເສື່ອມຊາມ, ເຕັມໄປດ້ວຍຄວາມຂັດແຍ່ງ? ໃນໂລກຂອງມະນຸດ, ເປັນຫຍັງທຸກຄົນຈຶ່ງຮັບ ແລະ ລັກຈາກກັນເອງ? ແມ່ນແຕ່ຜູ້ເຊື່ອໃນພຣະເຈົ້າກໍບໍ່ຍົກເວັ້ນ. ຄົນດິ້ນຮົນຢູ່ສະເໝີ ແລະ ຕໍ່ສູ້ກັນເອງ. ແລ້ວຄວາມດິ້ນຮົນນີ້ແຕກໜໍ່າມາຈາກໃສ? ແນ່ນອນ, ມັນເປັນຜົນຜະລິດຈາກທຳມະຊາດທີ່ເສື່ອມຊາມຂອງພວກເຂົາ, ເປັນການສະແດງອອກເຖິງອຸປະນິໄສທີ່ເສື່ອມຊາມຂອງພວກເຂົາແທ້ໆ. ຄົນທີ່ມີທຳມະຊາດທີ່ເສື່ອມຊາມກໍມີຄວາມອວດດີ ແລະ ຄວາມກະບົດທີ່ສະແດງອອກຈາກພວກເຂົາ; ຄົນທີ່ໃຊ້ຊີວິດໃນອຸປະນິໄສທີ່ຊົ່ວຮ້າຍກໍເປັນປໍລະປັກ ແລະ ພ້ອມຕໍ່ສູ້. ຄົນທີ່ເປັນປໍລະປັກ ແລະ ພ້ອມຕໍ່ສູ້ກັບເປັນຄົນທີ່ອວດດີທີ່ສຸດໃນບັນດາຄົນທັງປວງ, ພວກເຂົາບໍ່ຍອມອ່ອນນ້ອມຕໍ່ຄົນໃດໆ. ເປັນຫຍັງຄົນຈຶ່ງມັກສາລະພາບບາບຂອງພວກເຂົາ ແຕ່ບໍ່ກັບໃຈ? ເປັນຫຍັງພວກເຂົາຈຶ່ງເຊື່ອໃນພຣະເຈົ້າ ແຕ່ບໍ່ສາມາດນໍາຄວາມຈິງໄປປະຕິບັດ? ເປັນຫຍັງພວກເຂົາຈຶ່ງເຊື່ອໃນພຣະເຈົ້າເປັນເວລາຫຼາຍປີ ແຕ່ບໍ່ສາມາດເຮັດໄດ້ສອດຄ່ອງກັບພຣະອົງ? ທຸກສິ່ງນີ້ເກີດຂຶ້ນໂດຍທຳມະຊາດທີ່ອວດດີຂອງຜູ້ຄົນ. ມະນຸດຊາດໄດ້ກະບົດ ແລະ ຕໍ່ຕ້ານພຣະເຈົ້າຢູ່ສະເໝີ, ບໍ່ເຕັມໃຈທີ່ຈະຍອມຮັບຄວາມຈິງໂດຍສິ້ນເຊີງ ແລະ ເຖິງກັບກຽດຊັງ ແລະ ປະຕິເສດຄວາມຈິງ. ນີ້ບໍ່ແມ່ນເພາະຂໍ້ຮຽກຮ້ອງຂອງພຣະເຈົ້າຕໍ່ມະນຸດນັ້ນສູງເກີນໄປ, ແຕ່ກົງກັນຂ້າມ ຄົນຕໍ່ຕ້ານພຣະເຈົ້າຢ່າງກ້ຽວກາດ ແລະ ຢ່າງໄຮ້ປານີເກີນໄປ, ຫຼາຍຈົນພວກເຂົາຈະເຮັດໃຫ້ພຣະເຈົ້າເປັນສັດຕູຂອງພວກເຂົາ ແລະ ຄຶງພຣະອົງເທິງໄມ້ກາງແຂນ. ມະນຸດຊາດທີ່ເສື່ອມຊາມດັ່ງກ່າວບໍ່ໄດ້ກ້ຽວກາດ, ອວດດີ ແລະ ບໍ່ສົມເຫດສົມຜົນເກີນໄປບໍ? ພຣະເຈົ້າສະແດງຄວາມຈິງຫຼາຍຢ່າງ, ພຣະອົງມີຄວາມເຫັນໃຈ ແລະ ຊ່ວຍຄົນໃຫ້ລອດພົ້ນ ແລະ ອະໄພຄວາມຜິດບາບຂອງພວກເຂົາ, ແຕ່ມະນຸດຊາດບໍ່ໄດ້ຍອມຮັບຄວາມຈິງເລີຍ, ພວກເຂົາປະນາມ ແລະ ຕໍ່ຕ້ານພຣະເຈົ້າຢູ່ສະເໝີ ແລະ ເຮັດໃຫ້ຕົນເອງບໍ່ສາມາດເຂົ້າກັບພຣະເຈົ້າໄດ້. ຕອນນີ້, ຄວາມສຳພັນຂອງມະນຸດຊາດກັບພຣະເຈົ້າຢູ່ໃນລະດັບໃດ? ມະນຸດໄດ້ກາຍມາເປັນສັດຕູຂອງພຣະເຈົ້າ, ເປັນຜູ້ຂັດແຍ່ງຂອງພຣະອົງ. ພຣະເຈົ້າສະແດງຄວາມຈິງເພື່ອເປີດເຜີຍ, ພິພາກສາ ແລະ ຊ່ວຍຄົນໃຫ້ລອດພົ້ນ; ຄົນບໍ່ຍອມຮັບມັນ ຫຼື ສົນໃຈພຣະອົງເລີຍ. ຄົນບໍ່ເຮັດສິ່ງທີ່ພຣະເຈົ້າຮຽກຮ້ອງຈາກພວກເຂົາ; ກົງກັນຂ້າມ, ພວກເຂົາໄປ ແລະ ເຮັດສິ່ງຕ່າງໆທີ່ພຣະອົງກຽດຊັງ ແລະ ດູຖູກ. ພຣະເຈົ້າສະແດງຄວາມຈິງ, ແຕ່ຄົນປະຖິ້ມມັນ. ພຣະເຈົ້າພິພາກສາ ແລະ ຂ້ຽນຕີອຸປະນິໄສທີ່ເສື່ອມຊາມຂອງຜູ້ຄົນ ແລະ ບໍ່ພຽງແຕ່ວ່າພວກເຂົາບໍ່ຍອມຮັບຄວາມຈິງ, ແຕ່ພວກເຂົາໂຕ້ຖຽງ ແລະ ກະບົດຕໍ່ພຣະອົງ. ຄົນອວດດີສໍ່າໃດ? ມະນຸດຊາດທີ່ເສື່ອມຊາມປະຕິເສດ ແລະ ຕໍ່ຕ້ານພຣະເຈົ້າຢ່າງໜ້າດ້ານ. ເຖິງແມ່ນວ່າພວກເຂົາເຊື່ອໃນພຣະເຈົ້າ, ພວກເຂົາກໍສະແຫວງຫາໂຊກຊະຕາທີ່ຍິ່ງໃຫຍ່, ລາງວັນ ແລະ ການເຂົ້າສູ່ອານາຈັກສະຫວັນຢູ່ສະເໝີ; ພວກເຂົາຍັງຕ້ອງການເປັນຜູ້ປົກຄອງ ແລະ ມີອຳນາດ. ນີ້ຄືແບບຢ່າງການເປັນຕົວແທນເຖິງຄວາມອວດດີ, ອຸປະນິໄສທີ່ເສື່ອມຊາມແທ້ໆຂອງມະນຸດ.

ພຣະເຈົ້າໄດ້ກາຍມາເປັນເນື້ອໜັງເພື່ອຊ່ວຍພວກເຂົາໃຫ້ລອດພົ້ນ, ແຕ່ເພື່ອເປັນການຕອບແທນສຳລັບການຮັບເອົາພຣະເຈົ້າ, ຄົນຮຽກຮ້ອງຄ່າໃຊ້ຈ່າຍໃນການດຳລົງຊີບ, ລາງວັນ, ການອວຍພອນ ແລະ ພວກເຂົາເຖິງກັບໄປໂອ້ອວດວ່າພວກເຂົາໄດ້ຮັບພຣະເຈົ້າ ແລະ ເວົ້າວ່າພວກເຂົາເປັນທີ່ຮັກຂອງພຣະເຈົ້າ, ເພື່ອວ່າຄົນອື່ນຈະເຊີດໜ້າຊູຕາພວກເຂົາ. ຄົນຈຳນວນນ້ອຍຮັບຮູ້ຢ່າງຊັດເຈນວ່າຜູ້ທີ່ພວກເຂົາໄດ້ຮັບຄືພຣະເຈົ້າ, ແຕ່ຮຽກຮ້ອງເງິນຈາກຄຣິສຕະຈັກເປັນການຕອບແທນ. ຄົນອວດດີເຫຼົ່ານັ້ນເວົ້າວ່າພວກເຂົາບໍ່ມີອຸປະນິໄສທີ່ເສື່ອມຊາມ ແລະ ຄວາມເຊື່ອຂອງພວກເຂົາແມ່ນຢູ່ເໜືອຂອງຄົນອື່ນ, ພວກເຂົາອຸທິດຕົວຕໍ່ພຣະເຈົ້າຫຼາຍກວ່າຄົນອື່ນ ແລະ ເຮັດໄດ້ດີກວ່າຄົນອື່ນ. ບາງຄົນໂອ້ອວດກ່ຽວກັບພວກເຂົາເອງ: “ຂ້ອຍເຊື່ອໃນພຣະເຈົ້າເປັນເວລາຊາວປີ. ເມື່ອຂ້ອຍມາເຊື່ອໃນຕອນທຳອິດ, ບໍ່ມີຄຣິສຕະຈັກ, ຂ້ອຍໄດ້ເຜີຍແຜ່ຂ່າວປະເສີດຢູ່ທຸກບ່ອນທີ່ຂ້ອຍໄປ!” ເປັນຫຍັງເຈົ້າຈຶ່ງໂອ້ອວດກ່ຽວກັບຕົນເອງ? ເຈົ້າບໍ່ມີຫຍັງທີ່ຄູ່ຄວນໃຫ້ໂອ້ອວດ. ອີງໃສ່ພຶດຕິກຳປັດຈຸບັນຂອງເຈົ້າ, ເຈົ້າຄວນຕົບໜ້າຕົນເອງ, ສາບແຊ່ງຕົນເອງ, ດູຖູກຕົນເອງ ແລະ ກຽດຊັງຕົນເອງ. ສະນັ້ນເປັນຫຍັງເຈົ້າຈຶ່ງໂອ້ອວດກ່ຽວກັບຕົນເອງ? ອຸປະນິໄສທີ່ອວດດີຂອງເຈົ້າມີຮ້າຍແຮງເກີນໄປ, ເຈົ້າໄດ້ໄປຮອດຈຸດສູງສຸດ, ຈຸດສຸດຍອດແລ້ວ! ບໍ່ວ່າຄົນຈະເວົ້າຫຼາຍ ຫຼື ເວົ້າໜ້ອຍ, ນໍ້າສຽງຂອງພວກເຂົາ, ເຈດຕະນາຂອງພວກເຂົາ ແລະ ຄຳເວົ້າຂອງພວກເຂົາກໍລ້ວນແລ້ວແຕ່ມີລົດຊາດ ແລະ ແກ່ນແທ້ທີ່ອວດດີ. ເຮົາຈະຍົກຕົວຢ່າງງ່າຍໆ. ສົມມຸດວ່າຄຣິສຕະຈັກມີຄົນໜຶ່ງທີ່ຫາກໍເລີ່ມເຊື່ອ, ຄົນທີ່ຂ້ອນຂ້າງເພິ່ງພາໄດ້, ຄົນທີ່ສະແຫວງຫາຢ່າງຈິງໃຈ. ບາງຄົນອາດດູຖູກພວກເຂົາ, ເວົ້າກັບພວກເຂົາຢ່າງຖືຕົວວ່າ: “ເຈົ້າເປັນຜູ້ເຊື່ອໄດ້ຈັກປີແລ້ວ? ເຈົ້າມາແຕ່ໃສ? ເຈົ້າມີແນວຄິດບາງຢ່າງບໍ? ເຈົ້າຍັງບໍ່ຊັດເຈນໃນຄວາມຈິງອັນໃດ? ເຈົ້າປະກອບດ້ວຍຄວາມຈິງພື້ນຖານເຫຼົ່ານີ້ບໍ? ຫຼັງຈາກທີ່ເຈົ້າປະກອບມີ, ເຈົ້າຄວນໄປເຜີຍແຜ່ຂ່າວປະເສີດ!” ເຈົ້າມີຄຸນສົມບັດຫຍັງທີ່ຈະສັ່ງສອນຄົນແບບນີ້? ເຈົ້າກໍເປັນມະນຸດເຊັ່ນກັນ, ມັນພຽງແຕ່ວ່າເຈົ້າໄດ້ຍອມຮັບກ່ອນໜ້າໜ້ອຍໜຶ່ງ. ເຖິງຢ່າງນັ້ນກໍຕາມ ເຈົ້າຍັງບໍ່ໄດ້ໂຍນຖິ້ມຄວາມອວດດີທີ່ຢູ່ໃນແກ່ນແທ້ຂອງອຸປະນິໄສທີ່ເສື່ອມຊາມຂອງເຈົ້າເອງ. ເຈົ້າມີຄຸນສົມບັດຫຍັງທີ່ຈະສັ່ງສອນຄົນອື່ນ? ແນ່ນອນ, ເຈົ້າອາດໂອ້ລົມກັບພວກເຂົາ ແຕ່ທັດສະນະ ແລະ ເຈດຕະນາຂອງເຈົ້າແມ່ນບໍ່ຖືກຕ້ອງ, ທ່າທີ່ຂອງເຈົ້າບໍ່ຖືກຕ້ອງ ແລະ ລັກສະນະຂອງເຈົ້າເປັນຕາລັງກຽດ! ບາງຄົນມີເບື້ອງເທິງໃຫ້ພົວພັນກັບພວກເຂົາເພື່ອທີ່ຈະເຂົ້າໃຈສະຖານະການຂອງວຽກງານຂ່າວປະເສີດ, ຖາມພວກເຂົາວ່າມີຄວາມຫຍຸ້ງຍາກໃນການເຜີຍແຜ່ຂ່າວປະເສີດ ຫຼື ບໍ່ ຫຼື ຈຳເປັນຕ້ອງແກ້ໄຂບັນຫາຫຍັງໃນວຽກງານຂ່າວປະເສີດ. ພວກເຂົາເວົ້າວ່າ: “ວຽກງານແມ່ນປົກກະຕິ, ບໍ່ມີບັນຫາ” ແລະ ປັບໃຊ້ທ່າທີ່ທີ່ຕັ້ງໃຈບໍ່ສົນໃຈ. ພວກເຂົາບໍ່ຄ່ອຍລາຍງານວ່າມີບັນຫາໃດໃນວຽກງານຂ່າວປະເສີດ ຫຼື ຈະແກ້ໄຂພວກມັນແນວໃດ, ແຮງໄກທີ່ຈະມີຄວາມຫຍຸ້ງຍາກເຊິ່ງຈຳເປັນຕ້ອງໄດ້ຮັບການແກ້ໄຂໂດຍເບື້ອງເທິງ. ນີ້ແມ່ນບັນຫາປະເພດໃດ? ນີ້ແມ່ນການສຳແດງອອກເຖິງການເຮັດໜ້າທີ່ຂອງຄົນໆໜຶ່ງຢ່າງມີຄວາມຮັບຜິດຊອບບໍ? ນີ້ແມ່ນການສຳແດງອອກເຖິງຄວາມຈົງຮັກພັກດີຕໍ່ພຣະເຈົ້າບໍ? ພວກເຂົາເວົ້າຊໍ້າຢູ່ເລື້ອຍໆວ່າພວກເຂົາຍອມອ່ອນນ້ອມ ແລະ ຕິດຕາມພຣະເຈົ້າ ແລະ ພວກເຂົາເວົ້າວ່າພວກເຂົາໄດ້ເຫັນພຣະເຈົ້າທີ່ແທ້ຈິງ, ພວກເຂົາຍອມອ່ອນນ້ອມຢ່າງແທ້ຈິງ, ພວກເຂົາເຕັມໃຈຢ່າງແທ້ຈິງທີ່ຈະເສຍສະຫຼະເພື່ອພຣະເຈົ້າ, ຈ່າຍລາຄາ, ແຕ່ໃນທີ່ສຸດແລ້ວ ພວກເຂົາສາມາດສະແດງອຸປະນິໄສດັ່ງກ່າວ ແລະ ກ່າວຄຳເວົ້າດັ່ງກ່າວ, ພວກເຈົ້າຄິດວ່າຄົນປະເພດນີ້ມີແກ່ນແທ້ຫຍັງແທ້ໆ? ຜົນຮັບຂອງຄົນໆໜຶ່ງອາດແມ່ນຫຍັງ? ພວກເຂົາຄູູ່ຄວນກັບຫຍັງ? ຖ້າເຮົາບໍ່ໄດ້ກ່າວຄຳເວົ້າເຫຼົ່ານີ້, ຖ້າເຮົາບໍ່ສະແດງຄວາມສົນໃຈໃດໆໃນເລື່ອງຕ່າງໆເຊັ່ນນີ້, ແລ້ວພວກເຈົ້າຈະເວົ້າວ່າຄົນແບບນັ້ນຈະສາມາດໄປຮອດຈຸດໃດ? ຜົນຕາມມາແມ່ນເປັນຕາຢ້ານເກີນໄປທີ່ຈະຕຶກຕອງ. ເມື່ອເຮົາເວົ້າ ແລະ ສົນທະນາກັບບາງຄົນດ້ວຍນໍ້າສຽງທີ່ເປັນປົກກະຕິ, ພວກເຂົາກໍເລີ່ມອວດດີ, ຄິດວ່າເຮົາເປັນຄົນທຳມະດາ. ພວກເຂົາຕື່ນເຕັ້ນ ແລະ ເລີ່ມເວົ້າໂອ້ອວດ, ຕ້ອງການເວົ້າແຊກການສົນທະນາ ແລະ ປະເມີນທຸກສິ່ງ ແລະ ຕ້ອງການສະແດງອອກຢູ່ສະເໝີ. ເມື່ອເຮົາເຫັນວ່າພວກເຂົາເປັນຄົນແບບນັ້ນ, ເຮົາກໍບໍ່ສົນໃຈພວກເຂົາເລີຍ. ຖ້າຈະເວົ້າດ້ວຍຄວາມຈິງກັບພວກເຈົ້າແລ້ວ, ເຮົາເຫັນວ່າຄົນສ່ວນໃຫຍ່ຂ້ອນຂ້າງເປັນຕາຂີ້ດຽດ. ທັນທີຫຼັງຈາກທີ່ພົບກັບພວກເຂົາ, ເຮົາເວົ້າສາມປະໂຫຍກຍັງບໍ່ທັນແລ້ວກ່ອນທີ່ພວກເຂົາຈະເລີ່ມງຶກຫົວ ແລະ ຫົວຂວັນ; ເປັນເວລາໜ້ອຍກວ່າໜຶ່ງອາທິດຫຼັງຈາກທີ່ພົບກັບພວກເຂົາ, ພວກເຂົາກໍກ້າສັ່ງສອນພຣະເຈົ້າແລ້ວ. ຫຼັງຈາກທີ່ຮູ້ຄົນແບບນັ້ນຊົ່ວໄລຍະໜຶ່ງ, ເຮົາບໍ່ມັກພວກເຂົາ, ເຮົາບໍ່ສົນໃຈພວກເຂົາ ແລະ ຕໍ່ມາເຮົາກໍໄດ້ຍິນວ່າພວກເຂົາໄດ້ເຮັດບາງຢ່າງທີ່ບໍ່ຖືກຕ້ອງ, ພວກເຂົາຊົ່ວຮ້າຍ. ລອງເອົາຕົວເອງໄປຢູ່ໃນສະຖານະການຂອງຄົນອື່ນ ແລະ ຄິດຊົ່ວໄລຍະໜຶ່ງ: ຖ້າພວກເຈົ້າພົບກັບສະຖານະການປະເພດນີ້ໃນຂະນະທີ່ລ້ຽງລູກຂອງພວກເຈົ້າ, ພວກເຈົ້າຈະຮູ້ສຶກແນວໃດ? ຄົນລ້ຽງເດັກເພື່ອວ່າເດັກເຫຼົ່ານັ້ນຈະດູແລພວກເຂົາໄດ້ເມື່ອພວກເຂົາອາຍຸສູງ ແລະ ຝັງພວກເຂົາຢ່າງເໝາະສົມ; ຖ້າລູກຂອງພວກເຂົາບໍ່ສົນໃຈພວກເຂົາເມື່ອພວກເຂົາເຖົ້າຂຶ້ນ, ວາງໂຕ ແລະ ສັ່ງສອນພວກເຂົາ ຫຼື ປ່ອຍໃຫ້ພວກເຂົາໄດ້ຮັບການປະຕິບັດຢ່າງຜິດໆ ແລະ ເອົາປຽບພວກເຂົາ, ບໍ່ມີຄວາມກະຕັນຍູແມ່ນແຕ່ໜ້ອຍດຽວ, ແລ້ວພວກເຂົາຈະຮູ້ສຶກແນວໃດ? ພວກເຂົາຈະບໍ່ຮູ້ສຶກທັງໃຈຮ້າຍ ແລະ ເສົ້າໃຈບໍ? ພວກເຈົ້າຍັງໜຸ່ມໃນຕອນນີ້, ມີລະດັບປະສົບການຕື້ນໆ ແລະ ພວກເຈົ້າບໍ່ສາມາດເຂົ້າໃຈສິ່ງນີ້ໄດ້ເທື່ອ. ເຮົາໄດ້ໄປຫຼາຍບ່ອນ ແລະ ພົບກັບຫຼາຍຄົນ. ໃນບັນດາຄົນເຫຼົ່ານັ້ນ, ໃນບັນດາຄົນທີ່ເຮົາສາມາດນັ່ງຢ່າງເທົ່າທຽມ ແລະ ໂອ້ລົມ, ສົນທະນາກ່ຽວກັບຊີວິດ, ບໍ່ມີຜູ້ໃດໃນບັນດາພວກເຂົາທີ່ເວົ້າວ່າ: “ພຣະເຈົ້າດີກັບຂ້ອຍ. ຂ້ອຍຕ້ອງມີຄວາມສຳນຶກ ແລະ ເຫດຜົນໜ້ອຍໜຶ່ງ, ຂ້ອຍຈະບໍ່ເຮັດຫຍັງທີ່ລະເມີດຄວາມສຳນຶກຂອງຂ້ອຍ”. ຄົນບໍ່ສາມາດແມ່ນແຕ່ເຮັດສິ່ງເລັກໆນ້ອຍໆດ້ວຍຄວາມສຳນຶກ ຫຼື ຄວາມເປັນມະນຸດ. ພວກເຂົາເຖິງກັບບໍ່ສາມາດເວົ້າຈາກຕຳແໜ່ງຂອງພວກເຂົາເອງ ຫຼື ສືບຕໍ່ເຮັດໜ້າທີ່ຂອງພວກເຂົາ, ບໍ່ໄດ້ເວົ້າຫຍັງເຖິງການປະຕິບັດຄວາມຈິງ, ເຊິ່ງພວກເຂົາກໍບໍ່ສາມາດເຮັດໄດ້ເຊັ່ນກັນ. ຖ້າຄົນເລີ່ມອວດດີເກີນໄປ, ພວກເຂົາຈະຮ້າຍແຮງກວ່າອັກຄະເທວະດາຫຼາຍ, ໄປໄກອີກໜຶ່ງກ້າວ.

ບາງຄົນມີຄວາມສາມາດທີ່ດີກວ່າໜ້ອຍໜຶ່ງ; ພວກເຂົາສາມາດເຮັດວຽກງານເລັກໆນ້ອຍໆ ແລະ ພວກເຂົາຖືກເລືອກໃຫ້ກາຍມາເປັນຜູ້ນໍາຄຣິສຕະຈັກ. ຫຼັງຈາກທີ່ກາຍມາເປັນຜູ້ນໍາ, ພວກເຂົາບໍ່ໄດ້ເຮັດວຽກງານທີ່ເປັນຈິງຫຼາຍກ່ອນທີ່ພວກເຂົາຈະເລີ່ມອວດດີ. ຄົນບໍ່ກ້າຈັດການ ຫຼື ຊີ້ໃຫ້ເຫັນເຖິງຂໍ້ຜິດພາດຂອງພວກເຂົາ; ຖ້າເຈົ້າເວົ້າຢ່າງຮຸນແຮງ ຫຼື ຢ່າງຮ້າຍແຮງໜ້ອຍໜຶ່ງກັບພວກເຂົາ, ພວກເຂົາກໍຈະໃຈຮ້າຍ ແລະ ເວົ້າວ່າ: “ຂ້ອຍຈະບໍ່ເຮັດມັນ. ບໍ່ວ່າເຈົ້າຈະຕ້ອງການຜູ້ໃດກໍຕາມໃຫ້ເຮັດ, ກໍໃຫ້ພວກເຂົາເຮັດມັນ. ຂ້ອຍຈະເຫັນວ່າຈະມີຄົນໃດເຮັດໄດ້ດີກວ່າຂ້ອຍ ຫຼື ບໍ່. ປ່ອຍໃຫ້ພຣະວິນຍານບໍລິສຸດເປີດເຜີຍພວກມັນ!” ຄຳເວົ້າເຫຼົ່ານີ້ຊ່າງອວດດີ! ຄົນກະບົດແນວໃດ? ພວກເຂົາບໍ່ມີຄວາມຮູ້ສຶກເລີຍກ່ຽວກັບຄຳເວົ້າເຫຼົ່ານີ້ທີ່ພວກເຂົາເວົ້າ ຫຼື ສິ່ງຕ່າງໆທີ່ພວກເຂົາເຮັດ, ພວກເຂົາກໍບໍ່ຮູ້ໂດຍສິ້ນເຊີງ. ເມື່ອເຮົາວິເຄາະຄຳເວົ້າທີ່ອວດດີຂອງພວກເຂົາ, ການກະທຳທີ່ອວດດີຂອງພວກເຂົາ, ແຮງຈູງໃຈທີ່ພວກເຂົາມີໃນຫົວໃຈຂອງພວກເຂົາ ແລະ ຄວາມຂີ້ຮ້າຍທີ່ພວກເຂົາເປີດເຜີຍເທື່ອລະໜ້ອຍ, ຄົນກໍຈະເລີ່ມເຂົ້າໃຈຕົນເອງ. ນັ້ນຄືວ່າຜູ້ຄົນມຶນຊາສໍ່າໃດ. ຖ້າບໍ່ມີການວິເຄາະ ແລະ ການຊີ້ແຈງແບບນັ້ໜ, ຄົນຈະສາມາດຮູ້ຈັກຕົນເອງບໍ? ພວກເຂົາຈະສາມາດເຮັດຫຍັງທີ່ມີມະນຸດສະທຳບໍ? ພວກເຂົາຈະພຽງແຕ່ປະພຶດດີຫຼາຍຂຶ້ນໜ້ອຍໜຶ່ງ ຖ້າເຮົາຕີພວກເຂົາດ້ວຍທ່ອນໄມ້ຢູ່ສະເໝີ, ນັ້ນຄືວ່າຄົນໄຮ້ຄ່າສໍ່າໃດ! ຄົນຢູ່ໃນລະດັບຄວາມອວດດີນີ້ແລ້ວ, ວິໄນຄືສິ່ງທີ່ໄຮ້ປະໂຫຍດໂດຍສິ້ນເຊີງ. ບາງຄົນເວົ້າວ່າ: “ຫຼັງຈາກທີ່ໄດ້ອ່ານພຣະທຳຂອງພຣະເຈົ້າຫຼາຍຂໍ້, ຂ້ອຍກໍຮູ້ສຶກວ່າພວກມັນເປັນຄວາມຈິງ ແລະ ພຣະທຳທີ່ພຣະອົງເປີດເຜີຍກ່ຽວກັບມະນຸດແມ່ນຖືກຕ້ອງ, ແຕ່ຂ້ອຍເຊື່ອໃນພຣະເຈົ້າເປັນເວລາຫຼາຍປີ, ສະນັ້ນເປັນຫຍັງພຣະອົງຈະບໍ່ລົງວິໄນຂ້ອຍ?” ພວກເຈົ້າຄິດແນວໃດ: ເມື່ອອັກຄະເທວະດາທໍລະຍົດພຣະເຈົ້າ, ຖ້າພຣະເຈົ້າລົງວິໄນ ແລະ ລົງໂທດມັນໃນທັນທີ, ມັນຈະສາມາດທໍລະຍົດພຣະເຈົ້າບໍ? ທຳມະຊາດທີ່ທໍລະຍົດຂອງມັນຈະສາມາດໄດ້ຮັບການແກ້ໄຂບໍ? ອຸປະນິໄສທີ່ອວດດີຂອງມັນຈະສາມາດຖືກກຳຈັດຖິ້ມບໍ? ມັນບໍ່ສາມາດເຮັດໄດ້! ສະນັ້ນຄົນທຸກມື້ນີ້ອວດດີຈົນເຖິງຈຸດທີ່ອວດດີສິບ ຫຼື ຊາວເທົ່າຫຼາຍກວ່າອັກຄະເທວະດາ. ການລົງວິໄນພຽງຢ່າງດຽວບໍ່ພຽງພໍ, ພວກເຂົາຕ້ອງຍອມຮັບການພິພາກສາ ແລະ ການຂ້ຽນຕີ, ພວກເຂົາຕ້ອງຍອມຮັບ ແລະ ສະແຫວງຫາຄວາມຈິງ, ໃນຕອນນັ້ນເອງ ພຣະເຈົ້າຈຶ່ງສາມາດເຮັດພາລະກິດໃນພວກເຂົາ, ໃນຕອນນັ້ນເອງ ພຣະອົງຈຶ່ງສາມາດທົດລອງ ແລະ ຫຼໍ່ຫຼອມພວກເຂົາ. ຖ້າເຈົ້າບໍ່ສາມາດຍອມຮັບຄວາມຈິງ, ແລ້ວມັນບໍ່ກ່ຽວກັບວ່າເຈົ້າຈະເຊື່ອຈັກປີກໍຕາມ, ເພາະພຣະເຈົ້າຈະບໍ່ເຮັດພາລະກິດໃນຕົວເຈ້ົາ. ຖ້າເຈົ້າບໍ່ມີຄວາມສຳນຶກ ຫຼື ເຫດຜົນໃດໆ, ແລ້ວເຈົ້າກໍເປັນໜຶ່ງໃນສັດຮ້າຍ; ພຣະອົງບໍ່ມີຫຍັງໃຫ້ເວົ້າກັບເຈົ້າ, ເຈົ້າບໍ່ມີວິໄນ ບໍ່ວ່າເຈົ້າຈະເຮັດຫຍັງກໍຕາມ ແລະ ຖ້າເຈົ້າລົບກວນຄຣິສຕະຈັກ, ເຈົ້າກໍຈະຖືກກຳຈັດອອກ. ຫຼັງຈາກທີ່ເວົ້າຄວາມຈິງຫຼາຍຢ່າງ, ໃຫ້ເບິ່ງວ່າຄົນສະແຫວງຫາມັນ ຫຼື ບໍ່. ຖ້າເຈົ້າເວົ້າວ່າ: “ຂ້ອຍບໍ່ເຕັມໃຈທີ່ຈະສະແຫວງຫາໂດຍສິ້ນເຊີງ, ຂ້ອຍຕ້ອງການເກືອກກິ້ງໃນຄວາມເສື່ອມຊາມ. ຂ້ອຍເຕັມໃຈທີ່ຈະເສື່ອມຖອຍ”, ແລ້ວເຈົ້າກໍກຳລັງລໍຖ້າເພື່ອຮັບການລົງໂທດ. ເຮົາບໍ່ໄດ້ລົງວິໄນຜູ້ໃດໃນຕອນນີ້, ເຮົາພຽງແຕ່ເວົ້າກັບພວກເຂົາ, ເປີດເຜີຍ ແລະ ພິພາກສາຄວາມເສື່ອມຊາມຂອງພວກເຂົາ. ຖ້າເຈົ້າເອົາໃຈໃສ່ກັບມັນ, ແລ້ວເຈົ້າກໍກຳລັງສະແຫວງຫາໃນທິດທາງທີ່ເຮັດໃຫ້ເຕີບໃຫຍ່, ຖ້າເຈົ້າບໍ່ເອົາໃຈໃສ່ກັບມັນ, ແລ້ວເຈົ້າກໍກຳລັງລໍຖ້າການລົງໂທດໃນເວລາຕໍ່ມາ. ຕອນນີ້, ນອກຈາກການບຳລຸງລ້ຽງຈາກຄວາມຈິງ, ຍັງມີການເປີດເຜີຍ, ການພິພາກສາ ແລະ ການຂ້ຽນຕີ ແລະ ຈາກນັ້ນກໍຄືມີການລົງໂທດ ແລະ ຜົນກຳສະໜອງ. ແນ່ນອນ, ຜົນກຳສະໜອງ ແລະ ການລົງໂທດຈະມາເຖິງບໍ່ໄວກໍຊ້າ; ຜູ້ໃດຈະຮູ້ວ່າເຈົ້າອາດລະເມີດບົດບັນຍັດບໍລິຫານໃນມື້ໃດ, ແລ້ວເຈົ້າກໍຈະຕາຍ. ເຖິງຢ່າງນັ້ນກໍຕາມ, ເຮົາຕັກເຕືອນພວກເຈົ້າແຕ່ລະຄົນ, ບໍ່ລໍຖ້າໃຫ້ການລົງໂທດມາເຖິງເພື່ອທີ່ຈະຕື່ນຂຶ້ນ ແລະ ສະແຫວງຫາ; ໃນຈຸດນັ້ນ, ມັນຈະຊ້າພໍສົມຄວນທີ່ຈະເສຍໃຈ ແລະ ເຈົ້າຈະຖືກສາບແຊ່ງ. ຈະບໍ່ມີໂອກາດໃຫ້ກັບໃຈອີກ. ໃນຈຸດນັ້ນ, ມັນຈະຊ້າເກີນໄປທີ່ຈະສະແຫວງຫາ ແລະ ຍັງໄຮ້ປະໂຫຍດ. ເຈົ້າອາດໃຊ້ປະໂຫຍດຈາກປັດຈຸບັນເພື່ອຕື່ນກ່ອນກຳນົດເຊັ່ນກັນ, ເພື່ອເຮັດບາງຢ່າງທີ່ມີມະນຸດສະທຳ, ບາງຢ່າງທີ່ມີຄວາມສຳນຶກ. ຢ່າງຍຶດຕິດກັບເສັ້ນທາງທີ່ຜິດຢ່າງຫົວແຂງ.

ບາງຄົນໂຄສະນາພວກເຂົາເອງວ່າມີຄວາມເປັນມະນຸດທີ່ດີ, ແຕ່ຖ້າເຈົ້າມີຄວາມເປັນມະນຸດຢ່າງແທ້ຈິງ, ແລ້ວເປັນຫຍັງເຈົ້າຈຶ່ງເຮັດສິ່ງຕ່າງໆທີ່ອວດດີ? ເປັນຫຍັງເຈົ້າຈຶ່ງບໍ່ສາມາດເຮັດສິ່ງໃດໜຶ່ງທີ່ມີມະນຸດສະທຳ? ເປັນຫຍັງເຈົ້າຈຶ່ງບໍ່ມີຄວາມສຳນຶກ ຫຼື ເຫດຜົນແມ່ນແຕ່ໜ້ອຍດຽວ? ຄົນອວດດີຫຼາຍຈົນພວກເຂົາຕ້ອງການທຸກສິ່ງຍົກເວັ້ນພຣະເຈົ້າ; ພວກເຂົາເທີດທູນດວງດາວທຸກດວງ, ມານຮ້າຍ ແລະ ຊາຕານ, ແຕ່ພວກເຂົາບໍ່ເຄີຍນະມັດສະການພຣະເຈົ້າ ຫຼື ຍອມອ່ອນນ້ອມຕໍ່ພຣະອົງ; ພວກເຂົາສາມາດເຮັດສິ່ງທີ່ບໍ່ດີໄດ້. ເຮົາໄດ້ໄປຫຼາຍບ່ອນ. ບາງຄົນທີ່ໄດ້ຮັບເຮົາກໍຮຽກເກັບເງິນຈຳນວນຫຼວງຫຼາຍສຳລັບອາຫານ ແລະ ການພັກເຊົາ ແລະ ຍິ່ງໄປກວ່ານັ້ນ ອາຫານ ແລະ ລາຍການປະຈຳວັນແມ່ນຈ່າຍໂດຍຄຣິສຕະຈັກ. ເຮົາຖາມເຈົ້າວ່າ ຄົນເຫຼົ່ານີ້ບໍ່ມີຄວາມສຳນຶກໃດໆບໍ? ເຮົາບໍ່ມີຄຸນສົມບັດທີ່ຈະກິນອາຫານທີ່ພວກເຂົາໄດ້ກະກຽມບໍ? ພວກເຂົາເວົ້າໃນເມື່ອກ່ອນວ່າພວກເຂົາເຕັມໃຈທີ່ຈະຮັບເອົາເຮົາ, ແຕ່ເມື່ອເຮົາມາຮອດ ພວກເຂົາກໍປະພຶດຢ່າງໄຮ້ຢາງອາຍເຊັ່ນນີ້. ພວກເຂົາຍັງເປັນມະນຸດບໍ? ພວກເຂົາຍັງມີຄວາມເປັນມະນຸດບໍ? ຢ່າເວົ້າຄືຄ່ອງແຄ້ວ, ເຈົ້າບໍ່ສາມາດເຮັດມັນໄດ້, ເຈົ້າບໍ່ມີຄວາມເປັນມະນຸດ ແລະ ເຈົ້າເປັນສັດຮ້າຍ. ທຳມະຊາດຂອງເຈົ້າ ແລະ ຄວາມອວດດີຂອງເຈົ້າປະນາມເຈົ້າ. ຄົນມີຄວາມເຊື່ອໜ້ອຍເກີນໄປ. ພວກເຂົາອວດດີ ແລະ ກະບົດຫຼາຍຈົນພວກເຂົາບໍ່ມີບ່ອນເຫຼືອສຳລັບພຣະເຈົ້າ! ຄົນໃດໜຶ່ງທີ່ເສື່ອມຊາມຈົນເຖິງລະດັບນີ້ຈະຄູ່ຄວນທີ່ຈະຖືກເອີ້ນວ່າມະນຸດບໍ? ນີ້ຄືແບບຈຳລອງຂອງມານຮ້າຍ, ຊາຕານແທ້ໆ. ຄົນຄິດວ່າ: “ເຖິງແມ່ນວ່າພຣະອົງມີຄວາມຈິງ, ພຣະອົງກໍຍັງເປັນພຽງຄົນໜຶ່ງ, ສະນັ້ນພຣະອົງຈະສາມາດເຮັດຫຍັງໄດ້? ພຣະອົງຈະສາມາດຊ່ວຍເຫຼືອຫຍັງຂ້ານ້ອຍໄດ້? ພຣະອົງຈະສາມາດເຮັດຫຍັງກັບຂ້ານ້ອຍໄດ້? ພຣະອົງຈະສາມາດພາຂ້ານ້ອຍໄປໃສໄດ້? ຂ້ານ້ອຍດູຖູກພຣະອົງ. ຂ້ານ້ອຍບໍ່ສົນໃຈວ່າພຣະອົງຈະເປັນພຣະເຈົ້າ ຫຼື ບໍ່”. ພວກເຂົາບໍ່ສົນໃຈກ່ຽວກັບສິ່ງນີ້. ເຮົາຄາດເດົາວ່າຖ້າຜູ້ນໍາບໍລິສັດຂອງພວກເຈົ້າຕ້ອງໄປເຮືອນຂອງເຈົ້າ, ເຈົ້າຈະບໍ່ປ່ອຍໃຫ້ພວກເຂົາຈາກໄປ ເຖິງແມ່ນວ່າພວກເຂົາພະຍາຍາມ; ເຈົ້າຈະເຮັດໃຫ້ພວກເຂົາຢູ່ໃນເຮືອນຂອງເຈົ້າເປັນເວລາສອງມື້ ແລະ ເຈົ້າຈະປະຕິບັດຕໍ່ພວກເຂົາເປັນຢ່າງດີ. ສະນັ້ນຄົນບໍ່ຄວນເວົ້າຢ່າງອວດດີຢູ່ສະເໝີ, ບໍ່ຄວນເວົ້າວ່າພວກເຂົາຕ້ອງການພຣະເຈົ້າຫຼາຍກວ່າຄົນອື່ນໃດ, ພວກເຂົາປະຕິບັດຄວາມຈິງໄດ້ດີກວ່າຄົນອື່ນໃດ, ພວກເຂົາເສຍສະຫຼະຕົນເອງໄດ້ດີກວ່າຄົນອື່ນໃດ, ພວກເຂົາໄດ້ຈ່າຍລາຄາຫຼາຍກວ່າຄົນອື່ນໃດ ແລະ ພວກເຂົາຈົງຮັກພັກດີຫຼາຍກວ່າຄົນອື່ນໃດ. ຢ່າໂອ້ອວດກ່ຽວກັບຕົນເອງ, ເຈົ້າບໍ່ມີຄຸນສົມບັດທີ່ຈະເຮັດເຊັ່ນນັ້ນ ແລະ ເຈົ້າບໍ່ໄດ້ຈ່າຍລາຄານັ້ນ ແລະ ເຈົ້າບໍ່ໄດ້ເຮັດວຽກງານທີ່ເປັນຈິງຫຼາຍຢ່າງ. ເຖິງແມ່ນວ່າເຈົ້າໄດ້ເຮັດວຽກໜ້ອຍໜຶ່ງ, ມັນບໍ່ໄດ້ເທົ່າກັບການເສຍສະຫຼະຕົນເອງຢ່າງຈິງໃຈສຳລັບພຣະເຈົ້າ, ແຮງໄກທີ່ຈະເທົ່າກັບຄວາມຈົງຮັກພັກດີຕໍ່ພຣະເຈົ້າໂດຍສິ້ນເຊີງ ແລະ ການຍອມອ່ອນນ້ອມເຖິງແມ່ນວ່າຕ້ອງຕາຍ. ເຈົ້າສາມາດທົນເຮັດໄດ້ສາມຫາຫ້າປີ, ແຕ່ເມື່ອເວລາຜ່ານໄປ ເຈົ້າຈະບໍ່ສາມາດທົນເຮັດໄດ້ຕໍ່ໄປ, ສະນັ້ນເຈົ້າຈະເຮັດພໍເປັນພິທີ ແລະ ເຈົ້າຈະຈົ່ມຕໍ່ວ່າ. ຢ່າຄິດວ່າເຈົ້າສູງສົ່ງກວ່າຄົນອື່ນ. ເມື່ອທຽບໃສ່ຄົນອື່ນ, ເຈົ້າບໍ່ໄດ້ຢູ່ໃນມາດຕະຖານທີ່ສູງສົ່ງ, ເຈົ້າຕ້ອຍຕໍ່າກວ່າພວກເຂົາຫຼາຍ; ແຮງໄກທີ່ເຈົ້າຈະສາມາດປຽບທຽບຕົນເອງກັບໄພ່ພົນແຫ່ງຍຸກຕ່າງໆ. ເຈົ້າມີຄຸນສົມບັດທີ່ຈະໂອ້ອວດກ່ຽວກັບສິ່ງໃດໜຶ່ງແທ້ໆບໍ? ພວກເຈົ້າທຸກຄົນຈະເວົ້າວ່າ: “ຖ້າຂ້ອຍຕິດຕໍ່ກັບພຣະເຈົ້າໃນພາຍຫຼັງ, ຂ້ອຍກໍຮັບປະກັນວ່າຂ້ອຍຈະບໍ່ຫຼອກລວງພຣະອົງ”. ການຮັບປະກັນຂອງເຈົ້າຈຳເປັນຕ້ອງຖືກທົດສອບຊົ່ວໄລຍະໜຶ່ງ. ເຮົາບໍ່ເຕັມໃຈທີ່ຈະຕິດຕໍ່ກັບອີກຫຼາຍຄົນ; ການຕິດຕໍ່ກັບພວກເຂົາ ແລະ ການເຫັນເຖິງຄວາມປະພຶດຂອງພວກເຂົາແມ່ນພຽງພໍເພື່ອເຮັດໃຫ້ເຮົາໃຈຮ້າຍ! ບາງຄົນໃນບັນດາພວກເຈົ້າອາດຮູ້ຈັກວ່າເຮົາໃຈຮ້າຍຍ້ອນເລື່ອງນີ້. ເຮົາໃຈຮ້າຍເປັນຢ່າງຍິ່ງເມື່ອເຮົາເຫັນຄົນເຫຼົ່ານີ້ທີ່ບໍ່ສະແຫວງຫາຄວາມຈິງເລີຍ, ຄົນທີ່ຕ້ອງການໃຊ້ອຳນາດຄວບຄຸມຄົນອື່ນຢູ່ສະເໝີ. ເຮົາກຽດຊັງພວກເຂົາ. ທຸກຄົນທີ່ບໍ່ສະແຫວງຫາຄວາມຈິງເລີຍກໍຂ້ອນຂ້າງຊົ່ວ, ພວກເຂົາບໍ່ມີຄວາມເປັນມະນຸດ, ເຮົາຈະບໍ່ຕິດຕໍ່ຄົນແບບນັ້ນຢ່າງແທ້ຈິງ. ເມື່ອຄົນແບບນັ້ນເຫັນວ່າເຮົາບໍ່ສົນໃຈກັບພວກເຂົາ, ພວກເຂົາອາດຈົ່ມຕໍ່ວ່າ. ຄົນເຫຼົ່ານີ້ໄຮ້ເຫດຜົນຫຼາຍ! ຕອນນີ້, ຄົນສ່ວນໃຫຍ່ທີ່ບໍ່ຮູ້ຈັກວິທີການສະແຫວງຫາຄວາມຈິງ, ວຸດທິພາວະຂອງພວກເຂົາກໍມີໜ້ອຍເກີນໄປ ແລະ ຄວາມເປັນມະນຸດ ແລະ ເຫດຜົນເລັກໆນ້ອຍໆທີ່ພວກເຂົາມີກໍໜ້ອຍເກີນໄປ, ສະນັ້ນເຮົາຈຶ່ງບໍ່ມີທາງພົວພັນກັບພວກເຂົາ. ຖ້າເຈົ້າມີສ່ວນຮ່ວມກັບຄົນແບບນັ້ນເປັນເວລາສອງມື້, ພວກເຂົາຈະດູຖູກເຈົ້າ, ເລີ່ມອວດດີ, ອວດດີຢ່າງສຸດຂີດ ແລະ ພວກເຂົາຈະບໍ່ຮັບຟັງ, ບໍ່ວ່າເຈົ້າຈະເວົ້າຫຍັງກໍຕາມ.

ມີຄັ້ງໜຶ່ງ, ເຮົາເຄີຍຍ່າງຜ່ານຄຣິສຕະຈັກຕ່າງໆ, ເຫັນຄອບຄົວເຈົ້າພາບທຸກປະເພດ ແລະ ຜູ້ເຊື່ອໃນພຣະເຈ້ົາທຸກປະເພດ. ເປັນຫຍັງເຮົາຈຶ່ງບໍ່ເຕັມໃຈທີ່ຈະພົວພັນກັບຄົນຫຼາຍເກີນໄປອີກຕໍ່ໄປ? ຄົນຊົ່ວເກີນໄປ, ພວກເຂົາສ່ວນໃຫຍ່ບໍ່ມີຄວາມສຳນຶກ ແລະ ເຫດຜົນ, ພວກເຂົາບໍ່ມີບ່ອນວ່າງສຳລັບພຣະເຈົ້າ ແລະ ພວກເຂົາວາງອຸບາຍໃສ່ພຣະອົງຢູ່ສະເໝີ, ສະນັ້ນເຮົາຈຶ່ງເລືອກທີ່ຈະຢູ່ຫ່າງຈາກຜູ້ຄົນ ແລະ ພຽງແຕ່ເຮັດພາລະກິດທີ່ເຮົາຄວນເຮັດ. ບາງຄົນເວົ້າວ່າ: “ພຣະເຈົ້າບໍ່ໄດ້ດຳລົງຊີວິດຢູ່ທ່າມກາງມະນຸດບໍ?” ຂ້ອຍດຳລົງຊີວິດຢູ່ທ່າມກາງມະນຸດ, ບໍ່ມີຫຍັງຜິດພາດ, ແຕ່ຂ້ອຍບໍ່ສາມາດດຳລົງຊີວິດທ່າມກາງຄົນຊົ່ວຮ້າຍ, ມັນອັນຕະລາຍເກີນໄປ. ມັນຈະບໍ່ເປັນຫຍັງຖ້າຂ້ອຍມີຮ່າງກາຍຝ່າຍວິນຍານ, ຂ້ອຍສາມາດເຮັດຫຍັງກໍຕາມໃນທ່າມກາງຜູ້ຄົນ, ຮ່າງກາຍຝ່າຍວິນຍານດັ່ງພຣະເຢຊູກໍຈະບໍ່ເປັນຫຍັງ, ພຣະອົງສາມາດເຮັດຕາມທີ່ພຣະອົງພໍໃຈ ແລະ ຄົນຈະບໍ່ກ້າຂົ່ມເຫັງ, ແຕ່ຕອນນີ້ຂ້ອຍມີຮ່າງກາຍເນື້ອໜັງປົກກະຕິ, ຮ່າງກາຍເນື້ອໜັງປົກກະຕິຢ່າງຍິ່ງ, ບໍ່ມີຫຍັງທີ່ເໜືອທຳມະຊາດກ່ຽວກັບສິ່ງນັ້ນ, ສະນັ້ນຄົນຈຶ່ງບໍ່ສາມາດຍອມຮັບສິ່ງນີ້ໄດ້; ພວກເຂົາມີແນວຄິດຢູ່ສະເໝີ ແລະ ຕ້ອງການກວດສອບພຣະເຈົ້າ. ຖ້າຄົນປະເພດນີ້ທີ່ມີອຸປະນິໄສປະເພດນີ້ຕ້ອງຮັບການລົງວິໄນ ແລະ ການລົງໂທດເລັກໆນ້ອຍໆ, ໄດ້ຮັບອາການເຈັບຫົວດົນເຖິງໜຶ່ງເດືອນ, ພວກເຈົ້າຈະຄິດວ່ານັ້ນຈະເປັນປະໂຫຍດບໍ? ມັນຈະໄຮ້ປະໂຫຍດ. ພວກເຂົາຈະລຸກຂຶ້ນຄືນຫຼັງຈາກອາການເຈັບຫົວດົນເຖິງໜຶ່ງເດືອນ ແລະ ລະບາຍຄວາມໃຈຮ້າຍຂອງເຂົາເຈົ້າ. ພວກເຈົ້າຄິດວ່າການລົງວິໄນພຽງຢ່າງດຽວສາມາດກໍ່ໃຫ້ເກີດການປ່ຽນແປງບໍ? ບໍ່ສາມາດເຮັດໄດ້. ສະນັ້ນມີຫຼາຍຄົນທີ່ເຮົາໄດ້ພົວພັນໃນອະດີດ, ແຕ່ມີພວກເຂົາຈຳນວນໜ້ອຍຫຼາຍທີ່ຮັກຄວາມຈິງ. ເຮົາພຽງແຕ່ສາມາດເວົ້າກັບພວກເຈົ້າໄດ້ວ່າຄົນບໍ່ຄວນເຊື່ອໃນພຣະເຈົ້າເພື່ອຮັບບາງຢ່າງຈາກພຣະອົງ. ເຈົ້າຄວນພຽງແຕ່ສົນໃຈກ່ຽວກັບການເຮັດໜ້າທີ່ຂອງເຈົ້າໃຫ້ດີ, ກ່ຽວກັບການໃຊ້ກຳລັງທັງໝົດຂອງເຈົ້າ. ຖ້າຄວາມສາມາດຂອງເຈົ້າມີໜ້ອຍເກີນໄປ, ບໍ່ເໝາະສົມສຳລັບການນໍາໃຊ້, ແລ້ວເຈົ້າຄວນຟ້າວ ແລະ ລົງຈາກຕຳແໜ່ງ. ເຈົ້າຄວນເຊື່ອຟັງ ແລະ ປະພຶດຕົວໃຫ້ດີ, ເຮັດສິ່ງທີ່ເຈົ້າຄວນເຮັດ, ບໍ່ເຮັດສິ່ງທີ່ເຈົ້າບໍ່ຄວນເຮັດ ແລະ ເຈົ້າຄວນມີເຫດຜົນ. ເຈົ້າເປັນຄົນໆໜຶ່ງ. ຖ້າພຣະເຈົ້າບໍ່ໃຫ້ລົມຫາຍໃຈ, ຊີວິດ ແລະ ກຳລັງແກ່ເຈົ້າ, ເຈົ້າຈະບໍ່ສາມາດເຮັດຫຍັງໄດ້. ຄົນບໍ່ຄວນຂໍຫຍັງ ຫຼື ປຽບທຽບຄຸນສົມບັດຕ່າງໆ; ການມີຄຸນສົມບັດຄືສິ່ງທີ່ໄຮ້ປະໂຫຍດສຳລັບເຈົ້າ! ຖ້າຄຣິສຕະຈັກເຮັດໃຫ້ເຈົ້າເປັນຜູ້ນໍາຂອງຄຣິສຕະຈັກ, ແລ້ວນັ້ນຄືຄວາມຮັບຜິດຊອບຂອງເຈົ້າ ແລະ ຖ້າຄົນໃດໜຶ່ງຖືກເຮັດໃຫ້ເປັນຜູ້ນໍາ, ແລ້ວນັ້ນຄືຄວາມຮັບຜິດຊອບຂອງພວກເຂົາ. ແນ່ນອນເທົ່າທີ່ກ່ຽວຂ້ອງກັບວຽກງານ, ເຈົ້າຄວນໂອ້ລົມ ແຕ່ເຈົ້າບໍ່ຄວນປຽບທຽບຄຸນສົມບັດຕ່າງໆ ໂດຍຄິດວ່າ: “ຂ້ອຍມີຄຸນສົມບັດໃນຄຣິສຕະຈັກຕັ້ງແຕ່ດົນມາແລ້ວ, ພວກເຂົາຄວນເຄົາລົບຂ້ອຍ. ຂ້ອຍເປັນຜູ້ອາວຸໂສສຸດ, ເຈົ້າອາວຸໂສຮອງ”. ຢ່າເວົ້າສິ່ງດັ່ງກ່າວ, ມັນບໍ່ສົມເຫດສົມຜົນເກີນໄປ. ບາງຄົນຍັງເວົ້າວ່າ: “ຂ້ອຍໄດ້ປ່ອຍວາງວຽກງານຂອງຂ້ອຍເອງເພື່ອເສຍສະຫຼະຕົນເອງສຳລັບພຣະເຈົ້າ, ຂ້ອຍໄດ້ປ່ອຍວາງຄອບຄົວຂອງຂ້ອຍ ແລະ ຂ້ອຍຈະໄດ້ຮັບຫຍັງ? ຂ້ອຍບໍ່ໄດ້ຮັບຫຍັງ ແລະ ພຣະເຈົ້າຍັງສັ່ງສອນຜູ້ຄົນ”. ເຈົ້າຄິດແນວໃດກ່ຽວກັບພຣະທຳເຫຼົ່ານີ້? ຄົນຄວນຢືນໃນຕຳແໜ່ງທີ່ຖືກຕ້ອງ ແລະ ຊັດເຈນກ່ອນກ່ຽວກັບຂໍ້ແທ້ຈິງທີ່ວ່າພວກເຂົາເປັນມະນຸດ, ພວກເຂົາຍັງເປັນມະນຸດຊາດທີ່ເສື່ອມຊາມ. ຖ້າເຈົ້າຖືກເຮັດໃຫ້ເປັນຜູ້ນໍາ, ແລ້ວກໍໃຫ້ເປັນຜູ້ນໍາ; ຖ້າເຈົ້າບໍ່ໄດ້ຖືກເຮັດໃຫ້ເປັນຜູ້ນໍາ, ແລ້ວໃຫ້ເປັນຜູ້ຕິດຕາມທຳມະດາ; ຖ້າເຈົ້າໄດ້ຮັບວຽກງານໃຫ້ເຮັດ, ແລ້ວເຈົ້າກໍມີໂອກາດທີ່ຈະເຮັດບາງຢ່າງ; ຖ້າເຈົ້າບໍ່ໄດ້ຮັບວຽກງານໃຫ້ເຮັດ, ແລ້ວເຈົ້າກໍສາມາດທີ່ຈະບໍ່ເຮັດຫຍັງ. ຢ່າເວົ້າອວດ, ການເວົ້າອວດເປັນສັນຍານທີ່ບໍ່ດີ, ເຊິ່ງພິສູດວ່າເຈົ້າກຳລັງຍ່າງໄປສູ່ຄວາມສຸດໂຕ່ງ, ສູ່ຄວາມຕາຍ. ຢ່າເວົ້າອວດວ່າ: “ຂ້ອຍໄດ້ຮັບຄົນກຸ່ມໜຶ່ງໃນບ່ອນໃດໜຶ່ງ, ພວກເຂົາເປັນໝາກຜົນຂອງຂ້ອຍ. ຖ້າຂ້ອຍບໍ່ໄປ, ບໍ່ມີຜູ້ໃດສາມາດເຮັດມັນໄດ້. ເມື່ອຂ້ອຍໄປ, ພຣະວິນຍານບໍລິສຸດກໍເຮັດພາລະກິດທີ່ຍິ່ງໃຫຍ່!” ຢ່າເວົ້າອວດໃນລັກສະນະນີ້. ໃນທາງກົງກັນຂ້າມ, ເຈົ້າຄວນເວົ້າວ່າ: “ການຮັບເອົາຄົນເຫຼົ່ານີ້ເປັນໝາກຜົນຂອງພຣະວິນຍານບໍລິສຸດທີ່ກຳລັງເຮັດພາລະກິດ, ຄົນໆໜຶ່ງພຽງແຕ່ສາມາດເຮັດວຽກງານໄດ້ໜ້ອຍໜຶ່ງ. ຖ້າພວກເຮົາສຳເລັດການເຜີຍແຜ່ຂ່າວປະເສີດ ແລະ ພຣະເຈົ້າສົ່ງພວກເຮົາເມືອເຮືອນ, ແລ້ວພວກເຮົາກໍຈະເມືອເຮືອນ”. ຢ່າເວົ້າວ່າ: “ຂ້ານ້ອຍເຮັດຫຍັງຜິດຈຶ່ງເຮັດໃຫ້ພຣະອົງສົ່ງຂ້ານ້ອຍເມືອເຮືອນ? ຖ້າພຣະອົງບໍ່ສາມາດບອກເຫດຜົນໄດ້, ແລ້ວຂ້ານ້ອຍກໍຈະບໍ່ເມືອເຮືອນ!” ຢ່າມີຂໍ້ຮຽກຮ້ອງນີ້. ຖ້າເຈົ້າມີຂໍ້ຮຽກຮ້ອງນີ້, ມັນກໍພິສູດວ່າອຸປະນິໄສຂອງເຈົ້າອວດດີເປັນຢ່າງຍິ່ງ. ຖ້າເຈົ້າບໍ່ໄດ້ເຮັດຜິດ, ເຈົ້າຈະບໍ່ສາມາດຖືກສົ່ງເມືອເຮືອນບໍ? ຖ້າເຈົ້າເຮັດຢ່າງຖືກຕ້ອງ, ເຈົ້າຈະບໍ່ສາມາດຖືກສົ່ງເມືອເຮືອນບໍ? ເຖິງແມ່ນວ່າເຈົ້າເຮັດຢ່າງຖືກຕ້ອງ ແລະ ເຮັດໄດ້ດີ, ຖ້າເຈົ້າຖືກສົ່ງເມືອເຮືອນ, ເຈົ້າຕ້ອງກັບເມືອເຮືອນ. ຖ້າເຈົ້າຖືກຈັດການ, ເຈົ້າກໍຄວນຍອມຮັບມັນ ແລະ ຍອມອ່ອນນ້ອມ. ນີ້ຄືພັນທະ, ຄວາມຮັບຜິດຊອບ ແລະ ເຈົ້າບໍ່ຄວນປົກປ້ອງຕົນເອງ. ໂຢບເຊື່ອໃນພຣະເຈົ້າ ແລະ ພຽງແຕ່ໃຫ້ຄວາມສຳຄັນກັບການຢຳເກງພຣະເຈົ້າ ແລະ ການຫຼີກເວັ້ນສິ່ງຊົ່ວຮ້າຍ. ໂຢບບໍ່ໄດ້ຮ້ອງຂໍຫຍັງ ແລະ ພຣະເຢໂຮວາອວຍພອນເພິ່ນ. ບາງຄົນເວົ້າວ່າ: “ນັ້ນຄືເຫດຜົນທີ່ໂຢບດີກັບພຣະເຈົ້າ, ສະນັ້ນພຣະເຈົ້າຈຶ່ງອວຍພອນຢ່າງແນ່ນອນ; ມັນເປັນການແລກປ່ຽນກັບຄວາມເຊື່ອຂອງໂຢບ ແລະ ວຽກງານທີ່ຊອບທຳ”. ນີ້ແມ່ນບໍ່ຖືກຕ້ອງ, ມັນບໍ່ແມ່ນການແລກປ່ຽນ, ພຣະເຢໂຮວາຄືຜູ້ທີ່ຕ້ອງການອວຍພອນເພິ່ນ. ເປັນຫຍັງເພິ່ນຈຶ່ງບໍ່ຈົ່ມຕໍ່ວ່າ ເມື່ອພຣະເຢໂຮວາເອົາທຸກສິ່ງໄປຈາກເພິ່ນ? ເປັນຫຍັງເພິ່ນຈຶ່ງບໍ່ເວົ້າວ່າ: “ຂ້ານ້ອຍເຮັດຢ່າງຊອບທຳ, ຂ້ານ້ອຍມີຄຸນສົມບັດຫຼາຍ, ສະນັ້ນພຣະອົງບໍ່ຄວນປະຕິບັດຕໍ່ຂ້ານ້ອຍໃນລັກສະນະນີ້”? ນີ້ບໍ່ແມ່ນເລື່ອງສິ່ງທີ່ຄວນເຮັດ ແລະ ສິ່ງທີ່ບໍ່ຄວນເຮັດ! ເມື່ອມັນກ່ຽວກັບຄວາມເຊື່ອໃນພຣະເຈົ້າ, ຖ້າຄົນມີຕົວເລືອກຂອງພວກເຂົາເອງຢູ່ສະເໝີ ແລະ ເວົ້າກ່ຽວກັບແນວຄິດຂອງມະນຸດ ແລະ ຫຼັກຄຳສອນຢູ່ສະເໝີ, ນັ້ນຈະບໍ່ຖືກຕ້ອງ. ນີ້ຄືຄວາມອວດດີຂອງມະນຸດ, ຄວາມກະບົດຂອງມະນຸດ. ການຕັດສິນໃຈຂອງມະນຸດຄືຄວາມເຈືອປົນຂອງມະນຸດ.

ພວກເຈົ້າຮັບຮູ້ມັນບໍເມື່ອເຈົ້າເປີດເຜີຍອຸປະນິໄສທີ່ອວດດີຂອງພວກເຈົ້າເອງ? ບາງຄົນບໍ່ຮູ້ ແລະ ພວກເຂົາເວົ້າວ່າ: “ຂ້ອຍບໍ່ໄດ້ອວດດີ, ຂ້ອຍບໍ່ເຄີຍເວົ້າຫຍັງທີ່ອວດດີມາກ່ອນ”. ໃນຄວາມເປັນຈິງແລ້ວ, ເຖິງແມ່ນວ່າເຈົ້າບໍ່ຮູ້ຕົວ, ເຈົ້າກໍຍັງຈະມີອຸປະນິໄສທີ່ອວດດີ, ມັນພຽງແຕ່ບໍ່ໄດ້ສະແດງອອກ. ຂໍ້ແທ້ຈິງທີ່ເຈົ້າບໍ່ເປີດເຜີຍມັນອອກມາບໍ່ໄດ້ພິສູດວ່າເຈົ້າບໍ່ມີອຸປະນິໄສທີ່ອວດດີ; ມັນເປັນໄປໄດ້ທີ່ຫົວໃຈຂອງເຈົ້າອວດດີຫຼາຍກວ່າຂອງຄົນອື່ນ, ມັນພຽງແຕ່ວ່າເຈົ້າຮູ້ຈັກວິທີການທຳທ່າ, ສະນັ້ນມັນຈຶ່ງບໍ່ສະແດງອອກມາ ແຕ່ຄົນທີ່ມີການຢັ່ງຮູ້ກໍສາມາດເຫັນມັນໄດ້. ສະນັ້ນທຸກຄົນມີອຸປະນິໄສທີ່ອວດດີ, ນີ້ຄືທຳມະຊາດທີ່ມັກເກີດຂຶ້ນຂອງມະນຸດຊາດ. ຜູ້ຄົນທີ່ມີທຳມະຊາດທີ່ຈອງຫອງແມ່ນສາມາດບໍ່ເຊື່ອຟັງພຣະເຈົ້າ, ຕໍ່ຕ້ານພຣະອົງ, ເຮັດການກະທຳທີ່ຕັດສິນພຣະອົງ ແລະ ທໍລະຍົດພຣະອົງ ແລະ ເຮັດສິ່ງຕ່າງໆທີ່ຍົກຍ້ອງພວກເຂົາເອງ ແລະ ເປັນການພະຍາຍາມສ້າງຕັ້ງອານາຈັກເອກະລາດຂອງພວກເຂົາເອງ. ສົມມຸດວ່າມີຄົນຫຼາຍສິບພັນຄົນໃນປະເທດໜຶ່ງທີ່ໄດ້ຍອມຮັບພາລະກິດຂອງພຣະເຈົ້າ ແລະ ເຮືອນຂອງພຣະເຈົ້າສົ່ງເຈົ້າໄປທີ່ນັ້ນເພື່ອນຳພາ ແລະ ລ້ຽງດູຄົນທີ່ຖືກເລືອກຂອງພຣະເຈົ້າ. ແລ້ວສົມມຸດວ່າເຮືອນຂອງພຣະເຈົ້າມອບສິດອຳນາດໃຫ້ເຈົ້າ ແລະ ອະນຸຍາດໃຫ້ເຈົ້າກະທຳດ້ວຍຕົວເຈົ້າເອງໂດຍບໍ່ມີການຄວບຄຸມໂດຍເຮົາ ຫຼື ຄົນໃດໜຶ່ງ. ຫຼັງຈາກຫຼາຍເດືອນຜ່ານໄປ ເຈົ້າຈະໄດ້ກາຍເປັນຄືກັບຜູ້ປົກຄອງສູງສຸດ, ອຳນາດທັງໝົດຈະຢູ່ໃນມືເຈົ້າ, ນະມັດສະການເຈົ້າ, ເຊື່ອຟັງເຈົ້າຄືກັບວ່າເຈົ້າເປັນພຣະເຈົ້າ, ຮ້ອງສັນລະເສີນເຈົ້າດ້ວຍທຸກຄຳເວົ້າ, ເວົ້າວ່າເຈົ້າເທດສະໜາຢ່າງມີຄວາມເຂົ້າໃຈ ແລະ ອ້າງຢ່າງຕໍ່ເນື່ອງວ່າຖ້ອຍຄຳຂອງເຈົ້າເປັນສິ່ງທີ່ພວກເຂົາຕ້ອງການ, ເຈົ້າສາມາດສະໜອງໃຫ້ພວກເຂົາ ແລະ ນໍາພາພວກເຂົາ ແລະ ຫົວໃຈຂອງພວກເຂົາຈະບໍ່ມີບ່ອນຫວ່າງສຳລັບພຣະເຈົ້າ. ວຽກງານປະເພດນີ້ຈະບໍ່ເປັນບັນຫາບໍ? ເຈົ້າຈະເຮັດວຽກມັນໃຫ້ສຳເລັດໄດ້ແນວໃດ? ການທີ່ຜູ້ຄົນເຫຼົ່ານີ້ສາມາດມີປະຕິກິລິຍາດັ່ງກ່າວແມ່ນໄດ້ພິສູດໃຫ້ເຫັນວ່າວຽກງານທີ່ເຈົ້າກຳລັງເຮັດບໍ່ໄດ້ກ່ຽວຂ້ອງກັບການເປັນພະຍານໃຫ້ກັບພຣະເຈົ້າເລີຍ; ກົງກັນຂ້າມ, ມັນເປັນພຽງແຕ່ການເປັນພະຍານໃຫ້ກັບເຈົ້າເອງ ແລະ ການໂອ້ອວດຕົວເຈົ້າເອງ. ເຈົ້າສາມາດບັນລຸຜົນຕາມມາດັ່ງກ່າວໄດ້ແນວໃດ? ບາງຄົນເວົ້າວ່າ “ສິ່ງທີ່ຂ້ານ້ອຍໂອ້ລົມເປັນຄວາມຈິງ; ຂ້ານ້ອຍບໍ່ເຄີຍເປັນພະຍານໃຫ້ກັບຕົນເອງຢ່າງແນ່ນອນ!” ທ່າທີນັ້ນຂອງເຈົ້າ ນັ້ນກໍຄື ມາລະຍາດນັ້ນ ແມ່ນໜຶ່ງໃນການທີ່ພະຍາຍາມໂອ້ລົມກັບຜູ້ຄົນຈາກຕໍາແໜ່ງຂອງພຣະເຈົ້າ ແລະ ມັນບໍ່ແມ່ນໜຶ່ງໃນການຢືນຢູ່ໃນຕຳແໜ່ງຂອງມະນຸດທີ່ເສື່ອມຊາມ. ທຸກສິ່ງທີ່ເຈົ້າເວົ້າເປັນການເວົ້າທີ່ໂອ້ອວດ ແລະ ຮຽກຮ້ອງຈາກຄົນອື່ນ; ມັນບໍ່ກ່ຽວຂ້ອງຫຍັງເລີຍກັບເຈົ້າເອງ. ສະນັ້ນ, ຜົນຕາມມາທີ່ເຈົ້າຈະບັນລຸແມ່ນການເຮັດໃຫ້ຜູ້ຄົນນະມັດສະການເຈົ້າ ແລະ ອິດສາເຈົ້າ ຈົນໃນທີ່ສຸດພວກເຂົາທຸກຄົນຈະຍອມອ່ອນນ້ອມເຈົ້າ, ເປັນພະຍານໃຫ້ກັບເຈົ້າ, ຍົກຍ້ອງເຈົ້າ ແລະ ສັນລະເສີນເຈົ້າເປັນດັ່ງສະຫວັນເບື້ອງສູງໃນທີ່ສຸດ. ເມື່ອສິ່ງນັ້ນເກີດຂຶ້ນ, ເຈົ້າກໍຈະຈົບສິ້ນລົງ; ເຈົ້າຈະລົ້ມເຫຼວ! ສິ່ງນີ້ບໍ່ແມ່ນເສັ້ນທາງທີ່ພວກເຈົ້າທຸກຄົນເດີນຕາມໃນຕອນນີ້ບໍ? ຖ້າເຈົ້າຖືກຂໍໃຫ້ນໍາພາຜູ້ຄົນສອງສາມພັນຄົນ ຫຼື ສອງສາມໝື່ນຄົນ, ເຈົ້າກໍຈະຮູ້ສຶກປິຕິຍິນດີ. ຫຼັງຈາກນັ້ນ ເຈົ້າກໍຈະເກີດຄວາມຈອງຫອງ ແລະ ເລີ່ມພະຍາຍາມຍຶດເອົາຕໍາແໜ່ງຂອງພຣະເຈົ້າ ໂດຍເວົ້າ ແລະ ສະແດງທ່າທາງ ແລະ ເຈົ້າຈະບໍ່ຮູ້ວ່າຈະສວມໃສ່ຫຍັງ, ຈະກິນຫຍັງ ຫຼື ຈະຍ່າງແນວໃດ. ເຈົ້າຈະມີຄວາມສຸກໃນຄວາມສະດວກສະບາຍຂອງຊີວິດ ແລະ ຖືຕົວເອງໃຫ້ສູງສົ່ງ, ບໍ່ຍອມພົບກັບອ້າຍເອື້ອຍນ້ອງຄົນທຳມະດາ. ເຈົ້າຈະເສື່ອມໂຊມລົງໃນທີ່ສຸດ ແລະ ຈະຖືກເປີດເຜີຍ ແລະ ໂຍນຖິ້ມ, ໂຈມຕີຄືກັບອັກຄະເທວະດາ. ພວກເຈົ້າທຸກຄົນສາມາດເຮັດສິ່ງນີ້ໄດ້, ບໍ່ແມ່ນບໍ? ສະນັ້ນ ພວກເຈົ້າຄວນເຮັດແນວໃດ? ຖ້າມື້ໜຶ່ງການຈັດແຈງຖືກມອບໝາຍໃຫ້ກັບພວກເຈົ້າເພື່ອຮັບຜິດຊອບສຳລັບວຽກງານຂ່າວປະເສີດໃນທຸກປະເທດ ແລະ ພວກເຈົ້າສາມາດຍ່າງໃນເສັ້ນທາງຂອງຜູ້ຕໍ່ຕ້ານພຣະຄຣິດ, ແລ້ວວຽກງານຈະຖືກຂະຫຍາຍໄດ້ແນວໃດ? ສິ່ງນີ້ຈະບໍ່ສ້າງບັນຫາບໍ? ແລ້ວຜູ້ໃດຈະກ້າປ່ອຍໃຫ້ເຈົ້າອອກໄປເຮັດວຽກໃນທີ່ນັ້ນ? ຫຼັງຈາກຖືກສົ່ງໄປໃນທີ່ນັ້ນ, ເຈົ້າກໍຈະບໍ່ກັບຄືນມາອີກຈັກເທື່ອ; ເຈົ້າຈະບໍ່ໃສ່ໃຈກັບສິ່ງໃດໆທີ່ພຣະເຈົ້າເວົ້າ ແລະ ເຈົ້າຈະພຽງແຕ່ສືບຕໍ່ໂອ້ອວດ ແລະ ເປັນພະຍານໃຫ້ກັບຕົນເອງ, ຄືກັບວ່າເຈົ້າກຳລັງນໍາຄວາມລອດພົ້ນມາໃຫ້ຜູ້ຄົນ, ກຳລັງເຮັດພາລະກິດຂອງພຣະເຈົ້າ ແລະ ກຳລັງເຮັດໃຫ້ຜູ້ຄົນຮູ້ສຶກຄືກັບວ່າພຣະເຈົ້າໄດ້ປາກົດຕົວ ແລະ ກຳລັງເຮັດພາລະກິດໃນທີ່ນີ້ ແລະ ເມື່ອຜູ້ຄົນນະມັດສະການເຈົ້າ, ເຈົ້າກໍຈະມີຄວາມປິຕິຍິນດີຍິ່ງຂຶ້ນ ແລະ ເຈົ້າກໍຈະເຖິງກັບວ່າ ຍິນດີນໍາ ຖ້າພວກເຂົາປະຕິບັດຕໍ່ເຈົ້າຄືກັບພຣະເຈົ້າ. ຫຼັງຈາກທີ່ເຈົ້າໄປເຖິງຂັ້ນຕອນນັ້ນ, ເຈົ້າກໍຈະຈົບສິ້ນລົງ; ເຈົ້າຈະຖືກບົດໃຫ້ເປັນຕ່ອນນ້ອຍໆ. ໂດຍທີ່ເຈົ້າບໍ່ຮູ້ຕົວ, ທຳມະຊາດທີ່ຈອງຫອງແບບນີ້ຈະກາຍເປັນຄວາມຫາຍະນະຂອງເຈົ້າ. ນີ້ແມ່ນຕົວຢ່າງຂອງຄົນທີ່ຍ່າງຕາມເສັ້ນທາງຂອງຜູ້ຕໍ່ຕ້ານພຣະຄຣິດ. ຄົນທີ່ໄປຮອດຈຸດນີ້ໄດ້ສູນເສຍຄວາມຮັບຮູ້ທັງໝົດ; ຄວາມສຳນຶກ ແລະ ຄວາມຮູ້ສຶກຂອງພວກເຂົາແມ່ນເຊົາເຮັດໜ້າທີ່ໃດໜຶ່ງ ແລະ ພວກເຂົາບໍ່ຮູ້ຈັກແມ່ນແຕ່ຈະອະທິຖານ ຫຼື ຊອກຫາ. ຢ່າລໍຖ້າຈົນກວ່າຈະຮອດຕອນທີ່ຄິດວ່າ: “ຂ້ອຍຕ້ອງຈັບຕາເຝົ້າເບິ່ງຕົນເອງຢ່າງໃກ້ຊິດ, ຂ້ອຍຕ້ອງອະທິຖານຢ່າງຈິງໃຈ!” ໃນຕອນນັ້ນເອງ, ມັນຈະຊ້າເກີນໄປ. ເຈົ້າຈຳເປັນຕ້ອງຮູ້ຈັກກ່ຽວກັບເລື່ອງນີ້ກ່ອນລ່ວງໜ້າ; ເຈົ້າຈຳເປັນຕ້ອງສະແຫວງຫາ: “ຂ້ອຍຄວນເຮັດແນວໃດເພື່ອເປັນພະຍານໃຫ້ພຣະເຈົ້າ, ເພື່ອເຮັດວຽກງານຂອງຂ້ອຍໃຫ້ດີ, ໂດຍບໍ່ເປັນພະຍານໃຫ້ຕົນເອງ? ຂ້ອຍຕ້ອງໃຊ້ວິທີການຫຍັງເພື່ອໂອ້ລົມກັບຄົນອື່ນ, ເພື່ອນໍາພາພວກເຂົາ?” ນີ້ຄືວິທີທີ່ເຈົ້າຕ້ອງກະກຽມ. ຖ້າມື້ໜຶ່ງ, ມີການຈັດແຈງສຳລັບພວກເຈົ້າໃຫ້ອອກໄປ ແລະ ເຮັດວຽກແທ້ໆ ແລະ ພວກເຈົ້າຍັງສາມາດຍົກຍ້ອງ ແລະ ເປັນພະຍານໃຫ້ຕົນເອງ, ເຊິ່ງພາໃຫ້ເກີດການທຳລາຍຫຼາຍຄົນທີ່ຢູ່ໃນມືຂອງເຈົ້າ, ເຈົ້າກໍຈະຢູ່ໃນບັນຫາ ແລະ ຈະທົນທຸກກັບການລົງໂທດຂອງພຣະເຈົ້າໃນພາຍຫຼັງ. ມັນບໍ່ເປັນຫຍັງບໍທີ່ເຮົາຈະບໍ່ເວົ້າພຣະທຳເຫຼົ່ານີ້ກັບພວກເຈົ້າ? ກ່ອນທີ່ເຮົາຈະເວົ້າມັນ, ພວກເຈົ້າກໍສາມາດເຮັດເຊັ່ນນັ້ນໄດ້; ຖ້າພວກເຈົ້າຍັງສາມາດເຮັດເຊັ່ນນັ້ນຫຼັງຈາກທີ່ເຮົາໄດ້ເວົ້າມັນ, ເຈົ້າຈະບໍ່ຢູ່ໃນບັນຫາບໍ? ພວກເຈົ້າທຸກຄົນຕ້ອງຄິດກ່ຽວກັບວິທີການເຮັດວຽກງານຂອງເຈົ້າ, ວິທີການປະພຶດຕົນເອງຢ່າງເໝາະສົມທີ່ສຸດ. ສິ່ງດຽວທີ່ເຈົ້າເວົ້າ ແລະ ເຮັດ, ທຸກການກະທຳ ແລະ ທຸກການເຄື່ອນໄຫວ, ທຸກຄຳເວົ້າ ແລະ ການກະທຳ ແລະ ທຸກເຈດຕະນາໃນຫົວໃຈຂອງເຈົ້າຕ້ອງລ້ວນແລ້ວແຕ່ສອດຄ່ອງກັບມາດຕະຖານ; ບໍ່ມີຜູ້ໃດຈະສາມາດປະໄວ້ໄດ້ ແລະ ເຈົ້າບໍ່ສາມາດໃຊ້ປະໂຫຍດຈາກຊ່ອງຫວ່າງໃດໆ. ເຖິງແມ່ນວ່າຄວາມອວດດີຄືທຳມະຊາດຂອງມະນຸດ ແລະ ມັນບໍ່ງ່າຍທີ່ຈະປ່ຽນແປງ, ຄົນຍັງຈຳເປັນຕ້ອງຮູ້ຈັກກ່ຽວກັບອຸປະນິໄສທີ່ອວດດີຂອງພວກເຂົາ, ມີຫຼັກການແຫ່ງການປະຕິບັດ. ເຈົ້າຕ້ອງເຂົ້າໃຈວ່າ: “ຖ້າຂ້ອຍໄດ້ຮັບຄຣິສຕະຈັກບາງແຫ່ງແທ້ໆ, ຂ້ອຍຈຳເປັນຕ້ອງເຮັດແນວໃດເພື່ອທີ່ຈະເອົາຕຳແໜ່ງຂອງພຣະເຈົ້າ? ຂ້ອຍຈຳເປັນຕ້ອງເຮັດແນວໃດເພື່ອທີ່ຈະບໍ່ອວດດີ? ຂ້ອຍຈະເຮັດຢ່າງເໝາະສົມໄດ້ແນວໃດ? ຂ້ອຍຈະເຮັດແນວໃດເພື່ອນໍາຄົນມາຢູ່ຕໍ່ໜ້າພຣະເຈົ້າ, ເພື່ອເປັນພະຍານຂອງພຣະອົງ?” ເຈົ້າຕ້ອງຕຶກຕອງກ່ຽວກັບສິ່ງເຫຼົ່ານີ້ຈົນກວ່າພວກມັນຈະຊັດເຈນ. ສົມມຸດວ່າຄົນໃດໜຶ່ງຖາມວ່າ “ເຈົ້າສາມາດນໍາພາຄຣິສຕະຈັກໄດ້ເປັນຢ່າງດີບໍ?” ແລະ ເຈົ້າເວົ້າວ່າ “ຂ້ອຍສາມາດເຮັດໄດ້”, ແຕ່ກົງກັນຂ້າມ ເຈົ້ານໍາພາຜູ້ຄົນໃຫ້ເຂົ້າສູ່ການສະຖິດຂອງເຈົ້າເອງ, ພວກເຂົາຈະຍອມອ່ອນນ້ອມຕໍ່ເຈົ້າ ແຕ່ບໍ່ແມ່ນພຣະເຈົ້າ, ສິ່ງນີ້ຈະບໍ່ເປັນບັນຫາບໍ? ໃນຖານະຜູ້ນໍາ ຫຼື ຜູ້ເຮັດວຽກ, ຖ້າເຈົ້າບໍ່ຮູ້ວ່າແມ່ນຫຍັງຈະນໍາຜູ້ຄົນມາຢູ່ຕໍ່ໜ້າພຣະເຈົ້າ ຫຼື ເພື່ອນໍາເອົາພວກເຂົາມາຢູ່ຕໍ່ໜ້າຕົນເອງ, ແລ້ວເຈົ້າຈະສາມາດຮັບໃຊ້ພຣະເຈົ້າໄດ້ບໍ? ເຈົ້າສາມາດເໝາະສົມທີ່ຈະໃຫ້ພຣະເຈົ້າໃຊ້ງານບໍ? ບໍ່ແມ່ນຢ່າງແນ່ນອນ. ຄົນທີ່ສາມາດນໍາຄົນອື່ນມາຢູ່ຕໍ່ໜ້າຕົນເອງບໍ່ແມ່ນຜູ້ຕໍ່ຕ້ານພຣະຄຣິດທຸກຄົນບໍ? ຖ້າຄົນໃດໜຶ່ງເຊື່ອໃນພຣະເຈົ້າ, ແຕ່ພວກເຂົາບໍ່ມີບ່ອນສຳລັບພຣະເຈົ້າໃນຫົວໃຈຂອງພວກເຂົາ, ພວກເຂົາບໍ່ຢຳເກງພຣະເຈົ້າ, ພວກເຂົາບໍ່ມີຫົວໃຈທີ່ຍອມອ່ອນນ້ອມຕໍ່ພຣະອົງ ຫຼື ຄວາມປະສົງທີ່ຈະຍອມອ່ອນນ້ອມຕໍ່ພຣະອົງ, ແລ້ວຄົນໆນັ້ນກໍບໍ່ເຊື່ອໃນພຣະເຈົ້າ. ສະນັ້ນພວກເຂົາເຊື່ອໃນຜູ້ໃດແທ້ໆ? ໃຫ້ວິເຄາະມັນດ້ວຍຕົວເຈົ້າເອງ. ຢ່າເວົ້າໃນພາຍຫຼັງວ່າ: “ຂ້ອຍບໍ່ອວດດີ, ຂ້ອຍເປັນຄົນດີ, ຂ້ອຍພຽງແຕ່ເຮັດສິ່ງດີໆ”, ຄຳເວົ້າເຫຼົ່ານີ້ເປັນເດັກນ້ອຍຫຼາຍ! ທຸກຄົນທີ່ເຫຼືອແມ່ນອວດດີ ແຕ່ເຈົ້າບໍ່ແມ່ນບໍ? ສະນັ້ນເຈົ້າໄດ້ຖືກເປີດເຜີຍແລ້ວ, ແຕ່ເຈົ້າຍັງບໍ່ຮູ້ຈັກຕົນເອງ ແລະ ເຈົ້າຍັງເວົ້າວ່າເຈົ້າບໍ່ອວດດີ, ເຈົ້າໄຮ້ຢາງອາຍຫຼາຍ! ເຈົ້າມຶນຊາຫຼາຍຈົນມັນບໍ່ສຳຄັນວ່າເຈົ້າຈະຖືກເປີດເຜີຍແນວໃດ! ພວກເຈົ້າຮູ້ຈັກຈຸດປະສົງທີ່ເຮົາເວົ້າຄຳເວົ້າເຫຼົ່ານີ້? ເປັນຫຍັງເຮົາຈຶ່ງບໍ່ເປີດໂປງຜູ້ຄົນ? ຖ້າເຮົາບໍ່ເປີດໂປງດ້ວຍວິທີນີ້, ພວກເຂົາຈະມາຮູ້ຈັກຕົນເອງບໍ? ຖ້າເຮົາບໍ່ເປີດໂປງດ້ວຍວິທີນີ້, ຄົນຈະຍັງຄິດວ່າພວກເຂົາຂ້ອນຂ້າງດີ, ພວກເຂົາເຮັດວຽກງານຂອງພວກເຂົາໄດ້ຂ້ອນຂ້າງດີ, ພວກເຂົາບໍ່ມີຂໍ້ບົກຜ່ອງໃຫ້ບົ່ງຊີ້ ແລະ ພວກເຂົາດີຮອບດ້ານ. ເຖິງແມ່ນວ່າພວກເຂົາທຸກຄົນດີ, ພວກເຂົາບໍ່ຄວນຢູ່ໃນສະພາວະທີ່ອວດດີ ແລະ ພວກເຂົາບໍ່ຄວນຄິດວ່າພວກເຂົາມີຄຸນສົມບັດ ແລະ ພວກເຂົາບໍ່ຄວນເວົ້າອວດ. ເຮົາເປີດໂປງສະພາວະຂອງຄົນດ້ວຍວິທີນີ້ ບໍ່ແມ່ນເພື່ອຕັດສິນລົງໂທດໃຫ້ພວກເຂົາຕາຍ ແລະ ເພື່ອບອກພວກເຂົາວ່າພວກເຂົາບໍ່ສາມາດຖືກຊ່ວຍໃຫ້ລອດພົ້ນໄດ້, ແຕ່ກົງກັນຂ້າມ ມັນແມ່ນເພື່ອປ່ອຍໃຫ້ພວກເຂົາຮູ້ຈັກຕົນເອງແທ້ໆ, ເຂົ້າໃຈແກ່ນແທ້ ແລະ ທຳມະຊາດທີ່ເສ່ືອມຊາມຂອງພວກເຂົາເອງ, ເພື່ອວ່າພວກເຂົາຈະສາມາດບັນລຸຄວາມຮູ້ກ່ຽວກັບຕົນເອງຢ່າງແທ້ຈິງ. ສິ່ງນີ້ເປັນປະໂຫຍດເມື່ອພວກເຂົາພະຍາຍາມໂຍນຖິ້ມອຸປະນິໄສທີ່ເສື່ອມຊາມຂອງພວກເຂົາ. ຖ້າພວກເຈົ້າສາມາດປະຕິບັດພຣະທຳແຫ່ງການເປີດໂປງ ແລະ ການຈັດການຂອງເຮົາໃນລັກສະນະທີ່ຖືກຕ້ອງ, ສາມາດຫຼີກລ່ຽງການຂີ້ຄ້ານ, ສາມາດເຮັດໜ້າທີ່ຂອງເຈົ້າຢ່າງເປັນປົກກະຕິ, ສາມາດເຮັດໃຫ້ເລື່ອງຕ່າງໆໃນເຮືອນຂອງພຣະເຈົ້າເປັນຂອງເຈົ້າເອງ ແລະ ຖ້າເຈົ້າສາມາດຮັບຜິດຊອບ, ບໍ່ເຮັດພໍເປັນພິທີ, ຖ້າເຈົ້າສາມາດຈົງຮັກພັກດີຕໍ່ພຣະເຈົ້າ, ແລ້ວທ່າທີ່ນີ້ກໍຖືກຕ້ອງ ແລະ ເຈົ້າຈະສາມາດເຮັດໜ້າທີ່ຂອງເຈົ້າໄດ້ເປັນຢ່າງດີ.

ມີບາງຄົນທີ່ລະເມີດຫຼັກການເມື່ອພວກເຂົາເຮັດຢູ່ເລື້ອຍໆ. ພວກເຂົາບໍ່ຍອມຮັບການຖືກລິຮານ ຫຼື ການຖືກຈັດການ, ພວກເຂົາຮູ້ໃນຫົວໃຈຂອງພວກເຂົາວ່າສິ່ງຕ່າງໆທີ່ຄົນອື່ນເວົ້າແມ່ນສອດຄ່ອງກັບຄວາມຈິງ, ແຕ່ພວກເຂົາບໍ່ຍອມຮັບພວກມັນ. ຄົນແບບນັ້ນອວດດີ ແລະ ຖືວ່າຕົນເອງຊອບທຳຫຼາຍ! ເປັນຫຍັງພວກເຂົາຈຶ່ງອວດດີ? ຖ້າພວກເຂົາບໍ່ຍອມຮັບການຖືກລິຮານ ຫຼື ການຖືກຈັດການ, ແລ້ວພວກເຂົາກໍບໍ່ເຊື່ອຟັງ ແລະ ຄວາມບໍ່ເຊື່ອຟັງບໍ່ແມ່ນຄວາມອວດດີບໍ? ພວກເຂົາຄິດວ່າພວກເຂົາກຳລັງເຮັດໄດ້ເປັນຢ່າງດີ, ພວກເຂົາບໍ່ຄິດວ່າພວກເຂົາເຮັດຜິດ, ເຊິ່ງໝາຍຄວາມວ່າພວກເຂົາບໍ່ຮູ້ຈັກຕົນເອງ, ເຊິ່ງເປັນຄວາມອວດດີ. ສະນັ້ນມີບາງສິ່ງທີ່ເຈົ້າຈຳເປັນຕ້ອງວິເຄາະຢ່າງຈິງໃຈ, ຂຸດຄົ້ນເທື່ອລະໜ້ອຍ. ໃນຂະນະທີ່ພວກເຈົ້າເຮັດວຽກງານຂອງຄຣິສຕະຈັກ, ຖ້າເຈົ້າຮັບເອົາການຊົມເຊີຍຈາກຄົນອື່ນ ແລະ ພວກເຂົາໃຫ້ຂໍ້ສະເໜີແກ່ເຈົ້າ ແລະ ພວກເຂົາເປີດໃຈຂອງພວກເຂົາເອງກັບເຈົ້າໃນການໂອ້ລົມ, ສິ່ງນີ້ກໍພິສູດວ່າເຈົ້າເຮັດວຽກງານຂອງເຈົ້າໄດ້ດີ. ຖ້າຄົນຖືກເຈົ້າຄວບຄຸມຢູ່ສະເໝີ, ແລ້ວພວກເຂົາຈະເລີ່ມຄ່ອຍໆວິເຄາະເຈົ້າ ແລະ ພວກເຂົາຈະເຮັດໃຫ້ຕົນເອງຫ່າງຈາກເຈົ້າ, ເຊິ່ງພິສູດວ່າເຈົ້າບໍ່ມີຄວາມເປັນຈິງແຫ່ງຄວາມຈິງ, ສະນັ້ນທຸກສິ່ງທີ່ເຈົ້າເວົ້າເປັນພຽງຄຳເວົ້າທີ່ເປັນຫຼັກຄຳສອນຢ່າງແນ່ນອນ, ເຊິ່ງເຈດຕະນາເພື່ອຄວບຄຸມຄົນອື່ນ. ຜູ້ນໍາຄຣິສຕະຈັກບາງຄົນຖືກປ່ຽນແທນ ແລະ ເປັນຫຍັງພວກເຂົາຈຶ່ງຖືກປ່ຽນແທນ? ມັນເປັນເພາະພວກເຂົາພຽງແຕ່ກ່າວຄຳເວົ້າທີ່ເປັນຫຼັກຄຳສອນ, ໂອ້ອວດ ແລະ ເປັນພະຍານໃຫ້ຕົນເອງຢູ່ສະເໝີ. ພວກເຂົາເວົ້າວ່າການຕໍ່ຕ້ານພວກເຂົາຄືການຕໍ່ຕ້ານພຣະເຈົ້າ ແລະ ຜູ້ໃດກໍຕາມທີ່ລາຍງານສະຖານະການຕໍ່ເບື້ອງເທິງກໍເປັນການລົບກວນວຽກງານຂອງຄຣິສຕະຈັກ. ນີ້ແມ່ນອຸປະນິໄສປະເພດໃດ? ຄົນເຫຼົ່ານີ້ເລີ່ມອວດດີຫຼາຍແລ້ວຈົນພວກເຂົາບໍ່ມີຄວາມສຳນຶກອີກຕໍ່ໄປ. ສິ່ງນີ້ບໍ່ໄດ້ສະແດງເຖິງທາດແທ້ຂອງພວກເຂົາວ່າເປັນຜູ້ຕໍ່ຕ້ານພຣະຄຣິດບໍ? ສິ່ງນີ້ຈະບໍ່ພັດທະນາເປັນການເລີ່ມສ້າງຕັ້ງອານາຈັກເອກະລາດຂອງພວກເຂົາເອງບໍ? ບາງຄົນທີ່ຫາກໍເລີ່ມເຊື່ອກໍຈະນະມັດສະການພວກເຂົາ ແລະ ເປັນພະຍານໃຫ້ພວກເຂົາ ແລະ ພວກເຂົາຈະໄດ້ຮັບສິ່ງນີ້ຢ່າງຫຼວງຫຼາຍ ແລະ ຮູ້ສຶກພໍໃຈຫຼາຍ. ຄົນໃດໜຶ່ງທີ່ອວດດີຂະໜາດນີ້ແມ່ນຖືກສາບແຊ່ງແລ້ວ. ຄົນໃດໜຶ່ງທີ່ສາມາດເວົ້າວ່າ “ການຕໍ່ຕ້ານຂ້ອຍຄືການຕໍ່ຕ້ານພຣະເຈົ້າ” ໄດ້ກາຍມາເປັນໂປໂລສະໄໝໃໝ່ແລ້ວ; ບໍ່ມີຄວາມແຕກຕ່າງຫຍັງລະຫວ່າງສິ່ງນີ້ ແລະ ເມື່ອໂປໂລເວົ້າວ່າ: “ສຳລັບຂ້ານ້ອຍແລ້ວ, ການມີຊີວິດຢູ່ກໍ່ຄືພຣະຄຣິດ”. ຄົນທີ່ເວົ້າເຊັ່ນນີ້ບໍ່ໄດ້ຕົກຢູ່ໃນອັນຕະລາຍຄັ້ງໃຫຍ່ບໍ? ເຖິງແມ່ນວ່າພວກເຂົາບໍ່ສ້າງຕັ້ງອານາຈັກເອກະລາດ, ພວກເຂົາກໍຍັງເປັນຜູ້ຕໍ່ຕ້ານພຣະຄຣິດທີ່ເປັນຈິງ. ຖ້າຄົນແບບນັ້ນຕ້ອງນໍາພາຄຣິສຕະຈັກ, ຄຣິສຕະຈັກຈະກາຍມາເປັນອານາຈັກຂອງຜູ້ຕໍ່ຕ້ານພຣະຄຣິດໂດຍໄວ. ຫຼັງຈາກທີ່ພວກເຂົາກາຍມາເປັນຜູ້ນໍາຄຣິສຕະຈັກ, ບາງຄົນເອົາໃຈໃສ່ເປັນພິເສດກັບການເວົ້າຄຳເທດສະໜາທີ່ສູງສົ່ງ ແລະ ການໂອ້ອວດ, ການເວົ້າຄວາມເລິກລັບເປັນພິເສດ ເພື່ອວ່າຄົນຈະເທີດທູນພວກເຂົາ ແລະ ຜົນຮັບກໍຄືພວກເຂົາອອກຫ່າງຈາກຄວາມເປັນຈິງແຫ່ງຄວາມຈິງຫຼາຍເລື້ອຍໆ. ສິ່ງນີ້ພາໃຫ້ຄົນສ່ວນໃຫຍ່ນະມັດສະການທິດສະດີຝ່າຍວິນຍານ. ຜູ້ໃດກໍຕາມທີ່ເວົ້າຢ່າງສູງສົ່ງ, ນັ້ນຄືຄົນທີ່ຜູ້ຄົນຮັບຟັງ; ຄົນໃດກໍຕາມທີ່ເວົ້າກ່ຽວກັບການເຂົ້າສູ່ຊີວິດ, ຜູ້ຄົນກໍບໍ່ສົນໃຈພວກເຂົາ. ນີ້ບໍ່ແມ່ນການນໍາພາໃຫ້ຜູ້ຄົນຫຼົງທາງບໍ? ຖ້າຄົນໃດໜຶ່ງໂອ້ລົມກ່ຽວກັບຄວາມເປັນຈິງແຫ່ງຄວາມຈິງ, ບໍ່ມີຜູ້ໃດຮັບຟັງ ເຊິ່ງເປັນບັນຫາ. ບໍ່ມີຄົນໃດແບບນີ້ຈະສາມາດນໍາພາຄຣິສຕະຈັກ, ເພາະທຸກຄົນນະມັດສະການທິດສະດີຝ່າຍວິນຍານ; ຄົນທີ່ບໍ່ສາມາດເວົ້າກ່ຽວກັບທິດສະດີຝ່າຍວິນຍານກໍບໍ່ສາມາດຢືນຍັດ. ຄຣິສຕະຈັກດັ່ງກ່າວຍັງຮັບເອົາພາລະກິດຂອງພຣະວິນຍານບໍລິສຸດບໍ? ຄົນສາມາດເຂົ້າສູ່ຄວາມເປັນຈິງແຫ່ງຄວາມຈິງບໍ? ເປັນຫຍັງການໂອ້ລົມກ່ຽວກັບຄວາມຈິງ ແລະ ການເວົ້າກ່ຽວກັບປະສົບການທີ່ເປັນຈິງຈຶ່ງຖືກປະຕິເສດ, ຈົນເຖິງຈຸດທີ່ພວກເຂົາບໍ່ເຕັມໃຈຈະຮັບຟັງເຮົາໂອ້ລົມກ່ຽວກັບຄວາມຈິງ? ມັນພິສູດວ່າພວກເຂົາໄດ້ຫຼອກລວງ ແລະ ຄວບຄຸມຄົນເຫຼົ່ານີ້ແລ້ວ. ຄົນເຫຼົ່ານີ້ຮັບຟັງ ແລະ ຍອມອ່ອນນ້ອມຕໍ່ພວກເຂົາ, ແທນທີ່ຈະຍອມອ່ອນນ້ອມຕໍ່ພຣະເຈົ້າ. ມັນເຫັນໄດ້ຢ່າງຊັດເຈນວ່າຄົນເຫຼົ່ານີ້ເປັນປະເພດທີ່ຍອມອ່ອນນ້ອມຕໍ່ຜູ້ນໍາຂອງພວກເຂົາ, ແທນທີ່ຈະຍອມອ່ອນນ້ອມຕໍ່ພຣະເຈົ້າ. ເພາະຄົນທີ່ເຊື່ອໃນພຣະເຈົ້າຢ່າງຈິງໃຈ ແລະ ສະແຫວງຫາຄວາມຈິງບໍ່ແມ່ນປະເພດທີ່ຈະນະມັດສະການ ຫຼື ຕິດຕາມມະນຸດ; ພວກເຂົາມີບ່ອນຫວ່າງສຳລັບພຣະເຈົ້າໃນຫົວໃຈຂອງພວກເຂົາ ແລະ ພວກເຂົາຢຳເກງພຣະເຈົ້າ, ສະນັ້ນພວກເຂົາຈະສາມາດຖືກມະນຸດຄວບຄຸມໄດ້ແນວໃດ? ພວກເຂົາຈະສາມາດຍອມອ່ອນນ້ອມຢ່າງເຊື່ອຟັງຕໍ່ຜູ້ນໍາຈອມປອມທີ່ບໍ່ມີຄວາມເປັນຈິງແຫ່ງຄວາມຈິງໄດ້ແນວໃດ? ສິ່ງທີ່ຜູ້ນໍາຈອມປອມຢ້ານກົວທີ່ສຸດກໍຄືຄົນທີ່ມີຄວາມເປັນຈິງແຫ່ງຄວາມຈິງ, ຄົນທີ່ຢຳເກງພຣະເຈົ້າ ແລະ ຫຼີກເວັ້ນສິ່ງຊົ່ວຮ້າຍ. ຖ້າຄົນໃດໜຶ່ງບໍ່ມີຄວາມຈິງ ແລະ ເຖິງຢ່າງນັ້ນພວກເຂົາກໍຕ້ອງການເຮັດໃຫ້ຄົນອື່ນເຊື່ອຟັງພວກເຂົາ, ນັ້ນບໍ່ແມ່ນມານຮ້າຍ ຫຼື ຊາຕານທີ່ອວດດີທີ່ສຸດບໍ? ຖ້າເຈົ້າຜູກຂາດຄຣິສຕະຈັກ ຫຼື ຄວບຄຸມຄົນຖືກເລືອກຂງພຣະເຈົ້າ, ແລ້ວເຈົ້າກໍເຮັດຜິດຕໍ່ອຸປະນິໄສຂອງພຣະເຈົ້າ ແລະ ທຳລາຍຕົນເອງ ແລະ ເຈົ້າອາດບໍ່ມີໂອກາດທີ່ຈະກັບໃຈເລີຍ. ພວກເຈົ້າທຸກຄົນຕ້ອງລະມັດລະວັງ; ນີ້ຄືເລື່ອງທີ່ອັນຕະລາຍຫຼາຍ, ເປັນສິ່ງທີ່ຄົນໃດໜຶ່ງສາມາດເຮັດໄດ້ຢ່າງງ່າຍດາຍຫຼາຍ. ອາດມີບາງຄົນທີ່ເວົ້າວ່າ: “ຂ້ອຍພຽງແຕ່ຈະບໍ່ເຮັດເຊັ່ນນັ້ນ, ຂ້ອຍຈະບໍ່ເປັນພະຍານໃຫ້ຕົນເອງ!” ນັ້ນເປັນພຽງແຕ່ເພາະເຈົ້າໄດ້ເຮັດວຽກເປັນເວລາສັ້ນໆເທົ່ານັ້ນ. ຕໍ່ມາເຈົ້າຈະກ້າເຮັດມັນ. ເຈົ້າຈະກ້າຂຶ້ນຢ່າງຊ້າໆ, ຍິ່ງເຈົ້າເຮັດມັນຫຼາຍສໍ່າໃດ, ເຈົ້າກໍຈະຍິ່ງກ້າສໍ່ານັ້ນ. ຖ້າຄົນທີ່ເຈົ້ານໍາພາເວົ້າອວດ ແລະ ຮັບຟັງເຈົ້າ, ເຈົ້າຈະຮູ້ສຶກໂດຍທຳມະຊາດວ່າເຈົ້າຢູ່ໃນຕຳແໜ່ງສູງສົ່ງ, ເຈົ້າປະຫຼາດໃຈວ່າ: “ເບິ່ງຂ້ອຍແມະ, ຂ້ອຍດີພໍສົມຄວນ. ຂ້ອຍສາມາດນໍາພາທຸກຄົນເຫຼົ່ານີ້ ແລະ ພວກເຂົາທຸກຄົນຮັບຟັງຂ້ອຍ; ຄົນທີ່ບໍ່ຮັບຟັງຂ້ອຍ, ຂ້ອຍກໍປາບ. ສິ່ງນີ້ພິສູດວ່າຂ້ອຍມີຄວາມສາມາດບາງຢ່າງທີ່ຈະເຮັດວຽກ ແລະ ຂ້ອຍເໝາະສົມກັບວຽກງານຂອງຂ້ອຍ”. ເມື່ອເວລາຜ່ານໄປ, ອົງປະກອບທີ່ອວດດີໃນທຳມະຊາດຂອງເຈົ້າຈະເລີ່ມສະແດງອອກ ແລະ ເຈົ້າຈະເລີ່ມອວດດີຫຼາຍຈົນເຈົ້າສູນເສຍເຫດຜົນຂອງເຈົ້າ ແລະ ເຈົ້າຈະຕົກຢູ່ໃນອັນຕະລາຍ. ເຈົ້າສາມາດເຫັນສິ່ງນີ້ໄດ້ຢ່າງຊັດເຈນບໍ? ເຈົ້າຕົກຢູ່ໃນບັນຫາທັນທີທີ່ເຈົ້າເປີດເຜີຍອຸປະນິໄສທີ່ອວດດີ ແລະ ບໍ່ເຊື່ອຟັງຂອງເຈົ້າ. ເຈົ້າບໍ່ຮັບຟັງແມ່ນແຕ່ເມື່ອເຮົາເວົ້າ, ເຮືອນຂອງພຣະເຈົ້າປ່ຽນເຈົ້າ ແລະ ເຈົ້າກໍຍັງກ້າເວົ້າວ່າ: “ປ່ອຍໃຫ້ພຣະວິນຍານບໍລິສຸດເປີດເຜີຍມັນ”. ຂໍ້ແທ້ຈິງທີ່ເຈົ້າຈະເວົ້ານັ້ນກໍພິສູດວ່າເຈົ້າບໍ່ຍອມຮັບຄວາມຈິງ. ຄວາມກະບົດຂອງເຈົ້າມີຫຼາຍເກີນໄປ, ມັນໄດ້ເປີດໂປງທຳມະຊາດ ແລະ ແກ່ນແທ້ຂອງເຈົ້າ. ເຈົ້າບໍ່ຮູ້ຈັກພຣະເຈົ້າເລີຍ. ສະນັ້ນ, ເຮົາຈຶ່ງເວົ້າທຸກສິ່ງນີ້ກັບພວກເຈົ້າໃນມື້ນີ້ເພື່ອວ່າພວກເຈົ້າຈະຈັບຕາເຝົ້າເບິ່ງຕົນເອງຢ່າງໃກ້ຊິດ. ຢ່າຍົກຍ້ອງ ຫຼື ເປັນພະຍານໃຫ້ຕົນເອງ. ມັນມີແນວໂນ້ມທີ່ຄົນຈະພະຍາຍາມ ແລະ ສ້າງຕັ້ງອານາຈັກເອກະລາດຂອງພວກເຂົາເອງ, ເພາະພວກເຂົາທຸກຄົນມັກຕຳແໜ່ງ, ຄວາມຮັ່ງມີ ແລະ ສະຫງ່າລາສີ, ຄວາມທະນົງຕົວ, ເປັນຜູ້ຮັບໃຊ້ທີ່ມີສະຖານະສູງສົ່ງ ແລະ ສະແດງເຖິງອຳນາດ: “ເບິ່ງວ່າຂ້ອຍກ່າວຄຳເວົ້າເຫຼົ່ານັ້ນຢ່າງເຂັ້ມງວດສໍ່າໃດ. ໃນຊ່ວງເວລາທີ່ຂ້ອຍເຮັດການຂົ່ມຂູ່, ພວກເຂົາກໍຢ້ານກົວຈົນສັ່ນ ແລະ ເລີ່ມຫົວອ່ອນ”. ຢ່າສະແດງອຳນາດປະເພດນີ້; ມັນໄຮ້ປະໂຫຍດ ແລະ ມັນບໍ່ໄດ້ພິສູດຫຍັງເລີຍ. ມັນພຽງແຕ່ພິສູດວ່າເຈົ້າອວດດີເປັນຢ່າງຍິ່ງ ແລະ ເຈົ້າມີອຸປະນິໄສທີ່ບໍ່ດີ; ມັນບໍ່ພິສູດວ່າເຈົ້າມີຄວາມສາມາດໃດໆ, ແຮງໄກທີ່ເຈົ້າຈະມີຄວາມເປັນຈິງແຫ່ງຄວາມຈິງ. ຫຼັງຈາກທີ່ຮັບຟັງຄຳເທດສະໜາໄດ້ສອງສາມປີ, ພວກເຈົ້າທຸກຄົນຮູ້ຈັກຕົນເອງບໍ? ພວກເຈົ້າບໍ່ຮູ້ສຶກບໍວ່າພວກເຈົ້າຢູ່ໃນສະຖານະການທີ່ອັນຕະລາຍ? ຖ້າບໍ່ແມ່ນຍ້ອນການທີ່ພຣະເຈົ້າເວົ້າ ແລະ ເຮັດພາລະກິດເພື່ອຊ່ວຍມະນຸດໃຫ້ລອດພົ້ນ, ພວກເຈົ້າຈະບໍ່ສ້າງຕັ້ງອານາຈັກເອກະລາດບໍ? ພວກເຈົ້າບໍ່ຕ້ອງການຜູກຂາດຄຣິສຕະຈັກທີ່ພວກເຈົ້າຮັບຜິດຊອບ, ນໍາຄົນເຫຼົ່ານັ້ນມາຢູ່ພາຍໃຕ້ອິດທິພົນຂອງເຈົ້າບໍ, ເພື່ອວ່າຈະບໍ່ມີຜູ້ໃດທີ່ສາມາດຫຼົບໜີຈາກການຄວບຄຸມຂອງເຈົ້າ, ສະນັ້ນພວກເຂົາຈຶ່ງຕ້ອງຮັບຟັງເຈົ້າ? ຖ້າເຈົ້າຄວບຄຸມຄົນທັນທີທີ່ເຈົ້າເຮັດສິ່ງນີ້, ແລ້ວເຈົ້າກໍເປັນມານຮ້າຍ, ເປັນຊາຕານ. ມັນອັນຕະລາຍຫຼາຍສຳລັບເຈົ້າທີ່ຈະມີຄວາມຄິດເຫຼົ່ານັ້ນ; ເຈົ້າໄດ້ກ້າວເຂົ້າສູ່ເສັ້ນທາງຂອງຜູ້ຕໍ່ຕ້ານພຣະຄຣິດແລ້ວ. ຖ້າເຈົ້າບໍ່ໄຕ່ຕອງກ່ຽວກັບຕົນເອງ ແລະ ຖ້າເຈົ້າບໍ່ສາມາດສາລະພາບຄວາມຜິດບາບຂອງເຈົ້າໃຫ້ພຣະເຈົ້າ ແລະ ກັບໃຈ, ແລ້ວເຈົ້າຈະບໍ່ໄດ້ຮັບຄວາມສົນໃຈຢ່າງແນ່ນອນ ແລະ ພຣະເຈົ້າຈະບໍ່ເອົາໃຈໃສ່ກັບເຈົ້າເລີຍ. ເຈົ້າຄວນຮູ້ຈັກວິທີການກັບໃຈ, ວິທີການປ່ຽນແປງຕົນເອງເພື່ອທີ່ຈະສອດຄ່ອງກັບຄວາມປະສົງຂອງພຣະເຈົ້າ, ເພື່ອທີ່ຈະຮັບປະກັນວ່າເຈົ້າບໍ່ເຮັດຜິດຕໍ່ອຸປະນິໄສຂອງພຣະເຈົ້າ. ຢ່າລໍຖ້າຈົນກວ່າເຮືອນຂອງພຣະເຈົ້າຈະຕັດສິນວ່າເຈົ້າເປັນຜູ້ຕໍ່ຕ້ານພຣະຄຣິດ ແລະ ຂັບໄລ່ເຈົ້າ, ໃນຕອນນັ້ນເອງ ມັນຈະຊ້າເກີນໄປ.

ລະດູໃບໄມ້ຫຼົ່ນ, ປີ 1997


ຄວາມສຳຄັນ ແລະ ການປະຕິບັດການອະທິຖານ

ໃນຕອນນີ້, ພວກເຈົ້າອະທິຖານຫາພຣະເຈົ້າແນວໃດ? ມັນດີຂຶ້ນຈາກການອະທິຖານທາງສາສະໜາແນວໃດ? ໃນຄວາມເປັນຈິງແລ້ວ, ພວກເຈົ້າເຂົ້າໃຈຫຍັງກ່ຽວກັບຄວາມໝາຍຂອງການອະທິຖານ? ພວກເຈົ້າໄດ້ໄຕ່ຕອງກ່ຽວກັບຄຳຖາມເຫຼົ່ານີ້ບໍ? ທຸກຄົນທີ່ບໍ່ອະທິຖານກໍຢູ່ຫ່າງຈາກພຣະເຈົ້າ ແລະ ທຸກຄົນທີ່ບໍ່ອະທິຖານກໍເຮັດຕາມຄວາມປະສົງຂອງພວກເຂົາເອງ. ການຂາດການອະທິຖານມີຄວາມໝາຍເຖິງການຢູ່ຫ່າງຈາກພຣະເຈົ້າ ແລະ ການທໍລະຍົດພຣະເຈົ້າ. ແມ່ນຫຍັງຄືປະສົບການຕົວຈິງຂອງພວກເຈົ້າກັບການອະທິຖານ? ຄວາມສຳພັນລະຫວ່າງພຣະເຈົ້າ ແລະ ມະນຸດແມ່ນສາມາດເຫັນໄດ້ຈາກຄຳອະທິຖານຂອງຜູ້ຄົນ. ເຈົ້າປະພຶດແນວໃດ ເມື່ອອ້າຍເອື້ອຍນ້ອງຊື່ນຊົມ ແລະ ຍົກຍ້ອງເຈົ້າສຳລັບຜົນຮັບທີ່ເຈົ້າມີໃນວຽກງານຂອງເຈົ້າ? ເຈົ້າຈະມີປະຕິກິລິຍາແນວໃດ ເມື່ອຜູ້ຄົນໃຫ້ຄໍາແນະນໍາແກ່ເຈົ້າ? ເຈົ້າອະທິຖານຕໍ່ໜ້າພຣະເຈົ້າບໍ? ພວກເຈົ້າທຸກຄົນໃຊ້ເວລາເພື່ອອະທິຖານ ເມື່ອພວກເຈົ້າປະສົບກັບບັນຫາ ຫຼື ຄວາມຫຍຸ້ງຍາກ, ແຕ່ພວກເຈົ້າຂໍການຊ່ວຍເຫຼືອຈາກພຣະເຈົ້າໃນການອະທິຖານບໍ ເມື່ອພວກເຈົ້າບໍ່ໄດ້ຢູ່ໃນສະພາວະທີ່ດີ? ພວກເຈົ້າອະທິຖານບໍ ເມື່ອພວກເຈົ້າເປີດເຜີຍຄວາມເສື່ອມຊາມ? ພວກເຈົ້າອະທິຖານຢ່າງແທ້ຈິງບໍ? ຖ້າເຈົ້າບໍ່ອະທິຖານຢ່າງແທ້ຈິງ, ເຈົ້າຈະບໍ່ກ້າວໜ້າ. ໂດຍສະເພາະໃນການເຕົ້າໂຮມ, ເຈົ້າຄວນອະທິຖານ ແລະ ສັນລະເສີນ. ບາງຄົນເຊື່ອໃນພຣະເຈົ້າເປັນເວລາຫຼາຍປີ, ແຕ່ເປັນເລື່ອງທີ່ໜ້າເສຍດາຍທີ່ພວກເຂົາບໍ່ອະທິຖານຢູ່ເລື້ອຍໆ. ພວກເຂົາເຂົ້າໃຈຫຼັກຄຳສອນສອງສາມຄຳ ແລະ ເລີ່ມອວດດີ, ຄິດວ່າພວກເຂົາເຂົ້າໃຈຄວາມຈິງ, ພວກເຂົາໄດ້ຮັບວຸດທິພາວະ ແລະ ພວກເຂົາຮູ້ສຶກພໍໃຈກັບຕົນເອງຫຼາຍ. ຜົນຕາມມາກໍຄືພວກເຂົາເລີ່ມກິ້ງເກືອກໃນສະພາວະທີ່ຜິດປົກກະຕິປະເພດນີ້ ແລະ ເມື່ອພວກເຂົາມາອະທິຖານໃນເວລາຕໍ່ມາ, ພວກເຂົາກໍພົບວ່າຕົນເອງບໍ່ມີຫຍັງເວົ້າ ແລະ ບໍ່ມີພາລະກິດຂອງພຣະວິນຍານບໍລິສຸດ. ເມື່ອຄົນໆໜຶ່ງບໍ່ສາມາດຄວບຄຸມສະພາວະຂອງພວກເຂົາ, ພວກເຂົາອາດຈະມີຄວາມສຸກກັບໝາກຜົນຈາກການໃຊ້ແຮງງານຫຼັງຈາກທີ່ເຮັດວຽກໜ້ອຍໜຶ່ງ ຫຼື ພວກເຂົາຈະອາດເລີ່ມຄິດລົບ, ເລີ່ມຂີ້ຄ້ານໃນວຽກງານຂອງພວກເຂົາ ແລະ ເຊົາເຮັດໜ້າທີ່ຂອງພວກເຂົາ ເມື່ອພວກເຂົາປະສົບກັບຄວາມຫຍຸ້ງຍາກໜ້ອຍໜຶ່ງ ເຊິ່ງເປັນສິ່ງທີ່ອັນຕະລາຍຫຼາຍ. ນີ້ແມ່ນລັກສະນະທີ່ຄົນທີ່ບໍ່ມີຈິດສຳນຶກ ຫຼື ເຫດຜົນເປັນ. ຄົນສ່ວນໃຫຍ່ພຽງແຕ່ໃຊ້ເວລາເພື່ອອະທິຖານ ເມື່ອພວກເຂົາມີຄວາມຫຍຸ້ງຍາກ ຫຼື ເມື່ອພວກເຂົາບໍ່ສາມາດເຂົ້າໃຈເລື່ອງໃດໜຶ່ງໄດ້ຢ່າງຄົບຖ້ວນ. ພວກເຂົາພຽງແຕ່ອະທິຖານ ເມື່ອຂໍ້ສົງໄສ ແລະ ຄວາມລັງເລລົບກວນພວກເຂົາ ຫຼື ເມື່ອພວກເຂົາເປີດເຜີຍອຸປະນິໄສທີ່ເສື່ອມຊາມ. ພວກເຂົາພຽງແຕ່ອະທິຖານ ເມື່ອພວກເຂົາມີຄວາມຕ້ອງການ. ນີ້ຄືສິ່ງທີ່ປົກກະຕິ. ເຖິງຢ່າງໃດກໍຕາມ, ເຈົ້າຍັງຕ້ອງອະທິຖານ ແລະ ຂອບໃຈພຣະເຈົ້າ ເມື່ອເຈົ້າມີຜົນຮັບໃນວຽກງານຂອງເຈົ້າ. ຖ້າເຈົ້າພຽງແຕ່ສົນໃຈກ່ຽວກັບການມີຄວາມສຸກ ແລະ ບໍ່ອະທິຖານ, ປິຕິຍິນດີຢູ່ສະເໝີ, ມີຄວາມສຸກກັບຄວາມຮູ້ສຶກເຫຼົ່ານີ້ຢູ່ສະເໝີ, ແຕ່ເຈົ້າລືມຄວາມກະລຸນາຂອງພຣະເຈົ້າ, ນີ້ຄືການສູນເສຍເຫດຜົນຢ່າງສິ້ນເຊີງ. ເມື່ອເຈົ້າອອກຫ່າງຈາກພຣະເຈົ້າຫຼາຍເກີນໄປ, ບາງຄັ້ງເຈົ້າຈະຖືກເຮັດໃຫ້ທົນທຸກກັບການລົງວິໄນ; ຫຼື ບາງເທື່ອເຈົ້າປະສົບກັບອຸປະສັກ ເມື່ອເຈົ້າພະຍາຍາມເຮັດສິ່ງຕ່າງໆ; ຫຼື ເຈົ້າເຮັດຜິດ ແລະ ຖືກຈັດການ, ຖືກເຮັດໃຫ້ຮັບຟັງຄຳເວົ້າທີ່ສຽບແທງຫົວໃຈ ແລະ ເຈົ້າທົນຮັບຄວາມກົດດັນ ຫຼື ຄວາມລຳເຄັນ, ໂດຍບໍ່ຮູ້ຢ່າງຄັກແນ່ເລີຍວ່າເຈົ້າໄດ້ເຮັດຫຍັງທີ່ລ່ວງເກີນພຣະເຈົ້າ. ໃນຄວາມເປັນຈິງແລ້ວ, ພຣະເຈົ້າໃຊ້ປະໂຫຍດຈາກສະພາບແວດລ້ອມພາຍນອກເພື່ອລົງວິໄນເຈົ້າຢູ່ເລື້ອຍໆ, ເຮັດໃຫ້ເຈົ້າເຈັບປວດ ແລະ ຫຼໍ່ຫຼອມເຈົ້າ ແລະ ໃນທີ່ສຸດເມື່ອເຈົ້າມາຢູ່ຕໍ່ໜ້າພຣະເຈົ້າເພື່ອອະທິຖານ ແລະ ໄຕ່ຕອງ, ເຈົ້າກໍຈະຮັບຮູ້ວ່າສະພາວະຂອງເຈົ້າບໍ່ຖືກຕ້ອງ, ອີ່ມອົກອີ່ມໃຈ, ເຊື່ອໝັ້ນໃນຕົນເອງ ແລະ ເຕັມໄປດ້ວຍການຍົກຍ້ອງຕົນເອງ, ບາງຄັ້ງເຈົ້າກໍຂີ້ດຽດຕົນເອງ ແລະ ສຳນຶກຜິດໂດຍສິ້ນເຊີງ. ຫຼັງຈາກທີ່ເຈົ້າອະທິຖານຫາພຣະເຈົ້າ ແລະ ສາລະພາບ, ເຈົ້າກໍເລີ່ມລັງກຽດຕົນເອງ ແລະ ປາດຖະໜາທີ່ຈະກັບໃຈ ແລະ ໃນເວລານີ້ສະພາວະທີ່ບໍ່ຖືກຕ້ອງຂອງເຈົ້າກໍເລີ່ມແກ້ໄຂຕົວມັນເອງ. ເມື່ອຄົນອະທິຖານຢ່າງແທ້ຈິງ, ພຣະວິນຍານບໍລິສຸດກໍເຮັດພາລະກິດຂອງພຣະອົງ, ໃຫ້ຄວາມຮູ້ສຶກບາງຢ່າງ ຫຼື ແສງສະຫວ່າງ ເຊິ່ງເຮັດໃຫ້ພວກມັນປາກົດອອກຈາກສະພາວະທີ່ບໍ່ປົກກະຕິ. ການອະທິຖານບໍ່ແມ່ນພຽງແຕ່ການສະແຫວງຫາໜ້ອຍໜຶ່ງ, ການປະຕິບັດຕາມພິທີການສອງສາມຢ່າງຢ່າງ ແລະ ຈາກນັ້ນກໍໝົດແຕ່ສໍ່ານັ້ນ. ມັນບໍ່ແມ່ນການກ່າວຄຳເວົ້າອະທິຖານສອງສາມຄຳ ເມື່ອເຈົ້າຕ້ອງການພຣະເຈົ້າ ແລະ ຈາກນັ້ນກໍບໍ່ມີຄຳອະທິຖານ ເມື່ອເຈົ້າບໍ່ຕ້ອງການ. ຖ້າເຈົ້າປ່ອຍໃຫ້ເວລາຜ່ານໄປດົນໂດຍບໍ່ໄດ້ອະທິຖານ, ເຖິງແມ່ນວ່າສະພາວະຂອງເຈົ້າຈະເບິ່ງຄືເປັນປົກກະຕິຈາກພາຍນອກ, ແຕ່ເຈົ້າຈະເພິ່ງພາຄວາມປະສົງຂອງເຈົ້າເອງໃນການປະຕິບັດໜ້າທີ່ຂອງເຈົ້າ, ເຮັດແມ່ນຫຍັງກໍຕາມທີ່ເຈົ້າຕ້ອງການ ແລະ ດ້ວຍວິທີນີ້ ເຈົ້າຈະບໍ່ສາມາດປະຕິບັດຕາມຫຼັກການຕ່າງໆ. ຖ້າເຈົ້າປ່ອຍໃຫ້ເວລາຜ່ານໄປດົນໂດຍບໍ່ໄດ້ອະທິຖານຫາພຣະເຈົ້າ, ເຈົ້າຈະບໍ່ໄດ້ຮັບແສງສະຫວ່າງ ຫຼື ແສງເຍືອງທາງຈາກພຣະວິນຍານບໍລິສຸດຈັກເທື່ອ. ເຖິງແມ່ນວ່າເຈົ້າຈະເຮັດໜ້າທີ່ຂອງເຈົ້າ, ແຕ່ເຈົ້າກໍພຽງແຕ່ປະຕິບັດຕາມກົດລະບຽບ ແລະ ການປະຕິບັດໜ້າທີ່ຂອງເຈົ້າໃນລັກສະນະນີ້ຈະບໍ່ເຮັດໃຫ້ເກີດໝາກຜົນແຫ່ງຄຳພະຍານໃຫ້ພຣະເຈົ້າ.

ເຮົາໄດ້ເວົ້າກ່ອນໜ້ານີ້ວ່າຫຼາຍຄົນຈັດການທຸລະກິດຂອງພວກເຂົາເອງ ແລະ ມີສ່ວນຮ່ວມໃນກິດຈະການຂອງພວກເຂົາເອງໃນລະຫວ່າງການເຮັດໜ້າທີ່ຂອງພວກເຂົາ ແລະ ຜູ້ຄົນຍັງຄົງເປັນເຊັ່ນນີ້ໃນປັດຈຸບັນ. ຫຼັງຈາກທີ່ເຮັດວຽກຊົ່ວໄລຍະໜຶ່ງ, ພວກເຂົາກໍເຊົາອະທິຖານ ແລະ ພຣະເຈົ້າກໍບໍ່ຢູ່ໃນຫົວໃຈຂອງພວກເຂົາອີກຕໍ່ໄປ. ພວກເຂົາຄິດວ່າ “ຂ້ອຍຈະພຽງແຕ່ເຮັດຕາມທີ່ສັ່ງການໄວ້ໃນການຈັດແຈງວຽກງານ. ໃນກໍລະນີໃດກໍຕາມ, ຂ້ອຍບໍ່ໄດ້ເຮັດຜິດ ແລະ ຂ້ອຍບໍ່ໄດ້ສ້າງການລົບກວນ ຫຼື ການຂັດຂວາງໃດໆ...”. ເມື່ອເຈົ້າເຮັດສິ່ງຕ່າງໆໂດຍບໍ່ອະທິຖານ ແລະ ຖ້າເຈົ້າບໍ່ຂອບໃຈພຣະເຈົ້າເມື່ອສິ່ງຕ່າງໆດຳເນີນໄປໄດ້ດີ, ມັນກໍມີບັນຫາກັບສະພາວະຂອງເຈົ້າ. ຖ້າເຈົ້າຮູ້ວ່າສະພາວະຂອງເຈົ້າບໍ່ຖືກຕ້ອງ ແຕ່ເຈົ້າບໍ່ສາມາດປັບປ່ຽນມັນດ້ວຍຕົນເອງ ແລະ ຜົນຕາມມາກໍຄືເຈົ້າເພິ່ງພາຄວາມປະສົງຂອງເຈົ້າເອງຢູ່ສະເໝີໃນການກະທຳຂອງເຈົ້າ, ແລ້ວແມ່ນແຕ່ໃນເວລາທີ່ເຈົ້າເຂົ້າໃຈຄວາມຈິງ, ເຈົ້າກໍຈະບໍ່ສາມາດນໍາມັນໄປປະຕິບັດໄດ້. ເຈົ້າຄິດຢູ່ສະເໝີວ່າວິທີການຄິດຂອງເຈົ້າຖືກຕ້ອງ ແລະ ເຈົ້າຍຶດຕິດກັບມັນຢູ່ສະເໝີ, ເຈົ້າເຮັດຕາມສິ່ງທີ່ເຈົ້າມັກ, ເຈົ້າບໍ່ສົນໃຈວິທີການເຮັດພາລະກິດຂອງພຣະວິນຍານບໍລິສຸດ, ເຈົ້າໃຫ້ຄວາມສຳຄັນກັບຄວາມບາກບັ່ນຂອງເຈົ້າເອງຫຼາຍເກີນໄປ ແລະ ຜົນຕາມມາກໍຄື ພຣະວິນຍານບໍລິສຸດປະຖິ້ມເຈົ້າ. ຫຼັງຈາກທີ່ພຣະວິນຍານບໍລິສຸດປະຖິ້ມເຈົ້າ, ເຈົ້າຈະຮູ້ສຶກມືດມົນ ແລະ ຫ່ຽວແຫ້ງ. ເຈົ້າຈະບໍ່ສາມາດຮູ້ສຶກເຖິງການບຳລຸງລ້ຽງ ຫຼື ຄວາມສຸກໃດໆເລີຍ. ມີຫຼາຍຄົນທີ່ບໍ່ອະທິຖານຢ່າງແທ້ຈິງແມ່ນແຕ່ຄັ້ງດຽວໃນຮອບເຄິ່ງປີ. ຄົນປະເພດນີ້ບໍ່ມີພຣະເຈົ້າພາຍໃນຫົວໃຈຂອງພວກເຂົາອີກຕໍ່ໄປ. ບາງຄົນບໍ່ອະທິຖານເປັນປະຈຳ ແລະ ພວກເຂົາພຽງແຕ່ອະທິຖານ ເມື່ອພວກເຂົາຕົກຢູ່ໃນອັນຕະລາຍ ຫຼື ກຳລັງທົນທຸກຈາກຄວາມເດືອດຮ້ອນ. ເຖິງແມ່ນວ່າພວກເຂົາຍັງປະຕິບັດໜ້າທີ່ຂອງພວກເຂົາ, ພວກເຂົາກໍຮູ້ສຶກຫ່ຽວແຫ້ງໃນວິນຍານ, ສະນັ້ນພວກເຂົາຈຶ່ງມີຄວາມຄິດລົບໆຢ່າງຫຼີກລ່ຽງບໍ່ໄດ້. ບາງຄັ້ງພວກເຂົາຄິດວ່າ “ເມື່ອໃດຂ້ອຍຈຶ່ງຈະເຮັດໜ້າທີ່ຂອງຂ້ອຍໃຫ້ແລ້ວໃນທີ່ສຸດ?” ແມ່ນແຕ່ຄວາມຄິດເຊັ່ນນີ້ອາດຈະປາກົດຂຶ້ນ ເຊິ່ງລ້ວນແລ້ວແຕ່ເປັນເພາະພວກເຂົາບໍ່ໄດ້ອະທິຖານເປັນເວລາດົນ ແລະ ເລີ່ມຢູ່ຫ່າງຈາກພຣະເຈົ້າ. ຖ້າສິ່ງນີ້ເຮັດໃຫ້ເກີດຫົວໃຈທີ່ບໍ່ເຊື່ອ ແລະ ຊົ່ວຮ້າຍ, ມັນກໍອັນຕະລາຍຫຼາຍ. ການອະທິຖານຈຳເປັນຢ່າງຍິ່ງ! ຊີວິດທີ່ບໍ່ມີການອະທິຖານກໍແຫ້ງຄືກັບຂີ້ຝຸ່ນ ແລະ ບໍ່ສາມາດຮັບເອົາພາລະກິດຂອງພຣະວິນຍານບໍລິສຸດ; ຄົນແບບນັ້ນບໍ່ມີຊີວິດຢູ່ຕໍ່ໜ້າພຣະເຈົ້າ ແລະ ພວກເຂົາໄດ້ຕົກລົງສູ່ຄວາມມືດມົວແລ້ວ. ສະນັ້ນ, ເຈົ້າຈຳເປັນຕ້ອງອະທິຖານ ແລະ ໂອ້ລົມກ່ຽວກັບພຣະທຳຂອງພຣະເຈົ້າຢູ່ເລື້ອຍໆ, ເພື່ອວ່າເຈົ້າຈະສາມາດມີຄວາມສຸກກັບພາລະກິດຂອງພຣະວິນຍານບໍລິສຸດ ແລະ ຍົກຍ້ອງພຣະເຈົ້າຈາກຫົວໃຈຂອງເຈົ້າ. ດ້ວຍວິທີນີ້ເທົ່ານັ້ນ, ຊີວິດຂອງເຈົ້າຈຶ່ງຈະເຕັມໄປດ້ວຍຄວາມສະຫງົບສຸກ ແລະ ຄວາມປິຕິຍິນດີ. ພຣະວິນຍານບໍລິສຸດເຮັດພາລະກິດຢ່າງໜັກແໜ້ນເປັນຢ່າງຍິ່ງໃນຄົນທີ່ອະທິຖານ ແລະ ຍົກຍ້ອງໃນທຸກສິ່ງ. ພະລັງທີ່ພຣະວິນຍານບໍລິສຸດມອບໃຫ້ຜູ້ຄົນນັ້ນແມ່ນບໍ່ສິ້ນສຸດ ແລະ ຄົນບໍ່ສາມາດໃຊ້ມັນຈົນໝົດ ຫຼື ໃຊ້ມັນຈົນກ້ຽງຈັກເທື່ອ. ຄົນອາດຈະເວົ້າ ແລະ ເທດສະໜາຢ່າງບໍ່ສິ້ນສຸດ ແລະ ພວກເຂົາອາດຈະເຂົ້າໃຈຫຼັກຄຳສອນຫຼາຍຢ່າງ, ແຕ່ມັນໄຮ້ປະໂຫຍດ ແລະ ບໍ່ມີເປົ້າໝາຍຫຍັງເລີຍ ຖ້າປາດສະຈາກພາລະກິດຂອງພຣະວິນຍານບໍລິສຸດ. ມີຫຼາຍກໍລະນີທີ່ຄົນອາດຈະໃຊ້ເວລາເຄິ່ງມື້ຂອງພວກເຂົາເພື່ອອະທິຖານ, ແຕ່ສາມາດເວົ້າສອງສາມຄຳເທົ່ານັ້ນໃນຂະນະທີ່ອະທິຖານ, ເຊັ່ນ: “ພຣະເຈົ້າ, ຂ້ານ້ອຍຂອບໃຈພຣະອົງ ແລະ ຍົກຍ້ອງພຣະອົງ!” ຫຼັງຈາກຊົ່ວໄລຍະໜຶ່ງ, ພວກເຂົາອາດຈະເວົ້າປະໂຫຍກເດີມໆອອກມາອີກ. ພວກເຂົາບໍ່ສາມາດຄິດຫຍັງໄດ້ອີກເພື່ອເວົ້າກັບພຣະເຈົ້າ, ພວກເຂົາບໍ່ມີຄວາມຄິດພາຍໃນທີ່ຈະບອກພຣະອົງ. ນີ້ຄືສິ່ງທີ່ອັນຕະລາຍຫຼາຍ! ຖ້າຄົນທີ່ເຊື່ອໃນພຣະເຈົ້າເຖິງກັບບໍ່ສາມາດກ່າວຄຳເວົ້າເພື່ອຍົກຍ້ອງ, ຂອບໃຈ ແລະ ສັນລະເສີນພຣະອົງ, ຈະສາມາດໄດ້ວ່າພວກເຂົາມີບ່ອນຢູ່ສຳລັບພຣະອົງໃນຫົວໃຈຂອງພວກເຂົາໄດ້ແນວໃດ? ເຈົ້າອາດຈະອ້າງວ່າເຊື່ອໃນພຣະເຈົ້າ ແລະ ຮັບຮູ້ພຣະອົງໃນຫົວໃຈຂອງເຈົ້າ, ແຕ່ເຈົ້າບໍ່ມາຢູ່ຕໍ່ໜ້າພຣະອົງ, ເຈົ້າບໍ່ສາມາດບອກພຣະອົງເຖິງສິ່ງທີ່ຢູ່ໃນຫົວໃຈຂອງເຈົ້າ ເມື່ອເຈົ້າອະທິຖານ ແລະ ຫົວໃຈຂອງເຈົ້າຢູ່ຫ່າງຈາກພຣະເຈົ້າຫຼາຍເກີນໄປ ແລະ ດ້ວຍເຫດນັ້ນພຣະວິນຍານບໍລິສຸດຈຶ່ງຈະບໍ່ເຮັດພາລະກິດຂອງພຣະອົງ. ເມື່ອພວກເຈົ້າຕື່ນນອນທຸກໆເຊົ້າ, ພວກເຈົ້າຕ້ອງເປີດຫົວໃຈຂອງເຈົ້າຢ່າງຈິງໃຈໃນຄຳອະທິຖານ, ອ່ານພຣະທຳຂອງພຣະເຈົ້າ ແລະ ຈາກນັ້ນກໍຕຶກຕອງກ່ຽວກັບພວກມັນຈົນກວ່າພວກເຈົ້າຈະພົບເຫັນແສງສະຫວ່າງ ແລະ ມີເສັ້ນທາງແຫ່ງການປະຕິບັດ. ໃຫ້ເຮັດເຊັ່ນນີ້ ແລະ ມື້ນັ້ນຈະດີ ແລະ ໜ້າປະທັບໃຈເປັນຢ່າງຍິ່ງ ແລະ ເຈົ້າຈະຮູ້ສຶກວ່າພຣະວິນຍານບໍລິສຸດຢູ່ກັບເຈົ້າ, ປົກປ້ອງເຈົ້າຢູ່ສະເໝີ.

ເຮົາໄດ້ສັງເກດວ່າຫຼາຍຄົນມີບັນຫາທີ່ຄ້າຍຄືກັນ. ເມື່ອພວກເຂົາມີບັນຫາ, ພວກເຂົາກໍມາຢູ່ຕໍ່ໜ້າພຣະເຈົ້າເພື່ອອະທິຖານ ແຕ່ເມື່ອບໍ່ມີຫຍັງວຸ້ນວາຍພວກເຂົາ, ພວກເຂົາກໍບໍ່ສົນໃຈພຣະເຈົ້າ. ພວກເຂົາຍຶດຕິດກັບຄວາມສຸກທາງເນື້ອໜັງຕາມທີ່ພວກເຂົາຕ້ອງການ, ແຕ່ບໍ່ຕື່ນຈັກເທື່ອ. ນີ້ຄືການເຊື່ອໃນພຣະເຈົ້າບໍ? ນີ້ຄືການມີຄວາມເຊື່ອທີ່ແທ້ຈິງບໍ? ການຂາດຄວາມເຊື່ອທີ່ແທ້ຈິງຄືການຂາດເສັ້ນທາງໃນການຍ່າງ. ຖ້າບໍ່ມີຄວາມເຊື່ອທີ່ແທ້ຈິງ, ຄົນໆໜຶ່ງຈະບໍ່ສາມາດຮູ້ໄດ້ວ່າແມ່ນຫຍັງຄືການກະທຳຈາກຄວາມເຊື່ອໃນພຣະເຈົ້າທີ່ສອດຄ່ອງກັບຄວາມປະສົງຂອງພຣະເຈົ້າ ຫຼື ຄົນໆໜຶ່ງອາດຈະຮັບເອົາຄວາມຈິງ ຫຼື ເຕີບໃຫຍ່ໃນຊີວິດຈາກການກະທຳໃດ. ຖ້າປາດສະຈາກຄວາມເຊື່ອ, ຄົນໆໜຶ່ງກໍຕາບອດ, ຖືກຄອບງໍາໂດຍຄວາມປາດຖະໜາຢາກສະແຫວງຫາ ແຕ່ຂາດທິດທາງ ແລະ ເປົ້າໝາຍ. ສະນັ້ນຄວາມເຊື່ອເກີດຂຶ້ນໄດ້ແນວໃດ? ຄວາມເຊື່ອເກີດຂຶ້ນຈາກການອະທິຖານ ແລະ ການໂອ້ລົມກັບພຣະເຈົ້າ ແລະ ຍິ່ງໄປກວ່ານັ້ນກໍເກີດຂຶ້ນຈາກການອ່ານພຣະທຳຂອງພຣະເຈົ້າ ແລະ ການຮັບເອົາແສງສະຫວ່າງຂອງພຣະວິນຍານບໍລິສຸດ. ຍິ່ງເຈົ້າເຂົ້າໃຈຄວາມຈິງຫຼາຍສໍ່າໃດ, ເຈົ້າກໍຈະມີຄວາມເຊື່ອຫຼາຍສໍ່ານັ້ນ. ຄົນທີ່ຂາດຄວາມເຂົ້າໃຈກ່ຽວກັບຄວາມຈິງບໍ່ມີຄວາມເຊື່ອເລີຍ ແລະ ເຖິງແມ່ນວ່າພວກເຂົາຈະເຂົ້າຮ່ວມກັບຄຣິສຕະຈັກ, ພວກເຂົາກໍເປັນຜູ້ບໍ່ເຊື່ອ. ຄົນທີ່ເຊື່ອໃນພຣະເຈົ້າບໍ່ສາມາດເຮັດເຊັ່ນນັ້ນໄດ້ ໂດຍປາດສະຈາກການອະທິຖານ ແລະ ການອ່ານພຣະທຳຂອງພຣະເຈົ້າ. ຖ້າພວກເຂົາພຽງແຕ່ເຂົ້າຮ່ວມການພົບປະກັນ, ແຕ່ເກືອບບໍ່ເຄີຍອະທິຖານຢ່າງຈິງໃຈ ພວກເຂົາກໍຈະພົບວ່າຕົນເອງຢູ່ຫ່າງອອກຈາກພຣະເຈົ້າຫຼາຍຂຶ້ນເລື້ອຍໆ. ພວກເຈົ້າທຸກຄົນບໍ່ຄ່ອຍອະທິຖານຢ່າງຈິງໃຈ ແລະ ບາງຄົນຍັງບໍ່ຮູ້ວິທີການອະທິຖານ. ຂໍ້ແທ້ຈິງກໍຄືການອະທິຖານນັ້ນແມ່ນກ່ຽວກັບການເວົ້າຈາກຫົວໃຈຂອງເຈົ້າເປັນຫຼັກ. ນີ້ຄືການເປີດຫົວໃຈຂອງເຈົ້າໃຫ້ພຣະເຈົ້າ ແລະ ການເປີດໃຈຕໍ່ໜ້າພຣະອົງເທົ່ານັ້ນ. ຖ້າຫົວໃຈຂອງຄົນໆໜຶ່ງເປັນປະເພດທີ່ຖືກຕ້ອງ, ພວກເຂົາກໍຈະສາມາດເວົ້າຈາກຫົວໃຈ ແລະ ໃນລັກສະນະນີ້ ພຣະເຈົ້າກໍຮັບຟັງ ແລະ ຍອມຮັບຄຳອະທິຖານຂອງພວກເຂົາ. ບາງຄົນຮູ້ພຽງແຕ່ການຂໍເມື່ອພວກເຂົາອະທິຖານຫາພຣະເຈົ້າ. ພວກເຂົາຂໍຄວາມກະລຸນາຈາກພຣະເຈົ້າຢ່າງຕໍ່ເນື່ອງ ໂດຍບໍ່ເວົ້າຫຍັງອີກເລີຍ ແລະ ດ້ວຍເຫດນັ້ນ ຍິ່ງພວກເຂົາອະທິຖານຫຼາຍສໍ່າໃດ, ພວກເຂົາກໍຮູ້ສຶກເຫືອດແຫ້ງຫຼາຍສໍ່ານັ້ນ. ເມື່ອເຈົ້າອະທິຖານ, ບໍ່ວ່າເຈົ້າຈະປາດຖະໜາຢາກໄດ້ບາງສິ່ງ, ຕ້ອງການບາງສິ່ງຈາກພຣະເຈົ້າ, ຂໍໃຫ້ພຣະເຈົ້າມອບສະຕິປັນຍາ ແລະ ກຳລັງໃຫ້ແກ່ເຈົ້າໃນເລື່ອງທີ່ເຈົ້າກຳລັງຮັບມື ເຊິ່ງເຈົ້າບໍ່ສາມາດເຫັນໄດ້ຢ່າງຊັດເຈນ ຫຼື ຂໍໃຫ້ພຣະເຈົ້າມອບແສງສະຫວ່າງ, ເຈົ້າກໍຕ້ອງມີຄວາມຮູ້ສຶກເປັນມະນຸດຢ່າງປົກກະຕິ. ຖ້າບໍ່ມີຄວາມຮູ້ສຶກ, ເຈົ້າຈະລົ້ມຄູ້ເຂົ່າລົງ ແລະ ເວົ້າວ່າ “ພຣະເຈົ້າ, ຂ້ານ້ອຍຂໍໃຫ້ພຣະອົງມອບຄວາມເຊື່ອ ແລະ ກຳລັງໃຫ້ຂ້ານ້ອຍ, ຂ້ານ້ອຍຂໍໃຫ້ພຣະອົງສ່ອງແສງສະຫວ່າງໃຫ້ຂ້ານ້ອຍ ແລະ ເຮັດໃຫ້ຂ້ານ້ອຍເຫັນທຳມະຊາດຂອງຂ້ານ້ອຍ, ຂ້ານ້ອຍຂໍໃຫ້ພຣະອົງເຮັດພາລະກິດ ແລະ ມອບຄວາມກະລຸນາ ແລະ ພອນໃຫ້ຂ້ານ້ອຍ”. ນີ້ຄືຂໍ້ສັງເກດທີ່ເປັນການບີບບັງຄັບໃນຄຳວ່າ “ຂໍ” ນີ້. ນີ້ເປັນວິທີການກົດດັນພຣະເຈົ້າ, ການບອກພຣະອົງວ່າເລື່ອງນີ້ຕ້ອງເຮັດໃຫ້ສຳເລັດ, ຄືກັບວ່າມັນຖືກກຳນົດໄວ້ລ່ວງໜ້າ. ນີ້ບໍ່ແມ່ນຄຳອະທິຖານທີ່ຈິງໃຈ. ສຳລັບພຣະວິນຍານບໍລິສຸດແລ້ວ, ເມື່ອເຈົ້າໄດ້ກຳນົດເງື່ອນໄຂ ແລະ ຕັດສິນໃຈວ່າເຈົ້າຕ້ອງການເຮັດຫຍັງແລ້ວ, ເຈົ້າຈະບໍ່ພຽງແຕ່ເຮັດພໍແລ້ວມືແລ້ວຕີນບໍ? ນີ້ບໍ່ແມ່ນການສໍ້ໂກງພຣະເຈົ້າບໍ? ຄົນໆໜຶ່ງຄວນອະທິຖານດ້ວຍຫົວໃຈທີ່ສະແຫວງຫາ ແລະ ອ່ອນນ້ອມ? ຕົວຢ່າງຄື ເມື່ອບາງສິ່ງເກີດຂຶ້ນກັບເຈົ້າ ແລະ ເຈົ້າບໍ່ແນ່ໃຈວ່າຕ້ອງຈັດການກັບມັນແນວໃດ, ເຈົ້າອາດເວົ້າວ່າ “ພຣະເຈົ້າ, ຂ້ານ້ອຍບໍ່ຮູ້ວ່າຈະເຮັດແນວໃດກ່ຽວກັບສິ່ງນີ້. ຂ້ານ້ອຍປາຖະໜາທີ່ຈະເຮັດໃຫ້ພຣະອົງພໍໃຈໃນເລື່ອງນີ້ ແລະ ສະແຫວງຫາຄວາມປະສົງຂອງພຣະອົງ. ຂ້ານ້ອຍປາຖະໜາທີ່ຈະເຮັດຕາມຄວາມປະສົງຂອງພຣະອົງ, ບໍ່ແມ່ນຕາມທີ່ຂ້ານ້ອຍຕ້ອງການ. ພຣະອົງຮູ້ວ່າຄວາມປະສົງຂອງມະນຸດຂັດກັບເຈດຕະນາຂອງພຣະອົງ, ຕໍ່ຕ້ານພຣະອົງໂດຍສິ້ນເຊີງ ແລະ ບໍ່ສອດຄ່ອງກັບຄວາມຈິງ. ຂໍໃຫ້ພຣະອົງສ່ອງແສງໃຫ້ແກ່ຂ້ານ້ອຍ, ມອບການຊີ້ນໍາໃຫ້ແກ່ຂ້ານ້ອຍໃນເລື່ອງນີ້ ແລະ ປ່ອຍໃຫ້ຂ້ານ້ອຍບໍ່ເຮັດຜິດຕໍ່ພຣະອົງ...” ນີ້ແມ່ນນໍ້າສຽງທີ່ເໝາະສົມສຳລັບຄຳອະທິຖານ. ຖ້າເຈົ້າເວົ້າວ່າ “ພຣະເຈົ້າ, ຂ້ານ້ອຍຂໍໃຫ້ພຣະອົງຊ່ວຍຂ້ານ້ອຍ, ຊີ້ນໍາຂ້ານ້ອຍ, ກະກຽມສະພາບແວດລ້ອມທີ່ຖືກຕ້ອງ ແລະ ຜູ້ຄົນທີ່ຖືກຕ້ອງ ແລະ ເຮັດໃຫ້ຂ້ານ້ອຍເຮັດວຽກຂອງຂ້ານ້ອຍໄດ້ເປັນຢ່າງດີ”, ຫຼັງຈາກຄຳອະທິຖານຂອງເຈົ້າ, ເຈົ້າກໍ່ຍັງລົ້ມເຫຼວທີ່ຈະເຂົ້າໃຈເຈດຕະນາຂອງພຣະເຈົ້າ, ເພາະເຈົ້າກຳລັງຂໍໃຫ້ພຣະເຈົ້າປະຕິບັດຕາມຄວາມປະສົງຂອງເຈົ້າ. ຕອນນີ້, ເຈົ້າຕ້ອງແນ່ໃຈວ່າຄຳເວົ້າທີ່ເຈົ້າໃຊ້ໃນຄຳອະທິຖານນັ້ນສົມເຫດສົມຜົນ ຫຼື ບໍ່ ແລະ ພວກມັນມາຈາກຫົວໃຈ ຫຼື ບໍ່. ຖ້າຄຳອະທິຖານຂອງເຈົ້າບໍ່ສົມເຫດສົມຜົນ, ບໍ່ວ່າມັນຈະເນື່ອງມາຈາກຄວາມໂງ່ຂອງເຈົ້າ ຫຼື ໂດຍການອອກແບບ, ພຣະວິນຍານບໍລິສຸດກໍ່ຈະບໍ່ປະຕິບັດພາລະກິດໃນຕົວເຈົ້າ. ສະນັ້ນ, ເມື່ອເຈົ້າອະທິຖານ, ເຈົ້າກໍ່ຕ້ອງເວົ້າຢ່າງສົມເຫດສົມຜົນ ແລະ ດ້ວຍນໍ້າສຽງທີ່ເໝາະສົມ. ໃຫ້ເວົ້າວ່າ “ພຣະເຈົ້າ, ພຣະອົງຮູ້ເຖິງຄວາມອ່ອນແອຂອງຂ້ານ້ອຍ ແລະ ຄວາມກະບົດຂອງຂ້ານ້ອຍ. ຂ້ານ້ອຍພຽງແຕ່ຂໍໃຫ້ພຣະອົງມອບກຳລັງໃຫ້ແກ່ຂ້ານ້ອຍ ແລະ ຊ່ວຍໃຫ້ຂ້ານ້ອຍອົດທົນຕໍ່ສະຖານະການຂອງຂ້ານ້ອຍ, ແຕ່ໃຫ້ສອດຄ່ອງກັບຄວາມປະສົງຂອງພຣະອົງ. ຂ້ານ້ອຍບໍ່ຮູ້ວ່າຄວາມປະສົງຂອງພຣະອົງຄືຫຍັງ ແລະ ຂ້ານ້ອຍພຽງແຕ່ຮ້ອງຂໍສິ່ງນີ້. ເຖິງຢ່າງໃດກໍຕາມ, ຂໍໃຫ້ຄວາມປະສົງຂອງພຣະອົງສຳເລັດດ້ວຍເທີ້ນ. ເຖິງແມ່ນວ່າຂ້ານ້ອຍຖືກສ້າງເພື່ອໃຫ້ບໍລິການ ຫຼື ເຮັດໜ້າທີ່ຕົວປະກອບ, ຂ້ານ້ອຍກໍ່ເຕັມໃຈເຮັດຕາມ. ຂ້ານ້ອຍຂໍໃຫ້ພຣະອົງມອບກຳລັງ ແລະ ສະຕິປັນຍາໃຫ້ແກ່ຂ້ານ້ອຍ ແລະ ປ່ອຍໃຫ້ຂ້ານ້ອຍເຮັດໃຫ້ພຣະອົງພໍໃຈໃນເລື່ອງນີ້. ຂ້ານ້ອຍຕ້ອງການພຽງແຕ່ຍອມຕໍ່ການຈັດແຈງຂອງພຣະອົງ...” ຫຼັງຈາກຄຳອະທິຖານ, ເຈົ້າຈະຮູ້ສຶກສະບາຍໃຈເປັນຢ່າງຍິ່ງ. ຖ້າສິ່ງດຽວທີ່ເຈົ້າເຮັດມີພຽງແຕ່ຂໍ, ແລ້ວບໍ່ວ່າເຈົ້າຈະເວົ້າຫຼາຍສໍ່າໃດກໍ່ຕາມ, ມັນກໍ່ລ້ວນແລ້ວແຕ່ເປັນຄຳເວົ້າທີ່ວ່າງເປົ່າ; ພຣະເຈົ້າຈະບໍ່ເຮັດພາລະກິດເພື່ອຕອບສະໜອງຕໍ່ຄຳຮ້ອງຂໍຂອງເຈົ້າ, ເພາະເຈົ້າໄດ້ຕັດສິນໃຈລ່ວງໜ້າແລ້ວວ່າເຈົ້າຕ້ອງການຫຍັງ. ເມື່ອເຈົ້າຄຸເຂົ່າແລ້ວອະທິຖານ, ໃຫ້ເວົ້າວ່າ “ພຣະເຈົ້າ, ພຣະອົງຮູ້ຈັກເຖິງຄວາມອ່ອນແອຂອງມະນຸດ ແລະ ພຣະອົງຮູ້ຈັກເຖິງສະພາວະຂອງມະນຸດ. ຂ້ານ້ອຍຂໍໃຫ້ພຣະອົງສ່ອງແສງແກ່ຂ້ານ້ອຍໃນເລື່ອງນີ້. ເຮັດໃຫ້ຂ້ານ້ອຍເຂົ້າໃຈຄວາມປະສົງຂອງພຣະອົງ. ຂ້ານ້ອຍຕ້ອງການພຽງແຕ່ຍອມຕໍ່ທຸກສິ່ງທີ່ພຣະອົງຈັດແຈງ ແລະ ຫົວໃຈຂອງຂ້ານ້ອຍເຕັມໃຈທີ່ຈະເຊື່ອຟັງພຣະອົງ...” ໃຫ້ອະທິຖານແບບນັ້ນ ແລະ ພຣະວິນຍານບໍລິສຸດຈະດົນບັນດານເຈົ້າ. ຖ້າເຈດຕະນາຂອງເຈົ້າບໍ່ຖືກຕ້ອງເມື່ອເຈົ້າອະທິຖານ ແລະ ເຈົ້າຮຽກຮ້ອງຈາກພຣະເຈົ້າຢູ່ສະເໝີ ໂດຍອີງໃສ່ຄວາມປະສົງຂອງເຈົ້າເອງ, ຄຳອະທິຖານຂອງເຈົ້າກໍຈະເຫືອດແຫ້ງ ແລະ ບໍ່ເກີດຜົນ ແລະ ພຣະວິນຍານບໍລິສຸດກໍຈະບໍ່ດົນບັນດານເຈົ້າ. ຖ້າເຈົ້າພຽງແຕ່ຫຼັບຕາຂອງເຈົ້າ ແລະ ເປັ່ງບາງຄຳເວົ້າຊໍ້າໆຊາກໆທີ່ທຳມະດາອອກມາກັບພຣະເຈົ້າເພື່ອໃຫ້ຜ່ານໄປແບບມົ້ວໆ, ພຣະວິນຍານບໍລິສຸດຈະດົນບັນດາເຈົ້າແບບນັ້ນບໍ? ເມື່ອຄົນມາຢູ່ຕໍ່ໜ້າພຣະເຈົ້າ, ພວກເຂົາຕ້ອງປະພຶດໃນລັກສະນະທີ່ເຊື່ອຟັງ ແລະ ມີທັດສະນະທີ່ເຫຼື້ອມໃສ. ເຈົ້າມາຢູ່ຕໍ່ໜ້າພຣະເຈົ້າທີ່ແທ້ຈິງອົງດຽວ, ເວົ້າກັບພຣະຜູ້ສ້າງ. ເຈົ້າບໍ່ຄວນເຫຼື້ອມໃສບໍ? ມັນບໍ່ແມ່ນເລື່ອງງ່າຍທີ່ຈະອະທິຖານ. ເມື່ອຄົນມາຢູ່ຕໍ່ໜ້າພຣະເຈົ້າ, ພວກເຂົາກໍແກວ່ງແຂ້ວຍາວແຫຼມ ແລະ ກົງເລັບຂອງພວກເຂົາໄປມາ, ຂາດຄວາມເຫຼື້ອມໃສໂດຍສິ້ນເຊີງ; ແລະ ເມື່ອພວກເຂົາອະທິຖານ, ພວກເຂົາກໍນອນຫງາຍໃນເຮືອນຂອງພວກເຂົາ, ກ່າວສອງສາມຄຳເວົ້າທີ່ທຳມະດາ ແລະ ພໍເປັນພິທີ ແລະ ພວກເຂົາຄິດວ່າພວກເຂົາກຳລັງອະທິຖານ ແລະ ພຣະເຈົ້າຈະສາມາດໄດ້ຍິນພວກເຂົາ, ນີ້ບໍ່ແມ່ນການຫຼອກລວງຕົນເອງບໍ? ຈຸດປະສົງຂອງເຮົາໃນການເວົ້າສິ່ງນີ້ບໍ່ແມ່ນເພື່ອຮຽກຮ້ອງໃຫ້ຄົນຍຶດຖືຕາມກົດລະບຽບທີ່ສະເພາະບາງຢ່າງ. ເຖິງຢ່າງໃດກໍຕາມ, ຢ່າງໜ້ອຍສຸດທີ່ຄົນໆໜຶ່ງສາມາດເຮັດໄດ້ກໍຄືການມີຫົວໃຈທີ່ເຊື່ອຟັງພຣະເຈົ້າ ແລະ ມາຢູ່ຕໍ່ໜ້າພຣະເຈົ້າດ້ວຍທັດສະນະທີ່ເຫຼື້ອມໃສ. ຄຳອະທິຖານຂອງພວກເຈົ້າຂາດເຫດຜົນໃນຫຼາຍຄັ້ງ. ພວກເຈົ້າອະທິຖານດ້ວຍນໍ້າສຽງດັ່ງຕໍ່ໄປນີ້ຢູ່ສະເໝີ: “ໂອ ພຣະເຈົ້າ! ເນື່ອງຈາກວ່າພຣະອົງໃຫ້ຂ້ານ້ອຍປະຕິບັດໜ້າທີ່ນີ້, ເຮັດໃຫ້ທຸກສິ່ງທີ່ຂ້ານ້ອຍເຮັດນັ້ນເໝາະສົມ, ເພື່ອວ່າພາລະກິດຂອງພຣະອົງຈະບໍ່ຖືກລົບກວນ ແລະ ຜົນປະໂຫຍດໃນຄອບຄົວຂອງພຣະອົງຈະບໍ່ໄດ້ຮັບຄວາມເສຍຫາຍໃດໆ. ພຣະອົງຕ້ອງປົກປ້ອງຂ້ານ້ອຍ...” ຄຳອະທິຖານດັ່ງກ່າວບໍ່ສົມເຫດສົມຜົນເກີນໄປ, ບໍ່ແມ່ນບໍ? ພຣະເຈົ້າຈະປະຕິບັດພາລະກິດໃນເຈົ້າບໍ ຖ້າເຈົ້າມາຢູ່ຕໍ່ໜ້າພຣະອົງ ແລະ ອະທິຖານໃນລັກສະນະດັ່ງກ່າວ? ເຮົາຈະຟັງບໍ ຖ້າເຈົ້າມາຢູ່ຕໍ່ໜ້າເຮົາ ແລະ ເວົ້າຢ່າງບໍ່ມີເຫດຜົນ? ຖ້າເຈົ້າລັງກຽດເຮົາ, ເຮົາຈະເຕະເຈົ້າອອກຈາກປະຕູໂດຍກົງ! ເຈົ້າບໍ່ໄດ້ເປັນແບບດຽວກັນເມື່ອຢູ່ຕໍ່ໜ້າພຣະວິນຍານຄືກັບທີ່ເຈົ້າຢູ່ຕໍ່ໜ້າພຣະຄຣິດບໍ? ເມື່ອເຈົ້າມາຢູ່ຕໍ່ໜ້າພຣະເຈົ້າເພື່ອອະທິຖານ, ເຈົ້າຕ້ອງພິຈາລະນາວ່າເຈົ້າອາດເວົ້າຢ່າງມີເຫດຜົນແນວໃດ ແລະ ເຈົ້າອາດປັບປ່ຽນສະພາວະພາຍໃນຂອງພວກເຂົາແນວໃດ ເພື່ອບັນລຸຄວາມເຫຼື້ອມໃສ ແລະ ສາມາດຍອມອ່ອນນ້ອມ. ຫຼັງຈາກທີ່ເຈົ້າເຮັດເຊັ່ນນັ້ນ, ການອະທິຖານອີກຄັ້ງກໍຈະດີ ແລະ ເຈົ້າຈະຮູ້ສຶກເຖິງການສະຖິດຢູ່ຂອງພຣະເຈົ້າ. ຫຼາຍຄັ້ງ, ຜູ້ຄົນຄຸເຂົ່າລົງແລ້ວອະທິຖານ; ພວກເຂົາຫຼັບຕາຂອງພວກເຂົາ ແລະ ສິ່ງດຽວທີ່ພວກເຂົາສາມາດເຮັດໄດ້ກໍຄືຮ້ອງໄຫ້ອອກມາວ່າ “ໂອ ພຣະເຈົ້າ! ໂອ ພຣະເຈົ້າ!” ເປັນຫຍັງພວກເຂົາຈຶ່ງຮ້ອງອອກມາໂດຍບໍ່ປາກບໍ່ເວົ້າຫຍັງແບບນີ້ເປັນເວລາດົນນານ? ນີ້ເປັນຍ້ອນຄວາມຄິດທີ່ບໍ່ຖືກຕ້ອງ ແລະ ສະພາວະທີ່ຜິດປົກກະຕິຂອງຜູ້ຄົນ. ເມື່ອຄົນໆໜຶ່ງບໍ່ສາມາດໄປຫາພຣະເຈົ້າໃນຫົວໃຈຂອງພວກເຂົາ, ຄຳອະທິຖານຂອງພວກເຂົາກໍບໍ່ມີຄຳເວົ້າຫຍັງ. ພວກເຈົ້າເຄີຍເຮັດສິ່ງນີ້ບໍ? ຕອນນີ້, ພວກເຈົ້າໄດ້ຮູ້ເຖິງລະດັບວັດແທກຂອງພວກເຈົ້າເອງ, ແຕ່ເມື່ອສະພາວະຂອງພວກເຈົ້າຜິດປົກກະຕິ, ພວກເຈົ້າກໍບໍ່ໄຕ່ຕອງກ່ຽວກັບຕົນເອງ ຫຼື ສະແຫວງຫາຄວາມຈິງ ແລະ ພວກເຈົ້າບໍ່ເຕັມໃຈທີ່ຈະມາຢູ່ຕໍ່ໜ້າພຣະເຈົ້າດ້ວຍການຄຳອະທິຖານ ຫຼື ກິນ ແລະ ດື່ມພຣະທຳຂອງພຣະເຈົ້າ. ນີ້ຄືສິ່ງທີ່ອັນຕະລາຍ. ບໍ່ວ່າສະພາວະຂອງຄົນໆໜຶ່ງຈະເປັນປົກກະຕິ ຫຼື ບໍ່ ຫຼື ບໍ່ວ່າຈະເກີດບັນຫາຫຍັງກໍຕາມ, ພວກເຂົາຕ້ອງບໍ່ຫຼົງຈາກການອະທິຖານ. ຖ້າເຈົ້າບໍ່ອະທິຖານ, ເຖິງແມ່ນວ່າສະພາວະຂອງເຈົ້າຈະເປັນປົກກະຕິໃນຕອນນີ້, ແຕ່ເມື່ອເວລາຜ່ານໄປດົນເຕີບ ມັນຈະເລີ່ມຜິດປົກກະຕິ. ການອະທິຖານ ແລະ ການອ່ານພຣະທຳຂອງພຣະເຈົ້າຕ້ອງເປັນປົກກະຕິ. ການອ່ານພຣະທຳຂອງພຣະເຈົ້າເພື່ອສະແຫວງຫາຄວາມຈິງສາມາດນໍາໄປສູ່ການອະທິຖານທີ່ແທ້ຈິງ, ການອະທິຖານສາມາດຮັບເອົາແສງສະຫວ່າງຂອງພຣະເຈົ້າ ແລະ ສິ່ງນີ້ກໍເຮັດໃຫ້ຄົນໆໜຶ່ງສາມາດເຂົ້າໃຈພຣະທຳຂອງພຣະເຈົ້າ. ໃນການອະທິຖານຫາພຣະເຈົ້າ, ສິ່ງສຳຄັນທີ່ສຸດກໍຄືການແກ້ໄຂຄວາມຄິດຂອງເຈົ້າກ່ອນ. ນີ້ຄືຫຼັກການຂອງການອະທິຖານ. ຖ້າຄວາມຄິດຂອງເຈົ້າບໍ່ຖືກຕ້ອງ, ເຈ້ົາຈະບໍ່ເຫຼື້ອມໃສ, ເຈົ້າພຽງແຕ່ຈະເຮັດໃຫ້ພໍແລ້ວມືແລ້ວຕີນ ແລະ ເຈົ້າຈະສໍ້ໂກງພຣະເຈົ້າ. ຖ້າເຈົ້າມີຄວາມຢຳເກງພຣະເຈົ້າ ແລະ ການເຊື່ອຟັງພຣະເຈົ້າຢູ່ພາຍໃນຫົວໃຈຂອງເຈົ້າ ແລະ ເຈົ້າອະທິຖານຫາພຣະເຈົ້າ, ໃນຕອນນັ້ນເອງ ຫົວໃຈຂອງເຈົ້າຈຶ່ງຈະສະຫງົບສຸກ. ສະນັ້ນ, ເມື່ອເຈົ້າອະທິຖານ ເຈົ້າຕ້ອງມີຄວາມຄິດທີ່ຖືກຕ້ອງ ແລະ ການອະທິຖານຂອງເຈົ້າຈະເກີດຜົນ. ຖ້າເຈົ້າປະຕິບັດວິທີນີ້ຢູ່ເລື້ອຍໆ, ບອກພຣະເຈົ້າສິ່ງທີ່ຢູ່ໃນຫົວໃຈຂອງເຈົ້າຢ່າງແທ້ຈິງ ເມື່ອເຈົ້າອະທິຖານ ແລະ ເວົ້າສິ່ງທີ່ຫົວໃຈຂອງເຈົ້າຕ້ອງການເວົ້າກັບພຣະເຈົ້າຫຼາຍທີ່ສຸດ, ເຈົ້າຈະສາມາດອະທິຖານຫາພຣະເຈົ້າ ແລະ ເຈົ້າຈະສາມາດໂອ້ລົມກັບພຣະເຈົ້າຢ່າງເປັນປົກກະຕິ ໂດຍທີ່ບໍ່ໄດ້ສັງເກດເຫັນແມ່ນແຕ່ໜ້ອຍດຽວ.

ຄຳອະທິຖານບໍ່ໄດ້ຮຽກຮ້ອງໃຫ້ເຈົ້າມີການສຶກສາ ຫຼື ມີວັດທະນະທຳ ແລະ ມັນບໍ່ແມ່ນສ້າງບົດຄວາມ. ພຽງແຕ່ເວົ້າຢ່າງຈິງໃຈດ້ວຍຄວາມສຳນຶກຂອງຄົນປົກກະຕິ. ໃຫ້ພິຈາລະນາຄຳອະທິຖານຂອງພຣະເຢຊູ. ໃນສວນເກັດເຊມະເນ, ພຣະອົງອະທິຖານວ່າ “ຖ້າເປັນໄປໄດ້...” ນັ້ນກໍ່ຄື “ຖ້າມັນສາມາດຖືກເຮັດໃຫ້ສຳເລັດໄດ້”. ສິ່ງນີ້ຖືກເວົ້າໂດຍເປັນສ່ວນໜຶ່ງຂອງການສົນທະນາ. ພຣະອົງບໍ່ໄດ້ເວົ້າວ່າ “ຂ້ານ້ອຍອ້ອນວອນພຣະອົງ”. ດ້ວຍຫົວໃຈທີ່ອ່ອນນ້ອມ ແລະ ໃນສະພາວະທີ່ອ່ອນນ້ອມ, ພຣະອົງອະທິຖານວ່າ “ຖ້າເປັນໄດ້ຂໍໃຫ້ຈອກນີ້ເລື່ອນພົ້ນໄປຈາກລູກທ້ອນ ບໍ່ແມ່ນເປັນຕາມທີ່ຂ້ານ້ອຍປະສົງ, ແຕ່ຕາມຄວາມປະສົງຂອງພຣະອົງ”. ພຣະອົງສືບຕໍ່ອະທິຖານແບບນີ້ເປັນຄັ້ງທີສອງ ແລະ ຄັ້ງທີສາມພຣະອົງອະທິຖານວ່າ “ຂໍໃຫ້ຄວາມປະສົງຂອງພຣະອົງສຳເລັດລົງ”. ເມື່ອເຂົ້າໃຈເຖິງເຈດຕະນາຂອງພຣະເຈົ້າພຣະບິດາ, ພຣະອົງກ່າວວ່າ “ຂໍໃຫ້ຄວາມປະສົງຂອງພຣະອົງສຳເລັດລົງ”. ພຣະອົງສາມາດຍອມອ່ອນອ້ອມຢ່າງສົມບູນ, ໂດຍບໍ່ມີທາງເລືອກສ່ວນຕົວເລີຍ. ໃນຄຳອະທິຖານ, ພຣະເຢຊູເວົ້າວ່າ “ຖ້າມັນເປັນໄປໄດ້, ຂໍໃຫ້ຈອກນີ້ຜ່ານໄປຈາກເຮົາ”. ນັ້ນໝາຍຄວາມວ່າແນວໃດ? ພຣະອົງອະທິຖານໃນລັກສະນະນີ້ ເພາະພຣະອົງຄິດເຖິງຄວາມທົນທຸກອັນຍິ່ງໃຫຍ່ທີ່ຈະເສຍເລືອດເທິງໄມ້ກາງແຂນຈົນເຖິງລົມຫາຍໃຈສຸດທ້າຍຂອງພຣະອົງ, ສິ່ງນີ້ກ່ຽວຂ້ອງກັບເລື່ອງເປັນເລື່ອງຕາຍ ແລະ ເພາະພຣະອົງຍັງບໍ່ທັນໄດ້ເຂົ້າໃຈເຖິງເຈດຕະນາຂອງພຣະເຈົ້າພຣະບິດາຢ່າງສົມບູນ. ການອະທິຖານເຊັ່ນນັ້ນ ເຖິງວ່າຈະມີຄວາມຄິດເຖິງຄວາມທົນທຸກດັ່ງກ່າວ, ໄດ້ສະແດງເຖິງຄວາມເລິກຊຶ້ງທີ່ໃຫຍ່ຍິ່ງໃນການຍອມຂອງພຣະອົງ. ລັກສະນະຄຳອະທິຖານຂອງພຣະອົງກໍ່ປົກກະຕິ. ພຣະອົງບໍ່ໄດ້ສະເໜີເງື່ອນໄຂໃດໜຶ່ງໃນຄຳອະທິຖານຂອງພຣະອົງ ຫຼື ພຣະອົງບໍ່ໄດ້ບອກໃຫ້ເອົາຈອກອອກໄປ. ກົງກັນຂ້າມ, ຈຸດປະສົງຂອງພຣະອົງຄືການສະແຫວງຫາຄວາມປະສົງຂອງພຣະເຈົ້າໃນສະຖານະການທີ່ພຣະອົງບໍ່ເຂົ້າໃຈ. ຄັ້ງທຳອິດທີ່ພຣະອົງອະທິຖານ, ພຣະອົງບໍ່ເຂົ້າໃຈ ແລະ ພຣະອົງເວົ້າວ່າ “ຖ້າເປັນໄປໄດ້... ແຕ່ໃຫ້ເປັນໄປຕາມຄວາມປະສົງຂອງພຣະອົງເຖີດ” ພຣະອົງອະທິຖານຫາພຣະເຈົ້າໃນສະພາວະທີ່ອ່ອນນ້ອມ. ຄັ້ງທີສອງ, ພຣະອົງອະທິຖານໃນລັກສະນະດຽວກັນ. ໂດຍລວມແລ້ວ, ພຣະອົງອະທິຖານສາມຄັ້ງ ແລະ ໃນຄຳອະທິຖານຄັ້ງສຸດທ້າຍຂອງພຣະອົງ, ພຣະອົງມາເຂົ້າໃຈເຖິງຄວາມປະສົງຂອງພຣະເຈົ້າຢ່າງສົມບູນ, ຫຼັງຈາກນັ້ນ ພຣະອົງກໍ່ບໍ່ຮຽກຮ້ອງຫຍັງອີກຕໍ່ໄປ. ໃນຄຳອະທິຖານສອງຄັ້ງທຳອິດຂອງພຣະອົງ, ພຣະອົງພຽງແຕ່ສະແຫວງຫາ ແລະ ພຣະອົງສະແຫວງຫາໃນສະພາວະທີ່ອ່ອນນ້ອມ. ເຖິງຢ່າງໃດກໍ່ຕາມ, ຜູ້ຄົນພຽງແຕ່ບໍ່ອະທິຖານແບບນັ້ນ. ໃນຄຳອະທິຖານຂອງພວກເຂົາ, ຜູ້ຄົນເວົ້າຢູ່ສະເໝີວ່າ “ພຣະເຈົ້າ, ຂ້ານ້ອຍຂໍໃຫ້ພຣະອົງເຮັດນີ້ ແລະ ເຮັດນັ້ນ ແລະ ຂ້ານ້ອຍຮ້ອງຂໍໃຫ້ພຣະອົງຊີ້ນໍາຂ້ານ້ອຍໃນສິ່ງນີ້ ແລະ ສິ່ງນັ້ນ ແລະ ຂ້ານ້ອຍຮ້ອງຂໍໃຫ້ພຣະອົງເຮັດໃຫ້ເງື່ອນໄຂຕ່າງໆກຽມພ້ອມສຳລັບຂ້ານ້ອຍ...” ບາງເທື່ອພຣະເຈົ້າຈະບໍ່ກະກຽມສະພາບການທີ່ເໝາະສົມສຳລັບເຈົ້າ. ບາງເທື່ອພຣະເຈົ້າຈະເຮັດໃຫ້ເຈົ້າທົນທຸກກັບຄວາມລຳບາກເພື່ອເປັນວິທີການສັ່ງສອນບົດຮຽນ. ຖ້າເຈົ້າອະທິຖານແບບນີ້ຢູ່ສະເໝີວ່າ “ພຣະເຈົ້າ, ຂ້ານ້ອຍຂໍໃຫ້ພຣະອົງກະກຽມໃຫ້ຂ້ານ້ອຍ ແລະ ມອບກຳລັງໃຫ້ຂ້ານ້ອຍ”, ມັນຈະບໍ່ສົມເຫດສົມຜົນທີ່ສຸດ! ເມື່ອເຈົ້າອະທິຖານຫາພຣະເຈົ້າ, ເຈົ້າຕ້ອງມີເຫດຜົນ ແລະ ເຈົ້າຄວນອະທິຖານຫາພຣະເຈົ້າດ້ວຍຫົວໃຈທີ່ເຊື່ອຟັງ. ຢ່າພະຍາຍາມກຳນົດວ່າເຈົ້າຈະເຮັດຫຍັງ. ຖ້າເຈົ້າພະຍາຍາມກຳນົດວ່າຈະເຮັດຫຍັງກ່ອນທີ່ເຈົ້າຈະອະທິຖານ, ນີ້ບໍ່ແມ່ນການເຊື່ອຟັງພຣະເຈົ້າ. ໃນການອະທິຖານ, ຫົວໃຈຂອງເຈົ້າຕ້ອງເຊື່ອຟັງ ແລະ ເຈົ້າຕ້ອງສະແຫວງຫາພຣະເຈົ້າກ່ອນ. ດ້ວຍວິທີນີ້, ຫົວໃຈຂອງເຈົ້າຈະສົດໃສຂຶ້ນຢ່າງເປັນທຳມະຊາດໃນລະຫວ່າງການອະທິຖານ ແລະ ເຈົ້າຈະຮູ້ວ່າແມ່ນຫຍັງຄືສິ່ງເຮັດໄດ້ຢ່າງເໝາະສົມ. ການອອກຈາກແຜນການຂອງເຈົ້າກ່ອນການອະທິຖານຈົນເຖິງການປ່ຽນແປງທີ່ເກີດຂຶ້ນໃນຫົວໃຈຂອງເຈົ້າຫຼັງຈາກການອະທິຖານຄືຜົນຮັບຈາກພາລະກິດຂອງພຣະວິນຍານບໍລິສຸດ. ຖ້າເຈົ້າໄດ້ຕັດສິນໃຈດ້ວຍຕົວເຈົ້າເອງແລ້ວ ແລະ ກຳນົດສິ່ງທີ່ຈະເຮັດ ແລະ ຈາກນັ້ນເຈົ້າອະທິຖານເພື່ອຂໍໃຫ້ພຣະເຈົ້າອະນຸຍາດ ຫຼື ຂໍໃຫ້ພຣະເຈົ້າເຮັດສິ່ງທີ່ເຈົ້າຕ້ອງການ, ການອະທິຖານປະເພດນີ້ແມ່ນບໍ່ສົມເຫດສົມຜົນ. ມີຫຼາຍຄັ້ງທີ່ຄຳອະທິຖານຂອງຜູ້ຄົນບໍ່ໄດ້ຮັບຄຳຕອບຈາກພຣະເຈົ້າ ເພາະພວກເຂົາຕັດສິນໃຈກ່ຽວກັບສິ່ງທີ່ຈະເຮັດແລ້ວ ແລະ ພຽງແຕ່ຂໍໃຫ້ພຣະເຈົ້າອະນຸຍາດ. ພຣະເຈົ້າເວົ້າວ່າ “ຍ້ອນເຈົ້າໄດ້ຕັດສິນໃຈກ່ຽວກັບສິ່ງທີ່ຈະເຮັດແລ້ວ, ເປັນຫຍັງຈຶ່ງຂໍເຮົາ?” ຄຳອະທິຖານປະເພດນີ້ຮູ້ສຶກຄືກັບເປັນການສໍ້ໂກງພຣະເຈົ້າຢູ່ໜ້ອຍໜຶ່ງ ແລະ ດ້ວຍເຫດນັ້ນ ຄຳອະທິຖານຂອງພວກເຂົາຈຶ່ງເຫືອດແຫ້ງ.

ເຖິງແມ່ນວ່າຄົນຈະເວົ້າກັບພຣະເຈົ້າເມື່ອພວກເຂົາຄູ້ເຂົ່າລົງເພື່ອອະທິຖານ, ເຈົ້າກໍຕ້ອງເຫັນຢ່າງຊັດເຈນ: ການອະທິຖານເປັນວິທີທາງທີ່ພຣະວິນຍານບໍລິສຸດຈະເຮັດພາລະກິດໃນຜູ້ຄົນ. ພຣະວິນຍານບໍລິສຸດສ່ອງແສງສະຫວ່າງ, ສ່ອງແສງເຍືອງທາງ ແລະ ນໍາພາຜູ້ຄົນໃນຂະນະທີ່ພວກເຂົາອະທິຖານຢູ່ສະເໝີ. ຖ້າຄົນອະທິຖານ ແລະ ສະແຫວງຫາໃນຂະນະທີ່ພວກເຂົາຢູ່ໃນສະພາວະທີ່ຖືກຕ້ອງ, ພຣະວິນຍານບໍລິສຸດກໍຈະເຮັດພາລະກິດໃນເວລາດຽວກັນ. ນີ້ຄືຂໍ້ສັນຍາທີ່ບໍ່ສາມາດອະທິບາຍໄດ້ລະຫວ່າງພຣະເຈົ້າ ແລະ ມະນຸດ; ເຈົ້າຍັງສາມາດເວົ້າໄດ້ວ່າແມ່ນພຣະເຈົ້າທີ່ຊ່ວຍຜູ້ຄົນໃຫ້ຈັດການກັບເລື່ອງຕ່າງໆ. ການອະທິຖານເປັນວິທີການທີ່ຜູ້ຄົນຈະມາຢູ່ຕໍ່ໜ້າພຣະເຈົ້າ ແລະ ຮ່ວມມືກັບພຣະອົງ. ມັນຍັງເປັນວິທີການທີ່ພຣະເຈົ້າຈະຊ່ວຍຜູ້ຄົນໃຫ້ລອດພົ້ນ ແລະ ຊໍາລະລ້າງພວກເຂົາ. ຍິ່ງໄປກວ່ານັ້ນ, ມັນເປັນເສັ້ນທາງໃນການເຂົ້າສູ່ຊີວິດ; ມັນບໍ່ແມ່ນພິທີກຳ. ການອະທິຖານບໍ່ແມ່ນພຽງແຕ່ວິທີທີ່ຈະສ້າງແຮງຜັກດັນໃຫ້ຜູ້ຄົນ ແລະ ມັນບໍ່ແມ່ນວິທີຮຽນແບບເພື່ອເຮັດໃຫ້ພຣະເຈົ້າພໍໃຈ. ຄວາມຄິດແບບນີ້ແມ່ນບໍ່ຖືກຕ້ອງ. ການອະທິຖານເປັນສິ່ງທີ່ມີຄວາມໝາຍຢ່າງເລິກເຊິ່ງ. ຖ້າເຈົ້າເຊື່ອໃນພຣະເຈົ້າ, ເຈົ້າບໍ່ສາມາດຍ່າງໜີຈາກການອະທິຖານ ແລະ ການອ່ານພຣະທຳຂອງພຣະເຈົ້າ. ຜ່ານການອະທິຖານ, ພຣະວິນຍານບໍລິສຸດເຮັດພາລະກິດໃນຜູ້ຄົນ, ສ່ອງແສງສະຫວ່າງໃຫ້ພວກເຂົາ ແລະ ນໍາພາພວກເຂົາ. ຖ້າຄົນບໍ່ອະທິຖານຫາພຣະເຈົ້າ, ພວກເຂົາຈະພົບກັບຄວາມຫຍຸ້ງຍາກໃນການຮັບເອົາພາລະກິດຂອງພຣະວິນຍານບໍລິສຸດ. ຖ້າເຈົ້າອະທິຖານຢູ່ເລື້ອຍໆ, ປະຕິບັດການອະທິຖານຢູ່ເລື້ອຍໆ ແລະ ອະທິຖານດ້ວຍຫົວໃຈທີ່ຍອມຕໍ່ພຣະເຈົ້າຢູ່ເລື້ອຍໆ, ສະພາວະພາຍໃນຂອງເຈົ້າກໍຈະເປັນປົກກະຕິ. ເມື່ອເຈົ້າອະທິຖານ, ຖ້າໂດຍປົກກະຕິແລ້ວ ມັນເປັນພຽງສອງສາມປະໂຫຍກທີ່ເປັນຫຼັກຄຳສອນ ແລະ ເຈົ້າບໍ່ເປີດໃຈຂອງເຈົ້າໃຫ້ພຣະເຈົ້າ ຫຼື ສະແຫວງຫາຄວາມຈິງ ຫຼື ເຈົ້າບໍ່ຕຶກຕອງຄວາມປະສົງ ແລະ ຂໍ້ຮຽກຮ້ອງຂອງພຣະເຈົ້າ, ເຈົ້າກໍບໍ່ໄດ້ອະທິຖານຢ່າງແທ້ຈິງ. ມີພຽງແຕ່ຄົນທີ່ຕຶກຕອງຄວາມຈິງຢູ່ເລື້ອຍໆ, ຄົນທີ່ມີຫົວໃຈທີ່ໃກ້ຊິດກັບພຣະເຈົ້າຢູ່ເລື້ອຍໆ ແລະ ຄົນທີ່ໃຊ້ຊີວິດໃນພຣະທຳຂອງພຣະເຈົ້າຢູ່ເລື້ອຍໆຈຶ່ງມີການອະທິຖານທີ່ແທ້ຈິງ, ມີຄຳເວົ້າໃນຫົວໃຈຂອງພວກເຂົາເພື່ອເວົ້າກັບພຣະເຈົ້າ ແລະ ສາມາດສະແຫວງຫາຄວາມຈິງຈາກພຣະເຈົ້າ. ເພື່ອຮຽນຮູ້ວິທີການອະທິຖານ, ເຈົ້າຕ້ອງຕຶກຕອງພຣະທຳຂອງພຣະເຈົ້າຢູ່ເລື້ອຍໆ. ຖ້າເຈົ້າສາມາດເຂົ້າໃຈຄວາມປະສົງຂອງພຣະເຈົ້າ, ເຈົ້າກໍຈະມີອີກຫຼາຍສິ່ງໃນຫົວໃຈຂອງເຈົ້າເພື່ອເວົ້າກັບພຣະອົງ ແລະ ເຈົ້າຈະສາມາດເຂົ້າໃຈວ່າຄຳເວົ້າໃດທີ່ເປັນຄຳອະທິຖານທີ່ສົມເຫດສົມຜົນ ແລະ ຄຳເວົ້າໃດທີ່ບໍ່ສົມເຫດສົມຜົນ; ຄຳອະທິຖານໃດທີ່ເປັນການນະມັດສະການຢ່າງແທ້ຈິງ ແລະ ຄຳເວົ້າໃດທີ່ບໍ່ແມ່ນການນະມັດສະການ; ຄຳອະທິຖານໃດທີ່ເປັນການພະຍາຍາມເຂົ້າໃຈຄວາມປະສົງຂອງພຣະເຈົ້າ ແລະ ຄຳອະທິຖານໃດທີ່ເຈົ້າໄດ້ຕັດສິນໃຈແລ້ວ ແລະ ພຽງແຕ່ຂໍການອະນຸຍາດຈາກພຣະເຈົ້າເທົ່ານັ້ນ. ຖ້າເຈົ້າບໍ່ເຄີຍຈິງຈັງກັບເລື່ອງເຫຼົ່ານີ້, ການອະທິຖານຂອງເຈົ້າກໍຈະບໍ່ສຳເລັດຈັກເທື່ອ ແລະ ສະພາວະພາຍໃນຂອງເຈົ້າກໍຈະຜິດປົກກະຕິຢູ່ສະເໝີ. ສຳລັບສິ່ງທີ່ເປັນເຫດຜົນທີ່ເປັນປົກກະຕິ, ແມ່ນຫຍັງຄືສິ່ງທີ່ເປັນຄວາມເຊື່ອຟັງທີ່ແທ້ຈິງ, ແມ່ນຫຍັງຄືສິ່ງທີ່ເປັນການນະມັດສະການຢ່າງແທ້ຈິງ ແລະ ຄົນໆໜຶ່ງຄວນມີຕຳແໜ່ງຫຍັງໃນຂະນະທີ່ອະທິຖານ, ບົດຮຽນທັງໝົດນີ້ກ່ຽວພັນກັບຄວາມຈິງໃນການອະທິຖານ. ພວກມັນເປັນເລື່ອງທີ່ລະອຽດທັງສິ້ນ. ເພາະຄົນສ່ວນໃຫຍ່ບໍ່ສາມາດເຫັນເຮົາໄດ້ຢ່າງແທ້ຈິງ, ພວກເຂົາຈຶ່ງຖືກຈຳກັດໃຫ້ອະທິຖານຕໍ່ໜ້າພຣະວິນຍານ. ຫຼັງຈາກທີ່ເຈົ້າເລີ່ມອະທິຖານ, ມັນຈະກາຍມາເປັນຄຳຖາມທີ່ວ່າຄຳເວົ້າທີ່ເຈົ້າເວົ້ານັ້ນມີເຫດຜົນ ຫຼື ບໍ່, ຄຳເວົ້າຂອງເຈົ້າເຕັມໄປດ້ວຍຄວາມເຄົາລົບ ຫຼື ບໍ່, ສິ່ງທີ່ເຈົ້າຮ້ອງຂໍບັນເປັນໄປຕາມເກນການຮອງຮັບຂອງພຣະເຈົ້າ ຫຼື ບໍ່, ການອະທິຖານຂອງເຈົ້າມີອົງປະກອບທີ່ເປັນການຕໍ່ລອງ ຫຼື ເຈືອປົນດ້ວຍມົນທິນຂອງມະນຸດ ຫຼື ບໍ່, ຄຳອະທິຖານ ແລະ ຄຳເວົ້າຂອງເຈົ້າສອດຄ່ອງກັບຄວາມປະສົງຂອງພຣະເຈົ້າ ຫຼື ບໍ່, ເຈົ້າມີຄວາມຢຳເກງ, ຄວາມເຄົາລົບ ແລະ ຄວາມເຊື່ອຟັງທີ່ພິເສດຕໍ່ພຣະເຈົ້າ ຫຼື ບໍ່ ແລະ ເຈົ້າກຳລັງປະຕິບັດຕໍ່ພຣະເຈົ້າຄືກັບເປັນພຣະເຈົ້າແທ້ໆ ຫຼື ບໍ່. ເຈົ້າຕ້ອງຈິງຈັງກ່ຽວກັບສິ່ງທີ່ເຈົ້າເວົ້າໃນຄຳອະທິຖານ, ຮູ້ສຶກເຖິງຄວາມປະສົງຂອງພຣະເຈົ້າ ແລະ ເຮັດສອດຄ່ອງກັບຂໍ້ຮຽກຮ້ອງຂອງພຣະອົງ. ໂດຍການອະທິຖານໃນລັກສະນະນີ້ເທົ່ານັ້ນ, ເຈົ້າຈຶ່ງຈະຮູ້ຈັກເຖິງຄວາມສະຫງົບສຸກ ແລະ ຄວາມປິຕິຍິນດີໃນຫົວໃຈຂອງເຈົ້າ. ໂດຍເຮັດແບບນີ້ເທົ່ານັ້ນ, ເຈົ້າຈຶ່ງຈະສາມາດມີເຫດຜົນທີ່ເປັນປົກກະຕິເມື່ອເຈົ້າມາຢູ່ຕໍ່ໜ້າພຣະຄຣິດ. ຖ້າເຈົ້າບໍ່ອະທິຖານ ຫຼື ເວົ້າສິ່ງທີ່ຢູ່ໃນຫົວໃຈຂອງເຈົ້າຕໍ່ໜ້າພຣະວິນຍານ, ແລ້ວເມື່ອເຈົ້າມາຢູ່ຕໍ່ໜ້າພຣະຄຣິດ, ເຈົ້າກໍຈະມີແນວໂນ້ມທີ່ຈະຄິດຫາແນວຄິດຕ່າງໆ, ກະບົດ ແລະ ຕໍ່ຕ້ານພຣະອົງ ຫຼື ເຈົ້າຈະເວົ້າຢ່າງບໍ່ມີເຫດຜົນ, ເວົ້າຢ່າງບໍ່ກົງໄປກົງມາ ຫຼື ສ້າງຄວາມລົບກວນຢູ່ສະເໝີດ້ວຍຄຳເວົ້າ ແລະ ການກະທຳຂອງເຈົ້າ ແລະ ຫຼັງຈາກນັ້ນເຈົ້າກໍຈະທົນທຸກກັບການຕິຕຽນຢູ່ສະເໝີ. ເປັນຫຍັງເຈົ້າຈຶ່ງທົນທຸກກັບການຕິຕຽນຢູ່ສະເໝີ? ເພາະໂດຍທົ່ວໄປແລ້ວເຈົ້າຂາດຄວາມຮູ້ແມ່ນແຕ່ໜ້ອຍດຽວກ່ຽວກັບຄວາມຈິງໃນວິທີການນະມັດສະການ ຫຼື ປະຕິບັດຕໍ່ພຣະເຈົ້າ ແລະ ດ້ວຍເຫດນັ້ນ ເມື່ອເຈົ້າພົບກັບບັນຫາ, ເຈົ້າກໍເລີ່ມສັບສົນ, ບໍ່ຮູ້ວິທີການປະຕິບັດ ແລະ ມີຂໍ້ຜິດພາດຢູ່ສະເໝີ. ຄົນທີ່ເຊື່ອໃນພຣະເຈົ້າຄວນມາຢູ່ຕໍ່ໜ້າພຣະອົງແນວໃດ? ແນ່ນອນວ່າມັນຄວນຜ່ານການອະທິຖານ. ຖ້າເຈົ້າໄດ້ແກ້ໄຂທັດສະນະຂອງເຈົ້າເມື່ອເຈົ້າອະທິຖານ ແລະ ຫົວໃຈຂອງເຈົ້າສະຫງົບສຸກ, ເຈົ້າກໍຈະໄດ້ມາຢູ່ຕໍ່ໜ້າພຣະເຈົ້າ. ຫຼັງຈາກການອະທິຖານ, ເຈົ້າຕ້ອງໄຕ່ຕອງກ່ຽວກັບວ່າພຣະທຳທີ່ກ່າວອອກມາໃນຄຳອະທິຖານເປັນສິ່ງທີ່ມີເຫດຜົນ ຫຼື ບໍ່, ເຈົ້າຢູ່ໃນຕຳແໜ່ງທີ່ເໝາະສົມ ຫຼື ບໍ່, ເຈົ້າມີຄວາມເຊື່ອຟັງພຣະເຈົ້າ ຫຼື ບໍ່ ແລະ ເຈົ້າມີຄວາມບໍ່ບໍລິສຸດ ຫຼື ຄວາມບໍ່ຊື່ສັດຂອງມະນຸດ ຫຼື ບໍ່. ຖ້າເຈົ້າພົບເຫັນບັນຫາບາງຢ່າງ, ເຈົ້າກໍຕ້ອງສືບຕໍ່ອະທິຖານຫາພຣະເຈົ້າ ແລະ ເຈົ້າຕ້ອງຍອມຮັບຄວາມບໍ່ບໍລິສຸດ ແລະ ຂໍ້ບົກຜ່ອງຂອງເຈົ້າຕໍ່ໜ້າພຣະເຈົ້າ. ໂດຍການເວົ້າສິ່ງທີ່ຢູ່ໃນໃຈຂອງເຈົ້າຕໍ່ພຣະເຈົ້າໃນລັກສະນະນີ້, ສະພາວະຂອງເຈົ້າຈະເລີ່ມເປັນປົກກະຕິຂຶ້ນເລື້ອຍໆ, ເຈົ້າຈະເລີ່ມມີສະຕິ ແລະ ມີເຫດຜົນຂຶ້ນເລື້ອຍໆ ແລະ ສະພາວະທີ່ບໍ່ຖືກຕ້ອງຂອງເຈົ້າຈະມີໜ້ອຍລົງເລື້ອຍໆ. ຫຼັງຈາກທີ່ເຈົ້າປະຕິບັດໃນລັກສະນະນີ້ຊົ່ວໄລຍະໜຶ່ງ, ຄຳອະທິຖານຂອງເຈົ້າຈະດີຂຶ້ນ ແລະ ພຣະເຈົ້າຈະຮັບຟັງ ແລະ ຍອມຮັບພວກມັນເກືອບຕະຫຼອດເວລາ. ຄົນທີ່ສາມາດອະທິຖານເປັນປະຈໍາຫາພຣະເຈົ້າໃນລັກສະນະນີ້ແມ່ນເປັນຄົນທີ່ມາໃຊ້ຊີວິດຢູ່ຕໍ່ໜ້າພຣະເຈົ້າ. ຖ້າເຈົ້າບໍ່ຈິງຈັງກັບຄຳອະທິຖານ ຫຼື ແກ້ໄຂວິທີການອະທິຖານທີ່ບໍ່ຖືກຕ້ອງຂອງເຈົ້າ, ເຈົ້າກໍຈະບໍ່ຮູ້ວິທີການອະທິຖານ. ຜົນຕາມມາຂອງການບໍ່ຮູ້ວິທີການອະທິຖານກໍຄື ເຈົ້າຈະພົບວ່າມັນຍາກທີ່ຈະໃຊ້ຊີວິດຢູ່ຕໍ່ໜ້າພຣະເຈົ້າ. ຄົນປະເພດນີ້ຈະບໍ່ມີການເຂົ້າສູ່ຊີວິດໃດໆ ແລະ ພວກເຂົາຈະຢູ່ນອກພຣະທຳຂອງພຣະເຈົ້າ. ຖ້າເຈົ້າບໍ່ຮູ້ວິທີການອະທິຖານ ຫຼື ເວົ້າຕໍ່ໜ້າພຣະເຈົ້າ, ຖ້າເຈົ້າບໍ່ຈິງຈັງເມື່ອເຈົ້າເວົ້າ ໂດຍເວົ້າຫຍັງກໍຕາມທີ່ເຈົ້າຕ້ອງການ ແລະ ເຈົ້າບໍ່ຮູ້ສຶກວ່າມີບັນຫາຫຍັງເມື່ອເຈົ້າເວົ້າສິ່ງທີ່ບໍ່ຖືກຕ້ອງ ແລະ ຖ້າເຈົ້າປະໝາດ ແລະ ເຮັດໂງ່ໆຢູ່ສະເໝີ, ຜົນຕາມມາກໍຄືເມື່ອເຈົ້າມາຢູ່ຕໍ່ໜ້າພຣະຄຣິດ ເຈົ້າຈະຢ້ານທີ່ຈະເວົ້າ ຫຼື ເຮັດສິ່ງທີ່ບໍ່ຖືກຕ້ອງ. ຍິ່ງເຈົ້າຢ້ານທີ່ຈະເຮັດສິ່ງຕ່າງໆທີ່ບໍ່ຖືກຕ້ອງຫຼາຍສໍ່າໃດ, ເຈົ້າກໍຍິ່ງຈະເຮັດຜິດພາດຫຼາຍສໍ່ານັ້ນ ແລະ ເຈົ້າຈະບໍ່ສາມາດຊົດເຊີຍສຳລັບສິ່ງເຫຼົ່ານັ້ນໄດ້ຈັກເທື່ອ. ເພາະຄົນບໍ່ສາມາດສຳຜັດກັບພຣະຄຣິດຢູ່ສະເໝີ ຫຼື ໄດ້ຍິນພຣະຄຣິດເວົ້າກັບພວກເຂົາຊ່ອງໜ້າຢູ່ເລື້ອຍໆ, ເພາະເຮົາບໍ່ສາມາດມາຢູ່ຕໍ່ໜ້າພວກເຈົ້າຢູ່ເລື້ອຍໆ, ສິ່ງດຽວທີ່ພວກເຈົ້າສາມາດເຮັດໄດ້ຄືການສະແຫວງຫາຄວາມຈິງ ແລະ ເວົ້າຈາກໃຈຂອງພວກເຈົ້າຕໍ່ໜ້າພຣະວິນຍານໃນຄຳອະທິຖານທີ່ປະຈຳ ແລະ ມັນພຽງພໍແລ້ວ ຖ້າເຈົ້າມີໃນທີ່ອ່ອນນ້ອມ ແລະ ຢຳເກງພຣະເຈົ້າ. ເຖິງແມ່ນວ່າເຮົາຈະເວົ້າກັບພວກເຈົ້າຊ່ອງໜ້າ, ມັນກໍຂຶ້ນກັບພວກເຈົ້າທີ່ຈະຍອມຮັບ ແລະ ສະແຫວງຫາຄວາມຈິງ ແລະ ຍ່າງໃນເສັ້ນທາງແຫ່ງການຕິດຕາມພຣະເຈົ້າ. ນັບແຕ່ນີ້ເປັນຕົ້ນໄປ, ພວກເຈົ້າຕ້ອງເອົາໃຈໃສ່ຫຼາຍຂຶ້ນກັບສິ່ງທີ່ພວກເຈົ້າເວົ້າເມື່ອພວກເຈົ້າອະທິຖານ. ໃຊ້ເວລາຂອງພວກເຈົ້າເພື່ອອະທິຖານ, ໄຕ່ຕອງ ແລະ ຮູ້ສຶກ. ຈາກນັ້ນຫຼັງຈາກທີ່ພຣະວິນຍານບໍລິສຸດສ່ອງແສງສະຫວ່າງໃຫ້ພວກເຈົ້າ, ພວກເຈົ້າຈຶ່ງຈະມີຄວາມກ້າວໜ້າ. ຄວາມຮູ້ສຶກທີ່ພວກເຈົ້າຮັບເມື່ອພຣະວິນຍານບໍລິສຸດສ່ອງແສງສະຫວ່າງໃຫ້ພວກເຈົ້າແມ່ນລະອຽດອ່ອນເປັນພິເສດ. ຫຼັງຈາກທີ່ມີຄວາມຮູ້ສຶກທີ່ລະອຽດອ່ອນ ແລະ ຄວາມຮູ້ທີ່ລະອຽດອ່ອນຈໍານວນໜຶ່ງເຫຼົ່ານີ້, ຖ້າເຈົ້າເຮັດສິ່ງໃດໜຶ່ງ ຫຼື ຖ້າເຈົ້າຕິດຕໍ່ກັບພຣະຄຣິດເພື່ອຮັບມືກັບເລື່ອງໃດໜຶ່ງ, ຈາກນັ້ນເຈົ້າກໍຈະສາມາດຮັບຮູ້ໄດ້ວ່າຄຳເວົ້າໃດແມ່ນເວົ້າດ້ວຍຄວາມຮູ້ສຶກດີ ແລະ ຄຳເວົ້າໃດບໍ່ແມ່ນ, ສິ່ງໃດແມ່ນເຮັດດ້ວຍຄວາມຮູ້ສຶກດີ ແລະ ສິ່ງໃດບໍ່ແມ່ນ. ສະນັ້ນ, ເຈົ້າຈຶ່ງຈະບັນລຸຈຸດປະສົງໃນການອະທິຖານ.

ພຣະຄຳພີໄດ້ບັນທຶກຄຳອະທິຖານຂອງຫຼາຍຄົນທີ່ບໍ່ໄດ້ກຳນົດເງື່ອນໄຂຂອງພວກເຂົາເອງໃນຄຳອະທິຖານເຫຼົ່ານັ້ນ. ໃນທາງກົງກັນຂ້າມ, ພວກເຂົາໃຊ້ຄຳອະທິຖານເພື່ອສະແຫວງຫາ ແລະ ເຂົ້າໃຈຄວາມປະສົງຂອງພຣະເຈົ້າ ແລະ ປ່ອຍໃຫ້ພຣະວິນຍານບໍລິສຸດຕັດສິນ. ຕົວຢ່າງ: ຄົນອິດສະຣາເອນໂຈມຕີເມືອງເຢຣິໂກຜ່ານຄຳອະທິຖານ. ປະຊາຊົນໃນເມືອງນິນາເວຍັງກັບໃຈ ແລະ ຮັບເອົາການອະໄພຂອງພຣະເຈົ້າຜ່ານຄຳອະທິຖານ. ການອະທິຖານບໍ່ແມ່ນພິທີກຳປະເພດໃດໜຶ່ງ. ມັນຄືການເຂົ້າຮ່ວມທີ່ແທ້ຈິງລະຫວ່າງບຸກຄົນໃດໜຶ່ງ ແລະ ພຣະເຈົ້າ ແລະ ມັນມີຄວາມສຳຄັນຢ່າງເລິກເຊິ່ງ. ຈາກການອະທິຖານຂອງຜູ້ຄົນ, ຄົນໆໜຶ່ງສາມາດເຫັນໄດ້ວ່າ ພວກເຂົາກຳລັງຮັບໃຊ້ພຣະເຈົ້າໂດຍກົງ. ຖ້າເຈົ້າເບິ່ງວ່າຄຳອະທິຖານເປັນພິທີກຳ, ຄຳອະທິຖານຂອງເຈົ້າກໍຈະບໍ່ມີປະສິດທິພາບ ແລະ ມັນຈະບໍ່ເປັນຄຳອະທິຖານທີ່ແທ້ຈິງ ເພາະເຈົ້າບໍ່ໄດ້ເວົ້າຄວາມຮູ້ສຶກໃນສ່ວນເລິກຂອງເຈົ້າຕໍ່ພຣະເຈົ້າ ຫຼື ເປີດໃຈຂອງເຈົ້າໃຫ້ພຣະອົງ. ສະນັ້ນຕາມມຸມມອງຂອງພຣະເຈົ້າ, ຄຳອະທິຖານຂອງເຈົ້າບໍ່ສຳຄັນ. ເຈົ້າບໍ່ໄດ້ຢູ່ໃນໃຈຂອງພຣະເຈົ້າ. ແລ້ວພຣະວິນຍານບໍລິສຸດຈະປະຕິບັດພາລະກິດໃນຕົວເຈົ້າໄດ້ແນວໃດ? ຜົນຕາມມາຈາກສິ່ງນີ້ກໍຄື ຫຼັງຈາກທີ່ປະຕິບັດພາລະກິດເປັນຊ່ວງເວລາໃດໜຶ່ງ, ເຈົ້າກໍຈະເລີ່ມອິດເມື່ອຍ. ນັບຕັ້ງແຕ່ນີ້ເປັນຕົ້ນໄປ, ຫາກປາສະຈາກການອະທິຖານ, ເຈົ້າຈະບໍ່ສາມາດປະຕິບັດພາລະກິດໄດ້. ມັນຄືການອະທິຖານທີ່ກໍ່ໃຫ້ເກີດພາລະກິດ ແລະ ການອະທິຖານທີ່ກໍ່ໃຫ້ເກີດການຮັບໃຊ້. ຖ້າເຈົ້າເປັນຜູ້ນໍາ, ຄົນທີ່ຮັບໃຊ້ພຣະເຈົ້າ ແຕ່ເຈົ້າບໍ່ເຄີຍອຸທິດຕົນເອງໃຫ້ກັບການອະທິຖານຈັກເທື່ອ ຫຼື ຈິງຈັງກັບຄຳອະທິຖານ, ເຈົ້າກໍຈະບໍ່ມີຄວາມຄິດທີ່ຈະສະແດງອອກຫາພຣະເຈົ້າ ແລະ ໃນລັກສະນະນີ້ ເຈົ້າກໍມີແນວໂນ້ມທີ່ຈະເຮັດຜິດເມື່ອເຈົ້າປະຕິບັດໜ້າທີ່ຂອງເຈົ້າ ແລະ ເຈົ້າມີແນວໂນ້ມທີ່ຈະສະດຸດເມື່ອເຈົ້າອາໄສເຈດຕະນາຂອງເຈົ້າໃນການກະທຳຂອງເຈົ້າຢູ່ສະເໝີ. ມັນບໍ່ສາມາດຮັບໄດ້ທີ່ຈະເຊື່ອໃນພຣະເຈົ້າໂດຍບໍ່ອະທິຖານຢ່າງພຽງພໍ. ບາງຄົນບໍ່ຄ່ອຍອະທິຖານ ໂດຍຄິດວ່າຍ້ອນພຣະເຈົ້າບັງເກີດເປັນມະນຸດ, ມັນຈຶ່ງພຽງພໍທີ່ຈະອ່ານພຣະທຳຂອງພຣະເຈົ້າໂດຍກົງ. ໃນສິ່ງນີ້, ເຈົ້າຄິດງ່າຍເກີນໄປ. ເຈົ້າສາມາດໄດ້ຮັບແສງສະຫວ່າງ ແລະ ແສງເຍືອງທາງຈາກພຣະວິນຍານບໍລິສຸດພຽງແຕ່ໂດຍການອ່ານພຣະທຳຂອງພຣະເຈົ້າໂດຍບໍ່ອະທິຖານຫາພຣະອົງບໍ? ຖ້າຄົນໆໜຶ່ງບໍ່ເຄີຍອະທິຖານຫາພຣະເຈົ້າຈັກເທື່ອ, ເຊິ່ງໃນສິ່ງນັ້ນເອງ ພວກເຂົາບໍ່ໄດ້ເວົ້າ ຫຼື ໂອ້ລົມກັບພຣະເຈົ້າຢ່າງແທ້ຈິງ ແລ້ວພວກເຂົາຈະພົບວ່າມັນຍາກຫຼາຍທີ່ຈະປະຖິ້ມອຸປະນິໄສທີ່ເສື່ອມຊາມຂອງພວກເຂົາ ແລະ ເຮັດໃຫ້ພຣະເຈົ້າພໍໃຈໃນການປະຕິບັດໜ້າທີ່ຂອງພວກເຂົາ. ແມ່ນແຕ່ພຣະເຈົ້າທີ່ບັງເກີດເປັນມະນຸດກໍອະທິຖານບາງຄັ້ງ! ເມື່ອພຣະເຢຊູມາບັງເກີດເປັນມະນຸດ, ພຣະອົງຍັງອະທິຖານເຊັ່ນກັນ ເມື່ອເວົ້າເຖິງເລື່ອງທີ່ຮ້າຍແຮງ. ພຣະອົງອະທິຖານເທິງພູເຂົາ, ເທິງເຮືອ ແລະ ໃນສວນ. ພຣະອົງຍັງນໍາພາສາວົກຂອງພຣະອົງໃນການອະທິຖານເຊັ່ນກັນ. ຖ້າເຈົ້າມາຢູ່ຕໍ່ໜ້າພຣະເຈົ້າຢູ່ເລື້ອຍໆ ແລະ ອະທິຖານຫາພຣະອົງ, ສິ່ງນີ້ກໍພິສູດວ່າເຈົ້າປະຕິບັດຕໍ່ພຣະເຈົ້າດັ່ງພຣະເຈົ້າ. ຖ້າເຈົ້າເຮັດຕາມຄວາມປາດຖະໜາຂອງເຈົ້າເອງຢູ່ເລື້ອຍໆ ແລະ ເຈົ້າປະລະການອະທິຖານຢູ່ເລື້ອຍໆ ແລະ ເຮັດສິ່ງຕ່າງໆທີ່ຫຼາກຫຼາຍລັບຫຼັງພຣະອົງ, ແລ້ວເຈົ້າກໍບໍ່ໄດ້ຮັບໃຊ້ພຣະເຈົ້າ, ເຈົ້າພຽງແຕ່ມີສ່ວນຮ່ວມໃນຄວາມບາກບັ່ນຂອງເຈົ້າເອງ. ຍ້ອນແນວນັ້ນ, ເຈົ້າຈະບໍ່ຖືກກ່າວໂທດບໍ? ຈາກພາຍນອກແລ້ວ ມັນຈະບໍ່ປາກົດຄືກັບວ່າ ເຈົ້າໄດ້ເຮັດຫຍັງທີ່ແຕກແຍກ ຫຼື ມັນຈະບໍ່ເບິ່ງຄືກັບວ່າເຈົ້າໝິ່ນປະໝາດພຣະເຈົ້າ, ແຕ່ເຈົ້າພຽງແຕ່ຈະຈັດການກັບເລື່ອງຕ່າງໆຂອງເຈົ້າເອງ. ເຈົ້າຈະມີສ່ວນໃນຄວາມບາກບັ່ນຂອງເຈົ້າເອງ ແລະ ສະແຫວງຫາຊື່ສຽງ, ຜົນໄດ້ຮັບ ແລະ ສະຖານະ ແລະ ຜົນປະໂຫຍດສ່ວນຕົວ. ນີ້ບໍ່ແມ່ນການຂັດຂວາງວຽກງານຂອງຄຣິສຕະຈັກບໍ? ໃນທາງຜິວເຜີນແລ້ວ, ເຖິງແມ່ນມັນປາກົດຄືວ່າເຈົ້າບໍ່ໄດ້ກຳລັງລົບກວນ, ໃນແກ່ນແທ້ນັ້ນ ການກະທຳຂອງເຈົ້າກຳລັງເຈົ້າຕໍ່ຕ້ານພຣະເຈົ້າ. ຖ້າເຈົ້າບໍ່ເຄີຍກັບໃຈ ຫຼື ປ່ຽນແປງຈັກເທື່ອ, ເຈົ້າກໍຈະຕົກຢູ່ໃນອັນຕະລາຍ.

ທຸກຄົນຢູ່ໃນສະພາວະທີ່ເຈັບປວດ ແລະ ທຸກທໍລະມານເມື່ອບາງສິ່ງທີ່ບໍ່ເປັນຕາພໍໃຈໄດ້ເກີດຂຶ້ນ ແລະ ບໍ່ຕ້ອງການເວົ້າກັບຄົນໃດອີກ. ຫຼັງຈາກຊົ່ວໄລຍະໜຶ່ງ, ພວກເຂົາກໍຮູ້ສຶກດີຂຶ້ນ ແຕ່ສະພາວະນີ້ບໍ່ໄດ້ຮັບການແກ້ໄຂ. ບາງຄັ້ງພວກເຂົາກໍເປີດເຜີຍອຸປະນິໄສທີ່ເສື່ອມຊາມໃນການປະຕິບັດໜ້າທີ່ຂອງພວກເຂົາ ແລະ ພວກເຂົາຖ່ວງດຶງພາລະກິດ ຫຼື ພວກເຂົາຖືກລິຮານ ແລະ ຈັດການ, ພວກເຂົາເຈັບປວດ ແລະ ໂສກເສົ້າເສຍໃຈ, ແຕ່ຖ້າຄົນໆໜຶ່ງບໍ່ສະແຫວງຫາຄວາມຈິງເພື່ອແກ້ໄຂສິ່ງນີ້ ແລ້ວສະພາວະທີ່ຜິດປົກກະຕິນີ້ກໍຈະບໍ່ໄດ້ຮັບການແກ້ໄຂ. ມີເທົ່າໃດຄັ້ງທີ່ພວກເຈົ້າໄດ້ມາຢູ່ຕໍ່ໜ້າພຣະເຈົ້າດ້ວຍຄວາມເຈັບປວດ ແລະ ຄວາມໂສກເສົ້າເສຍໃຈຂອງພວກເຈົ້າເພື່ອອະທິຖານ? ພວກເຈົ້າທຸກຄົນມີແນວຄິດທີ່ຜ່ອນຄາຍ ແລະ ພຽງແຕ່ເຮັດມັນພໍແລ້ວມືແລ້ວຕີນ. ໃນລັກສະນະນີ້, ມີຫຼາຍຄົງທີ່ອ້າງວ່າເຊື່ອໃນພຣະເຈົ້າ ແຕ່ບໍ່ມີພຣະເຈົ້າໃນຫົວໃຈຂອງພວກເຂົາ. ບໍ່ວ່າພວກເຂົາຈະປະຕິບັດໜ້າທີ່ຫຍັງກໍຕາມ, ບໍ່ວ່າພວກເຂົາຈະພົບພໍ້ກັບບັນຫາໃດກໍຕາມ, ພວກເຂົາບໍ່ເຄີຍອະທິຖານ ຫຼື ສະແຫວງຫາຄວາມຈິງຈັກເທື່ອ. ພວກເຂົາອາໄສຄວາມປະສົງຂອງພວກເຂົາເອງເພື່ອເຮັດສິ່ງຕ່າງໆຢ່າງຫຼັບຫູຫຼັບຕາ, ຄືກັບວ່າພວກເຂົາທົນຮັບການທົນທຸກ ແລະ ໃຊ້ພາລະກຳລັງ ແລະ ພວກເຂົາຄິດວ່າພວກເຂົາກຳລັງເຮັດໜ້າທີ່ຂອງພວກເຂົາໄດ້ເປັນຢ່າງດີ, ເຖິງແມ່ນວ່າພວກເຂົາບໍ່ໄດ້ເກີດຜົນຫຍັງ ແລະ ຄວາມພະຍາຍາມຂອງພວກເຂົາສູນເປົ່າ. ຄົນມັກເພິ່ງພາຄວາມປະສົງຂອງພວກເຂົາເອງ ແລະ ພັດຫຼົງໃນຂະນະທີ່ພວກເຂົາຍ່າງ. ຫຼັງຈາກທີ່ພວກເຂົາເຮັດວຽກງານໄດ້ໜ້ອຍໜຶ່ງ, ພວກເຂົາກໍເລີ່ມອວດດີ, ຮູ້ສຶກວ່າພວກເຂົາມີຕົ້ນທຶນ ແລະ ຈາກນັ້ນພວກເຂົາກໍບໍ່ມີບ່ອນໃຫ້ພຣະເຈົ້າໃນໃຈຂອງພວກເຂົາ. ຈາກສິ່ງນີ້, ຄົນໆໜຶ່ງສາມາດເຫັນໄດ້ວ່າທຳມະຊາດຂອງຜູ້ຄົນຄືການທໍລະຍົດ. ຄົນເຖິງກັບຄິດວ່າ “ຈະບໍ່ສາມາດມີບ່ອນໃຫ້ພຣະເຈົ້າໃນໃຈຂອງຂ້ອຍໄດ້ແນວໃດ ຖ້າຂ້ອຍເຊື່ອໃນພຣະອົງ? ຂ້ອຍບໍ່ໄດ້ເຮັດວຽກໃຫ້ຄຣິສຕະຈັກບໍໃນຕອນນີ້? ພຣະເຈົ້າຈະສາມາດປະຖິ້ມຂ້ອຍໄດ້ແນວໃດ?” ມັນບໍ່ແມ່ນວ່າພຣະເຈົ້າຕ້ອງການປະຖິ້ມເຈົ້າ, ມັນພຽງແຕ່ວ່າເຈົ້າບໍ່ມີບ່ອນໃຫ້ພຣະເຈົ້າໃນໃຈຂອງເຈົ້າ. ບໍ່ວ່າເຈົ້າຈະເຮັດວຽກຫຼາຍສໍ່າໃດກໍຕາມ, ເຈົ້າຈະບໍ່ສາມາດໄຖ່ຕົນເອງຈາກການເຮັດສິ່ງນີ້, ເຈົ້າຈະບໍ່ມີທາງຮັບເອົາພາລະກິດຂອງພຣະວິນຍານບໍລິສຸດ ແລະ ບໍ່ວ່າເຈົ້າຈະເຮັດຫຍັງກໍຕາມ, ເຈົ້າຈະສືບຕໍ່ເຮັດໃຫ້ຕົນເອງຫ່າງຈາກພຣະເຈົ້າ ແລະ ທໍລະຍົດພຣະອົງ. ບົດຮຽນແຫ່ງການອະທິຖານນີ້ເປັນສິ່ງທີ່ເລິກເຊິ່ງທີ່ສຸດ. ຖ້າເຈົ້າເຮັດໜ້າທີ່ຂອງເຈົ້າໂດຍບໍ່ໄດ້ອະທິຖານເລີຍ, ການປະຕິບັດຂອງເຈົ້າກໍຈະບໍ່ໄດ້ມາດຕະຖານ ແລະ ການເຮັດວຽກໜັກຂອງເຈົ້າກໍຈະສູນເປົ່າ. ຍິ່ງສະພາວະຂອງເຈົ້າຜິດປົກກະຕິສໍ່າໃດ, ເຈົ້າກໍຄວນອະທິຖານຫຼາຍສໍ່ານັ້ນ. ຖ້າບໍ່ມີການອະທິຖານ, ສະພາວະຂອງເຈົ້າພຽງແຕ່ຈະຮ້າຍແຮງຂຶ້ນເລື້ອຍໆ ແລະ ໜ້າທີ່ຂອງເຈົ້າຈະບໍ່ມີປະສິດທິພາບ. ການອະທິຖານບໍ່ໄດ້ຂຶ້ນກັບວ່າເຈົ້າເວົ້າສິ່ງດີໆສໍ່າໃດ. ໃນທາງກົງກັນຂ້າມ, ມັນຮຽກຮ້ອງໃຫ້ເວົ້າຈາກໃຈຂອງເຈົ້າ, ເວົ້າຄວາມຈິງຈາກຄວາມຫຍຸ້ງຍາກຂອງເຈົ້າເອງ, ເວົ້າຈາກຕຳແໜ່ງຂອງສິ່ງທີ່ຖືກສ້າງ ແລະ ຈາກທັດສະນະຂອງການເຊື່ອຟັງ: “ພຣະເຈົ້າ, ພຣະອົງຮູ້ວ່າມະນຸດເຂັ້ມແຂງສໍ່າໃດ. ກະລຸນາຊີ້ນໍາຂ້ານ້ອຍໃນເລື່ອງນີ້. ພຣະອົງຮູ້ວ່າຂ້ານ້ອຍອ່ອນແອ, ຂ້ານ້ອຍຂາດເຂີນຢ່າງຮ້າຍແຮງ, ຂ້ານ້ອຍບໍ່ເໝາະສົມໃຫ້ພຣະອົງໃຊ້, ຂ້ານ້ອຍກະບົດ ແລະ ເມື່ອໃດກໍຕາມທີ່ຂ້ານ້ອຍກະທຳການ, ຂ້ານ້ອຍກໍຂັດຂວາງພາລະກິດຂອງພຣະອົງ ແລະ ເຮັດສິ່ງຕ່າງໆທີ່ບໍ່ສອດຄ່ອງກັບຄວາມປະສົງຂອງພຣະອົງ. ຂ້ານ້ອຍຂໍໃຫ້ພຣະອົງເຮັດພາລະກິດຂອງພຣະອົງ, ຂ້ານ້ອຍພຽງແຕ່ປາດຖະໜາທີ່ຈະເຊື່ອຟັງ ແລະ ໃຫ້ການຮ່ວມມື...”. ຖ້າເຈົ້າບໍ່ສາມາດກ່າວແມ່ນແຕ່ຄຳເວົ້າເຫຼົ່ານີ້, ກໍບໍ່ມີຄວາມຫວັງສຳລັບເຈົ້າ. ບາງຄົນຄິດວ່າ “ເມື່ອຂ້ອຍອະທິຖານ, ຂ້ອຍຍັງຈຳເປັນຕ້ອງແຍກແຍະວ່າຂ້ອຍອະທິຖານດ້ວຍເຫດຜົນ ຫຼື ບໍ່. ແລ້ວຂ້ອຍຄວນອະທິຖານແນວໃດ?” ມັນໃຊ້ເວລາດົນບໍເພື່ອແຍກແຍະວ່າເຈົ້າມີເຫດຜົນ ຫຼື ບໍ່? ຫຼັງຈາກການອະທິຖານແຕ່ລະຄັ້ງ, ໃຫ້ໄຕ່ຕອງຢ່າງຈິງໃຈ ແລະ ເຈົ້າຈະພົບກັບຄວາມຊັດເຈນ. ເມື່ອເຈົ້າເຮັດສິ່ງນີ້, ເຈົ້າຈະເລີ່ມມີເຫດຜົນຫຼາຍຂຶ້ນໃນການອະທິຖານຕໍ່ມາ ເພາະເມື່ອເຈົ້າອະທິຖານ, ເຈົ້າຈະຮູ້ວ່າບາງຄຳເວົ້າບໍ່ເໝາະສົມ. ເມື່ອມະນຸດອະທິຖານ, ຄວາມສຳພັນຂອງພວກເຂົາກັບພຣະເຈົ້າຊື່ກົງທີ່ສຸດ ແລະ ໃກ້ຊິດທີ່ສຸດ. ເຈົ້າສາມາດຄູ້ເຂົ່າລົງຢ່າງເປັນປົກກະຕິ ແລະ ອະທິຖານໄດ້ທັນທີບໍ ເມື່ອເຈົ້າເຮັດສິ່ງຕ່າງໆ? ບໍ່ສະເໝີໄປ; ມັນຂຶ້ນກັບສະພາບແວດລ້ອມ. ເມື່ອເຈົ້າຢູ່ເຮືອນຄົນດຽວ ແລະ ເຈົ້າຄູ້ເຂົ່າລົງ ແລະ ອະທິຖານຫາພຣະເຈົ້າ, ຄວາມສຳພັນຂອງເຈົ້າກັບພຣະເຈົ້າກໍໃກ້ຊິດທີ່ສຸດ. ເຈົ້າສາມາດເວົ້າແມ່ນຫຍັງກໍຕາມທີ່ຢູ່ໃນໃຈຂອງເຈົ້າ ແລະ ເຈົ້າຮູ້ສຶກປິຕິຍິນດີທີ່ສຸດ. ເມື່ອເຈົ້າອ່ານພຣະທຳຂອງພຣະເຈົ້າ, ຖ້າເຈົ້າອະທິຖານກ່ອນ, ການອ່ານພຣະທຳຂອງພຣະເຈົ້າກໍຈະເຮັດໃຫ້ຮູ້ສຶກແຕກຕ່າງ. ເມື່ອເຈົ້າປະຕິບັດໜ້າທີ່ຂອງເຈົ້າ, ໃຫ້ອະທິຖານ ແລະ ສະແຫວງຫາກ່ອນ, ຈາກນັ້ນໃຈຂອງເຈົ້າຈະຈິງຈັງ ແລະ ເມື່ອເຈົ້າປະຕິບັດໜ້າທີ່ຂອງເຈົ້າ, ຜົນຮັບຈະມີຄວາມແຕກຕ່າງ. ຖ້າເຈົ້າອ່ານພຣະທຳຂອງພຣະເຈົ້າ ແລະ ພົບແສງສະຫວ່າງ, ຈາກນັ້ນໃຫ້ອະທິຖານຫາພຣະເຈົ້າ ແລະ ເຈົ້າຈະພົບກັບຄວາມປິຕິຍິນດີຫຼາຍຂຶ້ນ. ຖ້າເຈົ້າບໍ່ເຄີຍອະທິຖານຈັກເທື່ອ, ເຈົ້າຈະບໍ່ຮູ້ສຶກເຖິງການສະຖິດຢູ່ຂອງພຣະເຈົ້າ ເມື່ອເຈົ້າອ່ານພຣະທຳຂອງພຣະເຈົ້າ ແລະ ປະຕິບັດໜ້າທີ່ຂອງເຈົ້າ. ໃນບາງຄັ້ງ, ການອ່ານພຣະທຳຂອງພຣະເຈົ້າຈະບໍ່ສ່ອງແສງສະຫວ່າງໃຫ້ເຈົ້າ ແລະ ຫຼັງຈາກທີ່ອ່ານພຣະທຳຂອງພຣະອົງ, ຈະບໍ່ມີຜົນສະທ້ອນທີ່ຊັດເຈນ. ບໍ່ມີຫຍັງທີ່ເຈົ້າເຮັດໃນຄວາມເຊື່ອຂອງເຈົ້າໃນພຣະເຈົ້າທີ່ຈະສາມາດເກີດຂຶ້ນໂດຍບໍ່ມີການອະທິຖານ. ຖ້າເຈົ້າອະທິຖານຫາພຣະເຈົ້າຢູ່ເລື້ອຍໆ ແລະ ຄວາມສຳພັນຂອງເຈົ້າກັບພຣະເຈົ້າກາຍມາເປັນປົກກະຕິ, ເຈົ້າຈະມີການເຂົ້າສູ່ຊີວິດ ແລະ ຄວາມເຊື່ອຂອງເຈົ້າຈະເລີ່ມເຂັ້ມແຂງຂຶ້ນ. ຖ້າເຈົ້າບໍ່ອະທິຖານເປັນເວລາດົນ, ເຈົ້າຈະສູນເສຍຄວາມເຊື່ອຂອງເຈົ້າ ແລະ ຈາກນັ້ນເຈົ້າຈະບັນລຸການເຂົ້າສູ່ຊີວິດໄດ້ແນວໃດ? ຄົນທີ່ມີຄວາມເຊື່ອທີ່ແທ້ຈິງຮັບເອົາມັນໄດ້ໂດຍການໃຊ້ຊີວິດຕໍ່ໜ້າພຮະເຈົ້າຜ່ານການອະທິຖານ ແລະ ການສະແຫວງຫາຄວາມຈິງຜ່ານການອະທິຖານ. ຫຼາຍຄົນພຽງແຕ່ເຮັດແລ້ວມືແລ້ວຕີນເມື່ອພວກເຂົາອະທິຖານ ແລະ ບໍ່ສະແຫວງຫາຄວາມຈິງ. ພວກເຂົາພຽງແຕ່ມາຢູ່ຕໍ່ໜ້າພຣະເຈົ້າເພື່ອອະທິຖານ ແລະ ຂໍເມື່ອບາງສິ່ງເກີດຂຶ້ນ ແລະ ພວກເຂົາບໍ່ສາມາດເຮັດຫຍັງໄດ້ອີກ. ພວກເຂົາບັງຄັບໃຫ້ພຣະເຈົ້າເຮັດຕາມທີ່ພວກເຂົາປາດຖະໜາ ແລະ ເຮັດໃຫ້ພວກເຂົາພໍໃຈ. ນີ້ຄືການອະທິຖານທີ່ແທ້ຈິງບໍ? ພຣະເຈົ້າຮັບຟັງຄຳອະທິຖານເຊັ່ນນີ້ບໍ? ການອະທິຖານ ແລະ ການສະແຫວງຫາໃນການສະຖິດຂອງພຣະເຈົ້າບໍ່ແມ່ນເລື່ອງການບັງຄັບໃຫ້ພຣະເຈົ້າເຮັດສິ່ງທີ່ເຈົ້າຕ້ອງການ, ແຮງໄກທີ່ຈະຮຽກຮ້ອງໃຫ້ພຣະອົງເຮັດນີ້ ຫຼື ເຮັດນັ້ນ. ສິ່ງເຫຼົ່ານີ້ລ້ວນແລ້ວແຕ່ເປັນການສະແດງອອກເຖິງການຂາດຄວາມສຳນຶກ. ແມ່ນຫຍັງຄືຄຳອະທິຖານທີ່ສົມເຫດສົມຜົນ? ແມ່ນຫຍັງຄືຄຳອະທິຖານທີ່ບໍ່ສົມເຫດສົມຜົນ? ເຈົ້າຈະຮູ້ຈັກສິ່ງເຫຼົ່ານີ້ຈາກປະສົບການຫຼັງຈາກຊົ່ວໄລຍະໜຶ່ງ. ຕົວຢ່າງເຊັ່ນ: ຫຼັງຈາກທີ່ເຈົ້າອະທິຖານ, ເຈົ້າອາດຮູ້ສຶກວ່າພຣະວິນຍານບໍລິສຸດບໍ່ເຮັດຕາມສິ່ງທີ່ເຈົ້າອະທິຖານຂໍ ຫຼື ຊີ້ນໍາເຈົ້າຕາມທີ່ເຈົ້າອະທິຖານຂໍ. ຄັ້ງຕໍ່ໄປທີ່ເຈົ້າອະທິຖານ, ເຈົ້າກໍ່ຈະອະທິຖານຢ່າງແຕກຕ່າງ. ເຈົ້າຈະບໍ່ພະຍາຍາມບັງຄັບພຣະເຈົ້າຄືກັບທີ່ເຈົ້າພະຍາຍາມຄັ້ງກ່ອນ ຫຼື ຮຽກຮ້ອງຈາກພຣະອົງ ໂດຍອີງໃສ່ຄວາມປາຖະໜາຂອງເຈົ້າເອງ. ເຈົ້າຈະເວົ້າວ່າ “ໂອ ພຣະເຈົ້າ! ຂໍໃຫ້ທຸກສິ່ງສຳເລັດຕາມຄວາມປະສົງຂອງພຣະອົງ”. ຕາບໃດທີ່ເຈົ້າໃຫ້ຄວາມສຳຄັນກັບວິທີການນີ້, ແລ້ວຫຼັງຈາກເຂົ້າໃຈໄດ້ຊົ່ວໄລຍະໜຶ່ງ, ເຈົ້າຈະຮູ້ວ່າການອະທິຖານທີ່ມີເຫດຜົນແມ່ນຫຍັງ ແລະ ການອະທິຖານທີ່ບໍ່ມີເຫດຜົນແມ່ນຫຍັງ. ຍັງມີສະພາວະທີ່ເມື່ອເຈົ້າອະທິຖານຕາມຄວາມປາຖະໜາຂອງເຈົ້າເອງ, ເຈົ້າຮູ້ສຶກໃນວິນຍານຂອງເຈົ້າວ່າຄຳອະທິຖານຂອງເຈົ້າຈະບໍ່ມີຊີວິດຊີວາ ແລະ ໃນອີກບໍ່ດົນເຈົ້າຈະພົບວ່າຕົນເອງບໍ່ມີຫຍັງໃຫ້ເວົ້າ. ຍິ່ງເຈົ້າພະຍາຍາມເວົ້າຫຼາຍສໍ່າໃດ, ມັນກໍຍິ່ງຂັດຫູຫຼາຍສໍ່ານັ້ນ. ສິ່ງນີ້ພິສູດວ່າ ເມື່ອເຈົ້າອະທິຖານແບບນີ້, ເຈົ້າກໍ່ກຳລັງເຮັດຕາມເນື້ອໜັງຢ່າງສົມບູນ ແລະ ພຣະວິນຍານບໍລິສຸດຈະບໍ່ປະຕິບັດພາລະກິດ ຫຼື ຊີ້ນໍາເຈົ້າໃນລັກສະນະນັ້ນ. ສິ່ງນີ້ກໍ່ເປັນເລື່ອງການຄົ້ນຫາ ແລະ ປະສົບການເຊັ່ນກັນ. ເມື່ອເຈົ້າຜະເຊີນກັບເລື່ອງດັ່ງກ່າວຫຼາຍຂຶ້ນ, ເຈົ້າຈະເລີ່ມເຂົ້າໃຈພວກເຂົາຢ່າງເປັນທຳມະຊາດ.

ຫຼັກໆແລ້ວ ຄຳອະທິຖານແມ່ນກ່ຽວກັບການເວົ້າຢ່າງກົງໄປກົງມາກັບພຣະເຈົ້າ ແລະ ບອກພຣະອົງສິ່ງທີ່ຢູ່ໃນຫົວໃຈຂອງເຈົ້າ. ເຈົ້າເວົ້າວ່າ “ພຣະເຈົ້າ! ພຣະອົງຮູ້ຈັກຄວາມເສື່ອມຊາມຂອງມະນຸດ. ມື້ນີ້, ຂ້ານ້ອຍໄດ້ເຮັດອີກສິ່ງທີ່ບໍ່ສົມເຫດສົມຜົນ. ຂ້ານ້ອຍເຊື່ອງເຈດຕະນາໜຶ່ງ ນັ້ນກໍ່ຄື ຂ້ານ້ອຍເປັນຄົນທີ່ຫຼອກລວງ. ຂ້ານ້ອຍບໍ່ໄດ້ປະຕິບັດຕາມຄວາມປະສົງຂອງພຣະອົງ ຫຼື ຄວາມຈິງ. ຂ້ານ້ອຍເຮັດຕາມທີ່ຂ້ານ້ອຍຕ້ອງການ ແລະ ພະຍາຍາມແກ້ຕົວໃຫ້ກັບຕົນເອງ. ຕອນນີ້, ຂ້ານ້ອຍຮັບຮູ້ເຖິງຄວາມເສື່ອມຊາມຂອງຂ້ານ້ອຍ. ຂ້ານ້ອຍຂໍໃຫ້ພຣະອົງສ່ອງແສງແກ່ຂ້ານ້ອຍຫຼາຍຂຶ້ນ ແລະ ຍອມໃຫ້ຂ້ານ້ອຍເຂົ້າໃຈຄວາມຈິງ, ນໍາຄວາມຈິງນັ້ນເຂົ້າສູ່ການປະຕິບັດ ແລະ ໂຍນຄວາມເສື່ອມຊາມນີ້ຖິ້ມ”. ໃຫ້ອະທິຖານໃນລັກສະນະນີ້; ລະບຸສິ່ງທີ່ເປັນຈິງ ແລະ ເວົ້າໃນລັກສະນະທີ່ເປັນຈິງ. ເມື່ອຄົນສ່ວນໃຫຍ່ມາຢູ່ຕໍ່ໜ້າພຣະເຈົ້າເພື່ອອະທິຖານ, ຄຳເວົ້າສ່ວນໃຫຍ່ຂອງພວກເຂົາກໍເປັນຄຳເວົ້າແຫ່ງຫຼັກຄຳສອນ. ພວກມັນບໍ່ແມ່ນຄຳອະທິຖານທີ່ແທ້ຈິງຈາກໃຈ. ມັນພຽງແຕ່ເປັນເລື່ອງການຄິດວ່າພວກເຂົາມີຄວາມຮູ້ໜ້ອຍໜຶ່ງ ແລະ ໃຈຂອງພວກເຂົາເຕັມໃຈທີ່ຈະກັບໃຈ ແຕ່ພວກເຂົາບໍ່ໄດ້ທຸ່ມເທຄວາມພະຍາຍາມຫຍັງໃນການຕຶກຕອງ ຫຼື ການເຂົ້າໃຈຄວາມຈິງຢ່າງສົມບູນ. ສິ່ງນີ້ສົ່ງຜົນກະທົບຕໍ່ຄວາມກ້າວໜ້າໃນຊີວິດຂອງພວກເຂົາ. ຖ້າເຈົ້າສາມາດຕຶກຕອງພຣະທຳຂອງພຣະເຈົ້າ ແລະ ສະແຫວງຫາຄວາມຈິງເມື່ອເຈົ້າອະທິຖານ ແລະ ໃຫ້ພຣະວິນຍານບໍລິສຸດສ່ອງແສງສະຫວ່າງໃຫ້ເຈົ້າ, ມັນກໍກຸ້ມຄ່າຫຼາຍກວ່າການຄິດກ່ຽວກັບມັນ ແລະ ການເຂົ້າໃຈມັນເທົ່ານັ້ນ; ເຈົ້າຈະສາມາດເຂົ້າໃຈຫຼັກການແຫ່ງຄວາມຈິງ. ພຣະວິນຍານບໍລິສຸດດົນບັນດານຜູ້ຄົນເມື່ອພຣະອົງເຮັດພາລະກິດ ແລະ ພຣະອົງສ່ອງແສງສະຫວ່າງ ແລະ ໃຫ້ແສງເຍືອງທາງແກ່ຜູ້ຄົນໃນພຣະທຳຂອງພຣະເຈົ້າ ເພື່ອວ່າຜູ້ຄົນຈະມີຄວາມເຂົ້າໃຈທີ່ແທ້ຈິງ ແລະ ການກັບໃຈທີ່ແທ້ຈິງ ເຊິ່ງເລິກເຊິ່ງຫຼາຍກວ່າຄວາມຄິດ ແລະ ຄວາມເຂົ້າໃຈຂອງຜູ້ຄົນຫຼາຍ. ເຈົ້າຕ້ອງເຂົ້າໃຈສິ່ງນີ້ໄດ້ຢ່າງຖີ່ຖ້ວນ. ຖ້າເຈົ້າພຽງແຕ່ມີຄວາມຄິດ ແລະ ການກວດສອບທີ່ຕື້ນໆ ແລະ ຕາມອຳເພີໃຈ, ເຈົ້າບໍ່ມີເສັ້ນທາງທີ່ເໝາະສົມໃຫ້ປະຕິບັດຫຼັງຈາກນັ້ນ ແລະ ເຈົ້າຈະບັນລຸການເຂົ້າສູ່ຄວາມຈິງທີ່ເລັກໆນ້ອຍໆ, ແລ້ວເຈົ້າຈະຍັງບໍ່ສາມາດມີການປ່ຽນແປງ. ຕົວຢ່າງເຊັ່ນ: ມີຫຼາຍຄັ້ງທີ່ເຈົ້າຕັດສິນໃຈສະຫຼະຕົນເອງຢ່າງຈິງໃຈໃຫ້ກັບພຣະເຈົ້າ ແລະ ຕອບແທນຄວາມຮັກຂອງພຣະອົງຢ່າງຈິງໃຈ. ເຖິງຢ່າງໃດກໍຕາມ, ເຖິງແມ່ນຈະຄິດຫາຄວາມປາຖະໜານີ້, ເຈົ້າອາດບໍ່ສະຫຼະຄວາມພະຍາຍາມຫຼາຍສໍ່ານັ້ນ ແລະ ຫົວໃຈຂອງເຈົ້າອາດບໍ່ອຸທິດຕໍ່ຄວາມພາກພຽນຢ່າງສົມບູນ. ເຖິງຢ່າງໃດກໍ່ຕາມ, ຖ້າໄດ້ອະທິຖານ ແລະ ຖືກດົນບັນດານແລ້ວ, ເຈົ້າກໍ່ເດັດຂາດ ແລະ ເວົ້າວ່າ “ພຣະເຈົ້າ, ຂ້ານ້ອຍເຕັມໃຈທີ່ຈະອົດກັ້ນຕໍ່ຄວາມລຳບາກ. ຂ້ານ້ອຍເຕັມໃຈທີ່ຈະຍອມຮັບການທົດລອງຂອງພຣະອົງ; ແລະ ຂ້ານ້ອຍເຕັມໃຈທີ່ຈະຍອມອ່ອນນ້ອມຕໍ່ພຣະອົງຢ່າງສົມບູນ. ບໍ່ວ່າຄວາມທົນທຸກຂອງຂ້ານ້ອຍຈະມີຫຼາຍສໍ່າໃດ, ຂ້ານ້ອຍເຕັມໃຈທີ່ຈະຕອບແທນຄວາມຮັກຂອງພຣະອົງ. ຂ້ານ້ອຍໄດ້ຮັບຄວາມຮັກອັນຍິ່ງໃຫຍ່ຂອງພຣະອົງ ແລະ ພຣະອົງໄດ້ຍົກຂ້ານ້ອຍຂຶ້ນ. ດ້ວຍເຫດນີ້, ຂ້ານ້ອຍຂອບໃຈພຣະອົງຈາກສ່ວນເລິກຫົວໃຈຂອງຂ້ານ້ອຍ ແລະ ມອບສະຫງ່າລາສີທັງໝົດໃຫ້ແກ່ພຣະອົງ”, ຫຼັງຈາກທີ່ໄດ້ອະທິຖານແບບນັ້ນ, ຮ່າງກາຍທັງໝົດຂອງເຈົ້າກໍ່ຈະມີພະລັງ ແລະ ເຈົ້າຈະມີເສັ້ນທາງໃຫ້ປະຕິບັດ. ນີ້ແມ່ນຜົນຂອງຄຳອະທິຖານ. ຫຼັງຈາກບຸກຄົນໜຶ່ງອະທິຖານ, ພຣະວິນຍານບໍລິສຸດກໍ່ຕັ້ງໃຈທີ່ຈະປະຕິບັດພາລະກິດໃນພວກເຂົາ, ໂດຍສ່ອງແສງ, ເຍືອງທາງ ແລະ ຊີ້ນໍາພວກເຂົາ, ມອບຄວາມເຊື່ອ ແລະ ຄວາມກ້າຫານ ແລະ ເຮັດໃຫ້ພວກເຂົາສາມາດນໍາຄວາມເຊື່ອເຂົ້າການປະຕິບັດໃຫ້ແກ່ພວກເຂົາ. ມີຄົນທີ່ອ່ານພຣະທຳຂອງພຣະເຈົ້າໃນປະຈຳວັນ ໂດຍບໍ່ບັນລຸຜົນດັ່ງກ່າວ. ເຖິງຢ່າງໃດກໍຕາມ, ຫຼັງຈາກທີ່ພວກເຂົາໄດ້ອ່ານພຣະທຳເຫຼົ່ານັ້ນ, ພວກເຂົາໂອ້ລົມກ່ຽວກັບພຣະທຳເຫຼົ່ານັ້ນ ແລະ ຫົວໃຈຂອງພວກເຂົາກໍ່ສົດຊື່ນຂຶ້ນ ແລະ ພວກເຂົາກໍ່ຄົ້ນພົບບາງສິ່ງໃນເສັ້ນທາງຢູ່ຂ້າງໜ້າ. ນອກຈາກນັ້ນ, ຖ້າພຣະວິນຍານບໍລິສຸດດົນບັນດານເຈົ້າ ແລະ ໃຫ້ພາລະບາງຢ່າງແກ່ເຈົ້າ, ພ້ອມທັງພາລະໜ້ອຍໜຶ່ງ, ຜົນໄດ້ຮັບກໍ່ຈະແຕກຕ່າງກັນຫຼາຍຢ່າງແນ່ນອນ. ເມື່ອເຈົ້າອ່ານພຣະທຳຂອງພຣະເຈົ້າ, ເຈົ້າອາດໄດ້ຮັບການດົນບັນດານພໍສົມຄວນ ແລະ ໃນເວລານັ້ນເຈົ້າອາດຮ້ອງໄຫ້. ຫຼັງຈາກຊົ່ວໄລຍະໜຶ່ງ, ຄວາມຮູ້ສຶກນັ້ນຈະຜ່ານໄປ. ແຕ່ຖ້າຄຳອະທິຖານທີ່ເຈົ້າໃຫ້ນັ້ນມີນໍ້າຕາ, ກະຕືລືລົ້ນ, ແທ້ຈິງ ແລະ ຈິງໃຈ ແລະ ເຈົ້າກໍຈະໄດ້ຮັບການດົນບັນດານໂດຍພຣະວິນຍານບໍລິສຸດ, ແລ້ວຫົວໃຈຂອງເຈົ້າຈະມີຄວາມປິຕິຍິນດີເປັນເວລາຫຼາຍມື້. ນີ້ແມ່ນຜົນຂອງຄຳອະທິຖານ. ຈຸດປະສົງຂອງຄຳອະທິຖານຄືການມາຢູ່ຕໍ່ໜ້າພຣະເຈົ້າ ແລະ ຍອມຮັບສິ່ງທີ່ພຣະອົງຈະມອບໃຫ້ຜູ້ຄົນ. ຖ້າເຈົ້າອະທິຖານຢູ່ເລື້ອຍໆ, ຖ້າເຈົ້າມາຢູ່ຕໍ່ໜ້າພຣະເຈົ້າເພື່ອສົນທະນາກັບພຣະອົງຢູ່ເລື້ອຍໆ ແລະ ມີຄວາມສຳພັນທີ່ປົກກະຕິກັບພຣະອົງ, ແລ້ວເຈົ້າຈະໄດ້ຮັບການດົນບັນດານໂດຍພຣະອົງຢູ່ສະເໝີ. ຖ້າເຈົ້າໄດ້ຮັບການຈັດແຈງຂອງພຣະອົງ ແລະ ຍອມຮັບຄວາມຈິງ, ເຈົ້າຈະຖືກປ່ຽນແປງ ແລະ ສະພາບການຂອງເຈົ້າກໍ່ດີຂຶ້ນຢ່າງຕໍ່ເນື່ອງ. ໂດຍສະເພາະແລ້ວ, ເມື່ອອ້າຍເອື້ອຍນ້ອງອະທິຖານຮ່ວມກັນ, ກຳລັງທີ່ຍິ່ງໃຫຍ່ເປັນພິເສດກໍ່ເກີດຂຶ້ນໃນພາຍຫຼັງ ແລະ ພວກເຂົາຮູ້ສຶກວ່າພວກເຂົາໄດ້ຮັບຢ່າງຫຼວງຫຼາຍ. ໃນຄວາມເປັນຈິງແລ້ວ, ພວກເຂົາອາດບໍ່ໄດ້ໂອ້ລົມກັນຫຼາຍໃນເວລາທີ່ພວກເຂົາຢູ່ຮ່ວມກັນ, ແຕ່ມັນຄືຄຳອະທິຖານທີ່ກະຕຸ້ນພວກເຂົາ, ຈົນພວກເຂົາບໍ່ສາມາດລໍຖ້າໄດ້ແມ່ນແຕ່ໜຶ່ງວິນາທີດົນກວ່ານີ້ ເພື່ອທີ່ຈະປະຖິ້ມຄອບຄົວຂອງພວກເຂົາ ແລະ ໂລກ ແລະ ພວກເຂົາບໍ່ຕ້ອງການຫຍັງ ແລະ ການມີພຣະເຈົ້າພຽງຢ່າງດຽວກໍ່ພຽງພໍແລ້ວ. ຊ່າງເປັນຄວາມເຊື່ອທີ່ຍິ່ງໃຫຍ່! ຄວາມເຂັ້ມແຂງທີ່ພາລະກິດຂອງພຣະວິນຍານບໍລິສຸດມອບໃຫ້ແກ່ຜູ້ຄົນສາມາດໄດ້ຮັບໂດຍບໍ່ມີທີ່ສິ້ນສຸດ! ເຈົ້າສາມາດໄປໄກໄດ້ສໍ່າໃດໂດຍການອວດອົງທະນົງຕົວ ແລະ ການເພິ່ງພາຄວາມດື້ດ້ານຂອງເຈົ້າ ແທນທີ່ຈະເພິ່ງພາຄວາມເຂັ້ມແຂງທີ່ພຣະເຈົ້າໄດ້ມອບໃຫ້ເຈົ້າ? ເຈົ້າຈະພຽງແຕ່ຍ່າງໄປເລື້ອຍໆ ແລະ ໝົດພາລະກຳລັງ ແລະ ຈາກນັ້ນເມື່ອເຈົ້າພົບກັບບັນຫາ ຫຼື ຄວາມຫຍຸ້ງຍາກ, ເຈົ້າກໍຈະບໍ່ມີທາງໃຫ້ໄປ. ເຈົ້າຈະລົ້ມລົງ ແລະ ເສື່ອມຖອຍກ່ອນທີ່ເຈົ້າຈະໄປຮອດຈຸດສິ້ນສຸດ. ມີຫຼາຍຄົນທີ່ໄດ້ລົ້ມແຫຼວ ແລະ ລົ້ມລົງໃນເສັ້ນທາງຂອງການຕິດຕາມພຣະເຈົ້າ; ຖ້າບໍ່ມີຄວາມຈິງ ພວກເຂົາກໍບໍ່ສາມາດຢືນຍັດໄດ້. ສະນັ້ນ, ຜູ້ຄົນຕ້ອງອະທິຖານຫາພຣະເຈົ້າຢູ່ສະເໝີ, ເພິ່ງພາພຣະເຈົ້າ ແລະ ຮັກສາຄວາມສຳພັນທີ່ເປັນປົກກະຕິກັບພຣະເຈົ້າຈົນເຖິງທີ່ສຸດ. ແຕ່ໃນຂະນະທີ່ມະນຸດຍ່າງໄປ, ພວກເຂົາກໍ່ພັດພາກໄກຈາກພຣະເຈົ້າ. ພຣະເຈົ້າເປັນພຣະເຈົ້າ, ມະນຸດຊາດກໍ່ເປັນມະນຸດຊາດ. ແຕ່ລະຄົນຕິດຕາມເສັ້ນທາງຂອງພວກເຂົາເອງ. ພຣະເຈົ້າກ່າວພຣະທຳຂອງພຣະເຈົ້າ ແລະ ມະນຸດຊາດຍ່າງຕາມເສັ້ນທາງຂອງມັນເອງ, ເຊິ່ງບໍ່ແມ່ນເສັ້ນທາງດຽວກັນກັບເສັ້ນທາງຂອງພຣະເຈົ້າ. ເມື່ອບຸກຄົນໜຶ່ງສູນເສຍກຳລັງໃນຄວາມເຊື່ອຂອງພວກເຂົາໃນພຣະເຈົ້າ, ພວກເຂົາມາຢູ່ຕໍ່ໜ້າພຣະເຈົ້າເພື່ອກ່າວຄຳອະທິຖານສອງສາມຄຳ ແລະ ຢືມກຳລັງພໍສໍ່າໃດໜຶ່ງ. ຫຼັງຈາກທີ່ພວກເຂົາໄດ້ຮັບກຳລັງບາງຢ່າງ, ພວກເຂົາກໍ່ຈາກໄປອີກຄັ້ງ. ຫຼັງຈາກຊົ່ວໄລຍະໜຶ່ງ, ພວກເຂົາບໍ່ມີເຊື້ອເພີງ ແລະ ກັບຄືນມາຫາພຣະເຈົ້າເພື່ອຂໍເພີ່ມ. ບຸກຄົນໜຶ່ງບໍ່ສາມາດແບກຮັບການເຮັດສິ່ງຕ່າງໆໃນລັກສະນະນີ້ເປັນເວລາດົນນານ. ຖ້າບຸກຄົນໜຶ່ງອອກຈາກພຣະເຈົ້າ, ພວກເຂົາກໍ່ບໍ່ມີຫົນທາງໄປຂ້າງໜ້າ.

ຕອນນີ້ເຮົາໄດ້ຄົ້ນພົບວ່າຄວາມສາມາດຂອງຫຼາຍຄົນໃນການຄວບຄຸມພວກເຂົາເອງແມ່ນມີຕໍ່າເປັນຢ່າງຍິ່ງ. ແມ່ນຫຍັງຄືສາເຫດ? ນີ້ເປັນເພາະຜູ້ຄົນບໍ່ເຂົ້າໃຈຄວາມຈິງໃນຕອນທຳອິດ ແລະ ຖ້າພວກເຂົາບໍ່ອະທິຖານ, ພວກເຂົາກໍມີແນວໂນ້ມຫຼາຍທີ່ສຸດທີ່ຈະເສເພ. ພວກເຂົາພຽງແຕ່ເຂົ້າໃຈຕົວອັກສອນທີ່ເປັນຫຼັກຄຳສອນ, ເຊິ່ງໃຊ້ບໍ່ໄດ້ ແລະ ພວກເຂົາບໍ່ສາມາດຄວບຄຸມຕົນເອງເລີຍ. ໃນສະພາວະເຊັ່ນນັ້ນ, ເຈົ້າພຽງແຕ່ສາມາດຮັບເອົາແສງສະຫວ່າງ ແລະ ແສງເຍືອງທາງຈາກພຣະວິນຍານບໍລິສຸດຜ່ານການອະທິຖານ ແລະ ຖ້າເຈົ້າເຂົ້າໃຈຄວາມຈິງບາງຢ່າງເທົ່ານັ້ນ, ເຈົ້າຈຶ່ງຈະສາມາດຖືກຄວບຄຸມດ້ວຍວິທີການບາງຢ່າງ ແລະ ມີລັກສະນະຂອງມະນຸດໜ້ອຍໜຶ່ງ. ຜູ້ເຊື່ອໃນພຣະເຈົ້າຕ້ອງອ່ານພຣະທຳຂອງພຣະອົງຢູ່ເລື້ອຍໆ, ໃຫ້ຄວາມສຳຄັນກັບຄວາມຈິງ ແລະ ອະທິຖານຢູ່ເລື້ອຍໆ. ໃນຕອນນັ້ນເອງຄົນຈຶ່ງຈະດີຂຶ້ນ, ກໍ່ໃຫ້ເກີດການປ່ຽນແປງ ແລະ ດຳລົງຊີວິດຕາມລັກສະນະບາງຢ່າງທີ່ຄ້າຍຄືກັບມະນຸດ. ຖ້າເຈົ້າພຽງແຕ່ເວົ້າກ່ຽວກັບການຮູ້ຈັກຕົນເອງ ແລະ ການໃຊ້ຊີວິດຕາມຄວາມເປັນມະນຸດທີ່ປົກກະຕິ, ນັ້ນບໍ່ເປັນສິ່ງທີ່ດີ; ຖ້າບໍ່ມີພາລະກິດຂອງພຣະວິນຍານບໍລິສຸດ, ມັນຈະບໍ່ມີຜົນຮັບຫຍັງເລີຍ. ທີ່ແນ່ນອນກໍຄືຖ້າເຈົ້າເບິ່ງຂ້າມການທີ່ພຣະວິນຍານບໍລິສຸດເຮັດພາລະກິດ ແລະ ດົນບັນດານຜູ້ຄົນ ແລະ ການທີ່ຜູ້ຄົນຄວນສະແຫວງຫາ ແລະ ປະຕິບັດຄວາມຈິງໃນຊີວິດປະຈຳວັນຂອງພວກເຂົາ, ເຈົ້າຈະສາມາດເຊື່ອໃນພຣະເຈົ້າໄດ້ແນວໃດ? ເຈົ້າສາມາດເຮັດໜ້າທີ່ຫຍັງ? ຖ້າໃນຫົວໃຈຂອງພວກເຂົາ, ຄົນພຽງແຕ່ເຊື່ອໃນການມີຢູ່ຂອງພຣະເຈົ້າ, ຖ້າສິ່ງດຽວທີ່ຫຼົງເຫຼືອໃນຄວາມເຊື່ອຂອງພວກເຂົາເປັນພຽງການຮັບຮູ້ພຣະເຈົ້າ ແລະ ຖ້າຕ້ອງປະພຣະທຳ ແລະ ຄວາມຈິງຂອງພຣະອົງໄວ້, ພວກເຂົາກໍຈະບໍ່ມີການເຂົ້າສູ່ຊີວິດ ແລະ ຈະບໍ່ມີທັງພຣະເຈົ້າ ແລະ ຄວາມຈິງໃນຫົວໃຈຂອງພວກເຂົາ. ຄວາມຄິດ ແລະ ແນວຄິດຂອງຜູ້ຄົນຈະເຕັມໄປດ້ວຍໂລກວັດຖຸເທົ່ານັ້ນ. ຄວາມເຊື່ອໃນພຣະເຈົ້າປະເພດນີ້ໄດ້ກາຍມາເປັນພິທີກຳທາງສາສະໜາ. ຄົນທີ່ບໍ່ຮັກຄວາມຈິງກໍເຖິງກັບສາມາດຍອມຮັບອະເທວານິຍົມ ຫຼື ວັດຖຸນິຍົມ ແລະ ພວກເຂົາອາດຈະຕັ້ງຄຳຖາມເທື່ອລະໜ້ອຍກ່ຽວກັບວ່າພຣະເຈົ້າມີຢູ່ ຫຼື ບໍ່ ແລະ ປະຕິເສດໂລກຝ່າຍວິນຍານ ແລະ ເລື່ອງຊີວິດຝ່າຍວິນຍານ. ສິ່ງນີ້ແມ່ນແຕກຕ່າງຈາກຫົນທາງທີ່ແທ້ຈິງຢ່າງສົມບູນ ແລະ ພວກເຂົາໄດ້ຕົກລົງສູ່ຂຸມເລິກທີ່ບໍ່ສິ້ນສຸດ. ຖ້າບໍ່ມີຄຳອະທິຖານ, ຄວາມປາດຖະໜາຂອງຜູ້ຄົນທີ່ຈະປະຕິບັດຄວາມຈິງກໍເປັນພຽງຄວາມປາດຖະໜາສ່ວນຕົວເທົ່ານັ້ນ; ພວກເຂົາພຽງແຕ່ຈະຍຶດຕິດກັບກົດລະບຽບເທົ່ານັ້ນ. ເຖິງແມ່ນວ່າເຈົ້າຈະດຳເນີນການຕາມການຈັດແຈງຈາກເບື້ອງເທິງ ແລະ ບໍ່ລ່ວງເກີນພຣະເຈົ້າ, ເຈົ້າກໍພຽງແຕ່ຈະຍຶດຕິດກັບກົດລະບຽບ ແລະ ດ້ວຍເຫດນັ້ນ ເຈົ້າຈະບໍ່ປະຕິບັດໜ້າທີ່ຂອງເຈົ້າໄດ້ເປັນຢ່າງດີຈັກເທື່ອ. ວິນຍານຂອງຜູ້ຄົນລ້ວນແລ້ວແຕ່ມຶນຊາ ແລະ ຂີ້ຄ້ານໃນຕອນນີ້. ມີຄວາມລະອຽດອ່ອນຫຼາຍຢ່າງໃນຄວາມສຳພັນຂອງຜູ້ຄົນກັບພຣະເຈົ້າ, ເຊັ່ນ: ການຖືກດົນບັນດານ ແລະ ການໄດ້ຮັບແສງສະຫວ່າງຈາກພຣະວິນຍານ ແຕ່ຄົນບໍ່ສາມາດຮູ້ສຶກເຖິງພວກມັນໄດ້, ພວກເຂົາມຶນຊາເກີນໄປ! ຖ້າຄົນບໍ່ອ່ານພຣະທຳຂອງພຣະເຈົ້າ ຫຼື ອະທິຖານ ແລະ ບໍ່ເຄີຍປະສົບກັບເລື່ອງຊີວິດຝ່າຍວິນຍານຈັກເທື່ອ ແລະ ບໍ່ສາມາດຍຶດໝັ້ນກັບສະພາວະຂອງພວກເຂົາເອງໄດ້, ພວກເຂົາກໍບໍ່ມີທາງທີ່ຈະຮັບປະກັນໄດ້ວ່າພວກເຂົາກຳລັງດຳລົງຊີວີດຢູ່ຕໍ່ໜ້າພຣະເຈົ້າ. ຖ້າເຈົ້າຕ້ອງການໃຊ້ຊີວິດຢູ່ຕໍ່ໜ້າພຣະເຈົ້າ, ມັນເປັນສິ່ງທີ່ຮັບບໍ່ໄດ້ທີ່ຈະບໍ່ອະທິຖານ ແລະ ຍິ່ງໄປກວ່ານັ້ນທີ່ຈະບໍ່ອ່ານພຣະທຳຂອງພຣະເຈົ້າ. ການບໍ່ໃຊ້ຊີວິດໃນຄຣິສຕະຈັກກໍເປັນສິ່ງທີ່ຮັບບໍ່ໄດ້ເຊັ່ນກັນ. ຖ້າຄົນໆໜຶ່ງຍ່າງໜີຈາກພຣະທຳຂອງພຣະເຈົ້າ, ພວກເຂົາກໍບໍ່ເຊື່ອໃນພຣະອົງອີກຕໍ່ໄປ ແລະ ການຍ່າງໜີຈາກການອະທິຖານກໍຄືການຍ່າງໜີຈາກພຣະເຈົ້າ. ເພື່ອທີ່ຈະເຊື່ອໃນພຣະເຈົ້າ, ຄົນໆໜຶ່ງຕ້ອງອະທິຖານ. ຫາກບໍ່ມີການອະທິຖານ, ກໍ່ບໍ່ມີລັກສະນະພາຍນອກທີ່ຄ້າຍຄືກັນກັບຄວາມເຊື່ອໃນພຣະເຈົ້າ. ເຮົາໄດ້ເວົ້າວ່າເຈົ້າບໍ່ຈຳເປັນຕ້ອງຍຶດຖືຕາມກົດລະບຽບ ແລະ ເຈົ້າອາດອະທິຖານໃນບ່ອນໃດໜຶ່ງ ແລະ ໃນເວລາໃດໜຶ່ງ, ມີບາງຄົນທີ່ບໍ່ຄ່ອຍອະທິຖານ. ພວກເຂົາບໍ່ອະທິຖານໃນຕອນເຊົ້າ ເມື່ອພວກເຂົາຕື່ນຂຶ້ນ, ແຕ່ອ່ານຖ້ອຍຄຳສອງສາມຂໍ້ໃນພຣະທຳຂອງພຣະເຈົ້າ ແລະ ຟັງເພງສັນລະເສີນແທນ. ໃນລະຫວ່າງມື້, ພວກເຂົາເຮັດໃຫ້ຕົນເອງຫຍຸ້ງກັບເລື່ອງຕ່າງໆພາຍນອກ ແລະ ພວກເຂົາບໍ່ອະທິຖານກ່ອນທີ່ພວກເຂົາຈະລົ້ມລົງນອນໃນຕອນກາງຄືນ. ພວກເຈົ້າບໍ່ຮູ້ສຶກວ່າມັນເປັນຈິງບໍ ຖ້າເຈົ້າພຽງແຕ່ອ່ານພຣະທຳຂອງພຣະເຈົ້າ ແລະ ບໍ່ອະທິຖານ, ແລ້ວເຈົ້າຈະບໍ່ໄດ້ເປັນຄືກັບຄົນທີ່ບໍ່ເຊື່ອທີ່ກຳລັງອ່ານພຣະທຳຂອງພຣະເຈົ້າ, ໂດຍທີ່ພຣະທຳບໍ່ໄດ້ຝັງລົງເລິກບໍ? ຖ້າຄົນບໍ່ອະທິຖານ, ຫົວໃຈຂອງພວກເຂົາກໍບໍ່ສາມາດເຂົ້າສູ່ພຣະທຳຂອງພຣະເຈົ້າ ແລະ ພວກເຂົາຈະບໍ່ໄດ້ຮັບແສງສະຫວ່າງຈາກການອ່ານພວກມັນ. ພວກເຂົາຈະບໍ່ມີຄວາມຮູ້ສຶກທີ່ລະອຽດອ່ອນໃນວິນຍານ ແລະ ວິນຍານຂອງພວກເຂົາຈະບໍ່ໄດ້ຮັບການດົນບັນດານ. ພວກເຂົາມຶນຊາ ແລະ ຂີ້ຄ້ານ; ພວກເຂົາພຽງແຕ່ໃຫ້ການໂອ້ລົມແບບຜິວເຜີນກ່ຽວກັບວຽກງານໃນຄຣິສຕະຈັກ ແລະ ການປະຕິບັດໜ້າທີ່ຂອງພວກເຂົາ. ເມື່ອບາງສິ່ງເກີດຂຶ້ນ, ພວກເຂົາບໍ່ສາມາດເຂົ້າໃຈຄວາມຮູ້ສຶກສ່ວນເລິກທີ່ສຸດໃນໃຈຂອງພວກເຂົາ. ສິ່ງນີ້ບໍ່ໄດ້ມີອິດທິພົນຕໍ່ຄວາມສຳພັນທີ່ເປັນປົກກະຕິທີ່ສຸດກັບພຣະເຈົ້າບໍ? ບໍ່ມີບ່ອນໃຫ້ພຣະເຈົ້າໃນໃຈຂອງພວກເຂົາແລ້ວ ແລະ ເຖິງວ່າພວກເຂົາຈະອະທິຖານຕາມທີ່ພວກເຂົາຕ້ອງການ, ບໍ່ມີຄຳເວົ້າທີ່ຈະອອກມາ ແລະ ພວກເຂົາຈະບໍ່ສາມາດຮູ້ສຶກເຖິງພຣະເຈົ້າໄດ້. ນີ້ຄືສິ່ງທີ່ອັນຕະລາຍຫຼາຍແລ້ວ. ມັນໝາຍຄວາມວ່າພວກເຂົາໄດ້ພະເນຈອນຫ່າງຈາກພຣະເຈົ້າເກີນໄປ. ໃນຄວາມເປັນຈິງແລ້ວ, ການຖອຍເຂົ້າໄປໃນວິນຍານຂອງເຈົ້າເພື່ອອະທິຖານຈະບໍ່ລົບກວນເຈົ້າຈາກໜ້າວຽກພາຍນອກໃນວຽກງານ; ມັນຈະບໍ່ເຮັດໃຫ້ສິ່ງຕ່າງໆຊັກຊ້າເລີຍ. ຖ້າເກີດບັນຫາ ແລະ ມັນບໍ່ໄດ້ຮັບການແກ້ໄຂ, ສິ່ງຕ່າງໆກໍຈະຊັກຊ້າ. ການອະທິຖານຫາພຣະເຈົ້າແມ່ນແນໃສ່ການແກ້ໄຂບັນຫາ ແລະ ເຮັດໃຫ້ຄົນສາມາດດຳລົງຊີວິດຕໍ່ໜ້າຂອງພຣະເຈົ້າ ແລະ ມີຄວາມສຸກກັບພຣະທຳຂອງພຣະອົງ. ນີ້ຄືສິ່ງທີ່ເປັນປະໂຫຍດຫຼາຍກວ່າໃນການປະຕິບັດໜ້າທີ່ຂອງຜູ້ຄົນ ແລະ ການເຂົ້າສູ່ຊີວິດຂອງພວກເຂົາ.

ວິທີຍ່າງໃນເສັ້ນທາງຂອງເປໂຕ

ຖ້າຈະເວົ້າໃຫ້ຊັດເຈນ, ການທີ່ຄົນໜຶ່ງຍ່າງໃນເສັ້ນທາງແຫ່ງຄວາມເຊື່ອຂອງເປໂຕໝາຍເຖິງການຍ່າງໃນເສັ້ນທາງແຫ່ງການສະແຫວງຫາຄວາມຈິງ, ເຊິ່ງຍັງເປັນເສັ້ນທາງແຫ່ງການຮູ້ຈັກຕົນເອງຢ່າງແທ້ຈິງ ແລະ ການປ່ຽນແປງອຸປະນິໄສຂອງຄົນໆນັ້ນ. ມີພຽງແຕ່ການຍ່າງໃນເສັ້ນຂອງເປໂຕເທົ່ານັ້ນ, ຜູ້ຄົນຈຶ່ງຈະຢູ່ໃນເສັ້ນທາງແຫ່ງການຖືກເຮັດໃຫ້ສົມບູນໂດຍພຣະເຈົ້າ. ຜູ້ຄົນຕ້ອງຊັດເຈນກ່ຽວກັບວິທີການຍ່າງໃນເສັ້ນທາງຂອງເປໂຕແທ້ຈິງ, ພ້ອມທັງວິທີການນໍາສິ່ງນັ້ນເຂົ້າສູ່ການປະຕິບັດ. ຢ່າງທຳອິດ, ຜູ້ຄົນຕ້ອງປ່ອຍວາງເຈດຕະນາຂອງຕົນເອງ, ປະວາງການສະແຫວງຫາທີ່ບໍ່ເໝາະສົມ ແລະ ແມ່ນແຕ່ຄອບຄົວ ແລະ ທຸກສິ່ງທີ່ຢູ່ໃນເນື້ອໜັງຂອງຕົນເອງ. ມະນຸດຕ້ອງອຸທິດໝົດຫົວໃຈ; ນັ້ນໝາຍຄວາມວ່າ ຜູ້ຄົນຕ້ອງອຸທິດຕົນເອງຕໍ່ພຣະທຳຂອງພຣະເຈົ້າຢ່າງສົມບູນ, ຕັ້ງໃຈໃສ່ໃນການກິນ ແລະ ດື່ມພຣະທຳຂອງພຣະເຈົ້າ, ເອົາໃຈໃສ່ໃນການຊອກຫາຄວາມຈິງ ແລະ ເຈດຕະນາຂອງພຣະເຈົ້າໃນພຣະທຳຂອງພຣະອົງ ແລະ ພະຍາຍາມເຂົ້າໃຈຄວາມປະສົງຂອງພຣະເຈົ້າໃນທຸກສິ່ງ. ນີ້ແມ່ນວິທີການປະຕິບັດທີ່ເປັນພື້ນຖານ ແລະ ຈຳເປັນທີ່ສຸດ. ນີ້ຄືສິ່ງທີ່ເປໂຕເຮັດຫຼັງຈາກທີ່ໄດ້ເຫັນພຣະເຢຊູ ແລະ ມີພຽງການປະຕິບັດໃນວິທີນີ້ເທົ່ານັ້ນ ຜູ້ຄົນຈຶ່ງຈະສາມາດບັນລຸຜົນທີ່ດີທີ່ສຸດໄດ້. ການອຸທິດຢ່າງເຕັມໃຈຕໍ່ພຣະທຳຂອງພຣະເຈົ້າ ຫຼັກໆແລ້ວແມ່ນກ່ຽວພັນກັບການສະແຫວງຫາຄວາມຈິງ ແລະ ເຈດຕະນາຂອງພຣະເຈົ້າທີ່ຢູ່ພາຍໃນພຣະທຳຂອງພຣະອົງ, ການຕັ້ງໃຈໃສ່ໃນການເຂົ້າໃຈຄວາມປະສົງຂອງພຣະເຈົ້າ ແລະ ການເຂົ້າໃຈ ແລະ ການໄດ້ຮັບຄວາມຈິງຫຼາຍຂຶ້ນຈາກພຣະທຳຂອງພຣະເຈົ້າ. ເມື່ອອ່ານພຣະທຳຂອງພຣະເຈົ້າ, ເປໂຕບໍ່ໄດ້ຕັ້ງໃຈໃສ່ໃນການເຂົ້າໃຈຄຳສັ່ງສອນ, ແຮງໄກທີ່ເພິ່ນຈະເອົາໃຈໃສ່ໃນການຮັບເອົາຄວາມຮູ້ທາງທິດສະດີ. ໃນກົງກັນຂ້າມ, ເພິ່ນຕັ້ງໃຈໃສ່ໃນການເຂົ້າໃຈຄວາມຈິງ ແລະ ການເຂົ້າໃຈຄວາມປະສົງຂອງພຣະເຈົ້າ, ພ້ອມທັງການບັນລຸຄວາມເຂົ້າໃຈກ່ຽວກັບອຸປະນິໄສ ແລະ ຄວາມເປັນຕາຮັກຂອງພຣະເຈົ້າ. ເປໂຕຍັງໄດ້ພະຍາຍາມເຂົ້າໃຈສະພາວະທີ່ເສື່ອມຊາມຕ່າງໆຂອງມະນຸດຈາກພຣະທຳຂອງພຣະເຈົ້າ, ພ້ອມທັງທຳມະຊາດ, ແກ່ນແທ້ ແລະ ຂໍ້ຜົດພາດຕົວຈິງຂອງມະນຸດ ແລ້ວຈຶ່ງບັນລຸຕາມເງື່ອນໄຂຂອງພຣະເຈົ້າເພື່ອເຮັດໃຫ້ພຣະອົງພໍໃຈ. ເປໂຕມີການປະຕິບັດທີ່ຖືກຕ້ອງຫຼາຍຢ່າງທີ່ເພິ່ນປະຕິບັດຕາມພຣະທຳຂອງພຣະເຈົ້າ. ສິ່ງນີ້ແມ່ນສອດຄ່ອງກັບຄວາມປະສົງຂອງພຣະເຈົ້າທີ່ສຸດ ແລະ ມັນເປັນວິທີທີ່ດີທີ່ສຸດສໍາລັບບຸກຄົນໃດໜຶ່ງສາມາດປະຕິບັດ ໃນຂະນະທີ່ກຳລັງຜະເຊີນກັບພາລະກິດຂອງພຣະເຈົ້າ. ເມື່ອຜະເຊີນກັບການທົດລອງຫຼາຍຮ້ອຍປະການທີ່ສົ່ງໂດຍພຣະເຈົ້າ, ເປໂຕກໍກວດສອບຕົນເອງໃສ່ພຣະທຳທຸກຂໍ້ທີ່ພຣະເຈົ້າພິພາກສາ ແລະ ເປີດໂປງມະນຸດ ແລະ ພຣະທຳທຸກຂໍ້ທີ່ພຣະເຈົ້າຮຽກຮ້ອງຈາກມະນຸດ ແລະ ພະຍາຍາມຢັ່ງເຖິງຄວາມໝາຍຂອງພຣະທຳເຫຼົ່ານັ້ນຢ່າງຖືກຕ້ອງ. ເພິ່ນພະຍາຍາມຢ່າງຕັ້ງໃຈເພື່ອໄຕ່ຕອງ ແລະ ທ່ອງຈໍາພຣະທຳທຸກຂໍ້ທີ່ພຣະເຢຊູໄດ້ເວົ້າຕໍ່ເພິ່ນ ແລະ ເພິ່ນໄດ້ຮັບຜົນເປັນຢ່າງດີຫຼາຍ. ໂດຍການປະຕິບັດດ້ວຍວິທີນີ້, ເພິ່ນຈຶ່ງສາມາດບັນລຸຄວາມເຂົ້າໃຈກ່ຽວກັບຕົນເອງຈາກພຣະທຳຂອງພຣະເຈົ້າ ແລະ ເພິ່ນບໍ່ພຽງແຕ່ໄດ້ເຂົ້າໃຈສະພາວະອັນເສື່ອມຊາມຕ່າງໆ ແລະ ຂໍ້ບົກຜ່ອງຂອງມະນຸດ, ແຕ່ເພິ່ນຍັງໄດ້ເຂົ້າໃຈແກ່ນແທ້ ແລະ ທຳມະຊາດຂອງມະນຸດອີກດ້ວຍ. ນີ້ແມ່ນຄວາມໝາຍຂອງການເຂົ້າໃຈຕົນເອງຢ່າງແທ້ຈິງ. ຈາກພຣະທຳຂອງພຣະເຈົ້າ, ເປໂຕບໍ່ພຽງແຕ່ບັນລຸຄວາມເຂົ້າໃຈກ່ຽວກັບຕົນເອງຢ່າງແທ້ຈິງ, ແຕ່ເພິ່ນຍັງເຫັນເຖິງອຸປະນິໄສທີ່ຊອບທຳຂອງພຣະເຈົ້າ, ສິ່ງທີ່ພຣະເຈົ້າມີ ແລະ ເປັນ, ຄວາມປະສົງຂອງພຣະເຈົ້າສຳລັບພາລະກິດຂອງພຣະອົງ ແລະ ສິ່ງທີ່ພຣະເຈົ້າຮຽກຮ້ອງຈາກມະນຸດຊາດ. ຈາກພຣະທຳເຫຼົ່ານີ້ ເພິ່ນມາຮູ້ຈັກພຣະເຈົ້າຢ່າງແທ້ຈິງ. ເພິ່ນມາຮູ້ຈັກອຸປະນິໄສຂອງພຣະເຈົ້າ ແລະ ແກ່ນແທ້ຂອງພຣະອົງ; ເພິ່ນມາຮູ້ຈັກ ແລະ ເຂົ້າໃຈສິ່ງທີ່ພຣະເຈົ້າມີ ແລະ ເປັນ, ພ້ອມທັງຄວາມສະຫງ່າງາມຂອງພຣະເຈົ້າ ແລະ ສິ່ງທີ່ພຣະເຈົ້າຮຽກຮ້ອງຈາກມະນຸດ. ເຖິງແມ່ນພຣະເຈົ້າບໍ່ໄດ້ເວົ້າໃນຕອນນັ້ນຫຼາຍສໍ່າທີ່ພຣະອົງເວົ້າໃນມື້ນີ້, ເຖິງຢ່າງນັ້ນກໍຕາມ ຜົນຮັບໃນສິ່ງເຫຼົ່ານີ້ກໍຖືກບັນລຸໃນເປໂຕ. ນີ້ແມ່ນສິ່ງທີ່ຫາໄດ້ຍາກ ແລະ ມີຄຸນຄ່າທີ່ສຸດ. ເປໂຕໄດ້ຜ່ານການທົດລອງຮ້ອຍປະການ, ແຕ່ເພິ່ນບໍ່ໄດ້ທົນທຸກຢ່າງສູນເປົ່າ. ເພິ່ນບໍ່ພຽງແຕ່ເຂົ້າໃຈຕົນເອງຈາກພຣະທຳ ແລະ ພາລະກິດຂອງພຣະເຈົ້າ, ແຕ່ເພິ່ນຍັງໄດ້ຮູ້ຈັກພຣະເຈົ້າ. ອີກຢ່າງ, ເພິ່ນໄດ້ຕັ້ງໃຈໂດຍມີຄວາມສົນໃຈເປັນພິເສດໃນສິ່ງທີ່ພຣະເຈົ້າຮຽກຮ້ອງຈາກມະນຸດຊາດເຊິ່ງມີຢູ່ພາຍໃນພຣະທຳຂອງພຣະອົງ. ໃນລັກສະນະໃດກໍຕາມທີ່ມະນຸດຄວນເຮັດໃຫ້ພຣະເຈົ້າພໍໃຈເພື່ອສອດຄ່ອງກັບຄວາມປະສົງຂອງພຣະເຈົ້າ, ເປໂຕກໍສາມາດໃຊ້ຄວາມພະຍາຍາມຢ່າງຫຼາຍໃນລັກສະນະເຫຼົ່ານີ້ ແລະ ໄດ້ຮັບຄວາມຊັດເຈນຢ່າງສົມບູນ. ສິ່ງນີ້ເປັນປະໂຫຍດຕໍ່ທາງເຂົ້າສູ່ຊີວິດຂອງເພິ່ນ. ບໍ່ວ່າພຣະເຈົ້າໄດ້ເວົ້າຫຍັງກໍຕາມ, ຕາບໃດທີ່ພຣະທຳເຫຼົ່ານີ້ສາມາດກາຍມາເປັນຊີວິດ ແລະ ເປັນຄວາມຈິງ, ເປໂຕກໍສາມາດສະລັກພຣະທຳເຫຼົ່ານີ້ໃສ່ໃນຫົວໃຈຂອງເພິ່ນເພື່ອໄຕ່ຕອງ ແລະ ເຂົ້າໃຈຢູ່ເລື້ອຍໆ. ເມື່ອໄດ້ຍິນພຣະທຳຂອງພຣະເຢຊູ, ເພິ່ນກໍສາມາດນໍາພຣະທຳເຫຼົ່ານີ້ເຂົ້າສູ່ຫົວໃຈ ເຊິ່ງສະແດງໃຫ້ເຫັນວ່າ ເພິ່ນຕັ້ງໃຈໃສ່ໃນພຣະທຳຂອງພຣະເຈົ້າເປັນພິເສດ ແລະ ໃນທີ່ສຸດເພິ່ນກໍບັນລຸຜົນຢ່າງແທ້ຈິງ. ນັ້ນກໍຄື ເພິ່ນສາມາດນໍາພຣະທຳຂອງພຣະເຈົ້າເຂົ້າສູ່ການປະຕິບັດຢ່າງເຕັມໃຈ, ປະຕິບັດຄວາມຈິງຢ່າງຖືກຕ້ອງ ແລະ ສອດຄ່ອງກັບຄວາມປະສົງຂອງພຣະເຈົ້າ, ປະຕິບັດໂດຍສອດຄ່ອງກັບເຈດຕະນາຂອງພຣະເຈົ້າຢ່າງສິ້ນເຊີງ ແລະ ປະຖິ້ມຄວາມຄິດເຫັນ ແລະ ຈິນຕະນາການສ່ວນຕົວຂອງເພິ່ນເອງ. ໃນລັກສະນະນີ້, ເປໂຕເຂົ້າສູ່ຄວາມເປັນຈິງແຫ່ງພຣະທຳຂອງພຣະເຈົ້າ. ການຮັບໃຊ້ຂອງເປໂຕເລີ່ມສອດຄ່ອງກັບຄວາມປະສົງຂອງພຣະເຈົ້າ ຕົ້ນຕໍແລ້ວ ກໍແມ່ນຍ້ອນເພິ່ນໄດ້ປະຕິບັດໃນສິ່ງນີ້.

ຖ້າຄົນໆໜຶ່ງສາມາດເຮັດໃຫ້ພຣະເຈົ້າພໍໃຈ ໃນຂະນະທີ່ກຳລັງປະຕິບັດໜ້າທີ່ຂອງຕົນ ແມ່ນມີຫຼັກການໃນຄຳເວົ້າ ແລະ ການກະທຳຂອງພວກເຂົາ ແລະ ສາມາດເຂົ້າສູ່ຄວາມເປັນຈິງໃນທຸກດ້ານຂອງຄວາມຈິງ, ແລ້ວພວກເຂົາກໍເປັນຄົນທີ່ຖືກເຮັດໃຫ້ສົມບູນໂດຍພຣະເຈົ້າ. ມັນສາມາດເວົ້າໄດ້ວ່າ ພາລະກິດ ແລະ ພຣະທຳຂອງພຣະເຈົ້າມີປະສິດທິພາບສຳລັບພວກເຂົາຢ່າງສົມບູນ, ພຣະທຳຂອງພຣະເຈົ້າໄດ້ກາຍມາເປັນຊີວິດຂອງພວກເຂົາ, ພວກເຂົາໄດ້ຮັບເອົາຄວາມຈິງ ແລະ ພວກເຂົາສາມາດດຳລົງຊີວິດຕາມພຣະທຳຂອງພຣະເຈົ້າ. ຫຼັງຈາກນີ້, ທຳມະຊາດແຫ່ງເນື້ອໜັງຂອງພວກເຂົາ ນັ້ນກໍຄື ພື້ນຖານແທ້ໆແຫ່ງການເປັນຢູ່ເດີມຂອງພວກເຂົາ ຈະສັ່ນຄອນອອກຈາກກັນ ແລະ ພັງທະລາຍ. ຫຼັງຈາກທີ່ຜູ້ຄົນມີພຣະທຳຂອງພຣະເຈົ້າເປັນດັ່ງຊີວິດຂອງພວກເຂົາເທົ່ານັ້ນ, ພວກເຂົາກໍຈະກາຍມາເປັນຄົນໃໝ່. ຖ້າພຣະທຳຂອງພຣະເຈົ້າກາຍມາເປັນຊີວິດຂອງຜູ້ຄົນ, ຖ້ານິມິດແຫ່ງພາລະກິດຂອງພຣະເຈົ້າ, ການເປີດເຜີຍ ແລະ ສິ່ງທີ່ພຣະອົງຮຽກຮ້ອງຈາກມະນຸດຊາດ ແລະ ມາດຕະຖານສຳລັບຊີວິດມະນຸດທີ່ພຣະເຈົ້າຮຽກຮ້ອງໃຫ້ຜູ້ຄົນບັນລຸເພື່ອກາຍມາເປັນຊີວິດຂອງພວກເຂົາ, ຖ້າຜູ້ຄົນດຳລົງຊີວິດຕາມພຣະທຳ ແລະ ຄວາມຈິງເຫຼົ່ານີ້, ແລ້ວພວກເຂົາກໍຖືກເຮັດໃຫ້ສົມບູນໂດຍພຣະທຳຂອງພຣະເຈົ້າ. ຜູ້ຄົນດັ່ງກ່າວໄດ້ເກີດໃໝ່ ແລະ ໄດ້ກາຍມາເປັນຄົນໃໝ່ຜ່ານພຣະທຳຂອງພຣະເຈົ້າ. ນີ້ແມ່ນເສັ້ນທາງທີ່ເປໂຕສະແຫວງຫາຄວາມຈິງ; ມັນເປັນເສັ້ນທາງແຫ່ງການຖືກເຮັດໃຫ້ສົມບູນ. ເພິ່ນຖືກເຮັດໃຫ້ສົມບູນໂດຍພຣະທຳຂອງພຣະເຈົ້າ ແລະ ຮັບເອົາຊີວິດຈາກພຣະທຳຂອງພຣະເຈົ້າ. ຄວາມຈິງທີ່ຖືກສະແດງອອກໂດຍພຣະເຈົ້າໄດ້ກາຍມາເປັນຊີວິດຂອງເພິ່ນ ແລະ ມີແຕ່ເມື່ອນັ້ນ ເພິ່ນຈຶ່ງກາຍມາເປັນບຸກຄົນທີ່ໄດ້ຮັບຄວາມຈິງ. ນີ້ແມ່ນເສັ້ນທາງຂອງການຖືກເຮັດໃຫ້ສົມບູນ. ເປໂຕຖືກພຣະທຳຂອງພຣະເຈົ້າເຮັດໃຫ້ສົມບູນ, ເພິ່ນໄດ້ຮັບຊີວິດຈາກພຣະທຳຂອງພຣະເຈົ້າ, ຄວາມຈິງທີ່ກ່າວອອກໂດຍພຣະເຈົ້າໄດ້ກາຍມາເປັນຊີວິດຂອງເພິ່ນ ແລະ ເພິ່ນກາຍມາເປັນຄົນທີ່ໄດ້ຮັບຄວາມຈິງ. ພວກເຮົາທຸກຄົນຮູ້ວ່າໃນຊ່ວງເວລາທີ່ພຣະເຢຊູຟື້ນຄືນມາຈາກຕາຍ, ເປໂຕມີແນວຄິດ, ຄວາມບໍ່ເຊື່ອຟັງ ແລະ ຄວາມອ່ອນແອຫຼາຍຢ່າງ. ເປັນຫຍັງສິ່ງເຫຼົ່ານີ້ຈຶ່ງປ່ຽນແປງຢ່າງສິ້ນເຊີງໃນພາຍຫຼັງ? ສິ່ງນີ້ມີຄວາມສຳພັນໂດຍກົງກັບການທີ່ເພິ່ນສະແຫວງຫາຄວາມຈິງ. ໃນການສະແຫວງຫາຊີວິດ, ຄົນໆໜຶ່ງຕ້ອງເອົາໃຈໃສ່ກັບການປະຕິບັດຄວາມຈິງ. ການເຂົ້າໃຈຫຼັກຄຳສອນແຕ່ຢ່າງດຽວບໍ່ເປັນປະໂຫຍດເລີຍ ຫຼື ຄົນໆໜຶ່ງບໍ່ສາມາດເວົ້າເຖິງຈຳນວນຫຼັກຄຳສອນ. ສິ່ງເຫຼົ່ານີ້ບໍ່ສາມາດກໍ່ໃຫ້ເກີດການປ່ຽນແປງໃນຊີວິດ-ອຸປະນິໄສຂອງຄົນໆໜຶ່ງ. ການເຂົ້າໃຈຄວາມໝາຍຕາມຕົວອັກສອນໃນພຣະທຳຂອງພຣະເຈົ້າແຕ່ຢ່າງດຽວບໍ່ທຽບເທົ່າການເຂົ້າໃຈຄວາມຈິງ. ມັນເປັນບັນຫາເລື່ອງແກ່ນແທ້ ແລະ ຫຼັກການທີ່ບັນລະຍາຍໃນພຣະທຳຂອງພຣະເຈົ້າທີ່ເປັນຄວາມຈິງ. ທຸກໆວັກໃນຖ້ອຍຄຳຂອງພຣະອົງປະກອບມີຄວາມຈິງ, ເຖິງແມ່ນວ່າຜູ້ຄົນບໍ່ໄດ້ເຂົ້າໃຈມັນແທ້ໆ. ຕົວຢ່າງ: ເມື່ອພຣະເຈົ້າເວົ້າວ່າ “ພວກເຈົ້າຕ້ອງເປັນຄົນຊື່ສັດ”, ມີຄວາມຈິງໃນປະໂຫຍກນີ້. ຍິ່ງມີຄວາມຈິງຫຼາຍຂຶ້ນໃນປະໂຫຍກຕ່າງໆຈາກພຣະອົງ ເຊັ່ນ: “ພວກເຈົ້າຕ້ອງກາຍເປັນຄົນທີ່ຍອມຈຳນົນຕໍ່ໜ້າພຣະເຈົ້າ, ຮັກພຣະເຈົ້າ ແລະ ນະມັດສະການພຣະເຈົ້າ. ພວກເຈົ້າຕ້ອງປະຕິບັດໜ້າທີ່ຂອງພວກເຈົ້າໃນຖານະມະນຸດ”. ແຕ່ລະວັກໃນພຣະທຳຂອງພຣະເຈົ້າອະທິບາຍຄວາມຈິງໜຶ່ງດ້ານ ແລະ ຄວາມຈິງແຕ່ລະປະການເຫຼົ່ານີ້ກ່ຽວຂ້ອງກັບຄວາມຈິງປະການອື່ນໆຢ່າງສະໜິດແໜ້ນ. ສະນັ້ນ, ພຣະເຈົ້າສະແດງຄວາມຈິງພາຍໃນທຸກສິ່ງທີ່ພຣະອົງກ່າວ ແລະ ພຣະເຈົ້າເວົ້າຢ່າງກວ້າງຂວາງກ່ຽວກັບຄວາມຈິງແຕ່ລະປະການ. ຈຸດປະສົງຂອງສິ່ງນີ້ແມ່ນເພື່ອເຮັດໃຫ້ຜູ້ຄົນເຂົ້າໃຈແກ່ນແທ້ຂອງຄວາມຈິງ. ມີພຽງແຕ່ຄົນທີ່ເຂົ້າໃຈພຣະທຳຂອງພຣະເຈົ້າໃນຂອບເຂດນີ້ຈຶ່ງສາມາດເວົ້າໄດ້ວ່າເຂົ້າໃຈພຣະທຳຂອງພຣະເຈົ້າ. ຖ້າເຈົ້າພຽງແຕ່ເຂົ້າໃຈ ແລະ ອະທິບາຍພຣະທຳຂອງພຣະເຈົ້າຕາມຄວາມໝາຍຕາມຕົວອັກສອນຂອງພວກມັນ ແລະ ເວົ້າພຣະທຳທີ່ເປັນຫຼັກຄຳສອນທີ່ວ່າງເປົ່າ, ແລ້ວຄວາມເຂົ້າໃຈຂອງເຈົ້າກໍບໍ່ແມ່ນການເຂົ້າໃຈຄວາມຈິງ. ເຈົ້າພຽງແຕ່ໂອ້ອວດ, ເວົ້າພຽງຢ່າງດຽວແຕ່ບໍ່ມີການດຳເນີນການ, ພຽງແຕ່ຢອກຫຼິ້ນກັບຫຼັກຄຳສອນ.

ຈົນກວ່າຜູ້ຄົນໄດ້ປະສົບກັບພາລະກິດຂອງພຣະເຈົ້າ ແລະ ເຂົ້າໃຈຄວາມຈິງ, ມັນຄືທຳມະຊາດຂອງຊາຕານທີ່ເຂົ້າຄວບຄຸມ ແລະ ມີອຳນາດເໜືອພວກເຂົາຈາກພາຍໃນ. ໂດຍສະເພາະແລ້ວ ທຳມະຊາດນັ້ນນໍາໄປສູ່ຫຍັງ? ຕົວຢ່າງເຊັ່ນ: ເປັນຫຍັງເຈົ້າຈຶ່ງເຫັນແກ່ຕົວ? ເປັນຫຍັງເຈົ້າຈຶ່ງປົກປ້ອງຕໍາແໜ່ງຂອງເຈົ້າເອງ? ເປັນຫຍັງເຈົ້າຈິ່ງມີຄວາມຮູ້ສຶກທີ່ແຮງກ້າເຊັ່ນນັ້ນ? ເປັນຫຍັງເຈົ້າຈຶ່ງເພີດເພີນກັບສິ່ງທີ່ບໍ່ຊອບທຳເຫຼົ່ານັ້ນ? ເປັນຫຍັງເຈົ້າຈຶ່ງມັກຄົນທີ່ຊົ່ວຮ້າຍເຫຼົ່ານັ້ນ? ແມ່ນຫຍັງຄືພື້ນຖານທີ່ເຈົ້າມັກສິ່ງດັ່ງກ່າວ? ສິ່ງເຫຼົ່ານີ້ມາຈາກໃສ? ເປັນຫຍັງເຈົ້າຈຶ່ງມີຄວາມສຸກທີ່ຈະຍອມຮັບເອົາພວກມັນ? ຮອດຕອນນີ້, ພວກເຈົ້າທຸກຄົນກໍໄດ້ມາເຂົ້າໃຈວ່າ ເຫດຜົນຫຼັກໆທີ່ຢູ່ເບື້ອງຫຼັງສິ່ງເຫຼົ່ານີ້ກໍຄືມີພິດຂອງຊາຕານຢຸ່ພາຍໃນມະນຸດ. ສະນັ້ນແມ່ນຫຍັງຄືພິດຂອງຊາຕານ? ມັນສາມາດຖືກສະແດງອອກແນວໃດ? ຕົວຢ່າງເຊັ່ນ: ຖ້າເຈົ້າຖາມວ່າ “ຜູ້ຄົນຄວນດໍາລົງຊີວິດແບບໃດ? ຜູ້ຄົນຄວນດໍາລົງຊີວິເພື່ອຫຍັງ” ຜູ້ຄົນຈະຕອບວ່າ “ມະນຸດທຸກຄົນເຮັດເພື່ອຕົນເອງ ແລະ ເຫັນແກ່ຜົນປະໂຫຍດສ່ວນຕົວ”. ວະລີໜຶ່ງຢ່າງນີ້ສຳແດງເຖິງຮາກແທ້ຂອງບັນຫາ. ປັດຊະຍາ ແລະ ເຫດຜົນຂອງຊາຕານໄດ້ກາຍມາເປັນຊີວິດຂອງຜູ້ຄົນ. ບໍ່ວ່າຜູ້ຄົນຈະສະແຫວງຫາຫຍັງກໍ່ຕາມ, ພວກເຂົາກໍ່ເຮັດເຊັ່ນນັ້ນເພື່ອຕົນເອງ ແລະ ດ້ວຍເຫດນັ້ນ ພວກເຂົາຈຶ່ງດໍາລົງຊີວິດເພື່ອຕົນເອງເທົ່ານັ້ນ. “ມະນຸດທຸກຄົນເຮັດເພື່ອຕົນເອງ ແລະ ເຫັນແກ່ຜົນປະໂຫຍດສ່ວນຕົວ”, ນີ້ແມ່ນຊີວິດ-ປັດຊະຍາຂອງມະນຸດ ແລະ ມັນຍັງເປັນຕົວແທນໃຫ້ແກ່ທຳມະຊາດຂອງມະນຸດ. ຄຳເວົ້າເຫຼົ່ານີ້ໄດ້ກາຍມາເປັນທຳມະຊາດຂອງມະນຸດຊາດທີ່ເສື່ອມຊາມ ແລະ ພວກມັນເປັນພາບວາດທີ່ແທ້ຈິງຂອງທຳມະຊາດແບບຊາຕານຂອງມະນຸດຊາດທີ່ເສື່ອມຊາມ. ສິ່ງນີ້ໄດ້ກາຍມາເປັນພື້ນຖານສຳລັບການເປັນຢູ່ຂອງມະນຸດຊາດທີ່ເສື່ອມຊາມ. ເປັນເວລາຫຼາຍພັນປີ, ມະນຸດຊາດທີ່ເສື່ອມຊາມໄດ້ດຳລົງຊີວິດຕາມພິດນີ້ຂອງຊາຕານ, ຈົນມາເຖິງທຸກມື້ນີ້. ທຸກສິ່ງທີ່ຊາຕານເຮັດແມ່ນເພື່ອຄວາມກະຫາຍ, ຄວາມທະເຍີທະຍານ ແລະ ຈຸດປະສົງຂອງມັນເອງ. ມັນປາດຖະໜາທີ່ຈະຢູ່ລື່ນພຣະເຈົ້າ, ເປັນອິດສະຫຼະຈາກພຣະເຈົ້າ ແລະ ເຂົ້າຍຶດທຸກສິ່ງທີ່ພຣະເຈົ້າໄດ້ສ້າງ. ໃນປັດຈຸບັນ, ສິ່ງດັ່ງກ່າວຄືຂອບເຂດທີ່ຜູ້ຄົນຖືກຊາຕານເຮັດໃຫ້ເສື່ອມຊາມ: ພວກເຂົາທຸກຄົນມີທຳມະຊາດຂອງຊາຕານ, ພວກເຂົາທຸກຄົນພະຍາຍາມປະຕິເສດ ແລະ ຕໍ່ຕ້ານພຣະເຈົ້າ ແລະ ພວກເຂົາຕ້ອງການຄວບຄຸມໂຊກຊະຕາຂອງພວກເຂົາເອງ ແລະ ພະຍາຍາມຕໍ່ຕ້ານການປັ້ນແຕ່ງ ແລະ ການຈັດແຈງຂອງພຣະເຈົ້າ. ຄວາມທະເຍີທະຍານ ແລະ ຄວາມກະຫາຍຂອງພວກເຂົາເປັນແບບດຽວກັນກັບຂອງຊາຕານແທ້ໆ. ສະນັ້ນ, ທຳມະຊາດຂອງມະນຸດຄືທຳມະຊາດຂອງຊາຕານ. ໃນຄວາມເປັນຈິງແລ້ວ, ຄຳຂວັນ ແລະ ຄຳພັງເພີຍຂອງຫຼາຍຄົນສື່ເຖິງທຳມະຊາດຂອງມະນຸດ ແລະ ສະທ້ອນເຖິງຄວາມເສື່ອມຊາມຂອງມະນຸດ. ສິ່ງຕ່າງໆທີ່ຜູ້ຄົນເລືອກແມ່ນຄວາມມັກຂອງພວກເຂົາເອງ ແລະ ພວກມັນທັງໝົດກໍເປັນຕົວແທນໃຫ້ກັບອຸປະນິໄສ ແລະ ການສະແຫວງຫາຂອງຜູ້ຄົນ. ໃນທຸກຄຳເວົ້າທີ່ບຸກຄົນໜຶ່ງເວົ້າ ແລະ ໃນທຸກສິ່ງທີ່ພວກເຂົາເຮັດ, ບໍ່ວ່າມັນຈະຖືກປິດບັງແນວໃດກໍຕາມ, ມັນບໍ່ສາມາດປົກປິດທຳມະຊາດຂອງພວກເຂົາ. ຕົວຢ່າງ: ໂດຍປົກກະຕິແລ້ວ ພວກຟາຣີຊາຍເທດສະໜາໄດ້ຂ້ອນຂ້າງດີ, ແຕ່ເມື່ອພວກເຂົາໄດ້ຍິນຄຳເທດສະໜາ ແລະ ຄວາມຈິງທີ່ພຣະເຢຊູກ່າວອອກ, ແທນທີ່ຈະຍອມຮັບພວກມັນ, ພວກເຂົາໄດ້ປະນາມສິ່ງເຫຼົ່ານັ້ນ. ສິ່ງນີ້ໄດ້ເປີດໂປງເຖິງທຳມະຊາດ ແລະ ແກ່ນແທ້ຂອງພວກຟາຣີຊາຍທີ່ເບື່ອໜ່າຍ ແລະ ກຽດຊັງຄວາມຈິງ. ບາງຄົນເວົ້າໄດ້ຂ້ອນຂ້າງດີ ແລະ ເກັ່ງໃນການປິດບັງຕົນເອງ, ແຕ່ຫຼັງຈາກທີ່ຄົນອື່ນພົວພັນກັບພວກເຂົາໄດ້ຊົ່ວໄລຍະໜຶ່ງ, ຄົນອື່ນກໍຄົ້ນພົບວ່າທຳມະຊາດຂອງພວກເຂົາມີເລ່ຫຼ່ຽມ ແລະ ບໍ່ຊື່ສັດຢ່າງຮ້າຍແຮງ. ຫຼັງຈາກທີ່ໄດ້ພົວພັນກັບພວກເຂົາເປັນເວລາດົນນານ, ທຸກຄົນກໍຄົ້ນພົບແກ່ນແທ້ ແລະ ທຳມະຊາດຂອງພວກເຂົາ. ໃນທີ່ສຸດ, ຄົນອື່ນກໍ່ໄດ້ຂໍ້ສະຫຼຸບດັ່ງຕໍ່ໄປນີ້: ພວກເຂົາບໍ່ເຄີຍກ່າວຄຳເວົ້າແຫ່ງຄວາມຈິງ ແລະ ເປັນຄົນທີ່ຫຼອກລວງ. ຖ້ອຍຄຳນີ້ສະແດງເຖິງທຳມະຊາດຂອງຜູ້ຄົນດັ່ງກ່າວ ແລະ ມັນຄືພາບປະກອບ ແລະ ຂໍ້ພິສູດທີ່ດີທີ່ສຸດຂອງທຳມະຊາດ ແລະ ແກ່ນແທ້ຂອງພວກເຂົາ. ປັດຊະຍາແຫ່ງການດຳລົງຊີວິດຂອງພວກເຂົາຄືການບໍ່ບອກຄວາມຈິງແກ່ຜູ້ໃດຜູ້ໜຶ່ງ ລວມເຖິງການບໍ່ເຊື່ອໃຈຜູ້ໃດຜູ້ໜຶ່ງ. ທຳມະຊາດແບບຊາຕານຂອງມະນຸດປະກອບມີປັດຊະຍາ ແລະ ພິດຂອງຊາຕານຈຳນວນຫຼວງຫຼາຍ. ບາງເທື່ອ ເຈົ້າເອງກໍເຖິງກັບບໍ່ຮູ້ຈັກກ່ຽວກັບສິ່ງນັ້ນ ແລະ ບໍ່ເຂົ້າໃຈພວກມັນ; ເຖິງຢ່າງໃດກໍ່ຕາມ, ທຸກຊ່ວງເວລາໃນຊີວິດຂອງເຈົ້າກໍອີງຕາມສິ່ງເຫຼົ່ານີ້. ຍິ່ງໄປກວ່ານັ້ນ, ເຈົ້າກໍຄິດວ່າສິ່ງເຫຼົ່ານີ້ຂ້ອນຂ້າງຖືກຕ້ອງ ແລະ ສົມເຫດສົມຜົນ ແລະ ບໍ່ຜິດພາດເລີຍ. ສິ່ງນີ້ກໍພຽງພໍທີ່ຈະສະແດງໃຫ້ເຫັນວ່າ ປັດຊະຍາຂອງຊາຕານໄດ້ກາຍມາເປັນທຳມະຊາດຂອງຜູ້ຄົນ ແລະ ພວກເຂົາກໍດຳລົງຊີວິດຕາມພວກມັນຢ່າງສົມບູນ, ຄິດວ່າວິທີການດຳລົງຊີວິດນີ້ເປັນສິ່ງທີ່ດີ ແລະ ບໍ່ມີຄວາມສຳນຶກທີ່ຢາກກັບໃຈເລີຍ. ສະນັ້ນ ພວກເຂົາກຳລັງເປີດເຜີຍທຳມະຊາດແບບຊາຕານຂອງພວກເຂົາຢ່າງສະໝໍ່າສະເໝີ ແລະ ພວກເຂົາດຳລົງຊີວິດໂດຍປັດຊະຍາຂອງຊາຕານຢ່າງສະໝໍ່າສະເໝີ. ທຳມະຊາດຂອງຊາຕານຄືຊີວິດຂອງມະນຸດ ແລະ ມັນແມ່ນທຳມະຊາດ ແລະ ແກ່ນແທ້ຂອງມະນຸດຊາດ. ສິ່ງທີ່ເປັນທຳມະຊາດແມ່ນສາມາດສະແດງອອກຜ່ານຂໍ້ສະຫຼຸບທີ່ເປັນຄຳເວົ້າຢ່າງສົມບູນ. ໃນທຳມະຊາດຂອງມະນຸດ, ມີຄວາມອວດດີ, ຄວາມຫຼອກລວງ ແລະ ຄວາມປາຖະໜາທີ່ຈະໂດດເດັ່ນ. ມັນຍັງປະກອບມີຄວາມໂລບມາກເຫັນແກ່ເງິນທີ່ວາງກຳໄລກ່ອນໜ້າທຸກສິ່ງ ແລະ ບໍ່ໄດ້ຄຳນຶງເຖິງຊີວິດ. ຍັງມີຄວາມຫຼອກລວງ, ຄວາມຄົດໂກງ ແລະ ແນວໂນ້ມຢູ່ພາຍໃນເພື່ອສໍ້ໂກງຜູ້ຄົນໃນທຸກມຸມ, ພ້ອມທັງຄວາມຊົ່ວຮ້າຍ ແລະ ຄວາມສົກກະປົກທີ່ບໍ່ສາມາດແບກຮັບໄດ້. ນີ້ຄືຂໍ້ສະຫຼຸບໃນທຳມະຊາດຂອງມະນຸດ. ຖ້າເຈົ້າສາມາດແຍກແຍະຫຼາຍດ້ານທີ່ເລີ່ມຖືກເປີດເຜີຍພາຍໃນທຳມະຊາດຂອງເຈົ້າ, ແລ້ວເຈົ້າໄດ້ຮັບຄວາມເຂົ້າໃຈກ່ຽວກັບມັນແລ້ວ. ເຖິງຢ່າງໃດກໍຕາມ, ຖ້າເຈົ້າບໍ່ມີຄວາມເຂົ້າໃຈກ່ຽວກັບແມ່ນຫຍັງກໍຕາມທີ່ຖືກເປີດເຜີຍພາຍໃນທຳມະຊາດຂອງເຈົ້າ, ແລ້ວເຈົ້າບໍ່ມີຄວາມເຂົ້າໃຈໃດໆກ່ຽວກັບທຳມະຊາດຂອງເຈົ້າເອງ. ເປໂຕສະແຫວງຫາເພື່ອຮູ້ຈັກຕົນເອງ ແລະ ເຫັນສິ່ງທີ່ໄດ້ຖືກເປີດເຜີຍໃນຕົວເພິ່ນຜ່ານການເຮັດໃຫ້ບໍລິສຸດໂດຍພຣະທຳຂອງພຣະເຈົ້າ ແລະ ພາຍໃນການທົດລອງຕ່າງໆທີ່ພຣະເຈົ້າໄດ້ຈັດຕຽມໄວ້ໃຫ້ແກ່ເພິ່ນ. ເມື່ອເພິ່ນໄດ້ມາເຂົ້າໃຈຕົນເອງຢ່າງແທ້ຈິງ, ເປໂຕຮັບຮູ້ວ່າມະນຸດຊ່າງເສື່ອມຊາມຫຼາຍແທ້ໆ, ພວກເຂົາຊ່າງໄຮ້ຄຸນຄ່າ ແລະ ບໍ່ຄູ່ຄວນໃນການຮັບໃຊ້ພຣະເຈົ້າ ແລະ ພວກເຂົາກໍບໍ່ສົມຄວນມີຊີວິດຢູ່ຕໍ່ໜ້າພຣະເຈົ້າ. ແລ້ວເປໂຕກໍກົ້ມຂາບລົງຕໍ່ໜ້າພຣະເຈົ້າ. ເມື່ອມີປະສົບການຫຼາຍຂະໜາດນັ້ນ, ໃນທີ່ສຸດ ເປໂຕກໍ່ເລີ່ມຮູ້ສຶກ “ການຮູ້ຈັກພຣະເຈົ້າແມ່ນສິ່ງທີ່ລ້ຳຄ່າທີ່ສຸດ! ຖ້າຂ້ານ້ອຍຕາຍໄປກ່ອນໄດ້ຮູ້ຈັກພຣະອົງ, ມັນຄົງຈະໜ້າເວດທະນາ. ການຮູ້ຈັກພຣະເຈົ້າແມ່ນສິ່ງທີ່ສຳຄັນທີ່ສຸດ, ມີຄວາມໝາຍທີ່ສຸດ. ຖ້າມະນຸດບໍ່ຮູ້ຈັກພຣະເຈົ້າ, ແລ້ວພວກເຂົາກໍບໍ່ສົມຄົນທີ່ຈະມີຊີວິດຢູ່, ເປັນເຊັ່ນດຽວກັບສັດ ແລະ ບໍ່ມີຊີວິດ”. ເມື່ອປະສົບການຂອງເປໂຕມາເຖິງຈຸດນີ້, ເພິ່ນກໍໄດ້ມາຮູ້ຈັກທຳມະຊາດຂອງຕົວເພິ່ນເອງ ແລະ ເພິ່ນໄດ້ຮັບຄວາມເຂົ້າໃຈກ່ຽວກັບມັນຂ້ອນຂ້າງດີ. ເຖິງແມ່ນວ່າ ບາງທີ ເພິ່ນອາດຈະບໍ່ສາມາດອະທິບາຍມັນໄດ້ຢ່າງຊັດເຈນຄືກັບຜູ້ຄົນທຸກມື້ນີ້, ເປໂຕກໍໄດ້ມາເຖິງສະພາວະນີ້ຢ່າງແທ້ຈິງ. ເພາະສະນັ້ນ, ການຍ່າງໃນເສັ້ນທາງທີ່ສະແຫວງຫາຄວາມຈິງ ແລະ ການຖືກພຣະເຈົ້າເຮັດໃຫ້ສົມບູນຈຳເປັນຕ້ອງມີການຮູ້ຈັກທຳມະຊາດຂອງຕົນເອງຈາກພາຍໃນຖ້ອຍຄຳຂອງພຣະເຈົ້າ ພ້ອມທັງເຂົ້າໃຈລັກສະນະທີ່ຫຼາກຫຼາຍຂອງທຳມະຊາດຂອງຕົນເອງ ແລະ ອະທິບາຍມັນອອກເປັນຄຳເວົ້າໄດ້ຢ່າງຖືກຕ້ອງ, ເວົ້າຢ່າງຊັດເຈນ ແລະ ຢ່າງແຈ່ມແຈ້ງ. ມີພຽງສິ່ງນີ້ຄືການຮູ້ຈັກຕົວເຈົ້າເອງຢ່າງແທ້ຈິງ ແລະ ດ້ວຍວິທີນີ້ເທົ່ານັ້ນ, ເຈົ້າຈຶ່ງຈະໄດ້ບັນລຸຜົນຮັບທີ່ພຣະເຈົ້າຮຽກຮ້ອງ. ຖ້າຄວາມຮູ້ຂອງເຈົ້າຍັງບໍ່ທັນຮອດຈຸດນີ້ເທື່ອ, ແຕ່ເຈົ້າອ້າງວ່າຮູ້ຈັກຕົວເຈົ້າເອງ ແລະ ເວົ້າວ່າເຈົ້າໄດ້ຮັບຊີວິດ ແລ້ວບໍ່ແມ່ນເຈົ້າພຽງແຕ່ກຳລັງຂີ້ໂມ້ຢູ່ບໍ? ເຈົ້າບໍ່ຮູ້ຈັກຕົວເຈົ້າເອງ ແລະ ເຈົ້າບໍ່ຮູ້ວ່າເຈົ້າເປັນຫຍັງຢູ່ຕໍ່ໜ້າພຣະເຈົ້າ, ເຈົ້າບໍ່ຮູ້ວ່າເຈົ້າໄດ້ບັນລຸມາດຕະຖານຂອງການເປັນມະນຸດຢ່າງແທ້ຈິງ ຫຼື ເຈົ້າຍັງມີອົງປະກອບຂອງຊາຕານຫຼາຍປານໃດຢູ່ພາຍໃນຕົວເຈົ້າ ຫຼື ບໍ່. ເຈົ້າຍັງບໍ່ຊັດເຈນວ່າເຈົ້າເປັນຂອງໃຜ ແລະ ເຈົ້າບໍ່ມີແມ່ນແຕ່ຄວາມຮູ້ໃນຕົວເອງ, ແລ້ວເຈົ້າຈະສາມາດມີເຫດຜົນຕໍ່ໜ້າພຣະເຈົ້າໄດ້ແນວໃດ? ເມື່ອເປໂຕກຳລັງສະແຫວງຫາຊີວິດ, ເພິ່ນສຸມໃສ່ການເຂົ້າໃຈຕົນເອງ ແລະ ການປ່ຽນແປງອຸປະນິໄສຕະຫຼອດໄລຍະການທົດລອງຂອງເພິ່ນ ແລະ ເພິ່ນພະຍາຍາມທີ່ຈະຮູ້ຈັກພຣະເຈົ້າ. ໃນທີ່ສຸດ ເພິ່ນກໍຄິດໄດ້ວ່າ “ຜູ້ຄົນຕ້ອງສະແຫວງຫາຄວາມເຂົ້າໃຈກ່ຽວກັບພຣະເຈົ້າໃນຊີວິດ; ການຮູ້ຈັກພຣະອົງແມ່ນສິ່ງທີ່ສຳຄັນທີ່ສຸດ. ຖ້າຂ້ານ້ອຍບໍ່ຮູ້ຈັກພຣະເຈົ້າ, ຂ້ານ້ອຍກໍຈະບໍ່ສາມາດມີຄວາມສະຫງົບສຸກໄດ້ເມື່ອຂ້ານ້ອຍຕາຍໄປ. ເມື່ອຂ້ານ້ອຍຮູ້ຈັກພຣະອົງ, ຕໍ່ມາຖ້າພຣະເຈົ້າໃຫ້ຂ້ານ້ອຍຕາຍ, ຂ້ານ້ອຍກໍຮູ້ສຶກຍິນດີ. ຂ້ານ້ອຍຈະບໍ່ຈົ່ມວ່າແມ່ນແຕ່ໜ້ອຍດຽວເລີຍ ແລະ ຊີວິດທັງໝົດຂອງຂ້ານ້ອຍກໍຈະຖືກຕື່ມເຕັມ”. ເປໂຕບໍ່ສາມາດໄດ້ຮັບຄວາມເຂົ້າໃຈລະດັບນີ້ ຫຼື ມາຮອດຈຸດນີ້ທັນທີຫຼັງຈາກທີ່ເພິ່ນໄດ້ເລີ່ມເຊື່ອໃນພຣະເຈົ້າ; ເພິ່ນຕ້ອງໄດ້ຜ່ານການທົດລອງໃຫຍ່ໆຫຼາຍຢ່າງເສຍກ່ອນ. ປະສົບການຂອງເພິ່ນຕ້ອງໄປເຖິງຈຸດສຳຄັນໃດໜຶ່ງ ແລະ ເພິ່ນຕ້ອງເຂົ້າໃຈຕົນເອງຢ່າງຄົບຖ້ວນ ກ່ອນທີ່ເພິ່ນຈະສາມາດຮູ້ສຶກໄດ້ເຖິງຄຸນຄ່າຂອງການຮູ້ຈັກພຣະເຈົ້າ. ເພາະສະນັ້ນ, ເສັ້ນທາງທີ່ເປໂຕຍ່າງແມ່ນເສັ້ນທາງແຫ່ງການສະແຫວງຫາຄວາມຈິງ ແລະ ເປັນເສັ້ນທາງແຫ່ງການຮັບເອົາຊີວິດ ແລະ ການຖືກເຮັດໃຫ້ສົມບູນ. ນີ້ແມ່ນດ້ານການປະຕິບັດໂດຍສະເພາະຂອງເພິ່ນທີ່ເພິ່ນໄດ້ສຸມໃສ່ເປັນຕົ້ນຕໍ.

ໃນຄວາມເຊື່ອຂອງພວກເຈົ້າໃນພຣະເຈົ້າ, ພວກເຈົ້າກຳລັງຍ່າງຕາມເສັ້ນທາງຫຍັງໃນຕອນນີ້? ຖ້າພວກເຈົ້າບໍ່ໄດ້ສະແຫວງຫາຊີວິດ ແລະ ການເຂົ້າໃຈຕົນເອງ, ເຊັ່ນດຽວກັບເປໂຕ ໃຫ້ສະແຫວງຫາຊີວິດ, ຄວາມເຂົ້າໃຈກ່ຽວກັບຕົນເອງ ແລະ ຄວາມຮູ້ກ່ຽວກັບພຣະເຈົ້າເຊັ່ນດຽວກັນກັບເປໂຕ, ແລ້ວເຈົ້າກໍ່ບໍ່ໄດ້ກຳລັງຍ່າງຕາມເສັ້ນທາງຂອງເປໂຕ. ທຸກມື້ນີ້, ຄົນສ່ວນໃຫຍ່ຢູ່ໃນສະພາວະແບບນີ້: ເພື່ອຮັບເອົາພອນ, ຂ້ອຍຕ້ອງສະລະຕົນເອງເພື່ອພຣະເຈົ້າ ແລະ ຈ່າຍລາຄາສຳລັບພຣະອົງ. ເພື່ອຮັບເອົາພອນ, ຂ້ອຍຕ້ອງປະຖິ້ມທຸກສິ່ງສຳລັບພຣະເຈົ້າ; ຂ້ອຍຕ້ອງເຮັດສິ່ງທີ່ພຣະອົງຝາກຝັງໄວ້ໃຫ້ຂ້ອຍນັ້ນສຳເລັດ ແລະ ຂ້ອຍຕ້ອງປະຕິບັດໜ້າທີ່ຂອງຂ້ອຍໃຫ້ດີ. ສະພາວະນີ້ຖືກຄອບງໍາໂດຍເຈດຕະນາເພື່ອຮັບເອົາພອນ ເຊິ່ງເປັນຕົວຢ່າງຂອງການສະລະຕົນເອງເພື່ອພຣະເຈົ້າຢ່າງສົມບູນສຳລັບຈຸດປະສົງໃນການຮັບເອົາລາງວັນຈາກພຣະອົງ ແລະ ການຮັບເອົາມົງກຸດ. ຄົນດັ່ງກ່າວບໍ່ມີຄວາມຈິງໃນຫົວໃຈຂອງພວກເຂົາ ແລະ ມັນເປັນທີ່ແນ່ນອນວ່າຄວາມເຂົ້າໃຈຂອງພວກເຂົາກໍພຽງແຕ່ປະກອບມີຄຳເວົ້າສອງສາມຄຳທີ່ເປັນຄຳສອນ ເຊິ່ງພວກເຂົາໂອ້ອວດໃນທຸກບ່ອນທີ່ພວກເຂົາໄປ. ເສັ້ນທາງຂອງພວກເຂົາແມ່ນເສັ້ນທາງຂອງໂປໂລ. ຄວາມເຊື່ອຂອງຜູ້ຄົນດັ່ງກ່າວແມ່ນການກະທຳທີ່ທຸ້ມເທຢ່າງຕໍ່ເນື່ອງ ແລະ ເລິກໆພາຍໃນ ພວກເຂົາຮູ້ສຶກວ່າຍິ່ງພວກເຂົາເຮັດຫຼາຍສໍ່າໃດ ມັນກໍ່ຍິ່ງພິສູດຄວາມຈົງຮັກພັກດີຂອງພວກເຂົາຕໍ່ພຣະເຈົ້າຫຼາຍສ່ຳນັ້ນ; ຍິ່ງພວກເຂົາເຮັດຫຼາຍສໍ່າໃດ ພຣະອົງກໍ່ຍິ່ງພໍໃຈຢ່າງແນ່ນອນ; ແລະ ຍິ່ງພວກເຂົາເຮັດຫຼາຍສໍ່າໃດ ພວກເຂົາກໍ່ຍິ່ງສົມຄວນໄດ້ຮັບມົງກຸດຕໍ່ໜ້າພຣະເຈົ້າຫຼາຍສໍ່ານັ້ນ ແລະ ພວກເຂົາຈະໄດ້ຮັບພອນທີ່ຍິ່ງໃຫຍ່ຂຶ້ນສໍ່ານັ້ນ. ພວກເຂົາຄິດວ່າຖ້າພວກເຂົາສາມາດອົດທົນກັບການທົນທຸກ, ເທດສະໜາ ແລະ ຕາຍເພື່ອພຣະຄຣິດ, ຖ້າພວກເຂົາສາມາດເສຍສະລະຊີວິດຂອງພວກເຂົາເອງ ແລະ ຖ້າພວກເຂົາສາມາດສຳເລັດໜ້າທີ່ທັງໝົດທີ່ພຣະເຈົ້າໄດ້ຝາກຝັງໃຫ້ກັບພວກເຂົາ, ແລ້ວພວກເຂົາຈະເປັນຄົນທີ່ໄດ້ຮັບພອນທີ່ຍິ່ງໃຫຍ່ທີ່ສຸດ ແລະ ພວກເຂົາຈະໄດ້ຮັບມົງກຸດຢ່າງແນ່ນອນ. ນີ້ແມ່ນສິ່ງທີ່ໂປໂລຈິນຕະນາການ ແລະ ສິ່ງທີ່ເພິ່ນສະແຫວງຫາຢ່າງແນ່ນອນ. ນີ້ແມ່ນເສັ້ນທາງທີ່ເພິ່ນຍ່າງຕາມຢ່າງແທ້ຈິງ ແລະ ມັນຢູ່ພາຍໃຕ້ຄຳຊີ້ນໍາຂອງຄວາມຄິດດັ່ງກ່າວ ເພິ່ນຈຶ່ງເຮັດວຽກເພື່ອຮັບໃຊ້ພຣະເຈົ້າ. ຄວາມຄິດ ແລະ ເຈດຕະນາເຫຼົ່ານັ້ນບໍ່ໄດ້ມີຕົ້ນກຳເນີດມາຈາກທຳມະຊາດຂອງຊາຕານບໍ? ມັນເປັນຄືກັບມະນຸດໃນໂລກ, ຜູ້ທີ່ເຊື່ອວ່າໃນຂະນະທີ່ຢູ່ເທິງໂລກ ພວກເຂົາຕ້ອງສະແຫວງຫາຄວາມຮູ້ ແລະ ຫຼັງຈາກທີ່ໄດ້ຮັບມັນ ພວກເຂົາຈຶ່ງສາມາດເປັນທີ່ໂດດເດັ່ນຈາກຝູງຊົນ, ກາຍມາເປັນເຈົ້າໜ້າທີ່ ແລະ ມີສະຖານະ. ພວກເຂົາຄິດວ່າ ຫຼັງຈາກທີ່ພວກເຂົາມີສະຖານະ ພວກເຂົາກໍ່ສາມາດຮັບຮູ້ຄວາມທະເຍີທະຍານຂອງພວກເຂົາ ແລະ ນໍາພາທຸລະກິດຂອງພວກເຂົາ ແລະ ການປະຕິບັດໃນຄອບຄົວໄປສູ່ຄວາມຈະເລີນຮຸ່ງເຮືອງໃນລະດັບໃດໜຶ່ງ. ຜູ້ທີ່ບໍ່ເຊື່ອທຸກຄົນບໍ່ໄດ້ຍ່າງຕາມເສັ້ນທາງນີ້ບໍ? ຄົນທີ່ຖືກຄອບງຳໂດຍທຳມະຊາດຂອງຊາຕານນີ້ພຽງແຕ່ສາມາດເປັນຄືກັບໂປໂລໃນຄວາມເຊື່ອຂອງພວກເຂົາ. ພວກເຂົາຄິດວ່າ “ຂ້ອຍຕ້ອງປະຖິ້ມທຸກສິ່ງເພື່ອເສຍສະລະຕົນເອງໃຫ້ກັບພຣະເຈົ້າ. ຂ້ອຍຕ້ອງຊື່ສັດຢູ່ຕໍ່ໜ້າພຣະເຈົ້າ ແລະ ໃນທີ່ສຸດແລ້ວ ຂ້ອຍຈະໄດ້ຮັບລາງວັນທີ່ຍິ່ງໃຫຍ່ ແລະ ມົງກຸດທີ່ຍິ່ງໃຫຍ່”. ນີ້ແມ່ນທ່າທີແບບດຽວກັນກັບຜູ້ຄົນທາງໂລກທີ່ສະແຫວງຫາສິ່ງຕ່າງໆໃນໂລກ. ພວກມັນບໍ່ໄດ້ແຕກຕ່າງຫຍັງກັນເລີຍ ແລະ ພວກມັນມີທຳມະຊາດແບບດຽວກັນ. ເມື່ອຜູ້ຄົນມີທຳມະຊາດແບບນີ້ຂອງຊາຕານ, ໃນຂ້າງນອກໃນໂລກ ພວກເຂົາຈະສະແຫວງຫາເພື່ອຮັບເອົາຄວາມຮູ້, ການຮຽນຮູ້, ສະຖານະ ແລະ ເປັນທີ່ໂດດເດັ່ນຈາກຝູງຊົນ. ຖ້າພວກເຂົາເຊື່ອໃນພຣະເຈົ້າ, ພວກເຂົາຈະສະແຫວງຫາເພື່ອຮັບເອົາມົງກຸດທີ່ຍິ່ງໃຫຍ່ ແລະ ພອນທີ່ຍິ່ງໃຫຍ່. ຖ້າຜູ້ຄົນບໍ່ສະແຫວງຫາຄວາມຈິງເມື່ອພວກເຂົາເຊື່ອໃນພຣະເຈົ້າ, ພວກເຂົາກໍຈະຮັບເອົາເສັ້ນທາງນີ້ຢ່າງແນ່ນອນ. ນີ້ຄືຂໍ້ແທ້ຈິງທີ່ບໍ່ສາມາດປ່ຽນແປງໄດ້, ມັນຄືກົດເກນທຳມະຊາດ. ເສັ້ນທາງທີ່ຜູ້ຄົນທີ່ບໍ່ສະແຫວງຫາຄວາມຈິງຍ່າງຄືເສັ້ນທາງທີ່ຢູ່ກົງກັນຂ້າມກັບເປໂຕໂດຍກົງ. ໃນປັດຈຸບັນ ພວກເຈົ້າທຸກຄົນກຳລັງຍ່າງຕາມເສັ້ນທາງໃດ? ເຖິງແມ່ນເຈົ້າອາດບໍ່ໄດ້ວາງແຜນທີ່ຈະຍ່າງຕາມເສັ້ນທາງຂອງໂປໂລ, ທຳມະຊາດຂອງເຈົ້າໄດ້ກຳນົດໃຫ້ເຈົ້າຍ່າງຕາມຫົນທາງນີ້ ແລະ ເຈົ້າກໍ່ຍ່າງໄປໃນທິດທາງນັ້ນໂດຍບໍ່ຮູ້ຕົວ. ເຖິງແມ່ນເຈົ້າຕ້ອງການກ້າວຂາໃນເສັ້ນທາງຂອງເປໂຕ, ຖ້າເຈົ້າບໍ່ຊັດເຈນກ່ຽວກັບວ່າຈະເຮັດແບບນັ້ນໄດ້ແນວໃດ, ແລ້ວເຈົ້າກໍ່ຈະຍ່າງຕາມເສັ້ນທາງຂອງໂປໂລໂດຍບໍ່ສະໝັກໃຈ. ນີ້ແມ່ນຄວາມເປັນຈິງໃນສະຖານະການດັ່ງກ່າວ. ໃນທຸກມື້ນີ້, ຄົນໆໜຶ່ງຄວນຍ່າງຕາມເສັ້ນທາງຂອງເປໂຕແນວໃດແທ້ໆ? ຖ້າເຈົ້າບໍ່ສາມາດແຍກແຍະລະຫວ່າງເສັ້ນທາງຂອງເປໂຕ ແລະ ໂປໂລ ຫຼື ຖ້າເຈົ້າບໍ່ລຶ້ງເຄີຍກັບເສັ້ນທາງເຫຼົ່ານັ້ນເລີຍ, ແລ້ວບໍ່ວ່າເຈົ້າອ້າງວ່າກຳລັງຍ່າງຕາມເສັ້ນທາງຂອງເປໂຕຫຼາຍສໍ່າໃດ, ຄຳເວົ້າເຫຼົ່ານັ້ນຂອງເຈົ້າກໍ່ເປັນພຽງຄຳເວົ້າທີ່ວ່າງເປົ່າ. ຢ່າງທຳອິດ, ເຈົ້າຈຳເປັນຕ້ອງມີແນວຄິດທີ່ຊັດເຈນກ່ຽວກັບວ່າແມ່ນຫຍັງຄືເສັ້ນທາງຂອງເປໂຕ ແລະ ແມ່ນຫຍັງຄືເສັ້ນທາງຂອງໂປໂລ. ມີແຕ່ເມື່ອເຈົ້າເຂົ້າໃຈຢ່າງແທ້ຈິງວ່າເສັ້ນທາງຂອງເປໂຕເປັນເສັ້ນທາງແຫ່ງການສະແຫວງຊີວິດ ແລະ ເປັນເສັ້ນທາງດຽວສູ່ຄວາມສົມບູນແບບ, ເຈົ້າຈຶ່ງຈະສາມາດຍ່າງຕາມເສັ້ນທາງຂອງເປໂຕ, ສະແຫວງຫາດັ່ງທີ່ເພິ່ນໄດ້ສະແຫວງຫາ ແລະ ປະຕິບັດຫຼັກການທີ່ເພິ່ນໄດ້ປະຕິບັດ. ຖ້າເຈົ້າບໍ່ເຂົ້າໃຈເສັ້ນທາງຂອງເປໂຕ, ແລ້ວເສັ້ນທາງທີ່ເຈົ້າຍ່າງຕາມກໍ່ຈະເປັນເສັ້ນທາງຂອງໂປໂລຢ່າງແນ່ນອນ, ຍ້ອນມັນຈະບໍ່ມີເສັ້ນທາງອື່ນສຳລັບເຈົ້າ; ເຈົ້າຈະບໍ່ມີທາງເລືອກໃນເລື່ອງດັ່ງກ່າວ. ຜູ້ຄົນທີ່ບໍ່ເຂົ້າໃຈຄວາມຈິງ ແລະ ຄົນທີ່ບໍ່ສາມາດສະແຫວງຫາມັນໄດ້ຈະພົບວ່າມັນຍາກທີ່ຈະຍ່າງຕາມເສັ້ນທາງຂອງເປໂຕ, ເຖິງແມ່ນວ່າພວກເຂົາມີຄວາມເດັດດ່ຽວ. ມັນສາມາດເວົ້າໄດ້ວ່າ ມັນເປັນຄວາມກະລຸນາ ແລະ ການຍົກຍ້ອງຂອງພຣະເຈົ້າ ໃນຕອນນີ້ ພຣະເຈົ້າໄດ້ເປີດເຜີຍເສັ້ນທາງແຫ່ງຄວາມລອດພົ້ນ ແລະ ຄວາມສົມບູນແບບໃຫ້ກັບພວກເຈົ້າ. ພຣະເຈົ້າເປັນຜູ້ທີ່ຊີ້ນໍາພວກເຈົ້າສູ່ເສັ້ນທາງຂອງເປໂຕ. ຫາກບໍ່ມີການຊີ້ນໍາ ແລະ ແສງສະຫວ່າງຂອງພຣະເຈົ້າ, ບໍ່ມີຜູ້ໃດຈະສາມາດຍ່າງຕາມເສັ້ນທາງຂອງເປໂຕ ແລະ ທາງເລືອກດຽວກໍ່ຈະເປັນການຍ່າງຕາມເສັ້ນທາງຂອງໂປໂລ, ຕາມບາດກ້າວສູ່ຄວາມຫາຍະນະຂອງໂປໂລ. ໃນຕອນນັ້ນ ໂປໂລບໍ່ໄດ້ຮູ້ສຶກວ່າມັນຜິດທີ່ຈະຍ່າງຕາມເສັ້ນທາງນັ້ນ; ເພິ່ນເຊື່ອຢ່າງສົມບູນວ່າມັນຖືກຕ້ອງ. ເພິ່ນບໍ່ໄດ້ຮັບຄວາມຈິງ ແລະ ເພິ່ນບໍ່ໄດ້ຜະເຊີນກັບການປ່ຽນແປງໃນອຸປະນິໄສເປັນພິເສດ. ເພິ່ນເຊື່ອໃນຕົນເອງຫຼາຍເກີນໄປ ແລະ ຮູ້ສຶກວ່າບໍ່ມີບັນຫາແມ່ນແຕ່ໜ້ອຍດຽວໃນການເຊື່ອແບບນັ້ນ. ເພິ່ນສືບຕໍ່ໄປຂ້າງໜ້າ, ເຕັມໄປດ້ວຍຄວາມໝັ້ນໃຈ ແລະ ມີຄວາມໝັ້ນໃຈໃນຕົນເອງຫຼາຍທີ່ສຸດ. ໃນຕອນທ້າຍ, ເພິ່ນບໍ່ຮູ້ສຶກຕົວເລີຍ. ເພິ່ນຍັງຄິດວ່າການທີ່ເພິ່ນມີຊີວິດຢູ່ຄືການເປັນພຣະຄຣິດ. ເມື່ອເປັນດັ່ງນັ້ນ, ໂປໂລຈຶ່ງສືບຕໍ່ຍ່າງຕາມເສັ້ນທາງນັ້ນຈົນເຖິງຈຸດຈົບ ແລະ ໃນເວລາທີ່ເພິ່ນຖືກລົງໂທດໃນທີ່ສຸດ, ມັນກໍ່ຈົບແລ້ວສຳລັບເພິ່ນ. ເສັ້ນທາງຂອງໂປໂລບໍ່ໄດ້ກ່ຽວຂ້ອງກັບການມາຮູ້ຈັກຕົນເອງ, ແຮງໄກທີ່ຈະເປັນການສະແຫວງຫາການປ່ຽນແປງໃນອຸປະນິໄສ. ເພິ່ນບໍ່ເຄີຍວິເຄາະທຳມະຊາດຂອງເພິ່ນເອງ ຫຼື ເພິ່ນບໍ່ໄດ້ຮັບຄວາມຮູ້ໃດເລີຍກ່ຽວກັບສິ່ງທີ່ເພິ່ນເປັນ. ເພິ່ນພຽງແຕ່ຮູ້ວ່າເພິ່ນເປັນຜູ້ເຮັດຜິດຫຼັກໃນການຂົ່ມເຫັງພຣະເຢຊູ. ແຕ່ເພິ່ນບໍ່ມີຄວາມເຂົ້າໃຈແມ່ນແຕ່ໜ້ອຍດຽວກ່ຽວກັບທຳມະຊາດຂອງເພິ່ນເອງ ແລະ ຫຼັງຈາກທີ່ສຳເລັດວຽກງານຂອງເພິ່ນ ໂປໂລກໍຮູ້ສຶກວ່າເພິ່ນກຳລັງດຳລົງຊີວິດດັ່ງພຣະຄຣິດ ແລະ ຄວນໄດ້ຮັບລາງວັນ. ພາລະກິດທີ່ໂປໂລເຮັດເປັນພຽງແຕ່ການໃຫ້ບໍລິການແກ່ພຣະເຈົ້າເທົ່ານັ້ນ. ໂດຍສ່ວນຕົວສຳລັບໂປໂລແລ້ວ, ເຖິງແມ່ນເພິ່ນໄດ້ຮັບການເປີດເຜີຍບາງຢ່າງຈາກພຣະວິນຍານບໍລິສຸດ, ເພິ່ນກໍ່ບໍ່ໄດ້ຮັບຄວາມຈິງ ຫຼື ຊີວິດເລີຍ. ສະນັ້ນ, ເພິ່ນບໍ່ໄດ້ຖືກພຣະເຈົ້າຊ່ວຍໃຫ້ລອດພົ້ນ. ໃນທາງກົງກັນຂ້າມ, ເພິ່ນຖືກລົງໂທດໂດຍພຣະເຈົ້າ. ເປັນຫຍັງຈຶ່ງເວົ້າວ່າເສັ້ນທາງຂອງເປໂຕແມ່ນເສັ້ນທາງສູ່ຄວາມສົມບູນແບບ? ມັນເປັນເພາະໃນການປະຕິບັດຂອງເປໂຕ ເພິ່ນໄດ້ໃຫ້ຄວາມສຳຄັນເປັນພິເສດກັບຊີວິດ, ໃນການສະແຫວງຫາເພື່ອຮູ້ຈັກພຣະເຈົ້າ ແລະ ເພື່ອຮູ້ຈັກຕົນເອງ. ຜ່ານປະສົບການຂອງເພິ່ນໃນພາລະກິດຂອງພຣະເຈົ້າ, ເພິ່ນໄດ້ມາຮູ້ຈັກຕົນເອງ, ໄດ້ຮັບຄວາມເຂົ້າໃຈກ່ຽວກັບສະພາວະທີ່ເສື່ອມຊາມຂອງມະນຸດ, ຮຽນຮູ້ກ່ຽວກັບຂໍ້ບົກຜ່ອງຂອງເພິ່ນເອງ ແລະ ຄົ້ນພົບສິ່ງທີ່ລໍ້າຄ່າທີ່ສຸດທີ່ຜູ້ຄົນຄວນສະແຫວງຫາ. ເພິ່ນສາມາດຮັກພຣະເຈົ້າໄດ້ຢ່າງຈິງໃຈ, ເພິ່ນຮຽນຮູ້ວິທີການຕອບແທນພຣະເຈົ້າ, ເພິ່ນໄດ້ຮັບຄວາມຈິງບາງຢ່າງ ແລະ ເພິ່ນມີຄວາມເປັນຈິງທີ່ພຣະເຈົ້າຮຽກຮ້ອງ. ຈາກທຸກສິ່ງທີ່ເປໂຕໄດ້ເວົ້າໃນລະຫວ່າງການທົດລອງຂອງເພິ່ນ, ມັນສາມາດເຫັນໄດ້ວ່າ ເພິ່ນເປັນຄົນທີ່ມີຄວາມເຂົ້າໃຈຫຼາຍທີ່ສຸດຢ່າງແນ່ນອນກ່ຽວກັບພຣະເຈົ້າ. ເພາະເພິ່ນມາເຂົ້າໃຈຄວາມຈິງຫຼາຍຢ່າງຈາກພຣະທຳຂອງພຣະເຈົ້າ, ເສັ້ນທາງຂອງເພິ່ນຈຶ່ງສົດໃສຂຶ້ນເລື້ອຍໆ ແລະ ສອດຄ່ອງກັບຄວາມປະສົງຂອງພຣະເຈົ້າຂຶ້ນເລື້ອຍໆ. ຖ້າເປໂຕບໍ່ມີຄວາມຈິງນີ້, ແລ້ວເສັ້ນທາງທີ່ເພິ່ນຍ່າງຕາມກໍ່ບໍ່ສາມາດເປັນເສັ້ນທາງທີ່ຖືກຕ້ອງຂະໜາດນັ້ນ.

ໃນຕອນນີ້ແມ່ນຍັງມີອີກຄຳຖາມ: ຖ້າເຈົ້າຮູ້ວ່າເສັ້ນທາງຂອງເປໂຕແມ່ນຫຍັງ, ເຈົ້າສາມາດຍ່າງຄຽງຄູ່ໄປກັບມັນບໍ? ນີ້ແມ່ນຄຳຖາມທີ່ເປັນຈິງ. ເຈົ້າຕ້ອງສາມາດແຍກແຍະຢ່າງຊັດເຈນວ່າຄົນປະເພດໃດສາມາດໄປຄຽງຄູ່ກັບເສັ້ນທາງຂອງເປໂຕ ແລະ ຄົນປະເພດໃດບໍ່ສາມາດໄປໄດ້. ຄົນທີ່ໄປຕາມເສັ້ນທາງຂອງເປໂຕຕ້ອງເປັນຄົນປະເພດທີ່ເໝາະສົມ. ຖ້າເຈົ້າເປັນຄົນປະເພດທີ່ເໝາະສົມເທົ່ານັ້ນເອງ, ເຈົ້າຈຶ່ງສາມາດຖືກເຮັດໃຫ້ສົມບູນ. ເມື່ອຜູ້ຄົນບໍ່ແມ່ນຄົນປະເພດທີ່ເໝາະສົມ, ພວກເຂົາກໍບໍ່ສາມາດຖືກເຮັດໃຫ້ສົມບູນໄດ້. ຄົນທີ່ເປັນຄືກັບໂປໂລແມ່ນບໍ່ສາມາດຍ່າງໃນເສັ້ນທາງຂອງເປໂຕ. ຄົນປະເພດໃດໜຶ່ງຈະໄປຕາມເສັ້ນທາງປະເພດໃດໜຶ່ງ. ສິ່ງນີ້ແມ່ນລ້ວນແລ້ວແຕ່ຖືກກຳນົດໂດຍທຳມະຊາດຂອງພວກເຂົາ. ບໍ່ວ່າເຈົ້າຈະອະທິບາຍເສັ້ນທາງຂອງເປໂຕຕໍ່ຊາຕານຢ່າງຊັດເຈນສໍ່າໃດກໍຕາມ, ມັນບໍ່ສາມາດຍ່າງໄດ້. ເຖິງແມ່ນວ່າມັນຕ້ອງການ, ມັນກໍຈະບໍ່ສາມາດຍ່າງໄດ້. ທຳມະຊາດຂອງມັນໄດ້ກຳນົດວ່າມັນບໍ່ສາມາດຍ່າງຕາມເສັ້ນທາງຂອງເປໂຕ. ມີພຽງແຕ່ຄົນທີ່ຮັກຄວາມຈິງຈຶ່ງສາມາດຍ່າງຕາມເສັ້ນທາງຂອງເປໂຕ. “ເສືອດາວບໍ່ສາມາດປ່ຽນແປງລາຍດາວຂອງມັນ”, ນີ້ຄືຄວາມຈິງ. ຖ້າບໍ່ມີອົງປະກອບຂອງຄວາມຮັກສຳລັບຄວາມຈິງທີ່ຢູ່ພາຍໃນທຳມະຊາດຂອງເຈົ້າ, ແລ້ວເຈົ້າບໍ່ສາມາດຍ່າງໃນເສັ້ນທາງຂອງເປໂຕ. ຖ້າເຈົ້າເປັນຄົນທີ່ຮັກຄວາມຈິງ, ຖ້າເຈົ້າສາມາດຍອມຮັບຄວາມຈິງເຖິງແມ່ນຈະມີອຸປະນິໄສທີ່ເສື່ອມຊາມຂອງເຈົ້າ ແລະ ເຈົ້າສາມາດຮັບພາລະກິດຂອງພຣະວິນຍານບໍລິສຸດ ແລະ ສາມາດເຂົ້າໃຈຄວາມປະສົງຂອງພຣະເຈົ້າ, ແລ້ວດ້ວຍວິທີນີ້ ເຈົ້າຈະສາມາດປະຖິ້ມເນື້ອໜັງ ແລະ ເຊື່ອຟັງແຜນການຂອງພຣະເຈົ້າ. ເມື່ອເຈົ້າມີການປ່ຽນແປງໃນອຸປະນິໄສຂອງເຈົ້າຫຼັງຈາກທີ່ຜ່ານຜ່າການທົດລອງບາງຢ່າງ, ສິ່ງນີ້ໝາຍຄວາມວ່າເຈົ້າກຳລັງກ້າວຍ່າງເຂົ້າສູ່ເສັ້ນທາງໃນການຖືກເຮັດໃຫ້ສົມບູນຂອງເປໂຕຢ່າງຊ້າໆ.

ລະດູໜາວ, ປີ 1998


ສິ່ງທີ່ຄວນຮູ້ກ່ຽວກັບການປ່ຽນແປງອຸປະນິໄສຂອງຄົນໃດໜຶ່ງ

ຕະຫຼອດຫຼາຍປີທີ່ຜະເຊີນໜ້າກັບພາລະກິດຂອງພຣະເຈົ້າ ແລະ ຮັບຟັງຄຳເທດສະໜາ, ມີບາງຄົນທີ່ມີຄວາມເຂົ້າໃຈບາງຢ່າງກ່ຽວກັບພວກເຂົາເອງ, ຄົນທີ່ສາມາດເວົ້າກ່ຽວກັບປະສົບການບາງຢ່າງທີ່ເປັນຈິງ ແລະ ໂອ້ລົມກ່ຽວກັບສະພາວະທີ່ແທ້ຈິງຂອງພວກເຂົາເອງ, ການເຂົ້າສ່ວນຕົວຂອງພວກເຂົາ, ຄວາມຄືບໜ້າສ່ວນຕົວຂອງພວກເຂົາ, ຂໍ້ບົກຜ່ອງຂອງພວກເຂົາ ແລະ ພວກເຂົາວາງແຜນເພື່ອເຂົ້າແນວໃດ. ແຕ່ມີບາງຄົນທີ່ບໍ່ມີຄວາມເຂົ້າໃຈກ່ຽວກັບພວກເຂົາເອງ ແລະ ຄົນທີ່ບໍ່ສາມາດເວົ້າກ່ຽວກັບປະສົບການທີ່ເປັນຈິງໃດໆເລີຍ. ພວກເຂົາພຽງແຕ່ສາມາດເວົ້າກ່ຽວກັບເລື່ອງພາຍນອກ ເຊັ່ນ: ຄຳເວົ້າທີ່ເປັນຫຼັກຄຳສອນ, ການເຮັດວຽກພາຍນອກ, ສະຖານະການປັດຈຸບັນ ແລະ ຄວາມຄືບໜ້າໃນການເຜີຍແຜ່ຂ່າວປະເສີດ, ແຕ່ບໍ່ມີຫຍັງກ່ຽວກັບການເຂົ້າສູ່ຊີວິດຢ່າງເປັນຮູບປະທຳ ຫຼື ປະສົບການສ່ວນຕົວ. ສິ່ງນີ້ສະແດງວ່າພວກເຂົາຍັງບໍ່ໄດ້ຢູ່ໃນເສັ້ນທາງທີ່ຖືກຕ້ອງເພື່ອເຂົ້າສູ່ຊີວິດ. ການປ່ຽນແປງໃນອຸປະນິໄສຂອງຄົນໆໜຶ່ງບໍ່ແມ່ນການປ່ຽນແປງໃນພຶດຕິກຳ ຫຼື ມັນບໍ່ແມ່ນການທຳທ່າປ່ຽນແປງພຽງພາຍນອກ ຫຼື ການປັບປ່ຽນຊົ່ວຄາວທີ່ເກີດຈາກຄວາມກະຕືລືລົ້ນ. ບໍ່ວ່າການປ່ຽນແປງເຫຼົ່ານີ້ດີສໍ່າໃດກໍຕາມ, ພວກມັນບໍ່ສາມາດແທນທີ່ການປ່ຽນແປງໃນອຸປະນິໄສຊີວິດໄດ້, ເພາະການປ່ຽນແປງໃນພາຍນອກເຫຼົ່ານີ້ແມ່ນສາມາດບັນລຸໄດ້ຜ່ານຄວາມພະຍາຍາມຂອງມະນຸດ, ແຕ່ການປ່ຽນແປງໃນອຸປະນິໄສຊີວິດບໍ່ສາມາດບັນລຸໄດ້ຜ່ານຄວາມພະຍາຍາມຂອງຄົນໆໜຶ່ງເທົ່ານັ້ນ. ການຜະເຊີນກັບການພິພາກສາ, ການຂ້ຽນຕີ, ການທົດລອງ ແລະ ການຫຼໍ່ຫຼອມຂອງພຣະເຈົ້າເປັນສິ່ງທີ່ຈຳເປັນເພື່ອບັນລຸສິ່ງນີ້, ພ້ອມທັງການເຮັດໃຫ້ສົມບູນໂດຍພຣະວິນຍານບໍລິສຸດ. ເຖິງແມ່ນວ່າຜູ້ຄົນທີ່ເຊື່ອໃນພຣະເຈົ້າສະແດງພຶດຕິກຳດີໆບາງຢ່າງ, ບໍ່ມີແມ່ນແຕ່ຄົນດຽວໃນພວກເຂົາທີ່ເຊື່ອຟັງພຣະເຈົ້າຢ່າງແທ້ຈິງ, ຮັກພຣະເຈົ້າຢ່າງແທ້ຈິງ ຫຼື ສາມາດເຮັດຕາມຄວາມປະສົງຂອງພຣະເຈົ້າ. ເປັນຫຍັງຈຶ່ງເປັນແບບນີ້? ມັນເປັນເພາະສິ່ງນີ້ຈຳເປັນຕ້ອງມີການປ່ຽນແປງໃນອຸປະນິໄສຊີວິດເພື່ອບັນລຸ ແລະ ການປ່ຽນແປງສໍ່າໃດສໍ່າໜຶ່ງໃນພຶດຕິກຳກໍຫ່າງໄກຫຼາຍຈາກຄວາມພຽງພໍ. ການປ່ຽນແປງໃນອຸປະນິໄສໝາຍຄວາມວ່າເຈົ້າມີຄວາມຮູ້ ແລະ ປະສົບການກັບຄວາມຈິງ ແລະ ຄວາມຈິງໄດ້ກາຍມາເປັນຊີວິດຂອງເຈົ້າ, ມັນສາມາດຊີ້ນໍາ ແລະ ມີອຳນາດເໜືອຊີວິດຂອງເຈົ້າ ແລະ ທຸກສິ່ງກ່ຽວກັບເຈົ້າ. ນີ້ຄືການປ່ຽນແປງໃນອຸປະນິໄສຊີວິດຂອງເຈົ້າ. ມີພຽງແຕ່ຄົນທີ່ມີຄວາມຈິງເປັນຊີວິດແມ່ນຄົນທີ່ໄດ້ຮັບການປ່ຽນແປງໃນອຸປະນິໄສ. ໃນອະດີດ, ອາດມີຄວາມຈິງບາງຢ່າງທີ່ເຈົ້າບໍ່ສາມາດນໍາໄປປະຕິບັດໄດ້ເມື່ອເຈົ້າເຂົ້າໃຈພວກມັນ, ແຕ່ໃນຕອນນີ້ ເຈົ້າສາມາດປະຕິບັດລັກສະນະໃດໜຶ່ງໃນຄວາມຈິງທີ່ເຈົ້າເຂົ້າໃຈໂດຍບໍ່ມີອຸປະສັກ ຫຼື ຄວາມຫຍຸ້ງຍາກ. ເມື່ອເຈົ້າປະຕິບັດຄວາມຈິງ, ເຈົ້າພົບວ່າຕົນເອງເຕັມໄປດ້ວຍຄວາມສະຫງົບສຸກ ແລະ ຄວາມສຸກ, ແຕ່ຖ້າເຈົ້າບໍ່ສາມາດປະຕິບັດຄວາມຈິງ, ເຈົ້າກໍຮູ້ສຶກເຖິງຄວາມເຈັບປວດ ແລະ ຄວາມສຳນຶກຂອງເຈົ້າກໍຖືກລົບກວນ. ເຈົ້າສາມາດປະຕິບັດຄວາມຈິງໃນທຸກສິ່ງ, ດຳລົງຊີວິດຕາມພຣະທຳຂອງພຣະເຈົ້າ ແລະ ມີພື້ນຖານສຳລັບການດຳລົງຊີວິດ. ສິ່ງນີ້ໝາຍຄວາມວ່າອຸປະນິໄສຂອງເຈົ້າໄດ້ປ່ຽນແປງແລ້ວ. ຕອນນີ້ເຈົ້າສາມາດປະຖິ້ມແນວຄິດ ແລະ ຈິນຕະນາການຂອງເຈົ້າຢ່າງງ່າຍດາຍ, ຄວາມມັກທາງເນື້ອໜັງ ແລະ ການສະແຫວງຫາຂອງເຈົ້າ ແລະ ສິ່ງເຫຼົ່ານັ້ນທີ່ເຈົ້າບໍ່ສາມາດປະຖິ້ມກ່ອນໜ້າ. ເຈົ້າຮູ້ສຶກວ່າພຣະທຳຂອງພຣະເຈົ້າດີແທ້ໆ ແລະ ການປະຕິບັດຄວາມຈິງຄືສິ່ງດີທີ່ສຸດທີ່ຕ້ອງເຮັດ. ສິ່ງນີ້ໝາຍຄວາມວ່າອຸປະນິໄສຂອງເຈົ້າໄດ້ປ່ຽນແປງແລ້ວ. ການປ່ຽນແປງໃນອຸປະນິໄສຟັງຄືງ່າຍຫຼາຍ, ແຕ່ໃນຄວາມເປັນຈິງແລ້ວ ມັນຄືຂະບວນການທີ່ກ່ຽວຂ້ອງກັບປະສົບການຫຼາຍຢ່າງ. ໃນລະຫວ່າງຊ່ວງເວລານີ້, ຜູ້ຄົນຈຳເປັນຕ້ອງທົນທຸກກັບຄວາມລຳບາກຫຼາຍຢ່າງ, ພວກເຂົາຈຳເປັນຕ້ອງຍອມສະລະຮ່າງກາຍຂອງພວກເຂົາເອງ ແລະ ປະຖິ້ມເນື້ອໜັງຂອງພວກເຂົາ, ພວກເຂົາຍັງຈຳເປັນຕ້ອງທົນທຸກກັບການພິພາກສາ, ການຂ້ຽນຕີ, ການລິຮານ, ການຖືກຈັດການ, ການທົດລອງ ແລະ ການຫຼໍ່ຫຼອມ ແລະ ພວກເຂົາຍັງຈຳເປັນຕ້ອງຜະເຊີນກັບຄວາມລົ້ມເຫຼວຫຼາຍຢ່າງ, ການລົ້ມລົງ, ຄວາມດີ້ນລົນພາຍໃນ ແລະ ການທໍລະມານພາຍໃນຫົວໃຈຂອງພວກເຂົາ. ຫຼັງຈາກມີປະສົບການເຫຼົ່ານີ້ເທົ່ານັ້ນ, ຜູ້ຄົນຈຶ່ງສາມາດມີຄວາມເຂົ້າໃຈບາງຢ່າງກ່ຽວກັບທຳມະຊາດຂອງພວກເຂົາເອງ, ແຕ່ຄວາມເຂົ້າໃຈບາງຢ່າງບໍ່ໄດ້ກໍ່ໃຫ້ເກີດການປ່ຽນແປງທີ່ສົມບູນໃນທັນທີ; ພວກເຂົາຈຳເປັນຕ້ອງຜ່ານປະສົບການເປັນເວລາດົນກ່ອນທີ່ພວກເຂົາຈະສາມາດກຳຈັດອຸປະນິໄສທີ່ເສື່ອມຊາມຂອງພວກເຂົາອອກໄປຈາກພວກເຂົາໃນທີ່ສຸດ. ນີ້ຄືເຫດຜົນທີ່ມັນໃຊ້ເວລາຕະຫຼອດຊີວິດເພື່ອປ່ຽນແປງອຸປະນິໄສຂອງຄົນໆໜຶ່ງ. ຕົວຢ່າງ: ຖ້າເຈົ້າເປີດເຜີຍຄວາມເສື່ອມຊາມໃນເລື່ອງໜຶ່ງ, ເຈົ້າສາມາດປະຕິບັດຄວາມຈິງໃນທັນທີຫຼັງຈາກທີ່ເຈົ້າຮັບຮູ້ມັນບໍ? ເຈົ້າບໍ່ສາມາດເຮັດໄດ້. ໃນຂັ້ນຕອນນີ້ຂອງຄວາມເຂົ້າໃຈ, ຄົນອື່ນໆກໍ່ລິຮານເຈົ້າ ແລະ ຈັດການກັບເຈົ້າ ແລະ ຫຼັງຈາກນັ້ນ ສະພາບແວດລ້ອມຂອງເຈົ້າກໍ່ບີບເຈົ້າ ແລະ ບັງຄັບໃຫ້ເຈົ້າປະຕິບັດຕາມຫຼັກການແຫ່ງຄວາມຈິງ. ບາງຄັ້ງ, ເຈົ້າຍັງບໍ່ຍອມຮັບທີ່ຈະເຮັດແບບນັ້ນ ແລະ ເຈົ້າເວົ້າກັບຕົນເອງວ່າ “ຂ້ອຍຕ້ອງເຮັດມັນແບບນີ້ບໍ? ເປັນຫຍັງຂ້ອຍຈຶ່ງບໍ່ສາມາດເຮັດມັນໃນລັກສະນະທີ່ຂ້ອຍຕ້ອງການ? ເປັນຫຍັງຂ້ອຍຈຶ່ງຖືກຂໍໃຫ້ປະຕິບັດຄວາມຈິງຢູ່ສະເໝີ? ຂ້ອຍບໍ່ຕ້ອງການເຮັດສິ່ງນີ້, ຂ້ອຍເມື່ອຍກັບມັນ”. ການຜະເຊີນກັບພາລະກິດຂອງພຣະເຈົ້າຮຽກຮ້ອງໃຫ້ຜ່ານຂະບວນການດັ່ງຕໍ່ໄປນີ້: ຈາກການເປັນຄົນທີ່ລັງເລຈະປະຕິບັດຄວາມຈິງສູ່ການເຕັມໃຈທີ່ຈະປະຕິບັດຄວາມຈິງ; ຈາກຄວາມຄິດລົບ ແລະ ຄວາມອ່ອນແອສູ່ຄວາມເຂັ້ມແຂງ ແລະ ສັກກະຍາພາບເພື່ອປະຖິ້ມເນື້ອໜັງ. ເມື່ອຜູ້ຄົນໄປເຖິງຈຸດໃດໜຶ່ງຂອງປະສົບການ ແລະ ໄດ້ຜ່ານການທົດລອງບາງຢ່າງ, ການຫຼໍ່ຫຼອມ ແລະ ເລີ່ມເຂົ້າໃຈຄວາມປະສົງຂອງພຣະເຈົ້າ ແລະ ຄວາມຈິງບາງຢ່າງໃນທີ່ສຸດ, ແລ້ວພວກເຂົາກໍ່ຈະຂ້ອນຂ້າງມີຄວາມສຸກ ແລະ ເຕັມໃຈທີ່ຈະປະຕິບັດຕາມຫຼັກການຂອງຄວາມຈິງ. ໃນຕອນເລີ່ມຕົ້ນ, ຜູ້ຄົນລັງເລທີ່ຈະປະຕິບັດຄວາມຈິງ. ຍົກການປະຕິບັດໜ້າທີ່ຂອງຄົນໆໜຶ່ງຢ່າງອຸທິດຕົນເພື່ອເປັນຕົວຢ່າງ: ເຈົ້າມີຄວາມເຂົ້າໃຈບາງຢ່າງກ່ຽວກັບການປະຕິບັດໜ້າທີ່ຂອງເຈົ້າ ແລະ ການອຸທິດຕົນຕໍ່ພຣະເຈົ້າ ແລະ ເຈົ້າຍັງມີຄວາມເຂົ້າໃຈບາງຢ່າງກ່ຽວກັບຄວາມຈິງ, ແຕ່ເມື່ອໃດເຈົ້າຈິ່ງຈະສາມາດອຸທິດຕົນຕໍ່ພຣະເຈົ້າໄດ້ຢ່າງສົມບູນ? ເມື່ອໃດເຈົ້າຈິ່ງຈະສາມາດປະຕິບັດໜ້າທີ່ຂອງເຈົ້າທັງໃນນາມ ແລະ ການກະທຳໄດ້? ສິ່ງນີ້ຈຳເປັນຕ້ອງມີຂະບວນການ. ໃນລະຫວ່າງຂະບວນການນີ້, ເຈົ້າອາດທົນທຸກກັບຄວາມລຳບາກຫຼາຍຢ່າງ. ບາງຄົນອາດຈັດການກັບເຈົ້າ ແລະ ຄົນອື່ນໆອາດວິພາກວິຈານເຈົ້າ. ສາຍຕາຂອງທຸກຄົນຈະຈ້ອງເບິ່ງທີ່ເຈົ້າ, ວິເຄາະເຈົ້າຢ່າງລະອຽດ ແລະ ມີແຕ່ເມື່ອນັ້ນ ເຈົ້າຈຶ່ງຈະເລີ່ມຮັບຮູ້ວ່າເຈົ້າຜິດ ແລະ ເຈົ້າເປັນຄົນທີ່ເຮັດໄດ້ບໍ່ດີ, ການຂາດການອຸທິດຕົນໃນການປະຕິບັດໜ້າທີ່ຂອງເຈົ້າກໍ່ບໍ່ສາມາດຍອມຮັບໄດ້ ແລະ ເຈົ້າຕ້ອງບໍ່ປະໝາດ ຫຼື ເຮັດພໍເປັນພິທີ! ພຣະວິນຍານບໍລິສຸດຈະສ່ອງແສງໃຫ້ກັບເຈົ້າຈາກພາຍໃນ ແລະ ຕຳນິເຈົ້າ ເມື່ອເຈົ້າເຮັດຜິດ. ໃນລະຫວ່າງຂະບວນການນີ້, ເຈົ້າຈະເລີ່ມເຂົ້າໃຈບາງສິ່ງກ່ຽວກັບຕົວເຈົ້າເອງ ແລະ ຈະຮູ້ຈັກວ່າເຈົ້າມີຄວາມເປັນມົນທິນຫຼາຍເກີນໄປ, ເຈົ້າມີແຮງຈູງໃຈສ່ວນຕົວຫຼາຍເກີນໄປ ແລະ ມີຄວາມປາຖະໜາທີ່ເກີນຂອບເຂດ ເມື່ອກຳລັງປະຕິບັດໜ້າທີ່ຂອງເຈົ້າ. ຫຼັງຈາກທີ່ເຈົ້າເຂົ້າໃຈແກ່ນແທ້ກ່ຽວກັບສິ່ງເຫຼົ່ານີ້, ຖ້າເຈົ້າຈະສາມາດມາຢູ່ຕໍ່ໜ້າພຣະເຈົ້າເພື່ອອະທິຖານ ແລະ ມີການກັບໃຈຢ່າງແທ້ຈິງ, ເຈົ້າຈະສາມາດຖືກຊໍາລະລ້າງຈາກສິ່ງທີ່ເສື່ອມຊາມເຫຼົ່ານັ້ນ. ໃນລັກສະນະນີ້, ຖ້າເຈົ້າສະແຫວງຫາຄວາມຈິງຢູ່ເລື້ອຍໆ ເພື່ອແກ້ໄຂບັນຫາຕົວຈິງຂອງເຈົ້າເອງ, ເຈົ້າຈະກ້າວຂາໃນເສັ້ນທາງແຫ່ງຄວາມເຊື່ອທີ່ຖືກຕ້ອງເທື່ອລະໜ້ອຍ; ເຈົ້າຈະເລີ່ມມີປະສົບການຊີວິດທີ່ແທ້ຈິງ ແລະ ອຸປະນິໄສທີ່ເສື່ອມຊາມຂອງເຈົ້າກໍ່ຈະເລີ່ມຖືກຊໍາລະລ້າງໃຫ້ບໍລິສຸດເທື່ອລະໜ້ອຍ. ຍິ່ງອຸປະນິໄສທີ່ເສື່ອມຊາມຂອງເຈົ້າຖືກຊໍາລະລ້າງຫຼາຍສໍ່າໃດ, ຊີວິດ-ອຸປະນິໄສຂອງເຈົ້າກໍ່ຍິ່ງມີການປ່ຽນແປງຫຼາຍສໍ່ານັ້ນ.

ເຖິງແມ່ນວ່າໃນຕອນນີ້ ຫຼາຍຄົນກຳລັງປະຕິບັດໜ້າທີ່ຂອງພວກເຂົາ, ໃນແກ່ນແທ້ແລ້ວ ມີເທົ່າໃດຄົນທີ່ກຳລັງເຮັດໜ້າທີ່ຂອງພວກເຂົາພໍແລ້ວມືແລ້ວຕີນ? ມີເທົ່າໃດຄົນທີ່ສາມາດຍອມຮັບຄວາມຈິງ ແລະ ປະຕິບັດໜ້າທີ່ຂອງພວກເຂົາຕາມຫຼັກການແຫ່ງຄວາມຈິງ? ມີເທົ່າໃດຄົນທີ່ປະຕິບັດໜ້າທີ່ຂອງພວກເຂົາຕາມຂໍ້ກຳນົດຂອງພຣະເຈົ້າຫຼັງຈາກທີ່ອຸປະນິໄສຂອງພວກເຂົາໄດ້ຮັບການປ່ຽນແປງ? ໂດຍການກວດສອບສິ່ງເຫຼົ່ານີ້ຕື່ມອີກ, ເຈົ້າຈະສາມາດຮູ້ຈັກວ່າເຈົ້າບັນລຸມາດຕະຖານໃນການປະຕິບັດໜ້າທີ່ຂອງເຈົ້າແທ້ໆ ຫຼື ບໍ່ ແລະ ເຈົ້າຈະຍັງສາມາດເຫັນຢ່າງຊັດເຈນວ່າອຸປະນິໄສຂອງເຈົ້າໄດ້ປ່ຽນແປງ ຫຼື ບໍ່. ການບັນລຸການປ່ຽນແປງໃນອຸປະນິໄສຂອງຄົນໆໜຶ່ງບໍ່ແມ່ນເລື່ອງງ່າຍ; ມັນບໍ່ໄດ້ໝາຍເຖິງພຽງການມີການປ່ຽນແປງສອງສາມຢ່າງໃນພຶດຕິກຳ, ການໄດ້ຮັບຄວາມຮູ້ບາງຢ່າງກ່ຽວກັບຄວາມຈິງ, ການທີ່ສາມາດໂອ້ລົມໜ້ອຍໜຶ່ງກ່ຽວກັບປະສົບການຂອງຄົນໆໜຶ່ງດ້ວຍທຸກລັກສະນະຂອງຄວາມຈິງ ຫຼື ການມີການປ່ຽນແປງບາງຢ່າງ ຫຼື ການເຊື່ອຟັງໜ້ອຍໜຶ່ງຫຼັງຈາກທີ່ຖືກລົງວິໄນ. ສິ່ງເຫຼົ່ານີ້ບໍ່ປະກອບເປັນການປ່ຽນແປງໃນຊີວິດ-ອຸປະນິໄສຂອງຄົນໆໜຶ່ງ. ເປັນຫຍັງເຮົາຈຶ່ງເວົ້າແບບນີ້? ເຖິງແມ່ນວ່າເຈົ້າອາດຈະມີການປ່ຽນແປງໃນບາງຢ່າງ, ເຈົ້າກໍ່ຍັງບໍ່ໄດ້ນໍາຄວາມຈິງເຂົ້າສູ່ການປະຕິບັດຢ່າງແທ້ຈິງ. ບາງທີເພາະເຈົ້າຢູ່ໃນສະພາບແວດລ້ອມທີ່ເໝາະສົມເປັນຊ່ວງເວລາໜຶ່ງ ແລະ ສະພາບການເອື້ອອຳນວຍແບບນັ້ນ ຫຼື ສະຖານະການໃນປັດຈຸບັນຂອງເຈົ້າໄດ້ບີບບັງຄັບເຈົ້າ, ເຈົ້າປະພຶດໃນລັກສະນະນີ້. ນອກຈາກນັ້ນ, ເມື່ອເຈົ້າອາລົມດີ, ເມື່ອສະພາວະຂອງເຈົ້າປົກກະຕິ ແລະ ເມື່ອເຈົ້າມີພາລະກິດຂອງພຣະວິນຍານບໍລິສຸດ, ເຈົ້າກໍສາມາດປະຕິບັດຄວາມຈິງ. ແຕ່ສົມມຸດວ່າເຈົ້າຢູ່ທ່າມກາງການທົດລອງ, ເມື່ອເຈົ້າກຳລັງທົນທຸກຄືກັບໂຢບໃນທ່າມກາງການທົດລອງຂອງເຈົ້າ ຫຼື ເຈົ້າຜະເຊີນໜ້າກັບການທົດລອງແຫ່ງຄວາມຕາຍ. ເມື່ອສິ່ງນີ້ເກີດຂຶ້ນ, ເຈົ້າຍັງຈະສາມາດປະຕິບັດຄວາມຈິງ ແລະ ຍຶດໝັ້ນໃນຄຳພະຍານໄດ້ບໍ? ເຈົ້າສາມາດເວົ້າບາງສິ່ງເຊັ່ນດຽວກັບທີ່ເປໂຕໄດ້ເວົ້າວ່າ “ເຖິງແມ່ນຂ້ານ້ອຍຕ້ອງຕາຍຫຼັງຈາກທີ່ຮູ້ຈັກພຣະອົງ, ຂ້ານ້ອຍຈະບໍ່ເຮັດດ້ວຍຄວາມປິຕິຍິນດີ ແລະ ຢ່າງມີຄວາມສຸກໄດ້ແນວໃດ?” ເປໂຕເຊີດຊູຫຍັງ? ສິ່ງທີ່ເປໂຕເຊີດຊູຄືຄວາມເຊື່ອຟັງ ແລະ ເພິ່ນຖືວ່າການຮູ້ຈັກພຣະເຈົ້າເປັນສິ່ງທີ່ສຳຄັນທີ່ສຸດ, ສະນັ້ນລາວຈຶ່ງສາມາດເຊື່ອຟັງຈົນຕາຍໄດ້. ການປ່ຽນແປງໃນອຸປະນິໄສບໍ່ໄດ້ເກີດຂຶ້ນພຽງຊົ່ວຂ້າມຄືນ; ມັນໃຊ້ເວລາຂອງປະສົບການຕະຫຼອດຊີວິດເພື່ອບັນລຸ. ການເຂົ້າໃຈຄວາມຈິງກໍ່ງ່າຍກວ່າເລັກນ້ອຍ, ແຕ່ການທີ່ສາມາດປະຕິບັດຄວາມຈິງໃນຫຼາກຫຼາຍບໍລິບົດກໍ່ຍັງຍາກ. ເປັນຫຍັງຜູ້ຄົນຈຶ່ງມີບັນຫາໃນການນໍາຄວາມຈິງເຂົ້າສູ່ການປະຕິບັດ? ໃນຄວາມເປັນຈິງແລ້ວ, ຄວາມຫຍຸ້ງຍາກເຫຼົ່ານີ້ລ້ວນແລ້ວແຕ່ກ່ຽວຂ້ອງກັບອຸປະນິໄສທີ່ເສື່ອມຊາມຂອງຜູ້ຄົນໂດຍກົງ ແລະ ພວກມັນທັງໝົດເປັນສິ່ງກີດຂວາງທີ່ມາຈາກອຸປະນິໄສທີ່ເສື່ອມຊາມ. ສະນັ້ນ, ເຈົ້າຕ້ອງທົນທຸກຫຼາຍ ແລະ ຈ່າຍລາຄາເພື່ອທີ່ຈະສາມາດນໍາຄວາມຈິງໄປປະຕິບັດ. ຖ້າເຈົ້າບໍ່ມີອຸປະນິໄສທີ່ເສື່ອມຊາມ, ເຈົ້າຈະບໍ່ຕ້ອງທົນທຸກ ແລະ ຈ່າຍລາຄາເພື່ອປະຕິບັດຄວາມຈິງ. ສິ່ງນີ້ບໍ່ແມ່ນຂໍ້ແທ້ຈິງທີ່ຊັດເຈນບໍ? ບາງຄັ້ງ, ມັນອາດເບິ່ງຄືກັບວ່າເຈົ້າກຳລັງນໍາຄວາມຈິງເຂົ້າສູ່ການປະຕິບັດ, ແຕ່ໃນຄວາມເປັນຈິງ ທຳມະຊາດຂອງການກະທຳຂອງເຈົ້າບໍ່ໄດ້ສະແດງວ່າເຈົ້າກຳລັງເຮັດແບບນັ້ນ. ໃນການຕິດຕາມພຣະເຈົ້າ, ຫຼາຍຄົນສາມາດປະຖິ້ມຄອບຄົວ ແລະ ອາຊີບຂອງພວກເຂົາ ແລະ ປະຕິບັດໜ້າທີ່ຂອງພວກເຂົາ ແລະ ດ້ວຍເຫດນັ້ນ ພວກເຂົາຈຶ່ງເຊື່ອວ່າພວກເຂົາກຳລັງປະຕິບັດຄວາມຈິງ. ເຖິງຢ່າງໃດກໍ່ຕາມ, ພວກເຂົາບໍ່ເຄີຍສາມາດໃຫ້ຄຳພະຍານຈາກປະສົບການທີ່ແທ້ຈິງ. ແມ່ນຫຍັງກຳລັງເກີດຂຶ້ນໃນບ່ອນນີ້ແທ້ໆ? ເພື່ອວັດແທກພວກເຂົາໂດຍແນວຄິດຂອງມະນຸດ, ພວກເຂົາເບິ່ງຄືປະຕິບັດຄວາມຈິງ, ແຕ່ພຣະເຈົ້າບໍ່ຮັບຮູ້ວ່າສິ່ງທີ່ພວກເຂົາກຳລັງເຮັດຄືການປະຕິບັດຄວາມຈິງ. ຖ້າສິ່ງຕ່າງໆທີ່ເຈົ້າເຮັດມີແຮງຈູງໃຈສ່ວນຕົວຢູ່ເບື້ອງຫຼັງພວກມັນ ແລະ ຖືກເຈືອປົນ, ແລ້ວເຈົ້າກໍມີແນວໂນ້ມທີ່ຈະຫັນເຫອອກຈາກຫຼັກການ ແລະ ບໍ່ສາມາດເວົ້າໄດ້ວ່າເປັນການປະຕິບັດຄວາມຈິງ; ສິ່ງນີ້ເປັນພຽງຄວາມປະພຶດປະເພດໜຶ່ງ. ຖ້າຈະເວົ້າຢ່າງເຄັ່ງຄັດ, ຄວາມປະພຶດປະເພດນີ້ຂອງເຈົ້າອາດຈະຖືກປະນາມໂດຍພຣະເຈົ້າ; ມັນຈະບໍ່ຖືກຍົກຍ້ອງ ຫຼື ເປັນທີ່ລະນຶກເຖິງໂດຍພຣະອົງ. ເພື່ອສືບຕໍ່ໄຈ້ແຍກສິ່ງນີ້ໃນແກ່ນແທ້ ແລະ ຮາກເງົ້າຂອງມັນ, ເຈົ້າເປັນຄົນທີ່ເຮັດຊົ່ວ ແລະ ພຶດຕິກຳພາຍນອກເຫຼົ່ານີ້ຂອງເຈົ້າປະກອບເປັນການຕໍ່ຕ້ານພຣະເຈົ້າ. ຈາກພາຍນອກ, ເຈົ້າບໍ່ໄດ້ຂັດຂວາງ ຫຼື ລົບກວນສິ່ງໃດໆ ແລະ ເຈົ້າບໍ່ໄດ້ສ້າງຄວາມເສຍຫາຍທີ່ແທ້ຈິງ. ມັນປາກົດຄືກັບວ່າມີເຫດຜົນ ແລະ ສົມເຫດສົມຜົນ, ແຕ່ຢູ່ພາຍໃນມັນມີສິ່ງປົນເປື້ອນ ແລະ ເຈດຕະນາຂອງມະນຸດ ແລະ ແກ່ນແທ້ຂອງມັນຄືການເຮັດຊົ່ວ ແລະ ການຕໍ່ຕ້ານພຣະເຈົ້າ. ສະນັ້ນ, ເຈົ້າຄວນຕັດສິນວ່າມີການປ່ຽນແປງໃນອຸປະນິໄສຂອງເຈົ້າ ຫຼື ບໍ່ ແລະ ເຈົ້າກຳລັງນໍາຄວາມຈິງເຂົ້າສູ່ການປະຕິບັດໂດຍໃຊ້ພຣະທຳຂອງພຣະເຈົ້າ ແລະ ໂດຍເບິ່ງທີ່ແຮງຈູງໃຈທີ່ຢູ່ເບື້ອງຫຼັງການກະທຳຂອງເຈົ້າເອງ ຫຼື ບໍ່. ມັນບໍ່ໄດ້ຂຶ້ນກັບວ່າການກະທຳຂອງເຈົ້າສອດຄ່ອງກັບຈິນຕະນາການຂອງມະນຸດ ແລະ ຄວາມຄິດຂອງມະນຸດ ຫຼື ບໍ່ ຫຼື ພວກມັນເໝາະສົມກັບລົດສະນິຍົມຂອງເຈົ້າ ຫຼື ບໍ່; ສິ່ງດັ່ງກ່າວບໍ່ໄດ້ສຳຄັນ. ກົງກັນຂ້າມ, ມັນຂຶ້ນກັບພຣະເຈົ້າທີ່ເວົ້າວ່າເຈົ້າກຳລັງປະຕິບັດຕາມຄວາມປະສົງຂອງພຣະອົງ ຫຼື ບໍ່, ການກະທຳຂອງເຈົ້າມີຄວາມເປັນຈິງແຫ່ງຄວາມຈິງ ຫຼື ບໍ່ ແລະ ພວກມັນບັນລຸຕາມເງື່ອນໄຂ ແລະ ມາດຕະຖານຂອງພຣະອົງ ຫຼື ບໍ່. ການວັດແທກຕົນເອງໃສ່ເງື່ອນໄຂຂອງພຣະເຈົ້າແຕ່ຢ່າງດຽວກໍ່ຖືກຕ້ອງແລ້ວ. ການປ່ຽນແປງໃນອຸປະນິໄສ ແລະ ການນໍາຄວາມຈິງເຂົ້າສູ່ການປະຕິບັດບໍ່ໄດ້ທຳມະດາ ແລະ ງ່າຍຄືກັບທີ່ຜູ້ຄົນຈິນຕະນາການ. ຕອນນີ້ ພວກເຈົ້າເຂົ້າໃຈສິ່ງນີ້ບໍ? ພວກເຈົ້າມີປະສົບການໃດໜຶ່ງກັບສິ່ງນີ້ບໍ? ເມື່ອເວົ້າເຖິງແກ່ນແທ້ຂອງບັນຫາ, ພວກເຈົ້າກໍ່ອາດບໍ່ເຂົ້າໃຈມັນ; ທາງເຂົ້າຂອງພວກເຈົ້າເປັນແບບຜິວເຜີນເກີນໄປ. ພວກເຈົ້າແລ່ນໄປມາໝົດມື້, ນັບຕັ້ງແຕ່ອາລຸນຈົນເຖິງຍາມແລງ, ການຕື່ນນອນໄວ ແລະ ການເຂົ້ານອນຊ້າ, ແຕ່ເຈົ້າກໍ່ບໍ່ໄດ້ທັນບັນລຸການປ່ຽນແປງໃນຊີວິດ-ອຸປະນິໄສຂອງພວກເຈົ້າ ແລະ ພວກເຈົ້າບໍ່ສາມາດເຂົ້າໃຈວ່າການປ່ຽນແປງໃນອຸປະນິໄສແມ່ນຫຍັງ. ນີ້ໝາຍຄວາມວ່າທາງເຂົ້າຂອງເຈົ້າຕື້ນເກີນໄປ, ບໍ່ແມ່ນບໍ? ບໍ່ວ່າພວກເຈົ້າໄດ້ເຊື່ອໃນພຣະເຈົ້າດົນສໍ່າໃດກໍ່ຕາມ, ພວກເຈົ້າອາດບໍ່ຮູ້ສຶກເຖິງແກ່ນແທ້ ແລະ ສິ່ງຕ່າງໆທີ່ເລິກເຊິ່ງທີ່ກ່ຽວຂ້ອງກັບການປ່ຽນແປງໃນອຸປະນິໄສ. ມັນສາມາດເວົ້າໄດ້ບໍວ່າອຸປະນິໄສຂອງເຈົ້າມີການປ່ຽນແປງແລ້ວ? ເຈົ້າຈະຮູ້ໄດ້ແນວໃດວ່າພຣະເຈົ້າຍົກຍ້ອງເຈົ້າ ຫຼື ບໍ່? ຢ່າງໜ້ອຍທີ່ສຸດ, ເຈົ້າຈະຮູ້ສຶກໝັ້ນຄົງຢ່າງເປັນພິເສດກ່ຽວກັບທຸກສິ່ງທີ່ເຈົ້າເຮັດ ແລະ ເຈົ້າຈະຮູ້ສຶກວ່າພຣະວິນຍານບໍລິສຸດກຳລັງຊີ້ນໍາ ແລະ ກຳລັງສ່ອງແສງສະຫວ່າງໃຫ້ກັບເຈົ້າ ແລະ ກຳລັງເຮັດວຽກໃນຕົວເຈົ້າ ໃນຂະນະທີ່ເຈົ້າກຳລັງປະຕິບັດໜ້າທີ່ຂອງເຈົ້າ, ເຮັດວຽກງານໃດໜຶ່ງໃນເຮືອນຂອງພຣະເຈົ້າ ຫຼື ໂດຍທົ່ວໄປ. ຄວາມປະພຶດຂອງເຈົ້າຈະສອດຄ່ອງກັບພຣະທຳຂອງພຣະເຈົ້າ ແລະ ຫຼັງຈາກທີ່ເຈົ້າໄດ້ຮັບປະສົບການລະດັບໃດໜຶ່ງ, ເຈົ້າກໍ່ຈະຮູ້ສຶກວ່າວິທີການທີ່ເຈົ້າປະພຶດໃນອະດີດຂ້ອນຂ້າງເໝາະສົມ. ເຖິງຢ່າງໃດກໍ່ຕາມ, ຖ້າຫຼັງຈາກທີ່ໄດ້ຮັບປະສົບການເປັນຊ່ວງເວລາໜຶ່ງ, ເຈົ້າກໍ່ຮູ້ສຶກວ່າບາງສິ່ງທີ່ເຈົ້າເຮັດໃນອະດີດບໍ່ເໝາະສົມ ແລະ ເຈົ້າບໍ່ພໍໃຈກັບພວກມັນ ແລະ ພວກມັນຮູ້ສຶກວ່າສິ່ງຕ່າງໆທີີ່ເຈົ້າເຮັດບໍ່ສອດຄ່ອງກັບຄວາມຈິງ, ແລ້ວສິ່ງນີ້ກໍ່ພິສູດວ່າທຸກສິ່ງທີ່ເຈົ້າເຮັດນັ້ນເປັນການຕໍ່ຕ້ານພຣະເຈົ້າ. ມັນຄືຫຼັກຖານທີ່ວ່າການບໍລິການຂອງເຈົ້າເຕັມໄປດ້ວຍຄວາມກະບົດ, ການຕໍ່ຕ້ານ ແລະ ວິທີການປະພຶດຂອງມະນຸດ ແລະ ເຈົ້າລົ້ມເຫຼວຢ່າງສິ້ນເຊີງທີ່ຈະບັນລຸການປ່ຽນແປງໃນອຸປະນິໄສ. ດ້ວຍການໂອ້ລົມນີ້, ຕອນນີ້ພວກເຈົ້າຊັດເຈນບໍວ່າພວກເຈົ້າຄວນເຂົ້າໃຈການປ່ຽນແປງໃນອຸປະນິໄສແນວໃດ? ພວກເຈົ້າອາດບໍ່ສົນທະນາກ່ຽວກັບການປ່ຽນແປງອຸປະນິໄສຂອງພວກເຈົ້າໂດຍປົກກະຕິ ແລະ ບໍ່ຄ່ອຍໂອ້ລົມກ່ຽວກັບປະສົບການສ່ວນຕົວ. ຢ່າງດີທີ່ສຸດ, ພວກເຈົ້າໂອ້ລົມວ່າ: “ຂ້ານ້ອຍຂີ້ຄ້ານເປັນເວລາດົນພໍສົມຄວນ. ຫຼັງຈາກນັ້ນ, ຂ້ານ້ອຍກໍອະທິຖານຫາພຣະເຈົ້າ ແລະ ພຣະອົງສ່ອງແສງສະຫວ່າງໃຫ້ແກ່ຂ້ານ້ອຍກ່ຽວກັບຂໍ້ແທ້ຈິງທີ່ຜູ້ເຊື່ອຕ້ອງຖືກທົດສອບ. ຂ້ານ້ອຍໄຕ່ຕອງສິ່ງນີ້ຊົ່ວໄລຍະໜຶ່ງ ແລະ ຄິດໄດ້ວ່ານັ້ນຄືສິ່ງທີ່ມັນເປັນ. ອີກຢ່າງ, ມີຫຼາຍດ້ານທີ່ຂ້ານ້ອຍບໍ່ຈົງຮັກພັກດີໃນຂະນະທີ່ປະຕິບັດໜ້າທີ່ຂອງຂ້ານ້ອຍ, ສະນັ້ນຂ້ານ້ອຍຈຶ່ງພຽງແຕ່ຍອມຮັບມັນ. ຫຼັງຈາກຊົ່ວໄລຍະໜຶ່ງ, ແຮງບັນດານໃຈຂອງຂ້ານ້ອຍຈຶ່ງກັບຄືນມາ ແລະ ຂ້ານ້ອຍບໍ່ຂີ້ຄ້ານອີກຕໍ່ໄປ”. ຫຼັງຈາກການໂອ້ລົມ, ຄົນອື່ນຍັງເວົ້າວ່າ “ສະພາວະຂອງພວກເຮົາຄ້າຍຄືກັນພໍສົມຄວນ, ເຊັ່ນດຽວກັບອຸປະນິໄສທີ່ເສື່ອມຊາມຂອງພວກເຮົາ”. ຖ້າເຈົ້າໂອ້ລົມກ່ຽວກັບສິ່ງເຫຼົ່ານີ້ຢູ່ສະເໝີ, ມັນຈະເປັນບັນຫາ, ເຈົ້າຈະບໍ່ເຂົ້າໃຈແກ່ນແທ້ຂອງສິ່ງຕ່າງໆ ຫຼື ເຫັນພວກມັນໄດ້ຢ່າງຊັດເຈນ. ບໍ່ວ່າເຈົ້າຈະເຊື່ອໄດ້ເປັນເວລາເທົ່າໃດປີ, ອຸປະນິໄສໃນຊີວິດຂອງເຈົ້າຈະບໍ່ສາມາດປ່ຽນແປງໄດ້.

ການປ່ຽນແປງອຸປະນິໄສ ຫຼັກໆແມ່ນໝາຍເຖິງການປ່ຽນແປງທຳມະຊາດຂອງບຸກຄົນໃດໜຶ່ງ. ສິ່ງທີ່ເປັນທຳມະຊາດຂອງບຸກຄົນໃດໜຶ່ງບໍ່ສາມາດຮັບຮູ້ໄດ້ຈາກພຶດຕິກຳພາຍນອກ. ພວກມັນກ່ຽວຂ້ອງກັບຄຸນຄ່າ ແລະ ຄວາມໝາຍຂອງການເປັນຢູ່ຂອງພວກເຂົາໂດຍກົງ, ກ່ຽວຂ້ອງກັບທັດສະນະຂອງບຸກຄົນໃດໜຶ່ງກ່ຽວກັບຊີວິດ ແລະ ຄຸນຄ່າຂອງພວກເຂົາໂດຍກົງ, ພວກມັນກ່ຽວກັບສິ່ງຕ່າງໆທີ່ຢູ່ໃນສ່ວນເລິກຈິດວິນຍານຂອງພວກເຂົາ ແລະ ກ່ຽວກັບແກ່ນແທ້ຂອງພວກເຂົາ. ຖ້າບຸກຄົນໃດໜຶ່ງບໍ່ສາມາດຍອມຮັບຄວາມຈິງ, ພວກເຂົາກໍຈະບໍ່ປະສົບກັບການປ່ຽນແປງໃນດ້ານຕ່າງໆເຫຼົ່ານີ້. ມີພຽງໂດຍປະສົບການຈາກພາລະກິດຂອງພຣະເຈົ້າ, ການເຂົ້າສູ່ຄວາມຈິງຢ່າງສົມບູນ, ການປ່ຽນແປງຄຸນຄ່າຂອງຄົນ ແລະ ທັດສະນະຄະຕິຂອງຄົນໃດໜຶ່ງກ່ຽວກັບການເປັນຢູ່ ແລະ ຊີວິດ, ການປັບທັດສະນະຂອງຄົນໆໜຶ່ງກ່ຽວກັບສິ່ງຕ່າງໆໃຫ້ເຂົ້າກັບພຣະທຳຂອງພຣະເຈົ້າ ແລະ ຄວາມສາມາດຍອມອ່ອນນ້ອມ ແລະ ອຸທິດຕໍ່ພຣະອົງທັງໝົດເທົ່ານັ້ນ, ອຸປະນິໄສຂອງຄົນຈຶ່ງຈະສາມາດເວົ້າໄດ້ວ່າ ໄດ້ຮັບການປ່ຽນແປງ. ໃນປັດຈຸບັນາ, ເຈົ້າອາດຈະເບິ່ງຄືກັບວ່າ ໄດ້ໃຊ້ຄວາມພະຍາຍາມບາງຢ່າງ ແລະ ຫົດຍືດໄດ້ເມື່ອປະສົບກັບຄວາມລຳບາກໃນຂະນະທີ່ກຳລັງປະຕິບັດໜ້າທີ່ຂອງເຈົ້າ, ເຈົ້າອາດຈະອົດທົນເມື່ອຜະເຊີນກັບຄວາມລຳບາກ, ເຈົ້າອາດຈະສາມາດປະຕິບັດພາລະກິດທີ່ຖືກຈັດແຈງຈາກເບື້ອງເທິງ ຫຼື ເຈົ້າອາດຈະສາມາດໄປໃສກໍໄດ້ທີ່ເຈົ້າຖືກສັ່ງໃຫ້ໄປ. ໃນທາງຜິວເຜີນ, ມັນອາດເບິ່ງຄືກັບວ່າເຈົ້າຂ້ອນຂ້າງເຊື່ອຟັງ, ແຕ່ເມື່ອບາງສິ່ງເກີດຂຶ້ນເຊິ່ງບໍ່ສອດຄ່ອງກັບແນວຄິດຂອງເຈົ້າ, ຄວາມກະບົດຂອງເຈົ້າກໍຈະປາກົດອອກມາ. ຕົວຢ່າງ: ເຈົ້າບໍ່ຍອມຕໍ່ການຖືກລິຮານ ແລະ ການຖືກຈັດການ ແລະ ເຈົ້າເຖິງກັບຍອມຈຳນົນໜ້ອຍລົງ ເມື່ອໄພພິບັດໂຈມຕີ; ເຈົ້າເຖິງກັບຝືນຕົນເອງເພື່ອໃສ່ຮ້າຍພຣະເຈົ້າ. ສະນັ້ນ, ຄວາມເຊື່ອຟັງ ແລະ ການປ່ຽນແປງເລັກໆນ້ອຍໆຢູ່ພາຍນອກນັ້ນເປັນພຽງການປ່ຽນແປງເລັກນ້ອຍໃນພຶດຕິກຳ. ມີການປ່ຽນແປງເລັກໆນ້ອຍໆ, ແຕ່ສິ່ງນີ້ກໍບໍ່ພຽງພໍທີ່ຈະຖືວ່າເປັນການປ່ຽນແປງອຸປະນິໄສຂອງເຈົ້າ. ເຈົ້າອາດຈະສາມາດຜ່ານຫຼາຍເສັ້ນທາງ, ທົນທຸກກັບຄວາມລຳບາກຫຼາຍຢ່າງ ແລະ ອົດກັ້ນກັບຄວາມອັບອາຍຢ່າງຫຼວງຫຼາຍ; ເຈົ້າອາດຈະຮູ້ສຶກໃກ້ຊິດກັບພຣະເຈົ້າຫຼາຍ ແລະ ພຣະວິນຍານບໍລິສຸດອາດປະຕິບັດພາລະກິດບາງຢ່າງໃນເຈົ້າ. ເຖິງຢ່າງໃດກໍຕາມ, ເມື່ອພຣະເຈົ້າຮຽກຮ້ອງໃຫ້ເຈົ້າເຮັດບາງສິ່ງທີ່ບໍ່ສອດຄ່ອງກັບແນວຄິດຂອງເຈົ້າ, ເຈົ້າອາດຈະຍັງບໍ່ຍອມເຮັດຕາມ, ກົງກັນຂ້າມ ເຈົ້າອາດຊອກຫາຂໍ້ອ້າງ, ກະບົດ ແລະ ຕໍ່ຕ້ານພຣະເຈົ້າ ແລະ ເຖິງກັບຕັ້ງຄຳຖາມ ແລະ ຕໍ່ສູ້ກັບພຣະອົງໃນສະຖານະການທີ່ຮ້າຍແຮງ. ນີ້ຈະເປັນບັນຫາທີ່ຮ້າຍແຮງຫຼາຍ! ມັນຈະສະແດງໃຫ້ເຫັນວ່າ ເຈົ້າຍັງມີທຳມະຊາດທີ່ຕໍ່ຕ້ານພຣະເຈົ້າ, ເຈົ້າບໍ່ເຂົ້າໃຈຄວາມຈິງຢ່າງແທ້ຈິງ ແລະ ເຈົ້າບໍ່ມີການປ່ຽນແປງໃນຊີວິດ-ອຸປະນິໄສຂອງເຈົ້າເລີຍ. ຫຼັງຈາກທີ່ພວກເຂົາຖືກປົດວຽກ ຫຼື ຖືກກຳຈັດ, ບາງຄົນຍັງຝືນຕົນເອງເພື່ອຕັດສິນພຣະເຈົ້າ ແລະ ເວົ້າວ່າພຣະເຈົ້າບໍ່ຊອບທຳ. ພວກເຂົາເຖິງກັບໂຕ້ຖຽງກັບພຣະເຈົ້າ ແລະ ຕໍ່ສູ້ກັບ, ເຜີຍແຜ່ແນວຄິດຂອງພວກເຂົາກ່ຽວກັບພຣະເຈົ້າ ແລະ ຄວາມບໍ່ພໍໃຈກັບພຣະເຈົ້າທຸກບ່ອນທີ່ພວກເຂົາໄປ. ຄົນເຊັ່ນນີ້ເປັນມານຮ້າຍທີ່ຕໍ່ຕ້ານພຣະເຈົ້າ. ຄົນທີ່ມີທຳມະຊາດທີ່ຊົ່ວຮ້າຍຈະບໍ່ປ່ຽນແປງຈັກເທື່ອ ແລະ ຄວນຖືກປະຖິ້ມ. ມີພຽງແຕ່ຄົນທີ່ສາມາດສະແຫວງຫາ ແລະ ຍອມຮັບຄວາມຈິງໃນທຸກສະຖານະການ ແລະ ຍອມຈຳນົນຕໍ່ພາລະກິດຂອງພຣະເຈົ້າຈຶ່ງມີຄວາມຫວັງທີ່ຈະຮັບເອົາຄວາມຈິງ ແລະ ບັນລຸການປ່ຽນແປງໃນອຸປະນິໄສ. ໃນປະສົບການຂອງເຈົ້າ, ເຈົ້າຕ້ອງຮຽນຮູ້ການແຍກແຍະລະຫວ່າງສະພາວະຕ່າງໆທີ່ປາກົດເປັນປົກກະຕິຢູ່ພາຍນອກ. ເຈົ້າອາດສະອຶກສະອຶ້ນ ແລະ ຮ້ອງຫ້ອງໃນລະຫວ່າງຄຳອະທິຖານຳ ຫຼື ຮູ້ສຶກວ່າຫົວໃຈຂອງເຈົ້າຮັກພຣະເຈົ້າຫຼາຍ ແລະ ໃກ້ຊິດກັບພຣະເຈົ້າຫຼາຍ, ແຕ່ສະພາວະເຫຼົ່ານີ້ເປັນພຽງພາລະກິດຂອງພຣະວິນຍານບໍລິສຸດ ແລະ ບໍ່ມີຄວາມໝາຍວ່າເຈ້ົາເປັນຄົນທີ່ຮັກພຣະເຈົ້າ. ຖ້າເຈົ້າຍັງສາມາດຮັກ ແລະ ເຊື່ອຟັງພຣະເຈົ້າ ເຖິງແມ່ນວ່າພຣະວິນຍານບໍລິສຸດບໍ່ໄດ້ເຮັດພາລະກິດ ແລະ ເມື່ອພຣະເຈົ້າເຮັດສິ່ງຕ່າງໆທີ່ບໍ່ສອດຄ່ອງກັບແນວຄິດຂອງເຈົ້າເອງ, ໃນຕອນນັ້ນເອງ ເຈົ້າຈຶ່ງເປັນຄົນທີ່ຮັກພຣະເຈົ້າຢ່າງແທ້ຈິງ. ໃນຕອນນັ້ນເອງ ເຈົ້າຈຶ່ງເປັນຄົນທີ່ມີການປ່ຽນແປງໃນຊີວິດ-ອຸປະນິໄສ. ມີພຽງແຕ່ຄົນເຊັ່ນນີ້ຈຶ່ງເປັນຄົນທີ່ມີຄວາມເປັນຈິງແຫ່ງຄວາມຈິງ.

ເຈົ້າຈະເລີ່ມຕົ້ນປ່ຽນແປງອຸປະນິໄສຂອງເຈົ້າໄດ້ຈາກບ່ອນໃດ? ມັນເລີ່ມຕົ້ນຈາກການເຂົ້າໃຈທຳມະຊາດຂອງເຈົ້າເອງ. ນີ້ຄືກະແຈ. ສະນັ້ນເຈ້ົາຈະເຂົ້າໃຈທຳມະຊາດຂອງເຈົ້າໄດ້ແນວໃດ? ໂດຍການແຍກແຍະອຸປະນິໄສເສື່ອມຊາມທີ່ເຈົ້າມີ. ຫຼັງຈາກທີ່ເຈົ້າໄດ້ແຍກແຍະອຸປະນິໄສທີ່ເສື່ອມຊາມເຫຼົ່ານີ້ຢ່າງຊັດເຈນ, ເຈົ້າຈະເຂົ້າໃຈທຳມະຊາດ ແລະ ແກ່ນແທ້ຂອງເຈົ້າ. ມີບາງຄົນທີ່ຖາມວ່າ “ຂ້ານ້ອຍຈະເຂົ້າໃຈອຸປະນິໄສທີ່ເສື່ອມຊາມຂອງຂ້ານ້ອຍໄດ້ແນວໃດ?” ແນ່ນອນ, ເຈົ້າຕ້ອງເຂົ້າໃຈມັນຕາມພຣະທຳຂອງພຣະເຈົ້າ ແລະ ແຍກແຍະມັນຕາມຄວາມຈິງ. ສະນັ້ນເຈົ້າຈະນໍາສິ່ງນີ້ໄປປະຕິບັດໄດ້ແນວໃດ? ໂດຍການປຽບທຽບອຸປະນິໄສເສື່ອມຊາມທີ່ເຈົ້າສະແດງອອກມາກັບພຣະທຳທີ່ພຣະເຈົ້າໄດ້ເປີດເຜີຍ. ບໍ່ວ່າເຈົ້າຈະສາມາດຕາມທັນໄດ້ຫຼາຍສໍ່າໃດແມ່ນເຈົ້າຄວນແຍກແຍະຫຼາຍສໍ່າໃດ. ຖ້າເຈົ້າສາມາດຕາມທັນຫຼາຍ ແລະ ແຍກແຍະໄດ້ຫຼາຍ, ຫຼັງຈາກນັ້ນເຈົ້າຈະສາມາດເຂົ້າໃຈອຸປະນິໄສທີ່ເສື່ອມຊາມຂອງເຈົ້າ. ຕອນນີ້, ພວກເຈົ້າທີ່ເຊື່ອເປັນເວລາດົນ ແລະ ປະຕິບັດວິທີນີ້ເປັນເວລາຫຼາຍປີມີຄວາມເຂົ້າໃຈກ່ຽວກັບທຳມະຊາດຂອງເຈົ້າເອງບໍ? ອາດຈະຫ່າງໄກຈາກມັນ! ການປຽບທຽບຂອງເຈົ້າຕ້ອງຕິດຕາມເສັ້ນທາງ; ຄົນໆໜຶ່ງບໍ່ສາມາດເວົ້າສິ່ງຕ່າງໆໂດຍບໍ່ອີງໃສ່ຫຍັງເລີຍ. ເຈົ້າຕ້ອງອ່ານພຣະທຳຂອງພຣະເຈົ້າຫຼາຍຂຶ້ນກ່ຽວກັບວ່າພຣະອົງເປີດເຜີຍແກ່ນແທ້ທີ່ເສື່ອມຊາມຂອງມະນຸດໄດ້ແນວໃດ. ເຈົ້າຕ້ອງຊອກຫາພຣະທຳທັງໝົດເຫຼົ່ານີ້, ຫຼັງຈາກນັ້ນກໍອ່ານພວກມັນຢູ່ເລື້ອຍໆ ແລະ ໄຕ່ຕອງກ່ຽວກັບຕົນເອງຢູ່ເລື້ອຍໆ, ປຽບທຽບສະພາວະຂອງເຈົ້າໃສ່ພຣະທຳ. ຫຼັງຈາກທີ່ອຸປະນິໄສທີ່ເສື່ອມຊາມຂອງເຈົ້າຕາມທັນໄດ້ຢ່າງສົມບູນ ແລະ ເຈົ້າຮູ້ສຶກວ່າພຣະທຳຂອງພຣະເຈົ້າເປີດເຜີຍສະພາວະຂອງເຈົ້າແທ້ໆ ແລະ ດ້ວຍຄວາມຖືກຕ້ອງຫຼາຍ ແລະ ມັນບໍ່ໄດ້ຜິດພາດໃນລັກສະນະໃດໜຶ່ງ, ແລ້ວເຈົ້າຈະບໍ່ເຊື່ອບໍ? ບາງຄົນເວົ້າວ່າ “ໂດຍການເຂົ້າໃຈທຳມະຊາດຂອງເຈົ້າເອງ, ເຈົ້າສາມາດປ່ຽນມັນໄດ້”. ມັນງ່າຍທີ່ຄົນໃດໜຶ່ງຈະເວົ້າເຊັ່ນນີ້. ແຕ່ເຈົ້າເຂົ້າໃຈມັນແນວໃດ? ຕ້ອງມີເສັ້ນທາງ. ຖ້າມີເສັ້ນທາງ, ແລ້ວເຈົ້າຈະຮູ້ວິທີການສ້າງປະສົບການ. ຖ້າບໍ່ມີເສັ້ນທາງ, ແລ້ວເຈົ້າພຽງແຕ່ຮ້ອງຄຳຂວັນອອກມາວ່າ “ພວກເຮົາທຸກຄົນຕ້ອງເຂົ້າໃຈທຳມະຊາດຂອງພວກເຮົາ. ທຳມະຊາດຂອງພວກເຮົາບໍ່ມີຫຍັງດີເລີຍ ແລະ ພວກມັນເປັນຂອງຊາຕານ. ເມື່ອພວກເຮົາເຂົ້າໃຈແກ່ນແທ້ ແລະ ທຳມະຊາດຂອງພວກເຮົາ, ແລ້ວພວກເຮົາສາມາດປ່ຽນແປງອຸປະນິໄສຂອງພວກເຮົາ”. ຫຼັງຈາກທີ່ເຈົ້າຮ້ອງອອກແລ້ວ, ບໍ່ເຮັດຫຍັງໄດ້ຫຼາຍກວ່ານີ້ ແລະ ບໍ່ມີຜູ້ໃດມີຄວາມເຂົ້າໃຈໃດໆ. ນີ້ຄືການເວົ້າຫຼັກຄຳສອນໂດຍບໍ່ມີເສັ້ນທາງ. ການເຮັດວຽກດ້ວຍວິທີນີ້ບໍ່ແມ່ນການສ້າງບັນຫາບໍ? ຜົນຕາມມາຈາກການເຮັດວຽກດ້ວຍວິທີນີ້ຈະເປັນແນວໃດ? ພວກເຈົ້າທຸກຄົນຮ້ອງຄຳຂວັນອອກມາຢ່າງເປັນປົກກະຕິວ່າ “ພວກເຮົາຕ້ອງເຂົ້າໃຈທຳມະຊາດຂອງພວກເຮົາ! ພວກເຮົາທຸກຄົນຕ້ອງຮັກພຣະເຈົ້າ! ພວກເຮົາທຸກຄົນຕ້ອງຍອມຈຳນົນຕໍ່ພຣະເຈົ້າ! ພວກເຮົາທຸກຄົນຕ້ອງເຮັດໃຫ້ຕົນເອງກົ້ມລົງກາບຕໍ່ໜ້າພຣະເຈົ້າ! ພວກເຮົາທຸກຄົນຕ້ອງນະມັດສະການພຣະເຈົ້າ! ຜູ້ໃດກໍຕາມທີ່ບໍ່ຮັກພຣະເຈົ້າກໍບໍ່ສາມາດຍອມຮັບໄດ້!” ການເວົ້າກ່ຽວກັບຫຼັກຄຳສອນເຫຼົ່ານີ້ບໍ່ເປັນປະໂຫຍດ ແລະ ບໍ່ແກ້ໄຂບັນຫາຕ່າງໆ. ເຈົ້າເຂົ້າໃຈທຳມະຊາດຂອງມະນຸດໄດ້ແນວໃດ? ການເຂົ້າໃຈທຳມະຊາດຂອງເຈົ້າໝາຍເຖິງການໄຈ້ແຍກສິ່ງຕ່າງໆເລິກໆຢູ່ພາຍໃນວິນຍານຂອງເຈົ້າແທ້ໆ ນັ້ນກໍຄື ສິ່ງຕ່າງໆທີ່ຢູ່ພາຍໃນຊີວິດຂອງເຈົ້າ ແລະ ເຫດຜົນ ແລະ ປັດຊະຍາທັງໝົດຂອງຊາຕານທີ່ເຈົ້າດຳລົງຊີວິດຕາມ, ເຊິ່ງເປັນຊີວິດຂອງຊາຕານທີ່ເຈົ້າດຳລົງຊີວິດຕາມ. ໂດຍການຂຸດຄົ້ນເຂົ້າໃນສ່ວນເລິກຂອງຈິດວິນຍານຂອງເຈົ້າເທົ່ານັ້ນ, ເຈົ້າຈຶ່ງຈະສາມາດເຂົ້າໃຈທຳມະຊາດຂອງເຈົ້າ. ສິ່ງເຫຼົ່ານີ້ຈະສາມາດຖືກຂຸດຄົ້ນໄດ້ແນວໃດ? ພວກມັນບໍ່ສາມາດຖືກຂຸດຄົ້ນ ຫຼື ຖືກກວດສອບໄດ້ຜ່ານໜຶ່ງ ຫຼື ສອງເລື່ອງເທົ່ານັ້ນ. ເປັນເວລາຫຼາຍຄັ້ງ ຫຼັງຈາກທີ່ເຈົ້າໄດ້ສຳເລັດໃນການເຮັດສິ່ງໃດສິ່ງໜຶ່ງ, ເຈົ້າກໍຍັງບໍ່ໄດ້ເຂົ້າໃຈ. ມັນສາມາດໃຊ້ເວລາສາມ ຫຼື ຫ້າປີກ່ອນທີ່ເຈົ້າຈະສາມາດຮັບຮູ້ ຫຼື ເຂົ້າໃຈແມ່ນແຕ່ໜ້ອຍດຽວ. ສະນັ້ນ, ໃນຫຼາຍສະຖານະການ, ເຈົ້າຕ້ອງໄຕ່ຕອງຕົນເອງ ແລະ ມາຮູ້ຈັກຕົນເອງ. ເຈົ້າຕ້ອງຂຸດເລິກ ແລະ ໄຈ້ແຍກຕົນເອງຢ່າງຖີ່ຖ້ວນຕາມພຣະທຳຂອງພຣະເຈົ້າ ເພື່ອທີ່ຈະເຫັນຜົນໄດ້ຮັບໃດໜຶ່ງ. ເມື່ອຄວາມເຂົ້າໃຈຂອງເຈົ້າກ່ຽວກັບຄວາມຈິງເຕີບໃຫຍ່ຂຶ້ນ ແລະ ເລິກເຊິ່ງຂຶ້ນ, ເຈົ້າຈະມາຮູ້ຈັກທຳມະຊາດ ແລະ ແກ່ນແທ້ຂອງເຈົ້າເອງເທື່ອລະໜ້ອຍ ຜ່ານການໄຕ່ຕອງຕົນເອງ ແລະ ການຮູ້ຈັກຕົນເອງ. 

ເພື່ອຮູ້ຈັກທຳມະຊາດຂອງເຈົ້າ, ເຈົ້າຕ້ອງຮັບຄວາມເຂົ້າໃຈກ່ຽວກັບມັນຜ່ານສອງສາມຢ່າງ. ກ່ອນອື່ນ, ເຈົ້າຕ້ອງມີຄວາມເຂົ້າໃຈຢ່າງຊັດເຈນກ່ຽວກັບສິ່ງທີ່ເຈົ້າມັກ. ສິ່ງນີ້ບໍ່ໄດ້ໝາຍເຖິງສິ່ງທີ່ເຈົ້າມັກກິນ ຫຼື ນຸ່ງຫົ່ມ: ກົງກັນຂ້າມ ມັນໝາຍເຖິງປະເພດຂອງສິ່ງຕ່າງໆທີ່ເຈົ້າເພີດເພີນ, ສິ່ງຕ່າງໆທີ່ເຈົ້າອິດສາ, ສິ່ງຕ່າງໆທີ່ເຈົ້ານະມັດສະການ, ສິ່ງຕ່າງໆທີ່ເຈົ້າສະແຫວງຫາ ແລະ ສິ່ງຕ່າງໆທີ່ຫົວໃຈຂອງເຈົ້າໃຫ້ຄວາມສົນໃຈ, ປະເພດຂອງຄົນທີ່ເຈົ້າມັກພົວພັນນໍາ, ປະເພດຂອງສິ່ງຕ່າງໆທີ່ເຈົ້າມັກເຮັດ ແລະ ປະເພດຂອງຄົນທີ່ເຈົ້າຊື່ນຊົມ ແລະ ບູຊາໃນຫົວໃຈຂອງເຈົ້າ. ຕົວຢ່າງເຊັ່ນ: ຄົນສ່ວນໃຫຍ່ມັກຜູ້ຄົນທີ່ມີຖານະສູງ, ຜູ້ຄົນທີ່ມີຄຳເວົ້າ ແລະ ພຶດຕິກຳຢ່າງສວຍງາມ ຫຼື ມັກຄົນທີ່ເວົ້າແບບປະຈົບປະແຈງ ຫຼື ຄົນທີ່ທໍາທ່າສະແດງ. ສິ່ງທີ່ກ່າວມານັ້ນແມ່ນກ່ຽວກັບຄົນທີ່ພວກເຂົາມັກພົວພັນນໍາ. ແຕ່ສຳລັບສິ່ງທີ່ຜູ້ຄົນເພີດເພີນ, ສິ່ງເຫຼົ່ານີ້ແມ່ນລວມເຖິງການເຕັມໃຈເຮັດສິ່ງໃດໜຶ່ງທີ່ເຮັດໄດ້ງ່າຍ, ເພີດເພີນກັບການເຮັດສິ່ງຕ່າງໆທີ່ຄົນອື່ນຄິດວ່າດີ ແລະ ຈະເຮັດໃຫ້ຜູ້ຄົນຮ້ອງເພງສັນລະເສີນ ແລະ ຍົກຍ້ອງ. ໃນທຳມະຊາດຂອງຜູ້ຄົນ, ມີລັກສະນະທົ່ວໄປຂອງສິ່ງທີ່ພວກເຂົາມັກ. ນັ້ນກໍຄື ພວກເຂົາມັກຜູ້ຄົນ, ເຫດການ ແລະ ສິ່ງຕ່າງໆທີ່ຄົນອື່ນອິດສາຍ້ອນລັກສະນະພາຍນອກ, ພວກເຂົາມັກຜູ້ຄົນ, ເຫດການ ແລະ ສິ່ງຕ່າງໆທີ່ເບິ່ງສວຍງາມ ແລະ ຫຼູຫຼາ ແລະ ພວກເຂົາມັກຜູ້ຄົນ, ເຫດການ ແລະ ສິ່ງຕ່າງໆທີ່ເຮັດໃຫ້ຄົນອື່ນນະມັດສະການພວກເຂົາ. ສິ່ງຕ່າງເຫຼົ່ານີ້ທີ່ຜູ້ຄົນມັກແມ່ນຍິ່ງໃຫຍ່, ແວວວາວ, ງົດງາມ ແລະ ສະຫງ່າງາມ. ທຸກຄົນບູຊາສິ່ງເຫຼົ່ານີ້. ມັນສາມາດເຫັນໄດ້ວ່າ ຜູ້ຄົນບໍ່ມີຄວາມຈິງເລີຍ ຫຼື ພວກເຂົາບໍ່ມີລັກສະນະຂອງການເປັນຢູ່ທີ່ແທ້ຈິງຂອງມະນຸດ. ການບູຊາສິ່ງເຫຼົ່ານີ້ແມ່ນບໍ່ມີຄວາມສຳຄັນແມ່ນແຕ່ໜ້ອຍດຽວ, ແຕ່ຜູ້ຄົນກໍຍັງມັກສິ່ງເຫຼົ່ານີ້. ສິ່ງຕ່າງໆເຫຼົ່ານີ້ທີ່ຜູ້ຄົນມັກເບິ່ງຄືວ່າດີເປັນພິເສດຕໍ່ຄົນທີ່ບໍ່ເຊື່ອໃນພຣະເຈົ້າ ແລະ ພວກມັນລ້ວນແລ້ວແຕ່ເປັນສິ່ງທີ່ຜູ້ຄົນເຕັມໃຈທີ່ຈະສະແຫວງຫາເປັນຢ່າງຍິ່ງ. ຍົກຕົວຢ່າງງ່າຍໆ: ມີຄົນທີ່ຫຼົງໄຫຼຢູ່ທ່າມກາງຜູ້ບໍ່ເຊື່ອ. ພວກເຂົາແລ່ນຕາມນັກສະແດງ ຫຼື ນັກຮ້ອງ, ຂໍໃຫ້ພວກເຂົາເຊັນ ແລະ ຂຽນຂໍ້ຄວາມຖິ້ມໄວ້ ຫຼື ຈັບມື ແລະ ກອດພວກເຂົາ. ສິ່ງເຫຼົ່ານີ້ມີຢູ່ໃນຫົວໃຈຂອງຜູ້ເຊື່ອບໍ? ເຈົ້າຮ້ອງເພງຂອງຄົນດັງທີ່ເຈົ້ານະມັດສະການໃນບາງຄັ້ງບາງຄາວບໍ? ຫຼື ເຈົ້າຮຽນແບບພວກເຂົາໃນບາງຄັ້ງບາງຄາວ ແລະ ແຕ່ງຕົວໃນຄວາມນິຍົມຂອງພວກເຂົາທີ່ເຈົ້າປາຖະໜາຫາບໍ? ເຈົ້າເຮັດໃຫ້ຄົນດັງ ແລະ ຄົນມີຊື່ສຽງເຫຼົ່ານີ້ເປັນເປົ້າໝາຍຂອງການນະມັດສະການຂອງເຈົ້າ ແລະ ແບບຢ່າງສຳລັບການນະມັດສະການຂອງເຈົ້າ. ສິ່ງເຫຼົ່ານີ້ແມ່ນສິ່ງທົ່ວໄປທີ່ຜູ້ຄົນໂປດປານ. ຜູ້ເຊື່ອບໍ່ນະມັດສະການສິ່ງເຫຼົ່ານີ້ທີ່ຜູ້ບໍ່ເຊື່ອນະມັດສະການຢ່າງແທ້ຈິງບໍ? ເລິກໆພາຍໃນ, ຄົົນສ່ວນໃຫຍ່ຍັງມີຫົວໃຈທີ່ຈະນະມັດສະການພວກເຂົາ. ເຈົ້າເຊື່ອໃນພຣະເຈົ້າ ແລະ ມັນເບິ່ງຄືກັບວ່າເຈົ້າບໍ່ສະແຫວງຫາສິ່ງເຫຼົ່ານັ້ນຢ່າງຊັດເຈນອີກຕໍ່ໄປ. ເຖິງຢ່າງໃດກໍຕາມ, ໃນຫົວໃຈຂອງເຈົ້າ ເຈົ້າຍັງອິດສາສິ່ງເຫຼົ່ານັ້ນ ແລະ ເຈົ້າຍັງໂປດປານສິ່ງເຫຼົ່ານັ້ນ. ເຈົ້າຄິດໃນບາງຄັ້ງບາງຄາວວ່າ: “ຂ້ານ້ອຍຍັງຕ້ອງການຮັບຟັງດົນຕີຂອງພວກເຂົາ ແລະ ຂ້ານ້ອຍຍັງຕ້ອງການຮັບຊົມລາຍການໂທລະພາບທີ່ພວກເຂົາສະແດງ. ພວກເຂົາໃຊ້ຊີວິດແນວໃດ? ຕອນນີ້ພວກເຂົາຢູ່ໃສ? ຖ້າຂ້ານ້ອຍສາມາດເຫັນພວກເຂົາ ແລະ ຈັບມືຂອງພວກເຂົາ, ແລ້ວສິ່ງນັ້ນກໍຈະດີຫຼາຍ ແລະ ເຖິງແມ່ນວ່າຂ້ານ້ອຍຕາຍ ມັນກໍຍັງຈະຄຸ້ມຄ່າ”. ບໍ່ວ່າພວກເຂົານະມັດສະການຜູ້ໃດກໍຕາມ, ທຸກຄົນມັກສິ່ງເຫຼົ່ານີ້. ບາງທີເຈົ້າບໍ່ມີໂອກາດ ຫຼື ເຈົ້າບໍ່ໄດ້ຢູ່ໃນສະພາບການທີ່ຈະມາຕິດຕໍ່ພົວພັນກັບຄົນ, ສິ່ງຂອງ ຫຼື ວັດຖຸເຫຼົ່ານີ້, ແຕ່ສິ່ງເຫຼົ່ານີ້ແມ່ນຢູ່ພາຍໃນຫົວໃຈຂອງເຈົ້າ. ສິ່ງຕ່າງໆທີ່ຜູ້ຄົນສະແຫວງຫາ ແລະ ປາດຖະໜາຫາແມ່ນເປັນຂອງແນວໂນ້ມທາງໂລກ, ສິ່ງເຫຼົ່ານີ້ເປັນຂອງຊາຕານ ແລະ ມານຮ້າຍ, ພວກມັນເປັນທີ່ລັງກຽດໂດຍພຣະເຈົ້າ ແລະ ປາສະຈາກຄວາມຈິງໃດໆ. ສິ່ງຕ່າງໆທີ່ຜູ້ຄົນມີແນວໂນ້ມທີ່ຈະປາດຖະໜາຫາເຮັດໃຫ້ສາມາດຂຸດຄົ້ນທຳມະຊາດ ແລະ ແກ່ນແທ້ຂອງພວກເຂົາ. ຄວາມມັກຂອງຜູ້ຄົນສາມາດເຫັນໄດ້ໃນລັກສະນະທີ່ພວກເຂົາແຕ່ງຕົວ: ບາງຄົນເຕັມໃຈທີ່ຈະສວມໃສ່ເສື້ອຜ້າທີ່ດຶງດູດຄວາມສົນໃຈ, ມີສີສັນ ຫຼື ລວດລາຍແປກປະຫຼາດ. ພວກເຂົາເຕັມໃຈທີ່ຈະສວມໃສ່ສິ່ງປະດັບທີ່ບໍ່ມີຜູ້ໃດເຄີຍສວມໃສ່ມາກ່ອນ ແລະ ພວກເຂົາຮັກສິ່ງຕ່າງໆທີ່ສາມາດດຶງດູດເພດກົງຂ້າມ. ການທີ່ພວກເຂົາສວມໃສ່ເສື້ອຜ້າ ແລະ ສິ່ງປະດັບກໍ່ສະແດງເຖິງຄວາມມັກທີ່ພວກເຂົາມີສຳລັບສິ່ງຕ່າງໆເຫຼົ່ານີ້ໃນຊີວິດຂອງພວກເຂົາ ແລະ ເລິກຢູ່ພາຍໃນຫົວໃຈຂອງພວກເຂົາ. ສິ່ງຕ່າງໆທີ່ພວກເຂົາມັກບໍ່ມີສັກສີ ຫຼື ບໍ່ເປັນທີ່ຍອມຮັບ. ພວກມັນບໍ່ແມ່ນສິ່ງຂອງທີ່ຄົນປົກກະຕິຄວນສະແຫວງຫາ. ໃນຄວາມຫຼົງໄຫຼຂອງພວກເຂົາສຳລັບສິ່ງເຫຼົ່ານັ້ນ, ມີຄວາມບໍ່ຊອບທຳ. ທັດສະນະຄະຕິຂອງພວກເຂົາເປັນຄືກັນກັບຄົນທາງໂລກຢ່າງແທ້ໆ. ຄົນໆໜຶ່ງບໍ່ສາມາດເຫັນສ່ວນໃດສ່ວນໜຶ່ງທີ່ສອດຄ່ອງກັບຄວາມຈິງ. ສະນັ້ນ, ສິ່ງທີ່ເຈົ້າມັກ, ສິ່ງທີ່ເຈົ້າໃຫ້ຄວາມສຳຄັນ, ສິ່ງທີ່ເຈົ້າບູຊາ, ສິ່ງທີ່ເຈົ້າອິດສາ ແລະ ສິ່ງທີ່ເຈົ້າຄິດເຖິງໃນຫົວໃຈຂອງເຈົ້າທຸກມື້ ແມ່ນລ້ວນແລ້ວແຕ່ເປັນຕົວແທນໃຫ້ແກ່ທຳມະຊາດຂອງເຈົ້າ. ຄວາມຫຼົງໄຫຼສຳລັບສິ່ງທາງໂລກເຫຼົ່ານີ້ແມ່ນພຽງພໍທີ່ຈະພິສູດວ່າທຳມະຊາດຂອງເຈົ້າມັກຄວາມບໍ່ຊອບທຳ ແລະ ໃນສະຖານະການທີ່ຮ້າຍແຮງ ທຳມະຊາດຂອງເຈົ້າແມ່ນຊົ່ວຮ້າຍ ແລະ ບໍ່ສາມາດປິ່ນປົວໄດ້. ເຈົ້າຄວນໄຈ້ແຍກທຳມະຊາດຂອງເຈົ້າໃນລັກສະນະນີ້: ກວດສອບສິ່ງທີ່ເຈົ້າມັກ ແລະ ສິ່ງທີ່ເຈົ້າປະຖິ້ມໃນຊີວິດຂອງເຈົ້າ. ເຈົ້າອາດດີກັບບາງຄົນໃນຊ່ວງເວລາໃດໜຶ່ງ, ແຕ່ສິ່ງນີ້ກໍບໍ່ໄດ້ພິສູດວ່າ ເຈົ້າມັກພວກເຂົາ. ສິ່ງທີ່ເຈົ້າມັກຢ່າງແທ້ຈິງແມ່ນສິ່ງທີ່ຢູ່ໃນທຳມະຊາດຂອງເຈົ້າ; ເຖິງແມ່ນວ່າກະດູກຂອງເຈົ້າຫັກ, ເຈົ້າກໍຍັງຈະເພີດເພີນກັບມັນ ແລະ ບໍ່ສາມາດປະຖິ້ມມັນໄດ້ຈັກເທື່ອ. ສິ່ງນີ້ບໍ່ໄດ້ງ່າຍທີ່ຈະປ່ຽນແປງ. ຕົວຢ່າງເຊັ່ນ: ການຊອກຫາຄູ່ຄອງ, ຜູ້ຄົນສະແຫວງຫາຄົນປະເພດດຽວກັນກັບພວກເຂົາເອງ. ຖ້າແມ່ຍິງຕົກຂຸມຮັກຜູ້ໃດຜູ້ໜຶ່ງແທ້ໆ, ແລ້ວບໍ່ມີຜູ້ໃດຈະສາມາດຢຸດນາງໄດ້. ເຖິງແມ່ນວ່າຂາຂອງນາງຫັກ, ນາງກໍຍັງຈະຕ້ອງການຢູ່ກັບຊາຍຄົນນັ້ນ; ນາງຈະຕ້ອງຢາກແຕ່ງດອງກັບເຂົາ ເຖິງແມ່ນມັນໝາຍຄວາມວ່າ ນາງຈະຕ້ອງຕາຍ. ເປັນແບບນີ້ໄດ້ແນວໃດ? ມັນເປັນຍ້ອນ ບໍ່ມີຜູ້ໃດສາມາດປ່ຽນແປງສິ່ງທີ່ຝັງເລິກຢູ່ພາຍໃນກະດູກຂອງຜູ້ຄົນ, ຝັງເລິກຢູ່ພາຍໃນຫົວໃຈຂອງພວກເຂົາ. ເຖິງແມ່ນວ່າບຸກຄົນໃດໜຶ່ງຕາຍ, ວິນຍານຂອງພວກເຂົາກໍຍັງຈະມັກສິ່ງນັ້ນຄືເກົ່າ; ສິ່ງເຫຼົ່ານີ້ແມ່ນທຳມະຊາດຂອງມະນຸດ ແລະ ພວກມັນສະແດງເຖິງທາດແທ້ຂອງບຸກຄົນໃດໜຶ່ງ. ສິ່ງຕ່າງໆທີ່ຜູ້ຄົນມັກຈະມີຄວາມບໍ່ຊອບທຳບາງຢ່າງ. ບາງຄົນກໍ່ເຫັນໄດ້ຊັດເຈນໃນຄວາມຫຼົງມັກຂອງພວກເຂົາສຳລັບສິ່ງເຫຼົ່ານັ້ນ, ໃນຂະນະທີ່ບາງຄົນບໍ່ສາມາດເຫັນໄດ້ຊັດເຈນ; ບາງຄົນມີຄວາມມັກຢ່າງຫຼາຍຕໍ່ສິ່ງເຫຼົ່ານັ້ນ, ໃນຂະນະຄົນອື່ນໆບໍ່ໄດ້ເປັນແບບນັ້ນ; ບາງຄົນສາມາດຄວບຄຸມຕົນເອງ, ໃນຂະນະທີ່ຄົນອື່ນໆບໍ່ສາມາດຄວບຄຸມຕົນເອງໄດ້. ບາງຄົນມີແນວໂນ້ມທີ່ຈະຈົມລົງສູ່ສິ່ງທີ່ມືດມົນ ແລະ ຊົ່ວຮ້າຍ, ເຊິ່ງພິສູດວ່າພວກເຂົາບໍ່ມີຊີວິດ. ບາງຄົນສາມາດເອົາຊະນະການລໍ້ລວງຈາກເນື້ອໜັງ ແລະ ບໍ່ຖືກຄອບງວໍາ ຫຼື ຈຳກັດໂດຍສິ່ງເຫຼົ່ານັ້ນ, ເຊິ່ງພິສູດວ່າພວກເຂົາມີວຸດທິພາວະໜ້ອຍດຽວ ແລະ ອຸປະນິໄສຂອງພວກເຂົາມີການປ່ຽນແປງໜ້ອຍດຽວ. ບາງຄົນເຂົ້າໃຈຄວາມຈິງບາງຢ່າງ ແລະ ຮູ້ສຶກວ່າພວກເຂົາມີຊີວິດ ແລະ ພວກເຂົາຮັກພຣະເຈົ້າ, ແຕ່ໃນຄວາມເປັນຈິງ, ມັນກໍ່ຍັງໄວເກີນໄປ ແລະ ການປ່ຽນແປງທີ່ກຳລັງເກີດຂຶ້ນໃນອຸປະນິໄສຂອງຄົນໆໜຶ່ງກໍ່ບໍ່ແມ່ນເລື່ອງງ່າຍ. ທຳມະຊາດ ແລະ ແກ່ນແທ້ຂອງຄົນໆໜຶ່ງງ່າຍທີ່ຈະເຂົ້າໃຈບໍ? ເຖິງແມ່ນບາງຄົນເຂົ້າໃຈໜ້ອຍໜຶ່ງ, ພວກເຂົາກໍຕ້ອງຜ່ານຄວາມຫຍຸ້ງຍາກລຳບາກຫຼາຍຢ່າງເພື່ອບັນລຸຄວາມເຂົ້າໃຈນັ້ນ ແລະ ເຖິງແມ່ນມີຄວາມເຂົ້າໃຈເລັກນ້ອຍ, ການປ່ຽນແປງກໍບໍ່ໄດ້ງ່າຍ. ສິ່ງເຫຼົ່ານີ້ລ້ວນແລ້ວແຕ່ເປັນຄວາມຫຍຸ້ງຍາກທີ່ຜູ້ຄົນຜະເຊີນ ແລະ ຜູ້ຄົນບໍ່ສາມາດຮູ້ຈັກຕົນເອງໂດຍທີ່ບໍ່ມີຄວາມປະສົງທີ່ຈະສະແຫວງຫາຄວາມຈິງ. ບໍ່ວ່າຜູ້ຄົນ, ເລື່ອງຕ່າງໆ ຫຼື ສິ່ງຕ່າງໆທີ່ຢູ່ອ້ອມຂ້າງເຈົ້າອາດປ່ຽນແປງແນວໃດກໍ່ຕາມ ແລະ ບໍ່ວ່າໂລກອາດປີ້ນກັບດ້ານແນວໃດກໍ່ຕາມ, ຖ້າຄວາມຈິງກຳລັງຊີ້ນໍາເຈົ້າຈາກພາຍໃນ, ຖ້າມັນຢັ່ງຮາກພາຍໃນເຈົ້າ ແລະ ພຣະທຳຂອງພຣະເຈົ້າຊີ້ນໍາຊີວິດຂອງເຈົ້າ, ຄວາມມັກ, ປະສົບການ ແລະ ການເປັນຢູ່, ໃນຈຸດນັ້ນ ເຈົ້າຈະມີການປ່ຽນແປງຢ່າງແທ້ຈິງ. ໃນຕອນນີ້, ສິ່ງທີ່ເອີ້ນວ່າການປ່ຽນແປງຂອງຜູ້ຄົນເປັນພຽງການຮ່ວມມືເລັກນ້ອຍ, ການທີ່ສາມາດຍອມຮັບການຖືກລິຮານ ແລະ ການຖືກຈັດການຢ່າງລັງເລ, ການປະຕິບັດໜ້າທີ່ຂອງພວກເຂົາຢ່າງຫ້າວຫັນ ແລະ ການມີຄວາມກະຕືລືລົ້ນ ແລະ ຄວາມເຊື່ອເລັກນ້ອຍ, ແຕ່ສິ່ງນີ້ກໍ່ບໍ່ສາມາດຖືວ່າເປັນການປ່ຽນແປງໃນອຸປະນິໄສໄດ້ ແລະ ມັນບໍ່ໄດ້ພິສູດວ່າຜູ້ຄົນມີຊີວິດ. ນີ້ເປັນພຽງຄວາມມັກ ແລະ ຄວາມນິຍົມຂອງຜູ້ຄົນ, ບໍ່ມີຫຍັງຫຼາຍໄປກວ່ານັ້ນ.

ເພື່ອໃຫ້ເຂົ້າໃຈທໍາມະຊາດ, ນອກຈາກການຄົ້ນພົບສິ່ງຕ່າງໆທີ່ຜູ້ຄົນຫຼົງມັກໃນທຳມະຊາດຂອງພວກເຂົາ, ລັກສະນະຫຼາຍຢ່າງທີ່ສຳຄັນທີ່ສຸດທີ່ກ່ຽວຂ້ອງກັບທຳມະຊາດຂອງພວກເຂົາກໍ່ຍັງຈຳເປັນຕ້ອງຖືກຂຸດອອກ. ຕົວຢ່າງເຊັ່ນ: ມຸມມອງຂອງຜູ້ຄົນໃນສິ່ງຕ່າງໆ, ວິທີການ ແລະ ເປົ້າໝາຍຂອງຜູ້ຄົນໃນຊີວິດ, ຄຸນຄ່າໃນຊີວິດຂອງຜູ້ຄົນ ແລະ ທັດສະນະຄະຕິຕໍ່ຊີວິດ ແລະ ແນວຄິດຕໍ່ທຸກສິ່ງທີ່ກ່ຽວຂ້ອງກັບຄວາມຈິງ. ສິ່ງເຫຼົ່ານີ້ລ້ວນແລ້ວແຕ່ເປັນສິ່ງທີ່ຝັງເລິກຢູ່ພາຍໃນຈິດວິນຍານຂອງຜູ້ຄົນ ແລະ ພວກມັນມີຄວາມສຳພັນໂດຍກົງກັບການປ່ຽນແປງອຸປະນິໄສ. ແລ້ວແມ່ນຫຍັງຄືທັດສະນະຄະຕິຂອງມະນຸດຊາດທີ່ເສື່ອມຊາມກ່ຽວກັບຊີວິດ? ສາມາດເວົ້າໄດ້ວ່າມັນເປັນແບບນີ້: “ມະນຸດທຸກຄົນເຮັດເພື່ອຕົນເອງ ແລະ ເຫັນແກ່ຜົນປະໂຫຍດສ່ວນຕົວ”. ຜູ້ຄົນລ້ວນແລ້ວແຕ່ມີຊີວິດຢູ່ເພື່ອຕົນເອງ; ຖ້າຈະເວົ້າຢ່າງກົງໄປກົງມາ, ພວກເຂົາກຳລັງດຳລົງຊີວິດສຳລັບເນື້ອໜັງ. ພວກເຂົາພຽງແຕ່ດຳລົງຊີວິດເພື່ອໃສ່ອາຫານເຂົ້າໃນປາກຂອງພວກເຂົາ. ການເປັນຢູ່ນີ້ແຕກຕ່າງແນວໃດຈາກການເປັນຢູ່ຂອງສັດ? ບໍ່ມີຄຸນຄ່າຫຍັງເລີຍໃນການດຳລົງຊີວິດແບບນີ້, ບໍ່ຕ້ອງກ່າວເຖິງເລີຍວ່າມັນຈະມີຄວາມໝາຍຫຍັງ. ທັດສະນະຄະຕິຂອງຄົນໆໜຶ່ງຕໍ່ຊີວິດແມ່ນກ່ຽວກັບສິ່ງທີ່ເຈົ້າອາໄສໃນການດຳລົງຊີວິດເທິງໂລກ, ສິ່ງທີ່ເຈົ້າມີຊີວິດເພື່ອ ແລະ ວິທີການໃຊ້ຊີວິດຂອງເຈົ້າ ແລະ ສິ່ງເຫຼົ່ານີ້ກໍ່ລ້ວນແລ້ວແຕ່ເປັນສິ່ງທີ່ກ່ຽວຂ້ອງກັບແກ່ນແທ້ຂອງທຳມະຊາດຂອງມະນຸດ. ຜ່ານການໄຈ້ແຍກທຳມະຊາດຂອງມະນຸດ, ເຈົ້າຈະເຫັນວ່າຜູ້ຄົນລ້ວນແລ້ວແຕ່ຕໍ່ຕ້ານພຣະເຈົ້າ. ພວກເຂົາທຸກຄົນເປັນມານຮ້າຍ ແລະ ບໍ່ມີຄົນດີທີ່ແທ້ຈິງ. ໂດຍການໄຈ້ແຍກທຳມະຊາດຂອງຜູ້ຄົນເທົ່ານັ້ນ, ເຈົ້າຈຶ່ງຮູ້ຈັກເຖິງຄວາມເສື່ອມຊາມ ແລະ ແກ່ນແທ້ຂອງມະນຸດໄດ້ຢ່າງແທ້ຈິງ ແລະ ເຂົ້າໃຈວ່າຜູ້ຄົນເປັນຂອງຫຍັງແທ້ໆ, ພວກເຂົາຂາດຫຍັງແທ້ໆ, ພວກເຂົາຄວນປະກອບຕົນເອງດ້ວຍຫຍັງ ແລະ ພວກເຂົາຄວນດຳລົງຊີວິດແນວໃດຈາກລັກສະນະຂອງມະນຸດ. ການໄຈ້ແຍກທຳມະຊາດຂອງບຸກຄົນໜຶ່ງຢ່າງແທ້ຈິງບໍ່ແມ່ນເລື່ອງງ່າຍ ແລະ ບໍ່ສາມາດດຳເນີນໄດ້ໂດຍບໍ່ມີການປະສົບກັບພຣະທຳຂອງພຣະເຈົ້າ ຫຼື ການມີປະສົບການທີ່ແທ້ຈິງ.

ລະດູໃບໄມ້ປົ່ງ, ປີ 1999


ວິທີຮູ້ຈັກທໍາມະຊາດຂອງມະນຸດ

ຈະຮູ້ຈັກທຳມະຊາດຂອງຄົນໆໜຶ່ງໄດ້ແນວໃດ? ແມ່ນຫຍັງປະກອບເປັນທຳມະຊາດຂອງບຸກຄົນໜຶ່ງ? ເຈົ້າພຽງແຕ່ຮູ້ຈັກຂໍ້ຜິດພາດ, ຂໍ້ບົກຜ່ອງ, ເຈດຕະນາ, ແນວຄິດ, ແງ່ລົບ ແລະ ຄວາມບໍ່ເຊື່ອຟັງຂອງມະນຸດ, ແຕ່ເຈົ້າບໍ່ສາມາດຄົ້ນພົບສິ່ງຕ່າງໆທີ່ຢູ່ພາຍໃນທຳມະຊາດຂອງມະນຸດ. ເຈົ້າພຽງແຕ່ຮູ້ຈັກເປືອກນອກ ໂດຍບໍ່ມີຄວາມສາມາດຄົ້ນພົບຕົ້ນກຳເນີດຂອງມັນ ແລະ ສິ່ງນີ້ບໍ່ໄດ້ສະແດງເຖິງຄວາມຮູ້ກ່ຽວກັບທຳມະຊາດຂອງມະນຸດ. ບາງຄົນຍອມຮັບຂໍ້ບົກຜ່ອງ ແລະ ຄວາມຄິດລົບຕ່າງໆຂອງພວກເຂົາ ໂດຍກ່າວວ່າ “ຂ້ານ້ອຍເຂົ້າໃຈທຳມະຊາດຂອງຂ້ານ້ອຍ. ເບິ່ງແມ, ຂ້ານ້ອຍຮັບຮູ້ຄວາມອວດດີຂອງຂ້ານ້ອຍ. ນັ້ນບໍ່ແມ່ນການຮູ້ຈັກທຳມະຊາດຂອງຂ້ານ້ອຍບໍ?” ຄວາມອວດດີແມ່ນສ່ວນໜຶ່ງໃນທຳມະຊາດຂອງມະນຸດ, ສິ່ງນັ້ນແມ່ນເປັນຈິງ. ເຖິງຢ່າງໃດກໍຕາມ ມັນບໍ່ພຽງພໍທີ່ຈະຮັບຮູ້ສິ່ງນີ້ໃນດ້ານທິດສະດີ. ການຮູ້ຈັກທຳມະຊາດຂອງຕົນເອງແມ່ນຫຍັງ? ມັນສາມາດເປັນທີ່ຮູ້ຈັກໄດ້ແນວໃດ? ມັນເປັນທີ່ຮູ້ຈັກຈາກລັກສະນະໃດ? ໂດຍສະເພາະແລ້ວ ທຳມະຊາດຂອງຄົນໃດໜຶ່ງຄວນຖືກເບິ່ງຈາກສິ່ງຕ່າງໆທີ່ຄົນໆນັ້ນເປີດເຜີຍອອກມາແນວໃດ? ກ່ອນອື່ນໝົດ ເຈົ້າສາມາດເຫັນທຳມະຊາດຂອງບຸກຄົນໜຶ່ງຜ່ານຄວາມສົນໃຈຂອງເຂົາ. ຕົວຢ່າງເຊັ່ນ: ບາງຄົນມີການເຊີດຊູຄົນທີ່ມີຊື່ສຽງ ແລະ ໂດດເດັ່ນເປັນຢ່າງຍິ່ງ, ບາງຄົນມັກເຕັ້ນ, ບາງຄົນມັກນັກຮ້ອງ ຫຼື ດາລາຮູບເງົາເປັນພິເສດ ແລະ ບາງຄົນມີຄວາມມັກຫຼິ້ນເກມເປັນພິເສດ. ຈາກຄວາມມັກເຫຼົ່ານີ້, ພວກເຮົາສາມາດເຫັນໄດ້ວ່າແມ່ນຫຍັງຄືທຳມະຊາດຂອງຜູ້ຄົນເຫຼົ່ານີ້. ນີ້ຄືຕົວຢ່າງງ່າຍໆ: ບາງຄົນອາດເຫຼື້ອມໃສນັກຮ້ອງຄົນໃດໜຶ່ງແທ້ໆ ພວກເຂົາເຄົາລົບບູຊາຕົນເອງຈົນຮອດຂັ້ນໃດ? ຈົນຮອດຂັ້ນທີ່ວ່າພວກເຂົາພາກັນໝົກມຸ້ນກັບການເຄື່ອນໄຫວທຸກຢ່າງ, ຮອຍຍິ້ມ ແລະ ຄຳເວົ້າຂອງນັກຮ້ອງຄົນນີ້. ພວກເຂົາຕິດພັນກັບນັກຮ້ອງຄົນນີ້ ແລະ ເຖິງກັບຖ່າຍຮູບທຸກສິ່ງທີ່ພວກເຂົານຸ່ງ ແລະ ຫຼັງຈາກນັ້ນ ພວກເຂົາກໍໄປຮຽນແບບກັບສິ່ງນັ້ນ. ຄວາມເທີດທູນລະດັບນີ້ຕໍ່ບຸກຄົນໜຶ່ງສະແດງເຖິງບັນຫາຫຍັງ? ມັນສະແດງວ່າ ບຸກຄົນດັ່ງກ່າວມີພຽງແຕ່ສິ່ງຕ່າງໆທີ່ເປັນຂອງຜູ້ບໍ່ເຊື່ອຢູ່ໃນຫົວໃຈຂອງພວກເຂົາ ແລະ ພວກເຂົາບໍ່ມີຄວາມຈິງ, ພວກເຂົາບໍ່ມີສິ່ງດີໆ ແລະ ແຮງໄກທີ່ພວກເຂົາຈະມີພຣະເຈົ້າໃນຫົວໃຈຂອງພວກເຂົາ. ທຸກສິ່ງທີ່ບຸກຄົນນີ້ຄິດເຖິງ, ຮັກ ແລະ ສະແຫວງຫາແມ່ນກ່ຽວກັບຊາຕານ. ສິ່ງເຫຼົ່ານີ້ຄອບງໍາຫົວໃຈຂອງບຸກຄົນນີ້ ເຊິ່ງກຳລັງຈະຖືກມອບໃຫ້ກັບສິ່ງເຫຼົ່ານັ້ນ. ພວກເຈົ້າສາມາດເວົ້າໄດ້ບໍວ່າແມ່ນຫຍັງຄືແກ່ນແທ້ ແລະ ທຳມະຊາດຂອງພວກເຂົາ? ຖ້າສິ່ງໃດສິ່ງໜຶ່ງຖືກຮັກຈົນເຖິງຂັ້ນໃດໜຶ່ງ, ແລ້ວສິ່ງນັ້ນກໍຈະສາມາດກາຍມາເປັນຊີວິດຂອງຄົນໃດຄົນໜຶ່ງ ແລະ ຄອບງໍາຫົວໃຈຂອງພວກເຂົາ, ພິສູດຢ່າງສົມບູນວ່າ ບຸກຄົນດັ່ງກ່າວເປັນຄົນບູຊາພະທຽມ ເຊິ່ງບໍ່ຕ້ອງການພຣະເຈົ້າ ແລະ ຮັກມານຮ້າຍແທນ. ສະນັ້ນ ຈຶ່ງສາມາດສະຫຼຸບໄດ້ວ່າ ທຳມະຊາດຂອງບຸກຄົນດັ່ງກ່າວແມ່ນທຳມະຊາດທີ່ຮັກ ແລະ ບູຊາມານຮ້າຍ, ບໍ່ຮັກຄວາມຈິງ ແລະ ບໍ່ຕ້ອງການພຣະເຈົ້າ. ນີ້ບໍ່ແມ່ນວິທີທີ່ຖືກຕ້ອງໃນການເບິ່ງທຳມະຊາດຂອງຄົນໃດຄົນໜຶ່ງບໍ? ມັນຖືກຕ້ອງທັງໝົດ. ນີ້ແມ່ນວິທີທີ່ຄວນກວດສອບທຳມະຊາດຂອງມະນຸດ. ຕົວຢ່າງ: ບາງຄົນເຫຼື້ອມໃສໂປໂລເປັນພິເສດ. ພວກເຂົາມັກອອກໄປ ແລະ ກ່າວປາໄສ ແລະ ປະຕິບັດພາລະກິດ, ພວກເຂົາມັກຈັດການເຕົ້າໂຮມ ແລະ ເທດສະໜາ ແລະ ພວກເຂົາມັກໃຫ້ຜູ້ຄົນຟັງຄວາມພວກເຂົາ, ເຫຼື້ອມໃສພວກເຂົາ ແລະ ທີ່ຖືວ່າພວກເຂົາເປັນຈຸດສູນກາງ. ພວກເຂົາມັກທີ່ຈະຢູ່ໃນໃຈຂອງຄົນອື່ນ ແລະ ພວກເຂົາມັກໃຫ້ຄົນອື່ນເອົາໃຈໃສ່ພາບລັກທີ່ພວກເຂົາສະແດງອອກ. ໃຫ້ພວກເຮົາມາໄຈ້ແຍກທຳມະຊາດຂອງພວກເຂົາຈາກການສະແດງອອກເຫຼົ່ານີ້. ແມ່ນຫຍັງຄືທຳມະຊາດຂອງພວກເຂົາ? ຖ້າພວກເຂົາມີການສະແດງອອກເຫຼົ່ານີ້, ແລ້ວມັນກໍພຽງພໍແລ້ວທີ່ຈະສະແດງໃຫ້ເຫັນວ່າ ພວກເຂົາອວດດີ ແລະ ທະນົງໂຕຈົນພວກເຂົາບໍ່ນະມັດສະການພຣະເຈົ້າເລີຍ ແລະ ພວກເຂົາໄລ່ຕາມສະຖານະທີ່ສູງສົ່ງ ແລະ ຕ້ອງການທີ່ຈະມີສິດອຳນາດເໜືອຄົນອື່ນ, ຄອບຄອງພວກເຂົາ ແລະ ມີຖານະໃນໃຈຂອງພວກເຂົາ. ນີ້ແມ່ນພາບລັກທີ່ຊັດເຈນຂອງຊາຕານ. ລັກສະນະຂອງທຳມະຊາດຂອງພວກເຂົາທີ່ໂດດເດັ່ນເປັນພິເສດກໍຄື ພວກເຂົາອວດດີ ແລະ ທະນົງໂຕ, ພວກເຂົາບໍ່ນະມັດສະການພຣະເຈົ້າ ແລະ ພວກເຂົາພະຍາຍາມເຮັດໃຫ້ຄົນອື່ນນະມັດສະການພວກເຂົາ. ການສະແດງອອກດັ່ງກ່າວສາມາດເຮັດໃຫ້ເຈົ້າເຫັນຢ່າງຊັດເຈນຫຼາຍໃນທຳມະຊາດຂອງພວກເຂົາ. ຕົວຢ່າງ: ບາງຄົນຮັກທີ່ຈະເອົາປຽບຈາກສິ່ງຕ່າງໆຢ່າງບໍ່ຍຸຕິທຳໂດຍທີ່ຄົນອື່ນເສຍຫາຍ ແລະ ຄົນເຫຼົ່ານີ້ກໍໍພະຍາຍາມບັນລຸຜົນປະໂຫຍດຂອງພວກເຂົາເອງໃນທຸກເລື່ອງ. ແມ່ນຫຍັງກໍຕາມທີ່ພວກເຮົາເຮັດຕ້ອງສ້າງປະໂຫຍດໃຫ້ແກ່ພວກເຂົາ ຫຼື ຖ້າບໍ່ດັ່ງນັ້ນ ພວກເຂົາກໍຈະບໍ່ເຮັດມັນ. ພວກເຂົາບໍ່ສົນໃຈກັບຫຍັງເວັ້ນເສຍແຕ່ມັນຈະມອບຂໍ້ໄດ້ປຽບບາງຢ່າງໃຫ້ກັບພວກເຂົາ ແລະ ມີແຮງຈູງໃຈແອບແຝງຢູ່ເບື້ອງຫຼັງການກະທຳຂອງພວກເຂົາຢູ່ສະເໝີ. ພວກເຂົາເວົ້າດີກັບຜູ້ໃດກໍຕາມທີ່ສ້າງປະໂຫຍດໃຫ້ແກ່ພວກເຂົາ ແລະ ພວກເຂົາສົ່ງເສີມຜູ້ໃດກໍຕາມທີ່ປະຈົບປະແຈງພວກເຂົາ. ແມ່ນແຕ່ເມື່ອຄົນທີ່ພວກເຂົາໂປດປານມີບັນຫາ, ພວກເຂົາກໍຈະເວົ້າວ່າຄົນເຫຼົ່ານີ້ຖືກຕ້ອງ ແລະ ພະຍາຍາມຢ່າງໜັກປົກປ້ອງພວກເຂົາ ແລະ ປົກປິດໃຫ້ພວກເຂົາ. ຄົນເຊັ່ນນັ້ນມີທຳມະຊາດຫຍັງ? ເຈົ້າສາມາດເຫັນເຖິງທຳມະຊາດຂອງພວກເຂົາຢ່າງຊັດເຈນຈາກພຶດຕິກຳເຫຼົ່ານີ້. ພວກເຂົາພະຍາຍາມເພື່ອເອົາປຽບຢ່າງບໍ່ຍຸຕິທຳຜ່ານການກະທຳຂອງພວກເຂົາ, ມີສ່ວນຮ່ວມໃນພຶດຕິກຳທີ່ເປັນການຄ້າຂາຍໃນທຸກສະຖານະການຢູ່ສະເໝີ ແລະ ເຈົ້າສາມາດແນ່ໃຈໄດ້ເລີຍວ່າທຳມະຊາດຂອງພວກເຂົາເປັນທຳມະຊາດທີ່ປາດຖະໜາຫາຜົນກຳໄລຢູ່ໝົດໃຈ. ພວກເຂົາກະຕືລືລົ້ນໃນທຸກສິ່ງທີ່ພວກເຂົາເຮັດ. ພວກເຂົາຈະບໍ່ລຸກເຊົ້າເວັ້ນເສຍແຕ່ມັນຈະສ້າງປະໂຫຍດຕໍ່ພວກເຂົາໃນການເຮັດແບບນັ້ນ. ພວກເຂົາເປັນຄົນທີ່ເຫັນແກ່ຕົວທີ່ສຸດ ແລະ ພວກເຂົາບໍ່ຮູ້ຈັກພໍທີ່ສຸດ. ທຳມະຊາດຂອງພວກເຂົາຖືກສະແດງອອກຜ່ານການທີ່ພວກເຂົາຮັກຜົນກຳໄລ ແລະ ການຂາດຄວາມຮັກສຳລັບຄວາມຈິງ. ຜູ້ຊາຍບາງຄົນຫຼົງໄຫຼໃນແມ່ຍິງ, ຍອກຫຼິ້ນໄປມາກັບພວກເຂົາຢູ່ສະເໝີຢູ່ບ່ອນໃດກໍຕາມທີ່ພວກເຂົາໄປ. ແມ່ຍິງງາມແມ່ນເປົ້າໝາຍຂອງຄວາມສະເໜ່ຫາຂອງຄົນເຊັ່ນນັ້ນ ແລະ ຖືເປັນຄວາມພາກພູມໃຈສູງສຸດໃນຫົວໃຈຂອງພວກເຂົາ. ພວກເຂົາເຕັມໃຈທີ່ຈະມອບຊີວິດຂອງພວກເຂົາ ແລະ ເສຍສະລະທຸກຄົນສຳລັບແມ່ຍິງງາມໆ; ແມ່ຍິງຄືສິ່ງທີ່ເຕີມເຕັມຫົວໃຈຂອງພວກເຂົາ. ແມ່ນຫຍັງຄືທຳມະຊາດຂອງຜູ້ຊາຍເຫຼົ່ານີ້? ທຳມະຊາດຂອງພວກເຂົາຄືການຮັກແມ່ຍິງງາມໆ ແລະ ນະມັດສະການພວກເຂົາ ແລະ ຮັກສິ່ງຊົ່ວຮ້າຍ. ພວກເຂົາຄືຜູ້ມັກຕັນຫາທີ່ມີທຳມະຊາດທີ່ຊົ່ວຮ້າຍ ແລະ ໂລບມາກ. ເປັນຫຍັງເຮົາຈຶ່ງເວົ້າວ່ານີ້ຄືທຳມະຊາດຂອງພວກເຂົາ? ການກະທຳຂອງພວກເຂົາເປີດເຜີຍທຳມະຊາດທີ່ໂລບມາກ. ພຶດຕິກຳເຫຼົ່ານີ້ບໍ່ແມ່ນພຽງການເຮັດຜິດໃນບາງຄັ້ງບາງຄາວ ຫຼື ຜູ້ຄົນເຊັ່ນນັ້ນບໍ່ໄດ້ຮ້າຍແຮງກວ່າຄົນປົກກະຕິແຕ່ໜ້ອຍດຽວ, ໃນທາງກົງກັນຂ້າມ ພວກເຂົາເຕີບໃຫຍ່ເພື່ອເຕີມເຕັມໄປດ້ວຍສິ່ງເຫຼົ່ານີ້ຢ່າງສົມບູນ, ເຊິ່ງໄດ້ກາຍມາເປັນທຳມະຊາດ ແລະ ແກ່ນແທ້ຂອງພວກເຂົາແທ້ໆ. ສະນັ້ນ, ສິ່ງເຫຼົ່ານີ້ຈະກາຍມາເປັນການສຳແດງອອກເຖິງທຳມະຊາດຂອງພວກເຂົາ. ອົງປະກອບໃນທຳມະຊາດຂອງບຸກຄົນໜຶ່ງກຳລັງເປີດເຜີຍຕົວມັນເອງຢູ່ເລື້ອຍໆ. ບໍ່ວ່າມັນຈະແມ່ນຫຍັງກໍຕາມ, ສິ່ງໃດກໍຕາມທີ່ບຸກຄົນໜຶ່ງເຮັດສາມາດເປີດເຜີຍທຳມະຊາດຂອງບຸກຄົນນັ້ນ. ຜູ້ຄົນມີແຮງຈູງໃຈ ແລະ ຈຸດປະສົງຂອງພວກເຂົາເອງສຳລັບທຸກສິ່ງທີ່ພວກເຂົາເຮັດ ແລະ ບໍ່ວ່າມັນຈະເປັນການໃຫ້ການຕ້ອນຮັບແຂກ, ການເທດສະໜາຂ່າວປະເສີດ ຫຼື ວຽກງານປະເພດໃດໜຶ່ງ, ພວກເຂົາສາມາດເປີດເຜີຍສ່ວນຕ່າງໆໃນທຳມະຊາດຂອງພວກເຂົາໂດຍບໍ່ສຳນຶກເຖິງມັນເລີຍ, ເພາະທຳມະຊາດຂອງບຸກຄົນໜຶ່ງຄືຊີວິດຂອງພວກເຂົາ ແລະ ຜູ້ຄົນຖືກຂັບເຄື່ອນໂດຍທຳມະຊາດຂອງພວກເຂົາຕາບໃດທີ່ພວກເຂົາດຳລົງຊີວິດ. ທຳມະຊາດຂອງບຸກຄົນໜຶ່ງບໍ່ໄດ້ຖືກເປີດໂປງພຽງແຕ່ໃນບາງຄັ້ງບາງຄາວ ຫຼື ໂດຍບັງເອີນ; ໃນທາງກົງກັນຂ້າມ, ມັນສາມາດເປັນຕົວແທນໃຫ້ກັບແກ່ນແທ້ຂອງບຸກຄົນໜຶ່ງຢ່າງສົມບູນ. ທຸກສິ່ງທີ່ໄຫຼອອກມາຈາກພາຍໃນກະດູກ ແລະ ເລືອດຂອງຜູ້ຄົນ ເປັນຕົວແທນໃຫ້ກັບທຳມະຊາດ ແລະ ຊີວິດຂອງພວກເຂົາ. ບາງຄົນຮັກແມ່ຍິງງາມໆ. ຄົນອື່ນກໍຮັກເງິນ. ບາງຄົນກໍມີຄວາມຮັກສະຖານະໂດຍສະເພາະ. ບາງຄົນເຊີດຊູຊື່ສຽງ ແລະ ພາບລັກສ່ວນຕົວຂອງພວກເຂົາເປັນຢ່າງຍິ່ງ. ບາງຄົນຮັກ ຫຼື ນະມັດສະການຄົນທີ່ພວກເຂົາຫຼົງໄຫຼໂດຍສະເພາະ. ແລ້ວບາງຄົນກໍອວດດີ ແລະ ທະນົງຕົວເປັນຢ່າງຍິ່ງ, ບໍ່ຍອມຜູ້ໃດໃນຫົວໃຈຂອງພວກເຂົາ ແລະ ພະຍາຍາມຢາກໄດ້ສະຖານະ, ພວກເຂົາມັກທີ່ຈະໂດດເດັ່ນຈາກຄົນອື່ນ ແລະ ມີສິດອຳນາດເໜືອພວກເຂົາ. ມີຫຼາກຫຼາຍທຳມະຊາດທີ່ແຕກຕ່າງກັນ. ພວກມັນສາມາດແຕກຕ່າງກັນໃນບັນດາຜູ້ຄົນ, ແຕ່ອົງປະກອບທົ່ວໄປຂອງພວກມັນຄືການຕໍ່ຕ້ານ ແລະ ການທໍລະຍົດພຣະເຈົ້າ. ໃນວິທີນັ້ນ, ພວກມັນລ້ວນແລ້ວແຕ່ຄ້າຍຄືກັນ.

ສຳລັບວິທີທີ່ຈະຮູ້ວ່າ ທຳມະຊາດຂອງຄົນໆໜຶ່ງເປັນແນວໃດນັ້ນ, ໃຫ້ພວກເຮົາເບິ່ງຕົວຢ່າງເພີ່ມເຕີມອີກສອງສາມຕົວຢ່າງ. ໃຫ້ເອົາຄວາມເຫັນແກ່ຕົວເປັນຕົວຢ່າງ. ສາມາດເວົ້າໄດ້ວ່າຄວາມເຫັນແກ່ຕົວແມ່ນອົງປະກອບໜຶ່ງຂອງທຳມະຊາດຂອງບຸກຄົນໜຶ່ງ. ທຸກຄົນມີອົງປະກອບນີ້ຢູ່ພາຍໃນຕົວພວກເຂົາ. ບາງຄົນກໍເຫັນແກ່ຕົວເປັນຢ່າງຍິ່ງ, ເຫັນແກ່ຕົວທີ່ສຸດ ແລະ ໃນທຸກສິ່ງ, ພວກເຂົາຄຳນຶງເຖິງແຕ່ຕົນເອງເທົ່ານັ້ນ, ບໍ່ຊອກຫາຫຍັງນອກຈາກຜົນປະໂຫຍດສ່ວນຕົວ ແລະ ພວກເຂົາບໍ່ໄດ້ຄຳນຶງເຖິງຄົນອື່ນແມ່ນແຕ່ໜ້ອຍດຽວ. ຄວາມເຫັນແກ່ຕົວນັ້ນເປັນຕົວແທນທຳມະຊາດຂອງພວກເຂົາ. ທຸກຄົນຂ້ອນຂ້າງເຫັນແກ່ຕົວ, ແຕ່ມີຄວາມແຕກຕ່າງກັນ. ເມື່ອຕິດຕໍ່ພົວພັນກັບຄົນອື່ນ, ບາງຄົນສາມາດເບິ່ງແຍງ ແລະ ຫ່ວງໃຍຄົນອື່ນ, ພວກເຂົາສາມາດເປັນຫ່ວງຄົນອື່ນ ແລະ ຄຳນຶງເຖິງຄົນອື່ນໃນທຸກສິ່ງທີ່ພວກເຂົາເຮັດ. ເຖິງຢ່າງໃດກໍຕາມ, ຄົນອື່ນບາງຄົນບໍ່ມັກແບບນີ້. ຄົນເຫຼົ່ານີ້ເຫັນແກ່ຕົວເປັນພິເສດ ແລະ ໃຈແຄບເມື່ອຮັບລ້ຽງອ້າຍເອື້ອຍນ້ອງຢູ່ສະເໝີ. ພວກເຂົາເອົາອາຫານທີ່ດີທີ່ສຸດໃຫ້ຄອບຄົວຂອງຕົນເອງໃນປະລິມານທີ່ຫຼາຍທີ່ສຸດ ແລະ ພວກເຂົາໃຫ້ອາຫານທີ່ເປັນຕາກິນໜ້ອຍກວ່າ ພ້ອມປະລິມານທີ່ໜ້ອຍກວ່າເທົ່ານັ້ນໃຫ້ແກ່ອ້າຍເອື້ອຍນ້ອງ. ເມື່ອຍາດພີ່ນ້ອງຂອງພວກເຂົາເອງມາ, ພວກເຂົາກໍຈັດແຈງໃຫ້ຍາດພີ່ນ້ອງສະດວກສະບາຍຫຼາຍ. ເຖິງຢ່າງໃດກໍຕາມ, ເມື່ອອ້າຍເອື້ອຍນ້ອງມາຫາ, ພວກເຂົາໃຫ້ນອນຢູ່ເທິງພຶ້ນ. ພວກເຂົາຄິດວ່າມັນດີພໍແລ້ວທີ່ພວກເຂົາອະນຸຍາດໃຫ້ອ້າຍເອື້ອຍນ້ອງພັກເຊົາຢ້ຽມຢາມ. ເມື່ອອ້າຍເອື້ອຍນ້ອງເຈັບປ່ວຍ ຫຼື ມີຄວາມຫຍຸ້ງຍາກອື່ນ, ຄົນເຊັ່ນນີ້ບໍ່ແມ່ນແຕ່ຈະຄໍານຶງເຖິງພວກເຂົາ, ປະພຶດຕົວຄືກັບວ່າພວກເຂົາບໍ່ສັງເກດເຫັນ. ຄົນເຊັ່ນນີ້ບໍ່ສົນໃຈ ຫຼື ເປັນຫ່ວງຄົນອື່ນແມ່ນແຕ່ໜ້ອຍດຽວ. ພວກເຂົາສົນໃຈແຕ່ຕົວເອງ ແລະ ຍາດພີ່ນ້ອງຂອງພວກເຂົາເທົ່ານັ້ນ. ທຳມະຊາດທີ່ເຫັນແກ່ຕົວຂອງພວກເຂົານີ້ແມ່ນສິ່ງທີ່ກຳນົດຄວາມບໍ່ເຕັມໃຈຂອງພວກເຂົາທີ່ຈະເບິ່ງແຍງຄົນອື່ນ. ພວກເຂົາຮູ້ສຶກວ່າການດູແລຄົນອື່ນກ່ຽວຂ້ອງກັບຄວາມທຸກທໍລະມານ ແລະ ເປັນບັນຫາຫຼາຍ. ບາງຄົນອາດຈະເວົ້າວ່າ “ຄົນເຫັນແກ່ຕົວບໍ່ຮູ້ຈັກຄໍານຶງເຖິງຄົນອື່ນ”. ຖືກຕ້ອງ. ຖ້າພວກເຂົາບໍ່ຮູ້ຈັກຄໍານຶງ, ແລ້ວເປັນຫຍັງຄົນເຫັນແກ່ຕົວຈຶ່ງດີກັບຍາດພີ່ນ້ອງຂອງຕົນເອງຫຼາຍ ແລະ ຄຳນຶງເຖິງຄວາມຕ້ອງການຂອງພວກເຂົາຢ່າງເຕັມທີ່? ເປັນຫຍັງພວກເຂົາຈຶ່ງຮູ້ຈັກສິ່ງທີ່ພວກເຂົາເອງຂາດ ແລະ ສົມຄວນທີ່ຈະໃສ່ຫຍັງ ຫຼື ກິນຫຍັງໃນຊ່ວງເວລາໃດໜຶ່ງ? ເປັນຫຍັງພວກເຂົາຈຶ່ງເປັນແບບນັ້ນກັບຄົນອື່ນບໍ່ໄດ້? ໃນຄວາມເປັນຈິງແລ້ວ, ພວກເຂົາເຂົ້າໃຈທຸກສິ່ງ, ແຕ່ພວກເຂົາເຫັນແກ່ຕົວ ແລະ ໜ້າລັງກຽດ. ສິ່ງນີ້ໄດ້ຖືກກຳນົດໄວ້ໂດຍທຳມະຊາດຂອງພວກເຂົາ. ຄົນທີ່ເຫັນແກ່ຕົວໃນທຸກສິ່ງບໍ່ສາມາດປະຕິບັດຕໍ່ຄົນອື່ນໄດ້ຢ່າງຍຸຕິທຳ. ດ້ານຄວາມຊົ່ວຮ້າຍກໍມີເຊັ່ນກັນ. ເຮືອນຂອງພຣະເຈົ້າໄດ້ກຳນົດໄວ້ວ່າ ທຸກຄົນທີ່ເຮັດຜິດປະເວນີຢ່າງຕໍ່ເນື່ອງຕ້ອງຖືກກຳຈັດອອກ. ແຕ່ສຳລັບບາງຄົນ, ມັນເປັນພຽງການລ່ວງລະເມີດຊົ່ວຄາວ. ພວກເຂົາຄວນຖືກຈັດການຄືກັນກັບຄົນທີ່ເຮັດຜິດປະເວນີຢ່າງຕໍ່ເນື່ອງບໍ? ນີ້ແມ່ນເລື່ອງຂອງຫຼັກການ. ຄົນທີ່ອາດເຮັດຜິດປະເວນີເປັນບາງໂອກາດບໍ່ສາມາດຖືວ່າເປັນຄົນມີທຳມະຊາດທີ່ຊົ່ວຮ້າຍ. ຖ້າຄົນໃດໜຶ່ງມົກໝຸ້ນຢູ່ກັບເພດກົງກັນຂ້າມຢ່າງຕໍ່ເນື່ອງບໍ່ວ່າພວກເຂົາໄປໃສກໍຕາມ ແລະ ພວກເຂົາໄຮ້ຢາງອາຍ ແລະ ບໍ່ມີສິນທຳກ່ຽວກັບມະນຸດສຳພັນ, ນີ້ແມ່ນຄົນຊົ່ວຮ້າຍ ແລະ ທຳມະຊາດຂອງພວກເຂົາແມ່ນຄວາມຊົ່ວຮ້າຍ. ຄົນເຊັ່ນນີ້ຈະເຜີຍທຳມະຊາດຂອງພວກເຂົາອອກມາ ບໍ່ວ່າພວກເຂົາຈະເຮັດຫຍັງ ຫຼື ພວກເຂົາເຮັດວຽກຫຍັງກໍຕາມ. ທຳມະຊາດຂອງພວກເຂົາແມ່ນບໍ່ສາມາດຄວບຄຸມໄດ້ ແລະ ຫົວໃຈຂອງພວກເຂົາເຕັມໄປດ້ວຍສິ່ງທີ່ເປີເປື້ອນເຫຼົ່ານີ້. ພວກເຂົາມົກໝຸ້ນຢູ່ກັບເພດກົງກັນຂ້າມບໍ່ວ່າພວກເຂົາຈະໄປໃສກໍຕາມ ແລະ ເຖິງແມ່ນວ່າພວກເຂົາຈະຢຸດຊົ່ວຂະນະ, ພວກເຂົາເຮັດເຊັ່ນນັ້ນ ຍ້ອນສະພາບແວດລ້ອມບໍ່ເອື້ອອຳນວຍ ຫຼື ນ້ອຍບໍ່ມີຄູ່ນອນທີ່ເໝາະສົມ. ສິ່ງຕ່າງໆຈາກທຳມະຊາດຂອງຄົນໆໜຶ່ງສາມາດອອກມາໄດ້ທຸກເວລາ ແລະ ທຸກບ່ອນ; ບໍ່ມີຫຍັງສາມາດຈຳກັດພວກມັນໄດ້. ບາງຄົນກໍຫຼົງໄຫຼໃນເຄື່ອງນຸ່ງ, ຄວາມງາມ ແລະ ຄວາມຟຸມເຟືອຍເປັນພິເສດ; ພວກເຂົາໄຮ້ສາລະຫຼາຍ. ມື້ໜຶ່ງພວກເຂົາປ່ຽນເຄື່ອງນຸ່ງຂອງພວກເຂົາຫຼາຍຄັ້ງ. ພວກເຂົາຊອມເບິ່ງວ່າໃຜນຸ່ງເຄື່ອງທີ່ສວຍງາມ ແລະ ໃຜທີ່ແຕ່ງຕົວດີ ແລະ ຖ້າພວກເຂົາບໍ່ສາມາດໄດ້ສິ່ງເຫຼົ່ານີ້ມາ, ພວກເຂົາກໍນອນບໍ່ຫຼັບ ແລະ ພວກເຂົາຈະຢືມເງິນ ຫຼື ຈ່າຍທຸກລາຄາເພື່ອໃຫ້ໄດ້ສິ່ງເຫຼົ່ານີ້ມາ. ຖ້າພວກເຂົາບໍ່ສາມາດໄດ້ສິ່ງເຫຼົ່ານີ້ມາ, ພວກເຂົາອາດຈະສູນເສຍຄວາມສົນໃຈທັງໝົດໃນຄວາມເຊື່ອໃນພຣະເຈົ້າ, ເຊົາຕ້ອງການເຂົ້າຮ່ວມການພົບປະ ແລະ ບໍ່ມີໃຈທີ່ຈະອ່ານພຣະທຳຂອງພຣະເຈົ້າ. ສິ່ງເຫຼົ່ານີ້ທັງໝົດຄອບງຳຄວາມຄິດຂອງພວກເຂົາ. ພວກເຂົາບໍ່ສາມາດຄິດຫາສິ່ງອື່ນອີກ. ຄົນເຊັ່ນນີ້ໄຮ້ສາລະເປັນພິເສດ, ຫຼາຍເກີນກວ່າຄົນທົ່ວໄປ. ນີ້ແມ່ນສິ່ງທີ່ຢູ່ໃນທຳມະຊາດຂອງພວກເຂົາ ແລະ ໃນກະດູກຂອງພວກເຂົາ. ທຳມະຊາດຂອງພວກເຂົານັ້ນໄຮ້ປະໂຫຍດ. ສິ່ງຕ່າງໆໃນທຳມະຊາດຂອງບຸກຄົນນັ້ນບໍ່ໄດ້ຖືກເປີດເຜີຍໃນຊ່ວງເວລາທີ່ອ່ອນແອ, ກົງກັນຂ້າມ, ພວກມັນແມ່ນການສະແດງອອກທີ່ສອດຄ່ອງກັນ. ບໍ່ວ່າຜູ້ຄົນຈະເຮັດຫຍັງກໍຕາມ, ພວກເຂົາກໍມີອົງປະກອບຕາມທຳມະຊາດຂອງພວກເຂົາ. ເຖິງແມ່ນວ່າບໍ່ສາມາດເຫັນພວກມັນໄດ້ຢ່າງຊັດເຈນທາງພາຍນອກ, ແຕ່ກໍຍັງມີສິ່ງເຈືອປົນຢູ່ພາຍໃນ. ຖ້າຄົນຫຼອກລວງເວົ້າຢ່າງກົງໄປກົງມາ, ແທ້ຈິງແລ້ວຍັງມີຄວາມໝາຍທີ່ເຊື່ອງຢູ່ໃນເບື້ອງຫຼັງຄຳເວົ້າຂອງພວກເຂົາ. ຄຳເວົ້າຂອງພວກເຂົວຍັງເຈືອປົນດ້ວຍຄວາມຫຼອກລວງ. ຄົນຫຼອກລວງນັ້ນຫຼອກລວງກັບທຸກົນ, ແມ່ນແຕ່ກັບຍາດພີ່ນ້ອງ ແລະ ລູກໆຂອງພວກເຂົາ. ບໍ່ວ່າເຈົ້າກົງໄປກົງມາກັບພວກເຂົາແນວໃດກໍຕາມ, ພວກເຂົາກໍຈະຫຼອກລວງກັບເຈົ້າ. ນີ້ແມ່ນໃບໜ້າທີ່ແທ້ຈິງຂອງພວກເຂົາ, ນີ້ແມ່ນທຳມະຊາດຂອງພວກເຂົາແທ້ໆ, ມັນບໍ່ງ່າຍທີ່ຈະປ່ຽນແປງ ແລະ ມັນຈະເປັນແບບນີ້ຢູ່ສະເໝີ. ບາງຄັ້ງຄົນສັດຊື່ເວົ້າຄຳເວົ້າທີ່ຄົດຄ້ຽວ ແລະ ຫຼອກລວງ, ແຕ່ປົກກະຕິແລ້ວພວກເຂົາສັດຊື່, ກະທຳກັບຍາດພີ່ນ້ອງດ້ວຍຄວາມຈິງໃຈ, ບໍ່ເອົາປຽບຄົນອື່ນເມື່ອປະຕິສຳພັນກັບພວກເຂົາ ແລະ ບໍ່ຕັ້ງໃຈທີ່ຈະລໍ້ລວງຄົນອື່ນເມື່ອເວົ້າກັບພວກເຂົາ. ພວກເຂົາສາມາດເປີດໃຈ ແລະ ໂອ້ລົມຈາກໃຈກັບຄົນອື່ນ ແລະ ຄົນອື່ນໆກໍເວົ້າວ່າພວກເຂົາບໍ່ມີເລຫຼ່ຽມ. ບາງຄັ້ງ ເມື່ອພວກເຂົາເວົ້າຄຳເວົ້າທີ່ຫຼອກລວງ, ນີ້ເປັນພຽງອຸປະນິໄສທີ່ເສື່ອມຊາມຂອງພວກເຂົາທີ່ເປີດເຜີຍຕົວມັນເອງ. ສິ່ງນີ້ບໍ່ໄດ້ສະແດງເຖິງທຳມະຊາດຂອງພວກເຂົາ ເພາະພວກເຂົາບໍ່ແມ່ນຄົນຫຼອກລວງ. ເພາະສະນັ້ນ, ເມື່ອເວົ້າເຖິງທຳມະຊາດຂອງບຸກຄົນໜຶ່ງ, ເຈົ້າຕ້ອງເຂົ້າໃຈວ່າແມ່ນຫຍັງຄືອົງປະກອບຂອງທຳມະຊາດນັ້ນ ແລະ ແມ່ນຫຍັງຄືອຸປະນິໄສທີ່ເສື່ອມຊາມ. ເຈົ້າຕ້ອງສາມາດໄຈ້ແຍກໄດ້ຢ່າງຊັດເຈນລະຫວ່າງທັງສອງ. ປັດຈຸບັນນີ້, ເມື່ອຜູ້ຄົນຖືກຂໍໃຫ້ວິເຄາະທຳມະຊາດຂອງພວກເຂົາເອງ, ບາງຄົນຈະເວົ້າວ່າ “ບາງຄັ້ງ ຂ້ອຍເວົ້າຢ່າງຮຸນແຮງ” ຫຼື “ຂ້ອຍບໍ່ມີວັດທະນະທຳ ແລະ ບໍ່ຮູ້ວ່າຈະປະພຶດຕົວແນວໃດ” ຫຼື “ບາງຄັ້ງກໍມີສິ່ງເຈືອປົນເມື່ອຂ້ອຍປະຕິບັດໜ້າທີ່ຂອງຂ້ອຍ”, ແຕ່ພວກເຂົາບໍ່ໄດ້ເວົ້າກ່ຽວກັບວ່າທຳມະຊາດຂອງພວກເຂົາເປັນຄືແນວໃດ ຫຼື ຄວາມເປັນມະນຸດຂອງພວກເຂົາດີ ຫຼື ບໍ່. ພວກເຂົາຫຼີກລ່ຽງສິ່ງແບບນັ້ນຢູ່ສະເໝີ ແລະ ພວກເຂົາບໍ່ສາມາດຮູ້ຈັກຕົນເອງໄດ້ຢ່າງແທ້ຈິງ. ການປົກປິດຢູ່ສະເໝີ ແລະ ການຢ້ານເສຍໜ້າເປັນສິ່ງທີ່ບໍ່ສາມາດຍອມຮັບໄດ້. ສິ່ງທີ່ຢູ່ໃນທຳມະຊາດຂອງເຈົ້າຕ້ອງຖືກຂຸດຄົ້ນອອກມາ. ຖ້າມັນບໍ່ສາມາດຖືກຂຸດຄົ້ນອອກມາໄດ້, ມັນກໍບໍ່ສາມາດຖືກເຂົ້າໃຈໄດ້ ແລະ ຖ້າມັນບໍ່ສາມາດຖືກເຂົ້າໃຈໄດ້, ມັນກໍບໍ່ສາມາດປ່ຽນແປງໄດ້. ເຈົ້າຕ້ອງເຂັ້ມງວດຫຼາຍເມື່ອເວົ້າເຖິງການຮູ້ຈັກຕົວເຈົ້າເອງ. ເຈົ້າຕ້ອງບໍ່ຫຼອກລວງຕົນເອງ ແລະ ເຈົ້າບໍ່ສາມາດເຮັດພໍແລ້ວມືແລ້ວຕີນໃນບ່ອນທີ່ສິ່ງນີ້ກ່ຽວຂ້ອງ.

ການເຂົ້າໃຈທຳມະຊາດຂອງເຈົ້າເອງນັ້ນ ຫຼັກໆແລ້ວແມ່ນກ່ຽວຂ້ອງກັບການເຂົ້າໃຈວ່າເຈົ້າເປັນຄົນປະເພດໃດແທ້ໆ. ປະເພດຄົນທີ່ເຈົ້າເປັນບົ່ງບອກວ່າເຈົ້າມີ ທຳມະຊາດຮູບແບບໃດ. ຕົວຢ່າງ: ການເວົ້າວ່າໃຜບາງຄົນເປັນຄົນແບບນີ້ແບບນັ້ນ ບົ່ງບອກເຖິງຫຼາຍທີ່ສຸດກ່ຽວກັບທຳມະຊາດຂອງພວກເຂົາ. ປະເພດທຳມະຊາດທີ່ບຸກຄົນໜຶ່ງມີ ກຳນົດປະເພດບຸກຄົນທີ່ພວກເຂົາເປັນ. ທຳມະຊາດຂອງບຸກຄົນໜຶ່ງແມ່ນຊີວິດຂອງພວກເຂົາ. ເຈົ້າສາມາດເຫັນໄດ້ແນວໃດວ່າທຳມະຊາດຂອງຄົນເປັນແນວໃດ? ເຈົ້າຕ້ອງຕິດຕໍ່ກັບພວກເຂົາເລື້ອຍໆ ແລະ ໃຊ້ເວລາສັງເກດເບິ່ງວ່າພວກເຂົາເປັນຄົນແບບໃດ. ສິ່ງໃດກໍຕາມທີ່ໂດດເດັ່ນກ່ຽວກັບພວກເຂົາຫຼາຍທີ່ສຸດ ແລະ ເປັນຕົນແທນຂອງແກ່ນແທ້ ແລະ ບຸກຄະລິກຂອງພວກເຂົາ ແມ່ນສາມາດເວົ້າໄດ້ວ່າແມ່ນທຳມະຊາດ ແລະ ແກ່ນແທ້ຂອງພວກເຂົາ. ອົງປະກອບເຫຼົ່ານັ້ນຂອງແກ່ນແທ້ຂອງພວກເຂົາປະກອບເປັນທຳມະຊາດຂອງພວກເຂົາ. ເມື່ອຈະເບິ່ງວ່າບຸກຄົນໜຶ່ງເປັນຄົນປະເພດໃດແທ້, ວິທີນີ້ຖືກຕ້ອງຫຼາຍກວ່າ. ບໍ່ວ່າແກ່ນແທ້ຂອງຄົນແມ່ນຫຍັງກໍຕາມ, ນັ້ນແມ່ນທຳມະຊາດຂອງພວກເຂົາ. ທຳມະຊາດຂອງຄົນກຳນົດວ່າພວກເຂົາເປັນຄົນແບບໃດ. ຕົວຢ່າງ: ຖ້າຄົນໃດໜຶ່ງຮັກເງິນເປັນພິເສດ, ທຳມະຊາດຂອງພວກເຂົາກໍສາມາດສະຫຼຸບໄດ້ດ້ວຍສອງສາມຄຳ: ພວກເຂົາເປັນຄົນຮັກເງິນ. ຖ້າລັກສະນະທີ່ໂດດເດັ່ນທີ່ສຸດຂອງໃຜຜູ້ໜຶ່ງແມ່ນການມີຄວາມຮັກຕໍ່ຜູ້ຍິງ ແລະ ລາວຫຼິ້ນສາວຢູ່ສະເໝີ, ຄົນໆນີ້ກໍຮັກຄວາມຊົ່ວ ແລະ ມີທຳມະຊາດທີ່ຊົ່ວຮ້າຍ. ບາງຄົນມັກກິນທີ່ສຸດ. ຖ້າເຈົ້າໃຫ້ເຫຼົ້າ ແລະ ຊີ້ນແກ່ບຸກຄົນດັ່ງກ່າວ, ພວກເຂົາກໍຈະສະໜັບສະໜູນເຈົ້າ. ເພາະສະນັ້ນ, ສິ່ງນີ້ສະແດງໃຫ້ເຫັນວ່າ ບຸກຄົນນີ້ມີທຳມະຊາດທີ່ມັກກິນຫຼາຍຄືໝູ. ທຸກຄົນມີອຸປະນິໄສທີ່ເສື່ອມຊາມ ແລະ ຂໍ້ບົກຜ່ອງອັນຮ້າຍແຮງ ແລະ ອຸປະນິໄສທີ່ເສື່ອມຊາມຄວບຄຸມພວກເຂົາໃນຊີວິດຈິງຂອງພວກເຂົາ. ພວກເຂົາດຳລົງຊີວິດຕາມອຸປະນິໄສທີ່ເສື່ອມຊາມນີ້ ແລະ ມັນສະແດງເຖິງທຳມະຊາດຂອງພວກເຂົາ. ສາມາດເວົ້າໄດ້ວ່າ ທຳມະຊາດຂອງພວກເຂົາແມ່ນສ່ວນໜຶ່ງຂອງຂໍ້ບົກຜ່ອງອັນຮ້າຍແຮງຂອງພວກເຂົາ, ຂໍ້ບົກຜ່ອງອັນຮ້າຍແຮງຂອງພວກເຂົາແມ່ນທຳມະຊາດຂອງພວກເຂົາ. ບາງຄົນເບິ່ງຄືວ່າມີຄວາມເປັນມະນຸດທີ່ສາມາດຍອມຮັບໄດ້ ແລະ ບໍ່ມີຂໍ້ບົກຜ່ອງອັນໃຫຍ່ໆໃນທາງຜິວເຜີນ, ແຕ່ຄວາມອ່ອນແອທີ່ໃຫຍ່ຫຼວງທີ່ສຸດແມ່ນຄວາມບອບບາງຂອງພວກເຂົາ. ພວກເຂົາບໍ່ມີເປົ້າໝາຍ ຫຼື ແຮງບັນດານໃຈຂອງຊີວິດ, ພວກເຂົາພຽງແຕ່ໃຊ້ຊີວິດໄປມົ້ມມື້ມົ້ມວັນ, ລົ້ມລົງດ້ວຍຄວາມພ່າຍແພ້ນ້ອຍໆ ແລະ ເລີ່ມຄິດລົບເມື່ອສິ່ງຕ່າງໆຍາກຂຶ້ນ. ຖ້າພວກເຂົາລົງເອີຍດ້ວຍແນວຄວາມຄິດ, ເຖິງຈຸດທີ່ພວກເຂົາບໍ່ຕ້ອງການມີຄວາມເຊື່ອອີກຕໍ່ໄປ, ແລ້ວຄວາມອ່ອນແອທີ່ໃຫຍ່ຫຼວງທີ່ສຸດຂອງພວກເຂົາແມ່ນຄວາມບອບບາງຂອງພວກເຂົາ; ທຳມະຊາດຂອງພວກເຂົາບອບບາງ, ພວກເຂົາໄຮ້ຄ່າ ແລະ ບໍ່ສາມາດຊ່ວຍໄດ້. ບາງຄົນມີອາລົມອ່ອນໄຫວທີ່ສຸດ. ທຸກໆມື້, ໃນທຸກສິ່ງທີ່ພວກເຂົາເວົ້າ ແລະ ໃນທຸກທາງທີ່ພວກເຂົາປະພຶດຕົວກັບຄົນອື່ນ, ພວກເຂົາດຳລົງຊີວິດຕາມຄວາມຮູ້ສຶກຂອງພວກເຂົາ. ພວກເຂົາຮູ້ສຶກຮັກຄົນນີ້ ແລະ ຄົນນັ້ນ ແລະ ພວກເຂົາໃຊ້ຊີວິດໄປແຕ່ລະມື້ດ້ວຍຄວາມສະເໜ່ຫາ. ໃນທຸກສິ່ງທີ່ພວກເຂົາພົບ, ພວກເຂົາອາໄສຢູ່ໃນຂອບເຂດຂອງຄວາມຮູ້ສຶກ. ເມື່ອຍາດພີ່ນ້ອງຜູ້ບໍ່ເຊື່ອຂອງບຸກຄົນດັ່ງກ່າວຕາຍ, ພວກເຂົາຈະຮ້ອງໄຫ້ເປັນເວລາສາມມື້. ຄົນອື່ນອາດຈະຕ້ອງການຝັງຮ່າງກາຍນັ້ນ, ແຕ່ພວກເຂົາບໍ່ອະນຸຍາດ. ພວກເຂົາຍັງມີຄວາມຮູ້ສຶກຕໍ່ຜູ້ຕາຍ ແລະ ຄວາມຮູ້ສຶກຂອງພວກເຂົາແມ່ນຮຸນແຮງເກີນໄປ. ເຈົ້າສາມາດເວົ້າໄດ້ວ່າ ຄວາມຮູ້ສຶກແມ່ນຂໍ້ບົກຜ່ອງທີ່ຮ້າຍແຮງຂອງບຸກຄົນນີ້. ພວກເຂົາຖືກຄວບຄຸມໂດຍຄວາມຮູ້ສຶກຂອງພວກເຂົາໃນທຸກເລື່ອງ, ພວກເຂົາບໍ່ສາມາດປະຕິບັດຄວາມຈິງ ຫຼື ເຮັດຕາມຫຼັກການ ແລະ ພວກເຂົາມັກຈະມີແນວໂນ້ມທີ່ຈະກະບົດຕໍ່ພຣະເຈົ້າ. ຄວາມຮູ້ສຶກແມ່ນຄວາມອ່ອນແອທີ່ໃຫຍ່ຫຼວງທີ່ສຸດຂອງພວກເຂົາ, ຂໍ້ບົກຜ່ອງອັນຮ້າຍແຮງຂອງພວກເຂົາ ແລະ ຄວາມຮູ້ສຶກຂອງພວກເຂົາສາມາດນຳພວກເຂົາສູ່ຄວາມຫາຍະນະ ແລະ ທຳລາຍພວກເຂົາຢ່າງສິ້ນເຊີງ. ຄົນທີ່ມີອາລົມຫຼາຍເກີນໄປບໍ່ສາມາດນຳຄວາມຈິງໄປປະຕິບັດ ຫຼື ເຊື່ອຟັງພຣະເຈົ້າ. ພວກເຂົາມົກໝຸ້ນຢູ່ກັບເນື້ອໜັງ ແລະ ພວກເຂົາເປັນຄົນໂງ່ ແລະ ຈ້າ. ແມ່ນທຳມະຊາດຂອງຄົນແບບນີ້ທີ່ມີອາລົມຫຼາຍ ແລະ ພວກເຂົາດຳລົງຊີວິດຕາມຄວາມຮູ້ສຶກຂອງພວກເຂົາ. ເພາະສະນັ້ນ, ຖ້າເຈົ້າຕ້ອງການສະແຫວງຫາການປ່ຽນແປງໃນອຸປະນິໄສຂອງເຈົ້າ, ເຈົ້າຕ້ອງຮູ້ຈັກທຳມະຊາດຂອງເຈົ້າ. “ເສືອດາວບໍ່ສາມາດປ່ຽນລາຍຈຸດຂອງມັນໄດ້”. ຢ່າສົມມຸດວ່າທໍາມະຊາດສາມາດປ່ຽນແປງໄດ້. ຖ້າຫາກວ່າທໍາມະຊາດຂອງບຸກຄົນໜຶ່ງບໍ່ດີເກີນໄປ, ພວກເຂົາຈະບໍ່ມີການປ່ຽນແປງໄດ້ ແລະ ພຣະເຈົ້າຈະບໍ່ຊ່ວຍພວກເຂົາໃຫ້ລອດພົ້ນ. ການປ່ຽນແປງໃນອຸປະນິໄສໝາຍເຖິງຫຍັງ? ມັນໝາຍເຖິງ ເມື່ອຄົນທີ່ຮັກຄວາມຈິງ ໃນຂະນະທີ່ຜະເຊີນກັບພາລະກິດຂອງພຣະເຈົ້າ, ຍອມຮັບການພິພາກສາ ແລະ ການຂ້ຽນຕີໂດຍພຣະທຳຂອງພຣະອົງ ແລະ ຜ່ານການທົນທຸກ ແລະ ການຫຼໍ່ຫຼອມທຸກຮູບແບບ. ບຸກຄົນດັ່ງກ່າວຖືກຊໍາລະລ້າງຈາກພິດຂອງຊາຕານທີ່ຢູ່ພາຍໃນຕົວພວກເຂົາ ແລະ ເປັນອິດສະຫຼະຈາກອຸປະນິໄສທີ່ເສື່ອມຊາມຂອງພວກເຂົາຢ່າງສິ້ນເຊີງ, ເພື່ອວ່າພວກເຂົາຈະສາມາດອ່ອນນ້ອມຕໍ່ພຣະທຳຂອງພຣະເຈົ້າ ແລະ ການປັ້ນແຕ່ງ ແລະ ການຈັດແຈງທັງໝົດຂອງພຣະອົງ, ບໍ່ກະບົດຕໍ່ພຣະອົງ ຫຼື ຕໍ່ຕ້ານພຣະອົງອີກຕໍ່ໄປ. ນີ້ແມ່ນການປ່ຽນແປງໃນອຸປະນິໄສ. ຖ້າທຳມະຊາດຂອງບຸກຄົນໜຶ່ງບໍ່ດີຫຼາຍ ແລະ ຖ້າພວກເຂົາແມ່ນຄົນຊົ່ວ, ພຣະເຈົ້າກໍຈະບໍ່ຊ່ວຍພວກເຂົາໃຫ້ລອດພົ້ນ ແລະ ພຣະວິນຍານບໍລິສຸດຈະບໍ່ເຮັດພາລະກິດໃນຕົວພວກເຂົາ. ເວົ້າອີກຢ່າງໜຶ່ງກໍຄື ມັນຄືກັບທ່ານໝໍທີ່ກຳລັງປິ່ນປົວຄົນເຈັບ: ຄົນທີ່ມີການອັກເສບສາມາດປິ່ນປົວໄດ້, ແຕ່ຄົນທີ່ເປັນມະເຮັງບໍ່ສາມາດຊ່ວຍຊີວິດໄວ້ໄດ້. ການປ່ຽນແປງໃນອຸປະນິໄສໝາຍຄວາມວ່າ ບຸກຄົນໃດໜຶ່ງ ຍ້ອນພວກເຂົາຮັກ ແລະ ສາມາດຍອມຮັບຄວາມຈິງ, ໃນທີ່ສຸດໄດ້ມາຮູ້ຈັກທຳມະຊາດຂອງພວກຂົາເຊິ່ງແມ່ນການທີ່ເສື່ອມຊາມຂອງເຂົາ ເຊິ່ງແມ່ນຄວາມບໍ່ເຊື່ອຟັງຕໍ່ພຣະເຈົ້າ ແລະ ການຕໍ່ຕ້ານພຣະເຈົ້າ. ພວກເຂົາເຂົ້າໃຈວ່າ ມະນຸດເສື່ອມຊາມຢ່າງຮຸນແຮງເກີນໄປ, ພວກເຂົາເຂົ້າໃຈຄວາມໄຮ້ເຫດຜົນ ແລະ ຄວາມຫຼອກລວງຂອງມະນຸດຊາດ ແລະ ສະພາວະທີ່ອະນາຖາ ແລະ ໜ້າເວດທະນາຂອງມະນຸດຊາດ ແລະ ພວກເຂົາໄດ້ມາເຂົ້າໃຈ ທຳມະຊາດ ແລະ ແກ່ນແທ້ຂອງມະນຸດຊາດໃນທີ່ສຸດ. ເມື່ອຮູ້ທຸກສິ່ງນີ້, ພວກເຂົາຈຶ່ງສາມາດປະຕິເສດ ແລະ ປະຖິ້ມຕົນເອງຢ່າງສິ້ນເຊີງ, ດຳລົງຊີວິດໂດຍພຣະທຳຂອງພຣະເຈົ້າ ແລະ ປະຕິບັດຄວາມຈິງໃນທຸກສິ່ງ. ນີ້ແມ່ນຄົນທີ່ຮູ້ຈັກພຣະເຈົ້າ ແລະ ແມ່ນຄົນທີ່ໄດ້ຮັບການປ່ຽນແປງອຸປະນິໄສ.

ມະນຸດຊາດທັງໝົດຖືກຊາຕານເຮັດໃຫ້ເສື່ອມຊາມ ແລະ ທຳມະຊາດຂອງມະນຸດຄືການທໍລະຍົດພຣະເຈົ້າ. ເຖິງຢ່າງໃດກໍ່ຕາມ, ໃນບັນດາມະນຸດທັງປວງທີ່ຖືກຊາຕານເຮັດໃຫ້ເສື່ອມຊາມ, ມີບາງຄົນທີ່ສາມາດຍອມອ່ອນນ້ອມຕໍ່ພາລະກິດຂອງພຣະເຈົ້າ ແລະ ຍອມຮັບຄວາມຈິງ. ຄົນເຫຼົ່ານີ້ແມ່ນຄົນທີ່ສາມາດຮັບຄວາມຈິງ ແລະ ບັນລຸການປ່ຽນແປງໃນອຸປະນິໄສ. ບາງຄົນບໍ່ໄດ້ສະແຫວງຫາຄວາມຈິງ ແລະ ພຽງແຕ່ເຮັດຕາມກະແສແທນ. ພວກເຂົາຈະເຊື່ອຟັງ ແລະ ເຮັດແມ່ນຫຍັງກໍຕາມທີ່ເຈົ້າບອກໃຫ້ພວກເຂົາເຮັດ, ພວກເຂົາສາມາດປະຖິ້ມສິ່ງຕ່າງໆ ແລະ ເສຍສະລະຕົນເອງ ແລະ ພວກເຂົາສາມາດອົດກັ້ນກັບການທົນທຸກໃດໜຶ່ງ. ຄົນເຊັ່ນນັ້ນມີຄວາມສຳນຶກ ແລະ ເຫດຜົນໜ້ອຍໜຶ່ງ ແລະ ພວກເຂົາມີຄວາມຫວັງທີ່ຈະຖືກຊ່ວຍໃຫ້ລອດພົ້ນ ແລະ ເອົາຕົວລອດ, ແຕ່ອຸປະນິໄສຂອງພວກເຂົາແມ່ນບໍ່ສາມາດປ່ຽນແປງໄດ້ ເພາະພວກເຂົາບໍ່ສະແຫວງຫາຄວາມຈິງ ແລະ ພວກເຂົາພຽງແຕ່ພໍໃຈກັບການເຂົ້າໃຈຫຼັກຄຳສອນ. ພວກເຂົາບໍ່ເວົ້າ ຫຼື ເຮັດສິ່ງຕ່າງໆທີ່ລະເມີດຄວາມສຳນຶກ, ພວກເົຂາສາມາດປະຕິບັດໜ້າທີ່ຂອງພວກເຂົາຢ່າງຈິງໃຈ ແລະ ພວກເຂົາສາມາດຍອມຮັບການໂອ້ລົມຄວາມຈິງທີ່ກ່ຽວຂ້ອງກັບບັນຫາໃດໜຶ່ງ. ເຖິງຢ່າງໃດກໍຕາມ, ພວກເຂົາບໍ່ໄດ້ພະຍາຍາມຢ່າງຈິງຈັງເພື່ອສະແຫວງຫາຄວາມຈິງ, ຄວາມຄິດຂອງພວກເຂົາສັບສົນ ແລະ ພວກເຂົາບໍ່ສາມາດເຂົ້າໃຈແກ່ນແທ້ຂອງຄວາມຈິງໄດ້ຈັກເທື່ອ. ມັນເປັນໄປບໍ່ໄດ້ທີ່ອຸປະນິໄສຂອງພວກເຂົາຈະປ່ຽນແປງ. ຖ້າເຈົ້າປາຖະໜາທີ່ຈະຖືກຊໍາລະລ້າງຈາກຄວາມເສື່ອມຊາມ ແລະ ຜະເຊີນກັບການປ່ຽນແປງໃນຊີວິດ ອຸປະນິໄສຂອງເຈົ້າ, ແລ້ວເຈົ້າຕ້ອງມີຄວາມຮັກສຳລັບຄວາມຈິງ ແລະ ຄວາມສາມາດທີ່ຈະຍອມຮັບຄວາມຈິງ. ການຍອມຮັບຄວາມຈິງໝາຍເຖິງຫຍັງ? ການຍອມຮັບຄວາມຈິງໝາຍຄວາມວ່າ ບໍ່ວ່າເຈົ້າມີອຸປະນິໄສທີ່ເສື່ອມຊາມແບບໃດກໍຕາມ ຫຼື ພິດອັນໃດຂອງມັງກອນແດງທີ່ຍິ່ງໃຫຍ່ ເຊິ່ງກໍຄືພິດຂອງຊາຕານຢູ່ໃນທຳມະຊາດຂອງເຈົ້າ, ເມື່ອພຣະທຳຂອງພຣະເຈົ້າເປີດເຜີຍສິ່ງເຫຼົ່ານີ້, ເຈົ້າຄວນຍອມຮັບພວກມັນ ແລະ ຍອມອ່ອນນ້ອມ, ເຈົ້າບໍ່ສາມາດຕັດສິນໃຈແບບອື່ນໄດ້ ແລະ ເຈົ້າຄວນຮູ້ຈັກຕົນເອງຕາມພຣະທຳຂອງພຣະເຈົ້າ. ສິ່ງນີ້ໝາຍຄວາມເຖິງການທີ່ສາມາດຍອມຮັບພຣະທຳຂອງພຣະເຈົ້າ ແລະ ຍອມຮັບຄວາມຈິງ. ບໍ່ວ່າພຣະເຈົ້າຈະເວົ້າຫຍັງກໍຕາມ, ບໍ່ວ່າພຣະຄຳຂອງພຣະອົງຮຸນແຮງສໍ່າໃດກໍຕາມ ແລະ ບໍ່ວ່າພຣະອົງຈະໃຊ້ພຣະທຳຫຍັງກໍຕາມ, ເຈົ້າກໍສາມາດຍອມຮັບພວກມັນໄດ້ ຕາບໃດທີ່ສິ່ງທີ່ພຣະອົງກ່າວແມ່ນຄວາມຈິງ ແລະ ເຈົ້າສາມາດຮັບຮູ້ພວກມັນ ຕາບໃດທີ່ພວກມັນສອດຄ່ອງກັບຄວາມເປັນຈິງ. ເຈົ້າສາມາດອ່ອນນ້ອມຕໍ່ພຣະທຳຂອງພຣະເຈົ້າ ບໍ່ວ່າເຈົ້າຈະເຂົ້າໃຈພວກມັນໄດ້ເລິກເຊິ່ງພຽງໃດກໍຕາມ ແລະ ເຈົ້າຍອມຮັບ ແລະ ອ່ອນນ້ອມຕໍ່ແສງສະຫວ່າງທີ່ຖືກເປີດເຜີຍໂດຍພຣະວິນຍານບໍລິສຸດ ແລະ ຖືກສົນທະນາໂດຍອ້າຍເອື້ອຍນ້ອງຂອງເຈົ້າ. ເມື່ອບຸກຄົນດັ່ງກ່າວໄດ້ສະແຫວງຫາຄວາມຈິງຈົນເຖິງຈຸດໃດໜຶ່ງ, ພວກເຂົາກໍສາມາດຮັບເອົາຄວາມຈິງ ແລະ ບັນລຸການປ່ຽນແປງໃນອຸປະນິໄສຂອງພວກເຂົາ. ເຖິງແມ່ນວ່າຜູ້ຄົນທີ່ບໍ່ຮັກຄວາມຈິງມີຄວາມເປັນມະນຸດໜ້ອຍໜຶ່ງ, ສາມາດເຮັດຄຸນງາມຄວາມດີບາງຢ່າງ ແລະ ສາມາດປະຖິ້ມ ແລະ ເສຍສະລະໃຫ້ກັບພຣະເຈົ້າ, ພວກເຂົາກໍສັບສົນກ່ຽວກັບຄວາມຈິງ ແລະ ບໍ່ປະຕິບັດຕໍ່ມັນຢ່າງຈິງຈັງ, ສະນັ້ນອຸປະນິໄສຊີວິດຂອງພວກເຂົາຈຶ່ງບໍ່ປ່ຽນແປງຈັກເທື່ອ. ເຈົ້າສາມາດເຫັນໄດ້ວ່າເປໂຕມີຄວາມເປັນມະນຸດແບບດຽວກັນກັບສາວົກຄົນອື່ນໆ, ແຕ່ລາວໂດດເດັ່ນໃນການທີ່ລາວສະແຫວງຫາຄວາມຈິງຢ່າງກະຕືລືລົ້ນ. ບໍ່ວ່າພຣະເຢຊູເຈົ້າຈະເວົ້າຫຍັງກໍຕາມ, ລາວໄດ້ຕຶກຕອງມັນຢ່າງຈິງໃຈ. ພຣະເຢຊູກ່າວວ່າ “ຊີໂມນ ບາໂຈນາ, ເຈົ້າຮັກເຮົາບໍ?” ເປໂຕຕອບຢ່າງຊື່ສັດວ່າ “ຂ້ານ້ອຍພຽງແຕ່ຮັກພຣະບິດາທີ່ຢູ່ໃນສະຫວັນ, ແຕ່ຂ້ານ້ອຍບໍ່ໄດ້ຮັກພຣະຜູ້ເປັນເຈົ້າທີ່ຢູ່ເທິງແຜ່ນດິນໂລກ”. ຕໍ່ມາ ລາວກໍ່ເຂົ້າໃຈ ໂດຍຄິດວ່າ “ສິ່ງນີ້ບໍ່ຖືກຕ້ອງ, ພຣະເຈົ້າຢູ່ເທິງແຜ່ນດິນໂລກແມ່ນພຣະເຈົ້າທີ່ຢູ່ໃນສະຫວັນ. ບໍ່ແມ່ນພຣະເຈົ້າຜູ້ດຽວກັນທີ່ທັງຢູ່ໃນສະຫວັນ ແລະ ເທິງແຜ່ນດິນໂລກບໍ? ຖ້າຂ້ອຍພຽງແຕ່ຮັກພຣະເຈົ້າທີ່ຢູ່ໃນສະຫວັນ, ແລ້ວຄວາມຮັກຂອງຂ້ອຍກໍ່ບໍ່ເປັນຈິງ. ຂ້ອຍຕ້ອງຮັກພຣະເຈົ້າທີ່ຢູ່ເທິງແຜ່ນດິນໂລກ, ມີພຽງແຕ່ຕອນນີ້ເທົ່ານັ້ນ ຄວາມຮັກຂອງຂ້ອຍຈຶ່ງຈະເປັນຈິງ”. ສະນັ້ນ, ເປໂຕຈຶ່ງມາເຂົ້າໃຈຄວາມໝາຍທີ່ແທ້ຈິງໃນພຣະທຳຂອງພຣະເຈົ້າຈາກສິ່ງທີ່ພຣະເຢຊູໄດ້ຖາມ. ເພື່ອທີ່ຈະຮັກພຣະເຈົ້າ ແລະ ເພື່ອໃຫ້ຄວາມຮັກນີ້ກາຍເປັນຈິງ, ຄົນໆໜຶ່ງຕ້ອງຮັກພຣະເຈົ້າທີ່ບັງເກີດເປັນມະນຸດເທິງແຜ່ນດິນໂລກ. ການຮັກພຣະເຈົ້າທີ່ເລື່ອນລອຍ ແລະ ບໍ່ສາມາດເຫັນໄດ້ບໍ່ແມ່ນສິ່ງທີ່ເປັນຈິງ ຫຼື ຕົວຈິງ, ໃນຂະນະທີ່ການຮັກພຣະເຈົ້າທີ່ເປັນຈິງ ແລະ ສາມາດເຫັນໄດ້ແມ່ນເປັນຄວາມຈິງ. ຈາກພຣະທຳຂອງພຣະເຈົ້າ, ເປໂຕໄດ້ຮັບຄວາມເຊື່ອ ແລະ ຄວາມເຂົ້າໃຈກ່ຽວກັບຄວາມປະສົງຂອງພຣະເຈົ້າ. ເຫັນໄດ້ຢ່າງຊັດເຈນວ່າ ຄວາມເຊື່ອຂອງເປໂຕໃນພຣະເຈົ້າໃຫ້ຄວາມສຳຄັນກັບການສະແຫວງຫາຄວາມຈິງເທົ່ານັ້ນ. ໃນທີ່ສຸດແລ້ວ, ລາວໄດ້ບັນລຸຄວາມຮັກຂອງພຣະເຈົ້າທີ່ເປັນຈິງ ນັ້ນກໍ່ຄື ພຣະເຈົ້າເທິງແຜ່ນດິນໂລກ. ເປໂຕຈິງໃຈເປັນພິເສດໃນການທີ່ລາວສະແຫວງຫາຄວາມຈິງ. ແຕ່ລະຄັ້ງທີ່ພຣະເຢຊູໃຫ້ຄຳແນະນໍາແກ່ລາວ, ລາວກໍ່ໄຕ່ຕອງພຣະທຳຂອງພຣະເຈົ້າຢ່າງຈິງໃຈ. ບາງທີ ລາວໄຕ່ຕອງເປັນເວລາຫຼາຍເດືອນ, ໜຶ່ງປີ ຫຼື ແມ່ນແຕ່ຫຼາຍປີກ່ອນທີ່ພຣະວິນຍານບໍລິສຸດຈະສ່ອງແສງໃຫ້ກັບລາວ ແລະ ລາວເຂົ້າໃຈແກ່ນແທ້ໃນພຣະທຳຂອງພຣະເຈົ້າ. ໃນລັກສະນະນີ້, ເປໂຕໄດ້ເຂົ້າສູ່ຄວາມຈິງ ແລະ ເມື່ອລາວເຮັດເຊັ່ນນັ້ນ, ຊີວິດ-ອຸປະນິໄສຂອງລາວກໍ່ປ່ຽນແປງ ແລະ ເກີດໃໝ່. ຖ້າບຸກຄົນໜຶ່ງບໍ່ສະແຫວງຫາຄວາມຈິງ, ພວກເຂົາຈະບໍ່ເຂົ້າໃຈມັນຈັກເທື່ອ. ເຈົ້າສາມາດເວົ້າກ່ຽວກັບຕົວອັກສອນ ແລະ ຫຼັກຄຳສອນໄດ້ເປັນໝື່ນຄັ້ງ, ແຕ່ພວກມັນຍັງຈະເປັນພຽງຕົວອັກສອນ ແລະ ຫຼັກຄຳສອນ. ບາງຄົນກໍພຽງເວົ້າວ່າ “ພຣະຄຣິດແມ່ນຄວາມຈິງ, ຫົນທາງ ແລະ ຊີວິດ”. ເຖິງແມ່ນວ່າເຈົ້າເວົ້າພຣະທຳເຫຼົ່ານີ້ຊ້ຳໄປຊໍ້າມາເປັນໝື່ນຄັ້ງ, ມັນກໍຈະຍັງໄຮ້ປະໂຫຍດ; ເຈົ້າບໍ່ມີຄວາມເຂົ້າໃຈເຖິງຄວາມໝາຍຂອງພວກມັນ. ເປັນຫຍັງຈິ່ງເວົ້າວ່າພຣະຄຣິດແມ່ນຄວາມຈິງ, ຫົນທາງ ແລະ ຊີວິດ? ເຈົ້າສາມາດຖ່າຍທອດຄວາມຮູ້ທີ່ເຈົ້າໄດ້ຮັບກ່ຽວກັບເລື່ອງນີ້ຈາກປະສົບການໄດ້ບໍ? ເຈົ້າໄດ້ເຂົາສູ່ຄວາມເປັນຈິງຂອງຄວາມຈິງ, ຫົນທາງ ແລະ ຊີວິດບໍ? ພຣະເຈົ້າໄດ້ກ່າວພຣະທຳຂອງພຣະອົງ ເພື່ອໃຫ້ພວກເຈົ້າສາມາດປະສົບກັບພວກມັນ ແລະ ໄດ້ຮັບຄວາມຮູ້. ການພຽງແຕ່ເວົ້າເຖິງຕົວອັກສອນ ແລະ ຫຼັກຄຳສອນນັ້ນແມ່ນໄຮ້ປະໂຫຍດ. ເຈົ້າສາມາດຮູ້ຕົວເອງໄດ້ກໍຕໍ່ເມື່ອເຈົ້າໄດ້ເຂົ້າໃຈ ແລະ ເຂົ້າສູ່ພຣະທຳຂອງພຣະເຈົ້າ. ຖ້າເຈົ້າບໍ່ເຂົ້າໃຈພຣະທຳຂອງພຣະເຈົ້າ, ແລ້ວເຈົ້າກໍຈະບໍ່ສາມາດຮູ້ຈັກຕົວເອງໄດ້. ເຈົ້າສາມາດໄດ້ຮັບການແຍກແຍະໄດ້ກໍຕໍ່ເມື່ອເຈົ້າເຂົ້າໃຈຄວາມຈິງ. ຖ້າປາສະຈາກການເຂົ້າໃຈຄວາມຈິງແລ້ວ ເຈົ້າແມ່ນບໍ່ສາມາດທີ່ຈະແຍກແຍະໄດ້. ເຈົ້າສາມາດເຫັນເລື່ອງຕ່າງໆຢ່າງຊັດເຈນໄດ້ກໍຕໍ່ເມື່ອເຈົ້າເຂົ້າໃຈຄວາມຈິງ. ຖ້າປາສະຈາກການເຂົ້າໃຈຄວາມຈິງແລ້ວ ເຈົ້າກໍຈະບໍ່ສາມາດເຫັນເລື່ອງຕ່າງໆໄດ້ຢ່າງຊັດເຈນ. ເຈົ້າສາມາດຮູ້ຕົວເອງໄດ້ກໍຕໍ່ເມື່ອເຈົ້າເຂົ້າໃຈຄວາມຈິງ. ຖ້າປາສະຈາກການເຂົ້າໃຈຄວາມຈິງແລ້ວ ເຈົ້າກໍຈະບໍ່ສາມາດຮູ້ຈັກຕົວເອງໄດ້. ອຸປະນິໄສຂອງເຈົ້າສາມາດປ່ຽນແປງໄດ້ກໍຕໍ່ເມື່ອເຈົ້າໄດ້ຮັບຄວາມຈິງ. ຖ້າປາສະຈາກຄວາມຈິງແລ້ວ ອຸປະນິໄສຂອງເຈົ້າກໍບໍ່ສາມາດປ່ຽນແປງໄດ້. ພາຍຫຼັງທີ່ເຈົ້າໄດ້ຮັບຄວາມຈິງເທົ່ານັ້ນ ເຈົ້າຈຶ່ງສາມາດຮັບໃຊ້ຕາມຄວາມປະສົງຂອງພຣະເຈົ້າໄດ້. ຖ້າປາສະຈາກຄວາມຈິງແລ້ວ ເຈົ້າບໍ່ສາມາດຮັບໃຊ້ຢ່າງສອດຄ່ອງກັບຄວາມປະສົງຂອງພຣະເຈົ້າໄດ້. ພາຍຫຼັງທີ່ເຈົ້າໄດ້ຮັບຄວາມຈິງເທົ່ານັ້ນ ເຈົ້າຈຶ່ງສາມາດນະມັດສະການພຣະເຈົ້າໄດ້. ຖ້າປາສະຈາກການເຂົ້າໃຈຄວາມຈິງ, ເຖິງແມ່ນວ່າເຈົ້ານະມັດສະການພຣະອົງ, ການນະມັດສະການຂອງເຈົ້າຈະບໍ່ເປັນຫຍັງທີ່ຫຼາຍໄປກວ່າການປະຕິບັດພິທີກຳທາງສາສະໜາ. ຖ້າບໍ່ມີຄວາມຈິງ, ບໍ່ມີຫຍັງທີ່ເຈົ້າເຮັດຈະເປັນຈິງ. ໂດຍການຮັບເອົາຄວາມຈິງ, ທຸກສິ່ງທີ່ເຈົ້າເຮັດກໍ່ເປັນຈິງ. ສິ່ງທັງໝົດເຫຼົ່ານີ້ຂຶ້ນຢູ່ກັບການໄດ້ຮັບຄວາມຈິງຈາກພຣະທຳຂອງພຣະເຈົ້າ. ບາງຄົນຈະຖາມວ່າ “ການໄດ້ຮັບຄວາມຈິງຈາກພຣະທຳຂອງພຣະເຈົ້າໝາຍຄວາມວ່າແນວໃດແທ້?” ມີຄວາມຈຳເປັນຕ້ອງຖາມແທ້ໆບໍ? ຄວາມຈິງລ້ວນຖືກກ່າວອອກໂດຍພຣະເຈົ້າ ແລະ ລ້ວນແລ້ວແຕ່ຢູ່ໃນພຣະທຳຂອງພຣະເຈົ້າ. ບໍ່ມີຄວາມຈິງຢູ່ນອກພຣະທຳຂອງພຣະເຈົ້າ. ມີຫຼາຍຄົນທີ່ເຊື່ອວ່າການທີ່ສາມາດເວົ້າກ່ຽວກັບຕົວອັກສອນ ແລະ ຫຼັກຄຳສອນແມ່ນການຮູ້ຈັກຄວາມຈິງ ແລະ ນີ້ເປັນເລື່ອງໄຮ້ສາລະ. ເຈົ້າບໍ່ສາມາດໄດ້ຮັບຄວາມຈິງໂດຍການພຽງແຕ່ເວົ້າຫຼັກຄຳສອນ. ຈະມີປະໂຫຍດຫຍັງທີ່ຈະພຽງແຕ່ໂອ້ລົມກ່ຽວກັບຄວາມໝາຍຕາມຕົວອັກສອນຂອງພຣະທຳຂອງພຣະເຈົ້າ? ເຈົ້າຕ້ອງເຂົ້າໃຈຄວາມໝາຍໃນພຣະທຳຂອງພຣະເຈົ້າ, ແຫຼ່ງທີ່ມາຂອງພຣະທຳຂອງພຣະເຈົ້າ ແລະ ຜົນທີ່ພວກເຂົາຕັ້ງໃຈຈະບັນລຸ. ພຣະທຳຂອງພຣະເຈົ້າປະກອບດ້ວຍຄວາມຈິງ, ຊີວິດ, ແສງສະຫວ່າງ, ຫຼັກການ ແລະ ເສັ້ນທາງ. ພຣະທຳທຸກຂໍ້ຂອງພຣະເຈົ້າປະກອບດ້ວຍຫຼາຍສິ່ງຫຼາຍຢ່າງ; ມັນບໍ່ພຽງພໍທີ່ຈະເວົ້າແຕ່ວ່າ ຄຳເວົ້າຕາມຕົວອັກສອນຂອງພວກມັນໝາຍເຖິງຫຍັງ ແລະ ກໍຈົບພຽງເທົ່ານັ້ນ. ຂ້ອຍຈະຍົກຕົວຢ່າງໃຫ້ກັບເຈົ້າ. ພຣະເຈົ້າເວົ້າວ່າ “ຈົ່ງເປັນຄົນສັດຊື່, ຢ່າເປັນຄົນຫຼອກລວງ”. ປະໂຫຍກນີ້ໝາຍເຖິງຫຍັງ? ບາງຄົນເວົ້າວ່າ “ນີ້ເປັນການບອກໃຫ້ຜູ້ຄົນສັດຊື່ ແລະ ບໍ່ຫຼອກລວງ, ບໍ່ແມ່ນບໍ?” ຖ້າເຈົ້າຖາມພວກເຂົາວ່າມັນໝາຍເຖິງຫຍັງອີກ, ພວກເຂົາຈະເວົ້າວ່າ “ມັນໝາຍຄວາມວ່າ ເຈົ້າຄວນເປັນຄົນສັດຊື່ ແລະ ບໍ່ເປັນຄົນຫຼອກລວງ. ມັນເວົ້າເຖິງສອງສິ່ງນີ້ເທົ່ານັ້ນ”. ແລ້ວເຈົ້າອາດຈະຖາມວ່າ “ການເປັນຄົນສັດຊື່ໝາຍຄວາມວ່າແນວໃດແທ້ໆ? ຄົນປະເພດໃດທີ່ນັບວ່າເປັນຄົນສັດຊື່? ແມ່ນຫຍັງຄືພຶດຕິກຳຂອງຄົນສັດຊື່? ແມ່ນຫຍັງຄືພຶດຕິກຳຂອງຄົນຫຼອກລວງ?” ພວກເຂົາຈະຕອບວ່າ “ຄົນສັດຊື່ແມ່ນຄົນທີ່ເວົ້າຢ່າງກົງໄປກົງມາ, ບໍ່ຜະສົມຄວາມບໍ່ມີສັດຈະໃນຄຳເວົ້າຂອງພວກເຂົາ ແລະ ບໍ່ເວົ້າຕົວະ. ຄົນຫຼອກລວງແມ່ນຄົນທີ່ເວົ້າແບບບິດເບືອນ, ບໍ່ເວົ້າຄວາມຈິງ, ເປື້ອນໝອງໃນຄໍາເວົ້າຂອງພວກເຂົາຢູ່ສະເໝີ ແລະ ມັກເວົ້າຕົວະ”. ທັງໝົດນີ້ແມ່ນສິ່ງທີ່ພວກເຂົາສາມາດເວົ້າໄດ້. ຄວາມຄິດຂອງມະນຸດຮຽບງ່າຍເກີນໄປ. ເຈົ້າເຄີຍສາມາດເຂົ້າສູ່ຄວາມເປັນຈິງແຫ່ງຄວາມຈິງໂດຍການອະທິບາຍຄົນສັດຊື່ຢ່າງງ່າຍດາຍບໍ? ພຣະທຳຂອງພຣະເຈົ້າເວົ້າຫຍັງກ່ຽວກັບຄົນສັດຊື່? ປະການທີໜຶ່ງ, ຄົນສັດຊື່ຄົນນັ້ນບໍ່ມີຄວາມສົງໄສກ່ຽວກັບຄົນອື່ນ ແລະ ປະການທີສອງ, ຄົນສັດຊື່ຄົນນັ້ນສາມາດຍອມຮັບຄວາມຈິງ. ສິ່ງເຫຼົ່ານີ້ແມ່ນສອງລັກສະນະຫຼັກ. ພຣະເຈົ້າໝາຍຄວາມວ່າແນວໃດໃນເລື່ອງນີ້? ເປັນຫຍັງພຣະເຈົ້າຈຶ່ງເວົ້າແບບນີ້? ຈາກພຣະທຳຂອງພຣະເຈົ້າ, ເຈົ້າສາມາດເຂົ້າໃຈຄວາມໝາຍທີ່ເລິກເຊິ່ງກວ່າວ່າຄົນສັດຊື່ແມ່ນຫຍັງ, ມັນໝາຍເຖິງຫຍັງ ແລະ ຄຳນິຍາມທີ່ແທ້ຈິງຂອງຄົນສັດຊື່ແມ່ນຫຍັງ. ຫຼັງຈາກທີ່ເຈົ້າເຂົ້າໃຈຄຳນິຍາມນີ້ຢ່າງຖືກຕ້ອງ, ແລ້ວພຣະທຳຂອງພຣະເຈົ້າ, ເຈົ້າກໍສາມາດເຫັນໄດ້ວ່າແມ່ນຫຍັງຄືການສະແດງອອກຂອງຄົນສັດຊື່, ຄົນຫຼອກລວງແມ່ນຫຍັງ ແລະ ແມ່ນຫຍັງຄືການສະແດງອອກຂອງຄົນຫຼອກລວງ. ແລ້ວຖ້າເຈົ້າປະເມີນການສະແດງອອກເຫຼົ່ານີ້, ເຈົ້າຈະເຂົ້າໃຈແທ້ໆວ່າຄົນສັດຊື່ແມ່ນຫຍັງ ພ້ອມທັງວິທີການທີ່ຄົນຫຼອກລວງປະຕິບັດຕໍ່ພຣະທຳຂອງພຣະເຈົ້າ, ວິທີການທີ່ພວກເຂົາປະຕິບັດຕໍ່ພຣະເຈົ້າ ແລະ ວິທີການທີ່ພວກເຂົາປະຕິບັດຕໍ່ຄົນອື່ນ. ດ້ວຍວິທີນີ້, ເຈົ້າຈະເຂົ້າໃຈພຣະທຳຂອງພຣະເຈົ້າຢ່າງແທ້ຈິງ ແລະ ເຈົ້າຈະຮູ້ວ່າແນວຄິດຂອງຄົນສັດຊື່ ແລະ ຄົນຫຼອກລວງນັ້ນແຕກຕ່າງກັນແນວໃດຈາກສິ່ງທີ່ພຣະທຳຂອງພຣະເຈົ້າກ່າວ. ເມື່ອພຣະທຳຂອງພຣະເຈົ້າບອກເຈົ້າວ່າ “ຈົ່ງເປັນຄົນສັດຊື່, ຢ່າເປັນຄົນຫຼອກລວງ”, ມີລາຍລະອຽດຫຼາຍຢ່າງຢູ່ທີ່ນີ້. ເມື່ອເຈົ້າເຂົ້າໃຈຄວາມໝາຍຂອງພຣະທຳຢ່າງແທ້ຈິງ, ເຈົ້າຈະຮູ້ວ່າຄົນສັດຊື່ແມ່ນຫຍັງ ແລະ ຄົນຫຼອກລວງແມ່ນຫຍັງ. ເມື່ອເຈົ້າປະຕິບັດ, ເຈົ້າຈະຮູ້ວິທີປະຕິບັດໃນທາງທີ່ແນ່ນອນ ເພື່ອສະແດງໃຫ້ເຫັນເຖິງການສະແດງອອກຂອງຄົນສັດຊື່ ແລະ ເຈົ້າຈະເຫັນເສັ້ນທາງປະຕິບັດ ແລະ ຫຼັກການປະຕິບັດເພື່ອເປັນຄົນສັດຊື່ໄດ້ຢ່າງຊັດເຈນ, ເຊິ່ງຮັບປະກັນວ່າເຈົ້າຈະຜ່ານການຮ່ວມຕົວກັບພຣະເຈົ້າ. ຖ້າເຈົ້າເຂົ້າໃຈພຣະທຳເຫຼົ່ານີ້ຢ່າງແທ້ຈິງ ແລະ ນຳພວກມັນໄປປະຕິບັດ, ເຈົ້າຈະສາມາດໄດ້ຮັບການຮັບຮອງຈາກພຣະເຈົ້າ. ເຖິງຢ່າງໃດກໍຕາມ, ຖ້າເຈົ້າບໍ່ເຂົ້າໃຈພຣະທຳເຫຼົ່ານີ້, ເຈົ້າຈະບໍ່ເປັນຄົນສັດຊື່ ແລະ ເຈົ້າຈະບໍ່ໄດ້ຮັບການຮັບຮອງຈາກພຣະເຈົ້າຈັກເທື່ອ. ການມີຄວາມເຂົ້າໃຈທີ່ແທ້ຈິງກ່ຽວກັບພຣະທຳຂອງພຣະເຈົ້າບໍ່ແມ່ນເລື່ອງງ່າຍເລີຍ. ຢ່າຄິດໃນລັກສະນະນີ້: “ຂ້ານ້ອຍສາມາດຕີຄວາມໝາຍພຣະທຳຂອງພຣະເຈົ້າຕາມຕົວອັກສອນ ແລະ ທຸກຄົນເວົ້າວ່າ ການຕີຄວາມໝາຍຂອງຂ້ານ້ອຍແມ່ນດີ ແລະ ຍົກໂປ້ໃຫ້ກັບຂ້ານ້ອຍ, ສະນັ້ນ ສິ່ງນີ້ຈຶ່ງໝາຍຄວາມວ່າ ຂ້ານ້ອຍເຂົ້າໃຈພຣະທຳຂອງພຣະເຈົ້າ”. ນັ້ນບໍ່ໄດ້ຄືກັນກັບຄວາມເຂົ້າໃຈພຣະທຳຂອງພຣະເຈົ້າ. ຖ້າເຈົ້າໄດ້ຮັບແສງສະຫວ່າງບາງຢ່າງຈາກພາຍໃນພຣະຄຳຂອງພຣະເຈົ້າ ແລະ ເຈົ້າໄດ້ຮັບຄວາມຮູ້ສຶກກ່ຽວກັບຄວາມໝາຍໃນພຣະທຳຂອງພຣະອົງ; ແລະ ຖ້າເຈົ້າສາມາດສະແດງເຈດຕະນາທີ່ຢູ່ເບື້ອງຫຼັງພຣະທຳຂອງພຣະອົງ ແລະ ພວກມັນຈະບັນລຸຜົນຫຍັງໃນທີ່ສຸດ, ຖ້າເຈົ້າມີຄວາມເຂົ້າໃຈທີ່ຊັດເຈນກ່ຽວກັບທຸກສິ່ງເຫຼົ່ານີ້, ເຈົ້າກໍຖືວ່າມີຄວາມເຂົ້າໃຈໃນລະດັບໃດໜຶ່ງກ່ຽວກັບພຣະທຳຂອງພຣະເຈົ້າ. ສະນັ້ນ ການເຂົ້າໃຈພຣະທຳຂອງພຣະເຈົ້າແມ່ນບໍ່ໄດ້ງ່າຍເລີຍ. ພຽງແຕ່ຍ້ອນເຈົ້າສາມາດອະທິບາຍຄວາມໝາຍພຣະທຳຂອງພຣະເຈົ້າຕາມຕົວຢ່າງສວຍງາມໄດ້ ບໍ່ໄດ້ໝາຍຄວາມວ່າເຈົ້າເຂົ້າໃຈພຣະທຳເຫຼົ່ານັ້ນ. ບໍ່ວ່າເຈົ້າຈະສາມາດອະທິບາຍຄວາມໝາຍຕາມຕົວຂອງພຣະທຳເຫຼົ່ານັ້ນໄດ້ຫຼາຍສໍ່າໃດກໍຕາມ, ການອະທິບາຍຂອງເຈົ້າກໍຍັງອີງໃສ່ຈິນຕະນາການຂອງມະນຸດ ແລະ ວິທີການຄິດຂອງມະນຸດ. ມັນບໍ່ມີປະໂຫຍດຫຍັງເລີຍ! ເຈົ້າຈະສາມາດເຂົ້າໃຈພຣະທຳຂອງພຣະເຈົ້າໄດ້ແນວໃດ? ກະແຈສໍາຄັນກໍຄືການສະແຫວງຫາຄວາມຈິງຈາກພາຍໃນພຣະທຳເຫຼົ່ານັ້ນ. ພຽງແຕ່ດ້ວຍວິທີນີ້ເທົ່ານັ້ນ ເຈົ້າຈຶ່ງຈະສາມາດເຂົ້າໃຈພຣະທຳຂອງພຣະເຈົ້າຢ່າງແທ້ຈິງ. ພຣະເຈົ້າບໍ່ເຄີຍກ່າວຄຳພຣະທຳທີ່ວ່າງເປົ່າ. ເມື່ອໃດກໍຕາມທີ່ພຣະເຈົ້າກ່າວ, ແນ່ນອນ ພຣະອົງບໍ່ໄດ້ກ່າວດ້ວຍພຽງຫຼັກການທົ່ວໄປເທົ່ານັ້ນ. ແຕ່ລະປະໂຫຍກທີ່ພຣະອົງກ່າວອອກມາແມ່ນມີລາຍລະອຽດທີ່ຈະຖືກເປີດເຜີຍເພີ່ມເຕີ່ມໃນພຣະທຳຂອງພຣະອົງຢ່າງແນ່ນອນ ແລະ ພວກມັນອາດຖືກກ່າວອອກຢ່າງແຕກຕ່າງກັນ. ມະນຸດບໍ່ສາມາດຢັ່ງເຖິງວິທີທີ່ພຣະເຈົ້າສະແດງຄວາມຈິງ. ພຣະຄຳຂອງພຣະເຈົ້າແມ່ນເລິກເຊິ່ງຫຼາຍ ແລະ ບໍ່ສາມາດຖືກຢັ່ງເຖິງຢ່າງງ່າຍດາຍດ້ວຍຄວາມຄິດຂອງມະນຸດ. ຜູ້ຄົນສາມາດຄົ້ນພົບເກືອບຄວາມໝາຍທັງໝົດຂອງທຸກດ້ານຂອງຄວາມຈິງ ຕາບໃດທີ່ພວກເຂົາພະຍາຍາມ. ລາຍລະອຽດທີ່ຍັງເຫຼືອຈະຖືກເຕີມເຕັມໃຫ້ພວກເຂົາຢ່າງຄົບຖ້ວນໃນລະຫວ່າງປະສົບການທີ່ຈະຕາມມາ, ໂດຍການສ່ອງສະຫວ່າງຈາກພຣະວິນຍານບໍລິສຸດ. ສ່ວນໜຶ່ງແມ່ນການໄຕ່ຕອງ ແລະ ເຂົ້າໃຈພຣະທຳຂອງພຣະເຈົ້າ ແລະ ການສະແຫວງຫາເນື້ອຫາສະເພາະຂອງພວກມັນ ໂດຍການອ່ານພຣະທຳເຫຼົ່ານັ້ນ. ອີກສ່ວນແມ່ນການເຂົ້າໃຈຄວາມໝາຍພຣະທຳຂອງພຣະເຈົ້າໂດຍການປະສົບກັບພຣະທຳຂອງພຣະເຈົ້າ ແລະ ການໄດ້ຮັບແສງສະຫວ່າງຈາກພຣະວິນຍານບໍລິສຸດ. ຜ່ານຄວາມຄືບໜ້າຢ່າງສະໝໍ່າສະເໝີໃນສອງລັກສະນະເຫຼົ່ານີ້, ເຈົ້າສາມາດເລີ່ມເຂົ້າໃຈພຣະທຳຂອງພຣະເຈົ້າ. ຖ້າເຈົ້າຕີຄວາມໝາຍມັນໃນລະດັບຕາມຕົວອັກສອນ ແລະ ຕາມໃຈຄວາມ ຫຼື ຈາກຄວາມຄິດ ແລະ ຈິນຕະນາການຂອງເຈົ້າເອງ, ແລ້ວເຖິງແມ່ນວ່າເຈົ້າອະທິບາຍມັນຢ່າງຫຼູຫຼາ ແລະ ຢ່າງຄ່ອງແຄ້ວ, ເຈົ້າກໍຍັງບໍ່ເຂົ້າໃຈຄວາມຈິງຢ່າງແທ້ຈິງ ແລະ ມັນຍັງລ້ວນແລ້ວແຕ່ອີງໃສ່ຄວາມຄິດ ແລະ ຈິນຕະນາການຂອງມະນຸດ. ມັນບໍ່ໄດ້ຖືກຮັບເອົາຈາກແສງສະຫວ່າງຂອງພຣະວິນຍານບໍລິສຸດ. ຜູ້ຄົນມີແນວໂນ້ມທີ່ຈະຕີຄວາມໝາຍພຣະທຳຂອງພຣະເຈົ້າໂດຍອີງໃສ່ແນວຄິດ ແລະ ຈິນຕະນາການຂອງພວກເຂົາ ແລະ ພວກເຂົາອາດເຖິງກັບຕີຄວາມໝາຍພຣະທຳຂອງພຣະເຈົ້າອອກຈາກບໍລິບົດຢ່າງຜິດໆ, ເຮັດໃຫ້ພວກເຂົາມີແນວໂນ້ມທີ່ຈະເຂົ້າໃຈຜິດ ແລະ ຕັດສິນພຣະເຈົ້າ ແລະ ນີ້ຄືບັນຫາ. ເພາະສະນັ້ນ, ຄວາມຈິງແມ່ນໄດ້ຮັບໂດຍການເຂົ້າໃຈພຣະທຳຂອງພຣະເຈົ້າ ແລະ ການໄດ້ຮັບແສງສະຫວ່າງຈາກພຣະວິນຍານບໍລິສຸດເປັນຫຼັກ. ການທີ່ສາມາດເຂົ້າໃຈ ແລະ ອະທິບາຍຄວາມໝາຍຕາມຕົວອັກສອນໃນພຣະທຳຂອງພຣະເຈົ້າ ບໍ່ໄດ້ໝາຍຄວາມວ່າເຈົ້າໄດ້ຮັບຄວາມຈິງ. ຖ້າການເຂົ້າໃຈຄວາມໝາຍຕາມຕົວອັກສອນໃນພຣະທຳຂອງພຣະເຈົ້າໝາຍຄວາມວ່າເຈົ້າໄດ້ເຂົ້າໃຈຄວາມຈິງ, ແລ້ວເຈົ້າກໍຈະພຽງແຕ່ຈຳເປັນຕ້ອງມີການສຶກສາ ແລະ ຄວາມຮູ້ໜ້ອຍໜຶ່ງ, ສະນັ້ນເປັນຫຍັງເຈົ້າຈຶ່ງຈຳເປັນຕ້ອງມີແສງສະຫວ່າງຂອງພຣະວິນຍານບໍລິສຸດ? ພາລະກິດຂອງພຣະເຈົ້າເປັນສິ່ງທີ່ຄວາມຄິດຂອງມະນຸດສາມາດຢັ່ງຮູ້ໄດ້ບໍ? ສະນັ້ນ, ການເຂົ້າໃຈຄວາມຈິງຈຶ່ງບໍ່ໄດ້ອີງໃສ່ແນວຄິດ ຫຼື ຈິນຕະນາການຂອງມະນຸດ. ເຈົ້າຕ້ອງການແສງສະຫວ່າງ, ແສງເຍືອງທາງ ແລະ ການຊີ້ນໍາຈາກພຣະວິນຍານບໍລິສຸດເພື່ອມີປະສົບການ ແລະ ຄວາມຮູ້ຢ່າງແທ້ຈິງ. ນີ້ຄືຂະບວນການເຂົ້າໃຈ ແລະ ຮັບເອົາຄວາມຈິງ ແລະ ມັນຍັງເປັນເງື່ອນໄຂທີ່ຈຳເປັນອີກດ້ວຍ.

ເຈົ້າເຂົ້າໃຈທໍາມະຊາດຂອງມະນຸດແນວໃດ? ສິ່ງທີ່ສໍາຄັນທີ່ສຸດແມ່ນການແຍກແຍະມັນຈາກທັດສະນະຄະຕິມຸມມອງທາງໂລກຂອງມະນຸດ, ມຸມມອງຊີວິດ ແລະ ຄຸນຄ່າ. ຜູ້ທີ່ເປັນຂອງຜີຮ້າຍແມ່ນລ້ວນແລ້ວແຕ່ດໍາລົງຊີວິດເພື່ອພວກເຂົາເອງ. ໂດຍຕົ້ນຕໍ່ແລ້ວ ມຸມມອງຊີວິດ ແລະ ຄະຕິຊີວິດຂອງພວກເຂົາແມ່ນມາຈາກຄໍາເວົ້າຂອງຊາຕານ ເຊັ່ນ: “ທຸກຄົນເຮັດເພື່ອຕົນເອງ ແລະ ເຫັນແກ່ຜົນປະໂຫຍດສ່ວນຕົວ”, “ມະນຸດຈະເຮັດຫຍັງກໍຕາມເພື່ອໃຫ້ລໍ້າລວຍ” ແລະ ຄວາມເຊື່ອຜິດໆອື່ນໆ. ທຸກຄຳເວົ້ານີ້ທີ່ກ່າວໂດຍພວກກະສັດຂອງກະສັດຜີຮ້າຍ, ຜູ້ທີ່ຍິ່ງໃຫຍ່ ແລະ ນັກປັດຊະຍາໄດ້ກາຍເປັນຊີວິດຂອງມະນຸດແທ້ໆ. ໂດຍສະເພາະແລ້ວ ຄໍາເວົ້າສ່ວນໃຫຍ່ຂອງຂົງຈື້ ເຊິ່ງເປັນຜູ້ທີ່ປະຊາຊົນຊາວຈີນຍົກຍ້ອງໃນຖານະເປັນ “ນັກປາດ” ໄດ້ກາຍເປັນຊີວິດຂອງມະນຸດ. ຍັງມີຄໍາສຸພາສິດທີ່ມີຊື່ສຽງຂອງສາສະໜາພຸດ ແລະ ລັດທິເຕົ໋າ ແລະ ຄໍາເວົ້າອໍາມະຕະທີ່ຖືກອ້າງເຖິງເປັນປະຈໍາຂອງບຸກຄົນທີ່ມີຊື່ສຽງຕ່າງໆ. ສິ່ງເຫຼົ່ານີ້ແມ່ນລ້ວນແລ້ວແຕ່ແມ່ນການສັງລວມປັດຊະຍາຂອງຊາຕານ ແລະ ທໍາມະຊາດຂອງຊາຕານ. ພວກມັນຍັງແມ່ນຮູບອະທິບາຍ ແລະ ຄໍາອະທິບາຍທີ່ດີທີ່ສຸດກ່ຽວກັບທໍາມະຊາດຂອງຊາຕານ. ພິດເຫຼົ່ານີ້ທີ່ຖືກສີດເຂົ້າໃນຫົວໃຈຂອງມະນຸດແມ່ນລ້ວນແລ້ວແຕ່ມາຈາກຊາຕານ ແລະ ສິ່ງເຫຼົ່ານັ້ນແມ່ນບໍ່ໄດ້ມາຈາກພຣະເຈົ້າແມ່ນແຕ່ໜ້ອຍ. ຄຳເວົ້າຊົ່ວຮ້າຍດັ່ງກ່າວຍັງຢູ່ຝ່າຍກົງກັນຂ້າມກັບພຣະທໍາຂອງພຣະເຈົ້າໂດຍກົງ. ມັນຊັດເຈນຢ່າງແນ່ນອນວ່າ ຄວາມເປັນຈິງຂອງທຸກສິ່ງທີ່ດີແມ່ນມາຈາກພຣະເຈົ້າ ແລະ ສິ່ງບໍ່ດີທັງໝົດນັ້ນເປັນພິດຕໍ່ມະນຸດແມ່ນມາຈາກຊາຕານ. ດັ່ງນັ້ນ, ເຈົ້າສາມາດຢັ່ງຮູ້ເຖິງທໍາມະຊາດຂອງບຸກຄົນ ແລະ ພວກເຂົາເປັນຄົນຂອງໃຜໂດຍການເບິ່ງມຸມມອງ ແລະ ຄຸນຄ່າຊີວິດຂອງພວກເຂົາ. ຊາຕານເຮັດໃຫ້ຜູ້ຄົນເສື່ອມຊາມຜ່ານການສຶກສາ ແລະ ອິດທິພົນຂອງລັດຖະບານແຫ່ງຊາດ ແລະ ຂອງຄົນທີ່ມີຊື່ສຽງ ແລະ ຍິ່ງໃຫຍ່. ຄຳເວົ້າທີ່ຊົ່ວຮ້າຍຂອງພວກເຂົາໄດ້ກາຍເປັນຊີວິດ ແລະ ທໍາມະຊາດຂອງມະນຸດ. “ທຸກຄົນເຮັດເພື່ອຕົນເອງ ແລະ ເຫັນແກ່ຜົນປະໂຫຍດສ່ວນຕົວ” ແມ່ນຄໍາເວົ້າຂອງຊາຕານທີ່ເປັນທີ່ຮູ້ຈັກກັນດີ ທີ່ຖືກປູກຝັງໃນທຸກຄົນ ແລະ ສິ່ງນີ້ໄດ້ກາຍເປັນຊີວິດຂອງມະນຸດ. ມີຄໍາເວົ້າອື່ນໆກ່ຽວກັບປັດຊະຍາສໍາລັບການດໍາລົງຊີວິດທີ່ຍັງຄືກັບຄໍາເວົ້ານີ້. ຊາຕານໃຊ້ວັດທະນະທໍາທາງປະເພນີຂອງຊາດເພື່ອສຶກສາອົບຮົມ, ຫຼອກລວງ ແລະ ເຮັດໃຫ້ຜູ້ຄົນເສື່ອມຊາມ, ເຮັດໃຫ້ມະນຸດຊາດຕົກຢູ່ໃນ ແລະ ຖືກອ້ອມໄປດ້ວຍຂຸມນາຮົກແຫ່ງການທໍາລາຍລ້າງທີ່ບໍ່ມີຂອບເຂດ ແລະ ໃນທີ່ສຸດແລ້ວ ຜູ້ຄົນຈະຖືກທໍາລາຍໂດຍພຣະເຈົ້າ ຍ້ອນພວກເຂົາຮັບໃຊ້ຊາຕານ ແລະ ຕໍ່ຕ້ານພຣະເຈົ້າ. ບາງຄົນຮັບໃຊ້ເປັນເຈົ້າໜ້າທີ່ລັດໃນສັງຄົມເປັນເວລາຫຼາຍທົດສະວັດ. ຈົ່ງຈິນຕະນາການວ່າ ກໍາລັງຖາມຄໍາຖາມດັ່ງຕໍ່ໄປນີ້: “ເຈົ້າເຮັດໄດ້ດີຫຼາຍດ້ວຍຄວາມສາມາດນີ້, ຄໍາເວົ້າຫຼັກໆທີ່ມີຊື່ສຽງທີ່ເຈົ້າດໍາລົງຕາມແມ່ນຫຍັງ?” ພວກເຂົາອາດເວົ້າວ່າ “ສິ່ງໜຶ່ງທີ່ຂ້ອຍເຂົ້າໃຈກໍຄື: ‘ເຈົ້າໜ້າທີ່ຈະບໍ່ເຮັດໃຫ້ສິ່ງຕ່າງໆຫຍຸ້ງຍາກສຳລັບຜູ້ທີ່ມີຂອງປະທານ ແລະ ຜູ້ຄົນທີ່ບໍ່ປະສົບຄວາມສຳເລັດ’”. ນີ້ຄືປັດຊະຍາຂອງຊາຕານທີ່ອາຊີບຂອງພວກເຂົາອີງໃສ່. ຄຳເວົ້າເຫຼົ່ານີ້ບໍ່ແມ່ນຕົວແທນຂອງທໍາມະຊາດຂອງຜູ້ຄົນດັ່ງກ່າວບໍ? ການໃຊ້ວິທີການໃດກໍຕາມທີ່ໄຮ້ສິນທຳເພື່ອຮັບເອົາຕໍາແໜ່ງໄດ້ກາຍມາເປັນທໍາມະຊາດຂອງເຂົາ, ຂ້າລາຊະການ ແລະ ຄວາມສຳເລັດທາງດ້ານອາຊີບແມ່ນເປົ້າໝາຍຂອງພວກເຂົາ. ຍັງມີພິດຂອງຊາຕານຫຼາຍໃນຊີວິດ, ການປະພຶດ ແລະ ພຶດຕິກຳຂອງຜູ້ຄົນ. ຍົກຕົວຢ່າງ: ປັດຊະຍາສໍາລັບການດໍາລົງຊີວິດຂອງພວກເຂົາ, ວິທີທາງຂອງພວກເຂົາໃນການເຮັດສິ່ງຕ່າງໆ ແລະ ຄະຕິຊີວິດຂອງພວກເຂົາແມ່ນລ້ວນແລ້ວແຕ່ເຕັມໄປດ້ວຍພິດຈາກມັງກອນແດງຜູ້ຍິ່ງໃຫຍ່ ແລະ ສິ່ງເຫຼົ່ານີ້ທັງໝົດແມ່ນມາຈາກຊາຕານ. ສະນັ້ນ, ທຸກສິ່ງທີ່ໄຫຼຜ່ານກະດູກ ແລະ ເລືອດຂອງຜູ້ຄົນແມ່ນເປັນຂອງຊາຕານ. ເຈົ້າໜ້າທີ່ທັງໝົດເຫຼົ່ານັ້ນ ເຊິ່ງແມ່ນຜູ້ທີ່ມີອໍານາດ ແລະ ຜູ້ທີ່ມີຄວາມສໍາເລັດທາງສັງຄົມຫຼາຍ ແມ່ນມີເສັ້ນທາງ ແລະ ຄວາມລັບແຫ່ງຄວາມສໍາເລັດຂອງພວກເຂົາເອງ. ຄວາມລັບດັ່ງກ່າວບໍ່ແມ່ນສິ່ງຕາງໜ້າຂອງທໍາມະຊາດຂອງພວກເຂົາຢ່າງຄົບຖ້ວນບໍ? ພວກເຂົາໄດ້ເຮັດສິ່ງຍິ່ງໃຫຍ່ດັ່ງກ່າວໃນໂລກ ແລະ ບໍ່ມີໃຜສາມາດເຫັນທະລຸແຜນການ ແລະ ກົນອຸບາຍທີ່ຖືກວາງຢູ່ເບື້ອງຫຼັງສິ່ງເຫຼົ່ານັ້ນເລີຍ. ນີ້ສະແດງໃຫ້ເຫັນວ່າ ທໍາມະຊາດຂອງພວກເຂົາມີເງື່ອນງໍາ ແລະ ເປັນພິດຮ້າຍແຮງສໍ່າໃດ. ມະນຸດຊາດຖືກຊາຕານເຮັດໃຫ້ເສື່ອມຊາມຢ່າງເລິກເຊິ່ງ. ພິດຂອງຊາຕານແມ່ນໄຫຼຜ່ານເລືອດຂອງທຸກຄົນ ແລະ ມັນສາມາດເວົ້າໄດ້ວ່າ ທໍາມະຊາດຂອງມະນຸດເສື່ອມຊາມ, ຊົ່ວຮ້າຍ, ເປັນປໍລະປັກ ແລະ ຕໍ່ສູ້ກັບພຣະເຈົ້າ, ເຕັມ ແລະ ຈົມຢູ່ໃນປັດຊະຍາ ແລະ ພິດຂອງຊາຕານ. ທັງໝົດໄດ້ກາຍມາເປັນທຳມະຊາດ ແລະ ແກ່ນແທ້ຂອງຊາຕານ. ນີ້ຄືເຫດຜົນທີ່ຜູ້ຄົນຕໍ່ຕ້ານພຣະເຈົ້າ ແລະ ຢືນຢູ່ຝ່າຍກົງກັນຂ້າມກັບພຣະເຈົ້າ. ມະນຸດສາມາດເລີ່ມຮູ້ຈັກຕົນເອງໄດ້ຢ່າງງ່າຍດາຍ ຖ້າສາມາດໄຈ້ແຍກທຳມະຊາດຂອງພວກເຂົາໃນລັກສະນະນີ້.

ເມື່ອຜູ້ຄົນມີຄວາມເຂົ້າໃຈທີ່ແທ້ຈິງກ່ຽວກັບອຸປະນິໄສຂອງພຣະເຈົ້າ, ເມື່ອພວກເຂົາສາມາດເຫັນວ່າອຸປະນິໄສຂອງຊາຕານເປັນຈິງ, ວ່າມັນບໍລິສຸດຢ່າງແທ້ຈິງ ແລະ ຊອບທຳຢ່າງແທ້ຈິງ ແລະ ເມື່ອພວກເຂົາສາມາດສັນລະເສີນຄວາມບໍລິສຸດ ແລະ ຄວາມຊອບທຳຂອງພຣະເຈົ້າຈາກໃຈຂອງພວກເຂົາ, ພວກເຂົາກໍຈະຮູ້ຈັກພຣະເຈົ້າຢ່າງແທ້ຈິງ ແລະ ພວກເຂົາຈະໄດ້ຮັບຄວາມຈິງ. ເມື່ອຜູ້ຄົນຮູ້ຈັກພຣະເຈົ້າເທົ່ານັ້ນ ພວກເຂົາຈຶ່ງດຳລົງຊີວິດໃນຄວາມສະຫວ່າງ. ຜົນກະທົບໂດຍກົງຂອງການຮູ້ຈັກພຣະເຈົ້າຢ່າງແທ້ຈິງແມ່ນການສາມາດຮັກ ແລະ ເຊື່ອຟັງພຣະເຈົ້າໄດ້ຢ່າງແທ້ຈິງ. ໃນຄົນທີ່ຮັກພຣະເຈົ້າຢ່າງແທ້ຈິງ, ເຂົ້າໃຈຄວາມຈິງ ແລະ ໄດ້ຮັບຄວາມຈິງ, ມີການປ່ຽນແປງທີ່ແທ້ຈິງໃນມຸມມອງທາງໂລກຂອງພວກເຂົາ ແລະ ທັດສະນະຕໍ່ຊີວິດ, ຕໍ່ຈາກນັ້ນແມ່ນການປ່ຽນແປງຕົວຈິງຍັງເກີດຂຶ້ນໃນອຸປະນິໄສຊີວິດຂອງພວກເຂົາອີກດ້ວຍ. ເມື່ອຄົນມີເປົ້າໝາຍຊີວິດທີ່ຖືກຕ້ອງ, ສາມາດສະແຫວງຫາຄວາມຈິງ ແລະ ປະພຶດຕົນຕາມຄວາມຈິງ, ເມື່ອພວກເຂົາຍອມອ່ອນນ້ອມຕໍ່ພຣະເຈົ້າຢ່າງແທ້ຈິງ ແລະ ດຳລົງຊີວິດຕາມພຣະທຳຂອງພຣະອົງ, ເມື່ອພວກເຂົາຮູ້ສຶກສະຫງົບສຸກ ແລະ ໄດ້ຮັບແສງສະຫວ່າງໃນສ່ວນເລິກໃນໃຈຂອງພວກເຂົາ, ເມື່ອຫົວໃຈຂອງພວກເຂົາປາສະຈາກຄວາມມືດມົວ ແລະ ເມື່ອພວກເຂົາສາມາດດຳລົງຊີວິດຢ່າງເປັນອິດສະຫຼະ ແລະ ຢ່າງເສລີໃນການສະຖິດຂອງພຣະເຈົ້າທັງໝົດ, ມີແຕ່ເມື່ອນັ້ນ ພວກເຂົາຈຶ່ງດຳລົງຊີວິດມະນຸດທີ່ແທ້ຈິງ ແລະ ມີແຕ່ເມື່ອນັ້ນ ພວກເຂົາຈຶ່ງຈະໄດ້ກາຍມາເປັນບຸກຄົນທີ່ມີຄວາມຈິງ ແລະ ຄວາມເປັນມະນຸດ. ນອກຈາກນັ້ນ ຄວາມຈິງທັງໝົດທີ່ເຈົ້າເຂົ້າໃຈ ແລະ ໄດ້ຮັບແມ່ນມາຈາກພຣະທຳຂອງພຣະເຈົ້າ ແລະ ຈາກພຣະເຈົ້າເອງ. ມີແຕ່ເມື່ອເຈົ້າໄດ້ຮັບການຮອງຮັບຈາກພຣະເຈົ້າຜູ້ສູງສຸດ ນັ້ນກໍ່ຄືພຣະຜູ້ເປັນເຈົ້າແຫ່ງການນິລະມິດສ້າງ ແລະ ພຣະອົງເວົ້າວ່າເຈົ້າເປັນສິ່ງສ້າງທີ່ມີຄຸນສົມບັດທີ່ຈະດຳລົງຊີວິດຕາມລັກສະນະຂອງມະນຸດ ຊີວິດຂອງເຈົ້າຈຶ່ງຈະມີຄວາມໝາຍທີ່ສຸດ. ການໄດ້ຮັບການຮອງຮັບຈາກພຣະເຈົ້າໝາຍຄວາມວ່າເຈົ້າໄດ້ຮັບຄວາມຈິງ ແລະ ເຈົ້າເປັນຄົນທີ່ມີຄວາມຈິງ ແລະ ຄວາມເປັນມະນຸດ. ໃນໂລກປັດຈຸບັນທີ່ຖືກຄອບງຳໂດຍຊາຕານ ແລະ ເປັນເວລາຢ່າງໜ້ອຍຫຼາຍພັນປີໃນປະຫວັດສາດ, ຜູ້ໃດທ່າມກາງມະນຸດຊາດທັງປວງທີ່ໄດ້ຮັບຊີວິດມະນຸດທີ່ແທ້ຈິງ? ບໍ່ມີຜູ້ໃດ. ຍ້ອນຜູ້ຄົນຖືກຊາຕານເຮັດໃຫ້ເສື່ອມຊາມຢ່າງເລິກເຊິ່ງ ແລະ ດຳລົງຊີວິດຕາມປັດຊະຍາຂອງຊາຕານ ແລະ ທຸກສິ່ງທີ່ພວກເຂົາເຮັດແມ່ນເປັນປໍລະປັກຕໍ່ພຣະເຈົ້າ ແລະ ທຸກຄຳເວົ້າ ແລະ ທິດສະດີຂອງພວກເຂົາແມ່ນເກີດມາຈາກຄວາມເສື່ອມຊາມຂອງຊາຕານ ແລະ ເປັນການຕໍ່ຕ້ານພຣະທຳຂອງພຣະເຈົ້າໂດຍກົງ, ດ້ວຍເຫດນີ້ ພວກເຂົາຈຶ່ງເປັນປະເພດຄົນທີ່ຕໍ່ຕ້ານພຣະເຈົ້າຢ່າງແທ້ຈິງ. ຖ້າພວກເຂົາບໍ່ຍອມຮັບຄວາມລອດພົ້ນຂອງພຣະເຈົ້າ, ພວກເຂົາກໍຈະຈົມດິ່ງລົງສູ່ຄວາມຫາຍະນະ ແລະ ຄວາມພິນາດ ໂດຍບໍ່ມີຊີວິດໃຫ້ເວົ້າເຖິງເລີຍ. ພວກເຂົາສະແຫວງຫາສັກສີ ແລະ ຜົນກຳໄລ, ພະຍາຍາມທີ່ຈະເປັນບຸກຄົນທີ່ຍິ່ງໃຫຍ່ ແລະ ມີຊື່ສຽງ ແລະ ຫວັງ “ໃຫ້ຊື່ຂອງພວກເຂົາຖືກສົ່ງຕໍ່ໃຫ້ຄົນຮຸ່ນຕໍ່ໆໄປ” ແລະ “ມີຊື່ສຽງໃນປະຫວັດສາດທັງໝົດ”. ນີ້ແມ່ນເລື່ອງໄຮ້ສາລະ ແລະ ບໍ່ສາມາດປ້ອງກັນໄດ້ຢ່າເຕັມທີ່. ຄວາມຈິງແລ້ວ, ບຸກຄົນຜູ້ຍິ່ງໃຫຍ່ ຫຼື ມີຊື່ສຽງທຸກຄົນແມ່ນສາຍເລືອດຂອງຊາຕານ ແລະ ໄດ້ຈົມລົງສູ່ນາຮົກຊັ້ນທີສິບແປດດົນແລ້ວເພື່ອຮັບການລົງໂທດ ໂດຍບໍ່ສາມາດກັບຊາດມາເກີດໄດ້ອີກຈັກເທື່ອ. ເມື່ອມະນຸດຊາດທີ່ເສື່ອມຊາມນັບຖືຄົນເຫຼົ່ານີ້ ແລະ ຍອມຮັບຄຳເວົ້າຊົ່ວຮ້າຍຂອງພວກເຂົາ ແລະ ຄວາມເຊື່ອຜິດໆຂອງພວກເຂົາ, ມະນຸດຊາດທີ່ເສື່ອມຊາມຈະກາຍເປັນເຍື່ອຂອງຊາຕານຜູ້ຊົ່ວຮ້າຍ. ສິ່ງທີ່ຖືກສ້າງຄວນນະມັດສະການພຣະຜູ້ສ້າງ. ສິ່ງນີ້ໄດ້ຖືກກຳນົດໄວ້ໂດຍສະຫວັນ ແລະ ຮັບຮູ້ໂດຍແຜ່ນດິນໂລກ ເພາະມີແຕ່ພຣະເຈົ້າເທົ່ານັ້ນທີ່ເປັນຄວາມຈິງ. ພຣະເຈົ້າຄວບຄຸມສະຫວັນ ແລະ ແຜ່ນດິນໂລກ ແລະ ທຸກສິ່ງ ແລະ ປົກຄອງເໜືອທຸກສິ່ງ. ການບໍ່ເຊື່ອໃນພຣະເຈົ້າ ແລະ ການບໍ່ຍອມຕໍ່ພຣະເຈົ້າຄືການທີ່ບໍ່ສາມາດຮັບເອົາຄວາມຈິງ. ຖ້າເຈົ້າດຳລົງຊີວິດຕາມພຣະທຳຂອງພຣະເຈົ້າ, ແລ້ວໃນສ່ວນເລິກໃນຫົວໃຈຂອງເຈົ້າ, ເຈົ້າກໍ່ຮູ້ສຶກສົດໃສ ແລະ ສະບາຍໃຈ ແລະ ເຈົ້າຈະຍັງເພີດເພີນກັບຄວາມຫວານທີ່ບໍ່ສາມາດປຽບທຽບໄດ້. ເມື່ອສິ່ງນີ້ເກີດຂຶ້ນ, ເຈົ້າກໍ່ຈະໄດ້ຮັບຊີວິດຢ່າງແທ້ຈິງ. ບໍ່ວ່ານັກວິທະຍາສາດຂອງໂລກຈະປະສົບຜົນສຳເລັດຍິ່ງໃຫຍ່ສ່ຳໃດກໍຕາມ, ທັນທີ່ເມື່ອພວກເຂົາໃກ້ຈະຕາຍ, ພວກເຂົາຈະຮູ້ສຶກມືເປົ່າ ແລະ ພວກເຂົາບໍ່ໄດ້ຮັບຫຍັງ. ແມ່ນແຕ່ໄອສະຕາຍ ແລະ ນິວຕັ້ນ ເຊິ່ງເປັນປັນຍາຊົນລະດັບສູງເຫຼົ່ານີ້ກໍຍັງຮູ້ສຶກຫວ່າງເປົ່າ. ນີ້ກໍຍ້ອນວ່າ ພວກເຂົາບໍ່ມີຄວາມຈິງ ແລະ ຍ້ອນພວກເຂົາບໍ່ມີຄວາມເຂົ້າໃຈທີ່ແທ້ຈິງກ່ຽວກັບພຣະເຈົ້າ. ເຖິງແມ່ນວ່າພວກເຂົາເຊື່ອໃນພຣະເຈົ້າ, ພວກຂົາກໍເຊື່ອແຕ່ໃນການດຳລົງຢູ່ຂອງພຣະອົງເທົ່ານັ້ນ, ແຕ່ພວກເຂົາບໍ່ໄດ້ສະແຫວງຫາຄວາມຈິງ. ພວກເຂົາພຽງແຕ່ຕ້ອງການເພິ່ງພາວິທະຍາສາດ ແລະ ການຄົ້ນຄວ້າເພື່ອຄົ້ນພົບ ແລະ ພິສູດວ່າມີພຣະເຈົ້າ. ຜົນທີ່ໄດ້ຄື ພວກເຂົາແຕ່ລະຄົນໄດ້ເຮັດການຄົ້ນຄວ້າຕະຫຼອດຊີວິດໂດຍບໍ່ໄດ້ຮັບສິ່ງໃດເລີຍ ແລະ ເຖິງແມ່ນວ່າພວກເຂົາເຊື່ອໃນພຣະຈົ້າຕະຫຼອດຊີວິດຂອງພວກເຂົາ, ພວກເຂົາກໍບໍ່ເຄີຍໄດ້ຮັບຄວາມຈິງ. ພວກເຂົາສະແຫວງຫາແຕ່ຄວາມຮູ້ທາງວິທະຍາສາດເທົ່ານັ້ນ, ແຕ່ພວກເຂົາບໍ່ໄດ້ສະແຫວງຫາທີ່ຈະຮູ້ຈັກພຣະເຈົ້າ. ພວກເຂົາບໍ່ໄດ້ຮັບຄວາມຈິງ ຫຼື ພວກເຂົາບໍ່ໄດ້ຮັບຊີວິດທີ່ແທ້ຈິງ. ເສັ້ນທາງທີ່ພວກເຈົ້າກຳລັງຍ່າງຢູ່ທຸກມື້ນີ້ ບໍ່ແມ່ນເສັ້ນທາງທີ່ພວກເຂົາຍ່າງ. ສິ່ງທີ່ພວກເຈົ້າສະແຫວງຫາແມ່ນເພື່ອຮູ້ຈັກພຣະເຈົ້າ, ວິທີການຍອມອ່ອນນ້ອມຕໍ່ພຣະອົງ, ວິທີການນະມັດສະການພຣະອົງ ແລະ ວິທີການດຳລົງຊີວິດທີ່ມີຄວາມໝາຍ. ທັງໝົດນີ້ລ້ວນແລ້ວແຕ່ແຕກຕ່າງຈາກສິ່ງທີ່ພວກເຂົາສະແຫວງຫາຢ່າງສິ້ນເຊີງ. ເຖິງແມ່ນວ່າພວກເຂົາເປັນຄົນທີ່ເຊື່ອໃນພຣະເຈົ້າ, ພວກເຂົາກໍບໍ່ໄດ້ຮັບຄວາມຈິງ. ປັດຈຸບັນນີ້, ພຣະເຈົ້າທີ່ບັງເກີດເປັນມະນຸດໄດ້ບອກພວກເຈົ້າຄວາມຈິງທຸກດ້ານ ແລະ ໄດ້ມອບເສັ້ນທາງແຫ່ງຄວາມຈິງ ແລະ ຊີວິດໃຫ້ແກ່ພວກເຈົ້າ. ມັນຄົງຈະໂງ່ຈ້າສຳລັບເຈົ້າທີ່ຈະບໍ່ສະແຫວງຫາຄວາມຈິງ.

ປັດຈຸບັນນີ້, ຄວາມເຂົ້າໃຈຂອງພວກເຈົ້າກ່ຽວກັບຄວາມຈິງນັ້ນບໍ່ພຽງພໍ. ເຈົ້າສາມາດເວົ້າເຖິງແຕ່ທິດສະດີທີ່ວ່າງເປົ່າເທົ່ານັ້ນ. ເຈົ້າຍັງຮູ້ສຶກຂາດແຄນ ແລະ ບໍ່ແນ່ໃຈກ່ຽວກັບວຽກງານໃດໜຶ່ງທີ່ເຈົ້າຮັບຜິດຊອບ. ນີ້ສະແດງໃຫ້ເຫັນວ່າການເຂົ້າສູ່ຊີວິດຂອງເຈົ້ານັ້ນຜິວເຜີນເກີນໄປ ແລະ ເຈົ້າຍັງບໍ່ທັນໄດ້ຮັບຄວາມຈິງເທື່ອ. ເມື່ອເຈົ້າເຂົ້າໃຈຄວາມຈິງຢ່າງແທ້ຈິງ ແລະ ເຂົ້າສູ່ຄວາມເປັນຈິງແຫ່ງພຣະທຳຂອງພຣະເຈົ້າ, ເຈົ້າກໍຈະມີພະລັງງານ ເຊິ່ງເປັນພະລັງງານທີ່ບໍ່ຮູ້ຈັກໝົດສິ້ນທີ່ເຕີມເຕັມຮ່າງກາຍຂອງເຈົ້າ. ໃນເວລານັ້ນ, ເຈົ້າຈະຮູ້ສຶກສົດໃສຍິ່ງຂຶ້ນຢູ່ທາງໃນ ແລະ ຍິ່ງເຈົ້າຍ່າງໄປໃກ ເສັ້ນທາງກໍຍິ່ງຈະສົດໃສຍິ່ງຂຶ້ນ. ໃນປັດຈຸບັນ, ຄົນສ່ວນໃຫຍ່ທີ່ເຊື່ອໃນພຣະເຈົ້າຍັງບໍ່ໄດ້ເລີ່ມອອກຍ່າງເທິງເສັ້ນທາງທີ່ຖືກຕ້ອງ ແລະ ບໍ່ໄດ້ເຂົ້າໃຈຄວາມຈິງ, ດັ່ງນັ້ນ ພວກເຂົາຈຶ່ງຍັງຮູ້ສຶກວ່າງເປົ່າຢູ່ທາງໃນ, ຊີວິດທົນທຸກ ແລະ ພວກເຂົາບໍ່ມີເຫື່ອແຮງທີ່ຈະປະຕິບັດໜ້າທີ່ຂອງພວກເຂົາ. ນີ້ແມ່ນສິ່ງທີ່ຜູ້ເຊື່ອໃນພຣະເຈົ້າເປັນກ່ອນທີ່ພວກເຂົາຈະມີນິມິດໃນໃຈຂອງພວກເຂົາ. ຜູ້ຄົນບໍ່ໄດ້ຮັບຄວາມຈິງ ແລະ ຍັງບໍ່ທັນຮູ້ຈັກພຣະເຈົ້າເທື່ອ, ດັ່ງນັ້ນ ພວກເຂົາຈຶ່ງຍັງບໍ່ທັນຮູ້ສຶກພໍໃຈປານໃດ. ພວກເຈົ້າໄດ້ທົນທຸກກັບການຂົ່ມເຫັງ ແລະ ປະສົບກັບຄວາມຫຍຸ້ງຍາກໂດຍສະເພາະໃນການກັບເມື່ອເຮືອນ. ເມື່ອເຈົ້າທົນທຸກ, ເຈົ້າຍັງຄິດຢາກຕາຍ ແລະ ບໍ່ເຕັມໃຈທີ່ຈະມີຊີວິດຢູ່. ສິ່ງເຫຼົ່ານີ້ແມ່ນຄວາມອ່ອນແອຂອງເນື້ອໜັງ. ບາງຄົນເຖິງກັບຄິດວ່າ “ຄວາມເຊື່ອໃນພຣະເຈົ້າຄວນເປັນທີ່ໜ້າພໍໃຈ. ໃນຍຸກແຫ່ງພຣະຄຸນ, ພຣະວິນຍານບໍລິສຸດໄດ້ປະທານຄວາມສະຫງົບສຸກ ແລະ ຄວາມສຸກໃຫ້ແກ່ຜູ້ຄົນ. ປັດຈຸບັນນີ້ແມ່ນມີຄວາມສະຫງົບສຸກ ແລະ ຄວາມສຸກໜ້ອຍເກີນໄປ ແລະ ຄວາມສຸກແບບທີ່ເຄີຍມີໃນຍຸກແຫ່ງພຣະຄຸນບໍ່ມີອີກແລ້ວ. ການເຊື່ອໃນພຣະເຈົ້າໃນປັດຈຸບັນຊ່າງໜ້າວິຕົກກັງວົນທີ່ສຸດ”. ເຈົ້າຮູ້ພຽງແຕ່ວ່າ ຄວາມສຸກຂອງເນື້ອໜັງດີກວ່າສິ່ງອື່ນໃດ. ເຈົ້າບໍ່ຮູ້ວ່າພຣະເຈົ້າກຳລັງປະຕິບັດພາລະກິດຫຍັງໃນປັດຈຸບັນ. ພຣະເຈົ້າຕ້ອງປ່ອຍໃຫ້ເນື້ອໜັງຂອງເຈົ້າທົນທຸກ ເພື່ອປ່ຽນແປງອຸປະນິໄສຂອງເຈົ້າ. ເຖິງແມ່ນວ່າເນື້ອໜັງຂອງເຈົ້າຈະທົນທຸກ, ເຈົ້າກໍມີພຣະທຳຂອງພຣະເຈົ້າ ແລະ ເຈົ້າມີພອນຂອງພຣະເຈົ້າ. ເຈົ້າຕາຍບໍ່ໄດ້ເຖິງແມ່ນວ່າເຈົ້າຢາກຕາຍກໍຕາມ. ເຈົ້າສາມາດຍອມແພ້ທີ່ຈະບໍ່ຮູ້ຈັກພຣະເຈົ້າ ແລະ ບໍ່ໄດ້ຮັບຄວາມຈິງໄດ້ບໍ? ໃນປັດຈຸບັນ, ສໍາລັບສ່ວນໃຫຍ່, ມັນເປັນພຽງແຕ່ວ່າຜູ້ຄົນຍັງບໍ່ທັນໄດ້ຮັບຄວາມຈິງເທື່ອ ແລະ ພວກເຂົາບໍ່ມີຊີວິດ. ພວກເຂົາຢູ່ທ່າມກາງການສະແຫວງຫາຄວາມລອດພົ້ນ, ສະນັ້ນ ພວກເຂົາຕ້ອງທົນທຸກໜ້ອຍໜຶ່ງໃນຂະບວນການນີ້. ໃນປັດຈຸບັນ, ທຸກຄົນໃນໂລກກຳລັງຜະເຊີນກັບການທົດສອບ, ແມ່ນແຕ່ພຣະເຈົ້າກໍທົນທຸກ, ສະນັ້ນ ມັນຈຶ່ງເໝາະສຳລັບພວກເຈົ້າບໍທີ່ຈະບໍ່ທົນທຸກ? ຖ້າປາສະຈາກການຫຼໍ່ຫຼອມຜ່ານໄພພິບັດຄັ້ງໃຫຍ່ ແມ່ນບໍ່ສາມາດມີຄວາມເຊື່ອທີ່ແທ້ຈິງໄດ້ ແລະ ບໍ່ສາມາດໄດ້ຮັບຄວາມຈິງ ແລະ ຊີວິດໄດ້. ການບໍ່ມີການທົດສອບ ແລະ ການຫຼໍ່ຫຼອມນັ້ນແມ່ນບໍ່ໄດ້. ໃຫ້ເບິ່ງເປໂຕ, ໃນທີ່ສຸດລາວໄດ້ຜ່ານການທົດສອບເຈັດປີ (ຫຼັງຈາກທີ່ລາວອາຍຸໄດ້ຫ້າສິບສາມປີ). ລາວປະສົບກັບການທົດສອບເປັນຮ້ອຍໆຄັ້ງຕະຫຼອດເວລາເຈັດປີນັ້ນ. ລາວຕ້ອງຜ່ານໜຶ່ງໃນການທົດສອບເຫຼົ່ານີ້ທຸກໆສອງສາມມື້ ແລະ ພາຍຫຼັງທີ່ໄດ້ຜ່ານການທົດສອບທຸກຮູບແບບເທົ່ານັ້ນ ລາວຈຶ່ງໄດ້ຮັບຊີວິດ ແລະ ປະສົບກັບການປ່ຽນແປງອຸປະນິໄສຂອງລາວ. ເມື່ອເຈົ້າໄດ້ຮັບຄວາມຈິງຢ່າງແທ້ຈິງ ແລະ ໄດ້ມາຮູ້ຈັກພຣະເຈົ້າ, ເຈົ້າຈະຮູ້ສຶກວ່າເຈົ້າຄວນມີຊີວິດຢູ່ເພື່ອພຣະເຈົ້າ. ຖ້າເຈົ້າບໍ່ມີຊີວິດຢູ່ເພື່ອພຣະເຈົ້າ, ເຈົ້າກໍຈະເສຍໃຈ; ເຈົ້າຈະໃຊ້ຊີວິດຢູ່ໃນມື້ທີ່ຍັງເຫຼືອຂອງເຈົ້າດ້ວຍຄວາມຂົມຂື່ນ ແລະ ດ້ວຍຄວາມເສຍໃຈທີ່ສຸດ. ເຈົ້າຍັງບໍ່ສາມາດຕາຍໄດ້ເທື່ອ. ເຈົ້າຕ້ອງກຳກຳປັ້ນໃຫ້ແໜ້ນ ແລະ ໃຊ້ຊີວິດຕໍ່ໄປຢ່າງເດັດດ່ຽວ. ເຈົ້າຕ້ອງມີຊີວິດຢູ່ເພື່ອພຣະເຈົ້າ. ເມື່ອຜູ້ຄົນມີຄວາມຈິງພາຍໃນຕົວພວກເຂົາ, ພວກເຂົາກໍມີຄວາມຕັ້ງໃຈນີ້ ແລະ ບໍ່ປາຖະໜາຢາກຕາຍອີກຈັກເທື່ອ. ເມື່ອຄວາມຕາຍຄຸກຄາມເຈົ້າ, ເຈົ້າຈະເວົ້າວ່າ “ໂອ ພຣະເຈົ້າ, ຂ້ານ້ອຍບໍ່ເຕັມໃຈທີ່ຈະຕາຍ. ຂ້ານ້ອຍຍັງບໍ່ຮູ້ຈັກພຣະອົງເທື່ອ. ຂ້ານ້ອຍຍັງບໍ່ໄດ້ຕອບແທນຄວາມຮັກຂອງພຣະອົງຊ້ຳ. ຂ້ານ້ອຍບໍ່ສາມາດຕາຍໄດ້ຈົນກວ່າຂ້ານ້ອຍຈະໄດ້ຮູ້ຈັກພຣະອົງເປັນຢ່າງດີ”. ຕອນນີ້ ພວກເຈົ້າຢູ່ຈຸດນີ້ບໍ? ເຈົ້າຍັງເທື່ອ, ບໍ່ແມ່ນບໍ? ບາງຄົນຜະເຊີນກັບຄວາມເຈັບປວດຂອງຄອບຄົວ, ບາງຄົນຜະເຊີນກັບຄວາມເຈັບປວດຈາກການແຕ່ງງານ ແລະ ບາງຄົນກໍທົນທຸກຈາກການຂົ່ມເຫັງ, ຂາດແຄນແມ່ນແຕ່ບ່ອນໃຫ້ອາໄສຢູ່. ບໍ່ວ່າພວກເຂົາຈະໄປໃສ, ມັນກໍແມ່ນເຮືອນຂອງຄົນອື່ນ ແລະ ພວກເຂົາຮູ້ສຶກເຈັບປວດໃນໃຈຂອງພວກເຂົາ. ຄວາມເຈັບປວດທີ່ພວກເຈົ້າກຳລັງຜະເຊີນຢູ່ຕອນນີ້ແມ່ນຄວາມເຈັບປວດທີ່ພຣະເຈົ້າໄດ້ທົນທຸກບໍ? ພວກເຈົ້າກຳລັງທົນທຸກຮ່ວມກັບພຣະເຈົ້າ ແລະ ພຣະເຈົ້າຢູ່ຄຽງຂ້າງມະນຸດໃນການທົນທຸກ. ພວກເຈົ້າທຸກຄົນມີສ່ວນໃນຄວາມທຸກລຳບາກ, ອານາຈັກ ແລະ ຄວາມອົດກັ້ນຂອງພຣະຄຣິດໃນປະຈຸບັນ ແລະ ເຈົ້າຈະໄດ້ຮັບສະຫງ່າລາສີໃນທີ່ສຸດ! ການທົນທຸກນີ້ມີຄວາມໝາຍ. ນັ້ນບໍ່ແມ່ນສິ່ງທີ່ມັນເປັນບໍ? ເຈົ້າບໍ່ສາມາດປາສະຈາກຄວາມຕັ້ງໃຈນີ້ໄດ້. ເຈົ້າຕ້ອງເຂົ້າໃຈຄວາມໝາຍຂອງການທົນທຸກໃນທຸກມື້ນີ້ ແລະ ເປັນຫຍັງເຈົ້າຈຶ່ງທົນທຸກຫຼາຍ. ເຈົ້າຕ້ອງສະແຫວງຫາຄວາມຈິງ ແລະ ບັນລຸຄວາມເຂົ້າໃຈກ່ຽວກັບຄວາມປະສົງຂອງພຣະເຈົ້າ ແລະ ຫຼັງຈາກນັ້ນເຈົ້າຈະມີຄວາມຕັ້ງໃຈທີ່ຈະທົນທຸກ. ຖ້າເຈົ້າບໍ່ເຂົ້າໃຈຄວາມປະສົງຂອງພຣະເຈົ້າ ແລະ ເຈົ້າພຽງແຕ່ຄິດກ່ຽວກັບການທົນທຸກ, ແລ້ວຍິ່ງເຈົ້າຄິດເຖິງມັນຫຼາຍສ່ຳໃດ, ເຈົ້າກໍຍິ່ງຮູ້ສຶກບໍ່ສະບາຍໃຈ ແລະ ຫົດຫູ່ໃຈຫຼາຍສ່ຳນັ້ນ, ຄືກັບວ່າເສັ້ນທາງແຫ່ງຊີວິດຂອງເຈົ້າກຳລັງຈະສິ້ນສຸດ. ເຈົ້າຈະເລີ່ມທົນທຸກກັບຄວາມທຸກທໍລະມານແຫ່ງຄວາມຕາຍ. ຖ້າເຈົ້າໃສ່ໃຈ ແລະ ທຸ້ມເທຄວາມພະຍາຍາມທັງໝົດຂອງເຈົ້າໃຫ້ກັບຄວາມຈິງ ແລະ ເຈົ້າສາມາດເຂົ້າໃຈຄວາມຈິງ, ຫົວໃຈຂອງເຈົ້າກໍຈະສົດໃສຂຶ້ນ ແລະ ເຈົ້າຈະປະສົບກັບຄວາມສຸກ. ເຈົ້າຈະພົບຄວາມສະຫງົບສຸກ ແລະ ຄວາມສຸກພາຍໃນຫົວໃຈຂອງເຈົ້າໃນຊີວິດ ແລະ ເມື່ອຄວາມເຈັບປ່ວຍ ຫຼື ຄວາມຕາຍປາກົດຂຶ້ນ, ເຈົ້າຈະເວົ້າວ່າ “ຂ້ອຍຍັງບໍ່ທັນໄດ້ຮັບຄວາມຈິງເທື່ອ, ດັ່ງນັ້ນ ຂ້ອຍຈະຕາຍບໍ່ໄດ້. ຂ້ອຍຕ້ອງອຸທິດໃຫ້ແກ່ພຣະເຈົ້າເປັນຢ່າງດີ, ເປັນພະຍານໃຫ້ແກ່ພຣະເຈົ້າເປັນຢ່າງດີ ແລະ ຕອບແທນຄວາມຮັກຂອງພຣະເຈົ້າ. ຂ້ອຍຈະຕາຍແນວໃດໃນຕອນທ້າຍແມ່ນບໍ່ສຳຄັນ ເພາະຂ້ອຍຈະໄດ້ໃຊ້ຊີວິດທີ່ໜ້າພໍໃຈ. ບໍ່ວ່າຫຍັງກໍຕາມ, ຂ້ອຍຍັງຕາຍບໍ່ໄດ້ເທື່ອ. ຂ້ອຍຕ້ອງຢືນຍັດ ແລະ ມີຊີວິດຢູ່ຕໍ່ໄປ”. ຕອນນີ້ເຈົ້າຕ້ອງມີຄວາມກະຈ່າງແຈ້ງໃນເລື່ອງນີ້ ແລະ ເຈົ້າຕ້ອງເຂົ້າໃຈຄວາມຈິງຈາກສິ່ງເຫຼົ່ານີ້. ເມື່ອຜູ້ຄົນມີຄວາມຈິງ, ພວກເຂົາກໍມີຄວາມເຂັ້ມແຂງ. ເມື່ອພວກເຂົາມີຄວາມຈິງ, ພວກເຂົາກໍມີພະລັງງານທີ່ບໍ່ຮູ້ຈັກໝົດສິ້ນທີ່ຕື່ມເຕັມຮ່າງກາຍຂອງພວກເຂົາ. ເມື່ອພວກເຂົາມີຄວາມຈິງ, ພວກເຂົາກໍມີຄວາມເດັດດ່ຽວ. ຖ້າບໍ່ມີຄວາມຈິງ, ຜູ້ຄົນກໍອ່ອນຄືກັບຜັກເນົ່າ; ເມື່ອພວກເຂົາມີຄວາມຈິງ, ພວກເຂົາກໍແຂງແກ່ນຄືກັບເຫຼັກ. ບໍ່ວ່າສິ່ງຕ່າງໆຈະຂົມຂື່ນສ່ຳໃດ, ພວກເຂົາກໍຈະບໍ່ຮູ້ສຶກຂົມຂື່ນເລີຍ. ພວກເຈົ້າຄິດວ່າຄວາມທົນທຸກນ້ອຍໆຂອງພວກເຈົ້າມີຄ່າສ່ຳໃດ? ພຣະເຈົ້າທີ່ບັງເກີດເປັນມະນຸດກໍຍັງທົນທຸກຢູ່! ພວກເຈົ້າເປັນຄົນທີ່ຖືກຊາຕານເຮັດໃຫ້ເສື່ອມຊາມ ແລະ ມີທຳມະຊາທີ່ຈະກະບົດຕໍ່ພຣະເຈົ້າ. ເຈົ້າໄດ້ເຮັດຫຼາຍສິ່ງຫຼາຍຢ່າງທີ່ກະບົດ ແລະ ຕໍ່ຕ້ານພຣະເຈົ້າໂດຍບໍ່ຮູ້ຕົວ ແລະ ເຈົ້າສົມຄວນໄດ້ຮັບການພິພາກສາ ແລະ ການຂ້ຽນຕີ. ຄືກັບຄົນປ່ວຍທີ່ຕ້ອງໄດ້ຮັບການປິ່ນປົວ, ມັນເໝາະສົມບໍທີ່ພວກເຂົາຈະຢ້ານການທົນທຸກ? ພວກເຈົ້າມີອຸປະນິໄສທີ່ເສື່ອມຊາມ, ດັ່ງນັ້ນ ພວກເຈົ້າຄິດວ່າພວກເຈົ້າສາມາດປ່ຽນແປງອຸປະນິໄສຂອງພວກເຈົ້າ ແລະ ໄດ້ຮັບຊີວິດໂດຍບໍ່ໄດ້ເຈັບປວດເລີຍໄດ້ບໍ? ຄວາມທົນທຸກຂອງພວກເຈົ້າເກີດຈາກອຸປະນິໄສທີ່ເສື່ອມຊາມຂອງພວກເຈົ້າ. ມັນສົມຄວນ ແລະ ຕ້ອງອົດທົນ. ມັນບໍ່ໄຮ້ດຽງສາ ຫຼື ຖືກກຳນົດໂດຍພຣະເຈົ້າ. ຄວາມທົນທຸກທີ່ພວກເຈົ້າຜະເຊີນຢູ່ໃນປັດຈຸບັນແມ່ນຫຼາຍກວ່າການແລ່ນ ແລະ ການເຮັດວຽກໜັກໃນໜ້າທີ່ຂອງພວກເຈົ້າໜ້ອຍໜຶ່ງ. ບາງຄັ້ງເຈົ້າກໍພົບວ່າອຸປະນິໄສທີ່ເສື່ອມຊາມຂອງເຈົ້າບໍ່ໄດ້ປ່ຽນແປງເລີຍ ແລະ ດ້ວຍເຫດນີ້ ເຈົ້າຈຶ່ງຜ່ານການຫໍ່ຫຼອມບາງຢ່າງ. ບາງຄັ້ງເຈົ້າບໍ່ເຂົ້າໃຈພຣະທຳຂອງພຣະເຈົ້າ ຫຼື ພຣະທຳດັ່ງກ່າວເຈັບປວດທີ່ໄດ້ອ່ານ ແລະ ດ້ວຍເຫດນີ້ ເຈົ້າຈຶ່ງທົນທຸກໜ້ອຍໜຶ່ງຈາກການຫຼໍ່ຫຼອມໃນພຣະທຳຂອງພຣະເຈົ້າ. ຫຼື ບາງເທື່ອ ເຈົ້າເຮັດວຽກຕົວຈິງຂອງເຈົ້າໄດ້ບໍ່ດີ ແລະ ສືບຕໍ່ເຮັດຜິດໃນໜ້າທີ່ຂອງເຈົ້າ, ເຈົ້າຮູ້ສຶກຜິດ ແລະ ກຽດຊັງຕົນເອງທີ່ບໍ່ສາມາດເຮັດວຽກຂອງເຈົ້າ ແລະ ນີ້ກໍເຮັດໃຫ້ເຈົ້າເກີດຄວາມທົນທຸກ. ບາງເທື່ອ ເຈົ້າເຫັນຄົນອື່ນມີຄວາມກ້າວໜ້າ ແລະ ຮູ້ສຶກວ່າຄວາມກ້າວໜ້າຂອງເຈົ້າເອງຊ້າເກີນໄປ, ມັນໃຊ້ເວລາດົນເກີນໄປທີ່ເຈົ້າຈະມີຄວາມກ້າວໜ້າໃນການເຂົ້າໃຈພຣະທຳຂອງພຣະເຈົ້າ, ມີແສງສະຫວ່າງໜ້ອຍເກີນໄປ ແລະ ເລື່ອງເຫຼົ່ານີ້ເຮັດໃຫ້ເຈົ້າທົນທຸກພໍສົມຄວນ. ບາງຄັ້ງ ເຈົ້າຮູ້ສຶກຖືກຄຸກຄາມໂດຍສະພາບແວດລ້ອມທີ່ບໍ່ເປັນມິດ ຍ້ອນການຈັບກຸມ ແລະ ການຂົ່ມເຫັງຂອງມັງກອນແດງໃຫຍ່ ແລະ ດ້ວຍເຫດນີ້ ເຈົ້າຈຶ່ງຮູ້ສຶກຢ້ານຢູ່ສະເໝີ, ກະວົນກະວາຍ ແລະ ໃຊ້ຊີວິດໃນຄວາມຢ້ານກົວ ແລະ ສິ່ງນີ້ເຮັດໃຫ້ເຈົ້າທົນທຸກພໍສົມຄວນ. ນອກຈາກການທົນທຸກນີ້, ເຈົ້າໄດ້ປະສົບກັບການທົນທຸກຫຍັງອີກ? ພວກເຈົ້າບໍ່ໄດ້ຖືກບັງຄັງໃຫ້ອອກແຮງງານຢ່າງໜັກ ຫຼື ພວກເຈົ້າບໍ່ມີຫົວໜ້າ ຫຼື ເຈົ້ານາຍທີ່ທຸບຕີ ແລະ ຮ້າຍດ່າພວກເຈົ້າ ແລະ ບໍ່ມີໃຜປະຕິບັດຕໍ່ພວກເຈົ້າຄືກັບຂ້າທາດ. ເຈົ້າບໍ່ໄດ້ທົນທຸກຄວາມລຳບາກດັ່ງກ່າວ. ຄວາມຈິງແລ້ວ ຄວາມລຳບາກເຫຼົ່ານີ້ທີ່ພວກເຈົ້າທົນຢູ່ບໍ່ແມ່ນຄວາມລຳບາກແທ້ໆ. ໃຫ້ຄິດເບິ່ງແມ. ນີ້ບໍ່ແມ່ນແທ້ບໍ? ພວກເຈົ້າຕ້ອງເຂົ້າໃຈຄວາມໝາຍຂອງການປະຖິ້ມຄອບຄົວຂອງເຈົ້າເພື່ອອຸທິດຕົນໃຫ້ແກ່ພຣະເຈົ້າ ແລະ ເປັນຫຍັງເຈົ້າຈຶ່ງເຮັດມັນ. ຖ້າເຈົ້າເຮັດມັນເພື່ອສະແຫວງຫາຄວາມຈິງ ແລະ ຊີວິດ, ແລ້ວໃນເວລາດຽວກັນກໍປະຕິບັດໜ້າທີ່ຂອງເຈົ້າ ແລະ ຕອບແທນຄວາມຮັກຂອງພຣະເຈົ້າ, ສິ່ງນີ້ກໍທ່ຽງທຳຢ່າງສົມບູນ. ມັນເປັນສິ່ງທີ່ດີ, ມັນຖືກກຳນົດໄວ້ໂດຍສະຫວັນ ແລະ ຮັບຮູ້ໂດຍແຜ່ນດິນໂລກ ແລະ ເຈົ້າຈະບໍ່ເສຍໃຈຈັກເທື່ອ. ບໍ່ວ່າຈະເກີດຫຍັງຂຶ້ນກັບຄອບຄົວຂອງເຈົ້າກໍຕາມ, ເຈົ້າກໍສາມາດປ່ອຍວາງໄດ້. ຖ້າເຈົ້າເຂົ້າໃຈຄວາມໝາຍນີ້ຢ່າງຊັດເຈນ, ເຈົ້າຈະບໍ່ເສຍໃຈ ແລະ ເຈົ້າຈະບໍ່ຄິດລົບ. ຖ້າເຈົ້າບໍ່ອຸທິດຕົນໃຫ້ແກ່ພຣະເຈົ້າຢ່າງແທ້ຈິງ ແລະ ພຽງແຕ່ທຸ້ມເທຕົວເອງເພື່ອໃຫ້ໄດ້ຮັບພອນ, ສິ່ງນີ້ກໍໄຮ້ຄວາມໝາຍ. ຫຼັງຈາກເຈົ້າເບິ່ງເຂົ້າໄປໃນເລື່ອງນີ້, ບັນຫາກໍໄດ້ຮັບການແກ້ໄຂ ແລະ ເຈົ້າຈະບໍ່ຈຳເປັນຕ້ອງກັງວົນກ່ຽວກັບຄອບຄົວຂອງເຈົ້າ. ທຸກສິ່ງຢູ່ໃນມືຂອງພຣະເຈົ້າ. ຕອນນີ້, ພວກເຈົ້າທຸກຄົນໄດ້ປະສົບກັບການທົດສອບບາງຢ່າງ. ບາງຄົນໄດ້ຮັບຄວາມຈິງບາງຢ່າງ, ແຕ່ບາງຄົນກໍພຽງແຕ່ເຂົ້າໃຈຫຼັກຄຳສອນບາງຂໍ້ ແຕ່ບໍ່ໄດ້ຮັບຄວາມຈິງໃດໆ. ບາງຄົນມີຄວາມສາມາດດີ ແລະ ຂ້ອນຂ້າງມີຄວາມເຂົ້າໃຈທີ່ເລິກເຊິ່ງ ແລະ ບາງຄົນທີ່ມີຄວາມສາມາດຕໍ່າກໍຂ້ອນຂ້າງມີຄວາມເຂົ້າໃຈທີ່ຕື້ນ. ບໍ່ວ່າຄວາມເຂົ້າໃຈຂອງເຈົ້າຈະເລິກ ຫຼື ຕື້ນ, ຕາບໃດທີ່ເຈົ້າເຂົ້າໃຈຄວາມຈິງບາງຢ່າງ ແລະ ສາມາດຍຶດໝັ້ນໃນການເປັນພະຍານຂອງເຈົ້າເມື່ອເຈົ້າທົນທຸກຜ່ານການທົດສອບ, ການທົນທຸກຂອງເຈົ້າກໍມີຄວາມໝາຍ ແລະ ມີຄຸນຄ່າ. ຖ້າເຈົ້າບໍ່ສາມາດຮັບເອົາສິ່ງຕ່າງໆຈາກພຣະເຈົ້າ ແລະ ເຈົ້າເຂົ້າຫາສິ່ງຕ່າງໆດ້ວຍແນວຄິດ ແລະ ຈິນຕະນາການຂອງມະນຸດຢູ່ສະເໝີ, ບໍ່ວ່າເຈົ້າຈະທົນທຸກຫຼາຍສໍ່າໃດກໍຕາມ, ເຈົ້າຈະບໍ່ມີຄຳພະຍານຈາກປະສົບການທີ່ແທ້ຈິງຈັກເທື່ອ. ການທົນທຸກຂອງເຈົ້າຈະບໍ່ມີຄຸນຄ່າ ເພາະເຈົ້າບໍ່ໄດ້ຮັບຄວາມຈິງ.

ເຈົ້າຄວນສະແຫວງຫາຄວາມປະສົງຂອງພຣະເຈົ້າໃນທຸກສິ່ງ ແລະ ເຈົ້າຕ້ອງສະແຫວງຫາຄວາມຈິງໃນທຸກສິ່ງ. ຕົວຢ່າງ: ເຈົ້າສະແຫວງຫາຄວາມຈິງແນວໃດໃນເລື່ອງຕ່າງໆເຊັ່ນ ອາຫານ, ເຄື່ອງນຸ່ງ ແລະ ເລື່ອງສ່ວນຕົວໃນຊີວິດ? ມີຄວາມຈິງໃຫ້ສະແຫວງຫາໃນສິ່ງເຫຼົ່ານີ້ບໍ? ບາງຄົນເວົ້າວ່າ “ບໍ່ວ່າເຈົ້າຈະເຊື່ອໃນພຣະເຈົ້າ ຫຼື ບໍ່, ຄວາມສຸກຄືການກິນອີ່ມ ແລະ ນຸ່ງອຸ່ນ. ຖ້າບໍ່ມີສິ່ງນັ້ນ, ທັງໝົດແມ່ນຄວາມທຸກ”. ສິ່ງນັ້ນສອດຄ່ອງກັບຄວາມຈິງບໍ? ມີຫຼາຍຄົນທີ່ໃຊ້ຊີວິດທີ່ອຸດົມສົມບູນໄປດ້ວຍອາຫານທີ່ດີ ແລະ ເຄື່ອງນຸ່ມທີ່ຈົບງາມ ທີ່ໂລບມາກໃນຄວາມສຸກທາງເນື້ອໜັງ. ພວກເຂົາຈະບໍ່ຍອມຮັບຄວາມຈິງງ່າຍໆ ຫຼື ນຳໄປປະຕິບັດ, ແລ້ວແຮງໄກທີ່ຈະຍອມປະຖິ້ມທຸກສິ່ງເພື່ອອຸທິດຕົນໃຫ້ແກ່ພຣະເຈົ້າ. ຄົນປະເພດນັ້ນຈະບໍ່ໄດ້ຮັບການຮັບຮອງຈາກພຣະເຈົ້າ ແລະ ໃນທີ່ສຸດແລ້ວ, ພວກເຂົາທຸກຄົນຈະຕົກລົງສູ່ໄພພິບັດ, ເຊັດນ້ຳຕາ ແລະ ກັດແຂ້ວຂອງຕົນ. ຄົນປະເພດນີ້ຈະມີຄວາມສຸກທີ່ຄູ່ຄວນໃຫ້ກ່າວເຖິງບໍ? ຄົນຈຳນວນຫຼາຍເກີດໃນຄອບຄົວຜູ້ໃຊ້ແຮງງານ ຫຼື ຊາວສວນ ແລະ ຂ້ອນຂ້າງທົນທຸກໜ້ອຍໜຶ່ງນັບຕັ້ງແຕ່ຍັງນ້ອຍ. ຖ້າພວກເຂົ້າສາມາດເຂົ້າໃຈຄວາມຈິງ, ພວກເຂົາມີແນວໂນ້ມທີ່ຈະຍອມຮັບມັນ ແລະ ນຳມັນໄປປະຕິບັດ ແລະ ພວກເຂົາສາມາດເສຍສະຫຼະ ແລະ ອຸທິດຕົນໃຫ້ແກ່ພຣະເຈົ້າ ໂດຍບໍ່ຢ້ານທົນທຸກ. ພວກເຂົາສາມາດອຸທິດຕົນໃຫ້ແກ່ການມອບໝາຍຂອງພຣະເຈົ້າໄດ້ຢ່າງເຕັມທີ່ ແລະ ບາງຄົນເຖິງກັບໄປໃກເຖິງກັບມອບຊີວິດຂອງພວກເຂົາໃຫ້ແກ່ພຣະເຈົ້າ. ຄົນປະເພດນນັ້ນແມ່ນເໝາະສົມທີ່ຈະຢູ່ໃນເຮືອນຂອງພຣະເຈົ້າ. ຫຼາຍຄົນສຸມໃສ່ຄວາມສຸກຂອງເນື້ອໜັງຫຼາຍ. ແທ້ຈິງແລ້ວ, ພວກເຈົ້າຈະເວົ້າບໍວ່າ ການມີອາຫານທີ່ດີ ແລະ ເຄື່ອງນຸ່ງທີ່ຈົບງາມນັ້ນສຳຄັນ? ແນ່ນອນວ່າບໍ່. ຖ້າຄົນໃດໜຶ່ງສາມາດຮູ້ຈັກພຣະເຈົ້າ ແລະ ໄດ້ຮັບຄວາມຈິງຢ່າງແທ້ຈິງ, ແລ້ວໃນທຸກສິ່ງທີ່ບຸກຄົນນັ້ນເຮັດ, ພວກເຂົາຈະເປັນພະຍານໃຫ້ແກ່ພຣະເຈົ້າ ແລະ ເຮັດໃຫ້ພຣະເຈົ້າພໍໃຈ. ບໍ່ວ່າບຸກຄົນດັ່ງກ່າວຈະກິນ ຫຼື ນຸ່ງຫົ່ມບໍ່ດີສ່ຳໃດກໍຕາມ, ກໍຍັງມີຄຸນຄ່າໃນຊີວິດຂອງພວກເຂົາ ແລະ ພວກເຂົາສາມາດໄດ້ຮັບການຮອງຮັບຈາກພຣະເຈົ້າ. ນີ້ບໍ່ແມ່ນສິ່ງທີ່ມີຄວາມໝາຍທີ່ສຸດບໍ? ການກິນດີ ຫຼື ນຸ່ງເຄື່ອງຈົບງາມບໍ່ໄດ້ຮັບປະກັນວ່າເຈົ້າຈະໄດ້ຮັບພອນ. ເຈົ້າຍັງຈະຖືກສາບແຊ່ງຖ້າເຈົ້າບໍ່ເຊື່ອຟັງພຣະເຈົ້າ ຫຼື ຍ່າງຢູ່ເສັ້ນທາງທີ່ຜິດ, ສ່ວນຄົນທີ່ແຕ່ງຕົວໂຊມໆ ແລະ ກິນອາຫານທີ່ບໍ່ດີ ແຕ່ເປັນຜູ້ທີ່ໄດ້ຮັບຄວາມຈິງກໍຈະໄດ້ຮັບພອນຈາກພຣະເຈົ້າຄືກັນ. ເພາະສະນັ້ນ, ມີຄວາມຈິງໃຫ້ສະແຫວງຫາໃນວິທີການທີ່ເຈົ້າພິຈາລະນາກ່ຽວກັບເລື່ອງອາຫານ ແລະ ເຄື່ອງນຸ່ງ ແລະ ຍິ່ງມີຄວາມຈິງໃຫ້ສະແຫວງຫາຫຼາຍຂຶ້ນໃນວິທີການທີ່ເຈົ້າຄວນປະຕິບັດຕໍ່ການປະຕິບັດໜ້າທີ່ຂອງເຈົ້າ. ວິທີທີ່ເຈົ້າພິຈາລະນາການຝາກຝັງຂອງພຣະເຈົ້າແມ່ນເລື່ອງທີ່ສຳຄັນທີ່ສຸດ ແລະ ນີ້ແມ່ນເລື່ອງທີ່ຈິງຈັງຫຼາຍ. ຖ້າເຈົ້າບໍ່ສາມາດສຳເລັດສິ່ງທີ່ພຣະເຈົ້າໄດ້ຝາກຝັງໃຫ້ກັບຜູ້ຄົນ, ແລ້ວເຈົ້າກໍບໍ່ສົມຄວນດຳລົງຊີວິດຢູ່ໃນການສະຖິດຂອງພຣະອົງ ແລະ ເຈົ້າຄວນຖືກລົງໂທດ. ມັນຖືກກຳນົດໂດຍສະຫວັນ ແລະ ຖືກຮັບຮູ້ໂດຍແຜ່ນດິນໂລກທີ່ມະນຸດຄວນສຳເລັດການຝາກຝັງທີ່ພຣະເຈົ້າໄດ້ມອບໝາຍໃຫ້ແກ່ພວກເຂົາ. ນີ້ຄືຄວາມຮັບຜິດຊອບສູງສຸດຂອງມະນຸດ ແລະ ມັນສຳຄັນສໍ່າກັບຊີວິດຂອງພວກເຂົາ. ຖ້າເຈົ້າບໍ່ຈິງຈັງກັບການຝາກຝັງຂອງພຣະເຈົ້າ, ແລ້ວເຈົ້າກໍກຳລັງທໍລະຍົດຕໍ່ພຣະອົງໃນລັກສະນະທີ່ເສົ້າໃຈທີ່ສຸດ. ໃນນີ້, ເຈົ້າແມ່ນເປັນຕາເສົ້າໃຈຫຼາຍກວ່າຢູດາ ແລະ ຄວນຖືກສາບແຊ່ງ. ຜູ້ຄົນຕ້ອງໄດ້ຮັບຄວາມເຂົ້າໃຈຢ່າງທົ່ວເຖິງກ່ຽວກັບວິທີປະຕິບັດຕໍ່ສິ່ງທີ່ພຣະເຈົ້າໄດ້ຝາກຝັງໃຫ້ແກ່ພວກເຂົາ ແລະ ຢ່າງໜ້ອຍທີ່ສຸດ ພວກເຂົາຕ້ອງຢັ່ງຮູ້ວ່າ ການຝາກຝັງທີ່ພຣະອົງມອບໝາຍໃຫ້ແກ່ມະນຸດຊາດແມ່ນການຍົກຍ້ອງ ແລະ ການເຊີດຊູທີ່ພິເສດຈາກພຣະເຈົ້າ ແລະ ພວກມັນແມ່ນສິ່ງທີ່ສະຫງ່າລາສີທີ່ສຸດ. ທຸກສິ່ງອື່ນແມ່ນສາມາດຖືກປະຖິ້ມໄດ້. ເຖິງແມ່ນບຸກຄົນໃດໜຶ່ງຕ້ອງສະຫຼະຊີວິດຂອງພວກເຂົາເອງ, ພວກເຂົາກໍຍັງຕ້ອງໄດ້ປະຕິບັດການຝາກຝັງຂອງພຣະເຈົ້າໃຫ້ສໍາເລັດ. ເບິ່ງແມ, ບໍ່ມີຄວາມຈິງໃຫ້ສະແຫວງຫາຢູ່ບ່ອນນີ້ບໍ? ການບັນລຸການປ່ຽນແປງອຸປະນິໄສຂອງເຈົ້າແມ່ນເຊື່ອມໂຍງຢ່າງໃກ້ຊິດກັບການສະແຫວງຫາຄວາມຈິງ! ຖ້າເຈົ້າເຂົ້າໃຈຄວາມຈິງວ່າເປັນຫຍັງຄົນເຮົາຈຶ່ງມີຊີວິດ ແລະ ເຈົ້າຄວນມີທັດສະນະຕໍ່ຊີວິດແນວໃດ, ແລ້ວທັດສະນະຂອງເຈົ້າກ່ຽວກັບຊີວິດຂອງເຈົ້າຈະບໍ່ປ່ຽນແປງບໍ? ມີຄວາມຈິງອີກຫຼາຍຢ່າງໃຫ້ສະແຫວງຫາຢູ່ບ່ອນນີ້ນີ້. ຄວາມຈິງໃດທີ່ສາມາດພົບເຫັນໄດ້ໃນການຮັກພຣະເຈົ້າ? ເປັນຫຍັງມະນຸດຕ້ອງຮັກພຣະອົງ? ແມ່ນຫຍັງຄືຄວາມໝາຍຂອງການຮັກພຣະອົງ? ຖ້າບຸກຄົນໜຶ່ງມີຄວາມເຂົ້າໃຈທີ່ຊັດເຈນກ່ຽວກັບຄວາມຈິງຂອງການຮັກພຣະເຈົ້າ ແລະ ພວກເຂົາສາມາດຮັກພຣະອົງໃນສ່ວນເລິກຂອງຫົວໃຈພວກເຂົາ ແລະ ມີຄວາມຮັກໜ້ອຍໜຶ່ງໃຫ້ແກ່ພຣະເຈົ້າ, ພວກເຂົາກໍມີຊີວິດທີ່ແທ້ຈິງ ແລະ ຢູ່ທ່າມກາງບັນດາຜູ້ທີ່ໄດ້ຮັບພອນທີ່ສຸດ. ຄົນທີ່ສະແຫວງຫາຄວາມຈິງໃນທຸກສິ່ງມີຄວາມກ້າວໜ້າໄວທີ່ສຸດໃນຊີວິດ ແລະ ສາມາດບັນລຸການປ່ຽນແປງອຸປະນິໄສໄດ້. ແນ່ນອນວ່າແມ່ນຜູ້ທີ່ສະແຫວງຫາຄວາມຈິງໃນທຸກສິ່ງທີ່ພຣະເຈົ້າຮັກ. ຖ້າບຸກຄົນໜຶ່ງເພິ່ງພາແນວຄວາມຄິດ ແລະ ຫຼັກຄຳສອນ ຫຼື ປະຕິບັດຕາມກົດເກນຕ່າງໆໃນທຸກສິ່ງ, ພວກເຂົາກໍຈະບໍ່ມີຄວາມກ້າວໜ້າ. ພວກເຂົາຈະບໍ່ໄດ້ຮັບຄວາມຈິງຈັກເທື່ອ ແລະ ບໍ່ໄວກໍຊ້າ ພວກເຂົາກໍຈະຖືກຂັບໄລ່ອອກ. ພຣະເຈົ້າກຽດຊັງຄົນປະເພດນີ້ທີ່ສຸດ.

ລະດູໃບໄມ້ປົ່ງ, ປີ 1999


ມີພຽງການສະແຫວງຫາຄວາມຈິງເທົ່ານັ້ນ ຄົນໃດໜຶ່ງຈຶ່ງຈະສາມາດບັນລຸການປ່ຽນແປງໃນອຸປະນິໄສ

ໂດຍການສະແຫວງຫາຄວາມຈິງເທົ່ານັ້ນ, ຄົນໆໜຶ່ງຈຶ່ງສາມາດບັນລຸການປ່ຽນແປງໃນອຸປະນິໄສໄດ້: ນີ້ແມ່ນສິ່ງທີ່ຜູ້ຄົນຕ້ອງຢັ່ງເຖິງ ແລະ ເຂົ້າໃຈຢ່າງທົ່ວເຖິງ. ຖ້າເຈົ້າບໍ່ມີຄວາມເຂົ້າໃຈຢ່າງພຽງພໍກ່ຽວກັບຄວາມຈິງ, ເຈົ້າຈະມື່ນລົ້ມ ແລະ ຫຼົງທາງຢ່າງງ່າຍດາຍ. ຖ້າເຈົ້າຕ້ອງການເຕີບໃຫຍ່ໃນຊີວິດ, ເຈົ້າຕ້ອງສະແຫວງຫາຄວາມຈິງໃນທຸກສິ່ງ. ບໍ່ວ່າເຈົ້າກຳລັງເຮັດຫຍັງກໍ່ຕາມ, ເຈົ້າຄວນສະແຫວງຫາວິທີການປະພຶດເພື່ອໃຫ້ສອດຄ່ອງກັບຄວາມຈິງ ແລະ ຄົ້ນພົບວ່າມົນທິນໃດທີ່ຢູ່ພາຍໃນຕົວເຈົ້າ ເຊິ່ງລະເມີດຄວາມຈິງນັ້ນ; ເຈົ້າຕ້ອງມີຄວາມເຂົ້າໃຈຢ່າງຊັດເຈນກ່ຽວກັບສິ່ງເຫຼົ່ານີ້. ບໍ່ວ່າເຈົ້າກຳລັງເຮັດຫຍັງກໍ່ຕາມ, ເຈົ້າຄວນຄຳນຶງວ່າມັນສອດຄ່ອງກັບຄວາມຈິງ ຫຼື ບໍ່ ແລະ ມັນມີຄຸນຄ່າ ແລະ ຄວາມໝາຍ ຫຼື ບໍ່. ເຈົ້າສາມາດເຮັດສິ່ງຕ່າງໆທີ່ສອດຄ່ອງກັບຄວາມຈິງ, ແຕ່ເຈົ້າຕ້ອງບໍ່ເຮັດສິ່ງທີ່ບໍ່ສອດຄ່ອງກັບຄວາມຈິງ. ເມື່ອເວົ້າກ່ຽວກັບສິ່ງທີ່ເຈົ້າສາມາດເຮັດ ຫຼື ບໍ່ສາມາດເຮັດ, ຖ້າພວກມັນສາມາດປ່ອຍວາງ, ແລ້ວເຈົ້າກໍ່ຄວນປ່ອຍວາງພວກມັນ. ຖ້າບໍ່ດັ່ງນັ້ນ, ຖ້າເຈົ້າເຮັດສິ່ງເຫຼົ່ານີ້ເປັນບາງຊ່ວງເວລາ ແລະ ຄົ້ນພົບໃນພາຍຫຼັງວ່າເຈົ້າຄວນປ່ອຍວາງພວກມັນ, ແລ້ວໃຫ້ດຳເນີນການຕັດສິນໃຈຢ່າງໄວວາ ແລະ ປ່ອຍພວກມັນໄປຢ່າງວ່ອງໄວ. ນີ້ຄືຫຼັກການທີ່ເຈົ້າຄວນປະຕິບັດຕາມໃນທຸກສິ່ງທີ່ເຈົ້າເຮັດ. ບາງຄົນຍົກຄຳຖາມນີ້ຂຶ້ນມາ: ເປັນຫຍັງການສະແຫວງຫາຄວາມຈິງ ແລະ ການນໍາຄວາມຈິງເຂົ້າສູ່ການປະຕິບັດຈຶ່ງຫຍຸ້ງຍາກຫຼາຍ, ຄືກັບວ່າເຈົ້າກຳລັງພາຍເຮືອຖ່ວງກະແສນໍ້າ ແລະ ຈະໄຫຼກັບຫຼັງ ຖ້າເຈົ້າຢຸດພາຍໄປຂ້າງໜ້າ? ແລ້ວເປັນຫຍັງມັນຈຶ່ງງ່າຍຫຼາຍກວ່າທີ່ຈະເຮັດຊົ່ວ ຫຼື ເຮັດສິ່ງທີ່ບໍ່ມີຄວາມໝາຍ, ງ່າຍຄືກັບການພາຍເຮືອຕາມກະແສນໍ້າ? ເປັນຫຍັງມັນຈຶ່ງເປັນແບບນັ້ນ? ມັນເປັນເພາະທຳມະຊາດຂອງມະນຸດຄືການທໍລະຍົດພຣະເຈົ້າ. ທຳມະຊາດຂອງຊາຕານໄດ້ມີບົດບາດທີ່ສຳຄັນພາຍໃນມະນຸດ ແລະ ນີ້ແມ່ນກອງກຳລັງທີ່ເປັນປໍລະປັກ. ແນ່ນອນ, ມະນຸດທີ່ມີທຳມະຊາດທີ່ທໍລະຍົດພຣະເຈົ້າມີແນວໂນ້ມທີ່ຈະເຮັດສິ່ງຕ່າງໆທີ່ທໍລະຍົດພຣະອົງ ແລະ ໂດຍທຳມະຊາດແລ້ວ ການກະທຳທີ່ດີແມ່ນຍາກທີ່ພວກເຂົາຈະເຮັດໄດ້. ສິ່ງນີ້ຖືກກຳນົດໂດຍທຳມະຊາດ ແລະ ແກ່ນແທ້ ຂອງມະນຸດໂດຍສິ້ນເຊີງ. ຫຼັງຈາກທີ່ເຈົ້າເຂົ້າໃຈຄວາມຈິງແທ້ໆ ແລະ ເລີ່ມຮັກມັນຈາກພາຍໃນຕົວເຈົ້າ, ເຈົ້າຈະພົບວ່າມັນງ່າຍທີ່ຈະເຮັດສິ່ງຕ່າງໆທີ່ສອດຄ່ອງກັບຄວາມຈິງ. ເຈົ້າຈະເຮັດໜ້າທີ່ຂອງເຈົ້າ ແລະ ປະຕິບັດຄວາມຈິງຢ່າງເປັນປົກກະຕິ, ເຖິງກັບບໍ່ຕ້ອງໃຊ້ແຮງ ແລະ ຢ່າງປິຕິຍິນດີ ແລະ ເຈົ້າກໍ່ຈະຮູ້ສຶກວ່າການເຮັດສິ່ງທີ່ບໍ່ດີຈຳເປັນຕ້ອງໃຊ້ຄວາມພະຍາຍາມຢ່າງຫຼວງຫຼາຍ. ນີ້ເປັນເພາະຄວາມຈິງໄດ້ມີບົດບາດທີ່ສຳຄັນໃນຫົວໃຈຂອງເຈົ້າ. ຖ້າເຈົ້າເຂົ້າໃຈຄວາມຈິງກ່ຽວກັບຊີວິດຂອງມະນຸດແທ້ໆ, ແລ້ວເຈົ້າກໍຈະມີເສັ້ນທາງໃຫ້ປະຕິບັດກ່ຽວກັບວ່າຈະເປັນຄົນປະເພດໃດ, ວິທີການເປັນຄົນເປີດເຜີຍ ແລະ ກົງໄປກົງມາ, ຄົນທີ່ຊື່ສັດ ແລະ ຄົນທີ່ເປັນພະຍານໃຫ້ກັບພຣະເຈົ້າ ແລະ ຮັບໃຊ້ພຣະອົງ. ແລ້ວຫຼັງຈາກທີ່ເຈົ້າເຂົ້າໃຈຄວາມຈິງເຫຼົ່ານີ້, ເຈົ້າຈະບໍ່ສາມາດເຮັດການຊົ່ວທີ່ທ້າທາຍພຣະອົງອີກຈັກເທື່ອ ຫຼື ເຈົ້າຈະບໍ່ຫຼິ້ນບົດບາດຂອງການເປັນຜູ້ນໍາປອມ, ຜູ້ເຮັດວຽກປອມ ຫຼື ຜູ້ຕໍ່ຕ້ານພຣະຄຣິດ. ເຖິງແມ່ນວ່າຊາຕານຫຼອກລວງເຈົ້າ ຫຼື ຄົນທີ່ຊົ່ວຮ້າຍໄດ້ກະຕຸ້ນໃຫ້ເຈົ້າເຮັດຊົ່ວ, ເຈົ້າກໍ່ຈະບໍ່ເຮັດມັນ; ບໍ່ວ່າຜູ້ໃດຈະພະຍາຍາມບັງຄັບເຈົ້າ, ເຈົ້າກໍ່ຍັງຈະບໍ່ເຮັດໃນລັກສະນະນັ້ນ. ຖ້າຜູ້ຄົນໄດ້ຮັບຄວາມຈິງ ແລະ ຄວາມຈິງກາຍມາເປັນຊີວິດຂອງພວກເຂົາ, ພວກເຂົາກໍ່ຈະສາມາດກຽດຊັງຄວາມຊົ່ວຮ້າຍ ແລະ ຮູ້ສຶກເຖິງຄວາມຂີ້ດຽດພາຍໃນສຳລັບສິ່ງທີ່ບໍ່ດີ. ມັນຈະຍາກສຳລັບພວກເຂົາທີ່ຈະເຮັດຊົ່ວ, ເພາະຊີວິດ-ອຸປະນິໄສຂອງພວກເຂົາໄດ້ມີການປ່ຽນແປງ ແລະ ພວກເຂົາຖືກພຣະເຈົ້າເຮັດໃຫ້ສົມບູນ.

ໃນຫົວໃຈຂອງເຈົ້າ ຖ້າເຈົ້າເຂົ້າໃຈຄວາມຈິງຢ່າງແທ້ຈິງ, ແລ້ວເຈົ້າກໍຈະຮູ້ວິທີການປະຕິບັດຄວາມຈິງ ແລະ ເຊື່ອຟັງພຣະເຈົ້າ ແລະ ຈະເລີ່ມຍ່າງໃນເສັ້ນທາງການສະແຫວງຫາຄວາມຈິງໂດຍທຳມະຊາດ. ຖ້າເສັ້ນທາງທີ່ເຈົ້າຍ່າງຄືເສັ້ນທາງທີ່ຖືກຕ້ອງ ແລະ ສອດຄ່ອງກັບຄວາມປະສົງຂອງພຣະເຈົ້າ, ແລ້ວພາລະກິດຂອງພຣະວິນຍານບໍລິສຸດກໍຈະບໍ່ປະຖິ້ມເຈົ້າ ເຊິ່ງໃນກໍລະນັ້ນແມ່ນຈະມີໂອກາດໜ້ອຍລົງເລື້ອຍໆທີ່ເຈົ້າຈະທໍລະຍົດພຣະເຈົ້າ. ປາດສະຈາກຄວາມຈິງແລ້ວ, ມັນງ່າຍທີ່ຈະເຮັດຊົ່ວ ແລະ ເຈົ້າກໍຈະເຮັດມັນ ເຖິງແມ່ນວ່າຈະເປັນຕົວເຈົ້າເອງ. ຕົວຢ່າງ: ຖ້າເຈົ້າມີອຸປະນິໄສທີ່ອວດດີ ແລະ ທະນົງຕົວ, ແລ້ວການຖືກບອກບໍ່ໃຫ້ຕໍ່ຕ້ານພຣະເຈົ້າກໍບໍ່ມີຄວາມແຕກຕ່າງຫຍັງ, ເຈົ້າບໍ່ສາມາດຊ່ວຍເຫຼືອຕົນເອງໄດ້, ມັນຢູ່ເໜືອການຄວບຄຸມຂອງເຈົ້າ. ເຈົ້າຈະບໍ່ເຮັດມັນຢ່າງຕັ້ງໃຈ; ແຕ່ເຈົ້າຈະເຮັດມັນພາຍໃຕ້ການຄອບງຳຂອງທຳມະຊາດທີ່ອວດດີ ແລະ ທະນົງຕົວຂອງເຈົ້າ. ຄວາມອວດດີ ແລະ ຄວາມທະນົງຕົວຂອງເຈົ້າຈະເຮັດໃຫ້ເຈົ້າໝິ່ນປະມາດພຣະເຈົ້າ ແລະ ເຫັນພຣະອົງເປັນພຽງສິ່ງມີຊີວິດທີ່ບໍ່ມີຄວາມໝາຍຫຍັງເລີຍ; ພວກມັນຈະເຮັດໃຫ້ເຈົ້າສັນລະເສີນຕົວເອງ, ເຮັດໃຫ້ເຈົ້າສະແດງຕົນຢູ່ສະເໝີ; ພວກມັນຈະເຮັດໃຫ້ເຈົ້າຮ້າຍດ່າຄົນອື່ນ, ພວກມັນຈະບໍ່ປ່ອຍໃຫ້ມີຜູ້ໃດຢູ່ໃນຫົວໃຈຂອງເຈົ້ານອກຈາກຕົວເຈົ້າເອງ; ພວກມັນຈະລັກເອົາຕຳແໜ່ງຂອງພຣະເຈົ້າໃນຫົວໃຈຂອງເຈົ້າ ແລະ ໃນທີ່ສຸດແລ້ວກໍຈະເຮັດໃຫ້ເຈົ້ານັ່ງຢູ່ໃນຕຳແໜ່ງຂອງພຣະເຈົ້າ ແລະ ຮຽກຮ້ອງໃຫ້ຜູ້ຄົນຍອມຕໍ່ເຈົ້າ ແລະ ເຮັດໃຫ້ເຈົ້າເຄົາລົບຄວາມຄິດ, ແນວຄວາມຄິດ ແລະ ແນວຄິດຂອງເຈົ້າເອງວ່າເປັນຄວາມຈິງ. ຄວາມຊົ່ວຮ້າຍຫຼາຍຢ່າງເກີດຂຶ້ນໂດຍຜູ້ຄົນທີ່ຢູ່ພາຍໃຕ້ອິດທິພົນຂອງທຳມະຊາດທີ່ອວດດີ ແລະ ທະນົງຕົວຂອງພວກເຂົາ! ເພື່ອແກ້ໄຂບັນຫາການເຮັດຊົ່ວ, ກ່ອນອື່ນ ພວກເຂົາຕ້ອງແກ້ໄຂທຳມະຊາດຂອງພວກເຂົາເສຍກ່ອນ. ໂດຍບໍ່ມີການປ່ຽນແປງໃນອຸປະນິໄສແລ້ວ, ມັນກໍຈະເປັນໄປບໍ່ໄດ້ທີ່ຈະນຳເອົາວິທີແກ້ໄຂບັນຫາເບື້ອງຕົ້ນມາແກ້ໄຂບັນຫານີ້ໄດ້. ເມື່ອເຈົ້າມີຄວາມເຂົ້າໃຈບາງຢ່າງກ່ຽວກັບພຣະເຈົ້າ, ເມື່ອເຈົ້າສາມາດເຫັນເຖິງຄວາມເສື່ອມຊາມຂອງເຈົ້າເອງ ແລະ ຮັບຮູ້ເຖິງຄວາມໜ້າລັງກຽດ ແລະ ຄວາມຂີ້ຮ້າຍໃນຄວາມອວດດີ ແລະ ຄວາມຫຼອກລວງ, ແລ້ວເຈົ້າຈະຮູ້ສຶກຂີ້ດຽດ, ເຈັບປ່ວຍ ແລະ ທຸກໃຈ. ເຈົ້າຈະສາມາດເຮັດບາງສິ່ງຢ່າງມີສະຕິເພື່ອເຮັດໃຫ້ພຣະເຈົ້າພໍໃຈ ແລະ ໃນການເຮັດແບບນີ້ ເຈົ້າຈະຮູ້ສຶກສະບາຍໃຈ. ເຈົ້າຈະສາມາດອ່ານພຣະທໍາຂອງພຣະເຈົ້າ, ຍົກຍ່ອງພຣະເຈົ້າ ແລະ ເປັນພະຍານໃຫ້ກັບພຣະອົງຢ່າງມີສະຕິ ແລະ ໃນຫົວໃຈຂອງເຈົ້າ ເຈົ້າຈະຮູ້ສຶກເຖິງຄວາມສຸກ. ເຈົ້າຈະປົດໜ້າກາກຂອງເຈົ້າເອງຢ່າງມີສະຕິ, ເປີດໂປງຄວາມຂີ້ຮ້າຍຂອງເຈົ້າເອງ ແລະ ໂດຍການເຮັດແບບນີ້ ເຈົ້າຈະຮູ້ສຶກດີຢູ່ພາຍໃນ ແລະ ຮູ້ສຶກວ່າຕົນເອງຢູ່ໃນສະພາບຈິດທີ່ປັບປຸງດີຂຶ້ນ. ສະນັ້ນ, ຂັ້ນຕອນທຳອິດໃນການສະແຫວງຫາການປ່ຽນແປງໃນອຸປະນິໄສຄືການສະແຫວງຫາເພື່ອເຂົ້າໃຈພຣະທຳຂອງພຣະເຈົ້າ ແລະ ເຂົ້າສູ່ຄວາມຈິງ. ໂດຍການເຂົ້າໃຈຄວາມຈິງເທົ່ານັ້ນ, ເຈົ້າຈຶ່ງຈະສາມາດຮັບເອົາຄວາມຢັ່ງຮູ້; ໂດຍມີຄວາມຢັ່ງຮູ້ເທົ່ານັ້ນ, ເຈົ້າຈຶ່ງຈະສາມາດເຂົ້າໃຈສິ່ງຕ່າງໆຢ່າງທົ່ວເຖິງ; ໂດຍການເຂົ້າໃຈສິ່ງຕ່າງໆຢ່າງທົ່ວເຖິງເທົ່ານັ້ນ, ເຈົ້າຈຶ່ງສາມາດຮູ້ຈັກຕົນເອງຢ່າງແທ້ຈິງ; ຫຼັງຈາກທີ່ເຈົ້າຮູ້ຈັກຕົນເອງຢ່າງແທ້ຈິງເທົ່ານັ້ນ ເຈົ້າຈຶ່ງຈະສາມາດປະຖິ້ມເນື້ອໜັງ ແລະ ນໍາຄວາມຈິງໄປປະຕິບັດ, ຄ່ອຍໆນໍາພາເຈົ້າສູ່ຄວາມເຊື່ອຟັງພຣະເຈົ້າ ແລະ ເຈົ້າຈະຢູ່ໃນເສັ້ນທາງທີ່ຖືກຕ້ອງກັບຄວາມເຊື່ອຂອງເຈົ້າໃນພຣະເຈົ້າເທື່ອລະກ້າວ. ສິ່ງນີ້ເຊື່ອມໂຍງກັບວິທີການຄົນທີ່ເດັດດ່ຽວເປັນ ເມື່ອກຳລັງສະແຫວງຫາຄວາມຈິງ. ຖ້າຄົນໃດໜຶ່ງຕັ້ງໃຈຢ່າງແທ້ຈິງ, ແລ້ວຫຼັງຈາກຫົກເດືອນ ຫຼື ໜຶ່ງປີ ພວກເຂົາກໍ່ຈະເລີ່ມຢູ່ໃນເສັ້ນທາງທີ່ຖືກຕ້ອງ. ພາຍໃນສາມ ຫຼື ຫ້າປີ, ພວກເຂົາຈະເຫັນຜົນ ແລະ ຈະຮູ້ສຶກວ່າພວກເຂົາກຳລັງກ້າວໜ້າໃນຊີວິດ. ຖ້າຜູ້ຄົນເຊື່ອໃນພຣະເຈົ້າ ແຕ່ບໍ່ສະແຫວງຫາຄວາມຈິງ ແລະ ບໍ່ເຄີຍໃສ່ໃຈໃນການປະຕິບັດຄວາມຈິງ, ແລ້ວພວກເຂົາສາມາດເຊື່ອເປັນເວລາສິບ ຫຼື ຊາວປີ ໂດຍບໍ່ໄດ້ປະສົບກັບການປ່ຽນແປງໃດໆເລີຍ. ໃນທີ່ສຸດ, ພວກເຂົາກໍຈະຄິດວ່າ ນັ້ນຄວາມເຊື່ອໃນພຣະເຈົ້າແມ່ນຫຍັງ; ພວກເຂົາຈະຄິດວ່າມັນຂ້ອນຂ້າງຄືກັນກັບວິທີທີ່ພວກເຂົາດຳລົງຊີວິດຢູ່ໃນໂລກກ່ອນໜ້ານີ້ ແລະ ການມີຊີວິດແມ່ນບໍ່ມີຄວາມໝາຍຫຍັງເລີຍ. ສິ່ງນີ້ສະແດງໃຫ້ເຫັນຢ່າງແທ້ຈິງວ່າ ຖ້າປາສະຈາກຄວາມຈິງແລ້ວ, ຊີວິດກໍຈະວ່າງເປົ່າ. ພວກເຂົາອາດສາມາດກ່າວຫຼັກຄຳສອນບາງຢ່າງ ແຕ່ພວກເຂົາຍັງຈະຮູ້ສຶກອຶດອັດ ແລະ ບໍ່ສະບາຍໃຈ. ຖ້າຜູ້ຄົນມີຄວາມຮູ້ບາງຢ່າງກ່ຽວກັບພຣະເຈົ້າ, ຮູ້ວິທີດຳລົງຊີວິດທີ່ມີຄວາມໝາຍ ແລະ ສາມາດເຮັດບາງສິ່ງທີ່ເຮັດໃຫ້ພຣະເຈົ້າພໍໃຈ, ແລ້ວພວກເຂົາຈະຮູ້ສຶກວ່ານີ້ແມ່ນຊີວິດທີ່ແທ້ຈິງ, ຮູ້ສຶກວ່າມີພຽງການດຳລົງຊີວິດລັກສະນະນີ້ເທົ່ານັ້ນ ຊີວິດຂອງພວກເຂົາຈິ່ງຈະມີຄວາມໝາຍ ແລະ ສາມາດເຮັດບາງສິ່ງເຮັດໃຫ້ພຣະເຈົ້າພໍໃຈ, ຕອບແທນອົງ ແລະ ຮູ້ສຶກສະບາຍໃຈ. ຖ້າພວກເຂົາສາມາດເຮັດໃຫ້ພຣະເຈົ້າພໍໃຈໄດ້ຢ່າງມີສະຕິ, ນຳຄວາມຈິງເຂົ້າສູ່ການປະຕິບັດ, ປະຖິ້ມຕົນເອງ, ປະຖິ້ມແນວຄິດຂອງພວກເຂົາເອງ, ເຊື່ອຟັງ ແລະ ຄຳນຶງເຖິງຄວາມປະສົງຂອງພຣະເຈົ້າ, ຖ້າພວກເຂົາສາມາດເຮັດສິ່ງເຫຼົ່ານີ້ທັງໝົດໄດ້ຢ່າງມີສະຕິ ແລ້ວນີ້ກໍໝາຍເຖິງການນຳຄວາມຈິງໄປປະຕິບັດຢ່າງຖືກຕ້ອງ ແລະ ການນຳຄວາມຈິງໄປປະຕິບັດຢ່າງແທ້ຈິງ. ມັນບໍ່ໄດ້ເປັນຄືກັບແຕ່ກ່ອນ, ພຽງແຕ່ເພິ່ງພາຈິນຕະນາການ ແລະ ປະຕິບັດຕາມກົດລະບຽບເທົ່ານັ້ນ ແລະ ຄິດວ່ານີ້ຄືການປະຕິບັດຄວາມຈິງ. ໃນຄວາມເປັນຈິງແລ້ວ, ການເພິ່ງພາຈິນຕະນາການ ແລະ ການປະຕິບັດຕາມກົດລະບຽບເປັນສິ່ງທີ່ເມື່ອຍຫຼາຍ, ການບໍ່ເຂົ້າໃຈຄວາມຈິງ ແລະ ການເຮັດສິ່ງຕ່າງໆໂດຍບໍ່ມີຫຼັກການກໍຍັງເມື່ອຍຫຼາຍ ແລະ ການເຮັດສິ່ງຕ່າງໆຢ່າງຫຼັບຫູຫຼັບຕາໂດຍບໍ່ມີເປົ້າໝາຍກໍແຮງເມື່ອຍຂຶ້ນໄປອີກ. ເມື່ອເຈົ້າເຂົ້າໃຈຄວາມຈິງ, ເຈົ້າຈະບໍ່ຖືກຈຳກັດໂດຍຄົນໃດໜຶ່ງ ຫຼື ສິ່ງໃດໜຶ່ງ ແລະ ເຈົ້າຈະມີອິດສະຫຼະ ແລະ ການປົດປ່ອຍຢ່າງແທ້ຈິງ. ເຈົ້າຈະເຮັດໃນລັກສະນະທີ່ມີຫຼັກການ ແລະ ຜ່ອນຄາຍ ແລະ ມີຄວາມສຸກ ແລະ ເຈົ້າຈະບໍ່ຮູ້ສຶກວ່າສິ່ງນີ້ໃຊ້ຄວາມພະຍາຍາມຫຼາຍເກີນໄປ ຫຼື ກໍ່ໃຫ້ເກີດການທົນທຸກຫຼາຍເກີນໄປ. ຖ້າເຈົ້າມີສະພາວະປະເພດນີ້, ເຈົ້າກໍມີຄວາມຈິງ ແລະ ຄວາມເປັນມະນຸດ ແລະ ເຈົ້າກໍເປັນຄົນທີ່ມີການປ່ຽນແປງໃນອຸປະນິໄສ.

ໃນຂະບວນການປະສົບການຊີວິດ, ບໍ່ວ່າແມ່ນຫຍັງຈະເກີດຂຶ້ນກໍຕາມ, ເຈົ້າຕ້ອງຮຽນຮູ້ທີ່ຈະສະແຫວງຫາຄວາມຈິງ ແລະ ໄຕ່ຕອງເລື່ອງດັ່ງກ່າວຢ່າງທົ່ວເຖິງຕາມພຣະທຳຂອງພຣະເຈົ້າ ແລະ ຄວາມຈິງ. ເມື່ອເຈົ້າຮູ້ວິທີການເຮັດສິ່ງຕ່າງໆທີ່ສອດຄ່ອງກັບຄວາມປະສົງຂອງພຣະເຈົ້າຢ່າງສົມບູນ, ເຈົ້າຈະສາມາດປະຖິ້ມສິ່ງຕ່າງໆທີ່ມາຈາກຄວາມປະສົງຂອງເຈົ້າເອງ. ຫຼັງຈາກທີ່ເຈົ້າຮູ້ວິທີການປະຕິບັດຕາມຄວາມປະສົງຂອງພຣະເຈົ້າ, ເຈົ້າຄວນເຮັດແບບນີ້ໄດ້ຢ່າງງ່າຍດາຍ, ຄືກັບວ່າໄຫຼໄປໂດຍທຳມະຊາດ. ການເຮັດສິ່ງຕ່າງໆໃນລັກສະນະນີ້ຮູ້ສຶກຜ່ອນຄາຍ ແລະ ງ່າຍດາຍຫຼາຍ ແລະ ນີ້ແມ່ນວິທີທີ່ຜູ້ຄົນທີ່ເຂົ້າໃຈຄວາມຈິງເຮັດສິ່ງຕ່າງໆ. ຖ້າເຈົ້າສາມາດສະແດງໃຫ້ຜູ້ຄົນເຫັນວ່າເຈົ້າມີປະສິດທິພາບຢ່າງແທ້ຈິງເມື່ອເຈົ້າປະຕິບັດໜ້າທີ່ຂອງເຈົ້າ ແລະ ມີຫຼັກການໃນວິທີການທີ່ເຈົ້າເຮັດສິ່ງຕ່າງໆ, ອຸປະນິໄສຊີວິດຂອງເຈົ້າໄດ້ປ່ຽນແປງແທ້ໆ, ເຈົ້າໄດ້ເຮັດສິ່ງດີໆຫຼາຍຢ່າງສຳລັບຜູ້ຄົນທີ່ຖືກເລືອກຂອງພຣະເຈົ້າ, ແລ້ວເຈົ້າກໍເປັນຄົນທີ່ເຂົ້າໃຈຄວາມຈິງ ແລະ ມີພາບລັກຂອງມະນຸດຢ່າງແນ່ນອນ; ແລະ ແນ່ນອນມັນຈະມີຜົນສະທ້ອນໃນການທີ່ເຈົ້າກິນ ແລະ ດື່ມພຣະທຳຂອງພຣະເຈົ້າ. ຫຼັງຈາກທີ່ຄົນໃດໜຶ່ງເຂົ້າໃຈຄວາມຈິງຢ່າງແທ້ຈິງ, ພວກເຂົາຈຶ່ງຈະສາມາດແຍກແຍະສະພາວະຕ່າງໆຂອງພວກເຂົາ, ພວກເຂົາຈະສາມາດເຫັນເລື່ອງທີ່ຊັບຊ້ອນຢ່າງຊັດເຈນ ແລະ ດ້ວຍເຫດນັ້ນພວກເຂົາຈະຮູ້ວິທີການປະຕິບັດຢ່າງເໝາະສົມ. ຖ້າຄົນໜຶ່ງບໍ່ເຂົ້າໃຈຄວາມຈິງ ແລະ ບໍ່ສາມາດແຍກແຍະສະພາວຂອງພວກເຂົາເອງ, ແລ້ວຖ້າພວກເຂົາຕ້ອງການປະຖິ້ມຕົນເອງ, ພວກເຂົາຈະບໍ່ຮູ້ວ່າຈະປະຖິ້ມຫຍັງ ຫຼື ຈະປະຖິ້ມແນວໃດ. ຖ້າພວກເຂົາຕ້ອງການປະຖິ້ມຄວາມປະສົງຂອງພວກເຂົາເອງ, ພວກເຂົາຈະບໍ່ຮູ້ວ່າແມ່ນຫຍັງຜິດໃນຄວາມປະສົງຂອງພວກເຂົາເອງ, ພວກເຂົາຈະຄິດວ່າຄວາມປະສົງຂອງພວກເຂົາເອງສອດຄ່ອງກັບຄວາມຈິງ ແລະ ອາດເຖິງກັບຖືວ່າຄວາມປະສົງຂອງພວກເຂົາເອງເປັນແສງສະຫວ່າງຂອງພຣະວິນຍານບໍລິສຸດ. ຄົນເຊັ່ນນີ້ຈະປະຖິ້ມຄວາມປະສົງຂອງພວກເຂົາເອງໄດ້ແນວໃດ? ພວກເຂົາຈະບໍ່ສາມາດເຮັດໄດ້ ແລະ ແຮງໄກທີ່ພວກເຂົາຈະສາມາດປະຖິ້ມເນື້ອໜັງ. ສະນັ້ນເມື່ອເຈົ້າບໍ່ເຂົ້າໃຈຄວາມຈິງ, ເຈົ້າກໍສາມາດເຂົ້າໃຈຜິດໄດ້ຢ່າງງ່າຍດາຍວ່າສິ່ງຕ່າງໆທີ່ມາຈາກຄວາມປະສົງຂອງເຈົ້າເອງ, ສິ່ງຕ່າງທີ່ສອດຄ່ອງກັບແນວຄິດຂອງມະນຸດ, ຄວາມເມດຕາ, ຄວາມຮັກ, ການທົນທຸກ ແລະ ການຈ່າຍລາຄາເປັນສິ່ງທີ່ຖືກຕ້ອງ ແລະ ສອດຄ່ອງກັບຄວາມຈິງ. ແລ້ວເຈົ້າຈະສາມາດປະຖິ້ມສິ່ງຕ່າງໆເຫຼົ່ານີ້ຂອງມະນຸດໄດ້ແນວໃດ? ເຈົ້າບໍ່ເຂົ້າໃຈຄວາມຈິງ ແລະ ເຈົ້າບໍ່ຮູ້ວ່າການປະຕິບັດຄວາມຈິງໝາຍເຖິງຫຍັງ. ເຈົ້າຢູ່ໃນບ່ອນມືດມົນຢ່າງສົມບູນ ແລະ ເຈົ້າບໍ່ສາມາດຮູ້ໄດ້ວ່າຈະເຮັດຫຍັງ, ສະນັ້ນເຈົ້າຈຶ່ງພຽງແຕ່ສາມາດເຮັດສິ່ງທີ່ເຈົ້າຄິດວ່າດີ ແລະ ຜົນຕາມມາກໍຄືເຈົ້າມີການຫັນເຫໃນບາງສິ່ງ. ບາງສິ່ງເຫຼົ່ານີ້ແມ່ນຍ້ອນການປະຕິບັດຕາມກົດລະບຽບ, ບາງສິ່ງກໍຍ້ອນຄວາມກະຕືລືລົ້ນ ແລະ ບາງສິ່ງກໍຍ້ອນການລົບກວນຈາກຊາຕານ. ນີ້ຄືສິ່ງທີ່ຄົນບໍ່ເຂົ້າໃຈຄວາມຈິງເປັນ. ພວກເຂົາບໍ່ໝັ້ນຄົງຫຼາຍເມື່ອພວກເຂົາເຮັດສິ່ງຕ່າງໆ ແລະ ຫັນເຫຢ່າງບໍ່ຫຼຸດຢ່ອນ, ບໍ່ມີຄວາມຖືກຕ້ອງໃດໆເລີຍ. ຄົນທີ່ບໍ່ເຂົ້າໃຈຄວາມຈິງເຫັນສິ່ງຕ່າງໆໃນລັກສະນະທີ່ບໍ່ສົມເຫດສົມຜົນ, ຄືກັບຜູ້ບໍ່ເຊື່ອ. ພວກເຂົາຈະສາມາດປະຕິບັດຄວາມຈິງໄດ້ແນວໃດ? ພວກເຂົາຈະສາມາດແກ້ໄຂບັນຫາຕ່າງໆໄດ້ແນວໃດ? ການເຂົ້າໃຄວາມຈິງບໍ່ແມ່ນເລື່ອງງ່າຍໆ. ບໍ່ວ່າຄວາມສາມາດຂອງຄົນໃດໜຶ່ງຈະສູງ ຫຼື ຕໍ່າສໍ່າໃດ, ແມ່ນແຕ່ຫຼັງຈາກທີ່ໄດ້ມີປະສົບການຕະຫຼອດຊີວິດ, ຈຳນວນຄວາມຈິງທີ່ພວກເຂົາສາມາດເຂົ້າໃຈໄດ້ກໍມີຢ່າງຈຳກັດ ແລະ ຈຳນວນພຣະທຳຂອງພຣະເຈົ້າທີ່ພວກເຂົາສາມາດເຂົ້າໃຈກໍມີຢ່າງຈຳກັດເຊັ່ນກັນ. ຜູ້ຄົນທີ່ຂ້ອນຂ້າງມີປະສົບການຫຼາຍກວ່າຄືຄົນທີ່ເຂົ້າໃຈຄວາມຈິງບາງຢ່າງ ແລະ ຢ່າງຫຼາຍທີ່ສຸດ ພວກເຂົາກໍສາມາດເຊົາເຮັດສິ່ງຕ່າງໆທີ່ຕໍ່ຕ້ານພຣະເຈົ້າ ແລະ ເຊົາເຮັດສິ່ງທີ່ຊົ່ວຮ້າຍຢ່າງຊັດເຈນ. ມັນເປັນໄປບໍ່ໄດ້ສຳລັບພວກເຂົາທີ່ຈະເຮັດໂດຍບໍ່ມີການເຈືອປົນໃດໆຈາກເຈດຕະນາຂອງພວກເຂົາເອງ. ເພາະມະນຸດມີຄວາມຄິດປົກກະຕິ ແລະ ຄວາມຄິດຂອງພວກເຂົາອາດບໍ່ໄດ້ສອດຄ່ອງກັບພຣະທຳຂອງພຣະເຈົ້າຢູ່ສະເໝີ, ການເຈືອປົນຈາກຄວາມປະສົງຂອງພວກເຂົາເອງຈຶ່ງເປັນສິ່ງທີ່ຫຼີກເວັ້ນບໍ່ໄດ້. ສິ່ງທີ່ສຳຄັນກໍຄືການມີຄວາມເຂົ້າໃຈກ່ຽວກັບທຸກສິ່ງທີ່ມາຈາກຄວາມປະສົງຂອງຕົນເອງ ແລະ ຂັດກັບພຣະທຳຂອງພຣະເຈົ້າ, ຄວາມຈິງ ແລະ ແສງສະຫວ່າງຂອງພຣະວິນຍານບໍລິສຸດ. ສິ່ງນີ້ີຮຽກຮ້ອງໃຫ້ເຈົ້າເຮັດວຽກໜັກເພື່ອເຂົ້າໃຈພຣະທຳຂອງພຣະເຈົ້າ; ມີແຕ່ເມື່ອເຈົ້າເຂົ້າໃຈຄວາມຈິງເທົ່ານັ້ນ, ເຈົ້າຈຶ່ງຈະມີຄວາມເຂົ້າໃຈ ແລະ ໃນເມື່ອນັ້ນເອງ ເຈົ້າຈຶ່ງຈະສາມາດຮັບປະກັນໄດ້ວ່າເຈົ້າບໍ່ໄດ້ເຮັດສິ່ງຊົ່ວຮ້າຍ.

ໃນການສະແຫວງຫາເພື່ອປ່ຽນແປງອຸປະນິໄສຂອງເຈົ້າ, ເຈົ້າຕ້ອງພະຍາຍາມຮູ້ຈັກຕົວເອງ ແລະ ຈາກນັ້ນກໍບັນລຸຄວາມເລິກເຊິ່ງໃດ ເຊິ່ງດ້ວຍເຫດນັ້ນ ເຈົ້າຈຶ່ງຈະສາມາດຄົ້ນພົບພິດຂອງຊາຕານທີ່ມີຢູ່ພາຍໃນທຳມະຊາດຂອງເຈົ້າເອງ. ເຈົ້າຕ້ອງຮູ້ວ່າ ການທ້າທາຍພຣະເຈົ້າໝາຍຄວາມວ່າຫຍັງ ພ້ອມທັງການກະບົດຕໍ່ພຣະເຈົ້າໝາຍຄວາມວ່າຫຍັງ ແລະ ເຈົ້າຕ້ອງຮຽນຮູ້ວ່າການປະຕິບັດປະເພດໃດທີ່ສອດຄ່ອງກັບຄວາມຈິງໃນທຸກເລື່ອງ. ເຈົ້າຍັງຕ້ອງໄດ້ຮັບຄວາມເຂົ້າໃຈບາງຢ່າງກ່ຽວກັບຄວາມປະສົງຂອງພຣະເຈົ້າ ແລະ ເງື່ອນໄຂຂອງພຣະອົງສຳລັບມະນຸດຊາດ. ເຈົ້າຕ້ອງມີຄວາມສຳນຶກ ແລະ ເຫດຜົນຕໍ່ໜ້າພຣະເຈົ້າ, ເຈົ້າຕ້ອງບໍ່ເວົ້າຢ່າງໂອ້ອວດ ຫຼື ຫຼອກລວງພຣະເຈົ້າ ແລະ ເຈົ້າຕ້ອງບໍ່ເຮັດສິ່ງໃດໜຶ່ງທີ່ຕໍ່ຕ້ານພຣະເຈົ້າອີກຕໍ່ໄປ. ດ້ວຍເຫດນັ້ນ, ເຈົ້າຈຶ່ງຈະໄດ້ປ່ຽນອຸປະນິໄສຂອງເຈົ້າ. ຄົນທີ່ມີອຸປະນິໄສທີ່ໄດ້ຮັບການປ່ຽນແປງຈະຮູ້ສຶກເຄົາລົບພຣະເຈົ້າ ແລະ ຄວາມກະບົດຂອງພວກເຂົາຕໍ່ພຣະເຈົ້າກໍເບົາບາງລົງເທື່ອລະໜ້ອຍ. ຍິ່ງໄປກວ່ານັ້ນ ໃນການປະຕິບັດໜ້າທີ່ຂອງພວກເຂົາ, ພວກເຂົາບໍ່ຈຳເປັນຕ້ອງໃຫ້ຄົນອື່ນກັງວົນກ່ຽວກັບພວກເຂົາອີກຕໍ່ໄປ ແລະ ພຣະວິນຍານບໍລິສຸດບໍ່ຈຳເປັນຕ້ອງປະຕິບັດພາລະກິດການລົງວິໄນພວກເຂົາ. ໂດຍພື້ນຖານແລ້ວ ພວກເຂົາສາມາດອ່ອນນ້ອມຕໍ່ພຣະເຈົ້າ ແລະ ໃນມຸມມອງຂອງພວກເຂົາກ່ຽວກັບສິ່ງຕ່າງໆກໍສອດຄ່ງອກັບຄວາມຈິງ. ທຸກສິ່ງນີ້ແມ່ນເທົ່າກັບການສອດຄ່ອງກັບພຣະເຈົ້າ. ສົມມຸດວ່າມີຜູ້ໃດຜູ້ໜຶ່ງມອບວຽກຕໍ່ໃຫ້ແກ່ເຈົ້າ. ເຈົ້າບໍ່ຈຳເປັນຕ້ອງໃຫ້ຜູ້ໃດຄຸ້ມຄອງເຈົ້າ, ດູແລຕິດຕາມເຈົ້າ. ເຈົ້າສາມາດເຮັດວຽກນີ້ໃຫ້ສຳເລັດດ້ວຍພຣະທຳຂອງພຣະເຈົ້າ ແລະ ຄຳອະທິຖານເທົ່ານັ້ນ. ໃນລະຫວ່າງປະຕິບັດວຽກນີ້, ເຈົ້າບໍ່ໄດ້ເຮັດພໍເປັນພິທີ ຫຼື ອວດດີ ຫຼື ຖືວ່າຕົນເອງຊອບທຳ ແລະ ເຈົ້າບໍ່ໄດ້ເຮັດສິ່ງຕ່າງໆຕາມທາງຂອງເຈົ້າເອງ; ເຈົ້າບໍ່ໄດ້ຈຳກັດຜູ້ໃດ ແລະ ເຈົ້າສາມາດຊ່ວຍເຫຼືອຜູ້ອື່ນດ້ວຍຄວາມເຫັນອົກເຫັນໃຈ. ເຈົ້າສາມາດຊ່ວຍເຫຼືອທຸກຄົນໃຫ້ໄດ້ຮັບການສະໜອງ ແລະ ຜົນປະໂຫຍດ ແລະ ເຈົ້າສາມາດຊີ້ນຳຜູ້ຄົນໃຫ້ເຂົ້າສູ່ເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ. ຍິ່ງໄປກວ່ານັ້ນ, ໃນລະຫວ່າງເຮັດວຽກນີ້, ເຈົ້າບໍ່ສະແຫວງສະຖານະ ຫຼື ຜົນປະໂຫຍດຂອງຕົວເຈົ້າເອງ, ບໍ່ເອົາສິ່ງທີເຈົ້າບໍ່ໄດ້ຫາມາເປັນຂອງຕົວເອງ, ບໍ່ເວົ້າເພື່ອຕົວເອງ ແລະ ບໍ່ວ່າຄົນອື່ນປະຕິບັດຕໍ່ເຈົ້າແນວໃດກໍຕາມ, ເຈົ້າກໍປະຕິບັດຕໍ່ພວກເຂົາຢ່າງຖືກຕ້ອງ. ແລ້ວເຈົ້າຈະເປັນຄົນທີ່ມີວຸດທິພາວະຂ້ອນຂ້າງດີ. ມັນບໍ່ແມ່ນເລື່ອງງ່າຍສຳລັບບາງຄົນທີ່ຈະຮັບເອົາວຽກງານບາງຢ່າງ ແລະ ນຳຄົນທີ່ຖືກເລືອກຂອງພຣະເຈົ້າເຂົ້າສູ່ຄວາມເປັນຈິງແຫ່ງພຣະທຳຂອງພຣະອົງ. ມັນບໍ່ສາມາດສຳເລັດລົງໄດ້ຖ້າບໍ່ມີຄວາມເປັນຈິງແຫ່ງຄວາມຈິງ. ມີຫຼາຍຄົນທີ່ເພິ່ງພາຂອງປະທານອັນຍິ່ງໃຫຍ່ໃນວຽກ ຜູ້ເຊິ່ງລົ້ມລົງ ແລະ ລົ້ມເຫຼວ. ຄົນທີ່ບໍ່ມີຄວາມຈິງແມ່ນບໍ່ສາມາດເຊື່ອຖືໄດ້ແທ້ໆ, ຍິ່ງໄປກວ່ານັ້ນຖ້າພວກເຂົາບໍ່ໄດ້ປ່ຽນແປງອຸປະນິໄສຂອງພວກເຂົາ. ແມ່ນຫຍັງຄືວຸດທິພາວະຂອງເຈົ້າໃນຕອນນີ້? ເຈົ້າຄວນປະຕິບັດຕໍ່ຄົນທີ່ປະຈົບປະແຈງເຈົ້າແນວໃດ? ຖ້າຄົນໃດໜຶ່ງມີຄຳຄິດເຫັນກ່ຽວກັບເຈົ້າ ຫຼື ເບິ່ງເຈົ້າດ້ວຍຄຳວິພາກວິຈານ, ເຈົ້າຈະປະຕິບັດຕໍ່ພວກເຂົາຢ່າງຍຸດຕິທຳ ແລະ ຢ່າງມີເຫດຜົນແນວໃດ? ເຈົ້າສາມາດສົ່ງເສີມ ແລະ ເລືອກເອົາຜູ້ຄົນໂດຍບໍ່ເພິ່ງພາອາລົມຂອງເຈົ້າ, ອີງຕາມຂໍ້ກຳນົດຂອງພຣະເຈົ້າຢ່າງສິ້ນເຊີງໄດ້ບໍ? ເຈົ້າສາມາດເຮັດສິ່ງເຫຼົ່ານີ້ດ້ວຍວຸດທິພາວະຂອງພວກເຈົ້າຕາມທີ່ມັນເປັນຢູ່ຕອນນີ້ໄດ້ແທ້ບໍ? ຖ້າຄົນສ່ວນໃຫຍ່ປະເມີນວ່າເຈົ້າບໍ່ດີພໍ ຫຼັງຈາກທີ່ເຈົ້າໄດ້ເຮັດວຽກຢູ່ສະຖານທີ່ທີ່ຖືກກຳນົດໃຫ້ເປັນເວລາຫຼາຍປີ, ນີ້ໝາຍຄວາມວ່າເຈົ້າບໍ່ໄດ້ເຮັດໜ້າທີ່ອຂອງເຈົ້າໄດ້ດີພໍ ແລະ ບໍ່ເໝາະສົມໃຫ້ພຣະເຈົ້ານຳໃຊ້. ຖ້າຄົນສ່ວນໃຫຍ່ເຫັນວ່າສິ່ງທີ່ເຈົ້າເຮັດເປັນສິ່ງທີ່ດີ ແລະ ເໝາະສົມ, ໂດຍພື້ນຖານແລ້ວ ເຈົ້າກໍເໝາະສົມທີ່ຈະຖືກນຳໃຊ້. ຖ້າເຈົ້າບໍ່ມີຄວາມຈິງ, ມັນກໍເປັນໄປບໍ່ໄດ້ສຳລັບເຈົ້າທີ່ຈະໄປເຖິງຈຸດທີ່ເໝາະສົມກັບການໃຊ້ວຽກຂອງພຣະເຈົ້າ; ເຈົ້າຕ້ອງໄດ້ຮັບຄວາມຈິງເພື່ອໃຫ້ເໝາະສົມ.

ໃນການສະແຫວງຫາຊີວິດ, ເຈົ້າຕ້ອງເອົາໃຈໃສ່ກັບສອງສິ່ງ: ອັນທີໜຶ່ງ, ເຂົ້າໃຈຄວາມຈິງພາຍໃນພຣະທຳຂອງພຣະເຈົ້າ; ອັນທີສອງ, ເຂົ້າໃຈຕົວເຈົ້າເອງພາຍໃນພຣະທຳຂອງພຣະເຈົ້າ. ສິ່ງເຫຼົ່ານີ້ແມ່ນສອງສິ່ງທີ່ເປັນພື້ນຖານທີ່ສຸດ. ບໍ່ມີຊີວິດ ຫຼື ຄວາມຈິງຢູ່ນອກພຣະທຳຂອງພຣະເຈົ້າ. ຖ້າເຈົ້າບໍ່ສະແຫວງຫາຄວາມຈິງພາຍໃນພຣະທຳຂອງພຣະເຈົ້າ, ແລ້ວເຈົ້າຈະສາມດໄປຊອກຫາມັນໄດ້ຢູ່ໃສ? ບ່ອນໃດທີ່ມີຄວາມຈິງຢູ່ໃນໂລກ? ໜັງສືພິມ ແລະ ສື່ທີ່ໂລກລາຍງານແມ່ນພຣະທຳຂອງພຣະເຈົ້າບໍ? ພັກການເມືອງຂອງໂລກເປັນພະຍານໃຫ້ແກ່ພຣະເຈົ້າບໍ? ການເຜີຍແຜ່ພຣະທຳຂອງພຣະເຈົ້າຢ່າງເປີດເຜີຍໃນປະເທດໃດໜຶ່ງຂອງໂລກເປັນເລື່ອງທີ່ເໝາະສົມບໍ? ແນ່ນອນວ່າບໍ່. ນີ້ຄືເຫດຜົນວ່າເປັນຫຍັງຈຶ່ງບໍ່ມີຄວາມຈິງໃນໂລກ, ເປັນຫຍັງຊາຕານ, ມານຮ້າຍ ຈຶ່ງປົກຄອງຢູ່ໃນໂລກ ແລະ ເປັນຫຍັງໂລກຈຶ່ງມືດມົນ ແລະ ຊົ່ວຮ້າຍ. ບ່ອນໃດທີ່ມີຄວາມຈິງແມ່ນແຕ່ໜ້ອຍດຽວ? ສ່ວນສຳຄັນທີ່ສຸດຂອງການເຂົ້າໃຈຄວາມຈິງໃນພຣະທຳຂອງພຣະເຈົ້າແມ່ນ: ເຂົ້າໃຈພຣະເຈົ້າພາຍໃນພຣະທຳຂອງພຣະອົງ, ເຂົ້າໃຈຊີວິດມະນຸດພາຍໃນພຣະທຳຂອງພຣະອົງ, ເຂົ້າໃຈຕົວເອງຢ່າງແທ້ຈິງ ແລະ ຄົ້ນພົບຄວາມໝາຍຂອງການດຳລົງຢູ່ຂອງມະນຸດພາຍໃນພຣະທຳຂອງພຣະອົງ ແລະ ຄວາມຈິງດ້ານອື່ນໆ. ຄວາມຈິງທັງໝົດແມ່ນຢູ່ພາຍໃນພຣະທຳຂອງພຣະເຈົ້າ. ເຈົ້າບໍ່ສາມາດເຂົ້າສູ່ຄວາມຈິງໄດ້ ນອກຈາກຜ່ານພຣະທຳຂອງພຣະເຈົ້າ. ໂດຍການປະສົບ ແລະ ການປະຕິບັດພຣະທຳຂອງພຣະເຈົ້າເທົ່ານັ້ນ ເຈົ້າຈຶ່ງສາມາດບັນລຸຄວາມເຂົ້າໃຈກ່ຽວກັບຄວາມຈິງ ແລະ ການເຂົ້າໃຈຄວາມຈິງຢ່າງແທ້ຈິງໝາຍເຖິງການເຂົ້າໃຈພຣະທຳຂອງພຣະເຈົ້າ. ນີ້ແມ່ນສິ່ງທີ່ເປັນພື້ນຖານທີ່ສຸດ. ບາງຄົນເຮັດວຽກ ແລະ ເທດສອນ, ແຕ່ເຖິງແມ່ນວ່າ ໂດຍຜິວເຜີນເບິ່ງຄືກັບວ່າກຳລັງໂອ້ລົມກ່ຽວກັບພຣະທຳຂອງພຣະເຈົ້າ, ແຕ່ພວກເຂົາພຽງສົນທະນາກ່ຽວກັບຄວາມໝາຍຕາມຕົວອັກສອນຂອງພຣະທຳຂອງພຣະອົງເທົ່ານັ້ນ ແລະ ບໍ່ໄດ້ກ່າວເຖິງຫຍັງທີ່ເປັນຮູບປະທຳເລີຍ. ຄຳເທດສອນຂອງພວກເຂົາເປັນຄືກັບການສິດສອນຈາກປື້ມແບບຮຽນພາສາທີ່ຈັດລຽງຕາມແຕ່ລະລາຍການ ແລະ ທີ່ລະດ້ານ, ເມື່ອສຳເລັດແລ້ວ ທຸກຄົນກໍຮ້ອງເພງສັນລະເສີນ ໂດຍເວົ້າວ່າ “ບຸກຄົນນີ້ມີຄວາມເປັນຈິງ. ເຂົາເທດສອນດີຫຼາຍ ແລະ ລະອຽດຫຼາຍ”. ພາຍຫຼັງທີ່ຄົນເຊັ່ນນັ້ນສຳເລັດການເທດສອນ, ພວກເຂົາບອກຄົນອື່ນໆໃຫ້ຮວບຮວມເອົາຄຳເທດສອນຂອງພວກເຂົາ ແລະ ສົ່ງຕໍ່ພາຍໃນຄຣິສຕະຈັກ. ໃນການເຮັດແບບນີ້, ພວກເຂົາໄດ້ກາຍເປັນຄົນຫຼອກລວງ. ພວກເຂົາອ້າງພຣະທຳຂອງພຣະເຈົ້າໃນຄຳເທດສະໜາ ແລະ ມັນຟັງເບິ່ງຄືວ່າຄຳເທດສະໜາຂອງພວກເຂົາສອດຄ່ອງກັບຄວາມຈິງ, ແຕ່ພວກເຂົາອ້າງເຖິງສິ່ງຕ່າງໆນອກບໍລິບົດ ແລະ ໃຫ້ການຕີຄວາມໝາຍທີ່ຕຶງຄຽດ ເຊິ່ງຂັດກັບຫຼັກການ. ເມື່ອແຍກແຍະຢ່າງຮອບຄອບຫຼາຍຂຶ້ນ, ເຈົ້າຈະເຫັນວ່າ ພວກມັນເປັນພຽງຄຳເວົ້າ ແລະ ຕົວອັກສອນຂອງຫຼັກຄຳສອນ, ຈິນຕະນາການ ແລະ ຄວາມຄິດຂອງມະນຸດ, ພ້ອມດ້ວຍບາງສິ່ງທີ່ກຳນົດພຣະເຈົ້າ. ການໂອ້ລົມ ແລະ ການເທດສອນປະເພດນີ້ບໍ່ເປັນການຂັດຂວາງພາລະກິດຂອງພຣະເຈົ້າບໍ? ນີ້ແມ່ນການບໍລິການທີ່ຕໍ່ຕ້ານພຣະເຈົ້າ. ຄົນມີເຫດຜົນຕ້ອງກຳນົດຂອບເຂດຄຳເວົ້າຂອງຕົວເອງ, ພວກເຂົາຄວນຮູ້ວ່າຄຳເວົ້າປະເພດໃດທີ່ພວກເຂົາຄວນເວົ້າ, ເຊິ່ງກ່ຽວຂ້ອງກັບການປະຕິບັດໜ້າທີ່ຂອງພວກເຂົາ ແລະ ຄຳເວົ້າປະເພດໃດທີ່ມີແຕ່ພຣະເຈົ້າທີ່ສາມາດເວົ້າໄດ້. ມະນຸດຕ້ອງບໍ່ຢືນ ແລະ ເວົ້າແທນພຣະເຈົ້າ. ບໍ່ມີໃຜສາມາດຢັ່ງຮູ້ໄດ້ວ່າພຣະເຈົ້າປະຕິບັດພາລະກິດແນວໃດ, ດັ່ງນັ້ນ ຈະມີໃຜສາມາດນິຍາມພຣະເຈົ້າໄດ້ແນວໃດ? ມະນຸດບໍ່ຄູ່ຄວນທີ່ຈະນິຍາມພຣະເຈົ້າ. ຕ້ອງເຂົ້າໃຈສິ່ງນີ້ເພື່ອຫຼີກລ້ຽງການເຮັດສິ່ງໃດໜຶ່ງທີ່ບໍ່ສົມເຫດສົມຜົນ. ໃນຖານະທີ່ເປັນຄົນມີເຫດຜົນ, ເຈົ້າຕ້ອງຮູ້ບ່ອນຂອງເຈົ້າ, ຮູ້ສິ່ງຖືກຕ້ອງທີ່ຈະເວົ້າ ແລະ ເຈົ້າຕ້ອງບໍ່ເວົ້າສິ່ງໃດທີ່ເຈົ້າບໍ່ຄວນເວົ້າ. ເຖິງແມ່ນວ່າພຣະເຈົ້າໄດ້ບອກບາງສິ່ງແກ່ເຈົ້າໃນເມື່ອກ່ອນກໍຕາມ, ເຈົ້າຕ້ອງບໍ່ເວົ້າມັນກັບຄົນອື່ນອີກ. ຖ້າເຈົ້າມີຄວາມເຊື່ອ, ຖ້າເຈົ້າຮັບຮູ້ວ່າພຣະທຳຂອງພຣະເຈົ້າແມ່ນຄວາມຈິງ, ເຈົ້າກໍຄວນເອົາມັນໄປປະຕິບັດ. ການພຽງແຕ່ເວົ້າກ່ຽວກັບມັນບໍ່ມີປະໂຫຍດຫຍັງ. ການປາຖະໜາໃຫ້ຄົນອື່ນຟັງເຈົ້າ, ເຊື່ອຟັງສິ່ງທີ່ເຈົ້າເວົ້າຢູ່ສະເໝີຈະບໍ່ເປັນການອວດດີບໍ? ກ່ຽວກັບເລື່ອງຂອງພຣະເຈົ້າ, ຖ້າເຈົ້າບໍ່ເຂົ້າໃຈພວກມັນ, ກໍພຽງເຈົ້າບໍ່ເຂົ້າໃຈພວກມັນ. ຢ່າທຳທ່າເຂົ້າໃຈພວກມັນ ຫຼື ເປັນຜູ້ຮອບຮູ້, ມັນເປັນສິ່ງທີ່ໜ້າລັງກຽດເກີນໄປ! ເຈົ້າຕ້ອງການຢືນຢູ່ບ່ອນຂອງພຣະເຈົ້າ ແລະ ໂອ້ອວດຢູ່ສະເໝີ, ຄືກັບວ່າເຈົ້າເຂົ້າໃຈທຸກສິ່ງ, ຕ້ອງການໂດດເດັ່ນ. ເຈົ້າຍັງຢາກໂບກທຸງຂອງພຣະເຈົ້າໃນຂະນະທີ່ເຮັດສິ່ງນີ້ ຫຼື ສິ່ງນັ້ນ. ນັ້ນແມ່ນເຫດຜົນຂອງຄົນປົກກະຕິບໍ? ນັ້ນແມ່ນການປະຕິບັດຄວາມຈິງບໍ? ເຈົ້າຮູ້ຈັກຄວາມຄິດຂອງພຣະເຈົ້າບໍ? ເຈົ້າມີສະຕິປັນຍາຂອງພຣະເຈົ້າບໍ? ຄົນເອງບໍ່ເຂົ້າໃຈຄວາມຈິງ, ແຮງໄກທີ່ພວກເຂົາຈະປະກອບຕົວເອງດ້ວຍຄວາມຈິງ. ພວກເຂົາບໍ່ສາມາດເປັນພະຍານໃຫ້ແກ່ພຣະເຈົ້າ ແລະ ພວກເຂົາກໍບໍ່ສາມາດແມ່ນແຕ່ຍອມອ່ອນນ້ອມຕໍ່ພຣະເຈົ້າ. ແຕ່ພວກເຂົາຕ້ອງການເວົ້າ ແລະ ເຮັດໃນຂະນະທີ່ໂບກທຸງຂອງພຣະເຈົ້າ. ທຸກຄົນມີຄວາມທະເຍີທະຍານນີ້, ເຊິ່ງເປັນສິ່ງທີ່ໜ້າອັບອາຍ ແລະ ບໍ່ສົມເຫດສົມຜົນທີ່ສຸດ.

ປັດຈະບັນນີ້, ຄົນຈາກທົ່ວໂລກກຳລັງມາເພື່ອສະແຫວງຫາຫົນທາງທີ່ແທ້ຈິງ, ດັ່ງນັ້ນ ເຈົ້າຄວນເປັນພະຍານໃຫ້ແກ່ພຣະເຈົ້າແນວໃດ? ຖ້າເຈົ້າບໍ່ມີເຫດຜົນ, ຖ້າເຈົ້າອວດດີ, ຫຼອກລວງ, ຈອງຫອງ, ເຈົ້າເລ່ ແລະ ດຸຮ້າຍ, ບໍ່ແມ່ນເຈົ້າກຳລັງທ້າທາຍພຣະເຈົ້າ ແລະ ໝິ່ນປະໝາດພຣະອົງບໍ? ນີ້ບໍ່ແມ່ນການເຮັດໜ້າທີ່ຂອງເຈົ້າ ແລະ ແຮງໄທີ່ຈະເປັນການເປັນພະຍານໃຫ້ແກ່ພຣະເຈົ້າ. ແທ້ຈິງແລ້ວ, ນີ້ເປັນການເປີດເຜີຍພາບລັກຊາຕານຂອງເຈົ້າ. ຜູ້ທີ່ຖືກເອົາຊະນະຢ່າງແທ້ຈິງຕ້ອງຮຽນຮູ້ວິທີການເວົ້າຢ່າງຈິງໃຈ ແລະ ເປັນພະຍານຕົວຈິງ. ການແບ່ງປັນປະສົບການຊີວິດຂອງເຈົ້າແມ່ນດີກວ່າສິ່ງອື່ນໃດ. ການໂອ້ອວດ ແລະ ການເວົ້າເຖິງທິດສະດີທີ່ຍິ່ງໃຫຍ່, ສິ່ງນີ້ມີປະໂຫຍດຫຍັງ? ເມື່ອໄດ້ມີປະສົບການກັບພາລະກິດຂອງພຣະເຈົ້າມາເປັນເວລາຫຼາຍປີ, ຜູ້ຄົນກໍຍັງບໍ່ປະພຶດຕົວດີ. ໂດຍອີງຕາມຕົວຕົນຂອງພວກເຂົາ, ຜູ້ຄົນບໍ່ຄຸ່ຄວນທີ່ຈະເປັນພະຍານໃຫ້ແກ່ພຣະເຈົ້າ. ຄົນບໍ່ມີເຫດຜົນ ແລະ ອວດດີ ຍັງປາຖະໜາທີ່ຈະເປັນພະຍານໃຫ້ແກ່ພຣະເຈົ້າ, ເຈົ້າບໍ່ໄດ້ເຮັດໃຫ້ອັບອາຍ ແລະ ໝິ່ນປະໝາດພະຣະເຈົ້າຢູ່ບໍ? ເຈົ້າບໍ່ເຂົ້າໃຈພຣະເຈົ້າ. ຍິ່ງໄປກວ່ານັ້ນ, ອຸປະນິໄສຂອງເຈົ້າຍັງທ້າທາຍພຣະເຈົ້າຢູ່. ບໍ່ມີລົດຊາດທີ່ຮັບບໍ່ໄດ້ກ່ຽວກັບການເປັນພະຍານຂອງເຈົ້າບໍ? ດັ່ງນັ້ນ ມະນຸດບໍ່ຄູ່ຄວນທີ່ຈະເປັນພະຍານໃຫ້ແກ່ພຣະເຈົ້າ. ຖ້າມີຄົນເວົ້າວ່າ: “ເຈົ້າສາມາດເປັນພະຍານໃຫ້ແກ່ພວກເຮົາກ່ຽວກັບພາລະກິດຂອງພຣະເຈົ້າເທິງປະເທດຈີນແຜ່ນດິນໃຫຍ່ໄດ້ບໍ?” ແລະ ເຈົ້າເວົ້າວ່າ: “ພວກເຮົາໄດ້ມີປະສົບການກັບພາລະກິດຂອງພຣະເຈົ້າມາຫຼາຍປີແລ້ວ, ດັ່ງນັ້ນ ຂ້ອຍຄິດວ່າ ພວກເຮົາມີຄຸນສົມບັດທີ່ຈະເປັນພະຍານໃຫ້ແກ່ພຣະເຈົ້າໄດ້”, ນີ້ບໍ່ແມ່ນບັນຫາບໍ? ອີກຄັ້ງໜຶ່ງ, ສິ່ງນີ້ແມ່ນບໍ່ສົມເຫດສົມຜົນ. ມະນຸດບໍ່ຄູ່ຄວນທີ່ຈະເປັນພະຍານໃຫ້ແກ່ພຣະເຈົ້າ. ເຈົ້າຄວນເວົ້າພຽງແຕ່ວ່າ: “ພວກເຮົາບໍ່ຄູ່ຄວນທີ່ຈະເປັນພະຍານໃຫ້ແກ່ພຣະເຈົ້າໄດ້. ແຕ່ພຣະເຈົ້າໄດ້ຊ່ວຍພວກເຮົາໃຫ້ລອດພົ້ນ ແລະ ສະແດງຄວາມກາລຸນາແກ່ພວກເຮົາ. ພວກເຮົາໄດ້ຮັບພຣະຄຸນບາງຢ່າງ ແລະ ໄດ້ປະສົບກັບພາລະກິດບາງຢ່າງຂອງພຣະເຈົ້າ, ດັ່ງນັ້ນ ພວກເຮົາສາມາດຮ່ວມໃນການໂອ້ລົມໄດ້, ແຕ່ພວກເຮົາບໍ່ສາມາດຖືວ່າເປັນການເປັນພະຍານໃຫ້ແກ່ພຣະເຈົ້າໄດ້ແທ້ໆ. ພວກເຮົາສາມາດເວົ້າກ່ຽວກັບປະສົບການຂອງພວກເຮົາເອງເທົ່ານັ້ນ”. ມັນບໍ່ເປັນຫຍັງທີ່ເຈົ້າຈະໂອ້ລົມກ່ຽວກັບວ່າຕົວເຈົ້າເອງຖືກພຣະເຈົ້າເອົາຊະນະແນວໃດ, ຕອນນັ້ນເຈົ້າສະແດງຄວາມເສື່ອມຊາມຫຍັງອອກມາ, ເຈົ້າອວດດີແນວໃດ, ຜົນຮັບແບບໃດທີ່ເກີດຂຶ້ນໃນທີ່ສຸດ ຫຼັງຈາກທີ່ເຈົ້າໄດ້ຖືກເອົາຊະນະ ແລະ ເຈົ້າມີຄວາມຕັ້ງໃຈແບບໃດ. ຄວາມຈິງແລ້ວ, ການເວົ້າກ່ຽວກັບປະສົບການຕົວຈິງເພື່ອເປັນພະຍານໃຫ້ແກ່ພຣະເຈົ້າແມ່ນສອດຄ່ອງທີ່ສຸດກັບຄວາມປະສົງຂອງພຣະເຈົ້າ ແລະ ແມ່ນສິ່ງທີ່ພຣະເຈົ້າຮຽກຮ້ອງ. ການປາຖະໜາທີ່ຈະຍົກສະຖານະເພື່ອເປັນພະຍານໃຫ້ແກ່ພຣະເຈົ້າເປັນຄວາມຜິດພາດອັນໃຫຍ່ຫຼວງ, ເຈົ້າທັງບໍ່ມີເຫດຜົນ ແລະ ອວດດີ. ເຈົ້າຄວນເວົ້າວ່າ: “ຂ້ອຍຈະເວົ້າກ່ຽວກັບປະສົບການບາງຢ່າງຂອງຂ້ອຍ, ແຕ່ຂ້ອຍບໍ່ຄູ່ຄວນທີ່ຈະເປັນພະຍານໃຫ້ແກ່ພຣະເຈົ້າ. ຂ້ອຍຈະໂອ້ລົງກ່ຽວກັບບາງສິ່ງກ່ອນ. ເປັຫຍັງພຣະເຈົ້າຈຶ່ງບັງເກີດເປັນມະນຸດຢູ່ປະເທດຈີນ? ພວກເຈົ້າອາດບໍ່ເຂົ້າໃຈເລື່ອງນີ້ປານໃດ. ພວກເຮົາໄດ້ເຂົ້າໃຈເລື່ອງນີ້ຈາກພາລະກິດຂອງພຣະເຈົ້າ. ພວກເຮົາຄົນຈີນ, ເກີດຢູ່ບ່ອນທີ່ມີມັງກ່ອນແດງໃຫຍ່ຂົດໂຕຢູ່, ເຕີບໃຫຍ່ຂຶ້ນໃນບ່ອນທີ່ສົກກະປົກ. ພວກເຮົາຖືກຊາຕານເຮັດໃຫ້ເສື່ອມຊາມຢ່າງຮ້າຍແຮງທີ່ສຸດ, ພວກເຮົາເວົ້າຕົວະຫຼາຍກ່ວາໃຜ, ຄວາມເປັນມະນຸດຂອງພວກເຮົາຂາດເຂີນທີ່ສຸດ, ພວກເຮົາມີຄວາມຊື່ສັດຕ່ໍາສຸດ, ໂດຍບໍ່ມີລັກສະນະຂອງມະນຸດ. ເມື່ອທຽບກັບຜູ້ທີ່ຖືກເລືອກຂອງພຣະເຈົ້າຈາກທຸກຊາດ ແລະ ເຂດແຄວ້ນອື່ນໆ, ພວກເຮົາເປັນຄົນທີ່ຕ່ຳຕ້ອຍທີ່ສຸດ, ສົກກະປົກທີ່ສຸດ ແລະ ເສື່ອມຊາມທີ່ສຸດ. ນີ້ຄືເຫດຜົນວ່າເປັນຫຍັງພວກເຮົາຈຶ່ງບໍ່ຄູ່ຄວນທີ່ຈະເປັນພະຍານໃຫ້ແກ່ພຣະເຈົ້າ, ແຕ່ພວກເຮົາຖືກນຳເຂົ້າສູ່ຄວາມລອດພົ້ນອັນຫຍິ່ງໃຫຍ່ຂອງພຣະເຈົ້າ ແລະ ໄດ້ຮັບຄວາມຮັກອັນໃຫຍ່ຫຼວງຂອງພຣະເຈົ້າ, ດັ່ງນັ້ນ ພວກເຮົາຕ້ອງເວົ້າເຖິງຄຳພະຍານກ່ຽວກັບປະສົບການສ່ວນຕົວຂອງພວກເຮົາ. ພວກເຮົາບໍ່ສາມາດຢັບຢັ້ງພຣະຄຸນຂອງພຣະເຈົ້າໄດ້”. ການເວົ້າຫຍັງແບບນີ້ແມ່ນສົມເຫດສົມຜົນຫຼາຍກວ່າ. ຫຼັງຈາກທີ່ມະນຸດຖືກເອົາຊະນະໂດຍພຣະເຈົ້າ, ຢ່າງໜ້ອຍທີ່ສຸດ ພວກເຂົາຄວນມີເຫດຜົນເພື່ອໃຫ້ແນ່ໃຈວ່າຈະບໍ່ເວົ້າອວດດີ. ມັນຈະດີທີ່ສຸດສຳລັບພວກເຂົາທີ່ຈະມີສະຖານະທີ່ຕ່ຳຕ້ອຍ “ເປັນກ້ອນຂີ້ຢູ່ເທິງພື້ນດິນ” ແລະ ເວົ້າບາງສິ່ງທີ່ເປັນຄວາມຈິງ. ໂດຍສະເພາະເມື່ອພວກເຂົາເປັນພະຍານໃຫ້ກັບພຣະເຈົ້າ, ຖ້າເຈົ້າສາມາດເວົ້າບາງສິ່ງທີ່ເປັນທາດແທ້ຈາກໃຈ, ບໍ່ມີການເວົ້າທີ່ຫວ່າງເປົ່າ ຫຼື ສູງສົ່ງ ແລະ ບໍ່ມີຄຳເວົ້າຕົວະທີ່ສົມມຸດຂຶ້ນ, ແລ້ວອຸປະນິໄສຂອງເຈົ້າຈະໄດ້ຮັບການປ່ຽນແປງຢ່າງແທ້ຈິງ; ນີ້ແມ່ນການປ່ຽນແປງທີ່ຄວນເກີດຂຶ້ນຫຼັງຈາກທີ່ເຈົ້າໄດ້ຖືກເອົາຊະນະໂດຍພຣະເຈົ້າ. ຖ້າເຈົ້າບໍ່ສາມາດມີແມ່ນແຕ່ເຫດຜົນຈໍານວນນີ້, ແລ້ວເຈົ້າກໍບໍ່ມີຄວາມຄ້າຍຄືມະນຸດຢ່າງແທ້ຈິງ. ໃນອະນາຄົດ, ເມື່ອຄົນທີ່ຖືກເລືອກຂອງພຣະເຈົ້າຈາກທຸກຊາດ ແລະ ທຸກພາກພື້ນໄດ້ກັບຄືນມາຢູ່ຕໍ່ໜ້າພຣະເຈົ້າ ແລະ ໄດ້ຖືກເອົາຊະນະໂດຍພຣະທຳຂອງພຣະອົງ, ຖ້າເຈົ້າເລີ່ມເຮັດໂຕອວດດີອີກຄັ້ງຢູ່ໃນການເຕົ້າໂຮມຄັ້ງໃຫຍ່ເພື່ອສັນລະເສີນພຣະເຈົ້າ, ອວດດີ ແລະ ໂອ້ອວດຢູ່ຕະຫຼອດ, ແລ້ວເຈົ້າກໍຈະຖືກປະຖິ້ມ ແລະ ຖືກຂັບໄລ່ອອກຢ່າງສິ້ນເຊີງ. ມະນຸດຕ້ອງປະພຶດຕົນຢ່າງຖືກຕ້ອງຢູ່ສະເໝີ, ຮັບຮູ້ສະຖານະ ແລະ ຕຳແໜ່ງຂອງພວກເຂົາ ແລະ ບໍ່ຫວນກັບໄປສູ່ເສັ້ນທາງເດີມຂອງພວກເຂົາ. ພາບລັກຂອງຊາຕານສະແດງໃຫ້ເຫັນແບບຄລາສສິກທີ່ສຸດໃນຄວາມຈອງຫອງ ແລະ ຄວາມອວດດີຂອງມະນຸດ. ເວັ້ນເສຍແຕ່ວ່າເຈົ້າປ່ຽນແປງຕົວເອງດ້ານນີ້, ເຈົ້າຈະບໍ່ມີວັນມີຄວາມຄ້າຍຄືມະນຸດຈັກເທື່ອ ແລະ ເຈົ້າຈະມີໂສມໜ້າຂອງຊາຕານຢູ່ສະເໝີ. ການແກ້ໄຂຄວາມຈອງຫອງ ແລະ ຄວາມອວດດີແມ່ນສິ່ງທີ່ຍາກທີ່ສຸດ ແລະ ການມີຄວາມຮູ້ກ່ຽວກັບຄວາມຈອງຫອງ ແລະ ຄວາມອວດດີພຽງເລັກນ້ອຍຈະບໍ່ເຮັດໃຫ້ເຈົ້າບັນລຸການປ່ຽນແປງທີ່ສົມບູນແບບໄດ້; ເຈົ້າຍັງຈະຕ້ອງທົນກັບການຫຼໍ່ຫຼອມຫຼາຍຄັ້ງ. ຖ້າບໍ່ຖືກພິພາກສາ ແລະ ຖືກຕິສອນ, ຖືກຈັການ ແລະ ຖືກລິຮານ, ເຈົ້າກໍຍັງຈະຕົກຢູ່ໃນອັນຕະລາຍໃນໄລຍະຍາວ. ໃນອະນາຄົດ, ເມື່ອຄົນທີ່ຖືກເລືອກຂອງພຣະເຈົ້າຈາກທົ່ວໂລກຍອມຮັບພາລະກິດຂອງພຣະອົງ ແລະ ເວົ້າວ່າ: "ພວກເຮົາໄດ້ຮັບຄວາມສະຫວ່າງດົນນານມາແລ້ວວ່າພຣະເຈົ້າໄດ້ຮັບກຸ່ມຜູ້ຊະນະໃນປະເທດຈີນ", ເມື່ອພວກເຈົ້າໄດ້ຍິນແບບນີ້, ເຈົ້າຈະຄິດວ່າ: “ພວກເຮົາບໍ່ມີຫຍັງທີ່ຈະອວດ, ທັງໝົດແມ່ນພຣະຄຸນຂອງພຣະເຈົ້າໄດ້ມອບໃຫ້. ພວກເຮົາບໍ່ສົມຄວນຖືກເອີ້ນວ່າຜູ້ຊະນະ”. ແຕ່ເມື່ອເວລາຜ່ານໄປ, ເມື່ອເຈົ້າເລີ່ມເຫັນວ່າຕົວເຈົ້າເອງສາມາດເວົ້າບາງສິ່ງ ແລະ ເຈົ້າມີຄວາມເປັນຈິງເລັກນ້ອຍ, ເຈົ້າຈະໄຕ່ຕອງວ່າ: “ແມ່ນແຕ່ຄົນຕ່າງຊາດກໍໄດ້ຮັບການສ່ອງສະຫວ່າງຂອງພຣະວິນຍານບໍລິສຸດ ແລະ ພວກເຂົາເວົ້າວ່າ ພຣະເຈົ້າໄດ້ສ້າງກຸ່ມຜູ້ຊະນະໃນປະເທດຈີນ, ດັ່ງນັ້ນ ພວກເຮົາຈຶ່ງຄວນຖືກຖືວ່າເປັນຜູ້ຊະນະ”. ຕອນນີ້ ເຈົ້າຈະຍອມໃຫ້ການຮັບຮູ້ນີ້ຢູ່ໃນໃຈຂອງເຈົ້າຢ່າງງຽບໆ ແລະ ເຈົ້າຈະປະກາດໃຫ້ສາທາລະນະຊົນຮັບຊາບໃນພາຍຫຼັງ. ມະນຸດບໍ່ສາມາດທົນຕໍ່ການຖືກຍົກຍ້ອງ ຫຼື ຖືກທົດລອງໂດຍສະຖານະໄດ້. ຖ້າເຈົ້າຖືກຍົກຍ້ອງຢູ່ສະເໝີ, ເຈົ້າກໍຈະຕົກຢູ່ໃນອັນຕະລາຍ. ຄົນທີ່ບໍ່ປ່ຽນແປງອຸປະນິໄສແມ່ນບໍ່ສາມາດຍຶດໝັ້ນໄດ້ຈົນເຖິງທີ່ສຸດ.

ບັນຫາທີ່ຍາກທີ່ສຸດສຳລັບມະນຸດຊາດທີ່ເສື່ອມຊາມທີ່ຕ້ອງແກ້ໄຂຄືການເຮັດຜິດເດີມໆຊໍ້າໆ. ເພື່ອປ້ອງກັນສິ່ງນີ້, ກ່ອນອື່ນຜູ້ຄົນຕ້ອງຮູ້ວ່າພວກເຂົາຍັງບໍ່ທັນໄດ້ຮັບຄວາມຈິງເທື່ອ, ຍັງບໍ່ມີການປ່ຽນແປງໃນອຸປະນິໄສຊີວິດຂອງພວກເຂົາ ແລະ ເຖິງແມ່ນວ່າພວກເຂົາເຊື່ອໃນພຣະເຈົ້າ, ພວກເຂົາກໍຍັງດຳລົງຊີວິດພາຍໃຕ້ການປົກຄອງຂອງຊາຕານ ແລະ ບໍ່ໄດ້ຖືກຊ່ວຍໃຫ້ລອດພົ້ນ; ພວກເຂົາມີແນວໂນ້ມທີ່ຈະທໍລະຍົດຕໍ່ພຣະເຈົ້າ ແລະ ພັດພາກຈາກພຣະເຈົ້າໄດ້ທຸກເວລາ. ຖ້າພວກເຂົາມີຄວາມຮູ້ສຶກເຖິງວິກິດນີ້ຢູ່ໃນໃຈຂອງພວກເຂົາ, ດັ່ງທີ່ຜູ້ຄົນມັກເວົ້າ, ຖ້າພວກເຂົາກຽມພ້ອມສຳລັບອັນຕະລາຍໃນຍາມສະຫງົບສຸກ, ແລ້ວພວກເຂົາກໍຈະສາມາດຄວບຄຸມຕົນເອງໄດ້ພໍສົມຄວນ ແລະ ເມື່ອບາງສິ່ງເກີດຂຶ້ນກັບພວກເຂົາ, ພວກເຂົາກໍຈະອະທິຖານຫາພຣະເຈົ້າ ແລະ ເພິ່ງພາພຣະອົງ ແລະ ຈະສາມາດຫຼີກເວັ້ນຈາການເຮັດຜິດເດີມໆຊໍ້າໆ. ເຈົ້າຕ້ອງເຫັນຢ່າງຈະແຈ້ງວ່າອຸປະນິໄສຂອງເຈົ້າບໍ່ໄດ້ປ່ຽນແປງ, ທຳມະຊາດຂອງການທໍລະຍົດທີ່ຕໍ່ຕ້ານພຣະເຈົ້າຍັງຝັງເລິກຢູ່ໃນເຈົ້າ ແລະ ບໍ່ໄດ້ຖືກຂັບໄລ່ອອກ, ເຈົ້າຍັງສ່ຽງທີ່ຈະທໍລະຍົດຕໍ່ພຣະເຈົ້າ ແລະ ເຈົ້າຜະເຊີນກັບຄວາມເປັນໄປໄດ້ຢ່າງຕໍ່ເນື່ອງທີ່ຈະທົນທຸກກັບຄວາມຫາຍະນະ ແລະ ການຖືກທຳລາຍ. ນີ້ເປັນເລື່ອງຈິງ, ດັ່ງນັ້ນເຈົ້າຕ້ອງລະວັງ. ມີສາມຈຸດທີ່ສຳຄັນທີ່ສຸດທີ່ຕ້ອງຈື່ຈຳເອົາໄວ້: ຈຸດທີໜຶ່ງ, ເຈົ້າຍັງບໍ່ຮູ້ຈັກພຣະເຈົ້າ; ຈຸດທີສອງ, ບໍ່ມີການປ່ຽນແປງໃດໆໃນອຸປະນິໄສຂອງເຈົ້າ; ແລະ ຈຸດທີສາມ, ເຈົ້າຍັງບໍ່ທັນໄດ້ດໍາລົງຊີວິດຕາມພາບລັກທີ່ແທ້ຈິງຂອງມະນຸດ. ສາມສິ່ງນີ້ແມ່ນສອດຄ່ອງກັບຄວາມຈິງ, ພວກມັນເປັນຈິງ ແລະ ເຈົ້າຕ້ອງຊັດເຈນກ່ຽວກັບພວກມັນ. ເຈົ້າຕ້ອງຮູ້ຈັກຕົນເອງ. ຖ້າເຈົ້າມີຄວາມປະສົງທີ່ຈະແກ້ໄຂບັນຫານີ້, ແລ້ວເຈົ້າກໍຄວນເລືອກຄະຕິປະຈຳຕົວຂອງເຈົ້າ, ຕົວຢ່າງ: “ຂ້ອຍເປັນກ້ອນຂີ້ຢູ່ເທິງພື້ນດິນ”, ຫຼື “ຂ້ອຍເປັນມານຮ້າຍ” ຫຼື “ຂ້ອຍມັກຈະຕົກຢູ່ໃນເສັ້ນທາງເກົ່າຂອງຂ້ອຍ” ຫຼື “ຂ້ອຍຢູ່ໃນອັນຕະລາຍສະເໝີ”. ອັນໃດໜຶ່ງໃນສິ່ງເຫຼົ່ານີ້ເໝາະສົມທີ່ຈະໃຊ້ເປັນຄະຕິປະຈຳຕົວຂອງເຈົ້າ ແລະ ມັນຈະຊ່ວຍໄດ້ຖ້າເຈົ້າເຕືອນຕົນເອງຕະຫຼອດເວລາ. ສືບຕໍ່ຢ້ຳມັນກັບຕົນເອງ, ໄຕ່ຕອງມັນ ແລະ ເຈົ້າອາດຈະສາມາດເຮັດຜິດພາດໜ້ອຍລົງ ຫຼື ເຊົາເຮັດຜິດພາດ. ແຕ່ເຖິງຢ່າງໃດກໍຕາມ, ສິ່ງທີ່ສຳຄັນທີ່ສຸດຄືການໃຊ້ເວລາຫຼາຍຂຶ້ນໃນການອ່ານພຣະທຳຂອງພຣະເຈົ້າ ເພື່ອເຂົ້າໃຈຄວາມຈິງ, ເພື່ອຮູ້ຈັກທຳມະຊາດຂອງຕົນເອງ ແລະ ເພື່ອຫຼຸດພົ້ນຈາກອຸປະນິໄສທີ່ເສື່ອມຊາມຂອງເຈົ້າ. ເມື່ອນັ້ນເອງເຈົ້າຈຶ່ງຈະປອດໄພ. ອີກສິ່ງໜຶ່ງແມ່ນຢ່າຮັບຕຳແໜ່ງ “ພະຍານຂອງພຣະເຈົ້າ” ແລະ ຢ່າເອີ້ນຕົວເອງວ່າເປັນພະຍານຂອງພຣະເຈົ້າ. ເຈົ້າສາມາດເວົ້າເຖິງແຕ່ປະສົບການສ່ວນຕົວເທົ່ານັ້ນ. ເຈົ້າອາດເວົ້າກ່ຽວກັບວິທີການທີ່ພະເຈົ້າໄດ້ຊ່ວຍພວກເຈົ້າໃຫ້ລອດພົ້ນ, ໂອ້ລົມກ່ຽວກັບວິທີການທີ່ພວກເຈົ້າຖືກພຣະເຈົ້າເອົາຊະນະ ແລະ ລົມກ່ຽວກັບວ່າພຣະອົງປະທານພຣະຄຸນຫຍັງໃຫ້ແກ່ພວກເຈົ້າ. ຢ່າລືມວ່າ ພວກເຈົ້າແມ່ນຄົນທີ່ຖືກເຮັດໃຫ້ເສື່ອມຊາມທີ່ສຸດ; ເຈົ້າເປັນຝຸ່ນ ແລະ ຂີ້ເຫຍື້ອ. ການທີ່ສາມາດຍອມຮັບພາລະກິດໃນຍຸກສຸດທ້າຍຂອງພຣະເຈົ້າໃນຕອນນີ້ ແມ່ນຕ້ອງຂອບໃຈພຣະອົງຢ່າງຍິ່ງທີ່ຍົກເຈົ້າຂຶ້ນ. ຍ້ອນການທີ່ພວກເຈົ້າເປັນຄົນທີ່ເສື່ອມຊາມ ແລະ ສົກກະປົກທີ່ສຸດເທົ່ານັ້ນ ເຈົ້າຈືງຖືກພຣະເຈົ້າທີ່ບັງເກີດເປັນມະນຸດຊ່ວຍໃຫ້ລອດພົ້ນ, ພຣະອົງຊົງປະທານພຣະຄຸນອັນຍິ່ງໃຫຍ່ໃຫ້ແກ່ເຈົ້າ. ເພາະສະນັ້ນ, ພວກເຈົ້າບໍ່ມີຫຍັງທີ່ຄູ່ຄວນໃຫ້ໂອ້ອວດໄດ້ ແລະ ສາມາດເຮັດໄດ້ແຕ່ຍົກຍ້ອງ ແລະ ຂອບໃຈພຣະເຈົ້າ. ຄວາມລອດພົ້ນຂອງພວກເຈົ້າແມ່ນຍ້ອນພຣະຄຸນຂອງພຣະເຈົ້າລ້ວນໆ. ເປັນຫຍັງຈຶ່ງເວົ້າວ່າພວກເຈົ້າເປັນຄົນທີ່ໂຊກດີທີ່ສຸດ? ພວກເຈົ້າຖືກເອີ້ນວ່າໂຊກດີ ບໍ່ແມ່ນຍ້ອນພວກເຈົ້າມີຂໍ້ດີ ຫຼື ຄຸນລັກສົມບັດທີ່ດີບາງຢ່າງ, ມັນແມ່ນຍ້ອນພວກເຈົາເກີດໃນປະເທດຈີນ ແລະ ຖືກຊາຕານເຮັດໃຫ້ເສື່ອມຊາມ ແລະ ເປື້ອນໝອງທີ່ສຸດ. ພຣະເຈົ້າເຮັດຕາມແຜນການຄຸ້ມຄອງຂອງພຣະອົງ, ກ່ອນອື່ນແມ່ນຊ່ວຍມະນຸດທີ່ສົກກະປົກທີ່ສຸດ, ເສື່ອມຊາມທີ່ສຸດຂອງແຜ່ນດິນ ເຊິ່ງມັງກອນແດງໃຫຍ່ນອນຂົດຢູ່ໃຫ້ລອດພົ້ນ, ກ່ອນອື່ນໃຫ້ສ້າງຕົວແບບ ຫຼື ຕົວຢ່າງໃຫ້ໄດ້ເປັນຊຸດ. ນັ້ນແມ່ນເຫດຜົນວ່າເປັນຫຍັງພຣະອົງຈຶ່ງເລືອກພວກເຈົ້າທຸກຄົນ; ພວກເຈົ້າແມ່ນຄົນທີ່ພຣະເຈົ້າໄດ້ກຳນົດໄວ້ລ່ວງໜ້າ ແລະ ເລືອກໄວ້ແລ້ວ. ຖ້າພຣະເຈົ້າບໍ່ມີແຜນການນີ້, ພວກເຈົ້າຄົງຈະຈົມລົງຊົ່ວນິຣັນດອນ. ດ້ວຍເຫດນັ້ນ, ຈຶ່ງສາມາດເວົ້າໄດ້ວ່າ ພວກເຈົ້າເປັນຄົນທີ່ໂຊກດີທີ່ສຸດ. ແຕ່ເຖິງຢ່າງໃດກໍຕາມ, ພວກເຈົ້າກໍບໍ່ມີຫຍັງໃຫ້ພາກພູມໃຈ ແລະ ພວກເຈົ້າບໍ່ສາມາດອວດອ້າງໄດ້ຢ່າງແນ່ນອນ.

ການຜະເຊີນກັບການພິພາກສາ ແລະ ການຂ້ຽນຕີຈາກພຣະທຳຂອງພຣະເຈົ້ານຳມາເຊິ່ງຜົນກຳໄລ ແລະ ປະສົບການຕົວຈິງມາໃຫ້ເຈົ້າ, ສະນັ້ນ ເຈົ້າຄວນເປັນພະຍານໃຫ້ກັບພຣະເຈົ້າ. ເມື່ອເປັນພະຍານໃຫ້ກັບພຣະເຈົ້າ, ຫຼັກໆແລ້ວເຈົ້າຄວນເວົ້າກ່ຽວກັບວ່າພຣະຈົ້າພິພາກສາ ແລະ ຂ້ຽນຕີຜູ້ຄົນແນວໃດ ແລະ ພຣະອົງໃຊ້ການທົດລອງຫຍັງເພື່ອຫຼໍ່ຫຼອມຜູ້ຄົນ ແລະ ປ່ຽນແປງອຸປະນິໄສຂອງພວກເຂົາ. ເຈົ້າຍັງຄວນເວົ້າກ່ຽວກັບວ່າຄວາມເສື່ອມຊາມໄດ້ຖືກເປີດເຜີຍໃນປະສົບການຂອງເຈົ້າຫຼາຍປານໃດ, ເຈົ້າໄດ້ທົນທຸກຫຼາຍປານໃດ, ມີຈັກຢ່າງທີ່ເຈົ້າເຮັດເພື່ອຕໍ່ຕ້ານພຣະເຈົ້າ ແລະ ໃນທີ່ສຸດ ເຈົ້າໄດ້ຖືກພຣະເຈົ້າເອົາຊະນະແນວໃດ. ເວົ້າກ່ຽວກັບວ່າເຈົ້າມີຄວາມຮູ້ທີ່ແທ້ຈິງກ່ຽວກັບພາລະກິດຂອງເຈົ້າຫຼາຍປານໃດ ແລະ ເຈົ້າຄວນເປັນພະຍານໃຫ້ກັບພຣະເຈົ້າ ແລະ ຕອບແທນພຣະອົງສຳລັບຄວາມຮັກຂອງພຣະອົງແນວໃດ. ເຈົ້າຄວນເອົາເນື້ອແທ້ໃສ່ລົງໃນພາສາປະເພດນີ້ ໂດຍໃສ່ໃນລັກສະນະທີ່ລຽບງ່າຍ. ຢ່າງເວົ້າກ່ຽວກັບທິດສະດີທີ່ຫວ່າງເປົ່າ. ຈົ່ງເວົ້າຕາມຄວາມເປັນຈິງໃຫ້ຫຼາຍຂຶ້ນ; ເວົ້າຈາກໃຈ. ນີ້ແມ່ນວິທີທີ່ເຈົ້າຄວນຜະເຊີນສິ່ງຕ່າງໆ. ຢ່າປະກອບຕົວເຈົ້າເອງດ້ວຍທິດສະດີທີ່ເບິ່ງຄືເລິກເຊິ່ງ ແລະ ຫວ່າງເປົ່າເພື່ອພະຍາຍາມອວດອ້າງ; ການເຮັດແບບນັ້ນເຮັດໃຫ້ເຈົ້າເບິ່ງຄືວ່າຂ້ອນຂ້າງອວດດີ ແລະ ໄຮ້ເຫດຜົນ. ເຈົ້າຄວນເວົ້າກ່ຽວກັບສິ່ງທີ່ເປັນຈິງຈາກປະສົບການຕົວຈິງຂອງເຈົ້າໃຫ້ຫຼາຍຂຶ້ນ ແລະ ເວົ້າຈາກໃຈໃຫ້ຫຼາຍຂຶ້ນ; ນີ້ເປັນສິ່ງທີເປັນປະໂຫຍດກັບຄົນອື່ນທີ່ສຸດ ແລະ ເໝາະສົມທີ່ສຸດເພື່ອໃຫ້ພວກເຂົາເຫັນ. ພວກເຈົ້າເຄີຍເປັນຄົນທີ່ຕໍ່ຕ້ານພຣະເຈົ້າທີ່ສຸດ, ຜູ້ເຊິ່ງມີແນວໂນ້ມໜ້ອຍທີ່ສຸດທີ່ຈະຍອມຕໍ່ພຣະອົງ, ແຕ່ຕອນນີ້ ເຈົ້າໄດ້ຖືກເອົາຊະນະ, ຢ່າລືມເລື່ອງນັ້ນ. ເຈົ້າຄວນໄຕ່ຕອງ ແລະ ຄິດກ່ຽວກັບເລື່ອງເຫຼົ່ານີ້ໃຫ້ຫຼາຍຂຶ້ນ. ຫຼັງຈາກທີ່ຜູ້ຄົນເຂົ້າໃຈພວກມັນຢ່າງຈະແຈ້ງ, ພວກເຂົາຈະຮູ້ວ່າຈະເປັນພະຍານແນວໃດ, ບໍ່ດັ່ງນັ້ນ, ພວກເຂົາກໍມີແນວໂນ້ມທີ່ຈະເຮັດສິ່ງທີ່ໜ້າອັບອາຍ ແລະ ໄຮ້ເຫດຜົນ ເຊິ່ງບໍ່ແມ່ນການເປັນພະຍານໃຫ້ກັບພຣະເຈົ້າ, ແຕ່ກົງກັນຂ້າມ ເປັນການນຳຄວາມອັບອາຍມາສູ່ພຣະເຈົ້າ. ຖ້າປາສະຈາກປະສົບການຕົວຈິງ ແລະ ການເຂົ້າໃຈຄວາມຈິງ, ມັນກໍເປັນໄປບໍ່ໄດ້ທີ່ຈະເປັນພະຍານໃຫ້ກັບພຣະເຈົ້າ. ຜູ້ຄົນທີ່ມີຄວາມເຊື່ອທີ່ວຸ້ນວາຍ ແລະ ສັບສົນໃນພຣະເຈົ້າຈະບໍ່ສາມາດເປັນພະຍານໃຫ້ກັບພຣະເຈົ້າໄດ້.

ລະດູໃບໄມ້ປົ່ງ ປີ 1999


ເຈົ້າຮູ້ຈັກຄວາມຮັກຂອງພຣະເຈົ້າສຳລັບມະນຸດຊາດບໍ?

ໃນຍຸກສຸດທ້າຍ, ຄວາມຮັກຂອງພຣະເຈົ້າສຳລັບມະນຸດຊາດແມ່ນສຳແດງອອກຢູ່ໃສໃນການປາກົດຕົວ ແລະ ພາລະກິດຂອງພຣະອົງ? ພວກເຈົ້າສາມາດເຫັນມັນໄດ້ໂດຍມີປະສົບການກັບແຕ່ລະກ້າວໃນພາລະກິດນີ້. ພຣະເຈົ້າກ່າວດ້ວຍວິທີການທີ່ສະເພາະໃນທຸກໆກ້າວໃນພາລະກິດຂອງພຣະອົງ, ມອບຄຳທຳນາຍທີ່ສະເພາະ ແລະ ສະແດງຄວາມຈິງ ແລະ ອຸປະນິໄສທີ່ສະເພາະຂອງພຣະອົງ ແລະ ທຸກຄົນຕ່າງກໍຕອບຮັບພວກເຂົາ. ຄົນມີການຕອບຮັບຫຍັງ? ບໍ່ມີຜູ້ໃດໃນບັນດາພວກເຂົາທີ່ເຊື່ອຟັງພຣະເຈົ້າ ແລະ ບໍ່ມີຜູ້ໃດໃນບັນດາພວກເຂົາທີ່ຈົດຈໍ່ກັບການສະແຫວງຫາຄວາມຈິງຢ່າງຫ້າວຫັນ ຫຼື ການຍອມຮັບພາລະກິດຂອງພຣະອົງຢ່າງເຕັມໃຈ. ພວກເຂົາທຸກຄົນຕ່າງຄິດລົບ ແລະ ຕໍ່ຕ້ານ, ເປັນປໍລະປັກ, ປະຕິເສດ ແລະ ບໍ່ຍອມຮັບ. ເຖິງຢ່າງໃດກໍຕາມ, ພຣະເຈົ້າສືບຕໍ່ເຮັດພາລະກິດຂອງພຣະອົງຢູ່ສະເໝີ ແລະ ຄວາມຮັກຂອງພຣະເຈົ້າສຳລັບຜູ້ຄົນກໍບໍ່ໄດ້ປ່ຽນແປງ. ບໍ່ວ່າຄົນຈະມີທ່າທີ່ຫຍັງກໍຕາມ, ບໍ່ວ່າພວກເຂົາຈະປະຕິເສດ ຫຼື ຍອມຮັບຢ່າງລັງເລ ຫຼື ປ່ຽນແປງເລັກໆນ້ອຍໆ, ຄວາມຮັກຂອງພຣະເຈົ້າກໍບໍ່ປ່ຽນແປງ, ບາດກ້າວໃນພາລະກິດຂອງພຣະອົງບໍ່ເຄີຍຖືກລົບກວນຈັກເທື່ອ. ນີ້ຄືການສຳແດງອອກເຖິງຄວາມຮັກຂອງພຣະເຈົ້າສຳລັບຜູ້ຄົນ. ອີກຢ່າງ, ແຕ່ລະຄັ້ງທີ່ພຣະເຈົ້າສຳເລັດບາດກ້າວໜຶ່ງໃນພາລະກິດ, ບໍ່ວ່າຄົນຈະປະພຶດແນວໃດກໍຕາມ, ຄວາມຮັກຂອງພຣະອົງສຳລັບພວກເຂົາກໍບໍ່ໄດ້ປ່ຽນແປງ; ພຣະອົງຍັງສືບຕໍ່ເຮັດພາລະກິດຂອງພຣະອົງ ແລະ ສືບຕໍ່ຊ່ວຍຜູ້ຄົນໃຫ້ລອດພົ້ນ. ໃນທຸກໆກ້າວຂອງພາລະກິດໃນອະນາຄົດ, ພຣະທຳຂອງພຣະເຈົ້າທີ່ພິພາກສາ ແລະ ເປີດເຜີຍຜູ້ຄົນຈະເລິກຊຶ້ງ ແລະ ສຽບແທງຫຼາຍຂຶ້ນ ແລະ ສະເພາະເຈາະຈົງຫຼາຍຂຶ້ນຕໍ່ສະພາວະປັດຈຸບັນຂອງພວກເຂົາ. ພຣະອົງຈະເວົ້າສິ່ງຕ່າງໆທີ່ເຮັດໃຫ້ຜູ້ຄົນເຂົ້າໃຈພຣະອົງ ແລະ ຮູ້ຈັກພຣະອົງໄດ້ດີຂຶ້ນ, ເຂົ້າໃຈ ແລະ ຮັບເອົາຄວາມປະສົງຂອງພຣະອົງໄດ້ດີຂຶ້ນ ແລະ ຄົນຈະສາມາດເຫັນວ່າພຣະອົງຍັງຮັກມະນຸດຊາດ. ເຖິງແມ່ນວ່າຄົນໄດ້ຕອບກັບຢ່າງລົບໆຢູ່ສະເໝີ ຫຼື ດ້ວຍການຕໍ່ຕ້ານ, ເຖິງແມ່ນວ່າພວກເຂົາມີປະຕິກິລິຍາເຊັ່ນນີ້ໃນທຸກໆບາດກ້າວຂອງພາລະກິດ, ພຣະເຈົ້າສືບຕໍ່ເວົ້າ ແລະ ເຮັດພາລະກິດຢູ່ສະເໝີ ແລະ ຄວາມຮັກຂອງພຣະເຈົ້າສຳລັບຜູ້ຄົນກໍບໍ່ປ່ຽນແປງແມ່ນແຕ່ໃນມື້ນີ້. ສະນັ້ນ, ພາລະກິດທັງໝົດຂອງພຣະເຈົ້າສຳລັບມະນຸດຊາດຈຶ່ງເປັນຄວາມຮັກ ແລະ ນັ້ນຄືສິ່ງທີ່ແນ່ນອນ. ບາງຄົນເວົ້າວ່າ “ຖ້າມັນລ້ວນແລ້ວແຕ່ເປັນຄວາມຮັກ, ເປັນຫຍັງພຣະເຈົ້າຈຶ່ງພິພາກສາ ແລະ ຂ້ຽນຕີຄົນຄືກັບວ່າພຣະອົງມີຄວາມກຽດຊັງສຳລັບພວກເຂົາ? ພຣະອົງຈະສາມາດປ່ອຍໃຫ້ຄົນຜ່ານການທົດລອງແຫ່ງຄວາມຕາຍບໍ?” ຖືກຕ້ອງ, ສິ່ງດຽວທີ່ພຣະເຈົ້າມີສຳລັບມະນຸດຊາດແມ່ນຄວາມຮັກ. ການຂ້ຽນຕີ ແລະ ການພິພາກສາຂອງພຣະເຈົ້າຕໍ່ຄວາມບໍ່ເຊື່ອຟັງຂອງຜູ້ຄົນແມ່ນເພື່ອເຮັດໃຫ້ຜູ້ຄົນເຂົ້າໃຈຄວາມຈິງ, ເຮັດໃຫ້ພວກເຂົາກັບໃຈ ແລະ ປະຕິຮູບ ແລະ ປ່ອຍໃຫ້ພວກເຂົາຮູ້ຈັກອຸປະນິໄສຂອງພຣະອົງ ເພື່ອວ່າພວກເຂົາຈະສາມາດຢຳເກງ ແລະ ເຊື່ອຟັງພຣະອົງ. ເຖິງວ່າບາງຄົນຍັງແອບມີການຕໍ່ຕ້ານບາງຢ່າງ, ພຣະເຈົ້າບໍ່ໄດ້ຜ່ອນຄາຍຄວາມພະຍາຍາມຂອງພຣະອົງໃນການຊ່ວຍຄົນໃຫ້ລອດພົ້ນແມ່ນແຕ່ໜ້ອຍດຽວ ຫຼື ພຣະອົງບໍ່ໄດ້ປະຖິ້ມພວກເຂົາ. ນີ້ຄືສິ່ງທີ່ປະກອບເປັນຄວາມຮັກທີ່ຍິ່ງໃຫຍ່ຂອງພຣະເຈົ້າ.

ໃນລະຫວ່າງການທົດລອງຂອງຜູ້ເຮັດບໍລິການ, ຫຼາຍຄົນເລີ່ມຄິດລົບ ແລະ ທຸກທໍລະມານຈົນພວກເຂົາຮ້ອງໄຫ້ອອກຫາສະຫວັນ ແລະ ໂລກ ແລະ ເຖິງກັບຮ້ອງໄຫ້ອອກມາປະທ້ວງ, ຄິດວ່າ “ຂ້ອຍສາມາດກາຍມາເປັນຜູ້ເຮັດບໍລິການໄດ້ແນວໃດຫຼັງຈາກທີ່ຂ້ອຍເຊື່ອໃນພຣະເຈົ້າເປັນເວລາຫຼາຍປີ ແລະ ທົນທຸກຫຼາຍຢ່າງ? ນີ້ບໍ່ແມ່ນສິ່ງທີ່ຂ້ອຍຕ້ອງການ!” ຄົນບໍ່ພໍໃຈ ແລະ ບໍ່ເຂົ້າໃຈ, ແຕ່ພຣະເຈົ້າເຂົ້າໃຈພວກເຂົາ ແລະ ສິ່ງນີ້ບໍ່ແມ່ນຄວາມຮັກບໍ? ຄວາມຮັກຂອງພຣະເຈົ້າລວມເຖິງການເຂົ້າໃຈຂອງຜູ້ຄົນ, ຄວາມຢັ່ງຮູ້ທີ່ສຽບແທງໃນແກ່ນແທ້ຂອງພວກເຂົາ ແລະ ການເຂົ້າໃຈທີ່ທົ່ວເຖິງຂອງພວກເຂົາ. ພຣະອົງຮັກໂດຍບໍ່ມີຄວາມສັບສົນ, ການທຳທ່າ ຫຼື ຄວາມບໍ່ຖືກຕ້ອງ. ຄວາມຮັກຂອງພຣະອົງເກີດຂຶ້ນຈິງ ແລະ ເປັນຈິງ. ບໍ່ວ່າເຈົ້າຈະມີຂໍ້ບົກຜ່ອງ ແລະ ຂາດຄວາມຮູ້ ຫຼື ຄວາມເຂົ້າໃຈຢູ່ໃສກໍຕາມ, ພຣະອົງມີຄວາມເມດຕາສຳລັບເຈົ້າ, ພຣະອົງຮັກເຈົ້າ ແລະ ພຣະອົງດົນບັນດານເຈົ້າຢູ່ສະເໝີ. ບໍ່ວ່າຄົນຈະຮູ້ສຶກບໍ່ເຕັມໃຈ ຫຼື ບໍ່ພໍໃຈສໍ່າໃດກໍຕາມໃນຖານະຜູ້ເຮັດບໍລິການ, ພຣະເຈົ້າບໍ່ເຄີຍປະຖິ້ມຜູ້ຄົນຈັກເທື່ອຍ້ອນຄວາມເສື່ອມຊາມ ແລະ ຄວາມບໍ່ເຊື່ອຟັງຂອງພວກເຂົາ. ພຣະອົງເວົ້າ, ສະໜອງໃຫ້ຜູ້ຄົນ, ສະໜັບສະໜູນພວກເຂົາຢູ່ສະເໝີ ແລະ ເປີດເຜີຍຄວາມເສື່ອມຊາມຂອງພວກເຂົາຜ່ານການຫຼໍ່ຫຼອມສອງສາມເດືອນ ແລະ ເຮັດໃຫ້ພວກເຂົາຮັບຮູ້ເຖິງສະພາວະທີ່ຂີ້ຮ້າຍຂອງພວກເຂົາ. ພຣະເຈົ້າມີຄວາມຮັກສຳລັບຄົນໃນລະຫວ່າງສາມເດືອນເຫຼົ່ານີ້ບໍ? ຖ້າພຣະອົງບໍ່ມີ, ພຣະອົງຈະບໍ່ເອົາໃຈໃສ່ກັບເຈົ້າຈັກເທື່ອ. ບາງຄົນຖືກໂຍນຖິ້ມໃນການທົດລອງຂອງຜູ້ເຮັດບໍລິການ ແລະ ຄົນເຫຼົ່ານີ້ຄືຜູ້ບໍ່ເຊື່ອຢ່າງແທ້ຈິງ. ພວກເຂົາເລີ່ມຄິດລົບທັນທີທີ່ພວກເຂົາໄດ້ຍິນວ່າພວກເຂົາເປັນຜູ້ເຮັດບໍລິການ ແລະ ພວກເຂົາບໍ່ສາມາດຮັບມັນໄດ້ຫຼັງຈາກສອງສາມເດືອນ. ເຈົ້າບໍ່ເຕັມໃຈທີ່ຈະເປັນຜູ້ເຮັດບໍລິການ ແລະ ເຈົ້າບໍ່ເຕັມໃຈທີ່ຈະທົນທຸກໃນການຕິດຕາມພຣະເຈົ້າ, ແຕ່ເມື່ອເຈົ້າຮັບຊາບວ່າມີພອນໃຫ້ ເຈົ້າກໍເລີ່ມມີຄວາມສຸກ, ເຖິງກັບດີໃຈເຫຼືອລົ້ນ. ຖ້າພຣະເຈົ້າບໍ່ມີຄວາມຮັກ, ມີພຽງແຕ່ຄວາມກຽດຊັງ ແລະ ເຫັນຄວາມເສື່ອມຊາມເຊັ່ນນັ້ນທີ່ເປີດເຜີຍໃນຄົນ, ແລ້ວພວກເຂົາຄວນຖືກໂຍນຖິ້ມ. ການຫຼໍ່ຫຼອມສາມເດືອນບໍ່ໄດ້ດົນເລີຍ. ເປັນຫຍັງເຮົາຈຶ່ງເວົ້າວ່າມັນບໍ່ໄດ້ດົນເລີຍ? ເພາະນີ້ຄືຈຳນວນເວລາດຽວທີ່ຄົນສາມາດແບກຮັບໄດ້. ຖ້າມັນດົນກວ່ານີ້ໜ້ອຍໜຶ່ງ, ຄົນຈະບໍ່ສາມາດແບກຮັບມັນໄດ້. ເຖິງແມ່ນວ່າຄົນຮ້ອງເພງນະມັດສະການ, ເຂົ້າຮ່ວມການເຕົ້າໂຮມ ແລະ ໂອ້ລົມຢູ່ສະເໝີ, ພວກເຂົາຈະບໍ່ສາມາດຢືນຍັດໂດຍການມີຄວາມສຸກກັບສິ່ງເຫຼົ່ານີ້ພຽງເທົ່ານັ້ນຢ່າງແນ່ນອນ. ນັ້ນຄືເຫດຜົນທີ່ພຣະເຈົ້າເຮັດໃຫ້ຄົນເປັນປະຊາຊົນຂອງພຣະອົງໄດ້ໄວຂຶ້ນ ແລະ ສິ່ງນີ້ຍັງລວມເຖິງຄວາມຮັກຂອງພຣະອົງ. ພຣະເຈົ້າໃຊ້ຫົວໃຈ ແລະ ຄວາມຮັກຂອງພຣະອົງເພື່ອສ້າງອິດທິພົນ ແລະ ຮັບເອົາຜູ້ຄົນ ແລະ ສິ່ງນີ້ຍັງເປັນການສຳແດງອອກເຖິງຄວາມຮັກ. ພວກເຮົາຍັງສາມາດເຫັນຄວາມຮັກຂອງພຣະເຈົ້າໃນເວລານີ້. ພຣະອົງບໍ່ໄດ້ຊັກຊ້າແມ່ນແຕ່ມື້ດຽວ, ພຣະອົງເວົ້າໃນທັນທີເມື່ອມັນຮອດເວລາທີ່ພຣະອົງຕ້ອງເວົ້າ. ຖ້າພຣະອົງຊັກຊ້າໄດ້ສອງສາມເດືອນ, ບາງຄົນຈະຖອນຕົວເທື່ອລະໜ້ອຍ. ນີ້ຄືການທີ່ພຣະອົງເຮັດພາລະກິດຕາມສະພາວະຕົວຈິງຂອງຜູ້ຄົນ, ໂດຍບໍ່ມີການຊັກຊ້າ ຫຼື ການເລື່ອນໃດໆເລີຍ. ພຣະເຈົ້າໃຫ້ຄວາມສົນໃຈເປັນພິເສດກັບທຸກຄົນ ແລະ ເມື່ອພຣະອົງກຳລັງຊ່ວຍຄົນໃຫ້ລອດພົ້ນ, ພຣະເຈົ້າກໍຮັບຜິດຊອບສຳລັບພວກເຂົາຈົນເຖິງທີ່ສຸດ. ແຕ່ບາງຄົນຂາດຄວາມເດັດດ່ຽວ ຫຼື ຄວາມຕັ້ງໃຈ ແລະ ຖອນຕົວດ້ວຍພວກເຂົາເອງ. ກ່ອນທີ່ພວກເຂົາຈາກໄປ, ພຣະວິນຍານບໍລິສຸດດົນບັນດານບາງຄົນເປັນພິເສດ ແລະ ກະຕຸ້ນໃຫ້ພວກເຂົາຢູ່, ພຽງແຕ່ຍອມຈຳນົນເມື່ອພວກເຂົາບໍ່ສາມາດຖືກຮັກສາໄວ້ໄດ້. ພຣະເຈົ້າຮັກຄົນຫຼາຍ, ແຕ່ຄົນບໍ່ຄູ່ຄວນແກ່ຄວາມຮັກຂອງພຣະອົງ. ສຳລັບບາງຄົນທີ່ຖອນຕົວເຊິ່ງເປັນຄົນທີ່ພຣະອົງບໍ່ສາມາດຮັກອີກຕໍ່ໄປ, ຄວາມຮັກຂອງພຣະເຈົ້າສຳລັບພວກເຂົາກໍກາຍເປັນຄວາມກຽດຊັງ ແລະ ພຣະອົງບໍ່ມີຫຍັງກ່ຽວກັບຄົນແບບພວກເຂົາອີກຕໍ່ໄປ. ແຕ່ສຳລັບບາດກ້າວ ແລະ ເວລາໃນພາລະກິດຂອງພຣະເຈົ້າ, ແຕ່ລະກ້າວໃຊ້ເວລາດົນສໍ່າໃດ, ມີການກ່າວພຣະທຳຫຼາຍສໍ່າໃດໃນແຕ່ລະກ້າວ, ມີການໃຊ້ນໍ້າສຽງ ແລະ ວິທີການຫຍັງໃນແຕ່ລະກ້າວ ແລະ ແມ່ນຫຍັງຄືຄວາມຈິງທີ່ຖືກໃຊ້ເພື່ອເຮັດໃຫ້ຄົນເຂົ້າໃຈ, ທຸກສິ່ງເຫຼົ່ານີ້ລວມເຖິງເຈດຕະນາທີ່ດີ ແລະ ຄວາມພະຍາຍາມທີ່ພາກພຽນຂອງພຣະເຈົ້າ ແລະ ພວກມັນລ້ວນແລ້ວແຕ່ເປັນການຈັດແຈງ ແລະ ແຜນການທີ່ຖືກຕ້ອງຂອງພຣະອົງ. ພຣະເຈົ້າກ່າວຄວາມຈິງຢູ່ສະເໝີ, ໃຊ້ສະຕິປັນຍາຂອງພຣະອົງເພື່ອຊີ້ນໍາ ແລະ ນໍາພາມະນຸດຊາດ, ບຳລຸງລ້ຽງ ແລະ ຮັບໃຊ້ຜູ້ຄົນ, ລ້ຽງຄົນເທື່ອລະໜ້ອຍ ແລະ ຈັບມືພວກເຂົາຈົນພາມາຮອດມື້ນີ້. ຄົນໃດກໍຕາມທີ່ມີປະສົບການນີ້ກໍມີຄວາມຮູ້ບາງຢ່າງກ່ຽວກັບມັນໃນຕອນນີ້ ແລະ ສາມາດໃຫ້ຄຳພະຍານບາງຢ່າງເຖິງປະສົບການຂອງພວກເຂົາ. ຂະບວນການທີ່ເປັນຂັ້ນເປັນຕອນນີ້ແມ່ນຍັງສົດໃໝ່ໃນຄວາມຊົງຈຳຂອງພວກເຂົາ ແລະ ຄວາມຮັກໃນສິ່ງນັ້ນແມ່ນບໍ່ສາມາດຖືກສະແດງອອກເປັນຄຳເວົ້າ. ຄວາມຮັກຂອງພຣະເຈົ້າສຳລັບຄົນແມ່ນເລິກຊຶ້ງຫຼາຍຈົນຄົນຈະບໍ່ສາມາດຢັ່ງຮູ້ຢ່າງສົມບູນ ຫຼື ກ່າວມັນອອກຢ່າງຊັດເຈນເປັນຄຳເວົ້າຈັກເທື່ອ. ພວກເຮົາສາມາດເຫັນຈາກເວລາໃນພາລະກິດຂອງພຣະເຈົ້າວ່າຄວາມຮັກຂອງພຣະອົງສຳລັບຜູ້ຄົນແມ່ນເລິກຊຶ້ງສໍ່າໃດ. ພຣະອົງລະອຽດຖີ່ຖ້ວນໃນທຸກສິ່ງທີ່ເລັກໆນ້ອຍໆ, ບໍ່ປ່ອຍໃຫ້ການຫຼໍ່ຫຼອມໃຊ້ເວລາດົນອີກຕໍ່ໄປ, ຢ້ານວ່າຄົນຈະຖອນຕົວ ແລະ ຈາກພຣະອົງໄປຍ້ອນມັນໃຊ້ເວລາດົນ. ຄວາມຮັກຂອງພຣະອົງຈັບຄົນໄວ້ແໜ້ນ ແລະ ບໍ່ຜ່ອນຄາຍແມ່ນແຕ່ໜ້ອຍດຽວຈັກເທື່ອ. ອີກຢ່າງ, ພຣະເຈົ້າມີການຄວບຄຸມຢ່າງແທ້ຈິງໃນບາດກ້າວຂອງພາລະກິດແຫ່ງການຂ້ຽນຕີ ແລະ ການພິພາກສາ. ຖ້າພຣະອົງໄດ້ເພີ່ມອີກໜຶ່ງວິທີການ, ຄົນກໍຄົງຈະຮູ້ສຶກວ່າພຣະອົງກຳລັງຫຼອກລວງ ແລະ ຫຼິ້ນກົນກັບພວກເຂົາ ແລະ ພວກເຂົາມີແນວໂນ້ມທີ່ຈະຖອນຕົວເມື່ອວຸດທິພາວະຂອງພວກເຂົາບໍ່ພຽງພໍ. ສະນັ້ນຫຼັງຈາກການຫຼໍ່ຫຼອມສາມເດືອນ, ພຣະເຈົ້າກໍເວົ້າອີກຄັ້ງເພື່ອປ່ຽນຄົນເຮັດບໍລິການເປັນປະຊາຊົນຂອງພຣະອົງ ແລະ ທຸກຄົນກໍເລີ່ມມີຄວາມສຸກ. ພວກເຂົາຕື່ນເຕັ້ນຫຼາຍຈົນນໍ້າຕາໄຫຼລົງອາບໃບໜ້າຂອງພວກເຂົາເມື່ອພວກເຂົາເຫັນວ່າພຣະເຈົ້າມີສະຕິປັນຍາ ແລະ ດີສໍ່າໃດ. ຫຼັງຈາກການຫຼໍ່ຫຼອມຫຼາຍເດືອນ, ຄົນກໍເຊື່ອແທ້ໆວ່າພວກເຂົາເປັນຜູ້ເຮັດບໍລິການ. ພວກເຂົາຄິດວ່າ “ພວກເຮົາບໍ່ມີຈຸດໝາຍປາຍທາງທີ່ດີ. ພຣະເຈົ້າບໍ່ຕ້ອງການພວກເຮົາອີກຕໍ່ໄປ. ພວກເຮົາສິ້ນຫວັງຢ່າງສົມບູນ”. ໃນບັນຍາກາດນັ້ນທີ່ມີໃນເວລານັ້ໜ, ຖ້າເຮົາເວົ້າວ່າເຮົາຈະບໍ່ປ່ອຍໃຫ້ຜູ້ຄົນຕາຍ, ບໍ່ມີຜູ້ໃດຈະເຊື່ອເຮົາ. ພວກເຂົາຄິດວ່າຖ້າພຣະເຈົ້າເວົ້າມັນແລ້ວ, ມັນຕ້ອງເປັນຂໍ້ແທ້ຈິງ. ເຖິງຢ່າງໃດກໍຕາມ, ຫຼັງຈາກສາມເດືອນທີ່ເຮົາໄດ້ສະແດງໝວດອື່ນໆກ່ຽວກັບພຣະທໍາ ແລະ ສິ້ນສຸດການທົດລອງຂອງພວກເຂົາໃນຖານະຜູ້ເຮັດບໍລິການ. ເຖິງແມ່ນວ່າທຳມະຊາດຂອງມະນຸດຖືກຊາຕານເຮັດໃຫ້ເສື່ອມຊາມ, ບາງຄັ້ງຄົນກໍໄຮ້ດຽງສາເປັນພິເສດຄືກັບເດັກ. ເປັນຫຍັງຈຶ່ງເວົ້າວ່າຄົນເປັນເດັກນ້ອຍຢູ່ສະເໝີຕໍ່ໜ້າພຣະເຈົ້າ? ວິທີການທີ່ຄົນເບິ່ງມັນ, ມັນປາກົດຄືກັບວ່າທຸກຄົນເສື່ອມຊາມ ແລະ ເໜົ່າເປື່ອຍ, ແຕ່ໃນວິທີການທີ່ພຣະເຈົ້າເບິ່ງມັນ ຄົນເປັນເດັກນ້ອຍຢູ່ສະເໝີ ແລະ ພວກເຂົາທຸກຄົນບໍ່ມີເລ່ຫຼ່ຽມ ແລະ ໄຮ້ດຽງສາ. ສະນັ້ນ, ພຣະເຈົ້າບໍ່ປະຕິບັດຕໍ່ຜູ້ຄົນຄືກັບວ່າພວກເຂົາເປັນສັດຕູ ແຕ່ເປັນເປົ້າໝາຍໃນຄວາມລອດພົ້ນຂອງພຣະອົງ ແລະ ຄວາມຮັກຂອງພຣະອົງ.

ຄວາມຮັກຂອງພຣະເຈົ້າສຳລັບຜູ້ຄົນບໍ່ແມ່ນພຽງແຕ່ເພື່ອປະທານຄວາມກະລຸນາໃຫ້ພວກເຂົາຢ່າງຕໍ່ເນື່ອງ ຫຼື ກ່າວຄຳເວົ້າແຫ່ງພອນ ຫຼື ສິ່ງຕ່າງໆທີ່ຄົນຕ້ອງການໄດ້ຍິນຄືກັບດັ່ງທີ່ພວກເຂົາຈິນຕະນາການ. ມັນແມ່ນເພື່ອສະແດງຄວາມຈິງ ແລະ ຊໍາລະລ້າງຜູ້ຄົນຈາກຄວາມເສື່ອມຊາມຂອງພວກເຂົາ, ຊ່ວຍພວກເຂົາໃຫ້ລອດພົ້ນຈາກອິດທິພົນຂອງຊາຕານ ແລະ ເຮັດໃຫ້ພວກເຂົາມີຄຸນສົມບັດຮັບເອົາພອນຂອງພຣະອົງ ແລະ ສັນຍາຂອງພຣະອົງ. ນັ້ນຄືຄວາມຮັກທີ່ແທ້ຈິງຂອງພຣະເຈົ້າ. ພຣະເຈົ້າເປີດໂປງຄວາມເສື່ອມຊາມຂອງຜູ້ຄົນ, ພິພາກສາ ແລະ ປະນາມພວກເຂົາດ້ວຍຄຳເວົ້າທີ່ເຮັດໃຫ້ພວກເຂົາບໍ່ພໍໃຈຢ່າງແນ່ນອນ. ຄຳເວົ້າເຫຼົ່ານີ້ເຖິງກັບສຽບແທງຫົວໃຈຂອງພວກເົຂົາ ແລະ ນໍາຄວາມເຈັບປວດມາເຖິງພວກເຂົາ. ພຣະທຳແຫ່ງການພິພາກສາບາງຂໍ້ປາກົດວ່າປະນາມຜູ້ຄົນ ຫຼື ສາບແຊ່ງພວກເຂົາຄືກັບວ່າພຣະເຈົ້າກຽດຊັງພວກເຂົາແທ້ໆ, ແຕ່ມັນລ້ວນແລ້ວແຕ່ມີບໍລິບົດທີ່ເປັນຈິງ. ມັນສອດຄ່ອງກັບຂໍ້ແທ້ຈິງຢ່າງສົມບູນ ແລະ ມັນບໍ່ໄດ້ຖືກເວົ້າເກີນຄວາມຈິງ. ພຣະເຈົ້າເວົ້າໂດຍອີງໃສ່ແກ່ນແທ້ທີ່ເສື່ອມຊາມຜູ້ຄົນ ແລະ ຄົນຕ້ອງພຽງແຕ່ຜະເຊີນໜ້າກັບສິ່ງນີ້ຊົ່ວໄລຍະໜຶ່ງເພື່ອທີ່ຈະຮູ້ຈັກມັນ. ເປົ້າໝາຍຂອງພຣະເຈົ້າໃນການເວົ້າສິ່ງເຫຼົ່ານີ້ແມ່ນເພື່ອປ່ຽນແປງຜູ້ຄົນ ແລະ ຊ່ວຍພວກເຂົາໃຫ້ລອດພົ້ນ. ໂດຍການທີ່ພຣະເຈົ້າເວົ້າເຊັ່ນນີ້ເທົ່ານັ້ນ, ພຣະອົງຈຶ່ງສາມາດໄດ້ຮັບຜົນທີ່ດີທີ່ສຸດ. ເຈົ້າຄວນເຫັນວ່າຄວາມພະຍາຍາມທີ່ພາກພຽນຂອງພຣະເຈົ້າແມ່ນເພື່ອຊ່ວຍຜູ້ຄົນໃຫ້ລອດພົ້ນ ແລະ ພວກມັນທັງໝົດປາກົດຮ່າງເປັນຄວາມຮັກຂອງພຣະອົງ. ບໍ່ວ່າເຈົ້າຈະເບິ່ງທີ່ສະຕິປັນຍາໃນພາລະກິດຂອງພຣະເຈົ້າ ຫຼື ບາດກ້າວ ແລະ ວິທີການໃນພາລະກິດ, ຄວາມຍາວຂອງເວລາພາລະກິດ ຫຼື ການຈັດແຈງ ແລະ ແຜນການທີ່ຖືກຕ້ອງຂອງພຣະອົງ, ມັນລ້ວນແລ້ວແຕ່ມີຄວາມຮັກຂອງພຣະອົງ. ນີ້ແມ່ນຕົວຢ່າງ. ພໍ່ແມ່ນທຸກຄົນມີຄວາມຮັກສຳລັບລູກຂອງພວກເຂົາ ແລະ ພວກເຂົາທຸກຄົນເຮັດວຽກໜັກຫຼາຍເພື່ອທີ່ຈະເບິ່ງລູກຂອງພວກເຂົາຍ່າງໃນເສັ້ນທາງທີ່ຖືກຕ້ອງ. ເມື່ອພວກເຂົາພົບເຫັນຂໍ້ບົກຜ່ອງໃນລູກຂອງພວກເຂົາ, ພວກເຂົາກໍກັງວົນວ່າລູກຂອງພວກເຂົາຈະບໍ່ຮັບຟັງ ແລະ ຈະບໍ່ປ່ຽນແປງ ຖ້າພວກເຂົາເວົ້າຢ່າງອ່ອນໂຍນເກີນໄປ, ແຕ່ພວກເຂົາຍັງກັງວົນວ່າພວກເຂົາຈະເຮັດໃຫ້ລູກບໍ່ເຄົາລົບພວກເຂົາ ຖ້າພວກເຂົາເວົ້າຢ່າງເຂັ້ມງວດເກີນໄປ ແລະ ລູກຂອງພວກເຂົາຈະບໍ່ສາມາດຮັບມັນໄດ້. ການທີ່ພວກເຂົາສາມາດພິຈາລະນາສິ່ງນີ້ຈາກທັດສະນະຄະຕິຂອງລູກພວກເຂົາແມ່ນລ້ວນແລ້ວແຕ່ຖືກຄວບຄຸມໂດຍຄວາມຮັກ ແລະ ພວກເຂົາເຮັດວຽກຫຼາຍໃນສິ່ງນັ້ນ ທຸກຄົນທີ່ເປັນລູກກໍອາດມີປະສົບການກັບຄວາມຮັກຈາກພໍ່ແມ່ຂອງພວກເຂົາ. ຄວາມຮັກບໍ່ແມ່ນຄວາມອ່ອນໂຍນ ແລະ ການຄຳນຶງເຖິງເທົ່ານັ້ນ ແຕ່ຍັງເປັນການຕິຕຽນທີ່ເຂັ້ມງວດ. ການທີ່ພຣະເຈົ້າຊ່ວຍມະນຸດຊາດໃຫ້ລອດພົ້ນຍິ່ງຢູ່ໃນການຄວບຄຸມຂອງຄວາມຮັກ ແລະ ພາຍໃຕ້ຂໍ້ສະໜັບສະໜູນທີ່ເປັນຄວາມຮັກ, ນັ້ນຄືເຫດຜົນທີ່ພຣະອົງເຮັດສຸດກຳລັງຂອງພຣະອົງເພື່ອຊ່ວຍມະນຸດຊາດທີ່ເສື່ອມຊາມໃຫ້ລອດພົ້ນ. ພຣະອົງບໍ່ພຽງແຕ່ເຮັດສິ່ງຕ່າງໆເພື່ອເຮັດໃຫ້ພວກມັນແລ້ວ ແຕ່ມີແຜນການຢ່າງຊັດເຈນ, ເວົ້າ ແລະ ເຮັດພາລະກິດກ້າວຕໍ່ກ້າວ. ໃນເລື່ອງຂອງເວລາ ແລະ ສະຖານທີ່, ໃນນໍ້າສຽງ ແລະ ວິທີການທີ່ພຣະອົງເວົ້າ ແລະ ພາລະກິດທີ່ພຣະອົງທຸ່ມເທເຮັດ..., ເຈົ້າສາມາດເວົ້າວ່າແຕ່ລະສິ່ງເຫຼົ່ານີ້ເປີດເຜີຍຄວາມຮັກຂອງພຣະອົງ ແລະ ທຸກໆສິ່ງກໍສະແດງຢ່າງພຽງພໍວ່າຄວາມຮັກຂອງພຣະອົງສຳລັບມະນຸດຊາດແມ່ນບໍ່ສິ້ນສຸດ ແລະ ບໍ່ສາມາດວັດແທກໄດ້. ຫຼາຍຄົນໃນການທົດລອງຂອງຜູ້ເຮັດບໍລິການກໍກ່າວຄຳເວົ້າທີ່ກະບົດ ຫຼື ມີຄຳເວົ້າຈົ່ມຕໍ່ວ່າພໍສົມຄວນ, ແຕ່ພຣະເຈົ້າບໍ່ໄດ້ຕຳນິຜູ້ຄົນ, ແຮງໄກທີ່ຈະລົງໂທດຄົນໃດກໍຕາມໃນບັນດາພວກເຂົາຍ້ອນສິ່ງນີ້. ເພາະພຣະອົງຮັກຜູ້ຄົນ, ພຣະອົງຈຶ່ງອົດກັ້ນໃນທຸກສິ່ງ. ຖ້າພຣະເຈົ້າບໍ່ມີຄວາມຮັກ ແລະ ພຽງແຕ່ກຽດຊັງ, ຈາກນັ້ນພຣະອົງກໍຄົງຈະປະນາມທຸກຄົນຕັ້ງແຕ່ດົນມາແລ້ວ. ເພາະພຣະອົງມີຄວາມຮັກ, ພຣະເຈົ້າບໍ່ໄດ້ກັງວົນກ່ຽວກັບສິ່ງຕ່າງໆ, ພຣະອົງອົດກັ້ນຕໍ່ຜູ້ຄົນ, ພຣະອົງສາມາດເຂົ້າໃຈຄວາມຫຍຸ້ງຍາກຂອງພວກເຂົາ ແລະ ສິ່ງດຽວທີ່ພຣະອົງເຮັດແມ່ນຢູ່ໃນການຄວບຄຸມຂອງຄວາມຮັກ. ມີພຽງແຕ່ພຣະເຈົ້າທີ່ເຂົ້າໃຈຜູ້ຄົນ ແລະ ແມ່ນແຕ່ເຈົ້າເອງກໍບໍ່ເຂົ້າໃຈ. ໃຫ້ທົບທວນຄິດຢ່າງຮອບຄອບ, ນັ້ນບໍ່ແມ່ນຄວາມຈິງບໍ? ບາງຄົນຈົ່ມຕໍ່ວ່າກ່ຽວກັບສິ່ງນີ້ ແລະ ສິ່ງນັ້ນເມື່ອພວກເຂົາຜະເຊີນໜ້າກັບການທົດລອງ. ຄົນບໍ່ວຸ້ນວາຍກັບເລື່ອງເລັກໆນ້ອຍໆ ແລະ ພວກເຂົາໃຊ້ຊີວິດໃນພອນ ແຕ່ເຖິງກັບບໍ່ຮູ້ຕົວເລີຍ. ບໍ່ມີຜູ້ໃດສາມາດຮູ້ໄດ້ວ່າພຣະເຈົ້າຈຳເປັນຕ້ອງທົນທຸກຫຼາຍສໍ່າໃດຈາກການມາຈາກສະຫວັນລົງສູ່ແຜ່ນດິນໂລກ. ພຣະເຈົ້າຍິ່ງໃຫຍ່ຫຼາຍ; ເພື່ອໃຫ້ພຣະອົງກາຍມາເປັນມະນຸດ, ກາຍມາເປັນມະນຸດທີ່ບໍ່ສຳຄັນ ແລະ ຖ່ອມຕົວ, ເປັນຄົນທີ່ໜ້າອັບອາຍເຊັ່ນນັ້ນ, ພຣະອົງຕ້ອງໄດ້ທົນທຸກຫຼາຍ! ນີ້ແມ່ນຕົວຢ່າງຈາກໂລກ. ຈັກກະພັດທີ່ດີຮັກໄພ່ພົນຂອງເຂົາຄືກັບວ່າເຂົາຮັກລູກໆຂອງເຂົາເອງ. ເພື່ອບັນເທົາຄວາມທົນທຸກຂອງຄົນສາມັນ, ເຂົາໄປຢູ່ທ່າມກາງພວກເຂົາໂດຍໃສ່ເສື້ອຜ້າງ່າຍໆຄືກັບຄົນທຳມະດາເພື່ອກວດເບິ່ງ ແລະ ເຂົ້າໃຈຄວາມລຳບາກຂອງພວກເຂົາ. ເນື່ອງຈາກສະຖານະຂອງເພິ່ນ, ການຖ່ອມຕົວມາຢູ່ໃນສະຖານະຄົນສາມັນເປັນສິ່ງທີ່ໜ້າອັບອາຍໃນຕົວມັນເອງ. ເຂົາຕ້ອງໃຊ້ຊີວິດຄືກັບຄົນທຳມະດາ ແລະ ຄົນທີ່ບໍ່ຮູ້ວ່າເຂົາເປັນຈັກກະພັດກໍຈະປະຕິບັດຕໍ່ເຂົາຄືກັບຄົນທຳມະດາ. ມີອັນຕະລາຍຫຼາຍຢ່າງໃນທ່າມກາງຜູ້ຄົນ, ບໍ່ມີຜູ້ໃດຮູ້ວ່າມີຈັກຄົນທີ່ພະຍາຍາມຂ້າຈັກກະພັດເພື່ອຍຶດເອົາອຳນາດ, ສະນັ້ນເຂົາຈຶ່ງຕ້ອງລະມັດລະວັງເປັນພິເສດເມື່ອເຂົາໄປຢູ່ທ່າມກາງຜູ້ຄົນເພື່ອເຂົ້າໃຈສະຖານະການຂອງພວກເຂົາ. ຍ້ອນເຂົາບໍ່ຄວນທົນທຸກເຊັ່ນນີ້ແທ້ໆຕາມສະຖານະ ແລະ ຕຳແໜ່ງຂອງເຂົາ, ເຂົາຈະສາມາດເຮັດມັນມັນໄດ້ແນວໃດ? ເຂົາພຽງແຕ່ຕ້ອງການເປັນຈັກກະພັດທີ່ດີ ແລະ ເຮັດບາງສິ່ງໃຫ້ສຳເລັດເພື່ອຄົນທຳມະດາແທ້ໆ. ພຣະເຈົ້າຕ້ອງການຊ່ວຍມະນຸດຊາດໃຫ້ລອດພົ້ນຢ່າງສົມບູນໃນຍຸກສຸດທ້າຍ ແລະ ການທີ່ພຣະອົງເປີດເຜີຍ ແລະ ພິພາກສາມະນຸດຊາດດ້ວຍວິທີນີ້ໃນມື້ນີ້ເປັນຂອບເຂດທີ່ແຜນການຄຸ້ມຄອງຂອງພຣະອົງໄດ້ໄປເຖິງ. ພຣະເຈົ້າຊ່ວຍມະນຸດຊາດໃຫ້ລອດພົ້ນ ເພາະພຣະອົງຮັກມະນຸດຊາດ. ມັນເປັນເພາະພຣະອົງຮັກມະນຸດຊາດ ແລະ ພຣະອົງຖືກຂັບເຄື່ອນ ແລະ ໄດ້ຮັບແຮງຈູງໃຈຈາກຄວາມຮັກ, ພຣະອົງຈຶ່ງກາຍມາເປັນເນື້ອໜັງ ແລະ ປະຈົນໄພເຂົ້າໄປໃນຖໍ້າສິງໂຕດ້ວຍຕົນເອງເພື່ອຊ່ວຍມະນຸດຊາດໃຫ້ລອດພົ້ນ. ພຣະເຈົ້າສາມາດເຮັດສິ່ງນີ້ໄດ້ເພາະພຣະອົງຮັກມະນຸດຊາດ. ການທີ່ພຣະເຈົ້າທົນທຸກກັບຄວາມອັບອາຍທີ່ໃຫຍ່ຫຼວງໃນການກາຍມາເປັນເນື້ອໜັງເພື່ອຊ່ວຍມະນຸດຊາດທີ່ເສື່ອມຊາມນີ້ໃຫ້ລອດພົ້ນຄືສິ່ງພິສູດຢ່າງສົມບູນວ່າຄວາມຮັກຂອງພຣະອົງຍິ່ງໃຫຍ່ຫຼາຍ. ລະຫວ່າງແຖວໃນພຣະທໍາຂອງພຣະເຈົ້າ, ແມ່ນມີການແນະນໍາ, ການປອບໃຈ, ການໃຫ້ກຳລັງໃຈ, ຄວາມອົດກັ້ນ, ຄວາມອົດທົນ, ແຕ່ຍັງມີການພິພາກສາ, ການຂ້ຽນຕີ, ການສາບແຊ່ງ, ການເປີດໂປງຕໍ່ສາທາລະນະອີກ ແລະ ຄຳສັນຍາທີ່ອັດສະຈັນ. ບໍ່ວ່າຈະເປັນວິທີການຫຍັງກໍຕາມ, ມັນກໍຢູ່ໃນການຄວບຄຸມໂດຍຄວາມຮັກ ແລະ ນີ້ແມ່ນແກ່ນແທ້ໃນພາລະກິດຂອງພຣະອົງ. ພວກເຈົ້າທຸກຄົນມີຄວາມຮູ້ບາງຢ່າງກ່ຽວກັບຄວາມຮັກຂອງພຣະອົງໃນມື້ນີ້, ແຕ່ມັນບໍ່ໄດ້ເລິກຊຶ້ງຫຼາຍ. ຈິນຕະນາການຂອງມະນຸດແມ່ນປະສົມເຂົ້າໄປໃນຄວາມຮູ້ນີ້ ແລະ ສິ່ງທີ່ເຈົ້າສາມາດໄດ້ຮັບຈາກຄວາມຮັກຂອງພຣະອົງໄດ້ກໍມີຢ່າງຈຳກັດ. ຕໍ່ມາເມື່ອພວກເຈົ້າໄດ້ຜ່ານຜ່າເປັນເວລາອີກສອງສາມປີ, ເຈົ້າຈະຮູ້ສຶກວ່າຄວາມຮັກນີ້ເລິກຊຶ້ງ ແລະ ຍິ່ງໃຫຍ່ສໍ່າໃດ, ມັນເກີນກວ່າທີ່ຈະພັນລະນາໄດ້ເປັນພາສາມະນຸດສໍ່າໃດ. ເມື່ອຄົນມາຮູ້ຈັກຄວາມຮັກຂອງພຣະເຈົ້າ, ພວກເຂົາກໍເລີ່ມມີຫົວໃຈທີ່ຮັກພຣະອົງ. ຖ້າຄົນບໍ່ມີຄວາມຮັກສຳລັບພຣະເຈົ້າ, ພວກເຂົາຈະສາມາດຕອບແທນຄວາມຮັກຂອງພຣະອົງໄດ້ແນວໃດ? ເຖິງແມ່ນວ່າເຈົ້າຖວາຍຊີວິດຂອງເຈົ້າ, ເຈົ້າຈະຍັງບໍ່ສາມາດຕອບແທນຄວາມຮັກຂອງພຣະເຈົ້າ. ເມື່ອຜ່ານຜ່າອີກສອງສາມປີ, ພວກເຈົ້າຈະຮູ້ວ່າຄວາມຮັກຂອງພຣະເຈົ້າແມ່ນຫຍັງ. ຈາກນັ້ນເມື່ອພວກເຈົ້າເບິ່ງຍ້ອນກັບໄປຫາສະພາວະ ແລະ ການສຳແດງອອກໃນຕົວພວກເຈົ້າໃນຕອນນີ້, ພວກເຈົ້າຈະຮູ້ສຶກເສຍໃຈທີ່ສຸດ ແລະ ພວກເຈົ້າຈະລົ້ມລົງຕໍ່ໜ້າພຣະເຈົ້າ. ເປັນຫຍັງຄົນສ່ວນໃຫຍ່ໃນມື້ນີ້ຈຶ່ງຕິດຕາມພຣະເຈົ້າຢ່າງໃກ້ຊິດຫຼາຍ ແລະ ຢ່າງກະຕືລືລົ້ນຫຼາຍ? ມັນເປັນເພາະພວກເຂົາຮູ້ຈັກຄວາມຮັກຂອງພຣະເຈົ້າ ແລະ ພວກເຂົາເຫັນວ່າພາລະກິດຂອງພຣະເຈົ້າແມ່ນເພື່ອຊ່ວຍມະນຸດຊາດໃຫ້ລອດພົ້ນ. ລອງຄິດກ່ຽວກັບມັນເບິ່ງ, ພາລະກິດຂອງພຣະເຈົ້າຖືກຕ້ອງເຫຼືອເກີນໃນເວລາຂອງມັນ, ໄປຈາກກ້າວໜຶ່ງສູ່ກ້າວຖັດໄປ, ໂດຍບໍ່ມີການຊັກຊ້າໃດໆ. ເປັນຫຍັງພຣະອົງຈຶ່ງບໍ່ຊັກຊ້າ. ມັນແມ່ນເພື່ອຊ່ວຍມະນຸດຊາດໃຫ້ລອດພົ້ນ. ພຣະອົງຕ້ອງການຊ່ວຍຄົນໃຫ້ຫຼາຍສໍ່າທີ່ພຣະອົງສາມາດເຮັດໄດ້ ແລະ ພຣະອົງບໍ່ເຕັມໃຈທີ່ຈະສູນເສຍຄົນໃດໜຶ່ງທີ່ສາມາດຖືກຊ່ວຍໃຫ້ລອດພົ້ນ, ໃນຂະນະທີ່ຄົນເຫຼົ່ານັ້ນເອງກໍບໍ່ສົນໃຈກ່ຽວກັບໂຊກຊະຕາຂອງພວກເຂົາ. ສະນັ້ນ, ຄົນບໍ່ຮູ້ແມ່ນແຕ່ວ່າຜູ້ໃດໃນໂລກທີ່ຮັກພວກເຂົາທີ່ສຸດ. ເຈົ້າບໍ່ຮັກຕົວເຈົ້າເອງ ແລະ ເຈົ້າບໍ່ຮູ້ທີ່ຈະຊື່ນຊົມ ຫຼື ເຊີດຊູຊີວິດຂອງເຈົ້າເອງ ແລະ ມີພຽງແຕ່ພຣະເຈົ້າທີ່ຮັກຄົນທີ່ສຸດ. ມີພຽງແຕ່ສອງສາມຄົນທີ່ສາມາດຜະເຊີນໜ້າກັບຄວາມຮັກຂອງພຣະເຈົ້າ, ແຕ່ຄົນສ່ວນໃຫຍ່ຍັງບໍ່ໄດ້ມີປະສົບການເທື່ອ. ພວກເຂົາເຊື່ອວ່າການຮັກຕົນເອງແມ່ນສິ່ງທີ່ເພິ່ງພາໄດ້ຫຼາຍກວ່າ, ແຕ່ພວກເຂົາຄວນມີຄວາມເຂົ້າໃຈທີ່ຊັດເຈນຂຶ້ນກ່ຽວກັບປະເພດຄວາມຮັກທີ່ພວກເຂົາມີສຳລັບຕົນເອງ. ຄົນສາມາດຊ່ວຍຕົນເອງໃຫ້ລອດພົ້ນໂດຍການຮັກຕົນເອງບໍ? ມີພຽງແຕ່ຄວາມຮັກຂອງພຣະເຈົ້າທີ່ສາມາດຊ່ວຍຄົນໃຫ້ລອດພົ້ນ, ນັ້ນຄືຄວາມຮັກດຽວທີ່ແທ້ຈິງ ແລະ ເຈົ້າຈະເລີ່ມມີປະສົບການເທື່ອລະໜ້ອຍວ່າຄວາມຮັກທີ່ແທ້ຈິງແມ່ນຫຍັງໃນເວລາຕໍ່ມາ. ຖ້າພຣະເຈົ້າບໍ່ໄດ້ກາຍມາເປັນເນື້ອໜັງເພື່ອເຮັດພາລະກິດ ແລະ ຊີ້ນໍາຜູ້ຄົນຢູ່ຊ່ອງໜ້າ, ມີປະຕິສຳພັນກັບພວກເຂົາໝົດມື້ໝົດຄືນ ແລະ ໃຊ້ຊີວິດຮ່ວມກັບພວກເຂົາ, ມັນຈະບໍ່ແມ່ນເລື່ອງງ່າຍທີ່ພວກເຂົາຈະມາຮູ້ຈັກຄວາມຮັກຂອງພຣະເຈົ້າຢ່າງແທ້ຈິງ. ຖ້າພຣະເຈົ້າບໍ່ໄດ້ກາຍມາເປັນເນື້ອໜັງ ແລະ ສະແດງຄວາມຈິງຫຼາຍຢ່າງ, ແລ້ວຄົນຈະບໍ່ສາມາດຮູ້ຈັກພຣະອົງຈັກເທື່ອ ແລະ ບໍ່ມີຜູ້ໃດຈະຮູ້ຄວາມຮັກຂອງພຣະອົງໄດ້.

ພຣະເຈົ້າ ແລະ ມະນຸດບໍ່ແມ່ນປະເພດດຽວກັນ ແລະ ໃຊ້ຊີວິດໃນສອງຂອບເຂດທີ່ແຕກຕ່າງກັນ. ມະນຸດບໍ່ສາມາດເຂົ້າໃຈພາສາຂອງພຣະເຈົ້າ, ແຮງໄກທີ່ຈະເຂົ້າໃຈຄວາມຄິດຂອງພຣະອົງ. ມີພຽງແຕ່ພຣະເຈົ້າທີ່ເຂົ້າໃຈມະນຸດ ແລະ ພວກເຂົາບໍ່ສາມາດເຂົ້າໃຈພຣະອົງໄດ້. ໂດຍການກາຍມາເປັນເນື້ອໜັງ ແລະ ກາຍມາເປັນປະເພດດຽວກັນກັບມະນຸດເທົ່ານັ້ນ (ປາກົດໃນລັກສະນະດຽວກັນ) ແລະ ທົນທຸກກັບຄວາມອັບອາຍ ແລະ ຄວາມເຈັບປວດຢ່າງໃຫຍ່ຫຼວງເພື່ອຊ່ວຍຜູ້ຄົນໃຫ້ລອດພົ້ນ, ພຣະເຈົ້າຈຶ່ງສາມາດເຮັດໃຫ້ພວກເຂົາເຂົ້າໃຈ ແລະ ມາຮູ້ຈັກພາລະກິດຂອງພຣະອົງ. ເປັນຫຍັງພຣະເຈົ້າຈຶ່ງບໍ່ຍອມຈຳນົນໃນການຊ່ວຍຜູ້ຄົນໃຫ້ລອດພົ້ນ? ມັນບໍ່ແມ່ນເພາະພຣະເຈົ້າມີຄວາມຮັກສຳລັບຜູ້ຄົນບໍ? ພຣະອົງເຫັນວ່າມະນຸດຊາດຖືກຊາຕານເຮັດໃຫ້ເສື່ອມຊາມ ແລະ ບໍ່ສາມາດທົນປ່ອຍພວກເຂົາໄປ ຫຼື ຍອມຖິ້ມພວກເຂົາ. ນີ້ຄືເຫດຜົນທີ່ພຣະອົງມີແຜນການຄຸ້ມຄອງ. ຖ້າພຣະເຈົ້າຕ້ອງທຳລາຍມະນຸດຊາດທັນທີທີ່ພຣະອົງເລີ່ມໃຈຮ້າຍຄືດັ່ງທີ່ຄົນຈິນຕະນາການ, ແລ້ວພຣະອົງຈະບໍ່ຈຳເປັນຕ້ອງທົນຮັບການທົນທຸກເຊັ່ນນັ້ນເພື່ອຊ່ວຍພວກເຂົາໃຫ້ລອດພົ້ນດັ່ງທີ່ພຣະອົງເຮັດໃນມື້ນີ້. ມັນເປັນການທົນທຸກຂອງພຣະເຈົ້າຢ່າງແທ້ຈິງຫຼັງຈາກກາຍມາເປັນເນື້ອໜັງທີ່ເປີດເຜີຍຄວາມຮັກຂອງພຣະອົງ. ໃນຕອນນັ້ນເອງ, ຄວາມຮັກຂອງພຣະອົງຈະຖືກຄົ້ນພົບເທື່ອລະໜ້ອຍໂດຍມະນຸດຊາດ ແລະ ເລີ່ມເປັນທີ່ຮູ້ຈັກໂດຍຄົນທັງປວງ. ຖ້າພາລະກິດປະເພດນີ້ບໍ່ມີຢູ່ໃນມື້ນີ້, ຄົນຈະພຽງແຕ່ຮູ້ວ່າມີພຣະເຈົ້າໃນສະຫວັນ ແລະ ພຣະອົງມີຄວາມຮັບສຳລັບມະນຸດຊາດ. ມັນຈະເປັນພຽງຫຼັກຄຳສອນ ແລະ ຄົນຈະບໍ່ສາມາດຜະເຊີນໜ້າກັບຄວາມຮັກທີ່ແທ້ຈິງຂອງພຣະເຈົ້າຈັກເທື່ອ. ຜ່ານພາລະກິດທີ່ພຣະເຈົ້າເຮັດໃນເນື້ອໜັງເທົ່ານັ້ນ, ຄົນຈຶ່ງມີຄວາມເຂົ້າໃຈຢ່າງແທ້ຈິງກ່ຽວກັບພຣະອົງ. ຄວາມເຂົ້າໃຈນີ້ບໍ່ໄດ້ຄຸມເຄືອ ຫຼື ວ່າງເປົ່າ ຫຼື ເປັນພຽງແຕ່ຫຼັກຄຳສອນທີ່ເປັນຄຳເວົ້າທີ່ແຂງໜັກແໜ້ນ ແລະ ເປັນຈິງ, ເພາະຄວາມຮັກທີ່ພຣະເຈົ້າມອບໃຫ້ມະນຸດເປັນສິ່ງທີ່ເປັນປະໂຫຍດ. ພາລະກິດນີ້ພຽງແຕ່ສາມາດດຳເນີນການໂດຍພຣະເຈົ້າໃນເນື້ອໜັງເທົ່ານັ້ນ ແລະ ມັນບໍ່ສາມາດດຳເນີນການໂດຍພຣະວິນຍານ. ຄວາມຮັກທີ່ພຣະເຢຊູມອບໃຫ້ຜູ້ຄົນຍິ່ງໃຫຍ່ສໍ່າໃດ? ພຣະອົງຖືກຄຶງເທິງໄມ້ກາງແຂນເພື່ອຊ່ວຍມະນຸດຊາດໃຫ້ລອດພົ້ນ, ເຮັດໜ້າທີ່ເປັນເຄື່ອງຖວາຍແທນຄວາມຜິດບາບຕະຫຼອດການສຳລັບພວກເຂົາ. ພຣະອົງມາເຮັດພາລະກິດແຫ່ງການໄຖ່ບາບສຳລັບມະນຸດຊາດຈົນຮອດຈຸດທີ່ພຣະອົງຖືກຄຶງເທິງໄມ້ກາງແຂນ. ຄວາມຮັກນີ້ເປັນສິ່ງທີ່ຍິ່ງໃຫຍ່ຫຼາຍ. ພາລະກິດຂອງພຣະເຈົ້າມີຄວາມໝາຍຫຼາຍ. ມີຫຼາຍຄົນທີ່ມີແນວຄິດໃດໜຶ່ງກ່ຽວກັບການທີ່ພຣະເຈົ້າກາຍມາເປັນເນື້ອໜັງຢູ່່ສະເໝີ ແລະ ນີ້ຄືຄວາມຜິດພາດຂອງພວກເຂົາ. ເປັນຫຍັງເຈົ້າຈຶ່ງມີແນວຄິດເຫຼົ່ານີ້ຢູ່ສະເໝີ? ຖ້າພຣະເຈົ້າບໍ່ໄດ້ກາຍມາເປັນເນື້ອໜັງ, ຄວາມເຊື່ອຂອງຜູ້ຄົນໃນພຣະເຈົ້າກໍຈະເປັນພຽງຄຳເວົ້າທີ່ວ່າງເປົ່າ, ບໍ່ຈິງໃຈ ແລະ ບໍ່ເປັນຈິງ ແລະ ພວກເຂົາຈະຍັງຖືກທຳລາຍໃນທີ່ສຸດເຖິງແມ່ນພວກເຂົາຈະມີຄວາມເຊື່ອ! ຄວາມຮັກຂອງພຣະເຈົ້າສຳລັບມະນຸດຊາດແມ່ນສຳແດງອອກໃນພາລະກິດທີ່ພຣະອົງເຮັດໃນເນື້ອໜັງເປັນຫຼັກ, ໃນການຊ່ວຍຜູ້ຄົນໃຫ້ລອດພົ້ນເປັນການສ່ວນຕົວ, ການເວົ້າຊ່ອງໜ້າກັບຜູ້ຄົນ ແລະ ການໃຊ້ຊີວິດຢູ່ຊ່ອງໜ້າກັບພວກເຂົາ. ບໍ່ມີໄລຍະຫ່າງແມ່ນແຕ່ໜ້ອຍດຽວ ແລະ ບໍ່ມີການທຳທ່າ; ມັນເປັນຄວາມຈິງ. ການທີ່ພຣະອົງຊ່ວຍໃຫ້ມະນຸດຊາດລອດພົ້ນເພື່ອວ່າພຣະອົງຈະສາມາດກາຍມາເປັນເນື້ອໜັງ ແລະ ໃຊ້ເວລາຫຼາຍປີທີ່ເຈັບປວດກັບມະນຸດໃນໂລກກໍຍ້ອນຄວາມຮັກ ແລະ ຄວາມເມດຂອງພຣະອົງສຳລັບມະນຸດຊາດທັງສິ້ນ. ຄວາມຮັກຂອງພຣະເຈົ້າສຳລັບມະນຸດຊາດແມ່ນບໍ່ມີເງື່ອນໄຂ ແລະ ບໍ່ມີການຮຽກຮ້ອງ. ພຣະອົງຈະສາມາດໄດ້ຮັບຫຍັງຈາກພວກເຂົາເປັນການຕອບແທນ? ຄົນເຢັນຊາກັບພຣະເຈົ້າ. ຜູ້ໃດສາມາດປະຕິບັດຕໍ່ພຣະເຈົ້າຄືກັບເປັນພຣະເຈົ້າ? ຄົນບໍ່ໄດ້ໃຫ້ຄວາມສະບາຍໃຈແກ່ພຣະເຈົ້າແມ່ນແຕ່ໜ້ອຍດຽວ ແລະ ພຣະອົງຍັງບໍ່ໄດ້ຮັບຄວາມຮັກທີ່ແທ້ຈິງຈາກມະນຸດຊາດຈົນເຖິງມື້ນີ້. ພຣະເຈົ້າສືບຕໍ່ມອບໃຫ້ຢ່າງບໍ່ເຫັນແກ່ຕົວ ແລະ ສະໜອງໃຫ້ໂດຍບໍ່ເຫັນແກ່ຕົວ, ແຕ່ຄົນກໍຍັງບໍ່ພໍໃຈ ແລະ ຂໍຄວາມກະລຸນາ ແລະ ພອນຈາກພຣະອົງຢ່າງດື້ດ້ານ. ຄົນຊ່າງຫຍຸ້ງຍາກ ແລະ ສ້າງບັນຫາຫຼາຍ! ເຖິງຢ່າງໃດກໍຕາມ, ບໍ່ໄວກໍຊ້າມື້ໜຶ່ງຈະມາຮອດທີ່ພາລະກິດຂອງພຣະເຈົ້າຈະເກີດຜົນ ແລະ ຄົນສ່ວນໃຫຍ່ທີ່ພຣະເຈົ້າເລືອກໄວ້ຈະຂອບໃຈຢ່າງຈິງໃຈຈາກຫົວໃຈຂອງພວກເຂົາ. ຄົນທີ່ຜະເຊີນກັບສິ່ງນີ້ເປັນເວລາດົນກໍສາມາດຮູ້ສຶກເຖິງສິ່ງນີ້ໄດ້. ຄົນອາດມຶນຊາ, ແຕ່ພວກເຂົາຍັງເປັນຄົນ ແລະ ບໍ່ແມ່ນສິ່ງທີ່ປາດສະຈາກຊີວິດ. ຄົນທີ່ບໍ່ມີປະສົບການກັບພາລະກິດຂອງພຣະເຈົ້າອາດບໍ່ສາມາດຢັ່ງເຖິງສິ່ງເຫຼົ່ານີ້ໄດ້. ພວກເຂົາພຽງແຕ່ຮັບຮູ້ວ່າຄວາມຈິງເຫຼົ່ານີ້ທີ່ພຣະເຈົ້າໄດ້ກ່າວອອກແມ່ນສິ່ງທີ່ຖືກຕ້ອງ, ແຕ່ພວກເຂົາບໍ່ມີຄວາມເຂົ້າໃຈຢ່າງເລິກຊຶ້ງຫຼາຍ ເພາະພວກເຂົາບໍ່ມີປະສົບການ.

ພຣະເຈົ້າໄດ້ເຮັດພາລະກິດເປັນເວລາຫຼາຍປີໃນເນື້ອໜັງ ແລະ ເວົ້າຫຼາຍສິ່ງຈົນນັບບໍ່ຖ້ວນ. ພຣະເຈົ້າເລີ່ມໂດຍການມອບການທົດລອງຂອງຜູ້ເຮັດບໍລິການໃຫ້ແກ່ຜູ້ຄົນ ແລະ ຈາກນັ້ນກໍໃຫ້ຄຳທຳນາຍ ແລະ ເລີ່ມພາລະກິດແຫ່ງການພິພາກສາ ແລະ ການຂ້ຽນຕີ, ຈາກນັ້ນກໍໃຊ້ການທົດລອງແຫ່ງຄວາມຕາຍເພື່ອຫຼໍ່ຫຼອມຜູ້ຄົນ. ຈາກນັ້ນພຣະອົງກໍນໍາພາຜູ້ຄົນໄປສູ່ເສັ້ນທາງທີ່ຖືກຕ້ອງໃນຄວາມເຊື່ອໃນພຣະອົງ. ພຣະເຈົ້າເວົ້າ ແລະ ໃຫ້ຜູ້ຄົນໄດ້ຮັບຄວາມຈິງທັງໝົດ, ຕໍ່ສູ້ກັບແນວຄິດທຸກປະເພດຂອງມະນຸດ. ຈາກນັ້ນພຣະອົງຈະໃຫ້ຜູ້ຄົນມີຄວາມຫວັງເລັກໆນ້ອຍໆທີ່ຈະປ່ອຍໃຫ້ພວກເຂົາເຫັນວ່າມີຄວາມຫວັງຢູ່ຂ້າງໜ້າ, ເຊິ່ງເປັນການທີ່ພຣະເຈົ້າ ແລະ ມະນຸດເຂົ້າສູ່ຈຸດໝາຍປາຍທາງທີ່ສວຍງາມຮ່ວມກັນ. ເຖິງແມ່ນວ່າພາລະກິດນີ້ຖືກດຳເນີນການຕາມແຜນການຂອງພຣະເຈົ້າທັງສິ້ນ, ມັນກໍລ້ວນແລ້ວແຕ່ເກີດຂຶ້ນຕາມຄວາມຕ້ອງການຂອງມະນຸດຊາດ. ມັນບໍ່ໄດ້ເກີດຂຶ້ນຕາມເວນຕາມກຳ; ພຣະເຈົ້າໃຊ້ສະຕິປັນຍາຂອງພຣະອົງເພື່ອເຮັດທຸກສິ່ງໃນພາລະກິດນີ້. ມັນເປັນເພາະພຣະເຈົ້າມີຄວາມຮັກ, ພຣະອົງຈຶ່ງສາມາດໃຊ້ສະຕິປັນຍາເພື່ອປະຕິບັດຕໍ່ຄົນທີ່ເສື່ອມຊາມເຫຼົ່ານີ້ຢ່າງຈິງຈັງເຊັ່ນນີ້. ພຣະອົງບໍ່ມີທາງຫຼິ້ນກັບຜູ້ຄົນຄືກັບຂອງຫຼິ້ນຈັກເທື່ອ. ຈາກນໍ້າສຽງ ແລະ ຄຳເວົ້າຂອງພຣະເຈົ້າ, ບາງຄັ້ງພຣະອົງພິພາກສາ ແລະ ຂ້ຽນຕີຜູ້ຄົນ ຫຼື ທົດສອບຜູ້ຄົນ, ບາງຄັ້ງຄຳເວົ້າໃດໜຶ່ງຈະເຮັດໃຫ້ຜູ້ຄົນທົນທຸກກັບການທົດລອງ ແລະ ການທໍລະມານ ແລະ ບາງຄັ້ງພຣະອົງກໍໃຫ້ຜູ້ຄົນມີຕົວເລືອກຄຳເວົ້າທີ່ຈະປົດປ່ອຍໃຫ້ພວກເຂົາເປັນອິດສະຫຼະ ແລະ ເຮັດໃຫ້ພວກເຂົາສະບາຍໃຈ. ພຣະອົງໃຊ້ຄວາມຄິດ ແລະ ການພິຈາລະນາຫຼາຍສຳລັບຜູ້ຄົນ. ເຖິງແມ່ນວ່າຜູ້ຄົນເປັນການຊົງສ້າງຂອງພຣະເຈົ້າ ແລະ ທຸກຄົນເຄີຍຜະເຊີນໜ້າກັບຄວາມເສື່ອມຊາມຈາກຊາຕານ ແລະ ເຖິງແມ່ນວ່າຄົນໄຮ້ຄ່າ, ເປັນພຽງເສດຂີ້ເຫຍື້ອ ແລະ ນັ້ນຄືລັກສະນະທີ່ທຳມະຊາດຂອງພວກເຂົາເປັນ, ພຣະອົງບໍ່ໄດ້ປະຕິບັດຕໍ່ຜູ້ຄົນຕາມແກ່ນແທ້ຂອງພວກເຂົາ ແລະ ບໍ່ໄດ້ປະຕິບັດຕໍ່ຜູ້ຄົນຕາມຜົນກຳສະໜອງທີ່ພວກເຂົາຄວນໄດ້ຮັບ. ຄຳເວົ້າຂອງພຣະອົງອາດເຂັ້ມງວດ, ແຕ່ພຣະອົງປະຕິບັດຕໍ່ຜູ້ຄົນດ້ວຍຄວາມອົດທົນ, ຄວາມອົດກັ້ນ ແລະ ຄວາມເຫັນໃຈຢູ່ສະເໝີ. ຄົນຄວນໄຕ່ຕອງກ່ຽວກັບສິ່ງນີ້ຢ່າງຊ້າໆ ແລະ ຢ່າງຮອບຄອບ! ຖ້າພຣະເຈົ້າບໍ່ປະຕິບັດຕໍ່ຜູ້ຄົນດ້ວຍຄວາມອົດກັ້ນ, ຄວາມເຫັນໃຈ ແລະ ຄວາມກະລຸນາ, ພຣະອົງຈະສາມາດເວົ້າທຸກສິ່ງນີ້ເພື່ອຊ່ວຍພວກເຂົາໃຫ້ລອດພົ້ນໄດ້ແນວໃດ? ເປັນຫຍັງພຣະອົງບໍ່ພຽງແຕ່ປະນາມພວກເຂົາ? ເຖິງຢ່າງນັ້ນກໍຕາມ, ຄົນກໍຍັງບໍ່ຮູ້ຈັກຄວາມຮັກຂອງພຣະເຈົ້າ. ພວກເຂົາໂງ່ຈ້າ ແລະ ບໍ່ມີຄວາມຮູ້ຫຼາຍ! ບໍ່ມີຄວາມຮັກໃນແກ່ນແທ້ຂອງຄົນ. ພວກເຂົາບໍ່ຮູ້ວ່າຄວາມຮັກແມ່ນຫຍັງ ແລະ ພວກເຂົາບໍ່ຮູ້ວ່າເປັນຫຍັງພຣະເຈົ້າຈຶ່ງເຮັດສິ່ງນີ້. ເມື່ອຄົນບໍ່ໄດ້ຜະເຊີນກັບຄວາມຮັກຂອງພຣະເຈົ້າ, ພວກເຂົາກໍພຽງແຕ່ຮູ້ສຶກວ່າພາລະກິດນີ້ຂອງພຣະເຈົ້າຂ້ອນຂ້າງດີ, ມັນເປັນປະໂຫຍດຕໍ່ຜູ້ຄົນ ແລະ ມັນສາມາດປ່ຽນແປງຜູ້ຄົນ, ແຕ່ບໍ່ມີຄົນໃດຈະຄິດວ່າ “ພາລະກິດຂອງພຣະເຈົ້າດີຫຼາຍ, ພາລະກິດຂອງພຣະອົງມີຄວາມໝາຍຫຼາຍ! ຄວາມຮັກຂອງພຣະເຈົ້າສຳລັບຜູ້ຄົນແມ່ນເລິກຊຶ້ງຫຼາຍ. ພຣະອົງບໍ່ໄດ້ປະຕິບັດຕໍ່ຜູ້ຄົນຄືກັບວ່າພວກເຂົາສົກກະປົກແທ້ໆ!” ຄົນບໍ່ໄດ້ປະຕິບັດຕໍ່ພຣະເຈົ້າຄືກັບວ່າເປັນພຣະເຈົ້າ, ແຕ່ພຣະເຈົ້າກໍປະຕິບັດຕໍ່ຄົນຄືກັບວ່າເປັນຄົນ. ບໍ່ແມ່ນເຊັ່ນນັ້ນບໍ? ພຣະເຈົ້າເວົ້າວ່າເຈົ້າເປັນສັດຮ້າຍ, ແຕ່ພຣະອົງບໍ່ໄດ້ປະຕິບັດຕໍ່ເຈົ້າຄືກັບສັດຮ້າຍເລີຍ. ຖ້າພຣະເຈົ້າປະຕິບັດຕໍ່ເຈົ້າຄືກັບສັດຮ້າຍ, ພຣະອົງຍັງສາມາດໃຫ້ເຈົ້າມີຄວາມຈິງບໍ? ພຣະອົງຍັງຈະທົນທຸກຫຼາຍເພື່ອຊ່ວຍເຈົ້າໃຫ້ລອດພົ້ນບໍ? ບາງຄົນຮູ້ສຶກວ່າບໍ່ຍຸຕິທຳ ແລະ ເວົ້າວ່າ “ພຣະເຈົ້າເວົ້າວ່າຂ້ອຍໄຮ້ຄ່າ. ຂ້ອຍລະອາຍໃຈເກີນໄປທີ່ຈະມີຊີວິດຕໍ່”. ຄົນບໍ່ສາມາດເຂົ້າໃຈຄວາມປະສົງຂອງພຣະເຈົ້າແທ້ໆ. ມັນສາມາດເວົ້າໄດ້ວ່າເຈົ້າອາດບໍ່ຜະເຊີນກັບສະຕິປັນຍາ ແລະ ຄວາມພະຍາຍາມທີ່ພາກພຽນໃນພາລະກິດຂອງພຣະເຈົ້າຢ່າງເລິກຊຶ້ງຫຼາຍໃນຕະຫຼອດຊີວິດຂອງເຈົ້າ. ແຕ່ບໍ່ວ່າປະສົບການຂອງເຈົ້າຈະເລິກ ຫຼື ຕື້ນ, ຕາບໃດທີ່ເຈົ້າເຂົ້າໃຈມັນໃນທີ່ສຸດ ແລະ ຮັບເອົາຄວາມຮູ້ເລັກໆນ້ອຍໆ, ນັ້ນກໍຈະພຽງພໍ. ພຣະເຈົ້າຍັງຂໍໃຫ້ເຈົ້າເຂົ້າໃຈຄວາມຈິງ, ໃຫ້ຄວາມສຳຄັນກັບການປ່ຽນແປງອຸປະນິໄສຂອງພວກເຂົາ ແລະ ພຽງແຕ່ເພື່ອເຮັດໃຫ້ຄວາມເຂົ້າໃຈທີ່ເປັນຄວາມຈິງຂອງພວກເຂົາກ່ຽວກັບຄວາມຈົງຮັກພັກດີ, ຄວາມເຊື່ອຟັງ ແລະ ຄວາມຮັກສຳລັບພຣະເຈົ້າໃນຫົວໃຈຂອງພວກເຂົາເລິກຊຶ້ງຂຶ້ນ. ຖ້າຄົນເສຍສະຫຼະ ຫຼື ທົນທຸກອີກໜ້ອຍໜຶ່ງ, ພວກເຂົາອາດຮູ້ສຶກວ່າພວກເຂົາໄດ້ປະກອບສ່ວນຢ່າງຫຼວງຫຼາຍ ແລະ ຕອນນີ້ມີຄຸນສົມບັດສູງຕໍ່ໜ້າພຣະເຈົ້າ ແລະ ຖ້າພວກເຂົາປະກອບສ່ວນອີກໜ້ອຍໜຶ່ງ, ພວກເຂົາຈະໂອ້ອວດຄຸນສົມບັດຂອງພວກເຂົາ ແລະ ໂດຍບໍ່ກ່າວເຖິງສິ່ງນັ້ນ, ພວກເຂົາຈະຮູ້ສຶກບໍ່ປອດໄພ ແລະ ບໍ່ພໍໃຈຢູ່ຂ້າງໃນ. ຜູ້ຄົນມີຄວາມຮັກໄດ້ແນວໃດ? ມັນເປັນຄວາມຮັກແນວໃດທີ່ຜູ້ຄົນມີ? ພຣະເຈົ້າໄດ້ຮັບຄວາມຮັກທີ່ແທ້ຈິງຈາກມະນຸດຊາດບໍ? ພຣະອົງບໍ່ຄູ່ຄວນແກ່ຄວາມຮັກຂອງມະນຸດຊາດບໍ?

ລະດູໜາວ, ປີ 1999


ແກ່ນແທ້ຂອງພຣະຄຣິດຄືຄວາມຮັກ

ໃນດ້ານໜຶ່ງ, ການຮູ້ຈັກແກ່ນແທ້ຂອງພຣະຄຣິດເຮັດໃຫ້ເຈົ້າສາມາດແຍກພຣະຄຣິດທີ່ຢູ່ໃນເນື້ອໜັງອອກຈາກຄວາມເປັນມະນຸດທີ່ເສື່ອມຊາມ, ປະຕິບັດ ແລະ ເຊື່ອຟັງພຣະເຈົ້າທີ່ຢູ່ໃນເນື້ອໜັງດັ່ງພຣະເຈົ້າທີ່ເປັນຈິງ. ໃນອີກດ້ານໜຶ່ງ, ເຈົ້າຍັງຕ້ອງເຫັນພາລະກິດທີ່ແທ້ຈິງຂອງພຣະເຈົ້າທີ່ຢູ່ໃນເນື້ອໜັງ, ການທີ່ພຣະອົງກ່າວເຖິງຄວາມຈິງຢ່າງເປັນຈິງ ແລະ ການທີ່ພຣະອົງດຳລົງຊີວິດຢ່າງແທ້ຈິງໃນບັນດາມະນຸດຊາດ. ເຈົ້າຕ້ອງເຫັນວ່າພຣະອົງຊຳລະລ້າງ ແລະ ຊ່ວຍມະນຸດຊາດໃຫ້ລອດພົ້ນແນວໃດ, ພຣະອົງບໍ່ແມ່ນຜູ້ປະກາດພຣະທຳ, ອັກຄະສາວົກ ຫຼື ຜູ້ໃຫ້ຄຳທຳນາຍ ຫຼື ຄົນບໍ່ສຳຄັນທີ່ຖືກສົ່ງມາໂດຍພຣະເຈົ້າ ແຕ່ເປັນພຣະເຈົ້າທີ່ຢູ່ໃນເນື້ອໜັງ, ເປັນພຣະຄຣິດ ແລະ ເປັນພຣະເຈົ້າເອງ. ເຖິງແມ່ນວ່າເນື້ອໜັງນີ້ເປັນສະມາຊິກຂອງມະນຸດຊາດ, ພຣະອົງກໍເປັນຄົນທຳມະດາທີ່ມີແກ່ນແທ້ຂອງຄວາມສັກສິດ. ການຮູ້ຈັກແກ່ນແທ້ນີ້ໃນຄວາມສັກສິດຂອງພຣະເຈົ້າທີ່ຢູ່ໃນເນື້ອໜັງຄືສິ່ງຈຳເປັນທີ່ສຸດ, ການນໍາໃຊ້ຂໍ້ແທ້ຈິງທີ່ເຈົ້າສາມາດສັງເກດເຫັນເພື່ອພິສູດແກ່ນແທ້ທີ່ສັກສິດຂອງພຣະຄຣິດຄືສິ່ງທີ່ເຈົ້າຕ້ອງສາມາດເຮັດໄດ້ຢ່າງໜ້ອຍທີ່ສຸດ. ເພື່ອຮູ້ຈັກແກ່ນແທ້ທີ່ສັກສິດຂອງພຣະຄຣິດ, ເຈົ້າຕ້ອງກິນ ແລະ ດື່ມພຣະທຳຂອງພຣະເຈົ້າ, ມີປະສົບການກັບພາລະກິດຂອງພຣະອົງ ແລະ ຮູ້ຈັກອຸປະນິໄສຂອງພຣະອົງ. ການຮູ້ຈັກແກ່ນແທ້ຂອງພຣະເຈົ້າທີ່ຢູ່ໃນເນື້ອໜັງມີຜົນທີ່ເຮັດໃຫ້ຜູ້ຄົນສາມາດສືບຈົນແນ່ໃຈວ່າພຣະເຈົ້າໄດ້ກາຍມາເປັນເນື້ອໜັງຢ່າງແທ້ຈິງ ແລະ ເນື້ອໜັງນີ້ກໍເປັນພຣະເຈົ້າໂດຍແທ້ຈິງ. ນີ້ເປັນວິທີດຽວທີ່ຄົນຈະສາມາດສ້າງຕັ້ງຄວາມເຊື່ອທີ່ແທ້ຈິງໃນພຣະເຈົ້າ ແລະ ບັນລຸການເຊື່ອຟັງຢ່າງແທ້ຈິງ ແລະ ຄວາມຮັກທີ່ແທ້ຈິງ ແລະ ເມື່ອບັນລຸຜົນນີ້ເທົ່ານັ້ນ ເຈົ້າຈຶ່ງຈະສາມາດພິສູດໄດ້ວ່າເຈົ້າມີຄວາມເຂົ້າໃຈກ່ຽວກັບແກ່ນແທ້ຂອງພຣະເຈົ້າ.

ມື້ນີ້, ຄົນບໍ່ມີຄວາມຮູ້ທີ່ແທ້ຈິງກ່ຽວກັບພຣະຄຣິດ. ພວກເຂົາອ່ານພຣະທຳຂອງພຣະເຈົ້າ ແລະ ຍອມຮັບວ່າມັນເປັນຄວາມຈິງ ແລະ ການສະແດງອອກຂອງພຣະວິນຍານບໍລິສຸດ ໃນຂະນະທີ່ບໍ່ສົນໃຈເນື້ອໜັງໂດຍສິ້ນເຊີງ. ພວກເຂົາບໍ່ຮູ້ວ່າຈຸດກຳເນີດຂອງເນື້ອໜັງແມ່ນຫຍັງ ຫຼື ເນື້ອໜັງ ແລະ ພຣະວິນຍານກ່ຽວຂ້ອງກັນແນວໃດ. ຫຼາຍຄົນເຊື່ອວ່າເນື້ອໜັງມີຢູ່ເພື່ອກ່າວພຣະທຳ, ພຣະອົງແມ່ນຖືກໃຊ້ເພື່ອໃຫ້ເວົ້າ ແລະ ເຮັດພາລະກິດ ແລະ ນີ້ຄືພັນທະກິດຂອງພຣະອົງ. ພວກເຂົາເຊື່ອວ່າເນື້ອໜັງເວົ້າເມື່ອໃດກໍຕາມທີ່ພຣະອົງໄດ້ຮັບການດົນບັນດານ ແລະ ພາລະກິດຂອງພຣະອົງສຳເລັດຫຼັງຈາກທີ່ພຣະອົງເວົ້າແລ້ວ, ຄືກັບວ່າພຣະອົງເປັນຜູ້ສົ່ງຂ່າວ. ຖ້າຄົນໃດໜຶ່ງເຊື່ອໃນສິ່ງນີ້, ແລ້ວສິ່ງທີ່ພວກເຂົາຮັບຮູ້ ແລະ ເຊື່ອກໍບໍ່ແມ່ນພຣະເຈົ້າທີ່ຢູ່ໃນເນື້ອໜັງ ຫຼື ພຣະຄຣິດ ແຕ່ເປັນພຽງຄົນທີ່ຄ້າຍຄືກັບຜູ້ປະກາດພຣະທຳເທົ່ານັ້ນ. ບາງຄົນຍັງຄິດວ່າ “ພຣະຄຣິດເປັນຄົນ ແລະ ບໍ່ວ່າແກ່ນແທ້ໃນການທີ່ພຣະອົງກາຍມາເປັນເນື້ອໜັງຈະເປັນຫຍັງກໍຕາມ ຫຼື ພຣະອົງຈະສະແດງອຸປະນິໄສຫຍັງຂອງພຣະເຈົ້າກໍຕາມ, ພຣະອົງບໍ່ສາມາດເປັນຕົວແທນໃຫ້ພຣະເຈົ້າທີ່ຢູ່ໃນສະຫວັນ ຫຼື ພຣະຜູ້ສ້າງທີ່ປົກຄອງເໜືອຈັກກະວານ ແລະ ສິ່ງທັງປວງໂດຍສິ້ນເຊີງ. ຍ້ອນພຣະອົງເປັນພຣະເຈົ້າທີ່ຢູ່ໃນເນື້ອໜັງ ແລະ ພຣະເຈົ້າທີ່ຢູ່ໃນສະຫວັນທີ່ໄດ້ມາເທິງແຜ່ນດິນໂລກ, ເປັນຫຍັງພຣະອົງຈຶ່ງບໍ່ມີປາຕິຫານຫຍັງທີ່ເໜືອທຳມະຊາດ? ເປັນຫຍັງພຣະອົງຈຶ່ງບໍ່ທຳລາຍມັງກອນແດງໃຫຍ່ ຖ້າພຣະອົງມີສິດອຳນາດ?” ຄົນທີ່ກ່າວຄຳເວົ້າເຫຼົ່ານີ້ແມ່ນບໍ່ສົນໃຈເລື່ອງຝ່າຍວິນຍານໃດໆເລີຍ. ພວກເຂົາບໍ່ເຂົ້າໃຈວ່າພຣະເຈົ້າທີ່ກາຍມາເປັນເນື້ອໜັງນັ້ນແມ່ນຫຍັງ, ແຮງໄກທີ່ຈະເຂົ້າໃຈຂອບເຂດການຄຸ້ມຄອງໃນພາລະກິດຂອງພຣະເຈົ້າທີ່ຢູ່ໃນເນື້ອໜັງ, ຄົນທີ່ເປັນເປົ້າໝາຍຂອງຄວາມລອດພົ້ນຂອງພຣະອົງ, ສິ່ງທີ່ພຣະອົງສະແດງອອກ ຫຼື ສິ່ງທີ່ຜູ້ຄົນຄວນຮູ້. ແກ່ນແທ້ຂອງພຣະເຈົ້າທີ່ຢູ່ໃນເນື້ອໜັງຄືແກ່ນແທ້ຂອງພຣະເຈົ້າ ແລະ ພຣະອົງສາມາດເຮັດທຸກສິ່ງແທນພຣະເຈົ້າໄດ້. ພຣະອົງຄືພຣະເຈົ້າເອງ ແລະ ພຣະອົງສາມາດເຮັດທຸກສິ່ງທີ່ພຣະອົງປາດຖະໜາຈະເຮັດ. ເຖິງຢ່າງໃດກໍຕາມ, ການທີ່ພຣະເຈົ້າກາຍມາເປັນເນື້ອໜັງຄັ້ງນີ້ຄືຂັ້ນຕອນສຸດທ້າຍຂອງພາລະກິດໃນຂອບເຂດການຄຸ້ມຄອງຂອງພຣະອົງ ແລະ ມັນບໍ່ກ່ຽວຂ້ອງຫຍັງກັບການປົກຄອງເໜືອສິ່ງທັງປວງ ຫຼື ການປົກຄອງເໜືອປະຊາຊາດ. ມັນບໍ່ກ່ຽວຂ້ອງກັບສິ່ງເຫຼົ່ານັ້ນເລີຍ. ສະນັ້ນ, ສິ່ງທີ່ເຈົ້າຈຳເປັນຕ້ອງຮູ້ກໍຄືຜູ້ຄົນຈະພົບພໍ້ ແລະ ສາມາດເຂົ້າໃຈຫຍັງໃນລະຫວ່າງຂັ້ນຕອນນີ້ຂອງພາລະກິດ, ແກ່ນແທ້ໃນຂັ້ນຕອນນີ້ຂອງພາລະກິດ, ສິ່ງທີ່ພຣະຄຣິດມີ ແລະ ເປັນ ແລະ ການສະແດງອອກເຖິງອຸປະນິໄສຂອງພຣະອົງ. ສິ່ງທີ່ພຣະຄຣິດສະແດງອອກເປັນແກ່ນແທ້ຂອງພຣະເຈົ້າບໍ? ມັນເປັນອຸປະນິໄສຂອງພຣະເຈົ້າບໍ? ມັນແມ່ນຢ່າງແນ່ນອນ. ແຕ່ນີ້ຄືທຸກສິ່ງບໍ? ເຮົາກຳລັງບອກພວກເຈົ້າໃນຕອນນີ້, ນີ້ບໍ່ແມ່ນທຸກສິ່ງ. ມັນເປັນພຽງສ່ວນນ້ອຍໆ ແລະ ຈຳກັດ, ເປັນພຽງສິ່ງທີ່ຜູ້ຄົນສາມາດເຫັນດ້ວຍຕາເປົ່າ, ສິ່ງທີ່ພວກເຂົາສາມາດຈັບຕ້ອງ ແລະ ສິ່ງທີ່ພວກເຂົາສາມາດຢັ່ງເຖິງດ້ວຍຄວາມຄິດຂອງພວກເຂົາ ໃນຂະນະທີ່ພຣະເຈົ້າໄດ້ກາຍມາເປັນເນື້ອໜັງ. ນີ້ບໍ່ແມ່ນທຸກສິ່ງ ແລະ ມັນເປັນພຽງພາລະກິດທີ່ຈະຕ້ອງເຮັດພາຍໃນແຜນການຂອງພຣະເຈົ້າ.

ຈະສາມາດອະທິບາຍພຣະເຈົ້າທີ່ຢູ່ໃນເນື້ອໜັງໃຫ້ຊັດເຈນທີ່ສຸດໄດ້ແນວໃດ? ຖ້າຈະເວົ້າງ່າຍໆກໍຄື ມັນໝາຍຄວາມວ່າພຣະເຈົ້າກຳລັງປາກົດຮ່າງເທິງໂລກ, ມັນຄືພຣະວິນຍານຂອງພຣະເຈົ້າທີ່ສວມໃສ່ເນື້ອໜັງໃນຖານະຄົນທຳມະດາ. ຖ້າພຣະວິນຍານຂອງພຣະເຈົ້າຢູ່ໃນເນື້ອໜັງ, ພຣະອົງຍັງເປັນຢູ່ໃນບ່ອນອື່ນບໍ? ແມ່ນແລ້ວ. ພຣະເຈົ້າປົກຄອງເໜືອຈັກກະວານ ແລະ ສິ່ງທັງປວງ ແລະ ໃນຈັກກະວານທັງປວງແມ່ນມີພຽງແຕ່ພຣະເຈົ້າໜຶ່ງດຽວທີ່ປົກຄອງເໜືອມັນ. ພຣະອົງມີລິດທານຸພາບສູງສຸດ ແລະ ຕອນນີ້ພຣະອົງໄດ້ກາຍມາເປັນເນື້ອໜັງ ແລະ ມາເທິງແຜ່ນດິນໂລກ. ພຣະອົງບໍ່ໄດ້ເປັນຄືດັ່ງທີ່ຜູ້ຄົນຈິນຕະນາການວ່າພຣະອົງຈະເປັນ, ທີ່ກາຍມາເປັນເນື້ອໜັງ ແລະ ເຮັດພາລະກິດເທິງແຜ່ນດິນໂລກເທົ່ານັ້ນ ແລະ ບໍ່ວຸ້ນວາຍກັບພາລະກິດຢູ່ບ່ອນອື່ນອີກ. ເຮົາຖາມເອື້ອຍນ້ອງຄົນໜຶ່ງໃນອະດີດວ່າ “ຕອນນີ້ເມື່ອພຣະເຈົ້າຢູ່ເທິງແຜ່ນດິນໂລກໃນເນື້ອໜັງ, ຍັງມີພຣະເຈົ້າອົງໃດທີ່ຢູ່ໃນສະຫວັນບໍ?” ເຂົາຄິດໜຶ່ງນາທີ ແລະ ເວົ້າວ່າ “ມີພຽງແຕ່ພຣະເຈົ້າອົງດຽວ ແລະ ຕອນນີ້ພຣະອົງຢູ່ເທິງແຜ່ນດິນໂລກ, ສະນັ້ນຈຶ່ງບໍ່ມີພຣະເຈົ້າທີ່ຢູ່ໃນສະຫວັນໃນຕອນນີ້”. ນີ້ຄືສິ່ງທີ່ບໍ່ຖືກຕ້ອງອີກ. ພຣະເຈົ້າປົກຄອງເໜືອຈັກກະວານ ແລະ ສິ່ງທັງປວງ ແລະ ພຣະເຈົ້າເປັນວິນຍານ, ພຣະອົງຢູ່ບ່ອນນີ້ໃນແຜ່ນດິນໂລກ ແຕ່ຍັງປົກຄອງເໜືອງສິ່ງທັງປວງໃນສະຫວັນ ແລະ ເຮັດພາລະກິດຂອງພຣະອົງເທິງແຜ່ນດິນໂລກ. ເຮົາຖາມອີກຄັ້ງວ່າ “ນັ້ນໝາຍຄວາມວ່າພຣະວິນຍານຂອງພຣະເຈົ້າຈາກໄປໃນບາງຄັ້ງເຊັ່ນກັນບໍ?” ເຂົາຄິດຊົ່ວໄລຍະໜຶ່ງ ແລະ ເວົ້າວ່າ “ບາງທີພຣະອົງຕ້ອງຈາກໄປ ແລະ ບາງຄັ້ງເນື້ອໜັງກໍບໍ່ຮູ້ຫຍັງເລີຍ. ພຣະວິນຍານຈາກໄປເມື່ອເນື້ອໜັງມີຊີວິດຢ່າງເປັນປົກກະຕິ ແລະ ພຣະອົງກັບມາເມື່ອພຣະອົງກຳລັງຈະເວົ້າ. ບາງທີພຣະວິນຍານເດີນທາງໄປເຮັດສິ່ງອື່ນໃນລະຫວ່າງທີ່ນອນ ແຕ່ກັບມາເມື່ອເນື້ອໜັງຕື່ນຂຶ້ນ ແລະ ເວົ້າ ແລະ ເຮັດພາລະກິດຜ່ານເນື້ອໜັງ. ຖ້າບໍ່ມີພາລະກິດໃຫ້ເຮັດ, ເນື້ອໜັງອາດພຽງແຕ່ມີສ່ວນຮ່ວມໃນພຶດຕິກຳ ແລະ ການກະທຳທີ່ເປັນປົກກະຕິຂອງມະນຸດ”. ນີ້ຄືສິ່ງທີ່ຫຼາຍຄົນຄິດ. ມີຄົນອື່ນທີ່ກັງວົນວ່າ “ຂ້ອຍບໍ່ຮູ້ວ່າເງິນຂອງພຣະເຈົ້າແມ່ນມີການຈັດສັນແນວໃດ, ມັນສາມາດມອບໃຫ້ຄົນອື່ນບໍ?” ຄວາມຄິດຂອງມະນຸດຊັບຊ້ອນແທ້ໆ. ຄົນທີ່ມີຄວາມຄິດໂດຍມີເຈດຕະນາທີ່ບໍ່ດີຈະສາມາດມີຄວາມຫວັງໃນການສະແຫວງຫາຄວາມຈິງໄດ້ແນວໃດ? ເວົ້າສັ້ນໆກໍຄື ທັງການຮູ້ຈັກແກ່ນແທ້ຂອງພຣະເຈົ້າທີ່ກາຍມາເປັນເນື້ອໜັງ ແລະ ການຮູ້ຈັກອຸປະນິໄສຂອງພຣະອົງບໍ່ແມ່ນໜ້າວຽກທີ່ງ່າຍໃນການຮູ້ຈັກພຣະເຈົ້າເລີຍ. ໃນລະຫວ່າງພາລະກິດຂອງພຣະເຈົ້າທີ່ຢູ່ໃນເນື້ອໜັງ, ແມ່ນຫຍັງກໍຕາມທີ່ເຈົ້າສາມາດຜະເຊີນໜ້າ ແລະ ພົບພໍ້ກໍເປັນສິ່ງທີ່ເຈົ້າຄວນຮູ້ ແລະ ເຈົ້າບໍ່ຄວນສັນນິດຖານຢ່າງບ້າປ່ວງກ່ຽວກັບສິ່ງຕ່າງໆທີ່ເຈົ້າບໍ່ສາມາດສຳຜັດໄດ້. ຕົວຢ່າງ: “ຫຼັງຈາກທີ່ເນື້ອໜັງຂອງພຣະເຈົ້າຈາກໄປ, ພຣະເຈົ້າປາກົດ ແລະ ເຮັດພາລະກິດຂອງພຣະອົງອີກຄັ້ງໃນຮູບຮ່າງຫຍັງ? ພຣະອົງຍັງຈະມາພົບປະກັບພວກເຮົາເທິງແຜ່ນດິນໂລກບໍ?” ຄົນສ່ວນໃຫຍ່ໃນມື້ນີ້ສົນໃຈກັບສິ່ງທີ່ຢູ່ພາຍນອກເຫຼົ່ານີ້ ແລະ ພວກມັນບໍ່ກ່ຽວຂ້ອງກັບແກ່ນແທ້ຂອງພຣະຄຣິດເລີຍ; ໃນຄວາມເປັນຈິງແລ້ວ ມັນໄຮ້ປະໂຫຍດທີ່ຈະເຂົ້າໃຈພວກມັນ. ມີບາງສິ່ງທີ່ເຈົ້າບໍ່ຈຳເປັນຕ້ອງເຂົ້າໃຈ ແລະ ເຈົ້າຈະເຂົ້າໃຈພວກມັນເມື່ອມັນຮອດເວລາທີ່ເຈົ້າຈຳເປັນຕ້ອງເຂົ້າໃຈ. ມັນບໍ່ກ່ຽວຂ້ອງວ່າເຈົ້າຈະເຂົ້າໃຈສິ່ງເຫຼົ່ານີ້ ຫຼື ບໍ່ ແລະ ພວກມັນບໍ່ມີຜົນກະທົບແມ່ນແຕ່ໜ້ອຍດຽວຕໍ່ຄວາມເຊື່ອຂອງຜູ້ຄົນໃນພຣະເຈົ້າທີ່ຢູ່ໃນເນື້ອໜັງ, ຄວາມເຊື່ອໃນພຣະຄຣິດ ຫຼື ການຕິດຕາມພຣະຄຣິດ. ພວກມັນຍັງບໍ່ມີຜົນກະທົບແມ່ນແຕ່ໜ້ອຍດຽວຕໍ່ການສະແຫວງຫາຄວາມຈິງຂອງຜູ້ຄົນ ຫຼື ການປະຕິບັດໜ້າທີ່ຂອງພວກເຂົາໃຫ້ດີ ແລະ ມັນຈະບໍ່ເພີ່ມຄວາມເຊື່ອໃດໆຂອງເຈົ້າ ຖ້າເຈົ້າຮູ້ຈັກພວກມັນ. ຜູ້ປະກາດພຣະທຳໄດ້ສະແດງໝາຍສຳຄັນ ແລະ ສິ່ງອັດສະຈັນໃນອະດີດ ແລະ ຄົນໄດ້ຮັບຫຍັງ? ທຸກສິ່ງນີ້ທີ່ຖືກບັນລຸແມ່ນເພື່ອເຮັດໃຫ້ຄົນຮັບຮູ້ການເປັນຢູ່ຂອງພຣະເຈົ້າ. ຜູ້ປະກາດພຣະທຳເຫຼົ່ານັ້ນບໍ່ແມ່ນພຣະເຈົ້າ ບໍ່ວ່າພວກເຂົາຈະສາມາດເຮັດປາຕິຫານຫຼາຍສໍ່າໃດກໍຕາມ ເພາະຜູ້ປະກາດພຣະທຳບໍ່ມີແກ່ນແທ້ຂອງພຣະເຈົ້າ. ພຣະເຈົ້າທີ່ຢູ່ໃນເນື້ອໜັງກໍຍັງເປັນພຣະເຈົ້າໂດຍປາດສະຈາກການປະຕິບັດປາຕິຫານ ເພາະພຣະອົງມີແກ່ນແທ້ຂອງພຣະເຈົ້າ. ການທີ່ພຣະອົງບໍ່ສະແດງໝາຍສຳຄັນ ແລະ ສິ່ງອັດສະຈັນບໍ່ໄດ້ໝາຍຄວາມວ່າພຣະອົງບໍ່ສາມາດສະແດງພວກມັນໄດ້. ທຸກສິ່ງທີ່ພຣະທຳຂອງພຣະອົງເຮັດໃຫ້ສຳເລັດກໍຍິ່ງມີລິດທານຸພາບຫຼາຍກວ່າການສະແດງໝາຍສຳຄັນ ແລະ ສິ່ງອັດສະຈັນ; ມັນເຖິງກັບເປັນປາຕິຫານທີ່ຍິ່ງໃຫຍ່ກວ່າ. ການສະແຫວງຫາຄວາມຮູ້ກ່ຽວກັບແກ່ນແທ້ ແລະ ອຸປະນິໄສຂອງພຣະເຈົ້າເປັນສິ່ງທີ່ສຳຄັນຫຼາຍ, ມັນເປັນປະໂຫຍດຫຼາຍຕໍ່ການເຂົ້າສູ່ຊີວິດຂອງພວກເຈົ້າ ແລະ ນີ້ຄືເສັ້ນທາງແຫ່ງຄວາມເຊື່ອທີ່ຖືກຕ້ອງໃນພຣະເຈົ້າ.

ພວກເຈົ້າຄວນຮັບຊາບວ່າໃນຂະນະທີ່ພຣະເຈົ້າປະຕິບັດພາລະກິດເນື້ອໜັງ ນັ້ນຄືເວລາທີ່ຜູ້ຄົນພົບພໍ້ ແລະ ເຫັນສິ່ງທີ່ພຣະເຈົ້າເຮັດ ແລະ ເປັນ, ແກ່ນແທ້ຂອງພຣະອົງ ແລະ ອຸປະນິໄສຂອງພຣະອົງຫຼາຍທີ່ສຸດ. ມັນແມ່ນໂອກາດທີ່ດີທີ່ສຸດທີ່ຈະຮູ້ຈັກພຣະເຈົ້າ. ການຮູ້ຈັກເຖິງການກະທໍາ ແລະ ອຸປະນິໄສຂອງພຣະອົງທີ່ພວກເຂົາເວົ້າເຖິງໃນອະດີດ, ນັ້ນເປັນເລື່ອງຍາກທີ່ຈະບັນລຸໄດ້ ເພາະວ່າພວກເຂົາບໍ່ສາມາດເຂົ້າເຖິງພຣະອົງ. ເມື່ອໂມເຊເຫັນພຣະເຢໂຮວາປາກົດຕົວຕໍ່ລາວໃນຕອນນັ້ນ, ເພິ່ນພຽງແຕ່ເຫັນບາງສິ່ງທີ່ພຣະເຢໂຮວາເຮັດ. ເພິ່ນມີຄວາມຮູ້ແທ້ຈິງຫຼາຍສໍ່າໃດກ່ຽວກັບພຣະເຈົ້າ? ມັນຍິ່ງໃຫຍ່ຫຼາຍກວ່າສິ່ງທີ່ຜູ້ຄົນຮູ້ໃນມື້ນີ້ບໍ? ມັນເປັນຈິງຫຼາຍກວ່າສິ່ງທີ່ຜູ້ຄົນຮູ້ໃນມື້ນີ້ບໍ? ບໍ່ແມ່ນແບບນັ້ນຢ່າງແນ່ນອນ. ພຣະເຈົ້າເປີດເຜີຍພາລະກິດຫຼາຍຢ່າງຂອງພຣະອົງຍ້ອນກັບໄປໃນລະຫວ່າງພາລະກິດຂອງພຣະອົງໃນອິດສະເຣາເອັນ. ຫຼາຍຄົນເຫັນພຣະເຢໂຮວາປະຕິບັດໝາຍສຳຄັນ ແລະ ປາຕິຫານ ແລະ ບາງຄົນເຖິງກັບເຫັນເຄົ້າໂຄງຂອງພວກເຂົາຈາກເບື້ອງຫຼັງພຣະອົງ. ຫຼາຍຄົນຍັງເຫັນທູດສະຫວັນ. ແຕ່ມີເທົ່າໃດຄົນທີ່ມາຮູ້ຈັກພຣະເຈົ້າໃນທີ່ສຸດ? ມີໜ້ອຍເກີນໄປ! ບໍ່ມີຜູ້ໃດທີ່ຮູ້ຈັກພຣະເຈົ້າຢ່າງແທ້ຈິງແທ້ໆ. ມີພຽງແຕ່ຄົນໃນຍຸດສຸດທ້າຍເທົ່ານັ້ນທີ່ສາມາດມີຄວາມຮູ້ຫຼາຍຢ່າງກ່ຽວກັບພຣະເຈົ້າ ເມື່ອພວກເຂົາມີປະສົບການໃນພາລະກິດຂອງພຣະອົງໃນຂະນະທີ່ພຣະອົງເປັນເນື້ອໜັງຢູ່ ເພາະພຣະເຈົ້າບອກມະນຸດໂດຍເຊິ່ງໜ້າວ່າ ພຣະອົງເຮັດພາລະກິດຫຍັງ, ຈຸດປະສົງໃນພາລະກິດຂອງພຣະອົງແມ່ນຫຍັງ, ຄວາມປະສົງຂອງພຣະອົງແມ່ນຫຍັງ, ທັດສະນະຄະຕິຂອງພຣະອົງທີ່ມີຕໍ່ມະນຸດຊາດແມ່ນຫຍັງ, ແມ່ນຫຍັງຄືສະພາວະ ແລະ ແກ່ນແທ້ຂອງມະນຸດຊາດທີ່ຖືກເຮັດໃຫ້ເສື່ອມຊາມໂດຍຊາຕານ ແລະ ອື່ນໆອີກ. ໂດຍຜ່ານສິ່ງຄຳເວົ້າທີ່ເປີດເຜີຍເຫຼົ່ານີ້ເທົ່ານັ້ນ, ຜູ້ຄົນຈຶ່ງສາມາດເຫັນວ່າ ພຣະເຈົ້າເປັນຈິງຂະໜາດນີ້ ແລະ ມີຈິງຂະໜາດນີ້ຢ່າງແນ່ນອນ, ພຣະອົງມີຄວາມປະສົງນີ້ສຳລັບມະນຸດຊາດຢ່າງແນ່ນອນ ແລະ ພຣະອົງມີອຸປະນິໄສນີ້ຢ່າງແນ່ນອນ. ພາລະກິດຂອງພຣະອົງແມ່ນມະຫັດສະຈັນຢ່າງແທ້ຈິງ, ສະຕິປັນຍາຂອງພຣະອົງເລິກເຊິ່ງຂະໜາດນີ້ຢ່າງແທ້ຈິງ ແລະ ຄວາມເມດຕາຂອງພຣະອົງຕໍ່ມະນຸດຊາດກໍເປັນຈິງຂະໜາດນີ້ຢ່າງແນ່ນອນ. ພຣະທຳທັງໝົດນີ້ທີ່ພຣະເຈົ້າໄດ້ກ່າວອອກແມ່ນເປັນພະຍານໃຫ້ພາລະກິດຂອງພຣະອົງ, ຄວາມຮັກ ແລະ ອຸປະນິໄສຂອງພຣະອົງ ແລະ ການກະທຳຂອງພຣະອົງ. ພວກເຮົາມີປະສົບການຄັ້ງທຳອິດກັບສິ່ງເຫຼົ່ານີ້ໂດຍການຜະເຊີນໜ້າກັບພາລະກິດຂອງພຣະເຈົ້າ. ພຣະທຳທີ່ພຣະເຈົ້າກ່າວແມ່ນເກີດຂຶ້ນເປັນຈິງຫຼາຍ ແລະ ເປັນຈິງຫຼາຍ. ຄົນໄດ້ມີປະສົບການທີ່ວ່າ ຄວາມຮັກ ແລະ ຄວາມອົດທົນຂອງພຣະເຈົ້າສຳລັບມະນຸດຊາດແມ່ນບໍ່ສິ້ນສຸດຢ່າງແນ່ອນນ. ຄວາມປາດຖະໜາຂອງພຣະເຈົ້າທີ່ຈະຊ່ວຍຜູ້ຄົນໃຫ້ລອດພົ້ນນັ້ນ ແມ່ນດຳເນີນການໃນພາລະກິດຂອງພຣະອົງ ແລະ ພຣະທໍາທີ່ພຣະອົງເວົ້າ ແລະ ທຸກສິ່ງນີ້ກໍເຮັດໃຫ້ຜູ້ຄົນຊີມລົດຊາດມັນໃນປະສົບການທີ່ແທ້ຈິງກັບພວກເຂົາ. ສະນັ້ນ, ການຮູ້ຈັກແກ່ນແທ້ຂອງພຣະເຈົ້າທີ່ກາຍມາເປັນເນື້ອໜັງກໍສາມາດບັນລຸໄດ້ໃນລະຫວ່າງເວລາພາລະກິດຂອງພຣະເຈົ້າທີ່ຢູ່ໃນເນື້ອໜັງເທົ່ານັ້ນ ແລະ ສິ່ງໃດກໍຕາມທີ່ເຈົ້າເຂົ້າໃຈເຊິ່ງຢູ່ນອກເວລານີ້ກໍບໍ່ເປັນຈິງ. ພາຍຫຼັງທີ່ພຣະເຈົ້າສຳເລັດພາລະກິດຂອງພຣະອົງໃນເນື້ອໜັງ ແລະ ຈາກໄປ, ພາລະກິດຂອງພຣະອົງຈະບໍ່ແມ່ນຂອງແທ້ສໍາລັບເຈົ້າຄືກັບຕອນນີ້ເມື່ອພະຍາຍາມຜະເຊີນໜ້າກັບມັນ. ນີ້ເປັນເພາະເຈົ້າສາມາດເຫັນ ແລະ ສຳຜັດກັບພາລະກິດຂອງພຣະເຈົ້າໃນເນື້ອໜັງໃນມື້ນີ້. ພຣະເຈົ້າຍັງເຮັດພາລະກິດຂອງພຣະອົງກັບຜູ້ຄົນເຊິ່ງໜ້າເປັນຢູ່ສະເໝີ ແລະ ພວກເຂົາມີປະສົບການກ່ຽວກັບວ່າພຣະອົງຈະເວົ້າແນວໃດ ແລະ ພຣະອົງຈະເຮັດພາລະກິດແນວໃດ. ປະສົບການຂອງເປໂຕໃນເວລານັ້ນບໍ່ເປັນຈິງຄືກັບຂອງພວກເຈົ້າໃນມື້ນີ້. ເປໂຕຕິດຕາມພຣະເຢຊູ ແລະ ມີປະສົບການກັບສິ່ງທີ່ເປັນຈິງ ແລະ ເປັນຕາຮັກຂອງພຣະເຈົ້າເມື່ອຍ້ອນກັບໄປໃນລະຫວ່າງພາລະກິດຂອງພຣະອົງໃນແຂວງຢູດາຍ, ແຕ່ວຸດທິພາວະຂອງເພິ່ນກໍມີໜ້ອຍໃນຕອນນັ້ນ ແລະ ສິ່ງທີ່ເພິ່ນພົບພໍ້ກໍຜິວເຜີນ. ຫຼັງຈາກທີ່ພຣະເຢຊູຈາກໄປ, ເປໂຕກໍທົບທວນຄິດຢ່າງຮອບຄອບ ແລະ ຊີມລົດຊາດພຣະທຳຂອງພຣະອົງ ແລະ ເພິ່ນເຮັດໃຫ້ຄວາມເຂົ້າໃຈຂອງເພິ່ນເລິກຊຶ້ງຂຶ້ນ ແລະ ໄດ້ຮັບຫຼາຍຂຶ້ນ. ໃນລະຫວ່າງພາລະກິດຂອງພຣະອົງ, ພຣະເຢຊູຍັງກ່າວເຖິງບາງຢ່າງຂອງສິ່ງທີ່ພຣະເຈົ້າມີ ແລະ ເປັນ, ຄວາມຮັກ-ຄວາມກະລຸນາຂອງພຣະອົງ, ຄວາມເມດຕາຂອງພຣະອົງ, ຄວາມລອດພົ້ນຂອງພຣະອົງສຳລັບມະນຸດຊາດ ແລະ ຄວາມອົດກັ້ນ ແລະ ຄວາມກະລຸນາທີ່ບໍ່ສິ້ນສຸດຂອງພຣະອົງສຳລັບພວກເຂົາ. ຈາກນັ້ນຄົນທີ່ຕິດຕາມພຣະອົງກໍສາມາດມີປະສົບການກັບບາງສິ່ງເຫຼົ່ານີ້ ແລະ ຄົນທີ່ມາໃນພາຍຫຼັງແມ່ນບໍ່ສາມາດມີປະສົບການກັບພວກມັນຢ່າງເລິກຊຶ້ງສໍ່າກັບຄົນທີ່ຢູ່ໃນຕອນນັ້ນ. ອີກຢ່າງ, ເມື່ອຄົນໄດ້ຮັບການດົນບັນດານຈາກພຣະວິນຍານບໍລິສຸດ ແລະ ອະທິຖານຫາພຣະເຈົ້າໂດຍກຳແໜ້ນຄວາມປະສົງຂອງພຣະອົງ, ສິ່ງທີ່ພວກເຂົາພົບພໍ້ໃນມື້ເຫຼົ່ານັ້ນກໍຄຸມເຄືອ ແລະ ມີໜ້ອຍ. ໃນເວລານັ້ນ, ມັນຍາກທີ່ຈະກຳແໜ້ນໄດ້ຢ່າງຖືກຕ້ອງ ແລະ ບໍ່ມີຜູ້ໃດສາມາດແນ່ໃຈໄດ້ວ່າຄວາມເຂົ້າໃຈຂອງພວກເຂົາຖືກຕ້ອງ. ສະນັ້ນ, ເມື່ອເປໂຕຖືກຈັບກຸມ ແລະ ຂັງຄຸກໃນທີ່ສຸດ, ບາງຄົນເຖິງກັບພະຍາຍາມຄິດຫາວິທີທີ່ຈະເອົາລາວອອກມາ. ໃນຄວາມເປັນຈິງແລ້ວ, ເຈດຕະນາຂອງພຣະເຢຊູໃນເວລານັ້ນກໍຄືໃຫ້ເປໂຕຖືກຄຶງເທິງໄມ້ກາງແຂນເພື່ອເປັນຄຳພະຍານສຸດທ້າຍຂອງເພິ່ນ. ການເດີນທາງຂອງເພິ່ນໄດ້ມາເຖິງຈຸດຈົບ ແລະ ພຣະເຈົ້າໄດ້ຈັດແຈງໃຫ້ເພິ່ນເປັນພະຍານດ້ວຍວິທີນີ້ ເພື່ອວ່າເພິ່ນຈະມີຈຸດໝາຍປາຍທາງທີ່ດີ. ນີ້ຄືເສັ້ນທາງທີ່ເປໂຕຍ່າງຕາມ. ເມື່ອເປໂຕມາຮອດຈຸດຈົບໃນເສັ້ນທາງຂອງເພິ່ນ, ເພິ່ນຍັງບໍ່ເຂົ້າໃຈເຈດຕະນາທີ່ແທ້ຈິງຂອງພຣະເຢຊູ. ເພິ່ນພຽງແຕ່ເຂົ້າໃຈວ່າພຣະເຢຊູໝາຍຄວາມວ່າແນວໃດເມື່ອພຣະອົງບອກເພິ່ນ. ແລ້ວສະນັ້ນ, ຖ້າເຈົ້າຕ້ອງການເຂົ້າໃຈແກ່ນແທ້ຂອງພຣະເຈົ້າ, ມັນເປັນປະໂຫຍດທີ່ສຸດທີ່ຈະເຮັດເຊັ່ນນັ້ນໃນຂະນະທີ່ພຣະເຈົ້າຢູ່ໃນເນື້ອໜັງ. ເຈົ້າສາມາດເຫັນ, ສໍາຜັດ, ໄດ້ຍິນ ແລະ ຮູ້ສຶກເຖິງສິ່ງນີ້ຢ່າງເລິກເຊິ່ງ. ຖ້າເຈົ້າພະຍາຍາມມີປະສົບການກັບວ່າ ພາລະກິດຂອງພຣະວິນຍານບໍລິສຸດເຮັດວຍກແນວໃດຫຼັງຈາກທີ່ພາລະກິດໃນເນື້ອໜັງໄດ້ສຳເລັດລົງ, ມັນກໍຈະບໍ່ເລິກເຊິ່ງຄືກັບເມື່ອເຈົ້າຫຼຽວຍ້ອນກັບໄປ ແລະ ຄວາມເຂົ້າໃຈຂອງເຈົ້າທີ່ຈະເກີດຂຶ້ນກໍຈະຜິວເຜີນ. ໃນເວລານັ້ນ, ພຣະອົງຈະພຽງແຕ່ສາມາດຫຼໍ່ຫຼອມອຸປະນິໄສທີ່ເສື່ອມຊາມຂອງຜູ້ຄົນ. ຫຼັງຈາກທີ່ໄດ້ຮັບການຫຼໍ່ຫຼອມແລ້ວ, ຜູ້ຄົນກໍຈະສາມາດເຂົ້າໃຈຄວາມຈິງເພີ່ມຂຶ້ນເລັກນ້ອຍ ແລະ ໃຊ້ຄວາມຈິງທີ່ພວກເຂົາໄດ້ຮັບ ເພື່ອເປັນພື້ນຖານສໍາລັບຊີວິດຂອງພວກເຂົາ, ປ່ຽນແປງອຸປະນິໄສທີ່ເສື່ອມຊາມພາຍໃນພວກເຂົາ. ແຕ່ບໍ່ວ່າເຈົ້າຈະພະຍາຍາມຮັກ ແລະ ຮູ້ຈັກພຣະເຈົ້າຫຼາຍສໍ່າໃດກໍຕາມ, ເຈົ້າຈະບໍ່ຄືບໜ້າຫຼາຍສໍ່ານັ້ນແທ້ໆ. ມີຂີດຈຳກັດໃນຄວາມກ້າວໜ້າຂອງມະນຸດ ແລະ ມັນຂາດຜົນປະໂຫຍດຈາກການມີປະສົບການກັບພາລະກິດຂອງພຣະເຈົ້າທີ່ຢູ່ໃນເນື້ອໜັງ ແລະ ການມາຮູ້ຈັກພຣະເຈົ້າຫຼາຍເກີນໄປ. ພຣະເຈົ້າໄດ້ສະແດງຄວາມຈິງຫຼາຍຢ່າງໃນຂະນະທີ່ພຣະອົງຢູ່ໃນເນື້ອໜັງ ແລະ ຫຼາຍຄົນໄດ້ເຫັນແຕ່ບໍ່ເຂົ້າໃຈ ແລະ ໄດ້ຍິນແຕ່ບໍ່ຮູ້ຈັກ. ຄົນເຫຼົ່ານີ້ເປັນຄົນທີ່ບໍ່ສົນໃຈຝ່າຍວິນຍານ ແລະ ຄົນທີ່ບໍ່ມີຫົວໃຈ. ຄົນຂາດຈິດສຳນຶກ ຫຼື ຄວາມຮູ້ສຶກ ແລະ ພວກເຂົາບໍ່ສາມາດຮູ້ສຶກໄດ້ວ່າພຣະເຈົ້າຮັກ ແລະ ອົດກັ້ນຕໍ່ຜູ້ຄົນຫຼາຍສໍ່າໃດ. ຄົນມຶນຊາຫຼາຍຈົນພວກເຂົາພຽງແຕ່ໄດ້ຮັບຄວາມເຂົ້າໃຈບາງຢ່າງ ແລະ ເລີ່ມຍ່າງໃນເສັ້ນທາງທີ່ຖືກຕ້ອງ ເມື່ອພາລະກິດຂອງພຣະເຈົ້າສຳເລັດແລ້ວ.

ແມ່ນຫຍັງຄືແກ່ນແທ້ຂອງພຣະຄຣິດ? ສຳລັບມະນຸດແລ້ວ, ແກ່ນແທ້ຂອງພຣະຄຣິດຄືຄວາມຮັກ. ສຳລັບຄົນທີ່ຕິດຕາມພຣະອົງ, ມັນຄືຄວາມຮັກທີ່ໄຮ້ຂອບເຂດ. ຖ້າພຣະອົງບໍ່ມີຄວາມຮັກ ຫຼື ຄວາມເມດຕາ, ແລ້ວຄົນກໍຈະບໍ່ສາມາດຕິດຕາມພຣະອົງຈົນຮອດຕອນນີ້. ບາງຄົນເວົ້າວ່າ “ແຕ່ພຣະເຈົ້າຊອບທຳອີກດ້ວຍ”. ມັນເປັນຈິງທີ່ພຣະເຈົ້າຊອບທຳ ແຕ່ໃນເລື່ອງອຸປະນິໄສຂອງພຣະອົງ, ຄວາມຊອບທຳຂອງພຣະອົງແມ່ນຖືກສະແດງອອກຜ່ານການທີ່ພຣະອົງກຽດຊັງອຸປະນິໄສທີ່ເສື່ອມຊາມຂອງມະນຸດຊາດ, ການທີ່ພຣະອົງສາບແຊ່ງຊາຕານມານຮ້າຍ ແລະ ການທີ່ພຣະອົງບໍ່ປ່ອຍໃຫ້ຄົນໃດໜຶ່ງເຮັດຜິດຕໍ່ອຸປະນິໄສຂອງພຣະອົງເປັນຫຼັກ. ຖ້າເຊັ່ນນັ້ນ, ຄວາມຊອບທຳຂອງພຣະອົງມີຄວາມຮັກບໍ? ຖ້າແນວນັ້ນ, ການທີ່ພຣະອົງພິພາກສາ ແລະ ຊໍາລະລ້າງຄວາມເສື່ອມຊາມຂອງຜູ້ຄົນບໍ່ແມ່ນຄວາມຮັກບໍ? ເພື່ອຊ່ວຍມະນຸດຊາດໃຫ້ລອດພົ້ນ, ພຣະເຈົ້າໄດ້ທົນຮັບຄວາມອັບອາຍຢ່າງໃຫຍ່ຫຼວງດ້ວຍຄວາມອົດທົນທີ່ສຸດ. ນີ້ບໍ່ແມ່ນຄວາມຮັກບໍ? ສະນັ້ນ, ເຮົາຈະເວົ້າຢ່າງກົງໄປກົງມາກັບພວກເຈົ້າ: ໃນພາລະກິດທີ່ພຣະເຈົ້າເຮັດສຳລັບມະນຸດຊາດໃນຂະນະທີ່ຢູ່ໃນເນື້ອໜັງ, ສິ່ງທີ່ຊັດເຈນ ແລະ ໂດດເດັ່ນທີ່ສຸດໃນແກ່ນແທ້ຂອງພຣະອົງຄືຄວາມຮັກ; ມັນເປັນຄວາມອົດກັ້ນທີ່ບໍ່ສິ້ນສຸດ. ຖ້າມັນບໍ່ແມ່ນຄວາມຮັກ ແລະ ມັນເປັນຄືກັບທີ່ພວກເຈົ້າຈິນຕະນາການວ່າພຣະອົງໂຈມຕີຜູ້ຄົນໃຫ້ລົ້ມລົງ ເມື່ອໃດກໍຕາມທີ່ພຣະອົງຕ້ອງການ ຫຼື ລົງໂທດ, ສາບແຊ່ງ, ພິພາກສາ ແລະ ຂ້ຽນຕີຜູ້ໃດກໍຕາມທີ່ພຣະອົງກຽດຊັງ, ນັ້ນຈະເປັນສິ່ງທີ່ຮ້າຍແຮງຫຼາຍ! ຖ້າພຣະອົງເລີ່ມໃຈຮ້າຍໃສ່ຄົນໃດໜຶ່ງ, ພວກເຂົາຈະສັ່ນເຊັນດ້ວຍຄວາມຢ້ານກົວ ແລະ ບໍ່ສາມາດຢືນຕໍ່ໜ້າພຣະອົງໄດ້... ນີ້ເປັນພຽງແຕ່ໜຶ່ງວິທີທີ່ສະແດງເຖິງອຸປະນິໄສຂອງພຣະເຈົ້າ. ເປົ້າໝາຍຂອງພຣະອົງໃນທີ່ສຸດຍັງເປັນຄວາມລອດພົ້ນອີກດ້ວຍ ແລະ ຄວາມຮັກຂອງພຣະອົງກໍໄຫຼຜ່ານອຸປະນິໄສທັງໝົດທີ່ພຣະອົງເປີດເຜີຍ. ໃຫ້ທົບທວນຄິດໃນຕອນນີ້, ມັນແມ່ນຫຍັງທີ່ພຣະເຈົ້າເປີດເຜີຍຫຼາຍທີ່ສຸດໃນລະຫວ່າງພາລະກິດຂອງພຣະອົງທີ່ຢູ່ໃນເນື້ອໜັງ? ມັນເປັນຄວາມຮັກ, ມັນຄືຄວາມອົດທົນ. ແມ່ນຫຍັງຄືຄວາມອົດທົນ? ຄວາມອົດທົນຄືການມີຄວາມເມດຕາ ເພາະມີຄວາມຮັກຢູ່ພາຍໃນ. ພຣະເຈົ້າສາມາດມີຄວາມເມດຕາຕໍ່ຜູ້ຄົນໄດ້ ເພາະພຣະອົງມີຄວາມຮັກ ແລະ ມັນລ້ວນແລ້ວແຕ່ເພື່ອຊ່ວຍຜູ້ຄົນໃຫ້ລອດພົ້ນ. ມັນເປັນຄືກັບການທີ່ຄູ່ແຕ່ງດອງຄູ່ໜຶ່ງຮັກກັນຢ່າງແທ້ຈິງ ແລະ ເບິ່ງຂ້າມຂໍ້ບົກຜ່ອງ ແລະ ຄວາມຜິດຂອງກັນ ແລະ ກັນ. ເຈົ້າສາມາດທົນຮັບມັນໄດ້ ເມື່ອພວກເຂົາເຮັດໃຫ້ເຈົ້າໃຈຮ້າຍ ແລະ ສິ່ງນີ້ລ້ວນແລ້ວແຕ່ສ້າງຂຶ້ນບົນພື້ນຖານຂອງຄວາມຮັກ. ຖ້າມັນເປັນຄວາມກຽດຊັງ, ແລ້ວພວກເຂົາຈະບໍ່ມີທ່າທີ່ນີ້ ຫຼື ເປີດເຜີຍສິ່ງເຫຼົ່ານີ້ ແລະ ຈະບໍ່ມີຜົນປະເພດນີ້. ຖ້າພຣະເຈົ້າພຽງແຕ່ກຽດຊັງ ແລະ ໃຈຮ້າຍ ຫຼື ພຽງແຕ່ພິພາກສາ ແລະ ຂ້ຽນຕີໂດຍບໍ່ມີຄວາມຮັກ, ແລ້ວມັນຈະບໍ່ແມ່ນສະຖານະການທີ່ພວກເຈົ້າເຫັນໃນຕອນນີ້ ແລະ ພວກເຈົ້າຫຼາຍຄົນກໍຈະມີບັນຫາ. ພຣະເຈົ້າຍັງສາມາດໃຫ້ຄວາມຈິງແກ່ພວກເຈົ້າບໍ? ທັນທີທີ່ພາລະກິດແຫ່ງການພິພາກສາ ແລະ ການຂ້ຽນຕີສຳເລັດລົງ, ຄົນທີ່ບໍ່ຍອມຮັບຄວາມຈິງແມ່ນແຕ່ໜ້ອຍດຽວກໍຈະຖືກສາບແຊ່ງ. ເຖິງແມ່ນວ່າພວກເຂົາບໍ່ຕາຍໃນທັນທີ, ພວກເຂົາກໍຈະເລີ່ມເຈັບປ່ວຍ, ບໍ່ແຂງແຮງ, ເປັນບ້າ, ຕາບອດ ແລະ ຖືກມອບໃຫ້ວິນຍານຊົ່ວຮ້າຍ ແລະ ມານຮ້າຍທີ່ສົກກະປົກນັ້ນຢຽບຍໍ່າ. ພວກເຂົາຈະບໍ່ເປັນຄືດັ່ງທີ່ພວກເຂົາເປັນໃນຕອນນີ້. ແລ້ວດ້ວຍເຫດນັ້ນ, ພວກເຈົ້າໄດ້ຮັບຄວາມຮັກຂອງພຣະເຈົ້າຢ່າງຫຼວງຫຼາຍ ແລະ ຄວາມອົດກັ້ນ, ຄວາມເມດຕາ ແລະ ຄວາມຮັກ-ຄວາມກະລຸນາຂອງພຣະອົງຢ່າງຫຼວງຫຼາຍ. ແຕ່ຄົນບໍ່ໄດ້ຄິດຫາສິ່ງນີ້ ໂດຍເຊື່ອວ່າ “ນີ້ແມ່ນລັກສະນະທີ່ພຣະເຈົ້າຄວນເປັນຕໍ່ຜູ້ຄົນ. ພຣະເຈົ້າມີຄວາມຊອບທຳ ແລະ ຄວາມໂກດຮ້າຍເຊັ່ນກັນ ແລະ ພວກເຮົາບໍ່ໄດ້ມີປະສົບການກັບສິ່ງເຫຼົ່ານີ້ແມ່ນແຕ່ໜ້ອຍດຽວ!” ເຈົ້າມີປະສົບການກັບພວກມັນແທ້ໆບໍ? ຖ້າເຈົ້າມີ, ເຈົ້າກໍຄົງຈະຕາຍໄປແລ້ວ. ມະນຸດຊາດຈະຢູ່ໃສໃນມື້ນີ້? ຄວາມກຽດຊັງ, ຄວາມໂກດຮ້າຍ ແລະ ຄວາມຊອບທຳຂອງພຣະອົງແມ່ນລ້ວນແລ້ວແຕ່ຖືກສະແດງອອກຈາກພື້ນຖານທີ່ຕ້ອງການນໍາຄວາມລອດພົ້ນມາສູ່ຄົນເຫຼົ່ານີ້. ອຸປະນິໄສນີ້ຍັງລວມເຖິງຄວາມຮັກ ແລະ ຄວາມເມດຕາຂອງພຣະເຈົ້າ ພ້ອມທັງຄວາມອົດທັນທີ່ຍິ່ງໃຫຍ່ຂອງພຣະອົງ. ຄວາມກຽດຊັງນີ້ແມ່ນຫຼີກລ່ຽງບໍ່ໄດ້ ແລະ ມັນລວມເຖິງຄວາມຫ່ວງໃຍ ແລະ ຄວາມຫວັງທີ່ໄຮ້ຂອບເຂດສຳລັບມະນຸດຊາດ! ຄວາມກຽດຊັງຂອງພຣະເຈົ້າແມ່ນແນໃສ່ຄວາມເສື່ອມຊາມຂອງມະນຸດຊາ ແລະ ໃສ່ຄວາມກະບົດ ແລະ ຄວາມຜິດບາບຂອງຜູ້ຄົນ. ມັນມີດ້ານດຽວ ແລະ ສ້າງຂຶ້ນບົນພື້ນຖານຂອງຄວາມຮັກ. ມີພຽງແຕ່ຄວາມກຽດຊັງ ເພາະມີຄວາມຮັກ. ຄວາມກຽດຊັງຂອງພຣະເຈົ້າສຳລັບມະນຸດຊາດແມ່ນແຕກຕ່າງຈາກຄວາມກຽດຊັງຂອງພຣະອົງສຳລັບຊາຕານ ເພາະພຣະອົງຊ່ວຍຜູ້ຄົນໃຫ້ລອດພົ້ນ ແຕ່ບໍ່ແມ່ນຊາຕານ. ອຸປະນິໄສທີ່ຊອບທຳຂອງພຣະເຈົ້າຢູ່ບ່ອນນີ້ຢູ່ສະເໝີ. ຄວາມໂກດຮ້າຍ, ຄວາມຊອບທຳ ແລະ ການພິພາກສາຢູ່ບ່ອນນັ້ນຢູ່ສະເໝີ; ພວກມັນບໍ່ໄດ້ຢູ່ບ່ອນນັ້ນພຽງແຕ່ເມື່ອພຣະອົງແນພວກມັນໃສ່ມະນຸດຊາດ. ນີ້ແມ່ນອຸປະນິໄສຂອງພຣະເຈົ້າກ່ອນທີ່ມະນຸດຈະເຫັນມັນດ້ວຍຊໍ້າ ແລະ ພວກເຂົາພຽງແຕ່ຮູ້ວ່າຄວາມຊອບທຳຂອງພຣະເຈົ້າເປັນແບບນີ້ຫຼັງຈາກທີ່ພວກເຂົາໄດ້ຮຽນຮູ້ກ່ຽວກັບມັນ. ໃນຄວາມເປັນຈິງແລ້ວ, ບໍ່ວ່າມັນເປັນເວລາທີ່ພຣະເຈົ້າຊອບທຳ, ສະຫງ່າຜ່າເຜີຍ ຫຼື ໂກດຮ້າຍ ຫຼື ບໍ່ວ່າມັນເປັນເວລາທີ່ພຣະອົງຈະເຮັດພາລະກິດທຸກປະເພດສຳລັບຄວາມລອດພົ້ນຂອງມະນຸດຊາດ, ມັນລ້ວນແລ້ວແຕ່ເປັນຍ້ອນຄວາມຮັກ. ບາງຄົນເວົ້າວ່າ “ແລ້ວມີສໍ່າໃດໃນສິ່ງນັ້ນທີ່ເປັນຄວາມຮັກ?” ມັນບໍ່ແມ່ນເລື່ອງວ່າສໍ່າໃດ; ໜຶ່ງຮ້ອຍເປີເຊັນຂອງສິ່ງນັ້ນເປັນຄວາມຮັກແທ້ໆ. ຖ້າມີຫຍັງທີ່ໜ້ອຍກວ່ານັ້ນ, ມະນຸດຊາດຈະບໍ່ຖືກຊ່ວຍໃຫ້ລອດພົ້ນ. ພຣະເຈົ້າໄດ້ອຸທິດຄວາມຮັກທັງໝົດຂອງພຣະອົງໃຫ້ມະນຸດຊາດ. ເປັນຫຍັງພຣະເຈົ້າຈຶ່ງກາຍມາເປັນເນື້ອໜັງ? ມີການເວົ້າກ່ອນໜ້ານີ້ວ່າພຣະເຈົ້າຈະພະຍາຍາມທຸກຢ່າງເພື່ອຊ່ວຍມະນຸດຊາດໃຫ້ລອດພົ້ນ ແລະ ການທີ່ພຣະອົງກາຍມາເປັນເນື້ອໜັງກໍລວມເຖິງຄວາມຮັກທັງໝົດຂອງພຣະອົງ. ສິ່ງນີ້ພຽງແຕ່ສະແດງໃຫ້ພວກເຈົ້າເຫັນວ່າຄວາມບໍ່ເຊື່ອຟັງຂອງມະນຸດຊາດຕໍ່ພຣະເຈົ້າແມ່ນມີຫຼາຍທີ່ສຸດ. ມັນເປັນເພາະສິ່ງຕ່າງໆຢູ່ເກີນຂອບເຂດການຊ່ວຍເຫຼືອໃຫ້ລອດພົ້ນແລ້ວ ພຣະເຈົ້າຈຶ່ງບໍ່ມີທາງເລືອກຫຍັງນອກຈາກກາຍມາເປັນເນື້ອໜັງເພື່ອຖວາຍພຣະອົງເອງໃຫ້ມະນຸດຊາດ. ພຣະເຈົ້າໄດ້ຖວາຍຄວາມຮັກທັງໝົດຂອງພຣະອົງ. ຖ້າພຣະອົງບໍ່ຮັກມະນຸດຊາດ, ພຣະອົງຈະບໍ່ກາຍມາເປັນເນື້ອໜັງ. ພຣະເຈົ້າສາມາດໂຈມຕີດ້ວຍຟ້າຮ້ອງຈາກສະຫວັນ, ປົດປ່ອຍຄວາມສະຫງ່າຜ່າເຜີຍ ແລະ ຄວາມໂກດຮ້າຍຂອງພຣະອົງໂດຍກົງ ແລະ ມະນຸດກໍຈະລົ້ມລົງເທິງພື້ນດິນ. ມັນບໍ່ຈຳເປັນທີ່ຈະໃຫ້ພຣະເຈົ້າຜ່ານຜ່າບັນຫາໄປໄດ້, ຈ່າຍລາຄານັ້ນ ຫຼື ທົນທຸກກັບຄວາມອັບອາຍເຊັ່ນນັ້ນໃນເນື້ອໜັງ. ນີ້ຄືຕົວຢ່າງທີ່ເຫັນໄດ້ຢ່າງຊັດເຈນ. ໃນທາງກົງກັນຂ້າມ, ພຣະອົງຈະທົນທຸກກັບຄວາມເຈັບປວດ, ຄວາມອັບອາຍ, ການປະຖິ້ມ ແລະ ການຂົ່ມເຫັງເພື່ອຊ່ວຍມະນຸດຊາດໃຫ້ລອດພົ້ນ. ແມ່ນແຕ່ໃນສະພາບແວດລ້ອມທີ່ໂຫດຮ້າຍເຊັ່ນນັ້ນ, ພຣະອົງຍັງມາເພື່ອຊ່ວຍມະນຸດຊາດໃຫ້ລອດພົ້ນ. ນີ້ບໍ່ແມ່ນຄວາມຮັກທີ່ຍິ່ງໃຫຍ່ທີ່ສຸດບໍ? ຖ້າພຣະເຈົ້າພຽງແຕ່ຊອບທຳ ແລະ ພຣະອົງເຕັມໄປດ້ວຍຄວາມກຽດຊັງທີ່ໄຮ້ຂອບເຂດສຳລັບມະນຸດຊາດ, ແລ້ວພຣະອົງຈະບໍ່ກາຍມາເປັນເນື້ອໜັງເພື່ອເຮັດພາລະກິດຂອງພຣະອົງ. ພຣະອົງສາມາດລໍຖ້າຈົນກວ່າມະນຸດຊາດຈະເລີ່ມເສື່ອມຊາມຈົນເຖິງທີ່ສຸດ ແລະ ຈາກນັ້ນກໍຖອນຮາກຖອນໂຄນພວກເຂົາທຸກຄົນ ແລະ ເຮັດພຽງສໍ່ານັ້ນແລ້ວກໍສຳເລັດລົງ. ມັນເປັນເພາະພຣະເຈົ້າຮັກມະນຸດຊາດ ແລະ ເພາະພຣະອົງມີຄວາມຮັກທີ່ສຸດສຳລັບມະນຸດຊາດ ພຣະອົງຈຶ່ງກາຍມາເປັນເນື້ອໜັງເພື່ອຊ່ວຍມະນຸດເຫຼົ່ານີ້ທີ່ເສື່ອມຊາມທີ່ສຸດ. ຫຼັງຈາກທີ່ຜ່ານການພິພາກສາ ແລະ ການຂ້ຽນຕີຂອງພຣະເຈົ້າ ແລະ ການຮຽນຮູ້ເຖິງທຳມະຊາດຂອງພວກເຂົາ, ຫຼາຍຄົນເວົ້າວ່າ “ມັນຈົບລົງໝົດແລ້ວສຳລັບຂ້ອຍ. ຂ້ອຍບໍ່ສາມາດຖືກຊ່ວຍໃຫ້ລອດພົ້ນໄດ້”. ມີພຽງແຕ່ເມື່ອເຈົ້າເຊື່ອວ່າເຈົ້າບໍ່ສາມາດຖືກຊ່ວຍໃຫ້ລອດພົ້ນໄດ້, ເຈົ້າຈຶ່ງຮັບຮູ້ວ່າພຣະເຈົ້າມີຄວາມອົດທົນ ແລະ ຄວາມຮັກຢ່າງແທ້ຈິງທີ່ສຸດສຳລັບຜູ້ຄົນ. ຄົນສາມາດເຮັດຫຍັງໄດ້ຖ້າປາດສະຈາກຄວາມຮັກຂອງພຣະເຈົ້າ? ພຣະເຈົ້າຍັງເວົ້າກັບພວກເຈົ້າເຖິງແມ່ນວ່າທຳມະຊາດຂອງມະນຸດເສື່ອມຊາມຫຼາຍ. ເມື່ອໃດກໍຕາມທີ່ພວກເຈົ້າຕັ້ງຄຳຖາມ, ພຣະອົງກໍຟ້າວຕອບ, ຢ້ານວ່າຄົນອາດບໍ່ເຂົ້າໃຈ ຫຼື ພວກເຂົາອາດພັດຫຼົງ ຫຼື ເຮັດບາງຢ່າງທີ່ເກີນໄປ. ດ້ວຍທຸກສິ່ງນີ້, ພວກເຈົ້າຍັງບໍ່ເຂົ້າໃຈວ່າຄວາມຮັກຂອງພຣະເຈົ້າຍິ່ງໃຫຍ່ສໍ່າໃດສຳລັບມະນຸດຊາດ?

ຫຼາຍຄົນໃນມື້ນີ້ກຳລັງສັງເກດວ່າ “ເປັນຫຍັງພຣະເຈົ້າທີ່ຢູ່ໃນເນື້ອໜັງຈຶ່ງຍັງຄ້າງຄາເທິງແຜ່ນດິນໂລກໃນຕອນນີ້ເມື່ອພາລະກິດຂອງພຣະອົງສຳເລັດແລ້ວ? ສາມາດມີອີກຂັ້ນຕອນໜຶ່ງຂອງພາລະກິດບໍ? ເປັນຫຍັງຈຶ່ງບໍ່ຟ້າວ ແລະ ເຮັດຂັ້ນຕອນຖັດໄປຂອງພາລະກິດ?” ມີຄວາມໝາຍໃນສິ່ງນີ້ຢ່າງແນ່ນອນ. ຫຼັງຈາກທີ່ພຣະເຈົ້າທີ່ຢູ່ໃນເນື້ອໜັງໄດ້ກ່າວພຣະທຳຫຼາຍຂໍ້, ມີການບັນລຸຜົນຫຍັງໃນຜູ້ຄົນ? ຄົນພຽງແຕ່ໄດ້ຍິນ ແລະ ຈົດຈໍາໂດຍບໍ່ໄດ້ພິຈາລະນາຫຼາຍ ແລະ ບໍ່ມີການປ່ຽນແປງທີ່ເຫັນໄດ້ຢ່າງຊັດເຈນໃນພວກເຂົາ. ໃນສະພາວະທີ່ພວກເຈົ້າເປັນຢູ່ໃນຕອນນີ້, ຍັງມີຄວາມຈິງຫຼາຍສໍ່າໃດທີ່ຍັງຄຸມເຄືອ ແລະ ການເຂົ້າສູ່ຄວາມເປັນຈິງແຫ່ງຄວາມຈິງກໍບໍ່ຕັ້ງຖາມຫາເລີຍ. ໂດຍການທີ່ພຣະເຈົ້າກາຍມາເປັນເນື້ອໜັງ ແລະ ເວົ້າພຣະທຳຫຼາຍຂໍ້ເຊັ່ນນັ້ນ, ພວກເຈົ້າຄິດວ່າຈຸດປະສົງຂອງພຣະອົງແມ່ນຫຍັງ? ແມ່ນຫຍັງຄືຜົນສຸດທ້າຍ? ຖ້າພຣະອົງຕ້ອງເລີ່ມຂັ້ນຕອນຖັດໄປຂອງພາລະກິດໃນຕອນນີ້ ແລະ ປ່ອຍໃຫ້ຄົນເຫຼົ່ານີ້ໄປຫາແຜນການຂອງພວກເຂົາເອງ, ພາລະກິດຈະຖືກປະຖິ້ມເຄິ່ງທາງ. ພາລະກິດຂອງພຣະເຈົ້າທີ່ຢູ່ໃນເນື້ອໜັງຕ້ອງດຳເນີນໃຫ້ສຳເລັດໃນທັງໝົດສອງຂັ້ນຕອນເພື່ອຊ່ວຍຜູ້ຄົນໃຫ້ລອດພົ້ນຢ່າງສົມບູນ. ເຊັ່ນດຽວກັບໃນຍຸກແຫ່ງພຣະຄຸນ, ເມື່ອພຣະເຢຊູມາ ມັນໃຊ້ເວລາສາມສິບສາມປີເຄິ່ງນັບຕັ້ງແຕ່ການກຳເນີດຂອງພຣະອົງຈົນເຖິງຕອນທີ່ພຣະອົງຖືກຄຶງເທິງໄມ້ກາງແກຂນ ແລະ ຂຶ້ນສູ່ສະຫວັນ. ນີ້ບໍ່ແມ່ນເວລາດົນຕາມອາຍຸໄຂຂອງມະນຸດທຳມະດາ, ແຕ່ມັນບໍ່ແມ່ນເວລາສັ້ນສຳລັບເວລາຂອງພຣະເຈົ້າເທິງແຜ່ນດິນໂລກ! ສາມສິບສາມປີເຄິ່ງແມ່ນແສນເຈັບປວດພໍສົມຄວນ! ພຣະເຈົ້າທີ່ຢູ່ໃນເນື້ອໜັງມີແກ່ນແທ້ ແລະ ອຸປະນິໄສຂອງພຣະເຈົ້າ ແລະ ມີຊີວິດກັບມະນຸດຊາດທີ່ເສື່ອມຊາມເປັນເວລາສາມສິບສາມປີເຄິ່ງ ແລະ ມັນເປັນສິ່ງທີ່ເຈັບປວດ. ບໍ່ວ່າຄົນຈະປະຕິບັດຕໍ່ພຣະອົງໄດ້ດີ ຫຼື ບໍ່ ຫຼື ບໍ່ວ່າພຣະອົງຈະມີບ່ອນໃຫ້ວາງຫົວຂອງພຣະອົງ ຫຼື ບໍ່, ຍົກເວັ້ນທຸກສິ່ງເຫຼົ່ານີ້ ເຖິງແມ່ນວ່າຮ່າງກາຍຂອງພຣະອົງບໍ່ທົນຮັບການທົນທຸກທາງຮ່າງກາຍຫຼາຍ, ການມີຊີວິດຮ່ວມກັບມະນຸດກໍເປັນສິ່ງທີ່ເຈັບປວດສຳລັບພຣະເຈົ້າ ເພາະພວກເຂົາບໍ່ແມ່ນປະເພດດຽວກັນ! ຕົວຢ່າງ: ຖ້າຄົນມໃຊ້ຊີວິດໝົດມື້ກັບໝູ, ມັນຈະຮ້າຍແຮງຂຶ້ນຢ່າງສຸດຂີດຫຼັງຈາກຊົ່ວໄລຍະໜຶ່ງ ເພາະພວກເຂົາບໍ່ແມ່ນປະເພດຽວກັນ! ມະນຸດສາມາດມີພາສາຫຍັງທີ່ຮ່ວມກັບໝູ? ພວກເຂົາສາມາດໃຊ້ຊີວິດນໍາກັນໂດຍບໍ່ມີການທົນທຸກບໍ? ແມ່ນແຕ່ຜົວ ແລະ ເມຍກໍຮູ້ວ່າມັນເປັນຕາຂີ້ດຽດທີ່ຈະອາໄສຢູ່ຮ່ວມກັນ ຖ້າພວກເຂົາບໍ່ໄດ້ເປັນອັນໜຶ່ງອັນດຽວກັນຢ່າງສົມບູນ. ເວລາສາມສິບສາມປີເຄິ່ງຂອງພຣະເຈົ້າເທິງແຜ່ນດິນໂລກໃນເນື້ອໜັງແມ່ນເຈັບປວດທີ່ສຸດໃນຕົວມັນເອງ ແລະ ບໍ່ມີຜູ້ໃດສາມາດເຂົ້າໃຈພຣະອົງໄດ້. ຄົນເຖິງກັບຄິດວ່າ “ພຣະເຈົ້າທີ່ຢູ່ໃນເນື້ອໜັງສາມາດເຮັດ ແລະ ເວົ້າແມ່ນຫຍັງກໍຕາມທີ່ພຣະອົງຕ້ອງການ ແລະ ພຣະອົງມີຫຼາຍຄົນທີ່ຕິດຕາມພຣະອົງ. ພຣະອົງມີທົນທຸກຫຍັງ? ພຣະອົງບໍ່ມີບ່ອນໃຫ້ວາງຫົວຂອງພຣະອົງເລີຍ ແລະ ເນື້ອໜັງຂອງພຣະອົງກໍທົນຮັບຄວາມເຈັບປວດ ແລະ ການທົນທຸກໜ້ອຍໜຶ່ງ. ນັ້ນບໍ່ຟັງເບິ່ງຄືກັບວ່າເຈັບປວດຫຼາຍ!” ມັນເປັນຈິງທີ່ຄວາມເຈັບປວດເຫຼົ່ານີ້ເປັນສິ່ງທີ່ມະນຸດສາມາດແບກຮັບ ແລະ ທົນຮັບໄດ້ ແລະ ພຣະເຈົ້າທີ່ຢູ່ໃນເນື້ອໜັງກໍບໍ່ໄດ້ຖືກຍົກເວັ້ນ. ພຣະອົງຍັງສາມາດທົນຮັບກັບມັນ ແລະ ມັນບໍ່ແມ່ນການທົນທຸກທີ່ໃຫຍ່ຫຼວງສຳລັບພຣະອົງ. ການທົນທຸກສ່ວນໃຫຍ່ທີ່ພຣະອົງທົນຮັບຄືການໃຊ້ຊີວິດຮ່ວມກັນມະນຸດຊາດທີ່ເສື່ອມຊາມຈົນເຖິງທີ່ສຸດ, ທົນຮັບການເຍາະເຍີ້ຍ, ການດູຖູກ, ການພິພາກສາ ແລະ ການປະນາມຈາກຄົນທຸກປະເພດ ພ້ອມທັງຖືກຕາມລ່າໂດຍມານຮ້າຍ ແລະ ການປະຕິເສດ ແລະ ການເປັນປໍລະປັກຈາກໂລກສາດສະໜາ, ສ້າງຮອຍບາດໃນວິນຍານເຊິ່ງບໍ່ມີຜູ້ໃດສາມາດຊົດເຊີຍໄດ້. ມັນເປັນສິ່ງທີ່ເຈັບປວດ. ພຣະອົງໄດ້ຊ່ວຍມະນຸດຊາດທີ່ເສື່ອມຊາມດ້ວຍຄວາມອົດທົນທີ່ໃຫຍ່ຫຼວງ, ພຣະອົງຮັກຜູ້ຄົນ ເຖິງແມ່ນວ່າພຣະອົງຈະມີຮອຍບາດ ແລະ ນີ້ຄືພາລະກິດທີ່ເຈັບປວດຢ່າງສຸດຊຶ້ງ. ການຕໍ່ຕ້ານທີ່ຊົ່ວຮ້າຍຂອງມະນຸດຊາດ, ການປະນາມ ແລະ ການເວົ້າໃສ່ຮ້າຍ, ການກ່າວຕໍານິຢ່າງຜິດໆ, ການຂົ່ມເຫັງ ແລະ ການສະແຫວງຫາ ແລະ ການຂ້າຂອງພວກເຂົາເຮັດໃຫ້ເນື້ອໜັງຂອງພຣະເຈົ້າເຮັດພາລະກິດນີ້ ໂດຍທີ່ພຣະອົງເອງຕ້ອງຮັບຄວາມສ່ຽງທີ່ໃຫຍ່ຫຼວງ. ຜູ້ໃດສາມາດເຂົ້າໃຈພຣະອົງເມື່ອພຣະອົງທົນທຸກກັບຄວາມເຈັບປວດເຫຼົ່ານີ້ ແລະ ຜູ້ໃດສາມາດປອບໃຈພຣະອົງໄດ້? ມະນຸດມີພຽງແຕ່ຄວາມກະຕືລືລົ້ນໜ້ອຍໜຶ່ງ ແລະ ພວກເຂົາອາດຍັງຈົ່ມຕໍ່ວ່າ ຫຼື ປະຕິບັດຕໍ່ພຣະອົງຢ່າງຂີ້ຄ້ານ ແລະ ຢ່າງເມິນເສີຍ. ພຣະອົງຈະບໍ່ສາມາດທົນທຸກຍ້ອນສິ່ງນີ້ໄດ້ແນວໃດ? ພຣະອົງຮູ້ສຶກເຈັບປວດຫຼາຍໃນຫົວໃຈຂອງພຣະອົງ. ການປອບໃຈທາງໂລກສອງສາມຢ່າງຈະສາມາດຊົດເຊີຍໃຫ້ຄວາມເສຍຫາຍທີ່ມະນຸດຊາດໃຫ້ສ້າງຕໍ່ພຣະເຈົ້າບໍ? ເຈົ້າຄິດວ່າການກິນ ແລະ ການນຸ່ງເຄື່ອງດີໆຄືຄວາມສຸກບໍ? ມຸມມອງນີ້ແມ່ນເປັນຕາຫົວ! ພຣະເຢຊູເຈົ້າພຽງແຕ່ເປັນອິດສະຫຼະຫຼັງຈາກທີ່ເຮັດພາລະກິດຂອງພຣະອົງເທິງແຜ່ນດິນໂລກ ແລະ ມີຊີວິດສາມສິບສາມປີເຄິ່ງ, ຖືກຄຶງເທິງໄມ້ກາງແຂນ ແລະ ຟື້ນຄືນຊີບຈາກຄວາມຕາຍ ແລະ ຈາກນັ້ນກໍປາກົດຕົວທ່າມກາງມະນຸດເປັນເວລາສີ່ສິບມື້, ສິ້ນສຸດຫຼາຍປີແຫ່ງຄວາມເຈັບປວດຂອງພຣະອົງທີ່ໃຊ້ຊີວິດທ່າມກາງມະນຸດຊາດ. ແຕ່ຫົວໃຈຂອງພຣະເຈົ້າຍັງເຈັບປວດຄືເກົ່າຢູ່ສະເໝີ ຍ້ອນກັງວົນຈຸດໝາຍປາຍທາງຂອງຜູ້ຄົນ. ຄົນໃດກໍຕາມບໍ່ສາມາດເຂົ້າໃຈ ຫຼື ທົນຮັບຄວາມເຈັບປວດນີ້ໄດ້. ພຣະເຢຊູເຈົ້າຖືກຄຶງເທິງໄມ້ກາງແຂນເພື່ອແບກຮັບຄວາມຜິດບາບຂອງທຸກຄົນ ເພື່ອວ່າມະນຸດຊາດຈະມີພື້ນຖານສຳລັບຄວາມລອດພົ້ນ. ພຣະອົງໄຖ່ມະນຸດຊາດຈາກມື້ຂອງຊາຕານໂດຍການທີ່ພຣະອົງຖືກຄຶງເທິງໄມ້ກາງແຂນ ແລະ ພຣະອົງພຽງແຕ່ຈົບການເປັນຢູ່ທີ່ເຈັບປວດຂອງພຣະອົງໃນໂລກນີ້ ຫຼັງຈາກທີ່ພຣະອົງໄດ້ສຳເລັດພາລະກິດແຫ່ງການໄຖ່ບາບທັງໝົດຂອງພຣະອົງ. ຫຼັງຈາກທີ່ພາລະກິດທັງໝົດຂອງພຣະອົງສຳເລັດຄົບຖ້ວນ, ພຣະອົງບໍ່ໄດ້ຊັກຊ້າແມ່ນແຕ່ມື້ດຽວ. ພຣະອົງພຽງແຕ່ປາກົດຕົວຕໍ່ຜູ້ຄົນ ເພື່ອວ່າທຸກຄົນຈະຮູ້ວ່າພຣະເຈົ້າໄດ້ສຳເລັດພາລະກິດແຫ່ງການໄຖ່ບາບສຳລັບມະນຸດຊາດ ແລະ ສຳເລັດແຜນການຂອງພຣະອົງໃນເນື້ອໜັງຢ່າງແນ່ນອນ. ພຣະອົງຈະບໍ່ຈາກໄປ ຖ້າມີເສດສ່ວນເລັກໆນ້ອຍໆໃນພາລະກິດທີ່ຍັງບໍ່ສຳເລັດຄົບຖ້ວນ. ໃນຍຸກແຫ່ງພຣະຄຸນ, ພຣະເຢຊູມັກເວົ້າວ່າ “ເວລາຂອງເຮົາບໍ່ທັນໄດ້ມາຮອດເທື່ອ”. ການທີ່ເວລາຂອງພຣະອົງຍັງບໍ່ທັນໄດ້ມາຮອດໝາຍຄວາມວ່າພາລະກິດຂອງພຣະອົງບໍ່ໄດ້ໄປຮອດເສັ້ນຕາຍຂອງມັນ. ນັ້ນໝາຍຄວາມວ່າ ພາລະກິດຂອງພຣະເຈົ້າທີ່ຢູ່ໃນເນື້ອໜັງບໍ່ແມ່ນພຽງການໄປ ແລະ ການຍ່າງຈາກບ່ອນໜຶ່ງໄປຫາອີກບ່ອນໜຶ່ງ, ເວົ້າ, ກວດສອບຊີວິດໃນຄຣິສຕະຈັກ ແລະ ເວົ້າທຸກສິ່ງທີ່ຈຳເປັນຕ້ອງເວົ້າດັ່ງທີ່ຜູ້ຄົນຈິນຕະນາການ. ຫຼັງຈາກທີ່ພຣະເຈົ້າທີ່ຢູ່ໃນເນື້ອໜັງໄດ້ສຳເລັດພາລະກິດຂອງພຣະອົງ ແລະ ເວົ້າທຸກສິ່ງນີ້, ພຣະອົງຍັງຕ້ອງລໍຖ້າຜົນຮັບສຸດທ້າຍ ແລະ ຜົນທີ່ຈະບັນລຸຈາກສິ່ງທີ່ພຣະອົງເວົ້າ ແລະ ເບິ່ງວ່າຄວາມລອດພົ້ນຂອງມະນຸດຊາດຈະມີລັກສະນະເປັນແນວໃດ. ນີ້ບໍ່ແມ່ນເລື່ອງປົກກະຕິບໍ? ພຣະອົງຈະພຽງແຕ່ປະຖິ້ມພາລະກິດຂອງພຣະອົງຫຼັງຈາກທີ່ຈ່າຍລາຄາທີ່ພຽນພະຍາຍາມທັງໝົດຂອງພຣະອົງບໍ? ພຣະອົງຕ້ອງຂືນຢູ່ຈົນເຖິງທີ່ສຸດ ແລະ ຫຼັງຈາກທີ່ມີຜົນຮັບເທົ່ານັ້ນເອງ ພຣະອົງຈຶ່ງຈະສະບາຍໃຈທີ່ຈະດຳເນີນຂັ້ນຕອນຖັດໄປຂອງພາລະກິດຕໍ່. ພາລະກິດຂອງພຣະເຈົ້າ ແລະ ແຜນການຄຸ້ມຄອງຂອງພຣະອົງເປັນສິ່ງສະເພາະທີ່ມີພຽງແຕ່ພຣະອົງເອງສາມາດເຮັດໄດ້. ສິ່ງທີ່ມະນຸດຊາດ ແລະ ຄົນທີ່ຕິດຕາມພຣະອົງກາຍມາເປັນໃນທີ່ສຸດ, ສິ່ງທີ່ຄົນຖືກຊ່ວຍໃຫ້ລອດພົ້ນໃນກາຍມາເປັນໃນທີ່ສຸດ, ຈຳນວນຄົນທີ່ປະຕິບັດຕາມຄວາມປະສົງຂອງພຣະອົງ, ຈຳນວນຄົນທີ່ຮັກພຣະອົງຢ່າງແທ້ຈິງ, ຈຳນວນຄົນທີ່ຮູ້ຈັກພຣະອົງຢ່າງແທ້ຈິງ, ຈຳນວນຄົນທີ່ອຸທິດຕົນເອງໃຫ້ພຣະອົງ ແລະ ຈຳນວນຄົນທີ່ນະມັດສະການພຣະອົງຢ່າງແທ້ຈິງ... ຄຳຖາມທັງໝົດນີ້ຕ້ອງມີຜົນຮັບ. ມັນບໍ່ແມ່ນ “ຫຼັງຈາກທີ່ພາລະກິດຂອງພຣະເຈົ້າເທິງແຜ່ນດິນໂລກສຳເລັດແລ້ວ, ພຣະອົງຄວນມີຄວາມສຸກກັບຕົນເອງ. ພຣະອົງສາມາດມີຄວາມມ່ວນຊື່ນນັ້ນ!” ດັ່ງທີ່ຜູ້ຄົນຈິນຕະນາການ. ໃຫ້ຮູ້ສິ່ງນີ້: ມັນບໍ່ມ່ວນເລີຍ, ມັນແສນເຈັບປວດ! ບາງຄົນບໍ່ເຂົ້າໃຈ ແລະ ຄິດວ່າ “ຖ້າພຣະເຈົ້າເຮັດພາລະກິດຂອງພຣະອົງໃນເນື້ອໜັງ ແລະ ບໍ່ເວົ້າອີກຕໍ່ໄປ, ນັ້ນໝາຍຄວາມວ່າພຣະວິນຍານຂອງພຣະອົງຈາກໄປແລ້ວບໍ?” ດ້ວຍສິ່ງນັ້ນ, ພວກເຂົາກໍເລີ່ມສົງໄສພຣະເຈົ້າ. ຍັງມີບາງຄົນທີ່ເວົ້າວ່າ “ຫຼັງຈາກທີ່ພຣະເຈົ້າສຳເລັດພາລະກິດຂອງພຣະອົງໃນເນື້ອໜັງ ແລະ ເວົ້າແລ້ວ, ພຣະອົງຕ້ອງລໍຖ້າຢ່າງເດັດຂາດບໍ?” ແມ່ນແລ້ວ. ພາລະກິດຂອງພຣະເຈົ້າໃນເນື້ອໜັງມີຂອບເຂດທີ່ສະເພາະ. ມັນບໍ່ໄດ້ເປັນດັ່ງທີ່ຜູ້ຄົນຈິນຕະນາທີ່ມັນຈະຈົບລົງ ແລະ ສຳເລັດ ຫຼັງຈາກທີ່ພາລະກິດສຳເລັດ ແລະ ພຣະວິນຍານບໍລິສຸດສາມາດເຮັດມັນໄດ້ຢ່າງງ່າຍດາຍ. ນັ້ນບໍ່ແມ່ນລັກສະນະທີ່ມັນເປັນ. ມີບາງສິ່ງທີ່ຈຳເປັນຕ້ອງໃຊ້ເນື້ອໜັງເພື່ອຊີ້ນໍາ ແລະ ຮັບມືເປັນການສ່ວນຕົວ. ບໍ່ມີຜູ້ໃດສາມາດແທນທີ່ສິ່ງເຫຼົ່ານີ້ໄດ້ ແລະ ນີ້ຍັງເປັນສ່ວນໜຶ່ງຂອງເຫດຜົນທີ່ວ່າເປັນຫຍັງພາລະກິດຂອງພຣະເຈົ້າໃນເນື້ອໜັງຈຶ່ງມີຄວາມໝາຍສຳຄັນ. ເຈົ້າເຂົ້າໃຈສິ່ງນີ້ບໍ? ໃນອະດີດ, ເຮົາໄດ້ເວົ້າກັບບາງຄົນຢ່າງໃຈຮ້າຍວ່າ “ການເຂົ້າກັບພວກເຈົ້າເປັນສິ່ງທີ່ລຳເຄັນ” ບາງຄົນຈະຕອບວ່າ “ຖ້າພຣະອົງບໍ່ຕ້ອງການຢູ່ກັບພວກເຮົາ, ເປັນຫຍັງພຣະອົງຈຶ່ງລໍຖ້າຢູ່ບ່ອນນີ້?” ນີ້ຄືຄວາມຮັກຂອງພຣະເຈົ້າສຳລັບມະນຸດຊາດ! ພຣະເຈົ້າສາມາດທົນຮັບຈົນເຖິງຕອນນີ້ໄດ້ບໍ ຖ້າບໍ່ມີຄວາມຮັກ? ບາງຄັ້ງພຣະອົງກໍໃຈຮ້າຍ ແລະ ເວົ້າຢ່າງຮຸນແຮງ, ແຕ່ພຣະອົງບໍ່ເຮັດພາລະກິດຂອງພຣະອົງໜ້ອຍລົງ. ພຣະອົງບໍ່ໄດ້ພາດແມ່ນແຕ່ກ້າວດຽວ. ພຣະອົງຈະບໍ່ຢັ້ງຈາກການເຮັດພາລະກິດທີ່ຄວນເຮັດ ແລະ ເວົ້າພຣະທຳທີ່ຄວນເວົ້າ. ພຣະອົງເຮັດ ແລະ ເວົ້າທຸກສິ່ງທີ່ຕ້ອງເຮັດ ແລະ ເວົ້າ. ບາງຄົນເວົ້າວ່າ “ເປັນຫຍັງພຣະເຈົ້າຈຶ່ງເວົ້າໃນຕອນນີ້ໜ້ອຍກວ່າທີ່ພຣະອົງເວົ້າໃນອະດີດ?” ເພາະກ້າວເຫຼົ່ານັ້ນຂອງພາລະກິດໄດ້ສຳເລັດລົງແລ້ວ ແລະ ກ້າວສຸດທ້າຍຄືການລໍຖ້າ. ເຮົາພຽງແຕ່ເຮັດພາລະກິດແຫ່ງການຊີ້ນໍາ ແລະ ເຮົາຕ້ອງວຸ້ນວາຍຕົນເອງກັບທຸກສິ່ງທີ່ເຮົາສາມາດເຮັດໄດ້. ເປັນຫຍັງເຮົາຈຶ່ງຢູ່ໃນສຸຂະພາບທີ່ບໍ່ດີໃນໄລຍະສຸດທ້າຍນີ້ຢູ່ສະເໝີ? ນີ້ເປັນສິ່ງທີ່ມີຄວາມໝາຍອີກດ້ວຍ, ເຈົ້າກໍຮູ້. ມັນເປັນເພາະເຮົາປາດຖະໜາທີ່ຈະແບກຮັບຄວາມເຈັບປ່ວຍ ແລະ ຄວາມເຈັບປວດບາງຢ່າງຂອງມະນຸດຊາດ. ພຣະເຈົ້າທີ່ຢູ່ໃນເນື້ອໜັງອາດປະສົບກັບຄວາມເຈັບປ່ວຍ ແລະ ຄວາມເຈັບປວດບາງຢ່າງ, ແຕ່ທຸກສິ່ງນີ້ເກີດຂຶ້ນຕາມຂັ້ນຕອນ. ພາລະກິດທີ່ບໍ່ຈຳເປັນຕ້ອງເຮັດແມ່ນຖືກຈຳກັດໂດຍອາການປ່ວຍທາງເນື້ອໜັງ ແລະ ມັນບໍ່ສາມາດເຮັດໃຫ້ສຳເລັດໄດ້ ແລະ ຈາກນັ້ນເນື້ອໜັງຕ້ອງທົນທຸກໜ້ອຍໜຶ່ງເມື່ອເວລາມາຮອດ. ຖ້າບໍ່ມີຂໍ້ຈຳກັດຫຼາຍຢ່າງ, ພຣະອົງຈະຕ້ອງການເວົ້າກັບມະນຸດຊາດຫຼາຍຂຶ້ນຢູ່ສະເໝີ ແລະ ໃຫ້ການຊ່ວຍເຫຼືອແກ່ພວກເຂົາຫຼາຍ, ເພາະພຣະອົງກຳລັງເຮັດພາລະກິດແຫ່ງຄວາມລອດພົ້ນ. ສິ່ງດຽວທີ່ພາລະກິດຂອງພຣະເຈົ້າໃນເນື້ອໜັງນັບຕັ້ງແຕ່ຕອນເລີ່ມຕົ້ນຈົນເຖິງຕອນຈົບໄດ້ເປີດເຜີຍແມ່ນຄວາມຮັກຂອງພຣະເຈົ້າ. ແກ່ນແທ້ໃນພາລະກິດຂອງພຣະອົງຄືຄວາມຮັກ ແລະ ພຣະອົງສະຫຼະທຸກສິ່ງ ແລະ ທຸກຢ່າງທີ່ພຣະອົງມີສຳລັບມະນຸດຊາດ.

ລະດູໜາວ, ປີ 1999


ຄວາມເຊື່ອໃນພຣະເຈົ້າຕ້ອງເລີ່ມຕົ້ນດ້ວຍການເບິ່ງທະລຸແນວໂນ້ມທີ່ຊົ່ວຮ້າຍຂອງໂລກ

ເຖິງແມ່ນຄົນໜຸ່ມບາງຄົນເຊື່ອໃນພຣະເຈົ້າ, ມັນຍາກຫຼາຍສຳລັບພວກເຂົາທີ່ກຳຈັດນິໄສທີ່ບໍ່ດີໃນການມັກຫຼິ້ນເກມຄອມພິວເຕີອອກຈາກຕົວພວກເຂົາເອງ. ເກມຄອມພິວເຕີມັກຈະກ່ຽວຂ້ອງກັບຫຍັງ? ພວກມັນມີການໃຊ້ຄວາມຮຸນແຮງເປັນຈຳນວນຫຼາຍ. ການຫຼິ້ນເກມແມ່ນຂອບເຂດຂອງມານຮ້າຍ. ສຳລັບຄົນສ່ວນໃຫຍ່, ຫຼັງຈາກທີ່ຫຼິ້ນເກມເຫຼົ່ານີ້ເປັນເວລາດົນນານ, ພວກເຂົາກໍບໍ່ສາມາດເຮັດວຽກງານໃດທີ່ເປັນຈິງໄດ້ອີກ; ພວກເຂົາບໍ່ຢາກໄປໂຮງຮຽນ ຫຼື ເຮັດວຽກ ຫຼື ຄິດເຖິງອະນາຄົດຂອງພວກເຂົາອີກຕໍ່ໄປ, ແຮງໄກທີ່ພວກເຂົາຈະຄິດຄຳນຶງເຖິງຊີວິດຂອງພວກເຂົາ. ໃນຕອນນີ້, ແມ່ນຫຍັງຄືສິ່ງທີ່ເຕັມຢູ່ໃນຫົວໃຈຂອງຄົນໜຸ່ມສ່ວນໃຫຍ່ໃນສັງຄົມ? ນອກຈາກການກິນ, ການດື່ມ ແລະ ການມີຄວາມສຸກ, ຫົວໃຈຂອງພວກເຂົາເຕັມໄປດ້ວຍການຫຼິ້ນເກມ. ທຸກສິ່ງທີ່ພວກເຂົາເວົ້າ ແລະ ຄິດແມ່ນແປກປະຫຼາດ ແລະ ໄຮ້ມະນຸດສະທຳ. ຜູ້ຄົນບໍ່ສາມາດແມ່ນແຕ່ໃຊ້ຄຳວ່າ “ສົກກະປົກ” ຫຼື “ຊົ່ວຮ້າຍ” ເພື່ອອະທິບາຍເຖິງສິ່ງຕ່າງໆທີ່ພວກເຂົາຄິດອີກຕໍ່ໄປ; ພວກມັນບໍ່ແມ່ນສິ່ງຄົນທີ່ມີຄວາມເປັນມະນຸດທີ່ປົກກະຕິຄວນມີ, ພວກມັນລ້ວນແລ້ວແຕ່ເປັນສິ່ງທີ່ແປກປະຫຼາດ ແລະ ໄຮ້ມະນຸດສະທຳ. ຖ້າເຈົ້າເວົ້າກ່ຽວກັບເລື່ອງ ຫຼື ຫົວຂໍ້ທີ່ກ່ຽວຂ້ອງກັບຄວາມເປັນມະນຸດທີ່ປົກກະຕິ, ພວກເຂົາແມ່ນບໍ່ສາມາດທົນຟັງມັນໄດ້; ພວກເຂົາບໍ່ສົນໃຈ ຫຼື ບໍ່ເຕັມໃຈທີ່ຈະຮັບຟັງ ແລະ ພວກເຂົາຈະເຖິງກັບຮູ້ສຶກກຽດຊັງເຈົ້າ. ພວກເຂົາບໍ່ມີພາສາ ຫຼື ຫົວຂໍ້ຮ່ວມກັບມະນຸດຊາດທີ່ປົກກະຕິ. ຫົວຂໍ້ທັງໝົດຂອງພວກເຂົາກ່ຽວກັບການກິນ, ການດື່ມ ແລະ ການມ່ວນຊື່ນ. ຫົວໃຈຂອງພວກເຂົາເຕັມໄປດ້ວຍກະແສທາງໂລກ. ພວກເຂົາມີຄວາມຫວັງຫຍັງແດ່ໃນອະນາຄົດ? ພວກເຂົາມີອະນາຄົດບໍ? (ບໍ່, ຄົນເຫຼົ່ານີ້ຈະສູນເສຍລ້າໆ). “ສູນເສຍລ້າໆ” ແມ່ນຄຳເວົ້າທີ່ເໝາະສົມຫຼາຍ. ນີ້ໝາຍຄວາມວ່າແນວໃດ? ພວກເຂົາສາມາດມີສ່ວນຮ່ວມໃນກິດຈະກຳທີ່ມະນຸດປົກກະຕິຄວນມີບໍ? (ບໍ່). ຄົນເຫຼົ່ານີ້ບໍ່ໃສ່ຄວາມພະຍາຍາມເຂົ້າໃນການສຶກສາຂອງພວກເຂົາ ແລະ ຖ້າຄົນໆໜຶ່ງໃຫ້ພວກເຂົາເຮັດວຽກໜັກ, ພວກເຂົາຈະເຕັມໃຈບໍ? (ບໍ່). ພວກເຂົາຈະຄິດແນວໃດ? ພວກເຂົາຈະຄິດແນວໃດ? ພວກເຂົາຈະຄິດວ່າ “ເຮັດວຽກໄປເພື່ອຫຍັງ? ວຽກນີ້ເຮັດໃຫ້ເມື່ອຍຫຼາຍ. ຂ້ອຍຈະສາມາດຮັບຫຍັງຈາກສິ່ງນັ້ນ? ບໍ່ມີຫຍັງນອກຈາກຄວາມອິດເມື່ອຍ ແລະ ຄວາມເຈັບປວດ. ການຫຼິ້ນເກມມ່ວນ, ຜ່ອນຄາຍ ແລະ ເພີດເພີນກວ່າຫຼາຍ! ເມື່ອຂ້ອຍຢູ່ຕໍ່ໜ້າຄອມພິວເຕີ ແລະ ໃຊ້ຊີວິດໃນໂລກເໝືອນຈິງ, ຂ້ອຍກໍມີທຸກສິ່ງ”. ຖ້າເຈົ້າເຮັດໃຫ້ພວກເຂົາເຮັດວຽກຕັ້ງແຕ່ເກົ້າໂມງຈົນຮອດຫ້າໂມງ, ໄປເຮັດວຽກກົງເວລາ ແລະ ເຮັດວຽກຕາມຊົ່ວໂມງທີ່ກໍານົດໄວ້, ພວກເຂົາຈະຮູ້ສຶກແນວໃດກ່ຽວກັບສິ່ງນັ້ນ? ພວກເຂົາຈະເຕັມໃຈຍຶດໝັ້ນກັບຕາຕະລາງນັ້ນ ແລະ ຜູກມັດໃນລັກສະນະນີ້ບໍ? (ບໍ່). ເມື່ອຜູ້ຄົນຫຼິ້ນເກມ ແລະ ເສຍເວລາກັບຄອມພິວເຕີຢູ່ເລື້ອຍໆ, ຫຼັງຈາກຊົ່ວໄລຍະໜຶ່ງ ຄວາມປະສົງຂອງພວກເຂົາຈະຫາຍໄປ ແລະ ພວກເຂົາຈະກາຍມາເປັນຄົນທີ່ໝົດສະພາບ. ຜູ້ບໍ່ເຊື່ອມີຄວາມສຸກກັບການຕິດຕາມກະແສ ແລະ ພວກເຂົາມັກແຟຊັນ, ໂດຍສະເພາະຄົນໜຸ່ມ ແລະ ພວກເຂົາສ່ວນໃຫຍ່ບໍ່ໄດ້ເຮັດໜ້າທີ່ທີ່ເໝາະສົມຂອງພວກເຂົາ ຫຼື ຍ່າງໃນເສັ້ນທາງທີ່ຖືກຕ້ອງ; ພໍ່ແມ່ຂອງພວກເຂົາບໍ່ສາມາດຈັດການກັບພວກເຂົາ, ຄູອາຈານຂອງພວກເຂົາບໍ່ສາມາດເຮັດຫຍັງໄດ້ກັບພວກເຂົາ ແລະ ບໍ່ມີີ່ລະບົບການສຶກສາຂອງປະເທດໃດໆສາມາດເຮັດຫຍັງໄດ້ກ່ຽວກັບກະແສນີ້ ນອກຈາກຍອມເຮັດຕາມກະແສນີ້. ຊາຕານທີ່ຊົ່ວຮ້າຍເຮັດສິ່ງຕ່າງໆເພື່ອລໍ້ລວງຜູ້ຄົນ ແລະ ນໍາພວກເຂົາໃຫ້ໄປສູ່ຄວາມຕໍ່າຊ້າ. ຄົນທີ່ອາໄສຢູ່ໃນໂລກທີ່ບໍ່ເປັນຈິງກໍຈະບໍ່ມີຄວາມສົນໃຈໃນສິ່ງໃດໆທີ່ກ່ຽວຂ້ອງກັບຊີວິດຂອງມະນຸດປົກກະຕິ; ພວກເຂົາບໍ່ມີອາລົມທີ່ຈະເຮັດວຽກ ຫຼື ຮໍ່າຮຽນຫຍັງເລີຍ. ສິ່ງດຽວທີ່ເຂົາສົນໃຈກໍຄືການຫຼິ້ນເກມ, ຄືກັບວ່າພວກເຂົາຖືກຈູງໃຈໂດຍບາງສິ່ງ. ນັກວິທະຍາສາດໄດ້ກ່າວອ້າງວ່າ ທັນທີທີ່ຄົນຫຼິ້ນເກມກາຍເປັນຕົວລະຄອນໃນເກມ, ສະໝອງຂອງພວກເຂົາກໍ່ເລີ່ມລັ່ງບາງສິ່ງທີ່ເຮັດໃຫ້ພວກເຂົາຕື່ນເຕັ້ນ ແລະ ເຖິງກັບຫຼອນພໍສົມຄວນ ແລະ ຫຼັງຈາກນັ້ນ ພວກເຂົາກໍ່ເສບຕິດການຫຼິ້ນເກມ ແລະ ຄິດກ່ຽວກັບການຫຼິ້ນເກມຢູ່ສະເໝີ. ເມື່ອໃດກໍຕາມທີ່ພວກເຂົາເບື່ອໜ່າຍ ຫຼື ກຳລັງເຮັດວຽກງານບາງຢ່າງທີ່ເໝາະສົມ, ພວກເຂົາແມ່ນຕ້ອງການຫຼິ້ນເກມແທນ ແລະ ເກມກໍໄດ້ຄ່ອຍໆກາຍເປັນຊີວິດທັງໝົດຂອງພວກເຂົາ. ການຫຼິ້ນເກມກໍຄືກັບການເສບຢາປະເພດໜຶ່ງ: ຫຼັງຈາກທີ່ຄົນໜຶ່ງຕິດມັນ, ມັນກໍຍາກທີ່ຈະເຊົາ ແລະ ຍາກທີ່ຈະໜີ, ມັນທຳລາຍພວກເຂົາ. ບໍ່ວ່າໜຸ່ມ ຫຼື ເຖົ້າ, ຫຼັງຈາກທີ່ຜູ້ຄົນຕິດນິໄສທີ່ບໍ່ດີນີ້ແລ້ວ ພວກເຂົາກໍເຊົາເຮັດມັນໄດ້ຍາກ. ເດັກນ້ອຍບາງຄົນຢູ່ຈົນເດິກ ແລະ ຫຼິ້ນເກມໝົດຄືນ, ຄືນແລ້ວຄືນເລົ່າ ແລະ ພໍ່ແມ່ຂອງພວກເຂົາກໍບໍ່ສາມາດຄວບຄຸມ ຫຼື ເຝົ້າເບິ່ງພວກເຂົາໄດ້, ສະນັ້ນ ເດັກນ້ອຍຈຶ່ງຈົບລົງດ້ວຍການຫຼິ້ນເກມຈົນຕາຍຕໍ່ໜ້າຄອມພິວເຕີ. ພວກເຂົາຕາຍແນວໃດ? ຫຼັກຖານທາງວິທະຍາສາດໄດ້ລະບຸວ່າສະໝອງຂອງພວກເຂົາໄດ້ຮັບຄວາມເສຍຫາຍ, ພວກເຂົາໃຊ້ຮ່າງກາຍໜັກເກີນໄປຈົນຕາຍ. ເຈົ້າຈະເວົ້າວ່າການຫຼິ້ນເກມເປັນສິ່ງທີ່ຄົນປົກກະຕິຄວນເຮັດບໍ? ຖ້າມັນຈຳເປັນສຳລັບຄວາມເປັນມະນຸດທີ່ປົກກະຕິຂອງຜູ້ຄົນ, ຖ້າມັນເປັນເສັ້ນທາງທີ່ຖືກຕ້ອງ, ແລ້ວເປັນຫຍັງຜູ້ຄົນຈຶ່ງບໍ່ສາມາດເຊົາເຮັດມັນໄດ້? ພວກເຂົາສາມາດກາຍເປັນທາດຈາກສິ່ງນັ້ນຈົນເຖິງລະດັບນັ້ນໄດ້ແນວໃດ? ສິ່ງດຽວທີ່ສິ່ງນີ້ໄດ້ພິສູດກໍຄືການຫຼິ້ນເກມບໍ່ແມ່ນເສັ້ນທາງທີ່ດີ. ການໃຊ້ເວລາໝົດມື້ໝົດຄືນໃນອິນເຕີເນັດ, ທ່ອງອອນລາຍສຳລັບສິ່ງນີ້ ແລະ ສິ່ງນັ້ນ, ການເບິ່ງສິ່ງທີ່ບໍ່ເປັນປະໂຫຍດຕໍ່ສຸຂະພາບ ແລະ ການຫຼິ້ນເກມ, ການຫຼິ້ນເກມແບບນັ້ນໝົດມື້ສາມາດເຮັດໃຫ້ຄົນຫຼຸດລາຄາຕົນເອງດ້ວຍສິ່ງທີ່ໄຮ້ຄວາມໝາຍ ແລະ ທຳຮ້າຍ ແລະ ທຳລາຍຜູ້ຄົນ. ບໍ່ມີສິ່ງໃດທີ່ເປັນເສັ້ນທາງທີ່ຖືກຕ້ອງ. ໃນປະຈຸບັນໄວໜຸ່ມ, ຄົນໜຸ່ມ ແລະ ແມ່ນແຕ່ຄົນໄວກາງຄົນ ແລະ ຜູ້ອາວຸໂສກໍລ້ວນແລ້ວແຕ່ຫຼິ້ນວິດີໂອເກມ. ມີຄົນຫຼິ້ນພວກມັນຫຼາຍຂຶ້ນເລື້ອຍໆ. ເຖິງແມ່ນວ່າຄົນສ່ວນໃຫຍ່ຈະຮັບຊາບວ່າສິ່ງນີ້ບໍ່ແມ່ນສິ່ງທີ່ດີ, ແຕ່ພວກເຂົາບໍ່ສາມາດຄວບຄຸມຕົນເອງໄດ້. ການຫຼິ້ນເກມນີ້ເປັນການທຳຮ້າຍໄວໜຸ່ມ ແລະ ມັນໄດ້ທຳຮ້າຍຫຼາຍຄົນ. ແລ້ວເກມເກີດຂຶ້ນໄດ້ແນວໃດ? ພວກມັນບໍ່ໄດ້ມາຈາກຊາຕານບໍ? ມີຄົນປະເພດແປກໆບາງຄົນທີ່ເວົ້າວ່າ “ວິດີໂອເກມເປັນສັນຍາລັກຂອງຄວາມກ້າວໜ້າທາງວິທະຍາສາດສະໄໝໃໝ່, ພວກມັນຄືຄວາມສຳເລັດທາງວິທະຍາສາດ”. ແລ້ວຄຳອະທິບາຍນີ້ເປັນແນວໃດ? ມັນເປັນຕາຂີ້ດຽດ! ການຫຼິ້ນເກມບໍ່ແມ່ນເສັ້ນທາງທີ່ດີ ແລະ ມັນບໍ່ແມ່ນເສັ້ນທາງທີ່ຖືກຕ້ອງ! ການຫຼິ້ນເກມບໍ່ແມ່ນພຽງເລື່ອງການຕິດຕາມກະແສທາງສັງຄົມ, ແມ່ນແຕ່ຜູ້ບໍ່ເຊື່ອກໍເວົ້າວ່າການຫຼິ້ນເກມຈະທໍາລາຍຄວາມສຳນຶກເຖິງຈຸດປະສົງຂອງເຈົ້າ. ຖ້າເຈົ້າບໍ່ສາມາດເຊົາເຮັດສິ່ງທີ່ງ່າຍໆສໍ່ານີ້, ຖ້າເຈົ້າບໍ່ສາມາດຄວບຄຸມຕົນເອງໃນເລື່ອງນີ້, ເຈົ້າກໍຢູ່ໃນອັນຕະລາຍ. ໃນປະຈຸບັນ, ມັນເປັນເລື່ອງປົກກະຕິທີ່ຄົນຈະຫຼິ້ນວິດີໂອເກມ ແລະ ເສບຢາ, ບໍ່ວ່າພວກເຂົາຈະໜຸ່ມ ຫຼື ເຖົ້າ ແລະ ໂລກທັງໃບກໍເປັນເຊັ່ນນີ້. ບໍ່ວ່າເຈົ້າໄດ້ເຊື່ອໃນພຣະເຈົ້າດົນສໍ່າໃດກໍຕາມ, ຖ້າເຈົ້າບໍ່ສາມາດຄວບຄຸມແມ່ນແຕ່ບາງຢ່າງ ເຊັ່ນ: ການຫຼິ້ນວິດີໂອເກມ, ແລ້ວມື້ໜຶ່ງ ເມື່ອເຈົ້າຮູ້ສຶກວ່າການເຊື່ອໃນພຣະເຈົ້າໄຮ້ເປົ້າໝາຍ, ໜ້າເບື່ອ ແລະ ບໍ່ມີຊີວິດຊີວາ, ເຈົ້າຈະບໍ່ເລີ່ມເສບຢາ ແລະ ທົດລອງສານກະຕຸ້ນທຸກປະເພດຄືກັບທີ່ຜູ້ບໍ່ເຊື່ອເຮັດບໍ? ນີ້ຄືສິ່ງທີ່ອັນຕະລາຍຫຼາຍ! ເຈົ້າອາດຈະເຊື່ອໃນພຣະເຈົ້າ, ແຕ່ເຈົ້າບໍ່ມີພື້ນຖານ ແລະ ເຈົ້າບໍ່ໄດ້ຮັບຄວາມຈິງ, ສະນັ້ນເຈົ້າຈຶ່ງຍັງຢູ່ໃນອັນຕະລາຍທີ່ຈະທໍລະຍົດພຣະອົງໂດຍສິ້ນເຊີງ. ເຈົ້າອາດຈະລົ້ມແຫຼວອີກດ້ວຍເມື່ອພົບກັບສິ່ງໃດໜຶ່ງທີ່ເກີດຂຶ້ນກັບເຈົ້າ. ມີການລໍ້ລວງຫຼາຍຢ່າງໃນໂລກທີ່ຊົ່ວຮ້າຍນີ້ ແລະ ຊາຕານໃຊ້ວິທີການທຸກຮູບແບບເພື່ອລໍ້ລວງຄົນທີ່ເຊື່ອໃນພຣະເຈົ້າແຕ່ບໍ່ສະແຫວງຫາຄວາມຈິງ. ຖ້າເຈົ້າບໍ່ກິນ ແລະ ດື່ມພຣະທຳຂອງພຣະເຈົ້າເປັນປະຈຳ ແລະ ຫົວໃຈ ແລະ ຄວາມຄິດຂອງເຈົ້າຫວ່າງເປົ່າຢູ່ເລື້ອຍໆ, ເຈົ້າກໍຈະຢູ່ໃນອັນຕະລາຍຫຼາຍ. ຫົວໃຈຂອງພວກເຈົ້າຫວ່າງເປົ່າໃນເວລາສ່ວນໃຫຍ່ບໍ? ຄົນໜຸ່ມຫວ່າງເປົ່າໃນເວລາສ່ວນຫຼາຍ! ມັນອັນຕະລາຍຫຼາຍທີ່ຈະປ່ອຍໃຫ້ບັນຫານີ້ບໍ່ໄດ້ຮັບການແກ້ໄຂ. ຍ້ອນເຈົ້າເຊື່ອໃນພຣະເຈົ້າ, ເຈົ້າຄວນອ່ານພຣະທຳຂອງພຣະອົງຫຼາຍຂຶ້ນ ແລະ ເມື່ອເຈົ້າສາມາດຍອມຮັບຄວາມຈິງບາງຢ່າງ, ມັນຈະເປັນຈຸດປ່ຽນ ແລະ ເຈົ້າຈະສາມາດຫຼົບໜີຈາກເວລາທີ່ອັນຕະລາຍນີ້ ແລະ ຢືນຍັດໃນຄຣິສຕະຈັກ.

ມີຄົນໜຸ່ມຫຼາຍຂຶ້ນເລື້ອຍໆທີ່ກຳລັງເຂົ້າຮ່ວມເຮືອນຂອງພຣະເຈົ້າ ແລະ ພວກເຂົາຈໍານວນໜ້ອຍໜຶ່ງແມ່ນຢູ່ໃນຊ່ວງອາຍຸຊາວປີ. ພວກເຂົາຢູ່ໃນຊ່ວງດີທີ່ສຸດໃນຊີວິດ, ພວກເຂົາບໍ່ທັນໄດ້ກຳນົດເປົ້າໝາຍໃນຊີວິດຂອງພວກເຂົາເທື່ອ, ພວກເຂົາບໍ່ມີຄວາມທະເຍີທະຍານ ແລະ ພວກເຂົາຍັງບໍ່ທັນເຂົ້າໃຈວ່າຊີວິດແມ່ນຫຍັງ. ແລ້ວແມ່ນຫຍັງຄືສິ່ງທີ່ສະແດງອອກໃນຄົນເຫຼົ່ານີ້? ໍເຮົາມີສອງຖ້ອຍຄຳສຳລັບພວກເຈົ້າ: ອະຫັງການຊ່ວງໄວໜຸ່ມ ແລະ ບໍ່ຮູ້ຈັກແຍກແຍະ. ແລ້ວເປັນຫຍັງເຮົາຈຶ່ງເວົ້າແບບນັ້ນ? ໃຫ້ພວກເຮົາສົນທະນາກ່ອນວ່າ “ອະຫັງການຊ່ວງໄວໜຸ່ມ” ໝາຍເຖິງຫຍັງ. ພວກເຈົ້າສາມາດອະທິບາຍໄດ້ບໍວ່າ “ອະຫັງການຊ່ວງໄວໜຸ່ມ” ແມ່ນຫຍັງ? ມັນເປັນອຸປະນິໄສປະເພດໃດ? ມັນມີການສະແດງອອກປະເພດໃດ? (ມັນແມ່ນເວລາທີ່ຄົນຄິດວ່າແມ່ນຫຍັງກໍຕາມທີ່ພວກເຂົາມັກຄືສິ່ງທີ່ດີສຸດ, ແມ່ນຫຍັງກໍຕາມທີ່ພວກເຂົາຈິນຕະນາການແມ່ນຖືກຕ້ອງ ແລະ ບໍ່ເຕັມໃຈທີ່ຈະຮັບຟັງອີກຕໍ່ໄປ). ເວົ້າສັ້ນໆກໍຄືອຸປະນິໄສປະເພດນີ້ຄື “ຄວາມອວດດີ”. ນີ້ແມ່ນອຸປະນິໄສທົ່ວໄປຂອງຄົນຢູ່ກຸ່ມອາຍຸນີ້. ບໍ່ວ່າສະພາບແວດລ້ອມການໃຊ້ຊີວິດ ຫຼື ປະຫວັດຂອງພວກເຂົາຈະເປັນແນວໃດກໍຕາມ ຫຼື ພວກເຂົາຈະມາຈາກຮຸ່ນຄົນໃດກໍຕາມ, ທຸກຄົນໃນກຸ່ມອາຍຸນີ້ມີຄວາມອະຫັງການໃນຊ່ວງໄວໜຸ່ມ. ແລ້ວເປັນຫຍັງເຮົາຈຶ່ງເວົ້າເຊັ່ນນີ້? ມັນບໍ່ແມ່ນວ່າເຮົາມີອະຄະຕິກັບພວກເຂົາ ຫຼື ດູຖູກພວກເຂົາ, ແຕ່ໃນທາງກົງກັນຂ້າມມັນເປັນຍ້ອນຄົນໃນກຸ່ມອາຍຸນີ້ມີອຸປະນິໄສປະເພດໜຶ່ງ, ມັນຄືອຸປະນິໄສທີ່ອວດດີ, ບໍ່ເອົາຈິງເອົາຈັງ ແລະ ຄວາມທະນົງຕົວທີ່ສຸດ. ຍ້ອນພວກເຂົາບໍ່ມີປະສົບການທາງໂລກຫຼາຍ ແລະ ພວກເຂົາເຂົ້າໃຈຊີວິດພຽງໜ້ອຍດຽວ, ເມື່ອພວກເຂົາພົບກັບບາງຢ່າງໃນໂລກ ຫຼື ໃນຊີວິດ, ພວກເຂົາກໍຄິດວ່າ “ຂ້ອຍເຂົ້າໃຈ, ຂ້ອຍຄິດອອກແລ້ວ, ຂ້ອຍຮູ້ທຸກສິ່ງໃນຕອນນີ້! ຂ້ອຍສາມາດເຂົ້າໃຈໄດ້ວ່າຄົນເຖົ້າກຳລັງເວົ້າຫຍັງ ແລະ ຕາມທັນສິ່ງທີ່ໂດ່ງດັງໃນສັງຄົມ. ໃຫ້ເບິ່ງວ່າໂທລະສັບມືຖືພັດທະນາໄດ້ໄວສໍ່າໃດໃນຕອນນີ້ ແລະ ທຸກຄຸນສົມບັດຂອງພວກມັນຊັບຊ້ອນສໍ່າໃດ. ຂ້ອຍຮູ້ມັນໝົດ, ບໍ່ຄືກັບພວກເຈົ້າຜູ້ເຖົ້າທີ່ບໍ່ເຂົ້າໃຈຫຍັງເລີຍ”. ເມື່ອຜູ້ເຖົ້າກວ່າມາຫາພວກເຂົາເພື່ອຂໍຄວາມຊ່ວຍເຫຼືອໃນບາງສິ່ງ, ພວກເຂົາກໍເຖິງກັບເວົ້າວ່າ “ເມື່ອຄົນເລີ່ມເຖົ້າ, ພວກເຂົາກໍໄຮ້ປະໂຫຍດ. ພວກເຂົາບໍ່ສາມາດໃຊ້ແມ່ນແຕ່ຄອມພິວເຕີ, ແລ້ວການໃຊ້ຊີວິດຂອງພວກເຂົາຈະມີປະໂຫຍດຫຍັງ?” ສິ່ງນີ້ແມ່ນຫຍັງ? ນີ້ຄືການສະແດງອອກເຖິງຄວາມອະຫັງການໃນຊ່ວງໄວໜຸ່ມ. ຄົນໜຸ່ມມີຄວາມຈຳດີກວ່າ ແລະ ຍອມຮັບແນວຄິດໃໝ່ໆໄດ້ໄວກວ່າ ແລະ ເມື່ອໃດກໍຕາມທີ່ພວກເຂົາຮຽນຮູ້ບາງຢ່າງໃໝ່ໆ, ພວກເຂົາກໍດູຖູກຜູ້ເຖົ້າກວ່າ. ນີ້ຄືອຸປະນິໄສທີ່ເສື່ອມຊາມ. ແລ້ວອຸປະນິໄສປະເພດນີ້ເປັນອຸປະນິໄສຄວາມເປັນມະນຸດທີ່ປົກກະຕິບໍ? ຈະຖືວ່າມັນເປັນການສະແດງອອກເຖິງຄວາມເປັນມະນຸດທີ່ປົກກະຕິບໍ? (ບໍ່ແມ່ນ). ນັ້ນຄືເຫດຜົນທີ່ມັນຖືກເອີ້ນວ່າຄວາມອະຫັງການຊ່ວງໄວໜຸ່ມ. ແລ້ວເປັນຫຍັງມັນຈຶ່ງຖືກເອີ້ນວ່າ “ຄວາມອະຫັງການ” ແລະ ບໍ່ແມ່ນ “ຄວາມອວດດີ?” ເພາະມັນເປັນອຸປະນິໄສທີ່ເປັນເອກະລັກໃນຄົນໜຸ່ມ, ພວກເຂົາຮຽນຮູ້ສິ່ງນ້ອຍໆໜຶ່ງຢ່າງ ແລະ ພວກເຂົາເລີ່ມເຊື່ອໝັ້ນໃນຕົນເອງ, ພວກເຂົາບໍ່ມີແນວຄິດກ່ຽວກັບຄວາມສູງຂອງສະຫວັນ ແລະ ຄວາມເລິກຂອງແຜ່ນດິນໂລກ ແລະ ພວກເຂົາປະຕິບັດຕໍ່ສິ່ງທີ່ພວກເຂົາໄດ້ຮຽນຮູ້ຄືກັບເປັນທຶນ. ຄົນລ້ວນແລ້ວແຕ່ເປັນເຊັ່ນນີ້ເມື່ອພວກເຂົາໜຸ່ມ, ຈົນພວກເຂົາເລີ່ມເຖົ້າຂຶ້ນໜ້ອຍໜຶ່ງ, ເຂົ້າໃຈຫຼາຍຂຶ້ນໜ້ອຍໜຶ່ງ ແລະ ປະສົບກັບຄວາມສຳເລັດ ແລະ ຄວາມລົ້ມແຫຼວໃນຊີວິດຫຼາຍຂຶ້ນ. ຈາກນັ້ນພວກເຂົາກໍເລີ່ມເປັນຜູ້ໃຫຍ່ຂຶ້ນ ແລະ ໝັ້ນຄົງຂຶ້ນ ແລະ ເລືອກທີ່ຈະປະພຶດຕົນເອງໃນລັກສະນະທີ່ຖ່ອມຕົວຂຶ້ນ, ພວກເຂົາບໍ່ເຮັດໃຫ້ເປັນເລື່ອງໃຫຍ່ເມື່ອພວກເຂົາຮຽນຮູ້ທີ່ຈະເຮັດບາງຢ່າງ ແລະ ພວກເຂົາບໍ່ອາລົມເສຍເມື່ອພວກເຂົາບໍ່ສາມາດເຮັດບາງສິ່ງ. ຄົນໜຸ່ມອວດດີຫຼາຍ: ເມື່ອໃດກໍຕາມທີ່ພວກເຂົາຮຽນຮູ້ທີ່ຈະເຮັດບາງສິ່ງ, ພວກເຂົາກໍຕ້ອງໂອ້ອວດ ແລະ ພວກເຂົາຮູ້ສຶກເຊື່ອໝັ້ນໃນຕົນເອງ. ບາງຄັ້ງເມື່ອພວກເຂົາຕື່ນເຕັ້ນ, ພວກເຂົາກໍເລີ່ມຮູ້ສຶກວ່າພວກເຂົາຢູ່ລື່ນທຸກຄົນ, ໂລກບໍ່ໃຫຍ່ພໍສຳລັບພວກເຂົາ ແລະ ພວກເຂົາປາດຖະໜາວ່າພວກເຂົາຈະສາມາດໃຊ້ຊີວິດໃນດາວເຄາະອື່ນແທນ. ນີ້ຄືຄວາມອະຫັງການ. ຄວາມອະຫັງການຊ່ວງໄວໜຸ່ມມີສັນຍາລັກເປັນຄວາມບໍ່ສົນໃຈໃນຄວາມສູງຂອງສະຫວັນ ແລະ ຄວາມເລິກຂອງແຜ່ນດິນໂລກ ແລະ ສິ່ງທີ່ຄົນຕ້ອງການ ແລະ ເສັ້ນທາງທີ່ພວກເຂົາຄວນຍ່າງຕາມໃນຊີວິດ, ແມ່ນຫຍັງຄືສະພາບການທີ່ອັນຕະລາຍສຳລັບການອາໄສຢູ່ ແລະ ພວກເຂົາຄວນເຮັດຫຍັງເປັນຫຼັກ. ມັນເປັນດັ່ງທີ່ຄົນມັກເວົ້າເລື້ອຍໆວ່າ: “ພວກເຂົາບໍ່ຮູ້ຈັກແຍກແຍະ ແລະ ພວກເຂົາບໍ່ຮູ້ກ່ຽວກັບຊີວິດ”. ຄົນໃນກຸ່ມອາຍຸນີ້ມີຄວາມອະຫັງການປະເພດນີ້, ສະນັ້ນພວກເຂົາຈຶ່ງສະແດງສິ່ງເຫຼົ່ານີ້ອອກມາ. ມີຄົນໜຸ່ມທີ່ຄິດວ່າທຸກຄົນຢູ່ພາຍໃຕ້ພວກເຂົາ ແລະ ເມື່ອເຈົ້າເວົ້າບາງສິ່ງທີ່ພວກເຂົາບໍ່ມັກ, ພວກເຂົາກໍຈະບໍ່ສົນໃຈເຈົ້າ. ມັນຍາກສຳລັບພໍ່ແມ່ທີ່ຈະຄິດອອກວ່າຄົນໜຸ່ມກຳລັງຄິດຫຍັງ, ຖ້າເວົ້າຜິດພຽງໜຶ່ງຄຳ ພວກເຂົາກໍຈະສະແດງອາລົມໃຈຮ້າຍ ແລະ ຈາກໄປດ້ວຍຄວາມບໍ່ພໍໃຈ. ມັນຍາກທີ່ຈະສື່ສານກັບພວກເຂົາ. ເປັນຫຍັງພໍ່ແມ່ໃນທຸກມື້ນີ້ຈຶ່ງພົບວ່າມັນຍາກທີ່ຈະຈັດການ ແລະ ອົບຮົມສັ່ງສອນລູກໆຂອງພວກເຂົາ? ມັນບໍ່ແມ່ນເພາະພໍ່ແມ່ມີການສຶກສາຕໍ່າ ແລະ ບໍ່ເຂົ້າໃຈຄວາມຄິດຂອງຄົນໜຸ່ມ, ມັນເປັນເພາະຄວາມຄິດຂອງຄົນໜຸ່ມເລີ່ມຜິດປົກກະຕິ. ຄົນໜຸ່ມລ້ວນແລ້ວແຕ່ມັກກະແສທາງໂລກ ແລະ ພວກເຂົາຖືກກະແສເຫຼົ່ານັ້ນຄອບງໍາ; ພວກເຂົາທຸກຄົນເປັນຜູ້ເຄາະຮ້າຍທີ່ຖືກບູຊາໃຫ້ຊາຕານ, ພວກເຂົາຕໍ່າຊ້າໄວຫຼາຍ ແລະ ມັນຍາກສຳລັບພວກເຂົາທີ່ຈະເຂົ້າໃຈສິ່ງນີ້ໄດ້. ນັ້ນຄືເຫດຜົນທີ່ມັນບໍ່ແມ່ນເລື່ອງງ່າຍທີ່ຈະເປັນພໍ່ແມ່, ພໍ່ແມ່ບາງຄົນເຖິງກັບອອກຈາກຫົນທາງຂອງພວກເຂົາເພື່ອຮຽນຮູ້ກ່ຽວກັບຈິດຕະສາດເດັກເພື່ອທີ່ຈະອົບຮົມສັ່ງສອນລູກຂອງພວກເຂົາ. ເດັກຫຼາຍຄົນໃນທຸກມື້ນີ້ກຳລັງທົນທຸກຈາກພະຍາດທີ່ແປກປະຫຼາດ ເຊັ່ນ: ພາວະໂອທິສຕິກ ແລະ ພາວະຊຶມເສົ້າ, ເຊິ່ງເຮັດໃຫ້ພໍ່ແມ່ຈັດການພວກເຂົາໄດ້ຍາກ. ຄົນບໍ່ມີເສັ້ນທາງ ຫຼື ຄຳອະທິບາຍທີ່ຊັດເຈນສຳລັບບັນຫາເຫຼົ່ານີ້ ແລະ ປັນຍາຊົນໃນໂຮງຮຽນ ແລະ ສັງຄົມກໍໄດ້ສ້າງວະລີຕ່າງໆຂຶ້ນ ເຊັ່ນ: “ຄວາມຄິດຕໍ່ຕ້ານ” ຫຼື “ໄລຍະຕໍ່ຕ້ານ”. ເປັນຫຍັງຄຳສັບເຫຼົ່ານີ້ຈຶ່ງບໍ່ມີຢູ່ໃນຄົນຮຸ່ນກ່ອນ? ວິທະຍາສາດທຸກມື້ນີ້ໄດ້ກ້າວໜ້າຫຼາຍ ແລະ ວະລີແປກໆທຸກຮູບແບບໄດ້ເກີດຂຶ້ນ; ມະນຸດຊາດນີ້ເລີ່ມຕໍ່າຊ້າຫຼາຍຂຶ້ນເລື້ອຍໆ ແລະ ສິ່ງຕ່າງໆທີ່ຢູ່ໃນຄວາມເປັນມະນຸດທີ່ປົກກະຕິກໍຫຼຸດລົງ, ສິ່ງນີ້ບໍ່ໄດ້ເກີດຂຶ້ນໂດຍກະແສທີ່ຊົ່ວຮ້າຍຂອງສັງຄົມບໍ? (ແມ່ນແລ້ວ). ດ້ວຍເຫດນັ້ນ, ເຫດຜົນທີ່ວ່າເປັນຫຍັງພວກເຈົ້າຄົນໜຸ່ມຈຶ່ງສາມາດນັ່ງຢູ່ບ່ອນນີ້ໄດ້ໃນຕອນນີ້, ໂດຍມີຄວາມປາດຖະໜາຢ່າງຈິງໃຈທີ່ຈະຮັບຟັງເຮົາເວົ້າ, ຮັບຟັງເຮົາໂອ້ລົມເຊັ່ນນີ້, ບໍ່ແມ່ນຍ້ອນພວກເຈົ້າຄົນໃດໜຶ່ງເປັນຄົນຍິ່ງໃຫຍ່ ແລະ ເຕັມໃຈທີ່ຈະເລືອກເສັ້ນທາງຂອງການສະແຫວງຫາຄວາມຈິງ, ມັນເປັນຍ້ອນຄວາມກະລຸນາຂອງພຣະເຈົ້າ, ມັນເປັນເພາະພຣະເຈົ້າບໍ່ໄດ້ເອົາພວກເຈົ້າໃຫ້ໂລກ ຫຼື ຊາຕານ. ເຈົ້າເຫັນຄົນໜຸ່ມເຫຼົ່ານັ້ນໃນສັງຄົມທີ່ບໍ່ເຊື່ອໃນພຣະເຈົ້າ ບໍ່ວ່າຜູ້ໃດກໍຕາມຈະພະຍາຍາມເພື່ອໂນມນ້າວພວກເຂົາ. ມັນຈະບໍ່ມີປະໂຫຍດ ເຖິງແມ່ນວ່າເຮົາຈະເວົ້າກັບພວກເຂົາ. ນັ້ນຄືເລື່ອງຄວາມອະຫັງການຊ່ວງໄວໜຸ່ມບໍ? ພວກເຂົາເປັນຄົນປະເພດໃດ? ຖ້າພວກເຂົາບໍ່ມີຈິດສຳນຶກ ຫຼື ຄວາມສຳນຶກ, ພວກເຂົາກໍເປັນພຽງສັດຮ້າຍ ແລະ ມານຮ້າຍ! ຖ້າເຈົ້າເວົ້າກັບພວກເຂົາດ້ວຍຄຳເວົ້າຂອງມະນຸດ, ພວກເຂົາຈະສາມາດເຂົ້າໃຈບໍ? ມັນບໍ່ແມ່ນບັນຫາການສື່ສານນໍາພວກເຂົາຍາກ, ມັນຄືພວກເຂົາປະຕິເສດທີ່ຈະຮັບຟັງຢ່າງເດັດຂາດ. ໂດຍຄວາມກະລຸນາ ແລະ ການຮັກສາໄວ້ຂອງພຣະເຈົ້າ, ພວກເຈົ້າຈຶ່ງສາມາດຍອມຮັບພາລະກິດຂອງພຣະອົງໃນຕອນນີ້, ເຂົ້າໃຈພຣະທຳຂອງພຣະອົງ ແລະ ມີຄວາມສົນໃຈໃນເສັ້ນທາງຂອງຄວາມຈິງ! ແລ້ວດ້ວຍເຫດນັ້ນພວກເຈົ້າຕ້ອງເທີດທູນໂອກາດນີ້ເພື່ອເຮັດໜ້າທີ່ຂອງພວກເຈົ້າ ແລະ ພະຍາຍາມເພື່ອວາງພື້ນຖານໃນຄວາມເຊື່ອຂອງພວກເຈົ້າໃນພຣະເຈົ້າຢ່າງໜັກແໜ້ນໃນຊ່ວງເວລານີ້. ຈາກນັ້ນພວກເຈົ້າຈະໝັ້ນຄົງ ແລະ ພວກເຈົ້າຈະບໍ່ຖືກກະແສຊົ່ວຮ້າຍເຫຼົ່ານີ້ກວາດຖິ້ມໄປໄດ້ຢ່າງງ່າຍດາຍ. ທັນທີທີ່ຄົນຖືກກະແສຊົ່ວຮ້າຍເຫຼົ່ານີ້ຄອບງໍາ, ພວກເຂົາກໍຖືກພວກມັນທໍາລາຍ ແລະ ເມື່ອເຈົ້າຖືກພວກມັນທໍາລາຍອີກຄັ້ງ, ພຣະເຈົ້າຈະຕ້ອງການເຈົ້າບໍ? ບໍ່, ພຣະອົງຈະບໍ່ຕ້ອງການ! ພຣະອົງໄດ້ມອບໂອກາດໃຫ້ເຈົ້າແລ້ວ ແລະ ພຣະເຈົ້າຈະບໍ່ຕ້ອງການເຈົ້າອີກຕໍ່ໄປຢ່າງເດັດຂາດ. ເມື່ອພຣະເຈົ້າບໍ່ຕ້ອງການເຈົ້າ, ເຈົ້າຈະຢູ່ໃນອັນຕະລາຍ ແລະ ເຈົ້າຈະສາມາດເຮັດໄດ້ທຸກຢ່າງ.

ຕອນນີ້ເມື່ອພວກເຮົາໄດ້ສົນທະນາກ່ຽວກັບ “ຄວາມອະຫັງການໃນຊ່ວງໄວໜຸ່ມ”, ໃຫ້ພວກເຮົາມາເວົ້າກ່ຽວກັບ “ການບໍ່ຮູ້ຈັກແຍກແຍະ” ກັນເທາະ. “ການບໍ່ຮູ້ຈັກແຍກແຍະ” ຂ້ອນຂ້າງເປັນຄຳສັບທີ່ເປັນທາງການ. ໃຫ້ເລີ່ມອະທິບາຍວ່າມັນມີຄວາມໝາຍຕາມຕົວອັກສອນວ່າແນວໃດ. (ມັນເປັນເວລາທີ່ຄົນໆໜຶ່ງບໍ່ສາມາດແຍກແຍະສິ່ງທີ່ດີຈາກສິ່ງທີ່ບໍ່ດີ ແລະ ພວກເຂົາຄິດວ່າສິ່ງທີ່ພວກເຂົາຖືວ່າດີກໍຈະດີຢູ່ສະເໝີ ແລະ ສິ່ງທີ່ພວກເຂົາຖືວ່າບໍ່ດີກໍຈະບໍ່ດີຢູ່ສະເໝີ ແລະ ບໍ່ວ່າຈະອະທິບາຍສິ່ງຕ່າງໆໃຫ້ພວກເຂົາແນວໃດກໍຕາມ, ພວກເຂົາຈະບໍ່ຮັບຟັງ). (ມັນເປັນເວລາທີ່ຄົນໃດໜຶ່ງບໍ່ຮູ້ຈັກສິ່ງທີ່ຖືກຕ້ອງຈາກສິ່ງທີ່ຜິດ ແລະ ຂາດການແຍກແຍະ) ນັ້ນເກືອບຈະແມ່ນຄວາມໝາຍຕາມຕົວອັກສອນ, ການບໍ່ສາມາດແຍກແຍະສິ່ງທີ່ຖືກຕ້ອງຈາກສິ່ງທີ່ຜິດ ແລະ ການບໍ່ຮູ້ຈັກວ່າສິ່ງໃດເປັນບວກ ແລະ ສິ່ງໃດເປັນລົບ. ຍ້ອນຄວາມອະຫັງການຊ່ວງໄວໜຸ່ມຂອງພວກເຂົາ, ບໍ່ມີຫຍັງທີ່ຄົນເວົ້າຈະເຂ້ົາຫູພວກເຂົາໄດ້ ພວກເຂົາຄິດວ່າ: “ແມ່ນຫຍັງກໍຕາມທີ່ຄົນອື່ນເວົ້າແມ່ນບໍ່ຖືກຕ້ອງ ແລະ ສິ່ງທີ່ຂ້ອຍເວົ້າແມ່ນຖືກຕ້ອງ. ບໍ່ມີຜູ້ໃດຄວນພະຍາຍາມບອກຂ້ອຍວ່າສິ່ງຕ່າງໆເປັນແນວໃດ, ຂ້ອຍຈະບໍ່ຮັບຟັງພວກເຂົາ. ຂ້ອຍຕ້ອງດື້ດ້ານແທ້ໆ ແລະ ຂ້ອຍຈະສືບຕໍ່ດື້ດ້ານ ແລະ ຢືນຢັນໃນແນວຄິດຂອງຂ້ອຍ, ແມ່ນແຕ່ໃນເວລາທີ່ຂ້ອຍຜິດ”. ນີ້ຄືອຸປະນິໄສປະເພດທີ່ພວກເຂົາມີ, ພວກເຂົາບໍ່ຮູ້ຈັກແຍກແຍະ. ຕາມຜິວເຜີນແລ້ວ, ພວກເຂົາສາມາດເປັ່ງຫຼັກຄຳສອນອອກຢ່າງຕໍ່ເນື່ອງ ແລະ ພວກເຂົາສາມາດເວົ້າກ່ຽວກັບພວກມັນໄດ້ຢ່າງຊັດເຈນ ແລະ ຢ່າງຄອບຄຸມຫຼາຍກວ່າຄົນອື່ນ, ສະນັ້ນເປັນຫຍັງພວກເຂົາຈຶ່ງເລີ່ມມຶນງົງ ແລະ ສັບສົນຢູ່ສະເໝີ ເມື່ອມັນຮອດເວລາທີ່ຈະເຮັດ? ພວກເຂົາຮູ້ເປັນຢ່າງດີວ່າແມ່ນຫຍັງຖືກ, ແຕ່ພວກເຂົາຈະບໍ່ຮັບຟັງແທ້ໆ, ພວກເຂົາເຮັດຕາມທີ່ພວກເຂົາຕ້ອງການ ແລະ ເຮັດຕາມທີ່ພວກເຂົາພໍໃຈ. ນີ້ຄືຄວາມເອົາແຕ່ໃຈ ແລະ ມັນແປກປະຫຼາດ. ຄົນທີ່ຕິດຕາມກະແສໂລກກໍແປກປະຫຼາດພໍສົມຄວນ. ພວກເຂົາຫຼົງໄຫຼໃນການແລ່ນປາກົວ ແລະ ການໂດດສະລິງ ແລະ ພວກເຂົາມັກຊອກຫາຄວາມຕື່ນເຕັ້ນໃນກິລາທີ່ທ້າຍທາຍທຸກຊະນິດ. ນີ້ບໍ່ແມ່ນເລື່ອງທີ່ແປກປະຫຼາດບໍ? ພວກເຈົ້າທຸກຄົນຫຼົງໄຫຼໃນການແລ່ນປາກົວເຊັ່ນກັນບໍ? (ຂ້ານ້ອຍເຄີຍ). ແລ້ວເປັນຫຍັງເຈົ້າຈຶ່ງມັກມັນ? ເຈົ້າບໍ່ຮູ້ບໍວ່າການແລ່ນປາກົວເປັນສິ່ງທີ່ອັນຕະລາຍ? ເຈົ້າບໍ່ຮູ້ບໍວ່າເຈົ້າກຳລັງສ່ຽງຊີວິດຂອງເຈົ້າເມື່ອເຈົ້າແລ່ນປາກົວ? ຄົນບໍ່ແມ່ນແມງມຸມ ຫຼື ກັບແກ້. ຖ້າພວກເຂົາໄຕ່ກຳແພງ, ພວກເຂົາຈະຕົກລົງຢ່າງແນ່ນອນ. ມະນຸດບໍ່ມີຄວາມສາມາດນັ້ນ ແລະ ມັນບໍ່ແມ່ນສິ່ງທີ່ຄົນທີ່ມີຄວາມເປັນມະນຸດທີ່ປົກກະຕິຈະມີ. ພວກເຈົ້າສາມາດມັກມັນໄດ້ແນວໃດ? ມັນເປັນເພາະສິ່ງເຫຼົ່ານີ້ສາມາດໃຫ້ການກະຕຸ້ນດ້ານການເບິ່ງເຫັນ ແລະ ອາລົມແກ່ຄົນ, ນັ້ນຄືເຫດຜົນທີ່ວ່າເປັນຫຍັງຄົນຈຶ່ງຕ້ອງການແລ່ນປາກົວ. ມັນແມ່ນຫຍັງທີ່ຄວບຄຸມຄວາມຄິດນີ້? ມັນມາຈາກຮູບເງົາ “ມະນຸດແມງມຸມ” ບໍ? ບໍ່ມີຄວາມຄິດ ແລະ ຄວາມປາດຖະໜາເລິກໆພາຍໃນມະນຸດທີ່ຕ້ອງການຊ່ວຍໂລກໃຫ້ລອດພົ້ນ, ຕ້ອງການເປັນສຸດຍອດມະນຸດບໍ? ມີວິລະບຸລຸດທີ່ບິນໄດ້ໃນຫຼາກຫຼາຍຮູບເງົາ ແລະ ລາຍການໂທລະພາບ ເຊິ່ງບິນໄປມາ ແລະ ໂດດຈາກຫຼັງຄາຂອງຕຶກໜຶ່ງໄປຫາອີກຕຶກໜຶ່ງ ແລະ ຄົນກໍເທີດທູນພວກເຂົາແທ້ໆ. ນັ້ນຄືວິທີການປູກຝັງສິ່ງເຫຼົ່ານີ້ໃສ່ຄວາມຄິດຂອງຄົນໜຸ່ມ. ແລ້ວພວກເຂົາຮັບພິດແບບນີ້ໄດ້ແນວໃດ? ສິ່ງນີ້ແມ່ນກ່ຽວຂ້ອງກັບຄວາມມັກ ແລະ ການສະແຫວງຫາຂອງຄົນ. ທຸກຄົນຕ້ອງການເປັນວິລະບຸລຸດ, ຕ້ອງການເປັນສຸດຍອດມະນຸດ, ຕ້ອງການມີພະລັງພິເສດ, ສະນັ້ນພວກເຂົາຈຶ່ງນະມັດສະການຊາຕານ. ບອກເຮົາເບິ່ງວ່າ ຄົນປົກກະຕິເຮັດສິ່ງແປກປະຫຼາດເຫຼົ່ານີ້ບໍ? ຄົນປົກກະຕິມີພະລັງພິເສດເຫຼົ່ານີ້ບໍ? ບໍ່ມີຢ່າງແນ່ນອນ. ທຸກສິ່ງເຫຼົ່ານີ້ບໍ່ໄດ້ຖືກສ້າງຂຶ້ນ ແລະ ຈິນຕະນາການໂດຍຄົນບໍ? ຖ້າສິ່ງເຫຼົ່ານີ້ມີຢູ່ແທ້ໆ, ຄົນທີ່ມີພວກມັນຈະບໍ່ແມ່ນຄົນທີ່ຖືກຄອບງໍາໂດຍວິນຍານຊົ່ວຮ້າຍບໍ? ມີການແລ່ນປາກົວໃນເວລາຂອງອາດາມ ແລະ ເອວາບໍ? ມີການຂຽນກ່ຽວກັບການແລ່ນປາກົວໃນພຣະຄຳພີບໍ? (ບໍ່ມີ). ການແລ່ນປາກົວເປັນຜົນຜະລິດຈາກສັງຄົມທີ່ຊົ່ວຮ້າຍ ແລະ ສະໄໝໃໝ່; ມັນເປັນໜຶ່ງໃນວິທີການທີ່ຊາຕານນໍາພາຄົນຢ່າງຜິດໆ ແລະ ເຮັດໃຫ້ຄົນເສື່ອມຊາມ. ຊາຕານໃຊ້ປະໂຫຍດຈາກຄວາມປາດຖະໜາຂອງຄົນໜຸ່ມສຳລັບສິ່ງທີ່ແປກປະຫຼາດ ແລະ ຕື່ນເຕັ້ນ ແລະ ວາງແຜນ, ສ້າງ ແລະ ປັ້ນເລື່ອງລາວບາງຢ່າງອອກມາ. ນີ້ຄືວິທີການທີ່ມັນນໍາພາໄວໜຸ່ມທີ່ບໍ່ຮູ້ຈັກແຍກແຍະເຫຼົ່ານີ້, ພາໃຫ້ພວກເຂົາສະແຫວງຫາພະລັງພິເສດທີ່ແປກປະຫຼາດ ແລະ ໜ້າຕື່ນເຕັ້ນຂອງຊາຕານ. ມັນບໍ່ແມ່ນການໃສ່ພິດຜູ້ຄົນບໍ? ສິ່ງເຫຼົ່ານີ້ກາຍມາເປັນພິດໃນຊ່ວງເວລາທີ່ພວກມັນເຂົ້າສູ່ຄວາມຄິດຂອງຄົນ. ແລ້ວຖ້າເຈົ້າບໍ່ສາມາດຮັບຮູ້ພິດນີ້ໄດ້, ເຈົ້າຈະບໍ່ສາມາດປະຕິເສດມັນໄດ້ໂດຍສິ້ນເຊີງ ແລະ ເຈົ້າຈະບໍ່ກຳຈັດອິດທິພົນ, ການລົບກວນ ແລະ ການຄວບຄຸມຂອງມັນໄດ້ຈັກເທື່ອ. ສາມາດເອົາພິດນີ້ອອກໄດ້ຢ່າງງ່າຍດາຍບໍ? (ບໍ່ງ່າຍເລີຍ). ຈະສາມາດແກ້ໄຂບັນຫານີ້ໄດ້ແນວໃດ? ບາງຄົນບໍ່ຢາກປ່ອຍສິ່ງເຫຼົ່ານີ້ໄປ. ພວກເຂົາຄິດວ່າສິ່ງເຫຼົ່ານີ້ເປັນສິ່ງທີ່ດີ ແລະ ບໍ່ແມ່ນພິດ ແລະ ພວກເຂົາບໍ່ສາມາດປ່ອຍພວກມັນໄປ ເມື່ອພວກເຂົາຄິດເຊັ່ນນີ້. ສະນັ້ນ, ເພື່ອຫ້າມບໍ່ໃຫ້ເຈົ້າເອງຕົກຢູ່ໃນການລໍ້ລວງຂອງຊາຕານ, ເຈົ້າຕ້ອງເຮັດສຸດຄວາມສາມາດຂອງເຈົ້າເພື່ອຢູ່ຫ່າງຈາກສິ່ງທີ່ສາມາດກັດເຊາະຫົວໃຈຂອງເຈົ້າ ແລະ ໃສ່ພິດເຈົ້າ ໃນຂະນະທີ່ວຸດທິພາວະຂອງເຈົ້າຍັງນ້ອຍ ເພາະເຈົ້າຂາດການແຍກແຍະ ແລະ ເຈົ້າຍັງໂງ່ ແລະ ເຕັມໄປດ້ວຍຄວາມອະຫັງການ. ເຈົ້າບໍ່ໄດ້ຈັດສິ່ງທີ່ເປັນບວກໃຫ້ພຽງພໍແກ່ຕົວເອງ ແລະ ເຈົ້າບໍ່ມີຄວາມເປັນຈິງແຫ່ງຄວາມຈິງໃດໆເລີຍ. ຖ້າຈະເວົ້າເປັນຄຳເວົ້າແຫ່ງຄວາມເຊື່ອ, ເຈົ້າບໍ່ມີຊີວິດ ແລະ ບໍ່ມີວຸດທິພາວະ. ສິ່ງທີ່ເຈົ້າມີເປັນພຽງຄວາມພ້ອມ, ຄວາມເຕັມໃຈໜ້ອຍໜຶ່ງທີ່ຈະເຊື່ອໃນພຣະເຈົ້າ. ເຈົ້າຄິດວ່າການເຊື່ອໃນພຣະເຈົ້າເປັນສິ່ງທີ່ດີ, ມັນເປັນເສັ້ນທາງທີ່ຖືກຕ້ອງໃນການຍ່າງ ແລະ ວິທີທາງທີ່ຈະເປັນຄົນດີ, ແຕ່ເຈົ້າກໍຕຶກຕອງວ່າ: “ຂ້ອຍບໍ່ໄດ້ເປັນຄົນຊົ່ວໃນບັນດາຜູ້ບໍ່ເຊື່ອ, ຂ້ອຍມັກການແລ່ນປາກົວ ແຕ່ຂ້ອຍບໍ່ໄດ້ເຮັດຫຍັງຜິດ, ຂ້ອຍຍັງເປັນຄົນດີ”. ສິ່ງນີ້ສອດຄ່ອງກັບຄວາມຈິງບໍ? ເຈົ້າຄິດວ່າເຈົ້າບໍ່ມີອຸປະນິໄສທີ່ເສື່ອມຊາມ ພຽງແຕ່ເພາະເຈົ້າບໍ່ໄດ້ເຮັດຫຍັງຜິດບໍ? ເຈົ້າໃຊ້ຊີວິດກັບກະແສທີ່ຊົ່ວຮ້າຍ, ນັ້ນກໍພຽງພໍທີ່ຈະສະແດງໃຫ້ເຫັນວ່າຫົວໃຈຂອງເຈົ້າເຕັມໄປດ້ວຍສິ່ງຊົ່ວຮ້າຍ.

ບອກເຮົາແດ່ວ່າ ຄົນໄດ້ຮັບອິດທິພົນຫຼາຍຈາກສະພາບແວດລ້ອມຂອງພວກເຂົາບໍ? ເຈົ້າກຳລັງປະຕິບັດໜ້າທີ່ຂອງເຈົ້າໃນຄຣິສຕະຈັກໃນຕອນນີ້, ນັ້ນຄືສະພາບແວດລ້ອມຂອງເຈົ້າ; ເຈົ້າຢູ່ກັບອ້າຍເອື້ອຍນ້ອງຂອງເຈົ້າທຸກມື້ ແລະ ອ້ອມຮອບດ້ວຍຄົນທີ່ເຊື່ອໃນພຣະເຈົ້າ ແລະ ເຈົ້າແນວແນ່ໃນຄວາມເຊື່ອຂອງເຈົ້າໃນພຣະເຈົ້າເຊັ່ນກັນ. ຖ້າຈັດເຈົ້າວາງຢູ່ທ່າມກາງຜູ້ບໍ່ເຊື່ອ, ຖ້າເຮັດໃຫ້ເຈົ້າອາໄສຢູ່ທ່າມກາງພວກເຂົາ, ເຈົ້າຍັງຈະມີພຣະເຈົ້າໃນຫົວໃຈຂອງເຈົ້າບໍ? ຖ້າເຈົ້າພົວພັນກັບພວກເຂົາ ຫຼື ໃຊ້ຊີວິດໃນທ່າມກາງພວກເຂົາ, ເຈົ້າຈະບໍ່ຕິດຕາມກະແສຄືກັບທີ່ພວກເຂົາເຮັດບໍ? ບາງຄົນເວົ້າວ່າ “ມັນບໍ່ເປັນຫຍັງ, ຂ້ອຍມີພຣະເຈົ້າທີ່ດູແລຂ້ອຍ ແລະ ປົກປ້ອງຂ້ອຍ, ສະນັ້ນຂ້ອຍຈະບໍ່ຍ່າງໃນເສັ້ນທາງນັ້ນຈັກເທື່ອ”. ເຈົ້າກ້າປະຕິຍານແບບນັ້ນບໍ? ຕາບໃດທີ່ເຈົ້າມັກ ແລະ ສະແຫວງຫາສິ່ງເຫຼົ່ານີ້, ເຈົ້າກໍສາມາດຕິດຕາມກະແສຢ່າງເຕັມໃຈ. ເຖິງແມ່ນວ່າເຈົ້າຈະຮູ້ວ່າມັນບໍ່ຖືກຕ້ອງໃນຫົວໃຈຂອງເຈົ້າ, ເຈົ້າຈະພຽງແຕ່ເວົ້າກັບຕົນເອງວ່າ “ໃຫ້ອະໄພຂ້ານ້ອຍດ້ວຍ ພຣະເຈົ້າ, ຂ້ານ້ອຍຜິດໄປແລ້ວ”. ເມື່ອເວລາຜ່ານໄປ, ເຈົ້າຈະເຊົາຮູ້ສຶກຜິດ ຫຼື ບໍ່ມີຄວາມຮູ້ສຶກອື່ນໆເລີຍ ແລະ ເຈົ້າຈະຕຶກຕອງວ່າ: “ແລ້ວພຣະເຈົ້າຢູ່ໃສແທ້ໆ? ເປັນຫຍັງຂ້ອຍຈຶ່ງບໍ່ເຫັນພຣະອົງ?” ເຈົ້າຈະສົງໄສພຣະເຈົ້າຢູ່ສະເໝີ ແລະ ຄວາມເຊື່ອທີ່ເຈົ້າເຄີຍມີກໍຈະຫາຍໄປເທື່ອລະໜ້ອຍ. ໃນເວລາທີ່ຫົວໃຈຂອງເຈົ້າປະຕິເສດພຣະເຈົ້າໂດຍສິ້ນເຊີງ, ເຈົ້າຈະບໍ່ຕ້ອງການຕິດຕາມພຣະອົງ ຫຼື ເຮັດຫຍັງກໍຕາມທີ່ກ່ຽວຂ້ອງກັບໜ້າທີ່ຂອງເຈົ້າອີກຕໍ່ໄປ ແລະ ເຈົ້າຈະເຖິງກັບເສຍໃຈທີ່ເຈົ້າເລືອກປະຕິບັດໜ້າທີ່ໃນຕອນທຳອິດ. ເປັນຫຍັງຄົນຈຶ່ງສາມາດປ່ຽນໄດ້ງ່າຍໆເຊັ່ນນັ້ນ? ໃນຄວາມຈິງແລ້ວ, ບໍ່ແມ່ນວ່າເຈົ້າປ່ຽນແປງ, ມັນເປັນເພາະວ່າເຈົ້າບໍ່ມີຄວາມເປັນຈິງແຫ່ງຄວາມຈິງໃນຕອນທຳອິດຢູ່ແລ້ວ. ຕາມຜິວເຜີນ, ເຖິງເຈົ້າຈະເຊື່ອໃນພຣະເຈົ້າ ແລະ ເຮັດໜ້າທີ່ຂອງເຈົ້າ, ຄວາມຄິດທາງໂລກ ແລະ ທີ່ຊົ່ວຮ້າຍ, ມຸມມອງ, ວິທີການໃຊ້ຊີວິດ ແລະ ອຸປະນິໄສທີ່ເສື່ອມຊາມຢູ່ພາຍໃນຕົວເຈົ້າບໍ່ເຄີຍຖືກກຳຈັດອອກຈັກເທື່ອ ແລະ ເຈົ້າຍັງເຕັມໄປດ້ວຍສິ່ງຊົ່ວຮ້າຍ. ເຈົ້າຍັງໃຊ້ຊີວິດຕາມສິ່ງເຫຼົ່ານັ້ນ, ນັ້ນຄືເຫດຜົນທີ່ເຈົ້າຍັງມີວຸດທິພາວະທີ່ໜ້ອຍ. ເຈົ້າຍັງຢູ່ໃນຂັ້ນຕອນທີ່ອັນຕະລາຍ; ເຈົ້າຍັງບໍ່ທັນໝັ້ນຄົງ ຫຼື ປອດໄພເທື່ອ. ຕາບໃດທີ່ເຈົ້າມີອຸປະນິໄສທີ່ຊົ່ວຮ້າຍ, ເຈົ້າຈະສືບຕໍ່ຕໍ່ຕ້ານ ແລະ ທໍລະຍົດພຣະເຈົ້າ. ເພື່ອແກ້ໄຂບັນຫານີ້, ເຈົ້າຕ້ອງເຂົ້າໃຈກ່ອນວ່າສິ່ງໃດຊົ່ວຮ້າຍ ແລະ ມາຈາກຊາຕານ, ພວກມັນສ້າງຄວາມເສຍຫາຍແນວໃດ, ເປັນຫຍັງຊາຕານຈຶ່ງເຮັດສິ່ງເຫຼົ່ານີ້, ຄົນທົນທຸກຈາກພິດປະເພດໃດເມື່ອພວກເຂົາຍອມຮັບພວກມັນ ແລະ ຄົນເຫຼົ່ານັ້ນຈະກາຍເປັນຫຍັງ, ພ້ອມທັງພຣະເຈົ້າຂໍໃຫ້ພວກເຂົາເປັນຄົນປະເພດໃດ, ແມ່ນຫຍັງຄືຄວາມເປັນມະນຸດທີ່ປົກກະຕິ, ແມ່ນຫຍັງຄືສິ່ງທີ່ເປັນບວກ ແລະ ແມ່ນຫຍັງຄືສິ່ງທີ່ເປັນລົບ. ເຈົ້າຈະມີເສັ້ນທາງດຽວເທົ່ານັ້ນ ຖ້າເຈົ້າມີການແຍກແຍະ ແລະ ສາມາດເຫັນສິ່ງເຫຼົ່ານີ້ໄດ້ຢ່າງຊັດເຈນ. ຍິ່ງໄປກວ່ານັ້ນ, ໃນດ້ານບວກ, ເຈົ້າຕ້ອງປະຕິບັດໜ້າທີ່ຂອງເຈົ້າຢ່າງຫ້າວຫັນໃນຂະນະທີ່ມອບຄວາມຈິງໃຈ ແລະ ການອຸທິດຂອງເຈົ້າອີກດ້ວຍ. ຢ່າມີເລ່ຫຼ່ຽມ ຫຼື ຂີ້ຄ້ານ, ຢ່າຮັບມືກັບໜ້າທີ່ຂອງເຈົ້າ ຫຼື ສິ່ງທີ່ພຣະເຈົ້າໄດ້ຝາກຝັງໃຫ້ເຈົ້າດ້ວຍທັດສະນະຂອງຜູ້ບໍ່ເຊື່ອ ຫຼື ດ້ວຍປັດຊະຍາຂອງຊາຕານ. ເຈົ້າຕ້ອງກິນ ແລະ ດື່ມພຣະທຳຂອງພຣະເຈົ້າຫຼາຍຂຶ້ນ, ພະຍາຍາມເຂົ້າໃຈທຸກແງ່ມຸມຂອງຄວາມຈິງ ແລະ ເຂົ້າໃຈຄວາມໝາຍສຳຄັນຂອງການປະຕິບັດໜ້າທີ່ຢ່າງຊັດເຈນ ແລະ ຈາກນັ້ນກໍປະຕິບັດ ແລະ ເຂົ້າສູ່ທຸກແງ່ມຸມໃນຄວາມຈິງ ໃນຂະນະທີ່ເຮັດໜ້າທີ່ຂອງເຈົ້າ ແລະ ຄ່ອຍໆຮູ້ຈັກພຣະເຈົ້າ, ພາລະກິດຂອງພຣະອົງ ແລະ ອຸປະນິໄສຂອງພຣະອົງ. ດ້ວຍວິທີນີ້, ໂດຍທີ່ເຈົ້າບໍ່ຮູ້ຕົວ ສະພາວະພາຍໃນຂອງເຈົ້າຈະປ່ຽນແປງ, ຈະມີສິ່ງທີ່ດີ ແລະ ຫ້າວຫັນຫຼາຍຂຶ້ນພາຍໃນຕົວເຈົ້າ ແລະ ມີສິ່ງບໍ່ດີ ແລະ ຂີ້ຄ້ານໜ້ອຍຫຼົງ ແລະ ຄວາມສາມາດຂອງເຈົ້າໃນການແຍກແຍະສິ່ງຕ່າງໆກໍຈະເລີ່ມເຂັ້ມແຂງກວ່າເມື່ອກ່ອນ. ເມື່ອເຈົ້າເຕີບໃຫຍ່ຈົນຮອດຂັ້ນນີ້ໃນວຸດທິພາວະ, ເຈົ້າຈະມີການແຍກແຍະກ່ຽວກັບຄົນ, ເລື່ອງ ແລະ ສິ່ງຕ່າງໆທຸກປະເພດໃນໂລກນີ້ ແລະ ເຈົ້າຈະສາມາດເບິ່ງແກ່ນແທ້ຂອງບັນຫາອອກ. ຖ້າເຈົ້າເບິ່ງຮູບເງົາທີ່ຜະລິດໂດຍຜູ້ບໍ່ເຊື່ອ, ເຈົ້າຈະສາມາດຢັ່ງຮູ້ວ່າຄົນອາດຈະທົນທຸກກັບພິດຫຍັງຫຼັງຈາກທີ່ຮັບຊົມມັນ, ພ້ອມທັງຊາຕານຕັ້ງໃຈຈະຝັງ ແລະ ປູກຫຍັງໃນຜູ້ຄົນຜ່ານວິທີການ ແລະ ກະແສເຫຼົ່ານີ້ ແລະ ມັນຕັ້ງໃຈຈະກັດເຊາະຫຍັງໃນຜູ້ຄົນ. ເຈົ້າຈະຄ່ອຍໆສາມາດເບິ່ງສິ່ງເຫຼົ່ານີ້ອອກ. ເຈົ້າຈະບໍ່ໄດ້ຮັບພິດຫຼັງຈາກທີ່ຮັບຊົມຮູບເງົາ ແລະ ເຈົ້າຈະມີການແຍກແຍະມັນ, ນັ້ນຄືເວລາທີ່ເຈົ້າຈະມີວຸດທິພາວະຢ່າງແທ້ຈິງ.

ຫຼັງຈາກທີ່ໄດ້ຮັບຊົມຮູບເງົາສຸດຍອດມະນຸດ ແລະ ທີ່ມາຈາກຈິນຕະນາການສອງສາມເລື່ອງ, ຄົນໜຸ່ມບາງຄົນກໍຕິດເຊື້ອຈາກຄວາມປາດຖະໜາ, ພວກເຂົາປາດຖະໜາວ່າພວກເຂົາຈະສາມາດມີຄວາມສາມາດທີ່ພິເສດຄືກັບຕົວລະຄອນຫຼັກ. ແບບນີ້ແລ້ວ ພວກເຂົາບໍ່ໄດ້ຖືກພິດບໍ? ພິດນັ້ນຈະສາມາດທຳຮ້າຍເຈົ້າໄດ້ບໍ ຖ້າເຈົ້າບໍ່ຮັບຊົມຮູບເງົາເຫຼົ່ານັ້ນ? ບໍ່ສາມາດທຳຮ້າຍໄດ້. ເຮົາໝາຍຄວາມວ່າແນວໃດກັບສິ່ງນີ້? ເຈົ້າໃຊ້ຊີວິດໃນສັງຄົມທີ່ຊົ່ວຮ້າຍ, ສະນັ້ນເມື່ອເຈົ້າມີວຸດທິພາວະທີ່ນ້ອຍ ແລະ ຂາດການຢັ່ງຮູ້, ເຈົ້າກໍສາມາດຖືກຄອບງໍາໂດຍສິ່ງຕ່າງໆທີ່ເປັນຂອງກະແສທີ່ຊົ່ວຮ້າຍ ເພາະເຈົ້າພົບພໍ້ກັບພວກມັນກ່ອນ ແລະ ເຈົ້າຈະປະຕິບັດຕໍ່ພວກມັນຄືກັບເປັນສິ່ງທີ່ດີ ແລະ ເປັນສິ່ງທີ່ປົກກະຕິ ແລະ ເໝາະສົມ. ນີ້ຄືວິທີດຽວທີ່ຊາຕານໃສ່ພິດຜູ້ຄົນ. ບອກເຮົາເບິ່ງວ່າ ຊາຕານບໍ່ໄດ້ຊົ່ວຮ້າຍບໍ? ຊາຕານມີຫຼາຍວິທີເຮັດໃຫ້ຄົນເສື່ອມຊາມ! ອາດຈະເວົ້າໄດ້ວ່າຄົນໃດກໍຕາມທີ່ໄດ້ເບິ່ງຮູບເງົາປະເພດເຫຼົ່ານີ້ກໍມີຄວາມປາດຖະໜາປະເພດນີ້. ມີເດັກຄົນໜຶ່ງທີ່ເບິ່ງຮູບເງົາທີ່ສ້າງຈາກຈິນຕະນາການ ແລະ ຈະແລ່ນໄປມາທົ່ວເດີ່ນຂອງເຂົາໃນຂະນະທີ່ຂີ່ໄມ້ຝອຍເມື່ອໃດກໍຕາມທີ່ເຂົາມີເວລາຫວ່າງ. ໃນຕອນທຳອິດ, ເຂົາບໍ່ສາມາດບິນໄດ້ບໍ່ວ່າເຂົາຈະພະຍາຍາມແນວໃດກໍຕາມ ແລະ ຈາກນັ້ນມື້ໜຶ່ງ ເຂົາກໍເລີ່ມບິນໄດ້ແທ້ໆ. ເຂົາບໍ່ໄດ້ບິນດ້ວຍຕົນເອງ, ມັນເປັນກຳລັງພາຍນອກທີ່ເຮັດໃຫ້ເຂົາບິນໄດ້. ຫຼັງຈາກທີ່ເຂົາເລີ່ມບິນ, ເຂົາກໍບໍ່ສາມາດຫ້າມຕົນເອງບໍ່ໃຫ້ຮ້ອງອອກຄຳເວົ້າບາງຢ່າງທີ່ແປກປະຫຼາດຄືກັບທີ່ຕົວລະຄອນເຮັດໃນຮູບເງົາ; ວິນຍານປະເພດໜຶ່ງໄດ້ເຂົ້າສິງສູ່ຕົວເຂົາແລ້ວ. ການຂີ່ໄມ້ຝອຍເປັນສ່ວນໜຶ່ງໃນຊີວິດປົກກະຕິຂອງມະນຸດບໍ? ເຈົ້າສາມາດຂີ່ມ້າ ຫຼື ລາ, ແລ້ວເປັນຫຍັງເຈົ້າຈຶ່ງຕ້ອງຂີ່ໄມ້ຝອຍ ແລະ ບິນ? ນີ້ຄືສິ່ງທີ່ເປັນໄປໄດ້ບໍ? ເຈົ້າສາມາດແຍກແຍະໄດ້ທັນທີວ່າມັນບໍ່ແມ່ນສິ່ງທີ່ຄົນປົກກະຕິເຮັດ. ໄມ້ຝອຍບໍ່ສາມາດບິນໄດ້, ພວກມັນສາມາດບິນດ້ວຍການຊ່ວຍເຫຼືອຈາກວິນຍານຊົ່ວຮ້າຍ, ສະນັ້ນມັນຈຶ່ງເປັນວຽກຂອງຊາຕານ ແລະ ວິນຍານຊົ່ວຮ້າຍ. ຊາຕານ ແລະ ວິນຍານຊົ່ວຮ້າຍເຮັດສິ່ງທີ່ໜ້າປະຫຼາດໃຈ, ແປກປະຫຼາດ ແລະ ເປັນຕາຫົວທີ່ຄົນປົກກະຕິບໍ່ເຮັດ. ພວກເຈົ້າມີການຢັ່ງຮູ້ໜ້ອຍໜຶ່ງກ່ຽວກັບສິ່ງຕ່າງໆທີ່ຊາຕານເຮັດບໍ? ພວກເຈົ້າຄວນມີທັດສະນະປະເພດໃດຕໍ່ສິ່ງເຫຼົ່ານັ້ນ? ເຈົ້າບໍ່ຄວນປະຕິເສດພວກມັນບໍ? ພວກເຈົ້າຄວນໄຕ່ຕອງກ່ຽວກັບຕົນເອງ ເມື່ອພວກເຈົ້າມີເວລາ, ກວດເບິ່ງວ່າມີສິ່ງປະຫຼາດຫຍັງແດ່ທີ່ຍັງຄົງຢູ່ໃນຄວາມຄິດຂອງເຈົ້າ. ເປັນຫຍັງພວກເຈົ້າຈຶ່ງມີສິ່ງປະຫຼາດຫຼາຍຢ່າງໃນຄວາມຄິດຂອງພວກເຈົ້າ? ເພາະຄົນໃນຮຸ່ນຂອງພວກເຈົ້າໄດ້ຮັບພິດຫຼາຍ, ພວກເຈົ້າທຸກຄົນຕ້ອງການໂດດຈາກຫຼັງຄາຂອງຕຶກໜຶ່ງໄປຫາອີກຕຶກໜຶ່ງ, ເປັນມະນຸດແມງມຸມ ຫຼື ມະນຸດເຈຍ ແລະ ກາຍເປັນສິ່ງທີ່ເໜືອມະນຸດ. ນີ້ບໍ່ແມ່ນສິ່ງທີ່ຄົນທີ່ມີຄວາມເປັນມະນຸດປົກກະຕິຄວນມີ ຫຼື ປະກອບມີ. ຖ້າເຈົ້າຢືນຢັນທີ່ຈະສະແຫວງຫາສິ່ງຕ່າງໆທີ່ບໍ່ຈຳເປັນຕ້ອງມີໃນຄວາມເປັນມະນຸດທີ່ປົກກະຕິ ແລະ ຖ້າເຈົ້າເຮັດຢ່າງດື້ດ້ານເພື່ອພະຍາຍາມ ແລະ ມີປະສົບການກັບພວກມັນ, ເຈົ້າອາດຈະດຶງດູດວຽກຂອງວິນຍານຊົ່ວຮ້າຍ. ຄົນພົບກັບບັນຫາເມື່ອພວກເຂົາຖືກສິງໂດຍວິນຍານຊົ່ວຮ້າຍ, ພວກເຂົາຖືກຊາຕານຄອບງໍາ ແລະ ຈາກນັ້ນພວກເຂົາກໍຢູ່ໃນອັນຕະລາຍ. ບັນຫານີ້ຈະສາມາດຮັບການແກ້ໄຂໄດ້ແນວໃດ? ຄົນຄວນຮ້ອງຫາພຣະເຈົ້າເປັນປະຈຳ. ພວກເຂົາຕ້ອງບໍ່ຕົກຢູ່ໃນການລໍ້ລວງ ຫຼື ຖືກຊາຕານຫຼອກລວງ. ໃນເວລາທີ່ຊົ່ວຮ້າຍນີ້ ເຊິ່ງເປັນຍຸກທີ່ມານຮ້າຍ ແລະ ວິນຍານທີ່ບໍ່ສະອາດມີຫຼາຍ ແລະ ອາລະວາດ, ຖ້າເຈົ້າສາມາດອະທິຖານເພື່ອໃຫ້ຄວາມກະລຸນາ ແລະ ການປົກປ້ອງຂອງພຣະເຈົ້າຢູ່ກັບເຈົ້າຢູ່ສະເໝີ ແລະ ຂໍໃຫ້ພຣະອົງເບິ່ງດູແລເຈົ້າ ແລະ ປົກປ້ອງເຈົ້າ, ເພື່ອວ່າເພື່ອວ່າຫົວໃຈຂອງເຈົ້າຈະບໍ່ອອກຫ່າງຈາກພຣະອົງ ແລະ ເຈົ້າຈະສາມາດນະມັດສະການພຣະອົງດ້ວຍຄວາມຊື່ສັດ ແລະ ດ້ວຍຫົວໃຈຂອງເຈົ້າ, ນີ້ບໍ່ແມ່ນເສັ້ນທາງທີ່ຖືກຕ້ອງບໍ? (ແມ່ນແລ້ວ.) ພວກເຈົ້າເຕັມໃຈທີ່ຈະຍ່າງໃນເສັ້ນທາງນີ້ບໍ? ພວກເຈົ້າເຕັມໃຈທີ່ຈະໃຊ້ຊີວິດພາຍໃຕ້ການດູແລ ແລະ ການປົກປ້ອງຂອງພຣະເຈົ້າ ແລະ ພາຍໃຕ້ການລົງວິໄນຂອງພຣະອົງຢູ່ສະເໝີ ຫຼື ພວກເຈົ້າຕ້ອງການໃຊ້ຊີວິດຢູ່ພາຍໃນໂລກອິດສະຫຼະຂອງພວກເຈົ້າເອງ? ຖ້າພຣະເຈົ້າລົງວິໄນພວກເຈົ້າ, ບາງຄັ້ງມັນອາດຈະເຮັດໃຫ້ພວກເຈົ້າທົນທຸກທາງຮ່າງກາຍໜ້ອຍໜຶ່ງ. ພວກເຈົ້າເຕັມໃຈທີ່ຈະຮັບເອົາສິ່ງນັ້ນບໍ? (ແມ່ນ). ພວກເຈົ້າເວົ້າວ່າພວກເຈົ້າເຕັມໃຈໃນຕອນນີ້, ແຕ່ພວກເຈົ້າອາດຈະເລີ່ມຈົ່ມພຶມພຳເມື່ອພວກເຈົ້າພົບກັບຄວາມເປັນຈິງຂອງສິ່ງນັ້ນ. ມັນບໍ່ພຽງພໍທີ່ຈະເຕັມໃຈທົນທຸກ, ເຈົ້າຍັງຕ້ອງມີຄວາມປະສົງທີ່ຈະດິ້ນຮົນໄປຫາຄວາມຈິງ. ເຈົ້າສາມາດຢືນຢັດເມື່ອເຈົ້າເຂົ້າໃຈຄວາມຈິງໄດ້ເທົ່ານັ້ນ. ມັນກ່ຽວກັບວ່າຄົນໜຸ່ມບໍ່ໝັ້ນຄົງຫຼາຍ ແລະ ພວກເຂົາບໍ່ໄດ້ເຮັດໜ້າທີ່ທີ່ເໝາະສົມຂອງພວກເຂົາ ຫຼື ມີສິ່ງທີ່ເໝາະສົມໃນຄວາມຄິດ ແລະ ພວກເຂົາບໍ່ເຕັມໃຈທີ່ຈະອ່ານພຣະທຳຂອງພຣະເຈົ້າ ຫຼື ພະຍາຍາມໄປຫາຄວາມຈິງ. ນີ້ຄືສິ່ງທີ່ອັນຕະລາຍ. ມັນຍາກທີ່ຈະເວົ້າວ່າມັນຈະຈົບລົງດ້ວຍຊີວິດ ຫຼື ຄວາມຕາຍ. ມີຄົນໜຸ່ມບາງຄົນໃນປັດຈຸບັນທີ່ໄດ້ຮັບຟັງຄຳເທດສະໜາເປັນເວລາຫຼາຍປີ; ພວກເຂົາໄດ້ເລີ່ມສົນໃຈໃນຄວາມຈິງ ແລະ ພວກເຂົາເຕັມໃຈທີ່ຈະຈົດບັນທຶກເມື່ອພວກເຂົາຮັບຟັງຄຳເທດສະໜາ. ພວກເຂົາຮູ້ສຶກຫິວ ແລະ ກະຫາຍຫາຄວາມຊອບທຳພໍສົມຄວນ ແລະ ພວກເຂົາສາມາດເຂົ້າໃຈຄວາມຈິງ. ນີ້ໝາຍຄວາມວ່າພວກເຂົາມີພື້ນຖານແລ້ວ ແລະ ຕາບໃດທີ່ຄວາມຈິງຢັ່ງຮາກໃນຫົວໃຈຂອງພວກເຂົາ, ພວກເຂົາກໍຈະໝັ້ນຄົງຫຼາຍຂຶ້ນ. ຖ້າພວກເຂົາສືບຕໍ່ພະຍາຍາມໄປຫາຄວາມຈິງ, ສິ່ງນີ້ຈະຮັບປະກັນໄດ້ວ່າພວກເຂົາຈະສາມາດເຂົ້າໃຈຄວາມຈິງ, ເຂົ້າສູ່ຄວາມເປັນຈິງແຫ່ງຄວາມຈິງ ແລະ ບັນລຸຄວາມລອດພົ້ນ.

ພວກເຈົ້າຮູ້ບໍວ່າສະຕິປັນຍາທີ່ຍິ່ງໃຫຍ່ທີ່ສຸດແມ່ນຫຍັງ? ອີງໃສ່ວຸດທິພາວະໃນປັດຈຸບັນຂອງພວກເຈົ້າ, ພວກເຈົ້າຮູ້ບໍວ່າພວກເຈົ້າຄວນເອົາໃຈໃສ່ກັບຫຍັງໃນຄວາມເຊື່ອຂອງພວກເຈົ້າ ແລະ ແມ່ນຫຍັງຄືສະຕິປັນຍາທີ່ຍິ່ງໃຫຍ່ທີ່ສຸດກ່ຽວກັບວິທີທີ່ເຈົ້າຄວນສະແຫວງຫາ ແລະ ປະຕິບັດ? ບາງຄົນບໍ່ປາກົດວ່າມີທັກສະຫຼາຍໃນພາຍນອກ ແລະ ພວກເຂົາມິດງຽບ ແລະ ສະຫງົບສະຫງຽມຕະຫຼອດເວລາ. ພວກເຂົາບໍ່ເວົ້າຫຼາຍ, ແຕ່ພວກເຂົາມີສະຕິປັນຍາທີ່ຍິ່ງໃຫຍ່ໃນຫົວໃຈຂອງພວກເຂົາເຊິ່ງຄົນອື່ນບໍ່ມີ. ຄົນສ່ວນໃຫຍ່ບໍ່ສາມາດເຫັນມັນໄດ້ ແລະ ແມ່ນແຕ່ໃນເວລາທີ່ພວກເຂົາສາມາດເຫັນໄດ້, ພວກເຂົາກໍຈະບໍ່ຄິດວ່າມັນເປັນສະຕິປັນຍາ. ພວກເຂົາຈະຄິດວ່າມັນເປັນສິ່ງບໍ່ຈຳເປັນ ແລະ ມັນບໍ່ມີຄຸນຄ່າຫຍັງ. ພວກເຈົ້າສາມາດຄິດອອກບໍວ່າສະຕິປັນຍາທີ່ຍິ່ງໃຫຍ່ທີ່ສຸດນີ້ຂອງພວກເຂົາແມ່ນຫຍັງ? (ການມີຫົວໃຈທີ່ງຽບສະຫງົບຕໍ່ໜ້າພຣະເຈົ້າຢູ່ສະເໝີ, ການອະທິຖານຫາພຣະເຈົ້າຢູ່ສະເໝີ ແລະ ການຍັບເຂົ້າໃກ້ພຣະອົງຢູ່ສະເໝີ). ເຈົ້າມີຄຳຕອບທີ່ຖືກຕ້ອງໜ້ອຍໜຶ່ງ. ແມ່ນຫຍັງຄືຈຸດປະສົງຂອງການຍັບເຂົ້າໃກ້ພຣະເຈົ້າ? (ເພື່ອສະແຫວງຫາຄວາມປະສົງຂອງພຣະເຈົ້າ). ແມ່ນຫຍັງຄືເປົ້າໝາຍຂອງການສະແຫວງຫາຄວາມປະສົງຂອງພຣະເຈົ້າ? ມັນແມ່ນການເພິ່ງພາພຣະອົງບໍ? (ແມ່ນ). ເປົ້າໝາຍຄືການເພິ່ງພາພຣະເຈົ້າ. ຖ້າເຈົ້າເພິ່ງພາພຣະເຈົ້າໃນທຸກສິ່ງ, ພຣະເຈົ້າຈະສ່ອງແສງສະຫວ່າງໃຫ້ເຈົ້າ, ນໍາພາເຈົ້າ ແລະ ຊີ້ນໍາເຈົ້າ. ເຈົ້າຈະບໍ່ຕ້ອງຄຳຫາຫົນທາງຂອງເຈົ້າໃນຄວາມມືດມິດຄືກັບຄົນຕາບອດ ແລະ ເຈົ້າພຽງແຕ່ສາມາດເຮັດຕາມພຣະທຳຂອງພຣະເຈົ້າ. ນັ້ນບໍ່ແມ່ນວິທີການທີ່ງ່າຍກວ່າບໍ? ເຈົ້າຈະບໍ່ຈຳເປັນຕ້ອງເວົ້າຜິດເວົ້າຖືກອີກຕໍ່ໄປ, ເຈົ້າສາມາດເຮັດຕາມທີ່ພຣະເຈົ້າຊີ້ບອກ. ສິ່ງນີ້ງ່າຍ ແລະ ໄວ ແລະ ມັນບໍ່ໄດ້ຮຽກຮ້ອງໃຫ້ເຈົ້າເຮັດໃຫ້ຕົນເອງອິດເມື່ອຍໂດຍການຍ່າງໃນເສັ້ນທາງທີ່ອ້ອມໄປອ້ອມມາ. ພຣະເຈົ້າໄດ້ກ່າວພຣະທຳຂອງພຣະອົງຢ່າງຊັດເຈນຫຼາຍ, ສະນັ້ນເຈົ້າບໍ່ຈຳເປັນຕ້ອງກັງວົນວ່າເຈົ້າຄວນຕັດສິນໃຈເຮັດແນວໃດ. ນີ້ບໍ່ແມ່ນສະຕິປັນຍາບໍ? ພວກເຈົ້າເຂົ້າໃຈບໍໃນຕອນນີ້? ເຮົາຈະບອກພວກເຈົ້າເດີວ່າ: ສະຕິປັນຍາທີ່ຍິ່ງໃຫຍ່ທີ່ສຸດຄືການຫວັງເພິ່ງພຣະເຈົ້າ ແລະ ການອາໄສພຣະເຈົ້າໃນທຸກສິ່ງ. ຄົນທຳມະດາບໍ່ຮັບຮູ້ສິ່ງນີ້. ຜູ້ຄົນລ້ວນແລ້ວແຕ່ຄິດວ່າການເຂົ້າຮ່ວມການເຕົ້າໂຮມຫຼາຍຂຶ້ນ, ການຮັບຟັງຄຳເທດສະໜາຫຼາຍຂຶ້ນ, ການໂອ້ລົມຫຼາຍຂຶ້ນກັບອ້າຍເອື້ອຍນ້ອງຂອງພວກເຂົາ, ການປະຖິ້ມຫຼາຍຂຶ້ນ, ການທົນທຸກຫຼາຍຂຶ້ນ ແລະ ການຈ່າຍລາຄາຫຼາຍຂຶ້ນຈະເຮັດໃຫ້ພວກເຂົາໄດ້ຮັບການຮອງຮັບ ແລະ ຄວາມລອດພົ້ນຈາກພຣະເຈົ້າ. ພວກເຂົາຄິດວ່າການປະຕິບັດໃນລັກສະນະນີ້ຄືສະຕິປັນຍາທີ່ຍິ່ງໃຫຍ່ທີ່ສຸດ, ແຕ່ພວກເຂົາບໍ່ໃສ່ໃຈເລື່ອງທີ່ໃຫຍ່ທີ່ສຸດ: ການຫວັງເພິ່ງພຣະເຈົ້າ ແລະ ການອາໄສພຣະເຈົ້າ. ພວກເຂົາຖືວ່າຄວາມສະຫຼາດເລັກໆນ້ອຍໆຂອງມະນຸດຄືສະຕິປັນຍາ ແລະ ບໍ່ສົນໃຈຜົນສະທ້ອນສຸດທ້າຍທີ່ການກະທຳຂອງພວກເຂົາຄວນທີ່ຈະບັນລຸ. ນີ້ຄືຂໍ້ຜິດພາດ. ບໍ່ວ່າຄົນໆໜຶ່ງຈະເຂົ້າໃຈຄວາມຈິງໄດ້ຫຼາຍສໍ່າໃດ, ບໍ່ວ່າຄົນໆໜຶ່ງໄດ້ປະຕິບັດໜ້າທີ່ຫຼາຍສໍ່າໃດ, ບໍ່ວ່າຄົນໆໜຶ່ງໄດ້ມີປະສົບການຫຼາຍສໍ່າໃດໃນຂະນະທີ່ກຳລັງປະຕິບັດໜ້າທີ່ເຫຼົ່ານັ້ນ, ບໍ່ວ່າວຸດທິພາວະຂອງຄົນໆໜຶ່ງຈະຍິ່ງໃຫຍ່ ຫຼື ເລັກນ້ອຍສໍ່າໃດກໍ່ຕາມ ຫຼື ບໍ່ວ່າຄົນໆໜຶ່ງຈະຢູ່ໃນສະພາບແວດລ້ອມແບບໃດກໍ່ຕາມ, ສິ່ງທີ່ຄົນໆໜຶ່ງບໍ່ສາມາດຂາດໄດ້ກໍ່ຄື ຄົນໆນັ້ນຕ້ອງເພິ່ງພາພຣະເຈົ້າ ແລະ ອາໄສພຣະອົງໃນທຸກສິ່ງທີ່ເຂົາເຮັດ. ນີ້ແມ່ນສະຕິປັນຍາປະເພດທີ່ຍິ່ງໃຫຍ່ທີ່ສຸດ. ເປັນຫຍັງເຮົາຈຶ່ງເວົ້າວ່ານີ້ແມ່ນສະຕິປັນຍາທີ່ຍິ່ງໃຫຍ່ທີ່ສຸດ? ເຖິງແມ່ນວ່າຄົນໆໜຶ່ງໄດ້ມາເຂົ້າໃຈຄວາມຈິງບາງຢ່າງ, ມັນຈະໃຊ້ການໄດ້ບໍ ຖ້າເຂົາບໍ່ອາໄສພຣະເຈົ້າ? ບາງຄົນເຊື່ອໃນພຣະເຈົ້າໄດ້ຫຼາຍປີ ແລະ ພວກເຂົາໄດ້ຜະເຊີນກັບການທົດລອງຫຼາຍຢ່າງ, ມີປະສົບການຕົວຈິງບາງຢ່າງ, ເຂົ້າໃຈຄວາມຈິງບາງຢ່າງ ແລະ ມີຄວາມຮູ້ຕົວຈິງບາງຢ່າງກ່ຽວກັບຄວາມຈິງ, ແຕ່ພວກເຂົາບໍ່ຮູ້ທີ່ຈະອາໄສພຣະເຈົ້າ ຫຼື ພວກເຂົາບໍ່ເຂົ້າໃຈວິທີການເພິ່ງພາ ແລະ ການອາໄສພຣະອົງ. ຄົນດັ່ງກ່າວມີສະຕິປັນຍາບໍ? ພວກເຂົາເປັນຄົນທີ່ໂງ່ຈ້າທີ່ສຸດ ແລະ ເປັນປະເພດຄົນທີ່ຄິດວ່າຕົນເອງສະຫຼາດ; ພວກເຂົາບໍ່ຢຳເກງພຣະເຈົ້າ ແລະ ຫຼົບຫຼີກຈາກຄວາມຊົ່ວຮ້າຍ. ບາງຄົນເວົ້າວ່າ “ຂ້ອຍເຂົ້າໃຈຄວາມຈິງຫຼາຍຢ່າງ ແລະ ມີຄວາມເປັນຈິງແຫ່ງຄວາມຈິງ. ມັນບໍ່ເປັນຫຍັງທີ່ຈະເຮັດສິ່ງຕ່າງໆໃນລັກສະນະທີ່ມີຫຼັກການເທົ່ານັ້ນ. ຂ້ອຍຈົງຮັກພັກດີກັບພຣະເຈົ້າ ແລະ ຂ້ອຍຮູ້ວິທີທີ່ຈະຍັບເຂົ້າໃກ້ພຣະອົງ. ມັນບໍ່ພຽງພໍບໍທີ່ຂ້ອຍປະຕິບັດຄວາມຈິງເມື່ອສິ່ງຕ່າງໆເກີດຂຶ້ນກັບຂ້ອຍ? ບໍ່ມີຄວາມຈຳເປັນຫຍັງທີ່ຈະຕ້ອງອະທິຖານຫາພຣະເຈົ້າ ຫຼື ເພິ່ງພາພຣະເຈົ້າ”. ການປະຕິບັດຄວາມຈິງເປັນສິ່ງທີ່ຖືກຕ້ອງ, ແຕ່ມີຫຼາຍຄັ້ງ ແລະ ຫຼາຍສະຖານະການທີ່ຜູ້ຄົນບໍ່ຮູ້ວ່າກຳລັງພົວພັນກັບຄວາມຈິງຫຍັງ ແລະ ຫຼັກການແຫ່ງຄວາມຈິງຫຼາຍ. ທຸກຄົນທີ່ມີປະສົບການຕົວຈິງຮູ້ຈັກສິ່ງນີ້. ຕົວຢ່າງ: ເມື່ອເຈົ້າຜະເຊີນກັບບັນຫາບາງຢ່າງ, ເຈົ້າອາດບໍ່ຮູ້ວ່າບັນຫານີ້ກ່ຽວຂ້ອງກັບຄວາມຈິງຫຍັງ ຫຼື ຄວນປະຕິບັດ ຫຼື ປັບໃຊ້ຄວາມຈິງທີ່ກ່ຽວຂ້ອງກັບບັນຫານີ້ແນວໃດ. ເຈົ້າຄວນເຮັດຫຍັງໃນເວລາແບບນີ້? ບໍ່ວ່າເຈົ້າມີປະສົບການຕົວຈິງຫຼາຍສໍ່າໃດ, ເຈົ້າກໍ່ບໍ່ສາມາດເຂົ້າໃຈຫຼັກການແຫ່ງຄວາມຈິງໃນທຸກສະຖານະການໄດ້. ບໍ່ວ່າເຈົ້າໄດ້ເຊື່ອພຣະເຈົ້າເປັນເວລາເທົ່າໃດປີກໍ່ຕາມ, ບໍ່ວ່າເຈົ້າໄດ້ຜະເຊີນກັບສິ່ງຕ່າງໆຫຼາຍສໍ່າໃດກໍ່ຕາມ ແລະ ບໍ່ວ່າເຈົ້າໄດ້ຜະເຊີນກັບການລິຮານ, ການຈັດການ ຫຼື ການລົງວິໄນຫຼາຍສໍ່າໃດກໍ່ຕາມ, ເຖິງແມ່ນເຈົ້າເຂົ້າໃຈຄວາມຈິງ, ເຈົ້າກ້າເວົ້າບໍວ່າເຈົ້າຄືຄວາມຈິງ? ເຈົ້າກ້າເວົ້າບໍວ່າເຈົ້າເປັນແຫຼ່ງກຳເນີດຄວາມຈິງ? ບາງຄົນເວົ້າວ່າ “ຂ້ອຍຮູ້ຈັກທຸກຖ້ອຍຄຳ ແລະ ຂໍ້ຄວາມທີ່ເປັນທີ່ຮູ້ຈັກກັນດີໃນໜັງສື ພຣະທຳປາກົດໃນຮ່າງກາຍ ໄດ້ຂຶ້ນໃຈ; ຂ້ອຍບໍ່ຈຳເປັນຕ້ອງອາໄສພຣະເຈົ້າ ຫຼື ເພິ່ງພາພຣະອົງ. ເມື່ອເວລາມາເຖິງ, ຂ້ອຍຈະບໍ່ເປັນຫຍັງ ຖ້າຈະອາໄສພຣະທຳເຫຼົ່ານີ້ຂອງພຣະເຈົ້າເທົ່ານັ້ນ”. ພຣະທຳທີ່ເຈົ້າທ່ອງຈຳແມ່ນບໍ່ມີການເຄື່ອນໄຫວ, ແຕ່ສະພາບແວດລ້ອມທີ່ເຈົ້າຜະເຊີນ ພ້ອມທັງສະພາວະຂອງເຈົ້າ ແມ່ນມີພະລັງເຄື່ອນໄຫວ. ເຈົ້າສາມາດເປັ່ງຄຳເວົ້າທີ່ເປັນຫຼັກຄຳສອນ, ແຕ່ບໍ່ສາມາດເຮັດຫຍັງກັບພວກມັນໄດ້ ເມື່ອບາງສິ່ງເກີດຂຶ້ນກັບເຈົ້າ, ເຊິ່ງພິສູດວ່າເຈົ້າບໍ່ເຂົ້າໃຈຄວາມຈິງ. ບໍ່ວ່າເຈົ້າເກ່ງສໍ່າໃດກໍ່ຕາມໃນການເວົ້າສວດຄຳເວົ້າທີ່ເປັນຫຼັກຄຳສອນ, ສິ່ງນີ້ກໍ່ບໍ່ໄດ້ໝາຍຄວາມວ່າເຈົ້າເຂົ້າໃຈຄວາມຈິງ, ແຮງໄກທີ່ເຈົ້າຈະສາມາດປະຕິບັດຄວາມຈິງ. ສະນັ້ນ, ຈຶ່ງມີບົດຮຽນທີ່ສຳຄັນຫຼາຍໃຫ້ຮຽນຮູ້ໃນທີ່ນີ້. ແລ້ວບົດຮຽນນີ້ແມ່ນຫຍັງ? ມັນກໍ່ຄືການທີ່ຜູ້ຄົນເພິ່ງພາພຣະເຈົ້າໃນທຸກສິ່ງ ແລະ ໂດຍການເຮັດແບບນັ້ນ, ພວກເຂົາຈຶ່ງສາມາດບັນລຸການອາໄສພຣະເຈົ້າໄດ້. ໂດຍການອາໄສພຣະເຈົ້າເທົ່ານັ້ນ, ພວກເຂົາຈຶ່ງມີເສັ້ນທາງໃຫ້ຕິດຕາມ. ແລະ ພາລະກິດຂອງພຣະວິນຍານບໍລິສຸດ. ຖ້າບໍ່ດັ່ງນັ້ນ, ເຈົ້າສາມາດເຮັດສິ່ງໃດໜຶ່ງຢ່າງຖືກຕ້ອງ ແລະ ໂດຍບໍ່ລະເມີດຄວາມຈິງ, ແຕ່ຖ້າເຈົ້າບໍ່ອາໄສພຣະເຈົ້າ, ແລ້ວການກະທຳຂອງເຈົ້າກໍ່ເປັນພຽງຄຸນງາມຄວາມດີຂອງມະນຸດ ແລະ ບໍ່ເຮັດໃຫ້ພຣະເຈົ້າພໍໃຈຢ່າງແນ່ນອນ. ເພາະຜູ້ຄົນມີຄວາມເຂົ້າໃຈທີ່ຕື້ນໆກ່ຽວກັບຄວາມຈິງ, ພວກເຂົາຈຶ່ງມີແນວໂນ້ມທີ່ຈະປະຕິບັດຕາມກົດລະບຽບ ແລະ ຍຶດຕິດກັບຄຳເວົ້າທີ່ເປັນຫຼັກຄຳສອນຢ່າງດື້ດຶງ ໂດຍນໍາໃຊ້ຄວາມຈິງແບບດຽວກັນເມື່ອຜະເຊີນໜ້າກັບຫຼາກຫຼາຍສະຖານະການ. ມັນເປັນໄປໄດ້ທີ່ພວກເຂົາອາດສຳເລັດຫຼາຍເລື່ອງໂດຍສອດຄ່ອງກັບຫຼັກການແຫ່ງຄວາມຈິງໂດຍລວມ, ແຕ່ບໍ່ສາມາດເຫັນການຊີ້ນໍາຂອງພຣະເຈົ້າໄດ້ໃນສິ່ງນີ້ ຫຼື ພາລະກິດຂອງພຣະວິນຍານບໍລິສຸດກໍ່ບໍ່ສາມາດເຫັນໄດ້. ມີບັນຫາທີ່ຮ້າຍແຮງໃນທີ່ນີ້ ນັ້ນກໍ່ຄື ຜູ້ຄົນເຮັດຫຼາຍສິ່ງໂດຍອາໄສປະສົບການຂອງພວກເຂົາ ແລະ ກົດລະບຽບທີ່ພວກເຂົາເຂົ້າໃຈ ແລະ ອາໄສຈິນຕະນາການຂອງມະນຸດ. ມັນຍາກທີ່ຈະບັນລຸການອະທິຖານຢ່າງແທ້ຈິງຕໍ່ພຣະເຈົ້າ ແລະ ເພິ່ງພາພຣະອົງຢ່າງແທ້ຈິງໃນທຸກສິ່ງທີ່ພວກເຂົາເຮັດ. ເຖິງແມ່ນວ່າຄົນໆໜຶ່ງເຂົ້າໃຈຄວາມປະສົງຂອງພຣະເຈົ້າ, ມັນຍາກທີ່ຈະບັນລຸຜົນຂອງການເຮັດໜ້າຕາມທີ່ຖືກຊີ້ນໍາໂດຍພຣະເຈົ້າ ແລະ ໂດຍສອດຄ່ອງຕາມຫຼັກການແຫ່ງຄວາມຈິງ. ດ້ວຍເຫດຜົນນີ້, ເຮົາຈຶ່ງເວົ້າວ່າສະຕິປັນຍາທີ່ຍິ່ງໃຫຍ່ທີ່ສຸດຄືການເພິ່ງພາພຣະເຈົ້າ ແລະ ການອາໄສພຣະອົງໃນທຸກສິ່ງ.

ຜູ້ຄົນຈະສາມາດປະຕິບັດການຫວັງເພິ່ງພຣະເຈົ້າ ແລະ ການອາໄສພຣະເຈົ້າໃນທຸກສິ່ງໄດ້ແນວໃດ? ບາງຄົນເວົ້າວ່າ “ຂ້ອຍຍັງນ້ອຍ, ວຸດທິພາວະຂອງຂ້ອຍກໍນ້ອຍ ແລະ ຂ້ອຍຫາກໍເຊື່ອໃນພຣະເຈົ້າໄດ້ເປັນເວລາສັ້ນໆ. ຂ້ອຍບໍ່ຮູ້ຈັກວິທີການປະຕິບັດການຫວັງເພິ່ງພຣະເຈົ້າ ແລະ ການອາໄສພຣະເຈົ້າເມື່ອບາງສິ່ງເກີດຂຶ້ນ”. ນີ້ຄືບັນຫາບໍ? ມີຄວາມຫຍຸ້ງຍາກຫຼາຍຢ່າງໃນການເຊື່ອໃນພຣະເຈົ້າ ແລະ ເຈົ້າຈໍາເປັນຕ້ອງຜ່ານຜ່າຄວາມລຳບາກຍາກແຄ້ນ, ການທົດສອບ ແລະ ຄວາມເຈັບປວດຢ່າງຫຼວງຫຼາຍ. ທັງໝົດນີ້ແມ່ນຈຳເປັນຕ້ອງມີການຫວັງເພິ່ງພຣະເຈົ້າ ແລະ ການອາໄສພຣະເຈົ້າເພື່ອຜ່ານຜ່າເວລາທີ່ລຳບາກ. ຖ້າເຈົ້າບໍ່ສາມາດປະຕິບັດການຫວັງເພິ່ງພຣະເຈົ້າ ແລະ ການອາໄສພຣະເຈົ້າ, ເຈົ້າຈະບໍ່ສາມາດຜ່ານຜ່າຄວາມລໍາບາກ ແລະ ເຈົ້າຈະບໍ່ສາມາດຕິດຕາມພຣະເຈົ້າໄດ້. ການຫວັງເພິ່ງພຣະເຈົ້າ ແລະ ການອາໄສພຣະເຈົ້າບໍ່ແມ່ນຫຼັກຄຳສອນທີ່ວ່າງເປົ່າ ຫຼື ມັນບໍ່ແມ່ນບົດສວດມົນເພື່ອທີ່ຈະເຊື່ອໃນພຣະເຈົ້າ. ໃນທາງກົງກັນຂ້າມ, ມັນຄືຄວາມຈິງທີ່ສຳຄັນ, ຄວາມຈິງທີ່ເຈົ້າຕ້ອງມີເພື່ອທີ່ຈະເຊື່ອ ແລະ ຕິດຕາມພຣະເຈົ້າ. ບາງຄົນເວົ້າວ່າ “ການຫວັງເພິ່ງພຣະເຈົ້າ ແລະ ການອາໄສພຣະເຈົ້າພຽງແຕ່ໃຊ້ໄດ້ເມື່ອເກີດເຫດການໃຫຍ່ໆຂຶ້ນ. ຕົວຢ່າງ: ເຈົ້າພຽງແຕ່ຈຳເປັນຕ້ອງຫວັງເພິ່ງພຣະເຈົ້າ ແລະ ອາໄສພຣະເຈົ້າເມື່ອຜະເຊີນໜ້າກັບຄວາມລຳບາກຍາກແຄ້ນ, ການທົດສອບ, ການຈັບກຸມ ແລະ ການຂົ່ມເຫັງ ຫຼື ເມື່ອເຈົ້າຜະເຊີນໜ້າກັບຄວາມຫຍຸ້ງຍາກໃນໜ້າທີ່ຂອງເຈົ້າ ຫຼື ເມື່ອເຈົ້າຖືກລິຮານ ແລະ ຈັດການ. ບໍ່ຈຳເປັນຕ້ອງຫວັງເພ່ິງພຣະເຈົ້າ ແລະ ອາໄສພຣະເຈົ້າສຳລັບເລື່ອງທີ່ບໍ່ສຳຄັນໃນຊີວິດສ່ວນຕົວ, ເພາະພຣະເຈົ້າບໍ່ສົນໃຈກ່ຽວກັບພວກມັນ”. ຄຳເວົ້ານີ້ຖືກຕ້ອງບໍ? ມັນບໍ່ຖືກຕ້ອງຢ່າງແນ່ນອນ. ມີການຫັນເຫຢູ່ບ່ອນນີ້. ມັນຈຳເປັນທີ່ຈະຫວັງເພິ່ງພຣະເຈົ້າໃນເລື່ອງໃຫຍ່, ແຕ່ເຈົ້າສາມາດຈັດການກັບເລື່ອງທີ່ບໍ່ສຳຄັນ ແລະ ເລື່ອງນ້ອຍໆໃນຊີວິດໂດຍບໍ່ມີຫຼັກການບໍ? ໃນເລື່ອງຕ່າງໆ ເຊັ່ນ: ການນຸ່ງເຄື່ອງ ແລະ ການກິນ, ເຈົ້າສາມາດເຮັດໂດຍບໍ່ມີຫຼັກການບໍ? ບໍ່ໄດ້ຢ່າງແນ່ນອນ. ການທີ່ເຈົ້າພົວພັນຈັດການກັບຜູ້ຄົນ ແລະ ເລື່ອງຕ່າງໆເດ? ບໍ່ໄດ້ຢ່າງແນ່ນອນ. ແມ່ນແຕ່ໃນຊີວິດປະຈຳວັນ ແລະ ເລື່ອງທີ່ບໍ່ສຳຄັນ, ຢ່າງໜ້ອຍເຈົ້າຕ້ອງມີຫຼັກການເພື່ອທີ່ຈະສາມາດດຳລົງຊີວິດຕາມລັກສະນະມະນຸດ. ບັນຫາທີ່ກ່ຽວຂ້ອງກັບຫຼັກການແມ່ນບັນຫາທີ່ກ່ຽວຂ້ອງກັບຄວາມຈິງ. ຜູ້ຄົນສາມາດແກ້ໄຂພວກມັນດ້ວຍຕົນເອງບໍ? ບໍ່ໄດ້ຢ່າງແນ່ນອນ. ສະນັ້ນເຈົ້າຕ້ອງຫວັງເພິ່ງພຣະເຈົ້າ ແລະ ອາໄສພຣະເຈົ້າ. ເມື່ອເຈົ້າໄດ້ຮັບແສງສະຫວ່າງຂອງພຣະເຈົ້າ ແລະ ເຂົ້າໃຈຄວາມຈິງເທົ່ານັ້ນ, ບັນຫາທີ່ບໍ່ສຳຄັນເຫຼົ່ານີ້ຈຶ່ງຈະສາມາດໄດ້ຮັບການແກ້ໄຂ. ຖ້າເຈົ້າບໍ່ຫວັງເພິ່ງພຣະເຈົ້າ ແລະ ອາໄສພຣະເຈົ້າ, ພວກເຈົ້າຄິດວ່າບັນຫາເຫຼົ່ານີ້ທີ່ກ່ຽວຂ້ອງກັບຫຼັກການຈະສາມາດໄດ້ຮັບການແກ້ໄຂບໍ? ບໍ່ໄດ້ງ່າຍຢ່າງແນ່ນອນ. ສາມາດເວົ້າໄດ້ວ່າ ໃນທຸກສິ່ງທີ່ຜູ້ຄົນບໍ່ສາມາດເຫັນໄດ້ຢ່າງຊັດເຈນ ແລະ ຮຽກຮ້ອງໃຫ້ຜູ້ຄົນສະແຫວງຫາຄວາມຈິງ, ພວກເຂົາຕ້ອງຫວັງເພິ່ງພຣະເຈົ້າ ແລະ ອາໄສພຣະເຈົ້າ. ບໍ່ວ່າຈະໃຫຍ່ ຫຼື ນ້ອຍສໍ່າໃດກໍຕາມ, ບັນຫາໃດໜຶ່ງທີ່ຈຳເປັນຕ້ອງໄດ້ຮັບການແກ້ໄຂດ້ວຍຄວາມຈິງແມ່ນຈຳເປັນຕ້ອງມີການຫວັງເພິ່ງພຣະເຈົ້າ ແລະ ການອາໄສພຣະເຈົ້າ. ນີ້ຄືຄວາມຈຳເປັນ. ເຖິງແມ່ນວ່າຜູ້ຄົນຈະເຂົ້າໃຈຄວາມຈິງ ແລະ ສາມາດແກ້ໄຂບັນຫາດ້ວຍພວກເຂົາເອງ, ຄວາມເຂົ້າໃຈ ແລະ ວິທີແກ້ບັນຫາເຫຼົ່ານີ້ກໍມີຢ່າງຈຳກັດ ແລະ ພຽງແຕ່ຜິວເຜີນ. ຖ້າຜູ້ຄົນບໍ່ສາມາດຫວັງເພິ່ງພຣະເຈົ້າ ແລະ ອາໄສພຣະເຈົ້າ, ທາງເຂົ້າຂອງພວກເຂົາກໍບໍ່ສາມາດເລິກເຊິ່ງຫຼາຍໄດ້. ຕົວຢ່າງ: ຖ້າເຈົ້າເຈັບປ່ວຍໃນມື້ນີ້ ແລະ ມັນສົ່ງຜົນກະທົບຕໍ່ການປະຕິບັດໜ້າທີ່ຂອງເຈົ້າ, ເຈົ້າຈຳເປັນຕ້ອງອະທິຖານກ່ຽວກັບເລື່ອງນີ້ ແລະ ເວົ້າວ່າ “ພຣະເຈົ້າ, ຂ້ານ້ອຍຮູ້ສຶກບໍ່ສະບາຍໃນມື້ນີ້, ຂ້ານ້ອຍບໍ່ສາມາດກິນໄດ້ ແລະ ສິ່ງນີ້ສົ່ງຜົນກະທົບຕໍ່ການປະຕິບັດໜ້າທີ່ຂອງຂ້ານ້ອຍ. ຂ້ານ້ອຍຕ້ອງກວດສອບຕົນເອງ. ແມ່ນຫຍັງຄືເຫດຜົນແທ້ໆທີ່ຂ້ານ້ອຍບໍ່ສະບາຍ? ຂ້ານ້ອຍກຳລັງຖືກພຣະເຈົ້າລົງວິໄນຍ້ອນບໍ່ຊື່ສັດໃນໜ້າທີ່ຂອງຂ້ານ້ອຍບໍ? ພຣະເຈົ້າ, ຂ້ານ້ອຍຂໍໃຫ້ພຣະອົງສ່ອງແສງສະຫວ່າງ ແລະ ຊີ້ນໍາຂ້ານ້ອຍ”. ເຈົ້າຕ້ອງຮ້ອງໄຫ້ອອກມາແບບນີ້. ນີ້ຄືການຫວັງເພິ່ງພຣະເຈົ້າ. ເຖິງຢ່າງໃດກໍຕາມ, ເມື່ອເຈົ້າຫວັງເພິ່ງພຣະເຈົ້າ, ເຈົ້າບໍ່ສາມາດພຽງແຕ່ເຮັດຕາມພິທີການ ແລະ ປະຕິບັດຕາມກົດລະບຽບ. ຖ້າເຈົ້າບໍ່ສະແຫວງຫາຄວາມຈິງເພື່ອແກ້ໄຂບັນຫາ, ເຈົ້າຈະເຮັດໃຫ້ສິ່ງຕ່າງໆຊັກຊ້າ. ຫຼັງຈາກທີ່ເຈົ້າອະທິຖານຫາພຣະເຈົ້າ ແລະ ຫວັງເພິ່ງພຣະເຈົ້າ, ເຈົ້າຄວນດຳລົງຊີວິດຂອງເຈົ້າດັ່ງທີ່ເຈົ້າຄວນເຮັດ, ໂດຍບໍ່ເຮັດໃຫ້ໜ້າທີ່ທີ່ເຈົ້າຕ້ອງປະຕິບັດນັ້ນຊັກຊ້າ. ຖ້າເຈົ້າເຈັບປ່ວຍ, ເຈົ້າຄວນໄປພົບກັບທ່ານໝໍ ແລະ ນີ້ຄືສິ່ງທີ່ເໝາະສົມ. ໃນເວລາດຽວກັນ, ເຈົ້າຕ້ອງອະທິຖານ, ໄຕ່ຕອງກ່ຽວກັບຕົນເອງ ແລະ ສະແຫວງຫາຄວາມຈິງເພື່ອແກ້ໄຂບັນຫາ. ການປະຕິບັດໃນລັກສະນະນີ້ເທົ່ານັ້ນຈຶ່ງເໝາະສົມຢ່າງສົມບູນ. ສຳລັບບາງສິ່ງ, ຖ້າຜູ້ຄົນຮູ້ວິທີການເຮັດພວກມັນຢ່າງເໝາະສົມ, ພວກເຂົາກໍຄວນເຮັດສິ່ງເຫຼົ່ານັ້ນ. ນີ້ຄືວິທີການທີ່ຜູ້ຄົນຄວນໃຫ້ການຮ່ວມມື. ເຖິງຢ່າງໃດກໍຕາມ, ບໍ່ວ່າຜົນສະທ້ອນ ແລະ ເປົ້າໝາຍທີ່ຕ້ອງການຈະສາມາດບັນລຸໄດ້ຢ່າງສົມບູນໃນເລື່ອງເຫຼົ່ານີ້ ຫຼື ບໍ່ ແມ່ນຂຶ້ນກັບການຫວັງເພິ່ງພຣະເຈົ້າ ແລະ ການອາໄສພຣະເຈົ້າ. ໃນບັນຫາທີ່ຜູ້ຄົນບໍ່ສາມາດເຫັນໄດ້ຢ່າງຊັດເຈນ ແລະ ບໍ່ສາມາດຈັດການໄດ້ດີດ້ວຍຕົນເອງ, ພວກເຂົາທຸກຄົນຍິ່ງຕ້ອງຫວັງເພິ່ງພຣະເຈົ້າ ແລະ ສະແຫວງຫາຄວາມຈິງເພື່ອແກ້ໄຂພວກມັນ. ຄວາມສາມາດທີ່ຈະເຮັດສິ່ງນີ້ຄືສິ່ງທີ່ຜູ້ຄົນທີ່ມີຄວາມເປັນມະນຸດປົກກະຕິຄວນມີ. ມີຫຼາຍບົດຮຽນໃຫ້ຮຽນຮູ້ໃນການຫວັງເພິ່ງພຣະເຈົ້າ. ໃນຂະບວນການຫວັງເພິ່ງພຣະເຈົ້າ, ເຈົ້າອາດໄດ້ຮັບແສງສະຫວ່າງຂອງພຣະວິນຍານບໍລິສຸດ ແລະ ເຈົ້າຈະມີວິທີທາງ ຫຼື ຖ້າພຣະທຳຂອງພຣະເຈົ້າມາຫາເຈົ້າ, ເຈົ້າຈະຮູ້ຈັກວິທີການຮ່ວມມື ຫຼື ບາງເທື່ອພຣະເຈົ້າຈະຈັດແຈງສະຖານະການບາງຢ່າງໃຫ້ກັບເຈົ້າເພື່ອຮັບເອົາບົດຮຽນ, ເຊິ່ງມີເຈດຕະນາທີ່ດີຂອງພຣະເຈົ້າຢູ່. ໃນຂະບວນການເພິ່ງພາພຣະເຈົ້າ, ເຈົ້າຈະເຫັນການຊີ້ນໍາ ແລະ ການນໍາພາຂອງພຣະເຈົ້າ ແລະ ສິ່ງເຫຼົ່ານີ້ຈະຊ່ວຍໃຫ້ເຈົ້າຮັບເອົາຫຼາຍບົດຮຽນ ແລະ ຮັບເອົາຄວາມເຂົ້າໃຈທີ່ດີຂຶ້ນກ່ຽວກັບພຣະເຈົ້າ. ນີ້ຄືຜົນສະທ້ອນທີ່ບັນລຸໄດ້ໂດຍການຫວັງເພິ່ງພຣະເຈົ້າ. ສະນັ້ນ, ການຫວັງເພິ່ງພຣະເຈົ້າຄືບົດຮຽນທີ່ຄົນທີ່ຕິດຕາມພຣະເຈົ້າຕ້ອງຮຽນຮູ້ຢູ່ເລື້ອຍໆ ແລະ ມັນເປັນສິ່ງທີ່ພວກເຂົາຈະບໍ່ເຊົາຜະເຊີນໃນຕະຫຼອດຊີວິດ. ມີຫຼາຍຄົນທີ່ມີປະສົບການໜ້ອຍເກີນໄປ ແລະ ບໍ່ສາມາດເຫັນເຖິງການກະທຳຂອງພຣະເຈົ້າ, ສະນັ້ນພວກເຂົາຈຶ່ງຄິດວ່າ “ມີສິ່ງເລັກໆນ້ອຍໆຫຼາຍຢ່າງທີ່ຂ້ອຍສາມາດເຮັດໄດ້ດ້ວຍຕົນເອງ ແລະ ຂ້ອຍບໍ່ຈຳເປັນຕ້ອງຫວັງເພິ່ງພຣະເຈົ້າ”. ນີ້ຄືສິ່ງທີ່ຜິດ. ບາງສິ່ງທີ່ເລັກໆນ້ອຍໆນໍາພາໄປສູ່ສິ່ງໃຫຍ່ ແລະ ຄວາມປະສົງຂອງພຣະເຈົ້າໄດ້ລີ້ລັບຢູ່ໃນບາງສິ່ງທີ່ເລັກນ້ອຍ. ຫຼາຍຄົນບໍ່ສົນໃຈເລື່ອງເລັກນ້ອຍ ແລະ ຜົນຕາມມາກໍຄືພວກເຂົາໄດ້ຄົ້ນພົບວ່າຕົນເອງກຳລັງມີຄວາມລົ້ມເຫຼວຄັ້ງໃຫຍ່ເນື່ອງຈາກເລື່ອງເລັກນ້ອຍ. ຄົນທີ່ຢຳເກງພຣະເຈົ້າຢ່າງແທ້ຈິງ, ທັງໃນເລື່ອງໃຫຍ່ ແລະ ເລື່ອງເລັກນ້ອຍ, ຈະອະທິຖານຫາພຣະເຈົ້າ, ຝາກຝັງທຸກສິ່ງໃຫ້ກັບພຣະເຈົ້າ ແລະ ຫຼັງຈາກນັ້ນກໍເຫັນວ່າພຣະເຈົ້າຊີ້ນໍາ ແລະ ນຳພາພວກເຂົາແນວໃດ. ຫຼັງຈາກທີ່ເຈົ້າມີປະສົບການເຊັ່ນນັ້ນ, ເຈົ້າຈະສາມາດຫວັງເພິ່ງພຣະເຈົ້າໃນທຸກສິ່ງ ແລະ ຍິ່ງເຈົ້າມີປະສົບການກັບສິ່ງນີ້ຫຼາຍສໍ່າໃດ, ເຈົ້າກໍຈະຍິ່ງຮູ້ສຶກວ່າການຫວັງເພິ່ງພຣະເຈົ້າໃນທຸກສິ່ງເປັນຈິງຫຼາຍສໍ່ານັ້ນ. ເມື່ອເຈົ້າຫວັງເພິ່ງພຣະເຈົ້າໃນເລື່ອງໜຶ່ງ, ມັນກໍເປັນໄປໄດ້ທີ່ພຣະເຈົ້າຈະບໍ່ໃຫ້ຄວາມຮູ້ສຶກ, ຄວາມໝາຍທີ່ຊັດເຈນໃຫ້ກັບເຈົ້າ ຫຼື ແຮງໄກທີ່ຈະໃຫ້ຄຳສັ່ງທີ່ຊັດເຈນ, ແຕ່ພຣະອົງຈະເຮັດໃຫ້ເຈົ້າເຂົ້າໃຈແນວຄິດໃດໜຶ່ງ, ເຊິ່ງມີບາງຢ່າງກ່ຽວຂ້ອງກັບເລື່ອງນີ້ຢ່າງແນ່ຊັດ ແລະ ສິ່ງນີ້ຄືການທີ່ພຣະເຈົ້າຊີ້ນໍາເຈົ້າໂດຍນໍາໃຊ້ວິທີການທີ່ແຕກຕ່າງກັນ ແລະ ການມອບຫົນທາງໃຫ້ກັບເຈົ້າ. ຖ້າເຈົ້າສາມາດຮູ້ສຶກ ແລະ ເຂົ້າໃຈສິ່ງນີ້ໄດ້, ເຈົ້າຈະໄດ້ຮັບຜົນປະໂຫຍດ. ເຈົ້າອາດບໍ່ເຂົ້າໃຈຫຍັງໃນຊ່ວງເວລານີ້, ແຕ່ເຈົ້າຕ້ອງສືບຕໍ່ອະທິຖານ ແລະ ຫວັງເພິ່ງພຣະເຈົ້າ. ສິ່ງນີ້ບໍ່ຜິດເລີຍ ແລະ ບໍ່ໄວກໍຊ້າ ເຈົ້າຈະໄດ້ຮັບແສງສະຫວ່າງ. ການປະຕິບັດໃນລັກສະນະນີ້ບໍ່ໄດ້ໝາຍເຖິງການປະຕິບັດຕາມກົດລະບຽບ. ໃນທາງກົງກັນຂ້າມ, ມັນຄືການບັນລຸຄວາມຕ້ອງການຝ່າຍວິນຍານ ແລະ ມັນເປັນວິທີການທີ່ຜູ້ຄົນຄວນປະຕິບັດ. ເຈົ້າອາດບໍ່ໄດ້ຮັບແສງສະຫວ່າງ ແລະ ການຊີ້ນໍາທຸກຄັ້ງທີ່ເຈົ້າອະທິຖານຫາພຣະເຈົ້າ ແລະ ຫວັງເພິ່ງພຣະເຈົ້າ, ແຕ່ຜູ້ຄົນຕ້ອງປະຕິບັດໃນລັກສະນະນີ້ ແລະ ຖ້າພວກເຂົາຕ້ອງການເຂົ້າໃຈຄວາມຈິງ, ພວກເຂົາຈຳເປັນຕ້ອງປະຕິບັດໃນລັກສະນະນີ້. ນີ້ຄືສະພາວະຊີວິດ ແລະ ຈິດວິນຍານທີ່ເປັນປົກກະຕິ ແລະ ໃນລັກສະນະນີ້ເທົ່ານັ້ນ ຜູ້ຄົນຈຶ່ງສາມາດຮັກສາຄວາມສຳພັນທີ່ເປັນປົກກະຕິກັບພຣະເຈົ້າ, ເພື່ອວ່າຫົວໃຈຂອງພວກເຂົາຈະໃກ້ຊິດພຣະເຈົ້າ. ສະນັ້ນຈຶ່ງສາມາດເວົ້າໄດ້ວ່າ ການຫວັງເພິ່ງພຣະເຈົ້າຄືການມີປະຕິສຳພັນທີ່ປົກກະຕິກັບພຣະເຈົ້າໃນຫົວໃຈຂອງຜູ້ຄົນ. ບໍ່ວ່າເຈົ້າຈະສາມາດໄດ້ຮັບແສງສະຫວ່າງ ແລະ ການຊີ້ນໍາຂອງພຣະເຈົ້າ ຫຼື ບໍ່, ເຈົ້າຄວນອະທິຖານຫາພຣະເຈົ້າ ແລະ ຫວັງເພິ່ງພຣະເຈົ້າໃນທຸກສິ່ງ. ສິ່ງນີ້ຍັງເປັນຫົນທາງທີ່ຫຼີກເວັ້ນບໍ່ໄດ້ໃນການດຳລົງຊີວິດຕໍ່ໜ້າພຣະເຈົ້າ. ເມື່ອຜູ້ຄົນເຊື່ອໃນພຣະເຈົ້າ ແລະ ຕິດຕາມພຣະເຈົ້າ, ພວກເຂົາກໍຄວນມີສະພາວະຈິດໃຈທີ່ຫວັງເພິ່ງພຣະເຈົ້າຢູ່ສະເໝີ. ນີ້ຄືສະພາວະຈິດໃຈທີ່ຜູ້ຄົນທີ່ມີຄວາມເປັນມະນຸດປົກກະຕິຄວນມີ. ບາງຄັ້ງ, ການມອງຫາພຣະເຈົ້າບໍ່ໄດ້ໝາຍຄວາມວ່າເປັນການວອນຂໍພຣະເຈົ້າໃຫ້ເຮັດບາງສິ່ງໂດຍຄຳເວົ້າສະເພາະ ຫຼື ວອນຂໍການນຳພາ ແລະ ການປົກປ້ອງສະເພາະຈາກພຣະອົງ. ກົງກັນຂ້າມ, ມັນຄື ເມື່ອຜະເຊີນກັບບາງບັນຫາ, ພວກເຂົາສາມາດຮ້ອງຫາພຣະອົງຢ່າງຈິງໃຈ. ແລ້ວພຣະເຈົ້າເຮັດຫຍັງຢູ່ເມື່ອຜູ້ຄົນຮ້ອງຫາພຣະອົງ? ເມື່ອຫົວໃຈຂອງໃຜບາງຄົນເຕັ້ນແຮງ ແລະ ພວກເຂົາມີຄວາມຄິດນີ້: “ໂອ ພຣະເຈົ້າ, ຂ້ານ້ອຍບໍ່ສາມາດເຮັດສິ່ງນີ້ໄດ້ດ້ວຍຕົວຂ້ານ້ອຍເອງ, ຂ້ານ້ອຍບໍ່ຮູ້ວ່າຈະເຮັດມັນແນວໃດ, ຂ້ານ້ອຍຮູ້ສຶກອ່ອນແອ ແລະ ຄິດລົບ...,” ເມື່ອຄວາມຄິດນີ້ເກີດຂຶ້ນໃນຕົວພວກເຂົາ, ພຣະເຈົ້າບໍ່ຮູ້ກ່ຽວກັບມັນບໍ? ເມື່ອຄວາມຄິດນີ້ເກີດຂຶ້ນໃນຜູ້ຄົນ, ຫົວໃຈຂອງພວກເຂົາຈິງໃຈບໍ? ເມື່ອພວກເຂົາຮ້ອງຫາພຣະເຈົ້າຢ່າງຈິງໃຈໃນທາງນີ້, ພຣະເຈົ້າຍິນຍອມທີ່ຈະຊ່ວຍພວກເຂົາບໍ? ເຖິງຈະມີຄວາມຈິງທີ່ວ່າ ພວກເຂົາອາດບໍ່ໄດ້ເວົ້າຫຍັງຈັກຄຳ, ພວກເຂົາກໍສະແດງຄວາມຈິງໃຈ ແລະ ພຣະເຈົ້າກໍຍິນຍອມທີ່ຈະຊ່ວຍພວກເຂົາ. ເມື່ອບາງຄົນຜະເຊີນກັບຄວາມຫຍຸ້ງຍາກໜັກໜາສາຫັດ, ເມື່ອພວກເຂົາບໍ່ມີໃຜໃຫ້ເພິ່ງ ແລະ ໂດຍສະເພາະ ເມື່ອພວກເຂົາຮູ້ສຶກສິ້ນຫວັງ, ພວກເຂົາມອບຄວາມຫວັງດຽວຂອງພວກເຂົາໄວ້ກັບພຣະເຈົ້າ. ຄຳອະທິຖານຂອງພວກເຂົາເປັນຄືຫຍັງ? ສະພາວະຈິດໃຈຂອງພວກເຂົາເປັນແນວໃດ? ພວກເຂົາຈິງໃຈບໍ? ໃນເວລານັ້ນ ມີການເຈືອປົນໃດໆບໍ? ເມື່ອເຈົ້າວາງໃຈຄືກັບວ່າພຣະເຈົ້າເປັນເຝືອງເສັ້ນສຸດທ້າຍທີ່ເຈົ້າຍຶດໄວ້ໂດຍຫວັງວ່າພຣະອົງຈະຊ່ວຍເຈົ້າ, ຫົວໃຈຂອງເຈົ້າຈຶ່ງຈິງໃຈ. ເຖິງແມ່ນວ່າເຈົ້າອາດບໍ່ໄດ້ເວົ້າຫຼາຍ, ແຕ່ຫົວໃຈຂອງເຈົ້າກໍໄດ້ເຕັ້ນແຮງແລ້ວ. ນັ້ນກໍຄື, ເຈົ້າໄດ້ມອບຫົວໃຈທີ່ຈິງໃຈຂອງເຈົ້າໃຫ້ກັບພຣະເຈົ້າ ແລະ ພຣະເຈົ້າກໍຮັບຟັງ. ເມື່ອພຣະເຈົ້າຮັບຟັງ, ພຣະອົງເຫັນຄວາມຫຍຸງຍາກຂອງເຈົ້າ ແລະ ພຣະອົງຈະໃຫ້ແສງສະຫວ່າງແກ່ເຈົ້າ, ນຳທາງເຈົ້າ ແລະ ຊ່ວຍເຈົ້າ. ເມື່ອໃດຫົວໃຈຂອງມະນຸດຈຶ່ງຈະຈິງໃຈທີ່ສຸດ? ມັນຈິງໃຈທີ່ສຸດເມື່ອມະນຸດຫວັງເພິ່ງພຣະເຈົ້າເມື່ອບໍ່ມີທາງອອກ. ສິ່ງສຳຄັນທີ່ສຸດທີ່ຕ້ອງມີໃນການຫວັງເພິ່ງພຣະເຈົ້າກໍຄືຫົວໃຈທີ່ຈິງໃຈ. ເຈົ້າຕ້ອງຢູ່ໃນສະພາວະທີ່ຕ້ອງການພຣະເຈົ້າຢ່າງແທ້ຈິງ. ນັ້ນໝາຍຄວາມວ່າ ຢ່າງໜ້ອຍຫົວໃຈຂອງຜູ້ຄົນຕ້ອງຈິງໃຈ, ບໍ່ແມ່ນເຮັດພໍເປັນພິທີ; ພວກເຂົາບໍ່ຄວນພຽງແຕ່ເຄື່ອນເໜັງປາກຂອງພວກເຂົາ ແລະ ບໍ່ແມ່ນຫົວໃຈຂອງພວກເຂົາ. ຖ້າເຈົ້າເຮັດພໍແລ້ວມືແລ້ວຕີນໃນການເວົ້າຫາພຣະເຈົ້າ, ແຕ່ຫົວໃຈຂອງເຈົ້າບໍ່ໄດ້ຮັບການດົນບັນດານ ແລະ ສິ່ງທີ່ເຈົ້າໝາຍຄວາມກໍຄື “ຂ້ານ້ອຍມີແຜນການຂອງຂ້ອຍເອງແລ້ວ ແລະ ພຣະເຈົ້າ, ຂ້ານ້ອຍພຽງແຕ່ແຈ້ງໃຫ້ພຣະອົງຮັບຊາບ. ຂ້ານ້ອຍຈະຜ່ານຜ່າດ້ວຍແຜນການເຫຼ່ົ່ານັ້ນ ບໍ່ວ່າພຣະອົງຈະເຫັນດີ ຫຼື ບໍ່ກໍຕາມ. ຂ້ານ້ອຍພຽງແຕ່ຈະທຳທ່າເຮັດ”, ແລ້ວນີ້ກໍໝາຍເຖິງບັນຫາ. ເຈົ້າກຳລັງຫຼອກລວງ ແລະ ຫຼິ້ນຕະລົກກັບພຣະເຈົ້າ ແລະ ນີ້ຍັງເປັນການສະແດງອອກເຖິງການບໍ່ເຄົາລົບພຣະເຈົ້າ. ພຣະເຈົ້າຈະປະຕິບັດຕໍ່ເຈົ້າແນວໃດຫຼັງຈາກນີ້? ພຣະເຈົ້າຈະບໍ່ສົນໃຈເຈົ້າ ແລະ ປະຖິ້ມເຈົ້າ ແລະ ເຈົ້າຈະອັບອາຍຢ່າງສົມບູນ. ຖ້າເຈົ້າບໍ່ສະແຫວງຫາພຣະເຈົ້າຢ່າງຫ້າວຫັນ ແລະ ບໍ່ພະຍາຍາມຫາຄວາມຈິງ, ເຈົ້າຈະຖືກຂັບໄລ່ອອກ.

ຄົນສ່ວນໃຫຍ່ທີ່ເຊື່ອໃນພຣະເຈົ້າກໍຢູ່ໃນສະພາວະນີ້. ໃນເວລາສ່ວນໃຫຍ່, ພວກເຂົາໃຊ້ຊີວິດໃນສະພາບການທີ່ບໍ່ຄິດ ແລະ ບໍ່ມີສະຕິ ແລະ ເມື່ອບໍ່ມີສິ່ງຜິດປົກກະຕິເກີດຂຶ້ນ, ເມື່ອພວກເຂົາບໍ່ໄດ້ຢູ່ໃນຄວາມຫຍຸ້ງຍາກໃດໆ, ພວກເຂົາກໍບໍ່ຮູ້ຈັກອະທິຖານຫາພຣະເຈົ້າ ຫຼື ເພິ່ງພາພຣະອົງ; ພວກເຂົາບໍ່ສະແຫວງຫາຄວາມຈິງເມື່ອປະສົບກັບບັນຫາປະຈຳ, ແຕ່ໃຊ້ຊີວິດຕາມຄວາມຮູ້, ຫຼັກຄຳສອນ ແລະ ແນວໂນ້ມຂອງພວກເຂົາ. ພວກເຂົາຮູ້ເປັນຢ່າງດີວ່າສິ່ງທີ່ຄວນເຮັດກໍຄືການເພິ່ງພາພຣະເຈົ້າ, ແຕ່ໃນເວລາສ່ວນໃຫຍ່ ພວກເຂົາເພິ່ງພາຕົນເອງ ແລະ ສະພາບການ ແລະ ສະພາບແວດລ້ອມທີ່ເປັນປະໂຫຍດເຊິ່ງຢູ່ອ້ອມຮອບພວກເຂົາ, ພ້ອມທັງເພິ່ງພາຄົນໃດໜຶ່ງ, ເຫດການ ແລະ ສິ່ງຕ່າງໆທີ່ເຮັດໃຫ້ພວກເຂົາໄດ້ປຽບ. ນີ້ຄືສິ່ງທີ່ຄົນເຮັດໄດ້ດີທີ່ສຸດ. ສິ່ງທີ່ພວກເຂົາເຮັດໄດ້ບໍ່ດີທີ່ສຸດກໍຄືການເພິ່ງພາພຣະເຈົ້າ ແລະ ການອາໄສພຣະອົງ, ເພາະພວກເຂົາຮູ້ສຶກວ່າການອາໄສພຣະເຈົ້າເປັນຕາລຳຄານຫຼາຍເກີນໄປ, ບໍ່ວ່າພວກເຂົາຈະອະທິຖານຫາພຣະເຈົ້າແນວໃດກໍຕາມ, ພວກເຂົາຈະຍັງບໍ່ໄດ້ຮັບແສງສະຫວ່າງ, ແສງເຍືອງທາງ ຫຼື ຄຳຕອບໃນທັນທີ; ສະນັ້ນພວກເຂົາຄິດວ່າພວກເຂົາຈະເຮັດໃຫ້ຕົນເອງບໍ່ມີບັນຫາ ແລະ ໄປ ແລະ ຊອກຫາຄົນເພື່ອແກ້ໄຂບັນຫາ. ສະນັ້ນໃນແງ່ມຸມນີ້ໃນບົດຮຽນຂອງພວກເຂົາ, ຄົນປະຕິບັດໄດ້ຂີ້ຮ້າຍທີ່ສຸດ ແລະ ການເຂົ້າໃຈບົດຮຽນຂອງພວກເຂົາກໍຕື້ນທີ່ສຸດ. ຖ້າເຈົ້າບໍ່ຮຽນຮູ້ວິທີການອາໄສ ແລະ ເພິ່ງພາພຣະເຈົ້າ, ເຈົ້າຈະບໍ່ເຫັນພຣະເຈົ້າເຮັດພາລະກິດໃນຕົວເຈົ້າ, ຊີ້ນໍາເຈ້ົາ ຫຼື ສ່ອງແສງສະຫວ່າງໃຫ້ເຈົ້າຈັກເທື່ອ. ຖ້າເຈົ້າບໍ່ສາມາດເຫັນສິ່ງເຫຼົ່ານີ້, ແລ້ວຄຳຖາມຕ່າງໆທີ່ຢູ່ໃນສ່ວນເລິກໃນຫົວໃຈຂອງເຈົ້າ ເຊັ່ນ: “ພຣະເຈົ້າມີຢູ່ຈິງ ຫຼື ບໍ່ ແລະ ພຣະອົງຊີ້ນໍາທຸກຄົນໃນຊີວິດຂອງມະນຸດຊາດ ຫຼື ບໍ່” ຈະຈົບລົງດ້ວຍເຄື່ອງໝາຍຖາມແທນທີ່ຈະເປັນເຄື່ອງໝາຍຈໍ້າ ຫຼື ເຄື່ອງໝາຍທ້ວງ. “ພຣະເຈົ້າຊີ້ນໍາທຸກສິ່ງໃນຊີວິດຂອງມະນຸດຊາດບໍ?” “ພຣະເຈົ້າສັງເກດເຫັນສ່ວນເລິກໃນຫົວໃຈຂອງມະນຸດບໍ?” ຖ້ານັ້ນຄືວິທີການທີ່ເຈົ້າຄິດ, ເຈົ້າກໍຕົກຢູ່ໃນບັນຫາ. ດ້ວຍເຫດຜົນຫຍັງເຈົ້າຈຶ່ງເຮັດໃຫ້ສິ່ງເຫຼົ່ານີ້ກາຍເປັນຄຳຖາມ? ຖ້າເຈົ້າບໍ່ເພິ່ງພາ ຫຼື ອາໄສພຣະເຈົ້າຢ່າງແທ້ຈິງ, ເຈົ້າຈະບໍ່ສາມາດເຮັດໃຫ້ເກີດຄວາມເຊື່ອທີ່ແທ້ຈິງໃນພຣະອົງ. ຖ້າເຈົ້າບໍ່ສາມາດເຮັດໃຫ້ເກີດຄວາມເຊື່ອທີ່ແທ້ຈິງໃນພຣະອົງ, ແລ້ວສຳລັບເຈົ້ານັ້ນ ເຄື່ອງໝາຍຖາມເຫຼົ່ານັ້ນຈະຢູ່ບ່ອນນັ້ນຕະຫຼອດໄປ, ຕິດຕາມທຸກສິ່ງທີ່ພຣະເຈົ້າເຮັດ ແລະ ມັນຈະບໍ່ມີມື້ສິ້ນສຸດ. ເມື່ອພວກເຈົ້າບໍ່ຫຍຸ້ງ, ໃຫ້ຖາມຕົນເອງວ່າ: “ຂ້ອຍເຊື່ອວ່າພຣະເຈົ້າເປັນຜູ້ປົກຄອງສູງສຸດເໜືອສິ່ງທັງປວງ, ສິ່ງນັ້ນຕາມດ້ວຍເຄື່ອງໝາຍຖາມ, ເຄື່ອງໝາຍຈໍ້າ ຫຼື ເຄື່ອງໝາຍທ້ວງບໍ?” ເມື່ອເຈົ້າຕຶກຕອງໃນສິ່ງນີ້, ເຈົ້າຈະບໍ່ສາມາດເວົ້າໄດ້ຢ່າງຄັກແນ່ໃນຊົ່ວໄລຍະໜຶ່ງວ່າເຈົ້າຢູ່ໃນສະພາວະຫຍັງ. ຫຼັງຈາກທີ່ເຈົ້າໄດ້ຮັບປະສົບການບາງຢ່າງ, ເຈົ້າຈະສາມາດເຫັນສິ່ງຕ່າງໆໄດ້ຢ່າງຊັດເຈນ ແລະ ເວົ້າດ້ວຍຄວາມແນ່ນອນວ່າ: “ພຣະເຈົ້າເປັນຜູ້ປົກຄອງເໜືອສິ່ງທັງປວງຢ່າງແນ່ນອນ!!!” ສິ່ງນີ້ຈະຕາມດ້ວຍເຄື່ອງໝາຍທ້ວງສາມອັນ ແລະ ມັນຈະເປັນເພາະເຈົ້າມີຄວາມຮູ້ກ່ຽວກັບການປົກຄອງຂອງພຣະເຈົ້າຢ່າງແທ້ຈິງ ໂດຍບໍ່ມີຂໍ້ສົງໄສໃດໆ. ພວກເຈົ້າຢູ່ໃນສະພາວະໃດໃນບັນດາສະພາວະເຫຼົ່ານີ້? ໂດຍພິຈາລະນາເບິ່ງສະພາວະ ແລະ ວຸດທິພາວະໃນປັດຈຸບັນຂອງພວກເຈົ້າ, ມັນຊັດເຈນວ່າມີເຄື່ອງໝາຍຖາມເປັນສ່ວນໃຫຍ່ ແລະ ມີພວກມັນຂ້ອນຂ້າງຫຼາຍ. ສິ່ງນີ້ເປັນສັນຍານໃຫ້ຮູ້ວ່າພວກເຈົ້າບໍ່ໄດ້ເຂົ້າໃຈຄວາມຈິງຫຍັງເລີຍ ແລະ ຍັງມີຂໍ້ສົງໄສໃນຫົວໃຈຂອງພວກເຈົ້າ. ເມື່ອຄົນມີຂໍ້ສົງໄສຫຼາຍຢ່າງກ່ຽວກັບພຣະເຈົ້າ, ພວກເຂົາກໍເຂົ້າໃກ້ອັນຕະລາຍແລ້ວ. ພວກເຂົາມີໂອກາດທີ່ຈະລົ້ມລົງ ແລະ ທໍລະຍົດພຣະເຈົ້າໄດ້ຕະຫຼອດເວລາ. ແລ້ວເປັນຫຍັງເຮົາຈຶ່ງເວົ້າວ່າຄົນມີວຸດທິພາວະທີ່ນ້ອຍ? ຂະໜາດວຸດທິພາວະຂອງຄົນໆໜຶ່ງແມ່ນກຳນົດບົນພື້ນຖານຫຍັງ? ມັນຖືກກຳນົດໂດຍຄຳຖາມທີ່ວ່າເຈົ້າມີຄວາມເຊື່ອທີ່ແທ້ຈິງໃນພຣະເຈົ້າຫຼາຍສໍ່າໃດ ແລະ ເຈົ້າມີຄວາມຮູ້ທີ່ແທ້ຈິງຫຼາຍສໍ່າໃດ. ແລ້ວພວກເຈົ້າມີຫຼາຍສໍ່າໃດ? ພວກເຈົ້າໄດ້ກວດສອບສິ່ງເຫຼົ່ານີ້ກ່ອນໜ້ານີ້ບໍ? ມີຄົນໜຸ່ມຫຼາຍຄົນທີ່ມາເຊື່ອໃນພຣະເຈົ້າຜ່ານພໍ່ແມ່ຂອງພວກເຂົາ. ພວກເຂົາໄດ້ຮຽນຮູ້ຫຼັກຄຳສອນບາງຢ່າງກ່ຽວກັບຄວາມເຊື່ອໃນພຣະເຈົ້າຈາກພໍ່ແມ່ຂອງພວກເຂົາ ແລະ ພວກເຂົາຄິດວ່າການເຊື່ອໃນພຣະເຈົ້າເປັນສິ່ງທີ່ດີ, ມັນເປັນສິ່ງທີ່ເປັນບວກ, ແຕ່ພວກເຂົາຍັງບໍ່ທັນເຂົ້າໃຈແທ້ໆ ຫຼື ມີປະສົບການ ແລະ ຢືນຢັນຄວາມຈິງທີ່ຜູ້ເຊື່ອໃນພຣະເຈົ້າຄວນເຂົ້າໃຈ. ສະນັ້ນ, ພວກເຂົາຈຶ່ງມີເຄື່ອງໝາຍຖາມ ແລະ ແນວຄິດຫຼາຍຢ່າງ. ຄຳເວົ້າສ່ວນໃຫຍ່ທີ່ອອກມາຈາກປາກຂອງພວກເຂົາກໍບໍ່ແມ່ນຄຳຢືນຢັນ ຫຼື ຄຳເວົ້າທ້ວງ, ພວກມັນເປັນຄຳຖາມ. ນີ້ເປັນເພາະວ່າພວກເຂົາມີຂໍ້ບົກຜ່ອງຫຼາຍເກີນໄປ ແລະ ບໍ່ສາມາດເບິ່ງສິ່ງຕ່າງໆອອກໄດ້ ແລະ ມັນຍາກທີ່ຈະເວົ້າວ່າພວກເຂົາຈະສາມາດຢືນຍັດໄດ້ ຫຼື ບໍ່. ມັນເປັນເລື່ອງປົກກະຕິສຳລັບພວກເຈົ້າທີ່ຈະມີເຄື່ອງໝາຍຖາມໃນຊ່ວງ 20 ແລະ 30 ປີຂອງພວກເຈົ້າ, ແຕ່ຫຼັງຈາກທີ່ພວກເຈົ້າໄດ້ປະຕິບັດໜ້າທີ່ຂອງພວກເຈົ້າຊົ່ວໄລຍະໜຶ່ງ, ພວກເຈົ້າຈະສາມາດກຳຈັດເຄື່ອງໝາຍຖາມເຫຼົ່ານີ້ຫຼາຍສໍ່າໃດ? ພວກເຈົ້າຈະສາມາດປ່ຽນແປງເຄື່ອງໝາຍຖາມເຫຼົ່ານີ້ໃຫ້ກາຍເປັນເຄື່ອງໝາຍທ້ວງບໍ? ສິ່ງນີ້ຈະຂຶ້ນກັບປະສົບການຂອງພວກເຈົ້າ. ສິ່ງນີ້ສຳຄັນ ຫຼື ບໍ່? (ມັນສຳຄັນ). ສິ່ງນີ້ສຳຄັນຫຼາຍ! ແມ່ນຫຍັງໃນສິ່ງທີ່ເຮົາຫາກໍເວົ້າເປັນສະຕິປັນຍາທີ່ຍິ່ງໃຫຍ່ທີ່ສຸດ? (ການອາໄສພຣະເຈົ້າ ແລະ ການເພິ່ງພາພຣະອົງໃນທຸກສິ່ງ). ເມື່ອພວກເຂົາໄດ້ຍິນສິ່ງນີ້, ບາງຄົນກໍເວົ້າວ່າ: “ຄຳຕອບນັ້ນແມ່ນງ່າຍເກີນໄປ ແລະ ທຳມະດາເກີນໄປ. ມັນເປັນຄຳເວົ້າທີ່ຕົກຍຸກແລ້ວ ແລະ ບໍ່ມີຜູ້ໃດເວົ້າມັນໃນທຸກມື້ນີ້”. ການອາໄສພຣະເຈົ້າອາດຈະຟັງເບິ່ງຄືກັບວິທີການປະຕິບັດທີ່ຊັດເຈນ, ແຕ່ມັນເປັນບົດຮຽນທີ່ຜູ້ຕິດຕາມພຣະເຈົ້າທຸກຄົນຄວນສຶກສາ ແລະ ເຂົ້າໃຈໃນລະຫວ່າງຊົ່ວຊີວິດຂອງພວກເຂົາ. ໂຢບອາໄສພຣະເຈົ້າບໍເມື່ອເພິ່ນຢູ່ໃນຊ່ວງ 70 ປີຂອງເພິ່ນ? (ແມ່ນ). ແລ້ວເພິ່ນອາໄສພຣະເຈົ້າແນວໃດ? ແມ່ນຫຍັງຄືການສະແດງອອກຂອງເພິ່ນໂດຍສະເພາະການອາໄສພຣະເຈົ້າ? ເມື່ອຊັບສິນຂອງເພິ່ນ ແລະ ລູກໆຂອງເພິ່ນຖືກເອົາໄປຈາກເພິ່ນ, ເພິ່ນອາໄສພຣະເຈົ້າແນວໃດ? ເພິ່ນອະທິຖານໃນຫົວໃຈຂອງເພິ່ນ ແລະ ເພິ່ນເຮັດບາງສິ່ງໃນພາຍນອກ ແລະ ມັນຂຽນໄວ້ໃນພຣະຄຳພີແນວໃດກ່ຽວກັບເລື່ອງນັ້ນ? “ແລ້ວໂຢບ... ຈີກເສື້ອຄຸມຂອງລາວອອກ ແລະ ໂກນຫົວຂອງລາວ ແລະ ລົ້ມລົງກັບພື້ນ ແລະ ນະມັດສະການ” (ໂຢບ 1:20). ເພິ່ນລົ້ມລົງເທິງພື້ນດິນ ແລະ ນະມັດສະການ. ນີ້ຄືການສະແດງອອກເຖິງການອາໄສພຣະເຈົ້າ! ນີ້ຄືການເຫຼື້ອມໃສຫຼາຍ. ນີ້ແມ່ນສິ່ງທີ່ພວກເຈົ້າສາມາດເຮັດໄດ້ບໍ? (ພວກເຮົາບໍ່ສາມາດເຮັດມັນໄດ້ເທື່ອ). ແລ້ວພວກເຈົ້າເຕັມໃຈທີ່ຈະເຮັດມັນບໍ? (ເຕັມໃຈ). ຖ້າຄົນໆໜຶ່ງສາມາດຂຶ້ນໄປຮອດລະດັບຂອງໂຢບ, ຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ກາຍເປັນຄົນທີ່ບໍ່ມີຕຳນິ, ພວກເຂົາກໍສົມບູນ. ແຕ່ໃນຂະນະທີ່ພວກເຈົ້າປະຕິບັດໜ້າທີ່ຂອງພວກເຈົ້ານັ້ນ, ພວກເຈົ້າຕ້ອງມີເຕັມໃຈທີ່ຈະອົດກັ້ນກັບຄວາມລໍາບາກ. ພວກເຈົ້າຕ້ອງສືບຕໍ່ດິ້ນຮົນໄປຫາຄວາມຈິງ. ຫຼັງຈາກທີ່ພວກເຈົ້າສາມາດເຂົ້າໃຈຄວາມຈິງ ແລະ ຮັບມືກັບເລື່ອງຕ່າງໆຕາມຫຼັກການ, ພວກເຈົ້າກໍຈະປະຕິບັດຕາມຂໍ້ຮຽກຮ້ອງຂອງພຣະເຈົ້າແລ້ວ. ພວກເຈົ້າພຽງແຕ່ຕ້ອງຈື່ສິ່ງນີ້ໄວ້.

ວັນທີ 1 ມັງກອນ 2015


ໃນການມອບຫົວໃຈຂອງຄົນໆໜຶ່ງໃຫ້ພຣະເຈົ້າ, ຄົນໆນັ້ນສາມາດໄດ້ຮັບຄວາມຈິງ

ພວກເຈົ້າສາມາດອົດທົນກັບການທົດລອງຫຍັງໄດ້ໃນມື້ນີ້? ພວກເຈົ້າກ້າເວົ້າວ່າພວກເຈົ້າມີພື້ນຖານບໍ, ພວກເຈົ້າສາມາດຍຶດໝັ້ນໄດ້ບໍ ເມື່ອຜະເຊີນໜ້າກັບການທົດສອບຕ່າງໆ? ຕົວຢ່າງ: ການທົດສອບຂອງການຖືກຕາມລ່າ ແລະ ຂົ່ມເຫັງໂດຍຊາຕານ ຫຼື ການທົດສອບຂອງສະຖານະ ແລະ ກຽດຕິຍົດ, ການແຕ່ງດອງ ຫຼື ຄວາມຮັ່ງມີ, ພວກເຈົ້າສາມາດເອົາຊະນະການທົດສອບເຫຼົ່ານີ້ບໍ? (ພວກເຮົາສາມາດເອົາຊະນະພວກມັນບາງຢ່າງໄດ້ພໍສົມຄວນ.) ມີການທົດສອບຈັກລະດັບຊັ້ນຢູ່ໃນນັ້ນ? ແລ້ວພວກເຈົ້າສາມາດເອົາຊະນະໄດ້ຈັກລະດັບຊັ້ນ? ຕົວຢ່າງ: ເຈົ້າອາດບໍ່ຢ້ານເມື່ອເຈົ້າໄດ້ຍິນວ່າຄົນໃດໜຶ່ງຖືກຈັບກຸມຍ້ອນເຊື່ອໃນພຣະເຈົ້າ ແລະ ເຈົ້າອາດບໍ່ຢ້ານເມື່ອເຈົ້າເຫັນຄົນອື່ນກຳລັງຖືກຈັບກຸມ ແລະ ທໍລະມານ, ແຕ່ເມື່ອເຈົ້າຖືກຈັບກຸມ ເມື່ອເຈົ້າພົບວ່າຕົນເອງຢູ່ໃນສະຖານະການນີ້, ເຈົ້າສາມາດຍຶດໝັ້ນໄດ້ບໍ? ນີ້ຄືການທົດສອບຄັ້ງໃຫຍ່, ບໍ່ແມ່ນບໍ? ສົມມຸດຕົວຢ່າງ: ເຈົ້າຮູ້ຄົນໃດໜຶ່ງ ເຊິ່ງເປັນຄົນທີ່ມີຄວາມເປັນມະນຸດທີ່ດີພໍສົມຄວນ, ຄົນທີ່ຫຼົງໄຫຼໃນຄວາມເຊື່ອຂອງພວກເຂົາໃນພຣະເຈົ້າ, ຄົນທີ່ໄດ້ປະຖິ້ມຄອບຄົວ ແລະ ອາຊີບເພື່ອປະຕິບັດໜ້າທີ່ຂອງພວກເຂົາ ແລະ ໄດ້ທົນທຸກກັບຄວາມລຳບາກຫຼາຍຢ່າງ: ມື້ໜຶ່ງມາເຖິງໃນທັນທີທີ່ພວກເຂົາຖືກຈັບກຸມ ແລະ ຕັດສິນລົງໂທດໃຫ້ຕິດຄຸກຍ້ອນຄວາມເຊື່ອຂອງພວກເຂົາໃນພຣະເຈົ້າ ແລະ ເຈົ້າໄດ້ຍິນວ່າພວກເຂົາຖືກທຸບຕີຈົນເຖິງໃນພາຍຫຼັງ. ນີ້ຄືການທົດສອບຂອງເຈົ້າບໍ? ເຈົ້າຈະຕອບໂຕ້ແນວໃດ ຖ້າສິ່ງນີ້ເກີດຂຶ້ນກັບເຈົ້າ? ເຈົ້າຈະຜະເຊີນໜ້າກັບສິ່ງນີ້ໄດ້ແນວໃດ? ເຈົ້າຈະສະແຫວງຫາຄວາມຈິງບໍ? ເຈົ້າຈະສະແຫວງຫາຄວາມຈິງໄດ້ແນວໃດ? ໃນລະຫວ່າງການທົດສອບນັ້ນ, ເຈົ້າຈະເຮັດໃຫ້ຕົນເອງຍຶດໝັ້ນ ແລະ ເຂົ້າໃຈຄວາມປະສົງຂອງພຣະເຈົ້າ ແລະ ຮັບເອົາຄວາມຈິງຈາກສິ່ງນີ້ໄດ້ແນວໃດ? ເຈົ້າເຄີຍພິຈາລະນາສິ່ງດັ່ງກ່າວບໍ? ການທົດສອບດັ່ງກ່າວເອົາຊະນະໄດ້ງ່າຍໆບໍ? ພວກມັນເປັນສິ່ງທີ່ພິເສດບໍ? ຄວນຜະເຊີນໜ້າກັບສິ່ງຕ່າງໆທີ່ດີເລີດ ແລະ ຂັດກັບແນວຄິດ ແລະ ຈິນຕະນາການຂອງມະນຸດແນວໃດ? ຖ້າເຈົ້າບໍ່ມີເສັ້ນທາງ, ເຈົ້າມີແນວໂນ້ມທີ່ຈະຈົ່ມຕໍ່ວ່າບໍ? ເຈົ້າສາມາດສະແຫວງຫາຄວາມຈິງໃນພຣະທຳຂອງພຣະເຈົ້າ ແລະ ເຫັນແກ່ນແທ້ໃນບັນຫາຕ່າງໆ? ເຈົ້າສາມາດໃຊ້ຄວາມຈິງເພື່ອກຳນົດຫຼັກການທີ່ຖືກຕ້ອງເພື່ອປະຕິບັດບໍ? ນີ້ບໍ່ແມ່ນສິ່ງທີ່ຄວນພົບເຫັນໃນຄົນທີ່ສະແຫວງຫາຄວາມຈິງບໍ? ເຈົ້າຈະສາມາດຮູ້ຈັກພາລະກິດຂອງພຣະເຈົ້າໄດ້ແນວໃດ? ເຈົ້າຄວນຜະເຊີນໜ້າກັບມັນແນວໃດເພື່ອໃຫ້ພຣະເຈົ້າພິພາກສາເຈົ້າ, ຊໍາລະລ້າງເຈົ້າ, ຮັກສາເຈົ້າໃຫ້ລອດພົ້ນ ແລະ ເຮັດໃຫ້ເຈົ້າສົມບູນ? ຄວນເຂົ້າໃຈຄວາມຈິງຫຍັງເພື່ອແກ້ໄຂແນວຄິດຕ່າງໆນາໆຂອງຜູ້ຄົນ ແລະ ຄວາມທຸກໃຈຕໍ່ພຣະເຈົ້າ? ແມ່ນຫຍັງຄືຄວາມຈິງທີ່ເປັນປະໂຫຍດທີ່ສຸດທີ່ເຈົ້າຄວນປະກອບມີ, ຄວາມຈິງທີ່ຈະປ່ອຍໃຫ້ເຈົ້າຍຶດໝັ້ນໃນທ່າມກາງການທົດລອງທີ່ຫຼາກຫຼາຍ? ວຸດທິພາວະຂອງພວກເຈົ້າມີຫຼາຍສໍ່າໃດໃນຕອນນີ້? ພວກເຈົ້າສາມາດເອົາຊະນະການທົດສອບໄດ້ໃນລະດັບໃດ? ພວກເຈົ້າມີແນວຄິດໃດໆບໍ? ຖ້າພວກເຈົ້າບໍ່ມີ, ແລ້ວສິ່ງນີ້ກໍໜ້າສົງໄສ. ພວກເຈົ້າພຽງແຕ່ເວົ້າວ່າພວກເຈົ້າສາມາດ “ເອົາຊະນະພວກມັນບາງຢ່າງໄດ້ພໍສົມຄວນ”. ນີ້ຄືສິ່ງທີ່ໄຮ້ສາລະ. ພວກເຈົ້າຕ້ອງຊັດເຈນກ່ຽວກັບວຸດທິພາວະປະເພດທີ່ພວກເຈົ້າມີ, ພວກເຈົ້າໄດ້ປະກອບຕົນເອງດ້ວຍຄວາມຈິງຫຍັງແລ້ວ, ພວກເຈົ້າສາມາດເອົາຊະນະການທົດສອບຫຍັງ, ພວກເຈົ້າສາມາດຍອມຮັບການທົດລອງຫຍັງ ແລະ ເຈົ້າຄວນມີຄວາມຈິງໃດໃນລະຫວ່າງການທົດລອງໃດ, ຄວາມຮູ້ຫຍັງກ່ຽວກັບພາລະກິດຂອງພຣະເຈົ້າ ແລະ ເລືອກເສັ້ນທາງໃດເພື່ອເຮັດໃຫ້ພຣະເຈົ້າພໍໃຈ, ເຈົ້າຕ້ອງແນວຄິດດີໆກ່ຽວກັບທຸກສິ່ງນີ້. ເມື່ອເຈົ້າຜະເຊີນກັບບາງສິ່ງທີ່ບໍ່ສອດຄ່ອງກັບແນວຄິດ ແລະ ຈິນຕະນາການຂອງເຈົ້າ, ເຈົ້າຈະຜະເຊີນໜ້າກັບມັນໄດ້ແນວໃດ? ໃນສິ່ງຕ່າງໆເຫຼົ່ານີ້, ເຈົ້າຄວນປະກອບຕົນເອງດ້ວຍຄວາມຈິງແນວໃດ ແລະ ດ້ວຍຄວາມຈິງດ້ານໃດ ເພື່ອທີ່ຈະຜ່ານຜ່າຢ່າງນິ້ມນວນ, ບໍ່ພຽງແຕ່ແກ້ໄຂແນວຄິດຂອງເຈົ້າ ແຕ່ບັນລຸຄວາມຮູ້ຢ່າງແທ້ຈິງກ່ຽວກັບພຣະເຈົ້າ, ນີ້ບໍ່ແມ່ນສິ່ງທີ່ເຈົ້າຄວນສະແຫວງຫາບໍ? ພວກເຈົ້າຜະເຊີນໜ້າກັບການທົດສອບປະເພດໃດຢ່າງເປັນປົກກະຕິ? (ສະຖານະ, ກຽດຕິຍົດ, ກຳໄລ, ເງິນ, ຄວາມສຳພັນລະຫວ່າງຜູ້ຊາຍ ແລະ ແມ່ຍິງ.) ສິ່ງເຫຼົ່ານີ້ຄືການທົດສອບທີ່ມັກເກີດຂຶ້ນໂດຍພື້ນຖານ. ແລ້ວກ່ຽວກັບວຸດທິພາວະຂອງພວກເຈົ້າໃນມື້ນີ້, ພວກເຈົ້າສາມາດຍຶດຕົນເອງໄວ້ ແລະ ຍຶດໝັ້ນໃນການທົດສອບໃດ? ພວກເຈົ້າມີວຸດທິພາວະທີ່ແທ້ຈິງເພື່ອເອົາຊະນະການທົດສອບເຫຼົ່ານີ້ບໍ? ພວກເຈົ້າສາມາດຮັບປະກັນໄດ້ແທ້ໆບໍວ່າພວກເຈົ້າຈະປະຕິບັດໜ້າທີ່ຂອງພວກເຈົ້າໄດ້ຢ່າງເໝາະສົມ ແລະ ບໍ່ເຮັດຫຍັງທີ່ລະເມີດຄວາມຈິງ ຫຼື ສິ່ງທີ່ຂັດຂວາງ ແລະ ມັກແຊກແຊງ ຫຼື ທ້າທາຍ ແລະ ກະບົດ ຫຼື ສິ່ງທີ່ເຮັດໃຫ້ພຣະເຈົ້າບໍ່ພໍໃຈ? (ບໍ່.) ແລ້ວເຈົ້າຕ້ອງເຮັດຫຍັງເພື່ອປະຕິບັດໜ້າທີ່ຂອງເຈົ້າຢ່າງເໝາະສົມ? ສຳລັບຄົນໆໜຶ່ງແລ້ວ, ເຈົ້າຕ້ອງກວດສອບຕົນເອງໃນທຸກສິ່ງ, ເພື່ອເບິ່ງວ່າການກະທຳຂອງເຈົ້າສອດຄ່ອງກັບຫຼັກການຄວາມຈິງ ຫຼື ບໍ່, ເພື່ອເບິ່ງວ່າການກະທຳຂອງເຈົ້າແມ່ນພໍເປັນພິທີ ຫຼື ບໍ່, ມີອົງປະກອບທີ່ກະບົດ ຫຼື ຕໍ່ຕ້ານ ຫຼື ບໍ່. ຖ້າມີ, ເຈົ້າຕ້ອງສະແຫວງຫາຄວາມຈິງເພື່ອແກ້ໄຂພວກມັນ. ນອກຈາກນັ້ນ, ຖ້າມີບາງຢ່າງທີ່ເຈົ້າບໍ່ຮູ້ກ່ຽວກັບຕົນເອງ, ເຈົ້າຕ້ອງສະແຫວງຫາຄວາມຈິງເພື່ອແກ້ໄຂພວກມັນ. ຖ້າເຈົ້າຖືກຈັດການ ແລະ ລິຮານ, ເຈົ້າຄວນຍອມຮັບມັນ ແລະ ຍອມອ່ອນນ້ອມ. ຕາບໃດທີ່ຜູ້ຄົນເວົ້າຕາມຂໍ້ແທ້ຈິງ, ແລ້ວເຈົ້າບໍ່ສາມາດໂຕ້ຖຽງໄດ້ແນ່ນອນ ແລະ ນໍາໃຊ້ການໃຫ້ເຫດຜົນຢ່າງຊານສະຫຼາດກັບພວກເຂົາໄດ້; ໃນຕອນນັ້ນເອງ ເຈົ້າຈຶ່ງສາມາດມາຮູ້ຈັກຕົນເອງ ແລະ ກັບໃຈໄດ້ຢ່າງແທ້ຈິງ. ຜູ້ຄົນຄວນບັນລຸຂໍ້ກຳນົດຂອງສອງລັກສະນະເຫຼົ່ານີ້ໃນສິ່ງຕ່າງໆ ແລະ ມີການເຂົ້າສູ່ຊີວິດຢ່າງແທ້ຈິງ. ໃນລັກສະນະນີ້, ພວກເຂົາຈຶ່ງສາມາດບັນລຸຄວາມເຂົ້າໃຈກ່ຽວກັບຄວາມຈິງ ແລະ ເຂົ້າສູ່ຄວາມເປັນຈິງ ແລະ ປະຕິບັດໜ້າທີ່ຂອງພວກເຂົາໃນມາດຕະຖານທີ່ສາມາດຍອມຮັບໄດ້.

ບາງຄົນເວົ້າວ່າ “ໃນເວລາສ່ວນໃຫຍ່, ເມື່ອບາງສິ່ງເກີດຂຶ້ນກັບຂ້ານ້ອຍ ຂ້ານ້ອຍບໍ່ຮູ້ວິທີການສະແຫວງຫາຄວາມຈິງ ແລະ ແມ່ນແຕ່ເມື່ອຂ້ານ້ອຍຮູ້, ຂ້ານ້ອຍກໍບໍ່ພົບຄຳຕອບ. ຂ້ານ້ອຍໄດ້ອະທິຖານ, ຄົ້ນຫາ ແລະ ລໍຖ້າ ແຕ່ກໍບໍ່ເກີດຜົນຫຍັງ. ຂ້ານ້ອຍບໍ່ຮູ້ວ່າຈະເຮັດແນວໃດ. ຂ້ານ້ອຍປາຖະໜາທີ່ຈະຊອກຫາພຣະທຳຂອງພຣະເຈົ້າເພື່ອແກ້ໄຂສິ່ງນີ້, ແຕ່ມີພຣະທຳຫຼາຍຂໍ້, ຂ້ານ້ອຍບໍ່ຮູ້ວ່າການອ່ານສ່ວນໃດໃນພຣະທຳຂອງພຣະເຈົ້າຈຶ່ງຈະສາມາດນໍາໃຊ້ໄດ້ ແລະ ສາມາດແກ້ໄຂບັນຫານີ້”. ແລ້ວພວກເຂົາຄວນເຮັດຫຍັງ? ມີມາດຕະຖານຂັ້ນຕໍ່າສຳລັບສິ່ງນີ້: ເມື່ອບາງສິ່ງເກີດຂຶ້ນກັບເຈົ້າ ແລະ ເຈົ້າບໍ່ຮູ້ວ່າຈະເຮັດຫຍັງ, ສິ່ງພື້ນຖານທີ່ສຸດທີ່ເຈົ້າຄວນເຮັດຄືການປະຕິບັດຕາມຄວາມສຳນຶກຂອງເຈົ້າ; ນີ້ຄືເສັ້ນຊີວິດ, ມັນເປັນເສັ້ນຖານທີ່ຄວນປະຕິບັດຕາມເໜືອສິ່ງອື່ນໃດ ແລະ ມັນຍັງເປັນຫຼັກການຂອງການປະຕິບັດ. ສະນັ້ນຄວາມສຳນຶກມີຖານະທີ່ສັ່ງການຫຼາຍສໍ່າໃດໃນແຕ່ລະຄົນ? ເມື່ອບຸກຄົນໜຶ່ງບໍ່ເຂົ້າໃຈຄວາມຈິງ, ການທີ່ຄວາມສຳນຶກຂອງພວກເຂົາສາມາດເຮັດບົດບາດໄດ້ຫຼາຍສໍ່າໃດນັ້ນແມ່ນອີງໃສ່ວ່າຄວາມເປັນມະນຸດຂອງພວກເຂົາເປັນແນວໃດ. ຖ້າບຸກຄົນນີ້ບໍ່ເຂົ້າໃຈຄວາມຈິງ ແລະ ບໍ່ປະຕິບັດຕາມຄວາມສຳນຶກຂອງພວກເຂົາ ແລະ ເຈົ້າບໍ່ສາມາດເຫັນລັກສະນະໃດໜຶ່ງໃນການກະທຳຂອງພວກເຂົາທີ່ສະແດງຄວາມຄຳນຶງຫາເຈດຕະນາຂອງພຣະເຈົ້າ ຫຼື ເຈົ້າບໍ່ສາມາດເຫັນການຢຳເກງໃດໜຶ່ງສຳລັບພຣະເຈົ້າໃນສິ່ງເຫຼົ່ານັ້ນ, ຖ້າເຈົ້າບໍ່ສາມາດເຫັນສິ່ງໃດໆໄດ້, ແລ້ວສາມາດຖືວ່າບຸກຄົນນີ້ມີຄວາມສຳນຶກ ແລະ ຄວາມເປັນມະນຸດບໍ? (ບໍ່.) ນີ້ແມ່ນຄົນປະເພດໃດ? ຄົນປະເພດນີ້ແມ່ນຖືກໃຫ້ນິຍາມວ່າເປັນຄົນທີ່ບໍ່ມີຄວາມເປັນມະນຸດຢ່າງແທ້ຈິງ. ເຂົາເຮັດສິ່ງຕ່າງໆໂດຍບໍ່ອີງໃສ່ເຫດຜົນ ຫຼື ຕາມຄວາມສຳນຶກ, ຢູ່ເກີນເສັ້ນຖານສຳລັບຄວາມປະພຶດຂອງມະນຸດ. ບາງຄົນບໍ່ເຂົ້າໃຈຄວາມຈິງຫຼາຍປະການ. ພວກເຂົາບໍ່ເຂົ້າໃຈຫຼັກການໃນສິ່ງໃດໜຶ່ງທີ່ພວກເຂົາເຮັດ ແລະ ເມື່ອພວກເຂົາຜະເຊີນກັບບັນຫາ, ພວກເຂົາບໍ່ຮູ້ວິທີການທີ່ຖືກຕ້ອງທີ່ຈະຈັດການກັບພວກມັນ. ພວກເຂົາຄວນປະຕິບັດແນວໃດໃນສະຖານະການນີ້? ມາດຕະຖານຕ່ຳສຸດກໍຄືເຮັດຕາມຈິດສຳນຶກ, ນີ້ແມ່ນເສັ້ນຖານ. ເຈົ້າຄວນປະຕິບັດຕາມຈິດສຳນຶກຂອງເຈົ້າແນວໃດ? ເຮັດດ້ວຍຄວາມຈິງໃຈ ແລະ ຄູ່ຄວນແກ່ຄວາມກະລຸນາຂອງພຣະເຈົ້າ, ຄູ່ຄວນກັບການທີ່ພຣະເຈົ້າໄດ້ມອບຊີວິດນີ້ໃຫ້ເຈົ້າ ແລະ ໂອກາດທີ່ພຣະເຈົ້າມອບໃຫ້ນີ້ເພື່ອບັນລຸຄວາມລອດພົ້ນ. ນັ້ນເປັນການເຮັດຕາມຈິດສຳນຶກບໍ? ຫຼັງຈາກທີ່ເຈົ້າບັນລຸມາດຕະຖານຕ່ຳສຸດນີ້ແລ້ວ, ເຈົ້າຈະໄດ້ຮັບການປົກປ້ອງ ແລະ ຈະບໍ່ເຮັດຄວາມຜິດພາດອັນຮ້າຍແຮງ. ແລ້ວເຈົ້າຈະບໍ່ເຮັດສິ່ງຕ່າງໆທີ່ບໍ່ເຊື່ອຟັງພຣະເຈົ້າຢ່າງງ່າຍດາຍຫຼາຍ ຫຼື ລະເລີຍຄວາມຮັບຜິດຊອບຂອງເຈົ້າ ຫຼື ເຈົ້າຈະບໍ່ມີແນວໂນ້ມຫຼາຍທີ່ຈະເຮັດໃນລັກສະນະພໍເປັນພິທີ. ເຈົ້າຍັງຈະບໍ່ມີແນວໂນ້ມຫຼາຍທີ່ຈະວາງອຸບາຍສຳລັບຕຳແໜ່ງ, ຊື່ສຽງ, ກຳໄລ ແລະ ອະນາຄົດຂອງເຈົ້າເອງ. ນີ້ແມ່ນບົດບາດຂອງຈິດສຳນຶກ. ທັງຈິດສຳນຶກ ແລະ ເຫດຜົນຄວນເປັນອົງປະກອບຂອງຄວາມເປັນມະນຸດຂອງບຸກຄົນໜຶ່ງ. ສິ່ງເຫຼົ່ານີ້ເປັນທັງສິ່ງທີ່ເປັນພື້ນຖານທີ່ສຸດ ແລະ ສຳຄັນຫຼາຍທີ່ສຸດ. ຄົນແບບໃດທີ່ຂາດຈິດສຳນຶກ ແລະ ບໍ່ມີເຫດຜົນຂອງຄວາມເປັນມະນຸດທຳມະດາ? ເວົ້າໂດຍລວມແລ້ວ, ພວກເຂົາເປັນບຸກຄົນທີ່ຂາດຄວາມເປັນມະນຸດ, ເປັນບຸກຄົນທີ່ມີຄວາມເປັນມະນຸດທີ່ຕ່ຳຕ້ອຍທີ່ສຸດ. ເມື່ອເຂົ້າໄປເບິ່ງລາຍລະອຽດ, ແມ່ນຫຍັງຄືການການສະແດງອອກຂອງການສູນເສຍຄວາມເປັນມະນຸດທີ່ບຸກຄົນນີ້ມີ? ໄປວິເຄາະລັກສະນະໃດແດ່ທີ່ພົບເຫັນຢູ່ໃນຄົນດັ່ງກ່າວ ແລະ ສິ່ງທີ່ສະແດງອອກໂດຍສະເພາະທີ່ພວກເຂົາມີ. (ພວກເຂົາເຫັນແກ່ຕົວ ແລະ ໃຈແຄບ). ຄົນເຫັນແກ່ຕົວ ແລະ ໃຈແຄບເຮັດພໍເປັນພິທີໃນການກະທຳຂອງຕົນ ແລະ ຢືນຢູ່ຫ່າງຈາກສິ່ງໃດໜຶ່ງ ທີ່ບໍ່ກ່ຽວຂ້ອງກັບພວກເຂົາເປັນການສ່ວນຕົວ. ພວກເຂົາບໍ່ໄດ້ຄຳນຶງເຖິງຜົນປະໂຫຍດໃນເຮືອນຂອງພຣະເຈົ້າ ແລະ ພວກເຂົາບໍ່ໄດ້ສະແດງການພິຈາລະນາຕໍ່ຄວາມປະສົງຂອງພຣະເຈົ້າ. ພວກເຂົາບໍ່ແບກຮັບພາລະໃດກ່ຽວກັບການປະຕິບັດໜ້າທີ່ຂອງພວກເຂົາ ຫຼື ການເປັນພະຍານໃຫ້ພຣະເຈົ້າ ແລະ ພວກເຂົາບໍ່ມີຄວາມຮູ້ສຶກເຖິງຄວາມຮັບຜິດຊອບໃດໆ. ພວກເຂົາຄິດເຖິງຫຍັງເມື່ອໃດກໍຕາມທີ່ພວກເຂົາເຮັດບາງສິ່ງ? ການພິຈາລະນາທຳອິດຂອງພວກເຂົາແມ່ນ “ພຣະເຈົ້າຈະຮູ້ບໍຖ້າຂ້ອຍເຮັດສິ່ງນີ້? ຄົນອື່ນສາມາດເບິ່ງເຫັນໄດ້ບໍ? ຖ້າຄົນອື່ນບໍ່ເຫັນວ່າຂ້ອຍໃຊ້ຄວາມພະຍາຍາມທັງໝົດນີ້ ແລະ ເຮັດວຽກຢ່າງດຸໝັ່ນ ແລະ ຖ້າພຣະເຈົ້າກໍບໍ່ເຫັນມັນເຊັ່ນກັນ, ກໍບໍ່ມີປະໂຫຍດຫຍັງທີ່ຂ້ອຍຈະພະຍາຍາມເຊັ່ນນີ້ ແລະ ທົນທຸກເພື່ອສິ່ງນີ້”. ນີ້ບໍ່ແມ່ນການເຫັນແກ່ຕົວທີ່ສຸດບໍ? ມັນເປັນຄວາມຕັ້ງໃຈພື້ນຖານເຊັ່ນກັນ. ເມື່ອພວກເຂົາຄິດ ແລະ ກະທຳແບບນີ້, ຈິດສຳນຶກຂອງພວກເຂົາກຳລັງເຮັດບົດບາດຫຍັງຢູ່ບໍ? ຈິດສຳນຶກຂອງພວກເຂົາຖືກກ່າວຫາໃນເລື່ອງນີ້ບໍ? ບໍ່. ມີບາງຄົນທີ່ບໍ່ມີຄວາມຮັບຜິດຊອບ ແມ່ນແຕ່ໃນໜ້າທີ່ທີ່ພວກເຂົາກຳລັງປະຕິບັດຢູ່. ພວກເຂົາບໍ່ໄດ້ລາຍງານບັນຫາຕ່າງໆທີ່ພວກເຂົາຄົ້ນພົບໃຫ້ແກ່ຫົວໜ້າສາຍງານຂອງພວກເຂົາທັນທີເຊັ່ນກັນ. ເມື່ອພວກເຂົາເຫັນວ່າຜູ້ຄົນຫຍຸ້ງວຸ້ນວາຍ ແລະ ຖືກລົບກວນ, ພວກເຂົາກໍເຮັດເປັນບໍ່ຮູ້ບໍ່ເຫັນ. ເມື່ອພວກເຂົາເຫັນຄົນຊົ່ວເຮັດການຊົ່ວ, ພວກເຂົາບໍ່ໄດ້ພະຍາຍາມຢຸດພວກເຂົາ. ພວກເຂົາບໍ່ໄດ້ປົກປ້ອງຜົນປະໂຫຍດໃນເຮືອນຂອງພຣະເຈົ້າ ຫຼື ບໍ່ໄດ້ພິຈາລະນາວ່າແມ່ນຫຍັງຄືໜ້າທີ່ ແລະ ຄວາມຮັບຜິດຊອບຂອງພວກເຂົາ. ເມື່ອພວກເຂົາປະຕິບັດໜ້າທີ່ຂອງພວກເຂົາ, ຄົນແບບນີ້ບໍ່ເຮັດວຽກງານຕົວຈິງໃດໆ; ແທ້ຈິງແລ້ວ ພວກເຂົາເປັນຄົນໂລບມາກກັບຄວາມສະດວກສະບາຍ; ພວກເຂົາເວົ້າ ແລະ ເຮັດເພື່ອຄວາມທະນົງຕົວ, ໜ້າຕາ, ສະຖານະ ແລະ ຜົນປະໂຫຍດຂອງພວກເຂົາເອງເທົ່ານັ້ນ ແລະ ພຽງແຕ່ເຕັມໃຈທີ່ຈະອຸທິດເວລາ ແລະ ຄວາມພະຍາຍາມຂອງພວກເຂົາໃຫ້ແກ່ສິ່ງຕ່າງໆທີ່ເປັນປະໂຫຍດແກ່ພວກເຂົາ. ການກະທຳ ແລະ ເຈດຕະນາຂອງຄົນເຊັ່ນນັ້ນແມ່ນຊັດເຈນສຳລັບທຸກຄົນ: ພວກເຂົາໂຜ່ອອກມາເມື່ອໃດກໍຕາມທີ່ມີສະເໜີໜ້າຂອງພວກເຂົາ ຫຼື ໄດ້ຮັບພອນບາງຢ່າງ. ແຕ່ເມື່ອບໍ່ມີໂອກາດທີ່ຈະສະເໜີໜ້າຂອງພວກເຂົາ ຫຼື ທັນທີທີ່ມີຊ່ວງເວລາແຫ່ງການທົນທຸກ, ພວກເຂົາກໍຫາຍວັບໄປຈາກສາຍຕາຄືກັບເຕົາຫົດຫົວຂອງມັນເຂົ້າ. ຄົນແບບນີ້ມີຈິດສຳນຶກ ແລະ ເຫດຜົນບໍ? (ບໍ່). ບຸກຄົນທີ່ບໍ່ມີຈິດສຳນຶກ ແລະ ບໍ່ມີເຫດຜົນທີ່ປະພຶດຕົນແບບນີ້ຮູ້ສຶກຕຳນິຕົວເອງຢູ່ບໍ? ຄົນເຊັ່ນນີ້ໍບໍ່ມີຄວາມຮູ້ສຶກຕຳນິຕົນເອງ; ຈິດສຳນຶກຂອງຄົນແບບນີ້ບໍ່ມີປະໂຫຍດຫຍັງເລີຍ. ພວກເຂົາບໍ່ເຄີຍຮູ້ສຶກຖືກຕຳນິຈາກຈິດສຳນຶກຂອງພວກເຂົາຈັກເທື່ອ, ສະນັ້ນ, ພວກເຂົາຈຶ່ງສາມາດຮູ້ສຶກໄດ້ເຖິງການຕຳນິ ຫຼື ການລົງວິໄນຂອງພຣະວິນຍານບໍລິສຸດບໍ? ບໍ່, ພວກເຂົາບໍ່ຮູ້ສຶກ.

ພາລະກິດຂອງພຣະວິນຍານບໍລິສຸດມີຫຼັກການ ແລະ ມັນມີເງື່ອນໄຂກຳນົດລ່ວງໜ້າ. ໂດຍປົກກະຕິແລ້ວ, ພຣະວິນຍານບໍລິສຸດເຮັດພາລະກິດຂອງພຣະອົງໃນຄົນປະເພດໃດ? ບຸກຄົນໜຶ່ງຕ້ອງບັນລຸເງື່ອນໄຂກຳນົດລ່ວງໜ້າຫຍັງເພື່ອຮັບເອົາພາລະກິດຂອງພຣະວິນຍານບໍລິສຸດ? ຄົນທີ່ເຊື່ອໃນພຣະເຈົ້າຕ້ອງເຂົ້າໃຈຢ່າງໜ້ອຍທີ່ສຸດທີ່ພວກເຂົາຕ້ອງມີເພື່ອຮັບເອົາພາລະກິດຂອງພຣະວິນຍານບໍລິສຸດ. ຢ່າງໜ້ອຍທີ່ສຸດ, ພວກເຂົາຕ້ອງມີຄວາມສຳນຶກ ແລະ ຫົວໃຈທີ່ຊື່ສັດ ແລະ ຄວາມສຳນຶກຂອງພວກເຂົາຕ້ອງມີອົງປະກອບທີ່ຊື່ສັດ. ຫົວໃຈຂອງເຈົ້າຕ້ອງຊື່ສັດ ແລະ ຍອມຮັບການພິເຄາະຂອງພຣະເຈົ້າ. ຄົນທີ່ບໍ່ກ້າຍອມຮັບການພິເຄາະຂອງພຣະເຈົ້າບໍ່ແມ່ນຄົນຊື່ສັດ ແລະ ພວກເຂົາບໍ່ເຊື່ອໃນພຣະເຈົ້າຢ່າງຈິງໃຈ. ຜູ້ຄົນເວົ້າຢູ່ສະເໝີວ່າພຣະເຈົ້າພິເຄາະຫົວໃຈພາຍໃນສຸດຂອງຜູ້ຄົນ, ພຣະອັງເຫັນທຸກສິ່ງ. ມະນຸດເຫັນພາຍນອກ, ໃນຂະນະທີ່ມະນຸດເຫັນຫົວໃຈ ແຕ່ເປັນຫຍັງຜູ້ຄົນຈຶ່ງບໍ່ສາມາດຍອມຮັບການພິເຄາະຂອງພຣະເຈົ້າ? ເປັນຫຍັງພວກເຂົາຈຶ່ງບໍ່ຮັບຟັງພຣະທຳຂອງພຣະເຈົ້າ ແລະ ຍອມອ່ອນນ້ອມຕໍ່ພຣະອົງ? ຄຳອະທິບາຍກໍຄືຜູ້ຄົນພຽງແຕ່ເຂົ້າໃຈຕົວໜັງສື ແລະ ຫຼັກຄຳສອນ, ແຕ່ບໍ່ຮັກຄວາມຈິງ. ເປັນຫຍັງບາງຄົນຈຶ່ງບໍ່ສາມາດຮັບເອົາພາລະກິດຂອງພຣະວິນຍານບໍລິສຸດ, ຢູ່ໃນສະພາວະທີ່ບໍ່ເຮັດຫຍັງ ແລະ ທຸກໃຈຢູ່ສະເໝີ, ບໍ່ມີຄວາມປິຕິຍິນດີ ຫຼື ຄວາມສະຫງົບສຸກໃດໆເລີຍ? ຖ້າເຈົ້າກວດສອບສະພາວະຂອງພວກເຂົາຢ່າງລະມັດລະວັງ, ໂດຍທົ່ວໄປແລ້ວ ພວກເຂົາບໍ່ຮັບຮູ້ເຖິງຄວາມສຳນຶກຂອງພວກເຂົາ, ບໍ່ມີຫົວໃຈທີ່ຊື່ສັດ, ມີຄວາມສາມາດຕໍ່າ ແລະ ພວກເຂົາບໍ່ສະແດງເຖິງຄວາມພະຍາຍາມທີ່ຈະໄປຫາຄວາມຈິງ, ສະນັ້ນສະພາວະຂອງພວກເຂົາຈຶ່ງເປັນເກືອບຈະບໍ່ເປັນປົກກະຕິເລີຍ. ຄົນທີ່ຮັກຄວາມຈິງແມ່ນແຕກຕ່າງ. ພວກເຂົາສະແດງເຖິງຄວາມພະຍາຍາມທີ່ຈະໄປຫາຄວາມຈິງຢູ່ສະເໝີ, ສະພາວະຂອງພວກເຂົາດີຂຶ້ນເມື່ອພວກເຂົາເຂົ້າໃຈສ່ວນຕ່າງໆໃນຄວາມຈິງ ແລະ ພວກເຂົາສາມາດແກ້ໄຂບັນຫາທີ່ແທ້ຈິງບາງຢ່າງເມື່ອພວກເຂົາເຂົ້າໃຈສ່ວນຕ່າງໆໃນຄວາມຈິງ, ສະນັ້ນສະພາວະຂອງພວກເຂົາຈຶ່ງດີຂຶ້ນຢ່າງຕໍ່ເນື່ອງ ແລະ ເລີ່ມປົກກະຕິຂຶ້ນເລື້ອຍໆ. ບໍ່ວ່າຈະເກີດຫຍັງກັບພວກເຂົາກໍຕາມ, ພວກເຂົາບໍ່ຄ່ອຍຢູ່ຊື່ໆ ແລະ ພວກເຂົາສາມາດໃຊ້ຊີວິດຕໍ່ໜ້າພຣະເຈົ້າ. ຕະຫຼອດຊ່ວງເວລາໃດໜຶ່ງ, ພວກເຂົາມີຜົນປະໂຫຍດ ແລະ ຄວາມຮູ້ຢູ່ສະເໝີ ແລະ ພວກເຂົາມີຄວາມສຳເລັດໃນການເຮັດໜ້າທີ່ຂອງພວກເຂົາຢູ່ສະເໝີ. ພວກເຂົາສາມາດເອົາຊະນະຜູ້ຄົນໃນການເຜີຍແຜ່ຂ່າວປະເສີດ ແລະ ບໍ່ວ່າໜ້າທີ່ຂອງພວກເຂົາຈະເປັນຫຍັງກໍຕາມ, ພວກເຂົາເຮັດມັນດ້ວຍວິທີການທີ່ມີຫຼັກການ. ຜົນປະໂຫຍດເຫຼົ່ານີ້ມາຈາກໃສ? ສິ່ງເຫຼົ່ານີ້ຄືຜົນຮັບທີ່ບັນລຸໂດຍການອ່ານພຣະທຳຂອງພຣະເຈົ້າຢູ່ເລື້ອຍໆ ແລະ ການຮັບແສງສະຫວ່າງ, ແສງເຍືອງທາງ ແລະ ການເຂົ້າໃຈຄວາມຈິງ, ຜົນຮັບທີ່ບັນລຸຜ່ານພາລະກິດຂອງພຣະວິນຍານບໍລິສຸດ. ພຽງແຕ່ເມື່ອເຈົ້າມີຫົວໃຈທີ່ຊື່ສັດ, ຄວາມສຳນຶກ ແລະ ເຫດຜົນທີ່ມະນຸດຊາດຄວນມີເທົ່ານັ້ນ, ພຣະວິນຍານບໍລິສຸດຈຶ່ງສາມາດປະຕິບັດພາລະກິດຂອງພຣະອົງໃນຕົວເຈົ້າ. ພວກເຈົ້າທຸກຄົນມີຄວາມສຳນຶກເຖິງກົດລະບຽບກ່ຽວກັບພາລະກິດຂອງພຣະວິນຍານບໍລິສຸດບໍ? ພຣະວິນຍານບໍລິສຸດເຮັດພາລະກິດຂອງພຣະອົງໃນຄົນປະເພດໃດ? ໂດຍປົກກະຕິແລ້ວ, ພຣະວິນຍານບໍລິສຸດເຮັດພາລະກິດຂອງພຣະອົງໃນຄົນທີ່ມີຫົວທີ່ຊື່ສັດ. ພຣະອົງເຮັດພາລະກິດໃນຄົນທີ່ມີຄວາມຫຍຸ້ງຍາກ ແລະ ສະແຫວງຫາຄວາມຈິງ. ພຣະເຈົ້າບໍ່ຮັບຮູ້ຄົນທີ່ບໍ່ມີຄວາມເປັນມະນຸດເລີຍ, ຄົນທີ່ບໍ່ມີຄວາມສຳນຶກ ຫຼື ເຫດຜົນເລີຍ. ຖ້າຄົນໃດໜຶ່ງຊື່ສັດ, ແຕ່ຫົວໃຈຂອງພວກເຂົາອອກຈາກພຣະເຈົ້າຊົ່ວຄາວ, ບໍ່ຕ້ອງການທີ່ຈະພະຍາຍາມໃຫ້ດີຂຶ້ນ, ຕິດຢູ່ໃນສະພາວະທີ່ບໍ່ເຮັດຫຍັງ, ບໍ່ອະທິຖານ ຫຼື ສະແຫວງຫາຄວາມຈິງເພື່ອແກ້ໄຂທຸກສິ່ງນີ້, ບໍ່ເຕັມໃຈທີ່ຈະໃຫ້ການຮ່ວມມື, ໃນສະພາວະນີ້ທີ່ມີຄວາມມືດມົວຊົ່ວຄາວ, ຄວາມເສື່ອມຖອຍຊົ່ວຄາວ, ພຣະວິນຍານບໍລິສຸດບໍ່ເຮັດພາລະກິດຂອງພຣະອົງ. ແຮງມີໂອກາດໜ້ອຍສໍ່າໃດທີ່ພຣະອົງຈະເຮັດມັນສຳລັບຄົນທີ່ບໍ່ສຳນຶກເຖິງຄວາມເປັນມະນຸດໂດຍພື້ນຖານ? ພຣະອົງຈະບໍ່ເຮັດມັນຢ່າງແນ່ນອນ. ພຣະເຈົ້າເຮັດຫຍັງກ່ຽວກັບຄົນປະເພດນີ້ທີ່ບໍ່ມີຄວາມສຳນຶກ ຫຼື ເຫດຜົນ, ຄົນທີ່ບໍ່ຮັກຄວາມຈິງເລີຍ? ພຣະອົງບໍ່ຮັບຮູ້ພວກເຂົາ. ມີຄວາມຫວັງຫຍັງສຳລັບຄົນເຫຼົ່ານີ້ບໍ? ມີຄວາມຫວັງພຽງແຕ່ເສດສ່ວນນ້ອຍໆ. ທາງອອກດຽວສຳລັບພວກເຂົາກໍຄືການກັບໃຈຢ່າງແທ້ຈິງ, ການກາຍມາເປັນຄົນຊື່ສັດ ແລະ ໃນເມື່ອນັ້ນເອງ ພວກເຂົາຈຶ່ງສາມາດຮັບເອົາພາລະກິດຂອງພຣະວິນຍານບໍລິສຸດ. ຄົນໆໜຶ່ງກາຍມາເປັນຄົນຊື່ສັດໄດ້ແນວໃດ? ກ່ອນອື່ນໝົດ, ເຈົ້າຕ້ອງເປີດຫົວໃຈຂອງເຈົ້າໃຫ້ແກ່ພຣະເຈົ້າ ແລະ ສະແຫວງຫາຄວາມຈິງຈາກພຣະອົງ ແລະ ເມື່ອເຈົ້າເຂົ້າໃຈຄວາມຈິງ, ເຈົ້າຕ້ອງສາມາດນໍາມັນໄປປະຕິບັດ ແລະ ຍອມອ່ອນນ້ອມຕໍ່ແຜນການຂອງພຣະເຈົ້າ, ເຊິ່ງລ້ວນແລ້ວແຕ່ທຽບເທົ່າກັບການມອບຫົວໃຈຂອງເຈົ້າໃຫ້ແກ່ພຣະເຈົ້າ. ໃນຕອນນັ້ນເອງ, ເຈົ້າຈຶ່ງຈະຖືກຍອມຮັບໂດຍພຣະເຈົ້າ. ເຈົ້າຕ້ອງປະຖິ້ມເນື້ອໜັງຂອງເຈົ້າກ່ອນ, ປະຖິ້ມຄວາມທະນົງຕົວ ແລະ ຄວາມພາກພູມໃຈຂອງເຈົ້າເອງ, ປະຖິ້ມກຳໄລຂອງເຈົ້າເອງ, ທຸ່ມເທຕົນເອງເຂົ້າໃນໜ້າທີ່ຂອງເຈົ້າທັງຮ່າງກາຍ ແລະ ຈິດໃຈ, ເຮັດໜ້າທີ່ຂອງເຈົ້າດ້ວຍຫົວໃຈທີ່ຍອມອ່ອນນ້ອມ ແລະ ເຊື່ອໃນຫົວໃຈຂອງເຈົ້າວ່າຕາບໃດທີ່ເຈົ້າເຮັດໃຫ້ພຣະເຈົ້າພໍໃຈ, ມັນບໍ່ສຳຄັນວ່າເຈົ້າຈະທົນທຸກກັບຫຍັງກໍຕາມ. ຖ້າເຈົ້າປະສົບກັບຄວາມຫຍຸ້ງຍາກ ແລະ ເຈົ້າອະທິຖານຫາພຣະເຈົ້າ ແລະ ສະແຫວງຫາຄວາມຈິງ, ເຫັນໄດ້ວ່າພຣະເຈົ້ານໍາພາເຈົ້າແນວໃດ ແລະ ເຈົ້າມີຄວາມສະຫງົບສຸກ ແລະ ຄວາມປິຕິຍິນດີໃນຫົວໃຈຂອງເຈົ້າ ຫຼື ບໍ່, ເຈົ້າມີຫຼັກຖານນີ້ ຫຼື ບໍ່. ຖ້າເຈົ້າຕ້ອງການຮັບເອົາພາລະກິດຂອງພຣະວິນຍານບໍລິສຸດ, ຢ່າງທຳອິດ ເຈົ້າຕ້ອງກັບໃຈຢ່າງແທ້ຈິງ, ມອບຕົນເອງໃຫ້ກັບພຣະເຈົ້າ, ເປີດຫົວໃຈຂອງເຈົ້າຕໍ່ໜ້າພຣະອົງ ແລະ ປະຖິ້ມຂີ້ເຫຍື້ອທີ່ເຈົ້າເທີດທູນຫຼາຍ, ເຊັ່ນ: ກຽດຕິຍົດ, ກຳໄລ ແລະ ສະຖານະ. ຖ້າເຈົ້າສືບຕໍ່ສະແຫວງຫາສິ່ງເຫຼົ່ານີ້, ແຕ່ຍັງຕ້ອງການຮຽກຮ້ອງເອົາພອນທີ່ຍິ່ງໃຫຍ່ຈາກພຣະເຈົ້າ, ພຣະອົງຈະຮັບຮູ້ເຈົ້າບໍ? ພາລະກິດຂອງພຣະວິນຍານບໍລິສຸດມີເງື່ອນໄຂກຳນົດລ່ວງໜ້າ. ພຣະເຈົ້າເປັນພຣະເຈົ້າທີ່ອິດສາ, ເປັນພຣະເຈົ້າທີ່ບໍລິສຸດ. ຖ້າຜູ້ຄົນສະແຫວງຫາກຽດຕິຍົດ, ກຳໄລ ແລະ ສະຖານະຢູ່ສະເໝີ ແລະ ຕັ້ງແຕ່ຕົ້ນຈົນຈົບ ພວກເຂົາບໍ່ສາມາດປະຖິ້ມສິ່ງເຫຼົ່ານີ້, ຖ້າຫົວໃຈຂອງພວກເຂົາປິດກັ້ນຕໍ່ພຣະເຈົ້າ, ຖ້າພວກເຂົາບໍ່ກ້າເປີດໃຈໃຫ້ກັບພຣະອົງ, ຖ້າພວກເຂົາປະຕິເສດພາລະກິດ ແລະ ການຊີ້ນໍາຂອງພຣະອົງຢູ່ສະເໝີ, ແລ້ວພຣະອົງກໍຈະບໍ່ເຮັດຫຍັງ. ພຣະເຈົ້າບໍ່ຕ້ອງປະຕິບັດພາລະກິດຂອງພຣະອົງໃນທຸກໆຄົນ, ບັງຄັບໃຫ້ເຈົ້າເຮັດນີ້ ຫຼື ເຮັດນັ້ນ. ພຣະເຈົ້າບໍ່ບີບບັງຄັບເຈົ້າ. ມີພຽງແຕ່ວິນຍານຊົ່ວຮ້າຍທີ່ບີບບັງຄັບໃຫ້ຜູ້ຄົນເຮັດນີ້ ຫຼື ເຮັດນັ້ນ, ເຖິງກັບບັງຄັບເຂົ້າສິງບຸກຄົນໜຶ່ງເພື່ອທີ່ຈະຄວບຄຸມພວກເຂົາ. ພາລະກິດຂອງພຣະວິນຍານບໍລິສຸດອ່ອນໂຍນເປັນພິເສດ, ສະນັ້ນເມື່ອພຣະອົງດົນບັນດານເຈົ້າ ເຈົ້າເຖິງກັບບໍ່ຮູ້ສຶກເຖິງມັນເລີຍ. ເຈົ້າຈະຄິດຄືກັບວ່າເຈົ້າເຂົ້າໃຈ ແລະ ຕື່ນຂຶ້ນໂດຍບໍ່ມີສະຕິ. ນັ້ນຄືວິທີການທີ່ພຣະວິນຍານບໍລິສຸດດົນບັນດານຜູ້ຄົນ. ສະນັ້ນຖ້າຄົນໃດໜຶ່ງຕ້ອງການຮັບເອົາພາລະກິດຂອງພຣະວິນຍານບໍລິສຸດ, ພວກເຂົາຕ້ອງກັບໃຈຢ່າງແທ້ຈິງ ແລະ ໃຫ້ການຮ່ວມມືຢ່າງແທ້ຈິງ.

ເຈົ້າຈະເລີ່ມມອບຫົວໃຈຂອງເຈົ້າໃຫ້ກັບພຣະເຈົ້າໄດ້ແນວໃດ? ເມື່ອສິ່ງຕ່າງໆເກີດຂຶ້ນກັບເຈົ້າ, ເຈົ້າຄວນແຈ້ງການໃຫ້ພຣະເຈົ້າຮັບຊາບວ່າເຈົ້າຈະບໍ່ເພິ່ງພາຕົນເອງ. ການມອບຫົວໃຈຂອງເຈົ້າໃຫ້ກັບພຣະເຈົ້າໝາຍຄວາມເຖິງການປ່ອຍໃຫ້ພຣະເຈົ້າເປັນເຈົ້ານາຍໃນເຮືອນຂອງເຈົ້າ. ນອກຈາກນັ້ນ, ເຈົ້າຕ້ອງປະຖິ້ມສິ່ງຕ່າງໆທີ່ຂັດຂວາງເຈົ້າບໍ່ໃຫ້ປະຕິບັດຄວາມຈິງ, ເຊັ່ນ: ຊື່ສຽງ, ສະຖານະ, ຄວາມທະນົງຕົວ ແລະ ຄວາມພາກພູມໃຈ, ປ່ອຍໃຫ້ພຣະເຈົ້ານໍາພາເຈົ້າ, ປ່ອຍໃຫ້ຫົວໃຈຂອງເຈົ້າຍອມຕໍ່ພຣະອົງ, ປ່ອຍໃຫ້ພຣະອົງປົກຄອງເໜືອຫົວໃຈຂອງເຈົ້າ ແລະ ເຮັດຕາມພຣະທຳຂອງພຣະເຈົ້າ. ຫຼັງຈາກທີ່ເຈົ້າສາມາດປະຖິ້ມສິ່ງຕ່າງໆທີ່ເນື້ອໜັງໄດ້ຮັບ ແລະ ພຣະເຈົ້າເຫັນວ່າເຈົ້າບໍ່ແບກຮັບພາລະອີກຕໍ່ໄປ, ແຕ່ມາຢູ່ຕໍ່ໜ້າພຣະອົງດ້ວຍຫົວໃຈທີ່ຍອມອ່ອນນ້ອມແທນ, ເຕັມໃຈທີ່ຈະຮັບຟັງພຣະທຳຂອງພຣະອົງ ແລະ ຍອມຕໍ່ການຈັດແຈງ ແລະ ແຜນການຂອງພຣະອົງ, ປ່ອຍໃຫ້ພຣະອົງເຮັດ, ປ່ອຍໃຫ້ພຣະອົງນໍາພາ, ຫຼັງຈາກທີ່ພຣະເຈົ້າເຫັນວ່າເຈົ້າຈິງໃຈເຊັ່ນນັ້ນ ແລ້ວພຣະວິນຍານບໍລິສຸດກໍຈະເຮັດພາລະກິດຂອງພຣະອົງ. ກ່ອນອື່ນໝົດ, ເຈົ້າຕ້ອງກັບໃຈຢ່າງແທ້ຈິງ, ຫັນຫົວໃຈຂອງເຈົ້າມາຫາພຣະເຈົ້າ, ຄຳນຶງເຖິງຄວາມປະສົງຂອງພຣະອົງ ແລະ ສະແດງເຖິງຄວາມພະຍາຍາມທີ່ຈະໄປຫາຄວາມຈິງ. ເຈົ້າບໍ່ສາມາດຢູ່ຊື່ໆ ຫຼື ຂີ້ຄ້ານ, ແຮງໄກທີ່ຈະເຮັດຕົວຫົວດື້. ຖ້າເຈົ້າຕ້ອງການຄວບຄຸມຢູ່ສະເໝີ, ເປັນເຈົ້ານາຍໃນເຮືອນຂອງເຈົ້າເອງ ແລະ ເຮັດຕາມຄວາມມັກຂອງເຈົ້າເອງ, ນີ້ແມ່ນທ່າທີ່ປະເພດໃດ? ມັນເປັນສະພາວະປະເພດໃດ? ນີ້ຄືຄວາມກະບົດ ແລະ ການຕໍ່ຕ້ານ. ເຈົ້າຄິດບໍວ່າພຣະເຈົ້າຕ້ອງຊ່ວຍເຈົ້າໃຫ້ລອດພົ້ນ, ພຣະອົງບໍ່ສາມາດເຮັດຫຍັງໄດ້ຖ້າປາສະຈາກເຈົ້າ? ມັນເປັນເຊັ່ນນີ້ບໍ? ເປັນຫຍັງພາລະກິດຂອງພຣະເຈົ້າໃນຍຸກສຸດທ້າຍຈຶ່ງໄປຫາຄົນຕ່າງຊາດ? ເປັນຫຍັງພຣະເຈົ້າຈຶ່ງບໍ່ເຮັດມັນໃນປະເທດອິດສະຣາເອນ? ເປັນຫຍັງພຣະອົງຈຶ່ງບໍ່ເຮັດມັນໃນໂລກສາສະໜາ? ມັນເປັນເພາະພວກເຂົາກະບົດ ແລະ ຕໍ່ຕ້ານພຣະເຈົ້າເກີນໄປ, ພຣະອົງຈຶ່ງຫັນພາລະກິດນີ້ໄປຫາຄົນຕ່າງຊາດ. ພຣະເຈົ້າເບິ່ງເລື່ອງນີ້ແນວໃດ? ພຣະເຈົ້າຊ່ວຍຄົນທີ່ຍອມຮັບຄວາມຈິງໃຫ້ລອດພົ້ນ. ມັນບໍ່ສຳຄັນວ່າພວກເຂົາຈະໄປຫາຄວາມຈິງຈາກທີ່ຢູ່ພາຍໃນສາສະໜາ ຫຼື ພວກເຂົາເປັນຜູ້ບໍ່ເຊື່ອທີ່ຍອມຮັບມັນ, ພຣະເຈົ້າມີຄວາມກະລຸນາ ແລະ ຊ່ວຍຄົນທີ່ຍອມຮັບຄວາມຈິງໃຫ້ລອດພົ້ນ. ພວກເຈົ້າທຸກຄົນຊັດເຈນກ່ຽວກັບເລື່ອງເຫຼົ່ານີ້ບໍ? ທຸກໆສິ່ງທີ່ພຣະເຈົ້າເຮັດແມ່ນມີຄວາມໝາຍທີ່ສຸດ ແລະ ມີອຸປະນິໄສ ແລະ ສະຕິປັນຍາຂອງພຣະເຈົ້າຢູ່ພາຍໃນ. ແນ່ນອນ, ຜູ້ຄົນບໍ່ມີຫຍັງໃຫ້ໂອ້ອວດເມື່ອພວກເຂົາເຂົ້າໃຈເຖິງຄວາມປະສົງຂອງພຣະເຈົ້າ ຫຼື ຍອມຕໍ່ແຜນການຂອງພຣະອົງ. ຢ່າຄິດວ່າເຈົ້າສະຫຼາດ ຫຼື ເຈົ້າຮັກຄວາມຈິງ ຫຼື ເຈົ້າເຂັ້ມແຂງກວ່າຄົນອື່ນຫຼາຍ. ພຽງແຕ່ເພາະເຈົ້າສະຫຼາດໃນໜຶ່ງເລື່ອງບໍ່ໄດ້ໝາຍຄວາມວ່າເຈົ້າຕ້ອງສະຫຼາດໃນເລື່ອງອື່ນ, ສະນັ້ນເຈົ້າຕ້ອງອະທິຖານ ແລະ ສະແຫວງຫາຄວາມຈິງໃນທຸກສິ່ງຢູ່ສະເໝີ.ເຈົ້າຕ້ອງກວດສອບການກະທຳທັງໝົດຂອງເຈົ້າເພື່ອເບິ່ງວ່າພວກມັນສະແດງເຖິງຄວາມຢ້ານກົວຂອງພຣະເຈົ້າ ຫຼື ບໍ່, ພວກມັນສອດຄ່ອງກັບຄວາມຈິງ ຫຼື ບໍ່ ແລະ ພວກມັນສາມາດເຮັດຕາມຄວາມປະສົງຂອງພຣະເຈົ້າໄດ້ ຫຼື ບໍ່.

ການທີ່ຄວາມເປັນມະນຸດຂອງພວກເຈົ້າຢູ່ໃນມາດຕະຖານທີ່ສາມາດຍອມຮັບໄດ້ ຫຼື ບໍ່ ຫຼື ຢູ່ໃນມາດຕະຖານຄວາມສຳນຶກ ແລະ ເຫດຜົນທີ່ເປັນປົກກະຕິໄດ້ ຫຼື ບໍ່, ພຣະເຈົ້າພຽງແຕ່ພໍໃຈກັບຄົນທີ່ສະແຫວງຫາຄວາມຈິງ. ການສະແຫວງຫາຄວາມຈິງ ແລະ ການເຂົ້າສູ່ຊີວິດບໍ່ສິ້ນສຸດຈັກເທື່ອ. ຖ້າຄົນໃດໜຶ່ງພຽງແຕ່ມີຄວາມສຳນຶກ ແລະ ເຮັດຕາມຄວາມສຳນຶກຂອງພວກເຂົາ, ຫຼັກການຂອງພວກເຂົາບໍ່ໄດ້ຢູ່ໃນມາດຕະຖານຄວາມຈິງ. ພວກເຂົາຍັງຕ້ອງຈ່າຍລາຄາເພື່ອສະແດງເຖິງຄວາມພະຍາຍາມທີ່ຈະໄປຫາຄວາມຈິງ, ປະພຶດຕາມເງື່ອນໄຂຂອງພຣະເຈົ້າ ແລະ ເຮັດໜ້າທີ່ຂອງພວກເຂົາໄດ້ເປັນຢ່າງດີຕາມຂໍ້ຮຽກຮ້ອງຂອງພຣະອົງ. ໂດຍການສະແຫວງຫາດ້ວຍວິທີການນີ້ເທົ່ານັ້ນ, ພວກເຂົາຈຶ່ງສາມາດບັນລຸການເຂົ້າສູ່ຊີວິດ, ເຂົ້າໃຈ ແລະ ຮັບເອົາຄວາມຈິງ ແລະ ບັນລຸຕາມຄວາມປະສົງຂອງພຣະເຈົ້າ. ມີຄົນທີ່ມີຄວາມເປັນມະນຸດບາງຢ່າງ, ຄົນທີ່ມີຄວາມສຳນຶກ ແລະ ເຫດຜົນບາງຢ່າງ ແລະ ສະນັ້ນພວກເຂົາຈຶ່ງຄິດວ່າ: “ການເຮັດໜ້າທີ່ຂອງຂ້ານ້ອຍຕາມຄວາມສຳນຶກຂອງຂ້ານ້ອຍຈະຄູ່ຄວນກັບພຣະເຈົ້າ”. ນີ້ຄືສິ່ງທີ່ຖືກຕ້ອງບໍ? ມາດຕະຖານຄວາມສຳນຶກປ່ຽນແທນຄວາມຈິງບໍ? ເຈົ້າສາມາດຍອມຕໍ່ພຣະເຈົ້າໂດຍການປະຕິບັດຕາມຄວາມສຳນຶກຂອງເຈົ້າບໍ? ເຈົ້າສາມາດຕິດຕາມຄວາມປະສົງຂອງພຣະເຈົ້າບໍ? ເຈ້ົາສາມາດກຽດຊັງ ແລະ ປະຖິ້ມຊາຕານບໍ? ເຈົ້າສາມາດຮັກພຣະເຈົ້າຢ່າງແທ້ຈິງບໍ? ເຈົ້າສາມາດເຮັດໃຫ້ຊາຕານອັບອາຍບໍ? ການເຮັດຕາມຄວາມສຳນຶກຂອງເຈົ້າເປັນຄຳພະຍານທີ່ແທ້ຈິງບໍ? ບໍ່ສາມາດບັນລຸສິ່ງນີ້ໄດ້ເລີຍ. ແມ່ນຫຍັງປະກອບເປັນມາດຕະຖານຄວາມສຳນຶກ? ຄວາມສຳນຶກເປັນຄວາມຮູ້ສຶກໃນຫົວໃຈຂອງຄົນໃດໜຶ່ງ, ເປັນການພິພາກສາຂອງຫົວໃຈ ແລະ ມັນເປັນຕົວແທນໃຫ້ກັບຄວາມມັກຂອງມະນຸດຊາດທີ່ປົກກະຕິ. ໃນຫຼາຍຄັ້ງ, ມີການຄົ້ນພົບຫຼາຍມາດຕາໃນກົດໝາຍ ແລະ ແນວຄິດສິນທຳບົນພື້ນຖານຄວາມຮູ້ສຶກສຳນຶກ ແລະ ຄວາມຮູ້ສຶກສຳນຶກກໍນໍາໃຊ້ມາດຕາຕ່າງໆໃນກົດໝາຍ ແລະ ແນວຄິດສິນທຳເພື່ອເປັນມາດຕະຖານ. ສະນັ້ນ, ຄວາມຮູ້ສຶກສຳນຶກຈຶ່ງອອກຫ່າງຈາກມາດຕະຖານຄວາມຈິງຫຼາຍ ແລະ ຍິ່ງໄປກວ່ານັ້ນກໍຢູ່ພາຍໃຕ້ຂໍ້ຈຳກັດທາງອາລົມ ຫຼື ພວກເຂົາຖືກຫຼອກລວງ ແລະ ຊີ້ນໍາຢ່າງຜິດໆໂດຍຄຳເວົ້າທີ່ຟັງດູດີ, ເຊິ່ງເຮັດໃຫ້ເກີດຄວາມຜິດພາດຫຼາຍຢ່າງ. ຖ້າຜູ້ຄົນບໍ່ເຂົ້າໃຈຄວາມຈິງ, ແລ້ວພວກເຂົາກໍຕົກຢູ່ພາຍໃຕ້ການຫຼອກລວງຂອງມານຮ້າຍ ແລະ ພວກເຂົາປ່ອຍໃຫ້ຊາຕານໃຊ້ປະໂຫຍດຈາກພວກເຂົາ. ສະນັ້ນ, ການເຮັດຕາມຄວາມສຳນຶກຂອງເຈົ້າກໍຢູ່ຫ່າງຈາກຂໍ້ຮຽກຮ້ອງຂອງພຣະເຈົ້າຫຼາຍ. ເຈົ້າຕ້ອງສະແດງເຖິງຄວາມພະຍາຍາມທີ່ຈະໄປຫາຄວາມຈິງອີກດ້ວຍ. ມີພຽງແຕ່ເມື່ອເຈົ້າເຂົ້າໃຈຄວາມຈິງ ແລະ ເຮັດໜ້າທີ່ຂອງເຈົ້າຕາມຫຼັກການ, ເຈົ້າຈຶ່ງສາມາດບັນລຸຂໍ້ຮຽກຮ້ອງຂອງພຣະເຈົ້າ. ມາດຕະຖານຄວາມຈິງຢູ່ເກີນມາດຕະຖານຄວາມສຳນຶກຫຼາຍ. ຖ້າເຈົ້າພຽງແຕ່ເຮັດໜ້າທີ່ຂອງເຈົ້າຕາມຄວາມສຳນຶກຂອງເຈົ້າ, ແລ້ວເຈົ້າຈະສາມາດຮັບເອົາການຍົກຍ້ອງຂອງພຣະເຈົ້າບໍ? ເຈົ້າບໍ່ສາມາດເຮັດໄດ້. ເພາະຄວາມສຳນຶກບໍ່ສາມາດປ່ຽນແທນຄວາມຈິງ, ແຮງໄກທີ່ຈະເປັນຂໍ້ຮຽກຮ້ອງຂອງພຣະເຈົ້າ, ເຈົ້າບໍ່ສາມາດພໍໃຈໄດ້ດ້ວຍການເຮັດໜ້າທີ່ຂອງເຈົ້າຕາມຄວາມສຳນຶກຂອງເຈົ້າ. ສິ່ງນີ້ຈະບໍ່ສາມາດໄດ້ຮັບການຍົກຍ້ອງຂອງພຣະເຈົ້າໄດ້.

ເພື່ອທີ່ຈະສະແຫວງຫາຄວາມຈິງ, ເຈົ້າຕ້ອງກວດສອບຕົນເອງໃນທຸກສິ່ງ, ເພື່ອເບິ່ງວ່າແມ່ນຫຍັງຄືຄວາມຈິງທີ່ເຈົ້າຂາດ ແລະ ຫ້າມບໍ່ໃຫ້ເຈົ້າຍອມຕໍ່ພຣະເຈົ້າໄດ້ຢ່າງສົມບູນ, ບໍ່ໃຫ້ເຈົ້າຢຳເກງພຣະອົງ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ຈາກການເຮັດໜ້າທີ່ຂອງເຈົ້າຢ່າງຈົງຮັກພັກດີ. ແລ້ວເຈົ້າຕ້ອງປະກອບຕົນເອງດ້ວຍຄວາມຈິງເຫຼົ່ານັ້ນທີ່ເຈົ້າຂາດໂດຍໄວ, ເພື່ອວ່າເຈົ້າຈະບໍ່ພຽງແຕ່ປະພຶດໃນມາດຕະຖານທີ່ສາມາດຍອມຮັບໄດ້, ເຈົ້າຍັງຈະເຮັດໜ້າທີ່ຂອງເຈົ້າໃນມາດຕະຖານທີ່ສາມາດຍອມຮັບໄດ້ໃນເວລາດຽວກັນ. ບາງຄົນເປັນຄົນທີ່ມັກເຮັດໃຫ້ຄົນອື່ນພໍໃຈ, ເປັນຄົນທີ່ບໍ່ລາຍງານ ຫຼື ເປີດໂປງຄົນອື່ນເມື່ອພວກເຂົາເຫັນຄົນເຫຼົ່ານັ້ນເຮັດສິ່ງທີ່ບໍ່ດີ. ພວກເຂົາເຂົ້າກັບຄົນອື່ນໄດ້ງ່າຍ ແລະ ແກວ່ງໄກວໄປມາຢ່າງງ່າຍດາຍ. ພວກເຂົາຍອມຕໍ່ຜູ້ນໍາຈອມປອມ ແລະ ຜູ້ຕໍ່ຕ້ານພຣະຄຣິດທີ່ລົບກວນວຽກງານໃນຄຣິສຕະຈັກ, ບໍ່ເຮັດຜິດຕໍ່ຜູ້ໃດ ແລະ ປະນີປະນອມຢູ່ສະເໝີ, ບໍ່ອີງໄປເບື້ອງຂວາ ຫຼື ເບື້ອງຊ້າຍ. ໃນທາງຜິວເຜີນ, ພວກເຂົາປາກົດຄືກັບວ່າພວກເຂົາມີຄວາມເປັນມະນຸດ, ພວກເຂົາບໍ່ໄດ້ໄປຫຼາຍເກີນໄປ ແລະ ພວກເຂົາມີຄວາມສຳນຶກ ແລະ ເຫດຜົນໜ້ອຍໜຶ່ງ, ແຕ່ເວລາສ່ວນໃຫຍ່ ພວກເຂົາມິດງຽບ ແລະ ບໍ່ສະແດງຄວາມຄິດຂອງພວກເຂົາ. ເຈົ້າມີຄວາມຄິດເຫັນແນວໃດກ່ຽວກັບຄົນເຊັ່ນນັ້ນ? ພວກເຂົາບໍ່ໄດ້ເວົ້າໄຫຼ ແລະ ຫຼອກລວງບໍ? ນີ້ເປັນພຽງແຕ່ວ່າຜູ້ຄົນຫຼອກລວງສໍ່າໃດ. ເມື່ອບາງສິ່ງເກີດຂຶ້ນ, ພວກເຂົາອາດບໍ່ເວົ້າຂຶ້ນ ຫຼື ສະແດງມຸມມອງໃດໜຶ່ງຢ່າງຖືເບົາ, ແຕ່ຍັງມິດງຽບຢູ່ສະເໝີ. ສິ່ງນີ້ບໍ່ໄດ້ໝາຍຄວາມວ່າພວກເຂົາມີເຫດຜົນ; ໃນທາງກົງກັນຂ້າມ, ມັນສະແດງໃຫ້ເຫັນວ່າພວກເຂົາຂ້ອນຂ້າງປິດບັງໄດ້ດີ, ພວກເຂົາມີສິ່ງຕ່າງໆທີ່ເຊື່ອງໄວ້, ຄວາມຫຼັກແຫຼວຂອງພວກເຂົາມີຢູ່ຫຼາຍ. ຖ້າເຈົ້າບໍ່ເປີດໃຈກັບຄົນໃດໜຶ່ງ, ເຈົ້າສາມາດເປີດໃຈກັບພຣະເຈົ້າໄດ້ບໍ? ແລ້ວຖ້າເຈົ້າບໍ່ຈິງໃຈ ແມ່ນແຕ່ກັບພຣະເຈົ້າ ແລະ ບໍ່ສາມາດເປີດໃຈກັບພຣະອົງ, ແລ້ວເຈົ້າຈະສາມາດມອບຫົວໃຈຂອງເຈົ້າໃຫ້ກັບພຣະອົງໄດ້ບໍ? ບໍ່ໄດ້ຢ່າງແນ່ນອນ. ເຈົ້າບໍ່ສາມາດເປັນໃຈໜຶ່ງໃຈດຽວກັບພຣະເຈົ້າ, ແຕ່ເຮັດໃຫ້ຫົວໃຈຂອງເຈົ້າຢູ່ຫ່າງຈາກຫົວໃຈຂອງພຣະອົງ! ພວກເຈົ້າສາມາດເປີດໃຈ ແລະ ເວົ້າສິ່ງທີ່ຢູ່ໃນຫົວໃຈຂອງເຈົ້າເມື່ອໂອ້ລົມກັບຄົນອື່ນບໍ? ຖ້າຄົນໃດໜຶ່ງເວົ້າສິ່ງທີ່ຢູ່ໃນຫົວໃຈຂອງພວກເຂົາຢ່າງແທ້ຈິງຢູ່ສະເໝີ, ຖ້າພວກເຂົາເວົ້າຢ່າງຊື່ສັດ, ຖ້າພວກເຂົາເວົ້າຢ່າງກົງໄປກົງມາ, ຖ້າພວກເຂົາຈິງໃຈ ແລະ ບໍ່ປະໝາດເລິນເລີ້ເລີຍ ຫຼື ເຮັດພໍເປັນພິທີໃນຂະນະທີ່ປະຕິບັດໜ້າທີ່ຂອງພວກເຂົາ ແລະ ຖ້າພວກເຂົາສາມາດປະຕິບັດຄວາມຈິງທີ່ພວກເຂົາເຂົ້າໃຈ, ແລ້ວບຸກຄົນນີ້ມີຄວາມຫວັງທີ່ຈະຮັບເອົາຄວາມຈິງ.ຖ້າບຸກຄົນໜຶ່ງປົກປິດຕົນເອງຢູ່ສະເໝີ ແລະ ປິດບັງຫົວໃຈຂອງພວກເຂົາ ເພື່ອວ່າຈະບໍ່ມີຜູ້ໃດສາມາດເຫັນພວກເຂົາໄດ້ຢ່າງຊັດເຈນ, ຖ້າພວກເຂົາໃຫ້ຄວາມປະທັບໃຈທີ່ຜິດໆເພື່ອຫຼອກລວງຄົນອື່ນ, ແລ້ວພວກເຂົາກໍຕົກຢູ່ໃນອັນຕະລາຍທີ່ໃຫຍ່ຫຼວງ, ພວກເຂົາຕົກຢູ່ໃນບັນຫາຄັ້ງໃຫຍ່, ມັນຈະເປັນເລື່ອງຍາກຫຼາຍສຳລັບພວກເຂົາທີ່ຈະຮັບເອົາຄວາມຈິງ. ເຈົ້າສາມາດເຫັນຈາກຊີວິດປະຈຳວັນຂອງຄົນໃດໜຶ່ງ ແລະ ຄຳເວົ້າ ແລະ ການກະທຳຂອງເຈົ້າວ່າຄວາມຄາດຫວັງຂອງພວກເຂົາເປັນຫຍັງ. ຖ້າບຸກຄົນນີ້ທຳທ່າຢູ່ສະເໝີ, ອວດອ້າງຢູ່ສະເໝີ, ແລ້ວບຸກຄົນນີ້ບໍ່ແມ່ນຄົນທີ່ຍອມຮັບຄວາມຈິງ ແລະ ພວກເຂົາຈະຖືກເປີດໂປງ ແລະ ໂຍນຖິ້ມບໍ່ໄວກໍຊ້າ. ພວກເຈົ້າທຸກຄົນກຳລັງຍ່າງໃນເສັ້ນທາງໃດ? ມັນບໍ່ເຄີຍຜິດຈັກເທື່ອທີ່ຈະຍ່າງໃນເສັ້ນທາງຂອງບຸກຄົນຊື່ສັດ! ບາງຄົນອາດເວົ້າວ່າ: “ເມື່ອທ່ານໂອ້ລົມກັບອ້າຍເອື້ອຍນ້ອງກ່ຽວກັບຄວາມຈິງ, ເປັນຫຍັງທ່ານຈຶ່ງບອກພວກເຂົາກ່ຽວກັບຄວາມຄິດໃນຫົວໃຈຂອງທ່ານ? ນັ້ນບໍ່ແມ່ນເລື່ອງໂງ່ບໍ?” ຫຼື “ໂດຍການເປີດເຜີຍຜູ້ຄົນຊົ່ວຮ້າຍ ແລະ ຜູ້ບໍ່ເຊື່ອ, ທ່ານບໍ່ໄດ້ເຮັດຜິດຕໍ່ຜູ້ຄົນບໍ? ຜູ້ເຊື່ອໃນພຣະເຈົ້າບໍ່ສາມາດເປັນຄົນໂງ່ຈ້າຫຼາຍ!” ເຈົ້າຮູ້ສຶກແນວໃດຫຼັງຈາກທີ່ໄດ້ຍິນຄຳເວົ້າເຫຼົ່ານີ້? ເຈົ້າຄວນເວົ້າວ່າ: “ການເປັນຄົນຊື່ສັດ, ເວົ້າຄວາມຈິງ ແລະ ປະຕິບັດຕາມຫຼັກການເປັນສິ່ງທີ່ສະຫຼາດ, ບໍ່ແມ່ນສິ່ງທີ່ໂງ່ຈ້າຢ່າງແນ່ນອນ. ນີ້ຄືຄວາມຈິງທີ່ຄົນທີ່ມາຫາພຣະເຈົ້າຄວນປະຕິບັດ.ຜູ້ເຊື່ອໃນພຣະເຈົ້າຕ້ອງຍອມ ແລະ ເຮັດໃຫ້ພຣະເຈົ້າພໍໃຈໃນທຸກສິ່ງ. ມັນເປັນເລື່ອງຖືກຕ້ອງທີ່ຈະໂອ້ລົມກ່ຽວກັບຄວາມຈິງ ແລະ ເປີດໃຈຂອງເຈົ້າ. ເມື່ອໂອ້ລົມກ່ຽວກັບຄວາມຈິງ, ເຈົ້າຕ້ອງເວົ້າກ່ຽວກັບວຸດທິພາວະທີ່ແທ້ຈິງຂອງເຈົ້າ. ສິ່ງນັ້ນຈະສ້າງຄວາມສ້າງສັນໃຫ້ແກ່ຄົນອື່ນ ແລະ ເປັນປະໂຫຍດໃຫ້ກັບເຈົ້າ. ການເປີດໂປງຄົນຊົ່ວຮ້າຍ ແລະ ຜູ້ບໍ່ເຊື່ອຄືຄວາມຮັບຜິດຊອບຂອງຜູ້ຄົນຖືກເລືອກຂອງພຣະເຈົ້າ. ເຈົ້າສາມາດເຮັດໜ້າທີ່ຂອງເຈົ້າໄດ້ເປັນຢ່າງດີບໍ ຖ້າເຈົ້າຢ້ານທີ່ຈະເຮັດຜິດຕໍ່ຄົນອື່ນ? ຜູ້ຄົນຖືກເລືອກຂອງພຣະເຈົ້າຄວນປະຕິບັດຕາມຫຼັກການແຫ່ງຄວາມຈິງ, ເປີດໂປງຄົນຊົ່ວຮ້າຍ ແລະ ເປີດໂປງຜູ້ບໍ່ເຊື່ອ. ການເປັນຄົນຊື່ສັດຄືການປະຕິບັດຄວາມຈິງ ແລະ ການປະຕິບັດຕາມຫຼັກການຕ່າງໆ. ຄົນທີ່ບໍ່ປະຕິບັດຄວາມຈິງບໍ່ແມ່ນຄົນຊື່ສັດ ຫຼື ຄົນທີ່ບໍ່ປະຕິບັດຕາມຫຼັກການ”. ເຈົ້າຄິດແນວໃດກ່ຽວກັບການໂຕ້ແຍ່ງນີ້? ບໍ່ວ່າຄົນອື່ນຈະຄິດແນວໃດກໍຕາມ, ຜູ້ເຊື່ອໃນພຣະເຈົ້າບໍ່ສາມາດປ່ຽນຈາກການເປັນຄົນຊື່ສັດ ຫຼື ເສັ້ນທາງແຫ່ງການສະແຫວງຫາຄວາມຈິງ. ພວກເຂົາບໍ່ສາມາດໄດ້ຮັບອິດທິພົນ ຫຼື ຖືກຈຳກັດໂດຍຜູ້ນໍາຈອມປອມ, ຜູ້ຕໍ່ຕ້ານພຣະຄຣິດ ຫຼື ຜູ້ບໍ່ເຊື່ອ. ພວກເຂົາຕ້ອງຕິດຕາມພຣະເຈົ້າ ແລະ ຮັບຟັງພຣະທຳຂອງພຣະອົງຕະຫຼອດເວລາ ແລະ ເປັນຄົນຊື່ສັດຕາມຂໍ້ຮຽກຮ້ອງຂອງພຣະເຈົ້າ. ນີ້ຄືສິ່ງທີ່ຖືກຕ້ອງ. ຄົນໆໜຶ່ງຄວນປະຕິບັດການເປັນຄົນຊື່ສັດແນວໃດ? ພວກເຂົາຕ້ອງໄຕ່ຕອງກ່ຽວກັບຕົນເອງຢູ່ສະເໝີ, ເບິ່ງວ່າພວກເຂົາອາດຍັງເປີດເຜີຍອຸປະນິໄສທີ່ເວົ້າຕົວະ, ສໍ້ໂກງ, ຫຼອກລວງຂອງພວກເຂົາໃນເລື່ອງໃດ. ໂດຍການຮູ້ຈັກຕົນເອງ, ເຈດຕະນາເວົ້າຕົວະຂອງພວກເຂົາ ແລະ ອຸປະນິໄສທີ່ຫຼອກລວງ ແລະ ເສື່ອມຊາມຂອງພວກເຂົາເທົ່ານັ້ນ, ພວກເຂົາຈຶ່ງສາມາດປະຖິ້ມເນື້ອໜັງ ແລະ ກາຍມາເປັນຄົນຊື່ສັດເທື່ອລະໜ້ອຍ. ຜູ້ຄົນທີ່ບໍ່ເຄີຍຫົວໃຈຂອງພວກເຂົາຈັກເທື່ອ, ຄົນທີ່ພະຍາຍາມເຊື່ອງ ແລະ ປິດບັງສິ່ງຕ່າງໆຢູ່ສະເໝີ, ຄົນທີ່ທຳທ່າວ່າພວກເຂົາໜ້າເຄົາລົບ, ຄົນທີ່ຕ້ອງການໃຫ້ຜູ້ຄົນເຄົາລົບນັບຖືພວກເຂົາ, ຄົນທີ່ບໍ່ປ່ອຍໃຫ້ຄົນອື່ນເຂົ້າໃຈພວກເຂົາໄດ້ຢ່າງຄົບຖ້ວນ, ຄົນທີ່ຕ້ອງການໃຫ້ຜູ້ຄົນເຊີດຊູພວກເຂົາ, ຄົນເຫຼົ່ານີ້ບໍ່ແມ່ນຳຄົນໂງ່ຈ້າບໍ? ຄົນເຫຼົ່ານີ້ເປັນຄົນທີ່ໂງ່ຈ້າທີ່ສຸດ! ນັ້ນເປັນເພາະຄວາມຈິງກ່ຽວກັບຜູ້ຄົນຈະເປີດເຜີຍຕົວມັນເອງບໍ່ໄວກໍຊ້າ. ພວກເຂົາຈະຍ່າງໃນເສັ້ນທາງຫຍັງດ້ວຍຄວາມປະພຶດປະເພດນີ້? ນີ້ຄືເສັ້ນທາງຂອງພວກຟາຣີຊາຍ. ພວກໜ້າຊື່ໃຈຄົດຕົກຢູ່ໃນອັນຕະລາຍ ຫຼື ບໍ່? ຄົນເຫຼົ່ານີ້ຄືຄົນທີ່ພຣະເຈົ້າກຽດຊັງທີ່ສຸດ, ສະນັ້ນເຈົ້າຄິດວ່າພວກເຂົາຕົກຢູ່ໃນອັນຕະລາຍ ຫຼື ບໍ່? ທຸກຄົນທີ່ເປັນຟວກຟາຣີຊາຍລ້ວນແລ້ວແຕ່ຍ່າງໃນຫົນທາງສູ່ຫາຍະນະ!

ເມື່ອພຣະວິນຍານບໍລິສຸດເຮັດພາລະກິດເພື່ອສ່ອງແສງສະຫວ່າງໃຫ້ເຈົ້າ ເພື່ອວ່າເຈົ້າຈະສາມາດເຂົ້າໃຈບາງສິ່ງ, ບາງຄັ້ງມັນເກີດຂຶ້ນໄວຫຼາຍ, ໃນບາງຄັ້ງ ພຣະວິນຍານບໍລິສຸດກໍເຮັດໃຫ້ເຈົ້າຜ່ານປະສົບການຊ່ວງໄລຍະໜຶ່ງກ່ອນທີ່ຈະຄ່ອຍໆປ່ອຍໃຫ້ເຈົ້າເຂົ້າໃຈມັນ. ມັນບໍ່ແມ່ນວ່າບໍ່ມີຫຍັງຮຽກຮ້ອງໃຫ້ເຈົ້າຜະເຊີນໜ້າກັບມັນ ຫຼື ພຣະອົງສຳເລັດແລ້ວຫຼັງຈາກທີ່ປ່ອຍໃຫ້ເຈົ້າເຂົ້າໃຈຕົວອັກສອນຫຼັກຄຳສອນ. ພຣະວິນຍານບໍລິສຸດເຮັດພາລະກິດໂດຍຫຼັກການຫຍັງ? ພຣະວິນຍານບໍລິສຸດເຮັດພາລະກິດໂດຍຈັດແຈງສະພາບແວດລ້ອມຂອງເຈົ້າ ແລະ ຈັດແຈງຜູ້ຄົນ, ເຫດການ ແລະ ສິ່ງຕ່າງໆເພື່ອປ່ອຍໃຫ້ເຈົ້າເຕີບໃຫຍ່ຜ່ານສິ່ງເຫຼົ່ານັ້ນ ແລະ ຄ່ອຍໆເຂົ້າໃຈຄວາມຈິງໃນຊ່ວງເວລາທີ່ຜະເຊີນໜ້າກັບພວກມັນ. ເມື່ອພຣະອົງໄດ້ໃຫ້ພຣະທຳທຳມະດາສອງສາມຂໍ້ເພື່ອກະຕຸ້ນ ຫຼື ສ່ອງແສງສະຫວ່າງໃຫ້ແກ່ເຈົ້າ ຫຼື ໃຫ້ເຈົ້າມີແສງສະຫວ່າງໜ້ອຍໜຶ່ງ, ພຣະອົງບໍ່ໄດ້ສຳເລັດແລ້ວ. ໃນທາງກົງກັນຂ້າມ, ພຣະອົງປ່ອຍໃຫ້ເຈົ້າຮຽນຮູ້ບົດຮຽນ ແລະ ຄ່ອຍໆເຕີບໃຫຍ່ຜ່ານການຜະເຊີນໜ້າກັບທຸກໆເລື່ອງ, ສະພາບແວດລ້ອມທີ່ແຕກຕ່າງກັນ ແລະ ຄົນທີ່ແຕກຕ່າງກັນ, ເຫດການ ແລະ ສິ່ງຕ່າງໆ, ເພື່ອວ່າເຈົ້າຈະສາມາດບັນລຸຄວາມເຂົ້າໃຈກ່ຽວກັບຄວາມຈິງເທື່ອລະໜ້ອຍ ແລະ ການເຂົ້າສູ່ຄວາມເປັນຈິງ. ສະນັ້ນ, ພຣະວິນຍານບໍລິສຸດເຮັດພາລະກິດໂດຍຫຼັກການທີ່ເປັນທຳມະຊາດຫຼາຍ; ພຣະອົງເຮັດພາລະກິດຕາມຮູບແບບທຳມະຊາດຂອງການພັດທະນາມະນຸດຢ່າງສົມບູນ, ໂດຍບໍ່ໃຊ້ການບີບບັງຄັບຫຍັງເລີຍ. ຕາມຫຼັກການ ແລະ ຂອບເຂດພາລະກິດຂອງພຣະວິນຍານບໍລິສຸດ, ຖ້າບຸກຄົນໜຶ່ງບໍ່ມີເຫດຜົນ ແລະ ຄວາມສຳນຶກຂອງມະນຸດໃນຈຳນວນຂັ້ນຕໍ່າທີ່ພວກເຂົາຄວນມີ, ແລ້ວພວກເຂົາຈະສາມາດຮັບເອົາພາລະກິດຂອງພຣະວິນຍານບໍລິສຸດບໍ? ພວກເຂົາສາມາດຮັບເອົາການຊີ້ນໍາ ແລະ ແສງສະຫວ່າງຂອງພຣະເຈົ້າບໍ? ບໍ່ໄດ້ຢ່າງແນ່ນອນ. ເຮົາໝາຍຄວາມແນວໃດກ່ຽວກັບສິ່ງນີ້? ຜູ້ຄົນເວົ້າຢູ່ສະເໝີວ່າພວກເຂົາສະແຫວງຫາຄວາມຈິງ, ພວກເຂົາຕ້ອງເຂົ້າໃຈຄວາມຈິງໃຫ້ດີຂຶ້ນ, ແຕ່ພວກເຂົາໄດ້ເບິ່ງຂ້າມບາງຢ່າງ, ເຊິ່ງກໍຄືພວກເຂົາຕ້ອງມອບຫົວໃຈຂອງພວກເຂົາໃຫ້ແກ່ພຣະເຈົ້າ. ພວກເຂົາຄິດວ່າ: “ບໍ່ວ່າຄວາມເປັນມະນຸດຂອງຂ້ານ້ອຍຈະເປັນແນວໃດກໍຕາມ, ບໍ່ວ່າຂ້ານ້ອຍຈະມີຄວາມສຳນຶກ ຫຼື ບໍ່, ບໍ່ວ່າຂ້ານ້ອຍຈະຍອມຈຳນົນຫົວໃຈຂອງຂ້ານ້ອຍໃຫ້ແກ່ພຣະເຈົ້າ ຫຼື ບໍ່, ຂ້ານ້ອຍຈະພຽງແຕ່ສະແຫວງຫາຄວາມຈິງຫຼາຍຂຶ້ນ, ຮັບຟັງຄຳເທດສະໜາຫຼາຍຂຶ້ນ, ອ່ານພຣະທຳຂອງພຣະເຈົ້າຫຼາຍຂຶ້ນ ແລະ ໂອ້ລົມກ່ຽວກັບຄວາມຈິງຢູ່ເລື້ອຍໆ. ຫຼັງຈາກນັ້ນເມື່ອຂ້ານ້ອຍເຮັດໜ້າທີ່ຂອງຂ້ານ້ອຍ, ຂ້ານ້ອຍຈະໃຊ້ຄວາມພະຍາຍາມຫຼາຍຂຶ້ນ ແລະ ທົນທຸກຫຼາຍຂຶ້ນ ແລະ ມັນຈະບໍ່ເປັນຫຍັງເລີຍ”. ແຕ່ຄົນເຊັ່ນນັ້ນບໍ່ໄດ້ຮັບຮູ້ ແລະ ບໍ່ຮູ້ພື້ນຖານທີ່ພື້ນຖານທີ່ສຸດ. ຕອນນີ້, ພວກເຈົ້າເຂົ້າໃຈແລ້ວບໍວ່າແມ່ນຫຍັງຄືຂັ້ນຕໍ່າທີ່ບຸກຄົນນັ້ນຄວນມີ ຖ້າພວກເຂົາຕ້ອງການເຂົ້າໃຈ ແລະ ຮັບເອົາຄວາມຈິງ? (ຄວາມສຳນຶກ ແລະ ເຫດຜົນ.)ເວົ້າງ່າຍໆກໍຄື ຢ່າງໜ້ອຍທີ່ສຸດ, ບຸກຄົນໜຶ່ງຕ້ອງມີຫົວໃຈທີ່ຊື່ສັດ.ມີພຽງແຕ່ຄົນທີ່ມີຫົວໃຈທີ່ຊື່ສັດຈຶ່ງສາມາດຍອມຮັບຄວາມຈິງ, ຍອມຕໍ່ແຜນການຂອງພຣະເຈົ້າ ແລະ ເຮັດໜ້າທີ່ຂອງພວກເຂົາຕາມຂໍ້ຮຽກຮ້ອງຂອງພຣະເຈົ້າ. ຖ້າເຈົ້າບໍ່ມີຫົວໃຈທີ່ຊື່ສັດ, ແລ້ວເຈົ້າກໍບໍ່ສາມາດປະຕິບັດຂໍ້ຮຽກຮ້ອງຂອງພຣະເຈົ້າໄດ້ ຫຼື ເຈົ້າບໍ່ສາມາດເຮັດໜ້າທີ່ຂອງສິ່ງຖືກສ້າງໄດ້ເປັນຢ່າງດີ. ການບໍ່ມີຫົວໃຈທີ່ຊື່ສັດໝາຍຄວາມວ່າແນວໃດ? ມັນໝາຍຄວາມວ່າເຈົ້າບໍ່ມີຄວາມເປັນມະນຸດ, ເຈົ້າເປັນມານຮ້າຍ.ແມ່ນຫຍັງຄືການສຳແດງອອກເຖິງການມີຫົວໃຈທີ່ຊື່ສັດ? ຢ່າງໜ້ອຍທີ່ສຸດ, ບຸກຄົນໜຶ່ງຕ້ອງມີຄວາມເປັນມະນຸດທີ່ດີ.ເມື່ອບຸກຄົນໜຶ່ງມີຄວາມເປັນມະນຸດທີ່ດີ, ຫົວໃຈທີ່ແທ້ຈິງ, ຄວາມສຳນຶກ ແລະ ເຫດຜົນ, ສິ່ງເຫຼົ່ານີ້ບໍ່ແມ່ນສິ່ງທີ່ວ່າງເປົ່າ ຫຼື ເລື່ອນລອຍທີ່ບໍ່ສາມາດເຫັນ ຫຼື ຈັບຕ້ອງໄດ້, ແຕ່ໃນທາງກົງກັນຂ້າມ ພວກມັນເປັນສິ່ງທີ່ສາມາດຄົ້ນພົບໄດ້ທຸກບ່ອນໃນຊີວິດປະຈຳວັນ; ພວກມັນລ້ວນແລ້ວແຕ່ເປັນສິ່ງທີ່ເປັນຈິງ. ສົມມຸດວ່າບຸກຄົນໜຶ່ງຍິ່ງໃຫຍ່ ແລະ ສົມບູນແບບ: ນັ້ນຄືສິ່ງທີ່ເຈົ້າສາມາດເຫັນໄດ້ບໍ? ເຈົ້າບໍ່ສາມາດເຫັນ, ສຳຜັດ ຫຼື ແມ່ນແຕ່ຈິນຕະນາການໄດ້ວ່າຄວາມສົມບູນແບບ ຫຼື ຄວາມຍິ່ງໃຫຍ່ແມ່ນຫຍັງ. ແຕ່ຖ້າເຈົ້າເວົ້າວ່າຄົນໃດໜຶ່ງເຫັນແກ່ຕົວ, ເຈົ້າສາມາດເຫັນການກະທຳຂອງບຸກຄົນນັ້ນບໍ ແລະ ເຂົາສອດຄ່ອງກັບຄຳອະທິບາຍບໍ? ຖ້າເວົ້າວ່າຄົນໃດໜຶ່ງຊື່ສັດພ້ອມກັບຫົວໃຈທີ່ແທ້ຈິງ, ເຈົ້າສາມາດເຫັນພຶດຕິກຳນີ້ບໍ? ຖ້າເວົ້າວ່າຄົນໃດໜຶ່ງຫຼອກລວງ, ຄົດໂກງ ແລະ ຕໍ່າຊ້າ, ເຈົ້າສາມາດເຫັນສິ່ງເຫຼົ່ານ້ັນບໍ? ເຖິງແມ່ນວ່າເຈົ້າຫຼັບຕາຂອງເຈົ້າ, ເຈົ້າກໍສາມາດຮູ້ສຶກໄດ້ວ່າຄວາມເປັນມະນຸດຂອງບຸກຄົນເປັນປົກກະຕິ ຫຼື ເປັນຕາລັງກຽດຜ່ານສິ່ງທີ່ພວກເຂົາເວົ້າ ແລະ ວິທີການທີ່ພວກເຂົາກະທຳ. ສະນັ້ນ, “ຄວາມເປັນມະນຸດທີ່ດີ ຫຼື ບໍ່ດີ” ບໍ່ແມ່ນວະລີທີ່ວ່າງເປົ່າ. ຕົວຢ່າງ: ຄວາມເຫັນແກ່ຕົວ ແລະ ຄວາມຕໍ່າຊ້າ, ຄວາມຄົດໂກງ ແລະ ຄວາມຫຼອກລວງ, ຄວາມອວດດີ ແລະ ການຖືວ່າຕົນເອງຊອບທຳລ້ວນແລ້ວແຕ່ເປັນສິ່ງທີ່ເຈົ້າສາມາດເຂົ້າໃຈໄດ້ໃນຊີວິດເມື່ອເຈົ້າຕິດຕໍ່ພົວພັນກັບຄົນໜຶ່ງ; ສິ່ງເຫຼົ່ານີ້ຄືອົງປະກອບທີ່ບໍ່ດີຂອງຄວາມເປັນມະນຸດ. ສະນັ້ນ, ສາມາດຮັບຮູ້ອົງປະກອບທີ່ດີຂອງຄວາມເປັນມະນຸດທີ່ຜູ້ຄົນຄວນມີ ເຊັ່ນ: ຄວາມຊື່ສັດ ແລະ ການຮັກຄວາມຈິງ, ໃນຊີວິດປະຈຳວັນບໍ? ບໍ່ວ່າຄົນໃດໜຶ່ງຈະມີແສງສະຫວ່າງຂອງພຣະວິນຍານບໍລິສຸດ ຫຼື ບໍ່; ບໍ່ວ່າພວກເຂົາຈະສາມາດຮັບການຊີ້ນໍາຂອງພຣະເຈົ້າ ຫຼື ບໍ່; ບໍ່ວ່າພວກເຂົາຈະມີພາລະກິດຂອງພຣະວິນຍານບໍລິສຸດ ຫຼື ບໍ່, ເຈົ້າສາມາດເຫັນທຸກສິ່ງນີ້ບໍ? ເຈົ້າສາມາດແຍກແຍະພວກມັນທັງໝົດບໍ? ແມ່ນຫຍັງຄືເງື່ອນໄຂທີ່ບຸກຄົນໜຶ່ງຕ້ອງມີເພື່ອຮັບເອົາແສງສະຫວ່າງຂອງພຣະວິນຍານບໍລິສຸດ, ຮັບເອົາການຊີ້ນໍາຂອງພຣະເຈົ້າ ແລະ ເຮັດຕາມຫຼັກການແຫ່ງຄວາມຈິງໃນທຸກສິ່ງ? ພວກເຂົາຕ້ອງມີຫົວໃຈທີ່ຊື່ສັດ, ຮັກຄວາມຈິງ, ສະແຫວງຫາຄວາມຈິງໃນທຸກສິ່ງ ແລະ ສາມາດປະຕິບັດຄວາມຈິງຫຼັງຈາກທີ່ພວກເຂົາເຂົ້າໃຈມັນ. ການມີເງື່ອນໄຂເຫຼົ່ານີ້ໝາຍຄວາມເຖິງການມີແສງສະຫວ່າງຂອງພຣະວິນຍານບໍລິສຸດ, ການທີ່ສາມາດເຂົ້າໃຈພຣະທຳຂອງພຣະເຈົ້າ ແລະ ການທີ່ສາມາດນໍາຄວາມຈິງໄປປະຕິບັດໄດ້ຢ່າງງ່າຍດາຍ. ຖ້າຄົນໃດໜຶ່ງບໍ່ແມ່ນຄົນຊື່ສັດ ແລະ ບໍ່ຮັກຄວາມຈິງໃນຫົວໃຈຂອງພວກເຂົາ, ພວກເຂົາຈະດິ້ນຮົນເພື່ອຮັບເອົາພາລະກິດຂອງພຣະວິນຍານບໍລິສຸດ ແລະ ເຖິງແມ່ນວ່າເຈົ້າໂອ້ລົມຄວາມຈິງກັບພວກເຂົາ, ບໍ່ມີຫຍັງຈະເປັນປະໂຫຍດຈາກສິ່ງນັ້ນ. ເຈົ້າຈະສາມາດບອກໄດ້ແນວໃດວ່າຄົນໃດໜຶ່ງເປັນຄົນຊື່ສັດ ຫຼື ບໍ່? ເຈົ້າຕ້ອງບໍ່ພຽງແຕ່ເບິ່ງວ່າພວກເຂົາເວົ້າຕົວະ ແລະ ສໍ້ໂກງ ຫຼື ບໍ່, ແຕ່ສິ່ງທີ່ສຳຄັນທີ່ສຸດກໍຄືການເບິ່ງວ່າພວກເຂົາສາມາດຍອມຮັບຄວາມຈິງ ແລະ ນໍາມັນໄປປະຕິບັດໄດ້ ຫຼື ບໍ່. ນັ້ນຄືສິ່ງທີ່ສຳຄັນທີ່ສຸດ. ເຮືອນຂອງພຣະເຈົ້າໄດ້ໂຍນຄົນອອກຢູ່ສະເໝີ ແລະ ໃນຈຸດນີ້, ຫຼາຍຄົນກໍໄດ້ຖືກໂຍນອອກແລ້ວ. ພວກເຂົາບໍ່ແມ່ນຄົນຊື່ສັດ, ພວກເຂົາລ້ວນແລ້ວແຕ່ເປັນຄົນທີ່ຫຼອກລວງ. ພວກເຂົາຮັກສິ່ງທີ່ບໍ່ຊອບທຳ, ພວກເຂົາບໍ່ຮັກຄວາມຈິງເລີຍ. ບໍ່ວ່າພວກເຂົາຈະເຊື່ອໃນພຣະເຈົ້າເປັນເວລາຈັກປີກໍຕາມ, ພວກເຂົາບໍ່ສາມາດເຂົ້າໃຈຄວາມຈິງ ຫຼື ເຂົ້າສູ່ຄວາມເປັນຈິງແຫ່ງຄວາມຈິງ. ແຮງໜ້ອຍທີ່ຄົນເຊັ່ນນັ້ນຈະສາມາດປ່ຽນແປງໄດ້ຢ່າງແທ້ຈິງ. ສະນັ້ນ, ການທີ່ພວກເຂົາຖືກໂຍນຖິ້ມຈຶ່ງເປັນສິ່ງທີ່ບໍ່ສາມາດຫຼີກລ່ຽງໄດ້. ເມື່ອເຈົ້າຕິດຕໍ່ພົວພັນກັບບຸກຄົນໜຶ່ງ, ເຈົ້າເບິ່ງຫຍັງກ່ອນ? ເບິ່ງທີ່ຄຳເວົ້າ ແລະ ການກະທຳຂອງພວກເຂົາເພື່ອເບິ່ງວ່າພວກເຂົາຊື່ສັດ ຫຼື ບໍ່, ພວກເຂົາຮັກຄວາມຈິງ ຫຼື ບໍ່ ແລະ ພວກເຂົາສາມາດຍອມຮັບຄວາມຈິງ ຫຼື ບໍ່. ສິ່ງເຫຼົ່ານີ້ເປັນສິ່ງທີ່ສຳຄັນຢ່າງຍິ່ງ. ເຈົ້າສາມາດເຫັນເຖິງແກ່ນແທ້ຂອງບຸກຄົນໜຶ່ງໄດ້ໂດຍພື້ນຖານຕາບໃດທີ່ເຈົ້າສາມາດຕັດສິນໄດ້ວ່າພວກເຂົາເປັນຄົນຊື່ສັດ ຫຼື ບໍ່, ພວກເຂົາສາມາດຍອມຮັບຄວາມຈິງ ແລະ ນໍາມັນໄປປະຕິບັດໄດ້ ຫຼື ບໍ່. ຖ້າປາກຂອງບຸກຄົນໜຶ່ງເຕັມໄປດ້ວຍຄຳເວົ້າທີ່ດູດີ, ແຕ່ພວກເຂົາບໍ່ເຮັດຫຍັງທີ່ເປັນຈິງເລີຍ, ເມື່ອມັນຮອດເວລາທີ່ຈະເຮັດບາງສິ່ງທີ່ເປັນຈິງ, ພວກເຂົາພຽງແຕ່ຄິດຫາຕົນເອງ ແລະ ບໍ່ຄິດຫາຄົນອື່ນຈັກເທື່ອ, ແລ້ວນີ້ແມ່ນຄວາມເປັນມະນຸດປະເພດໃດ? (ຄວາມເຫັນແກ່ຕົວ ແລະ ຄວາມຕໍ່າຊ້າ. ເຂົາບໍ່ມີຄວາມເປັນມະນຸດ.) ມັນງ່າຍບໍສຳລັບບຸກຄົນໜຶ່ງທີ່ບໍ່ມີຄວາມເປັນມະນຸດຈຶ່ງໄດ້ຮັບຄວາມຈິງ? ມັນຍາກສຳລັບພວກເຂົາ. ເມື່ອພວກເຂົາປະສົບກັບຊ່ວງເວລາທົນທຸກ ຫຼື ຕ້ອງຈ່າຍລາຄາບາງຢ່າງ, ພວກເຂົາຄິດວ່າ “ພວກທ່ານໄປພົບກັບການທົນທຸກທັງໝົດນີ້ ແລະ ຈ່າຍລາຄາກ່ອນເລີຍ ແລະ ຫຼັງຈາກທີ່ບັນລຸຜົນຮັບຂ້ອນຂ້າງຫຼາຍແລ້ວ, ຂ້ານ້ອຍຈະຕາມໄປ”. ນີ້ແມ່ນຄວາມເປັນມະນຸດແບບໃດ? ພຶດຕິກຳດັ່ງກ່າວເປັນທີ່ຮູ້ຈັກໂດຍລວມວ່າ “ບໍ່ມີຄວາມເປັນມະນຸດ”. ທຸກຄົນມີອຸປະນິໄສທີ່ເສື່ອມຊາມ, ແຕ່ເມື່ອພົບເຫັນບັນຫາ, ຄວາມສຳນຶກຂອງຄົນເຊັ່ນນັ້ນກໍສະແດງອອກ ແລະ ພວກເຂົາຮູ້ສຶກຕຳນິຕົນເອງ, ສະນັ້ນພວກເຂົາຈຶ່ງສາມາດເຮັດຕາມຄວາມສຳນຶກຂອງພວກເຂົາ. ເຖິງແມ່ນວ່າພວກເຂົາບໍ່ເວົ້າວ່າ “ຂ້ານ້ອຍກຳລັງສະແຫວງຫາຄວາມຈິງ ແລະ ຕ້ອງເປັນຄົນດີ”, ພວກເຂົາເລີ່ມຕົ້ນໂດຍການມີຄວາມສຳນຶກທີ່ໃຊ້ການໄດ້ ແລະ ສາມາດເວົ້າໂດຍອາໄສຄວາມສຳນຶກຂອງພວກເຂົາວ່າ “ຂ້ານ້ອຍຕ້ອງຄູ່ຄວນກັບຄວາມກະລຸນາ ແລະ ການຄັດເລືອກຂອງພຣະເຈົ້າ”. ສະນັ້ນເມື່ອຄວາມສຳນຶກຂອງພວກເຂົາມີຜົນສະທ້ອນ, ແລ້ວພວກເຂົາຈະສາມາດປະຕິບັດຄວາມຈິງບໍ? ບໍ່ຈຳເປັນ, ແຕ່ຖ້າພວກເຂົາມີຄວາມເຕັມໃຈນີ້ເປັນຢ່າງໜ້ອຍ, ມັນກໍງ່າຍສຳລັບພວກເຂົາທີ່ປະຕິບັດຄວາມຈິງ, ເຊິ່ງເປັນພື້ນຖານທີ່ຈຳເປັນທີ່ສຸດເພື່ອໃຫ້ຜູ້ຄົນໄດ້ຮັບຄວາມຈິງ. ເມື່ອຜະເຊີນໜ້າກັບອັນຕະລາຍ, ບາງຄົນພຽງແຕ່ສົນໃຈກ່ຽວກັບການຫຼົບໜີ. ບາງຄົນປົກປ້ອງຄົນອື່ນ ແລະ ບໍ່ສົນໃຈກ່ຽວກັບຕົນເອງ. ເມື່ອບາງສິ່ງເກີດຂຶ້ນກັບພວກເຂົາ, ບາງຄົນອົດກັ້ນ ແລະ ບາງຄົນກໍຕໍ່ສູ້. ສິ່ງເຫຼົ່ານີ້ຄືຄວາມແຕກຕ່າງໃນຄວາມເປັນມະນຸດ. ສະນັ້ນຄົນປະເພດໃດມີແນວໂນ້ມທີ່ຈະຮັບເອົາຄວາມຈິງ?ຫຼາຍຄົນເດັດດ່ຽວຢ່າງໜັກແໜ້ນຕໍ່ໜ້າພຣະເຈົ້າ ແລະ ກ່າວຄຳປະຕິຍານສາບານເພື່ອສົ່ງມອບໝົດຊີວິດຂອງພວກເຂົາໃຫ້ແກ່ພຣະອົງ, ເພື່ອເສຍສະຫຼະຕົນເອງສຳລັບພຣະອົງ ແລະ ບໍ່ຕ້ອງການຫຍັງເປັນການຕອບແທນ. ເຖິງຢ່າງໃດກໍຕາມ, ຄົນທີ່ມີຄວາມເປັນມະນຸດທີ່ບໍ່ດີກໍຕໍ່ສູ້ເອົາກຳໄລຢູ່ສະເໝີ, ບໍ່ເຄີຍຍອມ ຫຼື ອົດກັ້ນ ແລະ ບໍ່ເຮັດຕາມຄວາມສຳນຶກຈັກເທື່ອ. ມັນເປັນເລື່ອງງ່າຍບໍສຳລັບຄົນເຊັ່ນນີ້ຈະຮັບເອົາຄວາມຈິງ? ມັນເປັນເລື່ອງງ່າຍບໍສຳລັບພວກເຂົາທີ່ຈະຖືກພຣະເຈົ້າເຮັດໃຫ້ສົມບູນ? (ບໍ່.) ມັນເປັນເລື່ອງງ່າຍສຳລັບຄົນປະເພດໃດທີ່ຈະຖືກເຮັດໃຫ້ສົມບູນໂດຍພຣະເຈົ້າ ແລະ ຮັບເອົາຄວາມຈິງ? (ຄົນທີ່ມີຄວາມເປັນມະນຸດທີ່ດີ.) ຕ້ອງມີມາດຕະຖານສໍາລັບການມີຄວາມເປັນມະນຸດທີ່ດີ. ມັນບໍ່ກ່ຽວຂ້ອງກັບການຍ່າງໄປຕາມເສັ້ນທາງຂອງຄວາມພໍປະມານ, ບໍ່ຍຶດຕິດກັບຫຼັກການ, ພະຍາຍາມບໍ່ເຮັດໃຫ້ໃຜຂຸ່ນເຄືອງໃຈ, ເຮັດໃຫ້ມີຄວາມໂປດປານຢູ່ທຸກບ່ອນທີ່ເຈົ້າໄປ, ນິ້ມນວນ ແລະ ລຽບງ່າຍກັບທຸກຄົນທີ່ເຈົ້າພົບ ແລະ ເຮັດໃຫ້ທຸກຄົນເວົ້າດີກັບເຈົ້າ. ນີ້ບໍ່ແມ່ນມາດຕະຖານ. ສະນັ້ນ, ແມ່ນຫຍັງຄືມາດຕະຖານ? ມັນເປັນການທີ່ສາມາດຍອມຕໍ່ພຣະເຈົ້າ ແລະ ຄວາມຈິງ. ມັນເປັນການເຂົ້າຫາໜ້າທີ່ຂອງຄົນໆໜຶ່ງ ແລະ ທຸກລັກສະນະຂອງຜູ້ຄົນ, ເຫດການ ແລະ ສິ່ງຕ່າງໆດ້ວຍຫຼັກການ ແລະ ຄວາມສຳນຶກຮັບຜິດຊອບ. ສິ່ງນີ້ແມ່ນຊັດເຈນໃຫ້ທຸກຄົນໄດ້ເຫັນ; ທຸກຄົນຊັດເຈນກ່ຽວກັບເລື່ອງນີ້ຢູ່ໃນໃຈຂອງພວກເຂົາ. ຍິ່ງໄປກວ່ານັ້ນ, ພຣະເຈົ້າຄົ້ນຫາຫົວໃຈຂອງຜູ້ຄົນ ແລະ ຮູ້ຈັກສະຖານະການຂອງພວກເຂົາແຕ່ລະຄົນ; ບໍ່ວ່າພວກເຂົາເປັນໃຜກໍຕາມ, ບໍ່ມີໃຜສາມາດຫຼອກລວງພຣະເຈົ້າໄດ້. ບາງຄົນໂອ້ອວດສະເໝີວ່າຕົນເອງມີຄວາມເປັນມະນຸດທີ່ດີ, ພວກເຂົາບໍ່ເຄີຍເວົ້າບໍ່ດີກ່ຽວກັບຄົນອື່ນ, ບໍ່ເຄີຍທຳຮ້າຍຜົນປະໂຫຍດຂອງຄົນອື່ນ ແລະ ພວກຂົາອ້າງວ່າບໍ່ເຄີຍໂລບເອົາຊັບສິນຂອງຄົນອື່ນ. ເມື່ອມີການຂັດແຍ້ງກັນກ່ຽວກັບຜົນປະໂຫຍດ, ພວກເຂົາເຖິງກັບມັກທີ່ຈະສູນເສຍຫຼາຍກວ່າເອົາປຽບຄົນອື່ນ ແລະ ໃຫ້ທຸກຄົນຄິດວ່າພວກເຂົາເປັນຄົນດີ. ແນວໃດກໍຕາມ, ເມື່ອປະຕິບັດໜ້າທີ່ຂອງພວກເຂົາໃນເຮືອນຂອງພຣະເຈົ້າ, ພວກເຂົາເຈົ້າເລ່ ແລະ ລື່ນໄຫຼ, ວາງແຜນອຸບາຍເພື່ອຕົນເອງຢູ່ສະເໝີ. ພວກເຂົາບໍ່ເຄີຍຄິດເຖິງຜົນປະໂຫຍດໃນເຮືອນຂອງພຣະເຈົ້າ, ພວກເຂົາບໍ່ເຄີຍປະຕິບັດຢ່າງຮີບດ່ວນຕໍ່ສິ່ງທີ່ພຣະເຈົ້າປະຕິບັດຢ່າງຮີບດ່ວນ ຫຼື ຄິດແບບທີ່ພຣະເຈົ້າຄິດ ແລະ ພວກເຂົາບໍ່ເຄີຍສາມາດປະຖິ້ມຜົນປະໂຫຍດຂອງພວກເຂົາເພື່ອປະຕິບັດໜ້າທີ່ຂອງຕົນໄດ້. ພວກເຂົາບໍ່ເຄີຍປະຖິ້ມຜົນປະໂຫຍດຂອງຕົນເອງຈັກເທື່ອ. ແມ່ນແຕ່ເມື່ອພວກເຂົາເຫັນຄົນຊົ່ວຊ້າກຳລັງເຮັດຄວາມຊົ່ວຢູ່, ພວກເຂົາກໍບໍ່ເປີດໂປງພວກເຂົາ; ພວກເຂົາບໍ່ມີຫຼັກການໃດເລີຍ. ນີ້ແມ່ນຄວາມເປັນມະນຸດປະເພດໃດ? ມັນບໍ່ແມ່ນຄວາມເປັນມະນຸດທີ່ດີ. ຈົ່ງຢ່າໃສ່ໃຈກັບສິ່ງທີ່ຄົນເຊັ່ນນັ້ນເວົ້າ; ເຈົ້າຕ້ອງເບິ່ງວ່າພວກເຂົາໃຊ້ຊີວິດແນວໃດ, ພວກເຂົາເປີດເຜີຍຫຍັງ ແລະ ທັດສະນະຄະຕິຂອງພວກເຂົາເປັນແນວໃດເມື່ອພວກເຂົາປະຕິບັດໜ້າທີ່ຂອງຕົນ ລວມເຖິງວ່າສະພາວະພາຍໃນຂອງພວກເຂົາເປັນແນວໃດ ແລະ ສິ່ງທີ່ພວກເຂົາຮັກ. ຖ້າຄວາມຮັກຂອງພວກເຂົາຕໍ່ຊື່ສຽງ ແລະ ຜົນປະໂຫຍດຂອງພວກເຂົາເອງເກີນຄວາມຈົ່ງຮັກພັກດີຂອງພວກເຂົາທີ່ມີຕໍ່ພຣະເຈົ້າ, ຖ້າຄວາມຮັກຂອງພວກເຂົາຕໍ່ຊື່ສຽງ ແລະ ຜົນປະໂຫຍດຂອງພວກເຂົາເອງເກີນຜົນປະໂຫຍດໃນເຮືອນຂອງພຣະເຈົ້າ ຫຼື ຖ້າຄວາມຮັກຂອງພວກເຂົາຕໍ່ຊື່ສຽງ ແລະ ຜົນປະໂຫຍດຂອງພວກເຂົາເອງເກີນຄວາມຄໍານຶງທີ່ພວກເຂົາສະແດງອອກຕໍ່ພຣະເຈົ້າ, ຄົນເຊັ່ນນີ້ມີຄວາມເປັນມະນຸດບໍ? ພວກເຂົາບໍ່ແມ່ນຄົນທີ່ມີຄວາມເປັນມະນຸດ. ພຶດຕິກໍາຂອງພວກເຂົາສາມາດເຫັນໄດ້ໂດຍຄົນອື່ນ ແລະ ໂດຍພະເຈົ້າ; ມັນຈຶ່ງຍາກຫຼາຍສຳລັບຄົນເຊັ່ນນັ້ນທີ່ຈະໄດ້ຮັບຄວາມຈິງ.

ຕອນນີ້, ພວກເຈົ້າທຸກຄົນເຂົ້າໃຈບໍວ່າຄົນປະເພດໃດຈຶ່ງຈະສາມາດຮັບເອົາຄວາມຈິງ? ທຸກຄົນເຕັມໃຈທີ່ຈະສະແຫວງຫາຄວາມຈິງ, ພວກເຂົາທຸກຄົນເຊື່ອໃນພຣະເຈົ້າ, ເຕົ້າໂຮມ ແລະ ຮັບຟັງຄຳເທດສະໜາ, ເຮັດໜ້າທີ່ຂອງພວກເຂົາ ແລະ ໂອ້ລົມກ່ຽວກັບຄວາມຈິງ, ແຕ່ເປັນຫຍັງຫຼັງຈາກສອງສາມປີ ບາງຄົນຈຶ່ງສາມາດເວົ້າກ່ຽວກັບຄຳພະຍານຈາກປະສົບການຂອງພວກເຂົາ ແລະ ເປັນພະຍານໃຫ້ພຣະເຈົ້າ, ໃນຂະນະທີ່ບາງຄົນບໍ່ມີຄຳພະຍານຈາກປະສົບການເລີຍ ຫຼື ພວກເຂົາບໍ່ສາມາດເຮັດໜ້າທີ່ຫຍັງໄດ້ດີເລີຍ? ແມ່ນຫຍັງຄືຄວາມແຕກຕ່າງ? ໃນຄວາມເປັນຈິງແລ້ວ, ຄວາມແຕກຕ່າງແມ່ນຢູ່ທີ່ຄວາມບໍ່ຄ້າຍກັນລະຫວ່າງຄວາມເປັນມະນຸດຂອງພວກເຂົາ. ບາງຄົນມີຄວາມສຳນຶກ ແລະ ເຫດຜົນ, ໃນຂະນະທີ່ຄົນອື່ນບໍ່ມີ; ບາງຄົນຮັກຄວາມຈິງ ໃນຂະນະທີ່ຄົນອື່ນບໍ່ຮັກ. ສະນັ້ນຄົນປະເພດໃດຈະສາມາດຮັບເອົາຄວາມຈິງໄດ້ຢ່າງງ່າຍດາຍ? (ຄົນທີ່ຈິງໃຈຕໍ່ພຣະເຈົ້າ, ຄັນທີ່ຊື່ສັດ, ຄົນທີ່ມີຄວາມເປັນມະນຸດ ແລະ ຄົນທີ່ມີຄວາມສຳນຶກ ແລະ ເຫດຜົນ.) ນີ້ຄືສິ່ງທີ່ສຳຄັນຫຼາຍ. ຕອນນີ້ເມື່ອພວກເຈົ້າໄດ້ເຂົ້າໃຈສິ່ງນັ້ນແລ້ວ ພວກເຈົ້າຄວນພິຈາລະນາສິ່ງນີ້: ຄວາມເຈົ້າໃຈ ແລະ ການຮັບເອົາຄວາມຈິງກ່ຽວຂ້ອງກັບພາບລັກຂອງຜູ້ຄົນ, ຄວາມສາມາດ, ລະດັບການສຶກສາ, ເບື້ອງຫຼັງການເກີດຂອງພວກເຂົາ, ອາຍຸ, ສະພາບແວດລ້ອມທາງຄອບຄົວ, ພອນສະຫວັນ ຫຼື ທັກສະວິຊາຊີບທີ່ພວກເຂົາໄດ້ຊໍານານບໍ? ເຈົ້າສາມາດເວົ້າວ່າພວກມັນບໍ່ມີພື້ນຖານທີ່ກ່ຽວຂ້ອງກັນ. ບາງຄົນມີຄວາມສາມາດຕໍ່າ, ແຕ່ພວກເຂົາເອງກໍສາມາດເພິ່ງພາໄດ້ຫຼາຍ. ພວກເຂົາໃຊ້ກຳລັງຫຼາຍເທົ່າທີ່ພວກເຂົາມີ, ບໍ່ມີເລ່ຫຼ່ຽມ ແລະ ຫຼອກລວງ ແລະ ພວກເຂົາມີຈິດສຳນຶກ ແລະ ຮັບຜິດຊອບສຳລັບສິ່ງຕ່າງໆ. ຖ້າພວກເຂົາເຮັດຜິດ, ພວກເຂົາກໍສາມາດຍອມຮັບຄວາມຈິງ ແລະ ປະຕິບັດຕາມຫຼັກການ; ເມື່ອພວກເຂົາມີຄວາມຫຍຸ້ງຍາກ, ພວກເຂົາກໍສາມາດສະແຫວງຫາຄວາມຈິງ. ຜົນຮັບຈາກການເຮັດໜ້າທີ່ຂອງພວກເຂົາກໍດີຂຶ້ນເລື້ອຍໆ ແລະ ເຖິງແມ່ນວ່າຄົນທີ່ມີພອນສະຫວັນດູຖູກພວກເຂົາ, ພຣະເຈົ້າກໍມັກຄົນປະເພດນີ້. ເມື່ອພຣະເຈົ້າມອບຄວາມກະລຸນາໃຫ້ຜູ້ຄົນ ແລະ ປ່ອຍໃຫ້ພວກເຂົາເຂົ້າໃຈຄວາມຈິງ, ພຣະອົງບໍ່ໄດ້ເບິ່ງທີ່ລັກສະນະພາຍນອກຂອງພວກເຂົາ, ລະດັບການສຶກສາຂອງພວກເຂົາ, ຄຸນນະພາບຄວາມສາມາດຂອງພວກເຂົາ ຫຼື ຄວາມຄ່ອງແຄ້ວຂອງພວກເຂົາ, ພຣະເຈົ້າບໍ່ໄດ້ເບິ່ງສິ່ງໃດໆນີ້ເລີຍ. ບາງຄົນເວົ້າວ່າ: “ຂ້ານ້ອຍປາກເວົ້າ ແລະ ໃຊ້ລີ້ນໄດ້ຊ້າ, ແຕ່ຂ້ານ້ອຍເຫັນຄົນທີ່ມີທັກສະຫຼາຍໃນການປາກເວົ້າຂອງພວກເຂົາ. ຂ້ານ້ອຍບໍ່ສູງ ຫຼື ຂ້ານ້ອຍບໍ່ໄດ້ໂດດເດັ່ນຈາກຄົນປົກກະຕິຫຼາຍ. ຂ້ານ້ອຍບໍ່ມີການສຶກສາ ຫຼື ຄວາມສາມາດຂອງຂ້ານ້ອຍບໍ່ດີຫຼາຍ. ນັ້ນບໍ່ໝາຍຄວາມວ່າຂ້ານ້ອຍຈົບແລ້ວບໍ?” ນີ້ແມ່ນຄວາມຄິດແບບໃດ? ມັນບໍ່ແມ່ນການເຂົ້າໃຈພຣະເຈົ້າຜິດບໍ? ມັນບໍ່ໄດ້ໝາຍຄວາມວ່າເຈົ້າບໍ່ເຂົ້າໃຈຄວາມປະສົງຂອງພຣະເຈົ້າບໍ? (ແມ່ນແລ້ວ.) ຄົນທີ່ມີທັດສະນະຄະຕິເຊັ່ນນີ້ບໍ່ແມ່ນຄົນກະບົດບໍ? ພວກເຂົາບໍ່ເຂົ້າໃຈຄວາມປະສົງຂອງພຣະເຈົ້າເລີຍ. ພວກເຂົາຄິດວ່າທຸກຄົນທີ່ຖືກພຣະເຈົ້າຊ່ວຍໃຫ້ລອດພົ້ນ ແລະ ເຮັດໃຫ້ສົມບູນ ຫຼື ຄົນທີ່ໄດ້ຮັບແສງສະຫວ່າງ ແລະ ການນໍາພາໂດຍພຣະອົງ, ມີພອນສະຫວັນ, ພວກເຂົາສາມາດເວົ້າໄດ້ເປັນຢ່າງດີ, ພວກເຂົາມີການສຶກສາ ແລະ ຄວາມຮູ້ທີ່ດີຫຼາຍ, ພວກເຂົາທຸກຄົນເປັນອັດສະລິຍະ ແລະ ພຣະເຈົ້າກໍມັກພວກເຂົາ. ນີ້ບໍ່ແມ່ນການໃສ່ຮ້າຍພຣະເຈົ້າບໍ? ພວກເຂົາບໍ່ເຂົ້າໃຈຄວາມຄິດຂອງພຣະເຈົ້າເລີຍ! ຄົນເວົ້າຢູ່ສະເໝີວ່າພຣະເຈົ້າຊອບທຳ ແລະ ພຣະອົງເຫັນເຂົ້າໄປໃນຫົວໃຈຂອງມະນຸດ, ແຕ່ເມື່ອສິ່ງຕ່າງໆເກີດຂຶ້ນກັບພວກເຂົາ, ຜູ້ຄົນກໍເຂົ້າໃຈພຣະເຈົ້າຜິດ. ເຈົ້າເຂົ້າໃຈດີຂຶ້ນໜ້ອຍໜຶ່ງບໍໃນຕອນນີ້? ພຣະເຈົ້າເຫັນຫຍັງເມື່ອພຣະອົງເບິ່ງທີ່ຜູ້ຄົນ? ພຣະອົງເຫັນຫົວໃຈຂອງພວກເຂົາ. ທຸກສິ່ງທີ່ຜູ້ຄົນເວົ້າ ແລະ ເຮັດແມ່ນຖືກຄວບຄຸມໂດຍຫົວໃຈຂອງພວກເຂົາ. ຖ້າຫົວໃຈຂອງເຈົ້າຊື່ສັດ, ແລ້ວເຈົ້າກໍຈະມີຄວາມເປັນມະນຸດທີ່ດີ. ເຈົ້າຈະສາມາດເຂົ້າໃຈຄວາມຈິງເທື່ອລະໜ້ອຍ, ເຈົ້າຈະສາມາດບັນລຸຂໍ້ຮຽກຮ້ອງຂອງພຣະເຈົ້າຈົນເຖິງລະດັບໃດໜຶ່ງ ແລະ ເຈົ້າຈະສາມາດພິຈາລະນາຄວາມປະສົງຂອງພຣະເຈົ້າ. ຖ້າຫົວໃຈຂອງເຈົ້າຫຼອກລວງເກີນໄປ, ປິດກັ້ນ ແລະ ດື້ດ້ານ, ຖ້າເຈົ້າເຫັນແກ່ຕົວ, ບໍ່ມີຄວາມເປັນມະນຸດທີ່ດີ ແລະ ຕິດຢູ່ໃນແນວຄິດຢູ່ສະເໝີ, ຈິນຕະນາການວ່າພຣະເຈົ້າຄວນກະທຳແນວໃດ, ຖ້າເມື່ອເຈົ້າພົບພໍ້ກັບບາງສິ່ງທີ່ບໍ່ສອດຄ່ອງກັບແນວຄິດຂອງເຈົ້າ, ເຈົ້າກໍເຂົ້າໃຈພຣະເຈົ້າຜິດ ແລະ ບໍ່ເຄີຍເຂົ້າໃຈຄວາມປະສົງຂອງພຣະອົງຈັກເທື່ອ, ແລ້ວເຈົ້າຈະສາມາດຮັບເອົາຄວາມຈິງບໍ? ບໍ່, ເຈົ້າຈະບໍ່ສາມາດຮັບເອົາໄດ້. ໃນທີ່ສຸດແລ້ວ, ເມື່ອເຈົ້າບໍ່ສາມາດຮັບເອົາຄວາມຈິງ, ເຈົ້າຈະກ່າວໂທດຕົນເອງ, ຄົນອື່ນ ຫຼື ພຣະເຈົ້າ ແລ້ວເວົ້າວ່າພຣະເຈົ້າບໍ່ຍຸຕິທຳບໍ? (ພວກເຮົາຈະກ່າວໂທດຕົນເອງ.) ຖືກຕ້ອງ, ເຈົ້າຈະກ່າວໂທດຕົນເອງ. ສະນັ້ນຄົນທີ່ເປັນເຊັ່ນນີ້ຄວນເຮັດຫຍັງເພື່ອຮັບເອົາຄວາມຈິງ? ພວກເຂົາຕ້ອງການສະແຫວງຫາຄວາມຈິງ ແລະ ນໍາຄວາມຈິງໄປປະຕິບັດ ແລະ ພວກເຂົາຕ້ອງປະພຶດ ແລະ ປະຕິບັດໃນລັກສະນະໃດໜຶ່ງ. ຖ້າພວກເຂົາເຂົ້າໃຈໂດຍບໍ່ປະຕິບັດ, ພວກເຂົາຍັງບໍ່ສາມາດຮັບເອົາຄວາມຈິງ. ເມື່ອຄວາມເຫັນແກ່ຕົວ ແລະ ແຜນອຸບາຍສຳລັບກຳໄລຂອງເຈົ້າເອງປາກົດຢູ່ຳໃນເຈົ້າ ແລະ ເຈົ້າກໍຮັບຮູ້ມັນ, ເຈົ້າຄວນອະທິຖານຫາພຣະເຈົ້າ ແລະ ສະແຫວງຫາຄວາມຈິງເພື່ອແກ້ໄຂສິ່ງນີ້. ສິ່ງທຳອິດທີ່ເຈົ້າຄວນຮູ້ຄື ໃນແກ່ນແທ້ແລ້ວ, ການເຮັດໃນລັກສະນະນີ້ເປັນການລະເມີດຫຼັກການແຫ່ງຄວາມຈິງ, ມັນເປັນອັນຕະລາຍຕໍ່ວຽກງານຂອງຄຣິສຕະຈັກ, ມັນເປັນພຶດຕິກຳທີ່ເຫັນແກ່ຕົວ ແລະ ໜ້າລັງກຽດ, ມັນບໍ່ແມ່ນສິ່ງທີ່ຄົນທີ່ມີຄວາມສຳນຶກ ແລະ ເຫດຜົນຄວນເຮັດ. ເຈົ້າຄວນປະຖິ້ມຜົນປະໂຫຍດ ແລະ ຄວາມເຫັນແກ່ຕົວຂອງເຈົ້າເອງ ແລະ ຄວນຄິດກ່ຽວກັບວຽກງານຂອງຄຣິສຕະຈັກ, ນັ້ນແມ່ນສິ່ງທີ່ພຣະເຈົ້າປະສົງ. ຫຼັງຈາກທີ່ອະທິຖານ ແລະ ໄຕ່ຕອງກ່ຽວກັບຕົນເອງ, ຖ້າເຈົ້າຮູ້ຢ່າງແທ້ຈິງວ່າການເຮັດແບບນັ້ນເປັນການເຫັນແກ່ຕົວ ແລະ ໜ້າລັງກຽດ, ການປະຖິ້ມຄວາມເຫັນແກ່ຕົວຂອງເຈົ້າກໍຈະງ່າຍ. ເມື່ອເຈົ້າປະຖິ້ມຄວາມເຫັນແກ່ຕົວຂອງເຈົ້າ ແລະ ແຜນອຸບານສຳລັບກຳໄລ, ເຈົ້າຈະຮູ້ສຶກໝັ້ນຄົງ, ເຈົ້າຈະສະຫງົບສຸກ, ປິຕິຍິນດີ ແລະ ຈະຮູ້ສຶກວ່າຄົນທີ່ມີຄວາມສຳນຶກ ແລະ ເຫດຜົນຄວນຄິດຫາວຽກງານຂອງຄຣິສຕະຈັກ, ພວກເຂົາບໍ່ຄວນຈົດຈໍ່ຢູ່ກັບຜົນປະໂຫຍດສ່ວນຕົວຂອງພວກເຂົາ ເຊິ່ງຈະເປັນການເຫັນແກ່ຕົວ, ໜ້າລັງກຽດຫຼາຍ ແລະ ຂາດຈິດສຳນຶກ ຫຼື ເຫດຜົນ. ການກະທຳທີ່ບໍ່ເຫັນແກ່ຕົວ, ຄິດເຖິງວຽກງານຂອງຄຣິສຕະຈັກ ແລະ ເຮັດໃນສິ່ງຕ່າງໆຢ່າງພິເສດເພື່ອເຮັດໃຫ້ພຣະເຈົ້າພໍໃຈ ແລະ ມີກຽດ ແລະ ຈະນຳຄຸນຄ່າມາສູ່ການດຳລົງຢູ່ຂອງເຈົ້າ. ໂດຍດຳລົງຊີວິດໃນລັກສະນະນີ້ເທິງແຜ່ນດິນໂລກ, ເຈົ້າເປັນຄົນເປີດເຜີຍ ແລະ ຊື່ສັດ, ເຈົ້າກໍາລັງດໍາລົງຊີວິດຕາມຄວາມເປັນມະນຸດປົກກະຕິ ແລະ ພາບລັກທີ່ແທ້ຈິງຂອງມະນຸດ ແລະ ເຈົ້າບໍ່ພຽງແຕ່ມີຈິດສຳສຶກທີ່ຊັດເຈນເທົ່ານັ້ນ, ແຕ່ຍັງຄູ່ຄວນກັບທຸກສິ່ງທີ່ພຣະເຈົ້າປະທານໃຫ້ແກ່ເຈົ້າ. ຍິ່ງເຈົ້າດຳລົງຊີວິດແບບນີ້ຫຼາຍສ່ຳໃດ, ເຈົ້າຍິ່ງຈະຮູ້ສຶກມີເຫດຜົນຫຼາຍຍິ່ງຂຶ້ນ, ເຈົ້າຈະຍິ່ງສະຫງົບສຸກ ແລະ ປິຕິຍິນດີ ແລະ ເຈົ້າຈະຍິ່ງຮູ້ສຶກສົດໄສຫຼາຍຍິ່ງຂຶ້ນ. ດ້ວຍເຫດນີ້, ເຈົ້າຈະບໍ່ກ້າວໄປສູ່ເສັ້ນທາງທີ່ຖືກຕ້ອງແຫ່ງຄວາມເຊື່ອໃນພຣະເຈົ້າບໍ?

ບໍ່ວ່າອຸປະນິໄສທີ່ເສື່ອມຊາມແຫ່ງຄວາມເຫັນແກ່ຕົວ, ຄວາມໃຈດຳ, ຄວາມຫຼອກລວງ ແລະ ຄຳເວົ້າຕົວະຂອງຜູ້ຄົນຈະສາມາດແກ້ໄຂໄດ້ ຫຼື ບໍ່ ແມ່ນຂຶ້ນກັບວ່າພວກເຂົາຈະສາມາດຍອມຮັບຄວາມຈິງໄດ້ ຫຼື ບໍ່. ຄົນທີ່ສາມາດຍອມຮັບຄວາມຈິງກໍລ້ວນແລ້ວແຕ່ກຽດຊັງອຸປະນິໄສທີ່ເສື່ອມຊາມຂອງພວກເຂົາ, ພວກເຂົາກຽດຊັງຄວາມເຫັນແກ່ຕົວ ແລະ ຄວາມໃຈດຳ ແລະ ຄວາມຫຼອກລວງ ແລະ ຄຳເວົ້າຕົວະຂອງພວກເຂົາ. ພວກເຂົາບໍ່ເຕັມໃຈທີ່ຈະປ່ອຍໃຫ້ສິ່ງເຫຼົ່ານີ້ປົນເປື້ອນ ຫຼື ຈຳກັດພວກເຂົາ. ຕາບໃດທີ່ຄົນທີ່ຮັກຄວາມຈິງເລີ່ມມາຮູ້ຈັກອຸປະນິໄສທີ່ເສື່ອມຊາມຂອງພວກເຂົາເອງ, ແລ້ວມັນກໍເປັນເລື່ອງງ່າຍສຳລັບພວກເຂົາທີ່ຈະປະຖິ້ມຂີ້ເຫຍື້ອ ແລະ ເສດສິ່ງຂອງທີ່ບໍ່ດີນີ້. ຄົນທີ່ບໍ່ຮັກຄວາມຈິງກໍປະຕິບັດຕໍ່ສິ່ງທີ່ບໍ່ດີເຫຼົ່ານີ້ຄືກັບເປັນຊັບສົມບັດ. ພວກເຂົາຮັກກຳໄລຂອງພວກເຂົາເອງຫຼາຍເກີນໄປ, ພວກເຂົາບໍ່ເຕັມໃຈທີ່ຈະປະຖິ້ມເນື້ອໜັງ ແລະ ພວກເຂົາດື້ດ້ານຫຼາຍເກີນໄປ. ຜົນຕາມມາກໍຄື ພວກເຂົາບໍ່ສາມາດເຂົ້າໃຈຈັກເທື່ອວ່າຄວາມປະສົງຂອງພຣະເຈົ້າແມ່ນຫຍັງ ຫຼື ພວກເຂົາບໍ່ສາມາດຍອມຕໍ່ພຣະອົງໄດ້ຈັກເທື່ອ. ມັນເປັນເພາະຜູ້ຄົນບໍ່ຮັກ ຫຼື ຍອມຮັບຄວາມຈິງທີ່ພວກເຂົາເຊື່ອໃນພຣະເຈົ້າເປັນເວລາຫຼາຍປີໃນລັກສະນະທີ່ສັບສົນເຊັ່ນນັ້ນ. ເມື່ອເວລາມາຮອດທີ່ພວກເຂົາຈະເປັນພະຍານ, ລີ້ນຂອງພວກເຂົາກໍພັນກັນ ແລະ ພວກເຂົາບໍ່ສາມາດເວົ້າຫຍັງໄດ້. ຜູ້ຄົນໄດ້ຮັບຟັງຄຳເທດສະໜາກ່ຽວກັບຄວາມຈິງເປັນເວລາຫຼາຍປີ ແລະ ອຸປະນິໄຂອງພຣະເຈົ້າກໍເປັນທີ່ຮູ້ຈັກສຳລັບພວກເຂົາຢູ່ສະເໝີ, ສະນັ້ນຄົນທີ່ສະແຫວງຫາຄວາມຈິງກໍຄວນເຂົ້າໃຈໄດ້ແລ້ວ ແຕ່ຄົນທີ່ບໍ່ຮັກຄວາມຈິງກໍບໍ່ເຕັມໃຈທີ່ຈະເປີດໃຈຕົນເອງຕໍ່ໜ້າພຣະເຈົ້າ. ຫົວໃຈຂອງພວກເຂົາບໍ່ເຕັມໃຈທີ່ຈະປະຖິ້ມຄວາມມັກໃນເນື້ອໜັງ, ສະນັ້ນພວກເຂົາຈຶ່ງບໍ່ກ້າປະຕິບັດການເປີດໃຈຕົນເອງຕໍ່ໜ້າພຣະເຈົ້າໄດ້ຢ່າງງ່າຍດາຍ. ພວກເຂົາພຽງແຕ່ຕ້ອງການຮັບຄວາມກະລຸນາທີ່ພຣະເຈົ້າມອບໃຫ້ແກ່ມະນຸດໂດຍບໍ່ເສຍຫຍັງ, ແຕ່ພວກເຂົາບໍ່ຕ້ອງການປະຕິບັດຄວາມຈິງເພື່ອເຮັດໃຫ້ພຣະເຈົ້າພໍໃຈ. ພຣະເຈົ້າເວົ້າວ່າ: “ຖ້າເຈົ້າຕ້ອງການຮັບເອົາຄວາມກະລຸນາຂອງເຮົາ, ຖ້າເຈົ້າຕ້ອງການຮັບເອົາຄວາມຈິງເຫຼົ່ານີ້, ມີພຽງເງື່ອນໄຂດຽວ ນັ້ນກໍຄື ເຈົ້າຕ້ອງປະຖິ້ມກຳໄລຂອງເຈົ້າເອງ ແລະ ມອບຫົວໃຈທີ່ແທ້ຈິງຂອງເຈົ້າໃຫ້ເຮົາ”. ຜູ້ຄົນບໍ່ສາມາດບັນລຸເງື່ອນໄຂໜຶ່ງດຽວນີ້ໄດ້ເລີຍ ແລະ ພວກເຂົາຍັງຕ້ອງການຮຽກຮ້ອງຄວາມກະລຸນາຂອງພຣະເຈົ້າ, ຮຽກຮ້ອງຄວາມສະຫງົບສຸກ ແລະ ຄວາມປິຕິຍິນດີ ແລະ ພວກເຂົາຕ້ອງການຮັບເອົາຄວາມຈິງ; ແຕ່ພວກເຂົາບໍ່ຕ້ອງການມອບຫົວໃຈທີ່ແທ້ຈິງຂອງພວກເຂົາໃຫ້ພຣະເຈົ້າ, ສະນັ້ນພວກເຂົາເປັນຄົນປະເພດໃດ? ພວກເຂົາບໍ່ແມ່ນພັກພວກດຽວກັນກັບຊາຕານບໍ? ພວກເຂົາສາມາດເຮັດທັງສອງຢ່າງໄດ້ໃນເວລາດຽວກັນບໍ? ໃນຄວາມເປັນຈິງແລ້ວ, ພວກເຂົາບໍ່ສາມາດເຮັດໄດ້. ບໍ່ວ່າເຈົ້າຈະເຂົ້າໃຈຄວາມປະສົງຂອງພຣະເຈົ້າ ຫຼື ບໍ່, ອຸປະນິໄສຂອງພຣະອົງບໍ່ເປັນທີ່ຮູ້ຈັກຢ່າງເປີດເຜີຍຕໍ່ຜູ້ຄົນຢູ່ສະເໝີ. ຖ້າບຸກຄົນໜຶ່ງບໍ່ເຄີຍຍອມຮັບຄວາມຈິງ ຫຼື ຖ້າພວກເຂົາເຂົ້າໃຈຄວາມຈິງໂດຍບໍ່ໄດ້ນໍາມັນໄປປະຕິບັດ, ແລ້ວມັນເປັນເພາະພວກເຂົາດື້ດ້ານເກີນໄປ ແລະ ພວກເຂົາບໍ່ໄດ້ມອບຫົວໃຈຂອງພວກເຂົາໃຫ້ພຣະເຈົ້າ. ສະນັ້ນ, ພວກເຂົາບໍ່ສາມາດຮັບເອົາຄວາມຈິງ ຫຼື ພວກເຂົາບໍ່ສາມາດມາຮູ້ຈັກອຸປະນິໄສຂອງພຣະເຈົ້າໄດ້ຈັກເທື່ອ. ນີ້ເປັນເພາະພຣະເຈົ້າປະຕິບັດຜູ້ຄົນຢ່າງບໍ່ເປັນທຳ. ຜູ້ຄົນມັກອ້າງເຖິງພຣະເຈົ້າເມື່ອເວົ້າວ່າ: “ພຣະເຈົ້າປະຕິບັດຕໍ່ຄົນທີ່ພຣະອົງຈະປະຕິບັດດ້ວຍຄວາມກະລຸນາ”, ແຕ່ພວກເຂົາບໍ່ເຂົ້າໃຈຄວາມໝາຍຂອງວະລີນີ້. ໃນທາງກົງກັນຂ້າມ, ພວກເຂົາເຂົ້າໃຈພຣະເຈົ້າຜິດ. ພວກເຂົາຄິດວ່າຄວາມກະລຸນາມາຈາກພຣະເຈົ້າ, ພຣະອົງມອບມັນໃຫ້ຄົນທີ່ພຣະອົງຈະມອບມັນໃຫ້ ແລະ ພຣະອົງດີກັບຄົນທີ່ພຣະອົງຈະດີນໍາ. ນີ້ຄວາມຈິງບໍ? ນີ້ບໍ່ແມ່ນແນວຄິດ ແລະ ຈິນຕະນາການຂອງມະນຸດບໍ? ພຣະເຈົ້າປະຕິບັດຕໍ່ຜູ້ຄົນອີງໃສ່ແກ່ນແທ້ຂອງພວກເຂົາ. ເມື່ອຜູ້ຄົນສາມາດເອົາໃຈໃສ່ກັບຄວາມປະສົງຂອງພຣະເຈົ້າ ແລະ ຍອມຮັບຄວາມຈິງ, ແລ້ວພວກເຂົາກໍໄດ້ຮັບພອນຈາກພຣະເຈົ້າ. ຖ້າຜູ້ຄົນບໍ່ຍອມຮັບຄວາມຈິງ ແລະ ຕໍ່ຕ້ານພຣະເຈົ້າ, ແລ້ວຜົນຮັບກໍແຕກຕ່າງກັນ. ໃນຄວາມເປັນຈິງແລ້ວ, ພຣະເຈົ້າຍຸຕິທຳຕໍ່ທຸກຄົນ ແລະ ປະຕິບັດຕໍ່ພວກເຂົາຕາມຫຼັກການ, ມັນພຽງແຕ່ວ່າມີສ່ວນໃນມະນຸດຊາດທີ່ມີຫົວໃຈແຂງກະດ້າງເກີນໄປ, ສະນັ້ນພຣະເຈົ້າຈຶ່ງປະຕິບັດຕໍ່ພວກເຂົາຢ່າງແຕກຕ່າງ. ສິ່ງຕ່າງໆທີ່ພຣະເຈົ້າເຮັດຕໍ່ແຕ່ລະຄົນກໍແຕກຕ່າງກັນ, ເຊິ່ງອະທິບາຍວ່າພຣະອົງເຮັດສິ່ງຕ່າງໆຕາມຫຼັກການ. ພຣະເຈົ້າຊອບທຳຕໍ່ທຸກຄົນ. ຕົວຢ່າງ: ມີຫຼາຍຄົນທີ່ບໍ່ມາຢູ່ຕໍ່ໜ້າພຣະເຈົ້າເພື່ອສະແຫວງຫາຄວາມຈິງ. ພວກເຂົາພຽງແຕ່ຕ້ອງການເພ່ິງພາສອງມືຂອງພວກເຂົາເອງເພື່ອສ້າງຊີວິດທີ່ດີ ແລະ ອະນາຄົດສຳລັບພວກເຂົາເອງ. ພວກເຂົາຕ້ອງການເປັນເຈົ້ານາຍໂຊກຊະຕາ ແລະ ອະນາຄົດຂອງພວກເຂົາເອງ ແລະ ພວກເຂົາຄິດວ່າການເປັນເຈົ້ານາຍໂຊກຊະຕາຂອງພວກເຂົາກໍຢູ່ໃນມືຂອງພວກເຂົາເອງ. ພວກເຂົາບໍ່ຍອມຮັບອຳນາດສູງສຸດ ຫຼື ແຜນການຂອງພຣະເຈົ້າ ຫຼື ພວກເຂົາບໍ່ຍອມຕໍ່ພຣະອົງ ແລະ ພວກເຂົາຕ້ອງການໃຫ້ພຣະເຈົ້າເຮັດໃຫ້ພວກເຂົາພໍໃຈ. ເມື່ອພວກເຂົາສະດຸດ ແລະ ລົ້ມເຫຼວ, ພວກເຂົາກໍຈົ່ມວ່າພຣະເຈົ້າບໍ່ຍຸຕິທຳ. ສິ່ງນີ້ສົມເຫດສົມຜົນບໍ? ພວກເຂົາໂງ່ຈ້າ ແລະ ດື້ດ້ານເກີນໄປ. ແຕ່ພວກເຂົາຄິດຢູ່ສະເໝີວ່າພວກເຂົາສະຫຼາດ. ພວກເຂົາຄິດວ່າ: “ບາງຄົນປະຖິ້ມຄອບຄົວຂອງພວກເຂົາ ແລະ ພວກເຂົາບໍ່ຕ້ອງການຫຍັງ. ພວກເຂົາໃຊ້ເວລາທັງໝົດຂອງພວກເຂົາເພື່ອເຮັດໜ້າທີ່ຂອງພວກເຂົາ, ມອບຫົວໃຈທີ່ແທ້ຈິງຂອງພວກເຂົາໃຫ້ພຣະເຈົ້າ ແລະ ພວກເຂົາໄດ້ຮັບຫຍັງເປັນການຕອບແທນ? ພວກເຂົາບໍ່ຮູ້ວ່າພຣະເຈົ້າກຳລັງຈະເຮັດຫຍັງໃນອະນາຄົດ, ແຕ່ພວກເຂົາປະຖິ້ມທຸກສິ່ງ, ເຮັດໃຫ້ຕົນເອງບໍ່ມີທາງອອກ. ຄົນເຫຼົ່ານີ້ໂງ່ຈ້າຫຼາຍ! ເບິ່ງແມະຂ້ານ້ອຍສະຫຼາດສໍ່າໃດ, ຂ້ານ້ອຍຕິດຕາມວິທີການນີ້: ຂ້ານ້ອຍມີຕີນໜຶ່ງຂ້າງຢູ່ໃນແຕ່ລະຝາກ.ຂ້ານ້ອຍບໍ່ຈຳເປັນຕ້ອງປະຖິ້ມຫຍັງ ຫຼື ຂ້ານ້ອຍບໍ່ຈຳເປັນຕ້ອງເຮັດໃຫ້ຫຍັງຊັກຊ້າ ແລະ ໃນທີ່ສຸດແລ້ວ ຂ້ານ້ອຍຍັງຈະຖືກຊ່ວຍໃຫ້ລອດພົ້ນ”. ບຸກຄົນນີ້ສະຫຼາດບໍ ຫຼື ພວກເຂົາເປັນຄົນໂງ່ຈ້າ? (ພວກເຂົາເປັນຄົນໂງ່ຈ້າ.) ພວກເຂົາເປັນຄົນໂງ່ຈ້າຢ່າງແນ່ນອນ. ເມື່ອທຽບໃສ່ຄົນອື່ນ, ຄົນສະຫຼາດ ແລະ ຄົນທີ່ໂງ່ຈ້າ ແລະ ດື້ດ້ານມີຄວາມແຕກຕ່າງກັນໃນຄວາມເປັນມະນຸດຂອງພວກເຂົາ. ຄົນສະຫຼາດມີຄວາມເປັນມະນຸດທີ່ດີ, ໃນຂະນະທີ່ຄົນໂງ່ຈ້າ ແລະ ດື້ດ້ານມີຄວາມເປັນມະນຸດທີ່ບໍ່ດີ. ຄົນສະຫຼາດຍອມຮັບຄວາມຈິງ, ໃນຂະນະທີ່ຄົນໂງ່ຈ້າ ແລະ ດື້ດ້ານບໍ່ຍອມຮັບ ແລະ ຜົນຕາມມາໃນທີ່ສຸດຂອງພວກເຂົາກໍຈະແຕກຕ່າງກັນ.

ໃນການເຮັດໜ້າທີ່ຂອງຄົນໆໜຶ່ງ, ມີຄົນສອງປະເພດຫຼັກ. ຄົນໜຶ່ງແມ່ນປະເພດທີ່ເສຍສະຫຼະຕົນເອງສຳລັບພຣະເຈົ້າຢ່າງຈິງໃຈ, ໃນຂະນະທີ່ອີກຄົນເປັນປະເພດທີ່ປ່ອຍໃຫ້ຕົນເອງມີທາງອອກຢູ່ສະເໝີ. ພວກເຈົ້າຄິດວ່າພຣະເຈົ້າຈະຍົກຍ້ອງ ແລະ ຊ່ວຍຄົນປະເພດໃດໃຫ້ລອດພົ້ນ? (ຄົນທີ່ເສຍສະຫຼະຕົນເອງສຳລັບພຣະເຈົ້າຢ່າງຈິງໃຈ.) ພຣະເຈົ້າຕ້ອງການຮັບເອົາຄົນທີ່ເສຍສະຫຼະຕົນເອງສຳລັບພຣະອົງຢ່າງຈິງໃຈ. ໃນຄວາມເປັນຈິງແລ້ວ, ພຣະເຈົ້າບໍ່ມີຂໍ້ຮຽກຮ້ອງຫຍັງຈາກຜູ້ຄົນ. ພຣະອົງພຽງແຕ່ຮຽກຮ້ອງໃຫ້ຜູ້ຄົນຈິງໃຈເມື່ອພວກເຂົາເຮັດໜ້າທີ່ຂອງພວກເຂົາ; ພຣະອົງບໍ່ຕ້ອງການເອົາກຳໄລສ່ວນຕົວຂອງເຈົ້າໄປ. ພຣະເຈົ້າໄດ້ມອບໂອກາດໃຫ້ພວກເຈົ້າໄດ້ຝຶກຝົນໃນການເຮັດໜ້າທີ່ຂອງເຈົ້າ ແລະ ພັດທະນາພອນສະຫວັນທຸກປະເພດ ແລະ ສິ່ງທີ່ພຣະອົງຕ້ອງການກໍຄືຄວາມຈິງໃຈຂອງຜູ້ຄົນ. ບໍ່ວ່າເຈົ້າຈະເຮັດໜ້າທີ່ຂອງເຈົ້າຢູ່ໃສກໍຕາມ ຫຼື ໜ້າທີ່ຂອງເຈົ້າຈະແມ່ນຫຍັງກໍຕາມ, ພຣະເຈົ້າໄດ້ມອບພື້ນທີ່ທີ່ຍິ່ງໃຫຍ່ທີ່ສຸດເທົ່າທີ່ເປັນໄປໄດ້ ເຊິ່ງຈະພັດທະນາພອນສະຫວັນ ແລະ ທັກຂອງເຈົ້າ ແລະ ໃນທີ່ສຸດແລ້ວ ພຣະເຈົ້າຕ້ອງການປ່ອຍໃຫ້ເຈົ້າຮັບເອົາຄວາມຈິງໃນສະພາບແວດລ້ອມ ແລະ ໜ້າທີ່ທຸກປະເພດ, ເພື່ອທີ່ຈະເຂົ້າໃຈຄວາມປະສົງຂອງພຣະອົງ ແລະ ດຳລົງຊີວິດຕາມລັກສະນະຂອງມະນຸດ. ນີ້ຄືຄວາມປະສົງຂອງພຣະເຈົ້າ. ພຣະເຈົ້າບໍ່ຕ້ອງການເອົາທຸກສິ່ງໄປຈາກເຈົ້າ, ໃນທາງກົງກັນຂ້າມ ພຣະອົງຕ້ອງການສຳເລັດທຸກສິ່ງເພື່ອເຈົ້າ, ພຣະອົງຕ້ອງການມອບທຸກສິ່ງໃຫ້ເຈົ້າ. ບາງຄົນມີຄວາມຄິດແຄບຢູ່ສະເໝີ; ໃນຂະນະທີ່ພວກເຂົາໄດ້ສຶກສາຄວາມຮູ້ທາງວິຊາຊີບບາງຢ່າງໃນໂລກທີ່ບໍ່ແມ່ນສາສະໜາ, ພວກເຂົາຄິດວ່າຖ້າພວກເຂົາເຮັດໜ້າທີ່ຂອງພວກເຂົາ, ພວກເຂົາຈະປະລະຄວາມຮູ້ທາງວິຊາຊີບຂອງພວກເຂົາທັງໝົດ. ເຖິງແມ່ນວ່າມັນຖືກຍົກເລີກ, ສິ່ງນັ້ນຈະເທົ່າກັບການສູນເສຍແທ້ໆບໍ? ໂດຍການເຮັດໜ້າທີ່ຂອງເຈົ້າໃນຕອນນີ້, ເຈົ້າຈະຮັບເອົາຄວາມຈິງ ແລະ ຊີວິດ. ໂດຍການປຽບທຽບ, ສິ່ງໃດມີຄ່າກວ່າກັນ: ຄວາມຮູ້ໜ້ອຍໜຶ່ງທີ່ໄຮ້ປະໂຫຍດ ແລະ ຖືກເບິ່ງຂ້າມ ຫຼື ຄວາມຈິງ ແລະ ຊີວິດ? ບໍ່ຕ້ອງກ່າວເຖິງເລີຍວ່າ ສິ່ງທີ່ເປັນປະໂຫຍດຢ່າງແທ້ຈິງທີ່ເຈົ້າໄດ້ຮຽນຮູ້ແມ່ນສາມາດພັດທະນາ ແລະ ປັບໃຊ້ເມື່ອເຈົ້າເຮັດໜ້າທີ່ຂອງເຈົ້າ. ຄວາມຊົງຈຳຂອງເຈົ້າກ່ຽວກັບສິ່ງເຫຼົ່ານີ້ຈະບໍ່ໜັກແໜ້ນກວ່າບໍ ຖ້າເຈົ້າໄດ້ໃຊ້ພວກມັນເພື່ອເຮັດໜ້າທີ່ຂອງເຈົ້າ? ການຈົດຈຳສິ່ງຕ່າງໆທີ່ເຈົ້າບໍ່ໃຊ້ບໍ່ແມ່ນສິ່ງລົບກວນ ແລະ ຄວາມບໍ່ສະດວກສະບາຍ, ສະນັ້ນການປ່ອຍໃຫ້ພວກມັນຖືກຍົກເລີກກໍຈະບໍ່ໂຊກຮ້າຍເລີຍ. ໃນຕອນນີ້, ຄວາມມັກເວລາວ່າງ ແລະ ທັກສະຂອງພວກເຈົ້າພັດທະນາເມື່ອພວກເຈົ້າເຮັດໜ້າທີ່. ອີກຢ່າງ, ເມື່ອພວກເຈົ້າເຮັດໜ້າທີ່ຂອງສິ່ງຖືກສ້າງໃນລະຫວ່າງຊ່ວງເວລານີ້, ພວກເຈົ້າສາມາດເຂົ້າໃຈຄວາມຈິງ ແລະ ເຂົ້າສູ່ຫົນທາງທີ່ຖືກຕ້ອງໃນຊີວິດ. ຊ່າງເປັນເຫດການທີ່ມີຄວາມສຸກ, ຊ່າງເປັນຄວາມໂຊກດີ! ບໍ່ວ່າເຈົ້າຈະເບິ່ງມັນແນວໃດກໍຕາມ, ມັນບໍ່ແມ່ນການສູນເສຍ. ເມື່ອພວກເຈົ້າຕິດຕາມພຣະເຈົ້າ, ເຮັດໃຫ້ຕົນເອງອອກຫ່າງຈາກສະຖານທີ່ຜິດບາບ ແລະ ເຮັດໃຫ້ຕົນເອງອອກຈາກກຸ່ມຄົນຊົ່ວຮ້າຍ, ຢ່າງໜ້ອຍທີ່ສຸດ ຄວາມຄິດ ແລະ ຫົວໃຈຂອງເຈົ້າຈະບໍ່ສືບຕໍ່ທົນທຸກກັບຄວາມເສື່ອມຊາມ ແລະ ການຢຽບຢໍ່າຂອງຊາຕານ. ພວກເຈົ້າໄດ້ມາເຖິງດິນແດນບໍລິສຸດຕອນໜຶ່ງ, ມາຢູ່ຕໍ່ໜ້າພຣະເຈົ້າ. ນີ້ບໍ່ແມ່ນຄວາມໂຊກດີທີ່ໃຫຍ່ຫຼວງບໍ? ຜູ້ຄົນກັບຊາດມາເກີດຮຸ່ນແລ້ວຮຸ່ນເລົ່າຈົນເຖິງປັດຈຸບັນ ແລະ ພວກເຂົາມີໂອກາດຫຼາຍສໍ່າໃດ? ບໍ່ແມ່ນຄົນທີ່ເກີດໃນຍຸກສຸດທ້າຍບໍທີ່ພຽງແຕ່ມີໂອກາດນີ້? ສິ່ງນີ້ຊ່າງເປັນສິ່ງທີ່ຍິ່ງໃຫຍ່! ນີ້ບໍ່ແມ່ນເລື່ອງການສູນເສຍ, ມັນເປັນຄວາມໂຊກດີທີ່ຍິ່ງໃຫຍ່ທີ່ສຸດ. ເຈົ້າຄວນມີຄວາມສຸກຫຼາຍ! ໃນຖານະສິ່ງຖືກສ້າງ, ໃນບັນດາການເນລະມິດສ້າງທັງປວງ, ໃນບັນດາສອງສາມຕື້ຄົນເທິງແຜ່ນດິນໂລກ, ມີເທົ່າໃດຄົນທີ່ມີໂອກາດເປັນພະຍານເຖິງການກະທຳຂອງພຣະຜູ້ສ້າງໃນຕົວຕົນຂອງພວກເຂົາໃນຖານະສິ່ງຖືກສ້າງ, ເພື່ອເຮັດໜ້າທີ່ ແລະ ຄວາມຮັບຜິດຊອບຂອງພວກເຂົາໃນບັນດາພາລະກິດຂອງພຣະເຈົ້າ? ຜູ້ໃດມີໂອກາດເຊັ່ນນັ້ນ? ມີຫຼາຍຄົນທີ່ເປັນເຊັ່ນນັ້ນບໍ? ມີໜ້ອຍຄົນເກີນໄປ! ອັດຕາສ່ວນແມ່ນຫຍັງ? ໜຶ່ງໃນສິບພັນບໍ? ບໍ່, ມີໜ້ອຍກວ່ານັ້ນ. ໂດຍສະເພາະພວກເຈົ້າທີ່ສາມາດໃຊ້ທັກສະຂອງພວກເຈົ້າ ແລະ ຄວາມຮູ້ທີ່ພວກເຈົ້າໄດ້ສຶກສາເພື່ອເຮັດໜ້າທີ່ຂອງພວກເຈົ້າ, ພວກເຈົ້າບໍ່ໄດ້ຮັບພອນທີ່ສຸດບໍ? ເຈົ້າບໍ່ເປັນພະຍານໃຫ້ມະນຸດ ແລະ ສິ່ງທີ່ເຈົ້າເຮັດກໍບໍ່ແມ່ນອາຊີບ ນັ້ນກໍຄື ຄົນທີ່ເຈົ້າຮັບໃຊ້ຄືພຣະຜູ້ສ້າງ. ນີ້ຄືສິ່ງທີ່ສວຍງາມ ແລະ ມີຄຸນຄ່າທີ່ສຸດ! ພວກເຈົ້າບໍ່ຄວນຮູ້ສຶກພູມໃຈບໍ? (ພວກເຮົາຄວນ.) ເມື່ອພວກເຈົ້າເຮັດໜ້າທີ່ຂອງພວກເຈົ້າ, ພວກເຈົ້າໄດ້ຮັບການລ້ຽງດູ ແລະ ການບຳລຸງລ້ຽງຂອງພຣະເຈົ້າ. ດ້ວຍສະພາບແວດລ້ອມ ແລະ ໂອກາດທີ່ດີເຊັ່ນນັ້ນ, ຖ້າເຈົ້າບໍ່ໄດ້ຮັບຫຍັງທີ່ສຳຄັນ, ຖ້າເຈົ້າບໍ່ໄດ້ຮັບຄວາມຈິງ ແລ້ວເຈົ້າຈະບໍ່ຮູ້ສຶກເສຍດາຍຕະຫຼອດຊີວິດຂອງເຈົ້າບໍ? ສະນັ້ນ, ພວກເຈົ້າຈຶ່ງຄວ້າໂອກາດທີ່ຈະເຮັດໜ້າທີ່ຂອງເຈົ້າ ແລະ ບໍ່ປ່ອຍໃຫ້ມັນຜ່ານເຈົ້າໄປ; ໃຫ້ສະແວຫງຫາຄວາມຈິງຢ່າງກະຕືລືລົ້ນເມື່ອເຈົ້າເຮັດໜ້າທີ່ຂອງເຈົ້າ ແລະ ຮັບເອົາມັນ. ນີ້ຄືສິ່ງທີ່ມີຄຸນຄ່າທີ່ສຸດທີ່ເຈົ້າສາມາດເຮັດໄດ້, ເປັນຊີວິດທີ່ມີຄວາມໝາຍທີ່ສຸດ! ບໍ່ມີຄົນ ຫຼື ກຸ່ມຄົນໃນບັນດາສິ່ງຖືກສ້າງທັງປວງທີ່ໄດ້ຮັບພອນຫຼາຍກວ່າພວກເຈົ້າທຸກຄົນ. ຜູ້ບໍ່ເຊື່ອດຳລົງຊີວິດເພື່ອຫຍັງ? ພວກເຂົາດຳລົງຊີວິດເພື່ອກັບຊາດມາເກີດ ແລະ ເພື່ອຄວາມຕື່ນເຕັ້ນຂອງໂລກ. ພວກເຈົ້າທຸກຄົນດຳລົງຊີວິດເພື່ອຫຍັງ? ພວກເຈົ້າຕ້ອງເຮັດໜ້າທີ່ຂອງສິ່ງຖືກສ້າງ. ຄຸນຄ່າຂອງຊີວິດນັ້ນຍິ່ງໃຫຍ່ຫຼາຍ! ສະນັ້ນພວກເຈົ້າບໍ່ຄວນດູຖູກໜ້າທີ່ພວກເຈົ້າເຮັດ, ແຮງໄກທີ່ຈະປະຖິ້ມໜ້າທີ່ຂອງເຈົ້າ. ການເຮັດໜ້າທີ່ຂອງເຈົ້າໄດ້ເປັນຢ່າງດີ ແລະ ການສຳເລັດພາລະກິດຂອງພຣະເຈົ້າ, ສິ່ງນັ້ນພຽງສິ່ງດຽວເປັນເລື່ອງທີ່ມີຄຸນຄ່າ ແລະ ຄວາມໝາຍຫຼາຍທີ່ສຸດ.

ວັນທີ 29 ມີຖຸນາ 2015


ອິດສະຫຼະພາບ ແລະ ເສລີພາບສາມາດຮັບເອົາໄດ້ໂດຍການປະຖິ້ມອຸປະນິໄສທີ່ເສື່ອມຊາມຂອງຄົນໆໜຶ່ງເທົ່ານັ້ນ

ໃນຖານະຜູ້ນໍາຄຣິສຕະຈັກ, ທ່ານບໍ່ແມ່ນພຽງແຕ່ການຮຽນຮູ້ທີ່ຈະໃຊ້ຄວາມຈິງເພື່ອແກ້ໄຂບັນຫາເທົ່ານັ້ນ, ທ່ານຍັງຈຳເປັນຕ້ອງຮຽນຮູ້ເພື່ອຄົ້ນຫາ ແລະ ປູກຝັງຄວາມສາມາດພິເສດໃຫ້ແກ່ຜູ້ຄົນ, ເຊິ່ງເປັນຜູ້ທີ່ເຈົ້າຕ້ອງບໍ່ອິດສາ ຫຼື ຍັບຍັ້ງ. ການປະຕິບັດໃນລັກສະນະນີ້ເປັນປະໂຫຍດຕໍ່ວຽກງານຂອງຄຣິສຕະຈັກ. ຖ້າເຈົ້າສາມາດຝຶກຝົນຜູ້ສະແຫວງຫາຄວາມຈິງສອງສາມຄົນເພື່ອຮ່ວມມືກັບເຈົ້າ ແລະ ເຮັດວຽກງານທັງໝົດໃຫ້ດີ ແລະ ໃນທີ່ສຸດ ເຈົ້າທຸກຄົນມີຄຳພະຍານກ່ຽວກັບປະສົບການ, ແລ້ວເຈົ້າກໍຈະເປັນຜູ້ນໍາ ຫຼື ຜູ້ເຮັດວຽກ. ຖ້າເຈົ້າມີຄວາມສາມາດຮັບມືກັບທຸກໆສິ່ງຕາມຫຼັກການ, ແລ້ວເຈົ້າກໍຈະເຮັດການອຸທິດຂອງເຈົ້າໄດ້. ບາງຄົນຢ້ານຢູ່ສະເໝີວ່າ ຄົນອື່ນຈະດີກວ່າພວກເຂົາ ຫຼື ຢູ່ເໜືອກວ່າພວກເຂົາ, ຢ້ານວ່າຄົນອື່ນຈະເປັນທີ່ຍອມຮັບໃນຂະນະທີ່ພວກເຂົາຖືກເບິ່ງຂ້າມ ແລະ ສິ່ງນີ້ເຮັດໃຫ້ພວກເຂົາໂຈມຕີ ແລະ ກີດກັນຄົນອື່ນ. ນີ້ບໍ່ແມ່ນກໍລະນີການອິດສາຄົນທີ່ມີພອນສະຫວັນບໍ? ນັ້ນບໍ່ແມ່ນການເຫັນແກ່ຕົວ ແລະ ເປັນຕາລັງກຽດບໍ? ນີ້ແມ່ນອຸປະນິໄສແບບໃດ? ມັນຄືການມີເຈດຕະນາຮ້າຍ! ຄົນທີ່ພຽງແຕ່ຄິດເຖິງຜົນປະໂຫຍດຂອງພວກເຂົາເອງເທົ່ານັ້ນ, ຄົນທີ່ຕອບສະໜອງຄວາມປາຖະໜາຂອງພວກເຂົາເອງເທົ່ານັ້ນ ໂດຍບໍ່ຄິດຫາຄົນອື່ນ ຫຼື ພິຈາລະນາເຖິງຜົນປະໂຫຍດໃນເຮືອນຂອງພຣະເຈົ້າ, ຄົນແບບນີ້ມີອຸປະນິໄສທີ່ບໍ່ດີ ແລະ ພຣະເຈົ້າບໍ່ມີຄວາມຮັກສຳລັບພວກເຂົາ. ຖ້າເຈົ້າສາມາດສະແດງການຄຳນຶງເຖິງຄວາມປະສົງຂອງພຣະເຈົ້າຢ່າງແທ້ຈິງ, ເຈົ້າກໍຈະສາມາດປະຕິບັດຕໍ່ຄົນອື່ນຢ່າງຍຸຕິທຳ. ຖ້າເຈົ້າແນະນໍາຄົນດີ ແລະ ປ່ອຍໃຫ້ພວກເຂົາໄດ້ຜ່ານການຝຶກຝົນ ແລະ ປະຕິບັດໜ້າທີ່, ແລ້ວເພີ່ມຄົນທີ່ມີພອນສະຫວັນເຂົ້າໃນເຮືອນຂອງພຣະເຈົ້າ, ສິ່ງນັ້ນຈະບໍ່ເຮັດໃຫ້ວຽກງານຂອງເຈົ້າງ່າຍຂຶ້ນບໍ? ແລ້ວເຈົ້າຈະບໍ່ສະແດງການອຸທິດໃນໜ້າທີ່ຂອງເຈົ້າບໍ? ນັ້ນຄືການກະທຳທີ່ດີຕໍ່ໜ້າພຣະເຈົ້າ; ມັນຄືຄວາມສຳນຶກ ແລະ ເຫດຜົນຢ່າງໜ້ອຍທີ່ສຸດ ທີ່ຄົນທີ່ຮັບໃຊ້ເປັນຜູ້ນໍາຄວນມີ. ຄົນທີ່ສາມາດນໍາຄວາມຈິງເຂົ້າສູ່ການປະຕິບັດ ກໍສາມາດຍອມຮັບການກວດສອບຢ່າງຖີ່ຖ້ວນຂອງພຣະເຈົ້າໃນສິ່ງຕ່າງໆທີ່ພວກເຂົາເຮັດ. ເມື່ອເຈົ້າຍອມຮັບການກວດສອບຢ່າງຖີ່ຖ້ວນຂອງພຣະເຈົ້າ, ຫົວໃຈຂອງເຈົ້າກໍຈະຖືກເຮັດໃຫ້ຊື່ກົງ. ຖ້າເຈົ້າພຽງແຕ່ເຮັດສິ່ງຕ່າງໆເພື່ອໃຫ້ຄົນອື່ນເບິ່ງ ແລະ ຕ້ອງການຮັບເອົາການຍົກຍ້ອງ ແລະ ການຊົມເຊີຍຈາກຄົນອື່ນຢູ່ສະເໝີ ແລະ ເຈົ້າບໍ່ຍອມຮັບການກວດສອບຢ່າງຖີ່ຖ້ວນຈາກພຣະເຈົ້າ, ແລ້ວພຣະເຈົ້າຍັງຢູ່ໃນຫົວໃຈຂອງເຈົ້າບໍ? ຄົນເຊັ່ນນີ້ບໍ່ມີຄວາມເຄົາລົບຢຳເກງສຳລັບພຣະເຈົ້າ. ຢ່າເຮັດສິ່ງຕ່າງໆເພື່ອຕົວເຈົ້າເອງຢູ່ສະເໝີ ແລະ ຢ່າພິຈາລະນາເຖິງຜົນປະໂຫຍດຂອງເຈົ້າເອງຢ່າງສະໝໍ່າສະເໝີ; ຢ່າພິຈາລະນາເຖິງຜົນປະໂຫຍດຂອງມະນຸດ ແລະ ຢ່າຄຳນຶງເຖິງຄວາມທະນົງຕົວ, ຊື່ສຽງ ແລະ ສະຖານະຂອງເຈົ້າເອງ. ກ່ອນອື່ນໝົດ ເຈົ້າຕ້ອງພິຈາລະນາເຖິງຜົນປະໂຫຍດໃນເຮືອນຂອງພຣະເຈົ້າ ແລະ ເຮັດໃຫ້ຜົນປະໂຫຍດເຫຼົ່ານັ້ນເປັນບູລິມະສິດທຳອິດຂອງເຈົ້າ. ເຈົ້າຄວນຄຳນຶງເຖິງຄວາມປະສົງຂອງພຣະເຈົ້າ ແລະ ເລີ່ມຕົ້ນໂດຍການຕຶກຕອງວ່າມີຄວາມບໍ່ບໍລິສຸດໃນການປະຕິບັດໜ້າທີ່ຂອງເຈົ້າ ຫຼື ບໍ່, ເຈົ້າໄດ້ອຸທິດຕົນ, ປະຕິບັດຄວາມຮັບຜິດຊອບຂອງເຈົ້າແລ້ວ ແລະ ມອບທັງໝົດຂອງເຈົ້າໃຫ້ກັບມັນແລ້ວ ຫຼື ບໍ່, ພ້ອມທັງວ່າເຈົ້າໄດ້ຄິດກ່ຽວກັບໜ້າທີ່ຂອງພຣະເຈົ້າ ແລະ ວຽກງານໃນຄຣິສຕະຈັກຢ່າງໝົດຫົວໃຈ ຫຼື ບໍ່. ເຈົ້າຕ້ອງພິຈາລະນາເຖິງສິ່ງເຫຼົ່ານີ້. ຖ້າເຈົ້າຄິດກ່ຽວກັບພວກມັນຢູ່ເລື້ອຍໆ ແລະ ຄິດພວກມັນໃຫ້ອອກ ແລະ ມັນຈະງ່າຍຂຶ້ນສຳລັບເຈົ້າໃນການປະຕິບັດໜ້າທີ່ຂອງເຈົ້າເປັນຢ່າງດີ. ຖ້າເຈົ້າມີຄວາມສາມາດຕໍ່າ, ຖ້າປະສົບການຂອງເຈົ້າມີໜ້ອຍ ຫຼື ເຈົ້າບໍ່ຊຳນານໃນວຽກງານວິຊາຊີບຂອງເຈົ້າ, ແລ້ວອາດມີຂໍ້ຜິດພາດ ຫຼື ຂໍ້ບົກຜ່ອງໃນວຽກງານຂອງເຈົ້າ ແລະ ເຈົ້າອາດບໍ່ໄດ້ຜົນຮັບທີ່ດີ, ແຕ່ເຈົ້າຈະໄດ້ພະຍາຍາມສຸດຄວາມສາມາດຂອງເຈົ້າ. ເຈົ້າບໍ່ໄດ້ເຮັດໃຫ້ພໍໃຈຕາມຄວາມປາດຖະໜາ ຫຼື ຄວາມມັກທີ່ເຫັນແກ່ຕົວຂອງເຈົ້າເອງ. ໃນທາງກົງກັນຂ້າມ, ເຈົ້າຄຳນຶງເຖິງວຽກງານໃນຄຣິສຕະຈັກ ແລະ ຜົນປະໂຫຍດໃນເຮືອນຂອງພຣະເຈົ້າຢູ່ສະເໝີ. ເຖິງແມ່ນວ່າເຈົ້າບໍ່ອາດບັນລຸຜົນໄດ້ດີໃນໜ້າທີ່ຂອງເຈົ້າ, ຫົວໃຈຂອງເຈົ້າກໍຈະຖືກເຮັດໃຫ້ຊື່ກົງ; ນອກເໜືອຈາກນີ້, ຖ້າເຈົ້າສາມາດສະແຫວງຫາຄວາມຈິງເພື່ອແກ້ໄຂບັນຫາໃນໜ້າທີ່ຂອງເຈົ້າ, ເຈົ້າຈະບັນລຸມາດຕະຖານໃນການປະຕິບັດໜ້າທີ່ຂອງເຈົ້າ ແລະ ໃນເວລາດຽວກັນ ເຈົ້າຈະສາມາດເຂົ້າສູ່ຄວາມເປັນຈິງແຫ່ງຄວາມຈິງ. ນີ້ຄືຄວາມໝາຍຂອງການມີຄຳພະຍານ.

ບາງຄົນເຊື່ອໃນພຣະເຈົ້າແຕ່ບໍ່ໄດ້ສະແຫວງຫາຄວາມຈິງ. ພວກເຂົາດຳລົງຊີວິດຕາມເນື້ອໜັງຢູ່ສະເໝີ, ປາດຖະໜາຄວາມສຸກທາງເນື້ອໜັງຢູ່ສະເໝີ, ພໍໃຈກັບຄວາມປາດຖະໜາທີ່ເຫັນແກ່ຕົວຂອງພວກເຂົາເອງຢູ່ສະເໝີ. ບໍ່ວ່າພວກເຂົາຈະເຊື່ອໃນພຣະເຈົ້າໄດ້ຈັກປີກໍຕາມ, ພວກເຂົາຈະບໍ່ເຂົ້າສູ່ຄວາມເປັນຈິງແຫ່ງຄວາມຈິງ. ນີ້ຄືເຄື່ອງໝາຍຂອງການນໍາຄວາມອັບອາຍມາໃຫ້ພຣະເຈົ້າ. ເຈົ້າເວົ້າວ່າ “ຂ້ານ້ອຍບໍ່ໄດ້ເຮັດຫຍັງເພື່ອຕໍ່ຕ້ານພຣະເຈົ້າ. ຂ້ານ້ອຍຈະນໍາຄວາມອັບອາຍມາໃຫ້ພຣະອົງໄດ້ແນວໃດ?” ແນວຄິດ ແລະ ຄວາມຄິດທັງໝົດຂອງເຈົ້າຄືສິ່ງທີ່ຊົ່ວຮ້າຍ. ເຈດຕະນາຕ່າງໆ, ເປົ້າໝາຍ ແລະ ແຮງຈູງໃຈທີ່ຢູ່ເບື້ອງຫຼັງສິ່ງທີ່ເຈົ້າເຮັດ ແລະ ຜົນຕາມມາຈາກການກະທຳຂອງເຈົ້າເຮັດໃຫ້ຊາຕານພໍໃຈຢູ່ສະເໝີ, ເຮັດໃຫ້ເຈົ້າເປັນຕົວຕະຫຼົກຂອງມັນ ແລະ ປ່ອຍໃຫ້ມັນໃສ່ບາງສິ່ງໃນຕົວເຈົ້າ. ເຈົ້າບໍ່ມີຄຳພະຍານທີ່ຊາວຄຣິດຄວນມີ. ເຈົ້າເປັນຂອງຊາຕານ. ເຈົ້ານໍາຄວາມອັບອາຍມາສູ່ຊື່ຂອງພຣະເຈົ້າໃນທຸກສິ່ງ ແລະ ເຈົ້າບໍ່ມີຄຳພະຍານທີ່ແທ້ຈິງ. ພຣະເຈົ້າຈະຈື່ສິ່ງຕ່າງໆທີ່ເຈົ້າໄດ້ເຮັດບໍ? ໃນທີ່ສຸດແລ້ວ, ພຣະເຈົ້າຈະມີຂໍ້ສະຫຼຸບຫຍັງກ່ຽວກັບການກະທຳທັງໝົດ, ພຶດຕິກຳ ແລະ ໜ້າທີ່ໆເຈົ້າປະຕິບັດ? ບໍ່ຕ້ອງມີບາງສິ່ງອອກມາຈາກສິ່ງນັ້ນບໍ, ເຊິ່ງເປັນຄຳເວົ້າບາງປະເພດ? ໃນພຣະຄຳພີ, ພຣະເຢຊູເຈົ້າເວົ້າວ່າ “ໃນມື້ນັ້ນ ຫຼາຍຄົນຈະເວົ້າກັບເຮົາວ່າ ພຣະຜູ້ເປັນເຈົ້າ, ພຣະຜູ້ເປັນເຈົ້າ, ພວກຂ້າພຣະເຈົ້າບໍ່ໄດ້ທຳນາຍດ້ວຍນາມຂອງພຣະອົງບໍ? ແລະ ໃນນາມຂອງພຣະອົງ ໄດ້ຂັບໄລ່ມານຮ້າຍອອກໄປບໍ? ແລະ ໃນນາມຂອງພຣະອົງ ໄດ້ປະຕິບັດພາລະກິດທີ່ໜ້າອັດສະຈັນຫຼາຍຢ່າງບໍ? ແລະ ຫຼັງຈາກນັ້ນ ເຮົາຈະປະກາດຕໍ່ພວກເຂົາວ່າ, ເຮົາບໍ່ເຄີຍຮູ້ຈັກພວກເຈົ້າ: ຈົ່ງໄປຈາກເຮົາເສຍ, ພວກເຈົ້າທີ່ກະທຳການຊົ່ວຊ້າເອີຍ” (ມັດທາຍ 7:22–23). ເປັນຫຍັງພຣະເຢຊູເຈົ້າຈຶ່ງເວົ້າແບບນີ້? ເປັນຫຍັງຫຼາຍຄົນທີ່ເທດສະໜາ, ຂັບໄລ່ມານຮ້າຍ ແລະ ປະຕິບັດການອັດສະຈັນຫຼາຍຢ່າງໃນນາມຂອງພຣະຜູ້ເປັນເຈົ້າຈຶ່ງກາຍມາເປັນຜູ້ເຮັດການຊົ່ວ? ມັນເປັນເພາະພວກເຂົາບໍ່ໄດ້ຍອມຮັບຄວາມຈິງທີ່ພຣະເຢຊູເຈົ້າສະແດງອອກ, ພວກເຂົາບໍ່ໄດ້ຮັກສາພຣະບັນຍັດຂອງພຣະອົງ ແລະ ພວກເຂົາບໍ່ມີຄວາມຮັກສຳລັບຄວາມຈິງໃນຫົວໃຈຂອງພວກເຂົາ. ພວກເຂົາພຽງແຕ່ຕ້ອງການແລກປ່ຽນວຽກງານທີ່ພວກເຂົາໄດ້ເຮັດ, ຄວາມລຳບາກທີ່ພວກເຂົາທົນທຸກ ແລະ ການເສຍສະຫຼະທີ່ພວກເຂົາເຮັດເພື່ອພຣະຜູ້ເປັນເຈົ້າສຳລັບພອນຈາກອານາຈັກສະຫວັນ. ໃນນີ້, ພວກເຂົາພະຍາຍາມເຈລະຈາຕໍ່ລອງກັບພຣະເຈົ້າ ແລະ ພວກເຂົາກຳລັງໃຊ້ພຣະເຈົ້າ ແລະ ຫຼອກລວງພຣະເຈົ້າ, ສະນັ້ນພຣະເຢຊູເຈົ້າຈຶ່ງເບື່ອໜ່າຍພວກເຂົາ, ກຽດຊັງພວກເຂົາ ແລະ ປະນາມພວກເຂົາວ່າເປັນຜູ້ເຮັດການຊົ່ວ. ມື້ນີ້, ຜູ້ຄົນກຳລັງຍອມຮັບການພິພາກສາ ແລະ ການຂ້ຽນຕີຈາກພຣະທຳຂອງພຣະເຈົ້າ, ແຕ່ບາງຄົນຍັງສະແຫວງຫາຊື່ສຽງ ແລະ ສະຖານະ ແລະ ຕ້ອງການເຮັດໃຫ້ຕົນເອງໂດດເດັ່ນຢູ່ສະເໝີ, ຕ້ອງການເປັນຜູ້ນໍາ ແລະ ຜູ້ເຮັດວຽກ ແລະ ຮັບເອົາຊື່ສຽງ ແລະ ສະຖານະຢູ່ສະເໝີ. ເຖິງແມ່ນວ່າພວກເຂົາທຸກຄົນເວົ້າວ່າພວກເຂົາເຊື່ອໃນພຣະເຈົ້າ ແລະ ຕິດຕາມພຣະເຈົ້າ ແລະ ພວກເຂົາສະຫຼະຖິ້ມ ແລະ ເສຍສະຫຼະສຳລັບພຣະເຈົ້າ, ພວກເຂົາປະຕິບັດໜ້າທີ່ຂອງພວກເຂົາເພື່ອຮັບເອົາກຽດຕິຍົດ, ກຳໄລ ແລະ ສະຖານະ ແລະ ພວກເຂົາມີແຜນອຸບາຍຂອງພວກເຂົາເອງຢູ່ສະເໝີ. ພວກເຂົາບໍ່ເຊື່ອຟັງ ຫຼື ບໍ່ອຸທິດຕໍ່ພຣະເຈົ້າ, ພວກເຂົາສາມາດເຮັດຊົ່ວຢ່າງອາລະວາດ ໂດຍບໍ່ໄຕ່ຕອງກ່ຽວກັບຕົນເອງເລີຍ ແລະ ດ້ວຍເຫດນັ້ນ ພວກເຂົາຈຶ່ງໄດ້ກາຍມາເປັນຜູ້ເຮັດການຊົ່ວ. ພຣະເຈົ້າກຽດຊັງຜູ້ເຮັດການຊົ່ວເຫຼົ່ານີ້ ແລະ ພຣະເຈົ້າບໍ່ຊ່ວຍພວກເຂົາໃຫ້ລອດພົ້ນ. ແມ່ນຫຍັງຄືມາດຕະຖານທີ່ການກະທຳ ແລະ ພຶດຕິກຳຂອງບຸກຄົນໜຶ່ງຈະຖືກຕັດສິນວ່າດີ ຫຼື ຊົ່ວຮ້າຍ? ມັນຂຶ້ນກັບວ່າ ໃນຄວາມຄິດຂອງພວກເຂົາ, ການສະແດງອອກ ແລະ ການກະທຳຂອງພວກເຂົາ, ພວກເຂົາມີຄຳພະຍານໃນການນໍາຄວາມຈິງເຂົ້າສູ່ການປະຕິບັດ ແລະ ການດຳລົງຊີວິດຕາມຄວາມເປັນຈິງແຫ່ງຄວາມຈິງ ຫຼື ບໍ່. ຖ້າເຈົ້າບໍ່ມີຄວາມເປັນຈິງນີ້ ຫຼື ດຳລົງຊີວິດເຊັ່ນນີ້, ແລ້ວເຈົ້າຈະເປັນຜູ້ເຮັດການຊົ່ວຮ້າຍໂດຍບໍ່ຕ້ອງສົງໄສ. ພຣະເຈົ້າຖືຜູ້ເຮັດການຊົ່ວຮ້າຍເປັນແນວໃດ? ສຳລັບພຣະເຈົ້າ, ຄວາມຄິດ ແລະ ການກະທຳພາຍນອກຂອງເຈົ້າບໍ່ໄດ້ເປັນພະຍານໃຫ້ແກ່ພຣະອົງ ຫຼື ພວກເຂົາບໍ່ໄດ້ເຮັດໃຫ້ຊາຕານອັບອາຍ ແລະ ເອົາຊະນະມັນ; ກົງກັນຂ້າມ, ພວກເຂົານໍາຄວາມອັບອາຍມາຫາພຣະອົງ ແລະ ພວກເຂົາຖືກລະດົມຍິງດ້ວຍເຄື່ອງໝາຍແຫ່ງຄວາມເສື່ອມເສຍກຽດທີ່ເຈົ້າໄດ້ນໍາມາສູ່ພຣະອົງ. ເຈົ້າບໍ່ໄດ້ເປັນພະຍານໃຫ້ກັບພຣະເຈົ້າ, ເຈົ້າບໍ່ໄດ້ເສຍສະຫຼະຕົນເອງເພື່ອພຣະເຈົ້າ ຫຼື ເຈົ້າບໍ່ໄດ້ກຳລັງປະຕິບັດຄວາມຮັບຜິດຊອບ ແລະ ພັນທະຂອງເຈົ້າຕໍ່ພຣະເຈົ້າ; ກົງກັນຂ້າມ, ເຈົ້າກຳລັງປະຕິບັດເພື່ອຕົວເຈົ້າເອງ. ແມ່ນຫຍັງຄືຄວາມໝາຍຂອງ “ເພື່ອຕົວເຈົ້າເອງ”? ເພື່ອຈະເວົ້າໃຫ້ຊັດເຈນ, ມັນໝາຍຄວາມວ່າສຳລັບຊາຕານ. ສະນັ້ນ ໃນທີ່ສຸດແລ້ວ ພຣະເຈົ້າຈະເວົ້າວ່າ “ໃຫ້ຈາກເຮົາໄປ, ພວກເຈົ້າທີ່ເຮັດວຽກດ້ວຍຄວາມຊົ່ວຊ້າ”. ໃນສາຍຕາຂອງພຣະເຈົ້າ, ຈະບໍ່ເບິ່ງວ່າການກະທຳຂອງເຈົ້າເປັນການກະທຳທີ່ດີ, ພວກມັນຈະຖືວ່າເປັນການກະທຳທີ່ຊົ່ວຮ້າຍ. ພວກມັນຈະບໍ່ພຽງແຕ່ລົ້ມເຫຼວໃນການຮັບເອົາການອະນຸມັດຈາກພຣະເຈົ້າ, ພວກມັນຈະຖືກປະນາມອີກດ້ວຍ. ຄົນໆໜຶ່ງຈະຄາດຫວັງເພື່ອຮັບເອົາຫຍັງຈາກຄວາມເຊື່ອດັ່ງກ່າວໃນພຣະເຈົ້າ? ໃນທີ່ສຸດແລ້ວ ຄວາມເຊື່ອດັ່ງກ່າວຈະບໍ່ມີປະໂຫຍດຫຍັງບໍ?

ສຳລັບທຸກຄົນທີ່ປະຕິບັດໜ້າທີ່ຂອງພວກເຂົາ, ບໍ່ວ່າຄວາມເຂົ້າໃຈຂອງພວກເຂົາກ່ຽວກັບຄວາມຈິງຈະເລິກເຊິ່ງ ຫຼື ຕື້ນພຽງໃດ, ວິທີທີ່ງ່າຍທີ່ສຸດໃນການປະຕິບັດໂດຍການເຂົ້າສູ່ຄວາມເປັນຈິງແຫ່ງຄວາມແທ້ຈິງ ແມ່ນການຄິດເຖິງຜົນປະໂຫຍດຂອງເຮືອນຂອງພຣະເຈົ້າໃນທຸກສິ່ງ ແລະ ປະຖິ້ມຄວາມປາຖະໜາທີ່ເຫັນແກ່ຕົວ, ເຈດຕະນາສ່ວນຕົວ, ແຮງຈູງໃຈ, ຄວາມທະນົງຕົວ ແລະ ສະຖານະ. ຈົ່ງເອົາໃຈໃສ່ຜົນປະໂຫຍດຂອງເຮືອນຂອງພຣະເຈົ້າກ່ອນ ເຊິ່ງຢ່າງໜ້ອຍທີ່ສຸດ ນີ້ກໍຄືສິ່ງທີ່ຄົນໆໜຶ່ງຄວນເຮັດ. ຖ້າບຸກຄົນໜຶ່ງທີ່ປະຕິບັດໜ້າທີ່ຂອງພວກເຂົາບໍ່ສາມາດແມ່ນແຕ່ເຮັດສິ່ງນີ້ໄດ້ຫຼາຍ, ແລ້ວພວກເຂົາຈະສາມາດຖືກກ່າວໄດ້ແນວໃດວ່າກຳລັງປະຕິບັດໜ້າທີ່ຂອງພວກເຂົາຢູ່? ນັ້ນບໍ່ແມ່ນການປະຕິບັດໜ້າທີ່ຂອງຄົນໆໜຶ່ງ. ກ່ອນອື່ນ ເຈົ້າຄວນຄິດເຖິງຜົນປະໂຫຍດຂອງເຮືອນພຣະເຈົ້າ, ຄຳນຶງເຖິງຄວາມປະສົງຂອງພຣະເຈົ້າ ແລະ ພິຈາລະນາເຖິງວຽກງານໃນຄຣິສຕະຈັກ ໃຫ້ວາງສິ່ງເຫຼົ່ານີ້ກ່ອນ ແລະ ໃຫ້ສຳຄັນທີ່ສຸດ; ຫຼັງຈາກນັ້ນເທົ່ານັ້ນ ເຈົ້າຈຶ່ງສາມາດຄິດກ່ຽວກັບຄວາມໝັ້ນຄົງຂອງສະຖານະຂອງເຈົ້າ ຫຼື ວິທີການທີ່ຄົນອື່ນພິຈາລະນາເຈົ້າ. ພວກເຈົ້າບໍ່ຮູ້ສຶກບໍສິ່ງນີ້ງ່າຍຂຶ້ນໜ້ອຍໜຶ່ງ ເມື່ອເຈົ້າແບ່ງມັນອອກເປັນຂັ້ນຕອນ ແລະ ເຮັດການປະນີປະນອມບ່າງຢ່າງ? ຖ້າເຈົ້າປະຕິບັດເຊັ່ນນີ້ໄດ້ຊົ່ວໄລຍະໜຶ່ງ, ເຈົ້າຈະຮູ້ສຶກໄດ້ວ່າການເຮັດໃຫ້ພຣະເຈົ້າພໍໃຈນັ້ນບໍ່ໄດ້ຍາກເຊັ່ນນັ້ນ. ຍິ່ງໄປກວ່ານັ້ນ, ເຈົ້າຄວນສາມາດປະຕິບັດຄວາມຮັບຜິດຊອບຂອງເຈົ້າ, ປະຕິບັດພັນທະ ແລະ ໜ້າທີ່ຂອງເຈົ້າ ແລະ ປະຖິ້ມຄວາມປາຖະໜາທີ່ເຫັນແກ່ຕົວຂອງເຈົ້າ, ເຈດຕະນາ ແລະ ແຮງຈູງໃຈ; ເຈົ້າຄວນຄຳນຶງເຖິງຄວາມປະສົງຂອງພຣະເຈົ້າ ແລະ ເອົາຜົນປະໂຫຍດໃນເຮືອນຂອງພຣະເຈົ້າ, ວຽກງານໃນຄຣິສຕະຈັກ ແລະ ໜ້າທີ່ທີ່ເຈົ້າຄວນປະຕິບັດມາກ່ອນ. ຫຼັງຈາກທີ່ປະສົບກັບສິ່ງນີ້ຊົ່ວໄລຍະໜຶ່ງ ເຈົ້າກໍຈະຮູ້ສຶກວ່ານີ້ແມ່ນວິທີທີ່ດີໃນການປະພຶດຕົນເອງ. ມັນເປັນການດຳລົງຊີວິດແບບກົງໄປກົງມາ ແລະ ສັດຊື່ ແລະ ບໍ່ເປັນບໍ່ຕ້ອງເປັນຄົນຕໍ່າຊາມ ແລະ ຊົ່ວຮ້າຍ; ມັນເປັນການດຳລົງຊີວິດຢ່າງທ່ຽງທຳ ແລະ ມີກຽດ ແທນທີ່ຈະເປັນຄົນທີ່ເປັນຕາລັງກຽດ, ຕໍ່າຊ້າ ແລະ ບໍ່ມີຫຍັງດີ. ເຈົ້າຈະຮູ້ສຶກວ່ານີ້ແມ່ນວິທີທີ່ຄົນໆໜຶ່ງຄວນກະທຳ ແລະ ພາບລັກທີ່ພວກເຂົາຄວນດຳລົງຊີວິດຕາມ. ຄວາມປາຖະໜາຂອງເຈົ້າເພື່ອຕອບສະໜອງຜົນປະໂຫຍດຂອງຕົວເຈົ້າເອງຈະຄ່ອຍໆຫຼຸດລົງ. ຕອນນີ້, ບໍ່ວ່າພວກເຈົ້າຈະເຊື່ອໃນພຣະເຈົ້າໄດ້ຫຼາຍສໍ່າໃດ, ທາງເຂົ້າ, ການສຳຜັດ ແລະ ປະສົບການຂອງພວກເຈົ້າກ່ຽວກັບບົດຮຽນທີ່ກ່ຽວຂ້ອງກັບການສະແຫວງຫາຄວາມຈິງ, ການປະຕິບັດຄວາມຈິງ ແລະ ການເຂົ້າສູ່ຄວາມເປັນຈິງແຫ່ງຄວາມຈິງກໍຂາດຄວາມເລິກຊຶ້ງ ແລະ ເຈົ້າບໍ່ມີປະສົບການ ຫຼື ການສຳຜັດຢ່າງແທ້ຈິງ, ສະນັ້ນເຈົ້າຈຶ່ງບໍ່ສາມາດຜະລິດຄຳພະຍານທີ່ແທ້ຈິງໄດ້. ຕອນນີ້ ເຮົາໄດ້ບອກວິທີການງ່າຍໆນີ້ໃຫ້ກັບພວກເຈົ້າ: ເລີ່ມຕົ້ນໂດຍການປະຕິບັດດ້ວຍວິທີນີ້ ແລະ ຫຼັງຈາກທີ່ພວກເຈົ້າໄດ້ເຮັດດັ່ງນັ້ນຊົ່ວໄລຍະໜຶ່ງ, ສະພາວະທີ່ຢູ່ພາຍໃນພວກເຈົ້າກໍຈະປ່ຽນແປງໂດຍທີ່ເຈົ້າບໍ່ຮູ້ຕົວ. ມັນປ່ຽນແປງຈາກສະພາວະທີ່ບໍ່ແນ່ນອນ ເຊິ່ງເຈົ້າບໍ່ສົນໃຈທີ່ຈະເຊື່ອໃນພຣະເຈົ້າ ຫຼື ເບື່ອໜ່າຍກັບມັນແທ້ໆ, ເປັນສະພາວະທີ່ເຈົ້າຮູ້ສຶກວ່າການເຊື່ອໃນພຣະເຈົ້າ ແລະ ການເປັນຄົນຊື່ສັດຄືສິ່ງທີ່ດີ ແລະ ເຊິ່ງເຈົ້າສົນໃຈໃນການເປັນຄົນຊື່ສັດ ແລະ ຮູ້ສຶກວ່າມີຄວາມໝາຍ ແລະ ການບຳລຸງລ້ຽງໃນການດຳລົງຊີວິດລັກສະນະນີ້. ເຈົ້າຈະຮູ້ສຶກມີພື້ນຖານ, ສະຫງົບສຸກ ແລະ ປິຕິຍິນດີໃນຫົວໃຈຂອງເຈົ້າ. ນັ້ນຄືວ່າສະພາວະຂອງເຈົ້າຈະກາຍມາເປັນແນວໃດ. ນັ້ນເປັນຜົນຮັບທີ່ມາຈາກການປະຖິ້ມເຈດຕະນາ, ຜົນປະໂຫຍດ ແລະ ຄວາມປາດຖະໜາທີ່ເຫັນແກ່ຕົວຂອງພວກເຈົ້າເອງ. ນັ້ນຄືຜົນຕາມມາ. ສິ່ງນີ້ຢູ່ໃນສ່ວນຂອງຜົນໄດ້ຮັບຈາກການຮ່ວມມືຂອງມະນຸດ ແລະ ໃນອີກສ່ວນໜຶ່ງແມ່ນພາລະກິດຂອງພຣະວິນຍານບໍລິສຸດ. ພຣະວິນຍານບໍລິສຸດຈະບໍ່ເຮັດພາລະກິດຖ້າປາສະຈາກການຮ່ວມມືຂອງຜູ້ຄົນ. ທຸກຄົນມີສະພາວະທີ່ບໍ່ຖືກຕ້ອງບາງຢ່າງພາຍໃນພວກເຂົາ, ເຊັ່ນ: ຄວາມຂີ້ຄ້ານ, ຄວາມອ່ອນແອ, ຄວາມໝົດຫວັງ ແລະ ຄວາມບໍ່ແຂງແຮງ; ຫຼື ພວກເຂົາມີເຈດຕະນາທີ່ຕໍ່າຊ້າ; ຫຼື ພວກເຂົາຖືກລົບກວນໂດຍຄວາມທະນົງຕົວ, ຄວາມປາຖະໜາທີ່ເຫັນແກ່ຕົວ ແລະ ຜົນປະໂຫຍດສ່ວນຕົວຂອງພວກເຂົາຢ່າງສະໝໍ່າສະເໝີ; ຫຼື ພວກເຂົາຄິດວ່າພວກເຂົາມີຄວາມສາມາດຕໍ່າ ແລະ ພວກເຂົາຜະເຊີນໜ້າກັບສະພາວະຂີ້ຄ້ານບາງຢ່າງ. ມັນຈະເປັນເລື່ອງຍາກຫຼາຍສຳລັບເຈົ້າທີ່ຈະຮັບເອົາພາລະກິດຂອງພຣະວິນຍານບໍລິສຸດ ຖ້າເຈົ້າໃຊ້ຊີວິດໃນສະພາວະເຫຼົ່ານີ້ຢູ່ສະເໝີ. ຖ້າມັນເປັນເລື່ອງຍາກສຳລັບເຈົ້າທີ່ຈະຮັບເອົາພາລະກິດຂອງພຣະວິນຍານບໍລິສຸດ, ແລ້ວອົງປະກອບທີ່ຫ້າວຫັນພາຍໃນຕົວເຈົ້າກໍຈະມີສອງສາມຢ່າງ ແລະ ອົງປະກອບທີ່ຂີ້ຄ້ານຈະສະແດງອອກມາ ແລະ ລົບກວນເຈົ້າ. ຜູ້ຄົນອາໄສຄວາມປະສົງຂອງພວກເຂົາເອງເພື່ອຄວບຄຸມສະພາວະທີ່ຂີ້ຄ້ານ ແລະ ຄິດລົບເຫຼົ່ານັ້ນຢູ່ສະເໝີ, ແຕ່ບໍ່ວ່າພວກເຂົາຈະຄວບຄຸມພວກມັນແນວໃດກໍຕາມ, ພວກເຂົາບໍ່ສາມາດສັ່ນພວກມັນຖິ້ມໄດ້. ເຫດຜົນຫຼັກສຳລັບສິ່ງນີ້ກໍຄືຜູ້ຄົນບໍ່ສາມາດແຍກແຍະສິ່ງຂີ້ຄ້ານ ແລະ ບໍ່ດີເຫຼົ່ານີ້ຢ່າງຖີ່ຖ້ວນ; ພວກເຂົາບໍ່ສາມາດເຫັນແກ່ນແທ້ຂອງພວກເຂົາຢ່າງຊັດເຈນ. ສິ່ງນີ້ເຮັດໃຫ້ມັນຍາກຫຼາຍສຳລັບພວກເຂົາທີ່ຈະປະຖິ້ມເນື້ອໜັງ ແລະ ຊາຕານ. ອີກຢ່າງ, ຜູ້ຄົນຕິດຢູ່ໃນສະພາວະທີ່ຂີ້ຄ້ານ, ໂສກເສົ້າ ແລະ ເສື່ອມຊາມເຫຼົ່ານີ້ຢູ່ສະເໝີ ແລະ ພວກເຂົາບໍ່ອະທິຖານ ຫຼື ເຄົາລົບພຣະເຈົ້າ, ໃນທາງກັນຂ້າມ ພວກເຂົາພຽງແຕ່ເຮັດພວກມັນແບບມົ້ວໆ. ຜົນຕາມມາກໍຄື ພຣະວິນຍານບໍລິສຸດບໍ່ເຮັດພາລະກິດໃນພວກເຂົາ ແລະ ພວກເຂົາບໍ່ສາມາດເຂົ້າໃຈຄວາມຈິງໄດ້ໃນເວລາຕໍ່ມາ, ພວກເຂົາຂາດເສັ້ນທາງໃນທຸກສິ່ງທີ່ພວກເຂົາເຮັດ ແລະ ພວກເຂົາບໍ່ສາມາດເຫັນເລື່ອງໃດໜຶ່ງໄດ້ຢ່າງຊັດເຈນ. ມີສິ່ງທີ່ຂີ້ຄ້ານ ແລະ ບໍ່ດີຫຼາຍຢ່າງເກີນໄປຢູ່ພາຍໃນພວກເຂົາ ແລະ ພວກມັນເຕັມຢູ່ໃນຫົວໃຈຂອງເຈົ້າ, ສະນັ້ນເຈົ້າມັກຂີ້ຄ້ານ, ໂສກເສົ້າໃນວິນຍານ ແລະ ເຈົ້າຫຼົງອອກຈາກພຣະເຈົ້າໄກຂຶ້ນເລື້ອຍໆ ແລະ ເລີ່ມອ່ອນແອຂຶ້ນເລື້ອຍໆ. ຖ້າເຈົ້າບໍ່ສາມາດຮັບເອົາແສງສະຫວ່າງ ແລະ ພາລະກິດຂອງພຣະວິນຍານບໍລິສຸດ, ເຈົ້າຈະບໍ່ສາມາດຫຼົບໜີຈາກສະພາວະເຫຼົ່ານີ້ ແລະ ສະພາວະທີ່ຂີ້ຄ້ານຂອງເຈົ້າຈະບໍ່ມີການປ່ຽນແປງ, ເພາະຖ້າຳພຣະວິນຍານບໍລິສຸດບໍ່ເຮັດພາລະກິດໃນຕົວເຈົ້າ ເຈົ້າກໍບໍ່ສາມາດຊອກຫາເສັ້ນທາງໄດ້. ຍ້ອນສອງເຫດຜົນເຫຼົ່ານີ້, ມັນຈຶ່ງເປັນເລື່ອງຍາກຫຼາຍສຳລັບເຈົ້າທີ່ຈະປະຖິ້ມສະພາວະທີ່ຂີ້ຄ້ານຂອງເຈົ້າ ແລະ ເຂົ້າສູ່ສະພາວະທີ່ເປັນປົກກະຕິ. ເຖິງແມ່ນວ່າເມື່ອພວກເຈົ້າປະຕິບັດໜ້າທີ່ຂອງພວກເຈົ້າໃນຕອນນີ້, ພວກເຈົ້າອົດກັ້ນກັບຄວາມລຳບາກ, ເຮັດວຽກໜັກ, ພະຍາຍາມຢ່າງຫຼວງຫຼາຍ ແລະ ພວກເຈົ້າສາມາດປະຖິ້ມຄອບຄົວ ແລະ ອາຊີບຂອງພວກເຈົ້າ ແລະ ປະຖິ້ມທຸກສິ່ງ, ສະພາວະທີ່ຂີ້ຄ້ານຢູ່ພາຍໃນພວກເຈົ້າກໍຍັງບໍ່ມີການປ່ຽນແປງຢ່າງແທ້ຈິງ. ມີຄວາມຫຍຸ້ງຍາກຫຼາຍຢ່າງເກີນໄປທີ່ຜູກມັດພວກເຈົ້າຈາກການສະແຫວງຫາ ແລະ ການປະຕິບັດຄວາມຈິງ, ເຊັ່ນ: ແນວຄິດຂອງພວກເຈົ້າ, ຈິນຕະນາການ, ຄວາມຮູ້, ປັດຊະຍາສຳລັບການດຳລົງຊີວິດ, ຄວາມປາຖະໜາທີ່ເຫັນແກ່ຕົວ ແລະ ອຸປະນິໄສທີ່ເສື່ອມຊາມ. ສິ່ງທີ່ບໍ່ດີເຫຼົ່ານີ້ໄດ້ເຕັມຢູ່ໃນຫົວໃຈຂອງພວກເຈົ້າ. ເຖິງແມ່ນວ່າພວກເຈົ້າໜຸ່ມ, ຫົວໃຈຂອງພວກເຈົ້າກໍຊັບຊ້ອນຫຼາຍ. ພວກເຈົ້າສັງເກດ ແລະ ສຶກສາພຣະທຳ ແລະ ການສະແດງອອກທຸກຢ່າງຂອງເຮົາ, ແລ້ວຄິດຫຼາຍກ່ຽວກັບພວກມັນຢ່າງບໍ່ສິ້ນສຸດ. ເປັນຫຍັງຈຶ່ງເປັນເຊັ່ນນີ້? ພວກເຈົ້າໄດ້ຕິດຕາມພຣະເຈົ້າເປັນເວລາຫຼາຍປີ, ແຕ່ເຮົາຍັງບໍ່ເຫັນຄວາມຄືບໜ້າ ຫຼື ການປ່ຽນແປງໃດໜຶ່ງໃນພວກເຈົ້າເທື່ອ. ຫົວໃຈຂອງຜູ້ຄົນຖືກຄອບງໍາໂດຍສິ່ງທີ່ຊົ່ວຮ້າຍຢ່າງສົມບູນ. ທຸກຄົນສາມາດເຫັນສິ່ງນີ້ໄດ້ຢ່າງຊັດເຈນ. ຖ້າເຈົ້າບໍ່ຕັດສິ່ງເຫຼົ່ານີ້ອອກ, ຖ້າເຈົ້າບໍ່ສາມາດປະຖິ້ມສະພາວະທີ່ຂີ້ຄ້ານເຫຼົ່ານີ້, ເຈົ້າຈະບໍ່ສາມາດປ່ຽນແປງຕົນເອງໃຫ້ກາຍເປັນລັກສະນະຂອງເດັກ ແລະ ມາຢູ່ຕໍ່ໜ້າພຣະເຈົ້າດ້ວຍວິທີທີ່ມີຊີວິດຊີວາ, ເປັນຕາຮັກ, ໄຮ້ດຽງສາ, ທຳມະດາ, ມີຄວາມຈິງ ແລະ ບໍລິສຸດ. ແລ້ວມັນຈະຍາກສຳລັບເຈົ້າທີ່ຈະຮັບເອົາພາລະກິດຂອງພຣະວິນຍານບໍລິສຸດ ຫຼື ຄວາມຈິງ.

ໃນຕອນນີ້, ພວກເຈົ້າທຸກຄົນມີຄຸນນະພາບດີໆສອງສາມຢ່າງເພື່ອແນະນໍາເຈົ້າ, ເຊັ່ນ: ຄວາມປະສົງທີ່ຈະທົນທຸກ ແລະ ຄວາມເຊື່ອ. ຄຸນສົມບັດດີໆເຫຼົ່ານີ້ໄດ້ຊ່ວຍພວກເຈົ້າທຸກຄົນໃຫ້ລອດພົ້ນ. ຖ້າເຈົ້າບໍ່ມີຄຸນສົມບັດເຫຼົ່ານີ້, ຄວາມປະສົງຂອງເຈົ້າທີ່ຈະທົນທຸກກັບຄວາມລຳບາກ ແລະ ຄວາມເຊື່ອທີ່ແທ້ຈິງເພື່ອເສຍສະຫຼະຕົນເອງສຳລັບພຣະເຈົ້າ, ແລ້ວເຈົ້າຈະບໍ່ມີແຮງຂັບເຄື່ອນທີ່ຈະປະຕິບັດໜ້າທີ່ຂອງເຈົ້າ ແລະ ເຈົ້າຈະບໍ່ສາມາດຍຶດໝັ້ນຈົນເຖິງມື້ນີ້. ບາງຄົນເຮັດໜ້າທີ່ຂອງພວກເຂົາໃນຊົ່ວໄລຍະໜຶ່ງ, ແຕ່ເພາະພວກເຂົາບໍ່ສົນໃຈໃນຄວາມຈິງ ແລະ ເພາະພວກເຂົາບໍ່ໄດ້ຮັບຜົນປະໂຫຍດຫຍັງຈາກມັນ, ພວກເຂົາກໍກັບຄືນໄປສູ່ໂລກທີ່ບໍ່ມີສາສະໜາເພື່ອເຮັດວຽກ, ຫາເງິນ ແລະ ແຕ່ງດອງ. ພວກເຂົາຄິດວ່າການຂ້າເວລາຢູ່ບ່ອນນີ້ໂດຍບໍ່ເຫັນຜົນຮັບຫຍັງເລີຍກໍເປັນການສູນເສຍໄວໜຸ່ມຂອງພວກເຂົາ, ປີທີ່ດີທີ່ສຸດຂອງພວກເຂົາ ແລະ ຊີວິດຂອງພວກເຂົາ. ຄົນເຫຼົ່ານີ້ເປັນຜູ້ບໍ່ເຊື່ອທີ່ເປີດໂປງ. ມີພຽງແຕ່ຄົນທີ່ເສຍສະຫຼະຕົນເອງສຳລັບພຣະເຈົ້າຢ່າງຈິງໃຈຈຶ່ງສາມາດຮັກສາໜ້າທີ່ຂອງພວກເຂົາ ແລະ ຍຶດໝັ້ນ. ໃນຕອນນີ້, ພວກເຈົ້າທຸກຄົນປະຕິບັດໜ້າທີ່ຂອງພວກເຈົ້າເຕັມເວລາ. ພວກເຈົ້າບໍ່ໄດ້ຖືກຈຳກັດ ຫຼື ຜູກມັດໂດຍຄອບຄົວ, ການແຕ່ງດອງ ຫຼື ຄວາມຮັ່ງມີ. ພວກເຈົ້າໄດ້ອອກຈາກສິ່ງເຫຼົ່ານັ້ນແລ້ວ. ເຖິງຢ່າງໃດກໍຕາມ, ແນວຄິດ, ຈິນຕະນາການ, ຄວາມຮູ້ ແລະ ເຈດຕະນາສ່ວນຕົວ ແລະ ຄວາມປາຖະໜາທີ່ເຕັມຢູ່ໃນຫົວຂອງເຈົ້າຍັງບໍ່ເສຍຫາຍຢ່າງສົມບູນ. ສະນັ້ນເມື່ອເວົ້າເຖິງສິ່ງໃດກໍຕາມທີ່ກ່ຽວຂ້ອງກັບຊື່ສຽງ, ສະຖານະ ຫຼື ໂອກາດທີ່ຈະສ່ອງແສງ, ຕົວຢ່າງ: ເມື່ອເຈົ້າໄດ້ຍິນວ່າເຮືອນຂອງພຣະເຈົ້າວາງແຜນທີ່ລ້ຽງດູຄົນທີ່ມີພອນສະຫວັນຫຼາກຫຼາຍປະເພດ, ຫົວໃຈຂອງທຸກໆຄົນກໍກະໂດດໄປມາດ້ວຍຄວາມຄາດຫວັງ ແລະ ພວກເຈົ້າແຕ່ລະຄົນຕ້ອງການທີ່ຈະສ້າງຊື່ສຽງສຳລັບຕົນເອງ ແລະ ກ້າວເຂົ້າສູ່ຈຸດສົນໃຈ. ພວກເຈົ້າທຸກຄົນຕ້ອງການຕໍ່ສູ້ສຳລັບສະຖານະ ແລະ ຊື່ສຽງ. ພວກເຈົ້າອັບອາຍຍ້ອນສິ່ງນີ້, ແຕ່ພວກເຈົ້າຈະຮູ້ສຶກບໍ່ດີ ຖ້າພວກເຈົ້າບໍ່ອັບອາຍ. ພວກເຈົ້າຮູ້ສຶກອິດສາ, ກຽດຊັງ ແລະ ບໍ່ພໍໃຈເມື່ອໃດກໍຕາມທີ່ພວກເຈົ້າເຫັນຄົນໃດໜຶ່ງໂດດເດັ່ນ ແລະ ຄິດວ່າມັນບໍ່ເປັນທຳ “ເປັນຫຍັງຂ້ອຍຈຶ່ງບໍ່ສາມາດໂດດເດັ່ນໄດ້? ເປັນຫຍັງຄົນອື່ນຈຶ່ງໄດ້ຮັບຈຸດສົນໃຈຢູ່ສະເໝີ? ເປັນຫຍັງມັນຈຶ່ງບໍ່ຮອດຜຽນຂອງຂ້ອຍຈັກເທື່ອ?” ແລ້ວຫຼັງຈາກທີ່ພວກເຈົ້າຮູ້ສຶກບໍ່ພໍໃຈ, ພວກເຈົ້າກໍພະຍາຍາມກັ້ນມັນໄວ້, ແຕ່ພວກເຈົ້າບໍ່ສາມາດເຮັດໄດ້. ພວກເຈົ້າອະທິຖານຫາພຣະເຈົ້າ ແລະ ຮູ້ສຶກດີຂຶ້ນຊົ່ວໄລຍະໜຶ່ງ, ແຕ່ເມື່ອພວກເຈົ້າພົບພໍ້ກັບສະຖານະການປະເພດນີ້ອີກຄັ້ງ, ພວກເຈົ້າຍັງບໍ່ສາມາດເອົາຊະນະມັນໄດ້. ສິ່ງນີ້ບໍ່ແມ່ນການສະແດງອອກເຖິງວຸດທິພາວະເດັກນ້ອຍບໍ? ເມື່ອຜູ້ຄົນຕິດກັບສະພາວະເຊັ່ນນີ້, ພວກເຂົາບໍ່ໄດ້ຕົກລົງສູ່ກັບດັກຂອງຊາຕານບໍ? ສິ່ງເຫຼົ່ານີ້ເປັນໂສ້ລ່າມແຫ່ງທຳມະຊາດອັນເສື່ອມຊາມຂອງຊາຕານທີ່ຜູກມັດມະນຸດ. ຖ້າຜູ້ຄົນປະຖິ້ມອຸປະນິໄສທີ່ເສື່ອມຊາມເຫຼົ່ານີ້, ແລ້ວພວກເຂົາຈະບໍ່ຮູ້ສຶກອິດສະຫຼະ ແລະ ຖືກປົດປ່ອຍບໍ? ໃຫ້ຄິດແບບນີ້: ຖ້າເຈົ້າປາດຖະໜາທີ່ຈະຫຼີກລ່ຽງຈາກການຕິດຢູ່ໃນສະພາວະທີ່ຍາດຊິງເພື່ອສະຖານະ ແລະ ກຳໄລ, ເພື່ອເຮັດໃຫ້ຕົນເອງເປັນອິດສະຫຼະຈາກສະພາວະທີ່ເສື່ອມຊາມເຫຼົ່ານີ້ ແລະ ເພື່ອປົດປ່ອຍເຈົ້າເອງໃຫ້ຫຼຸດພົ້ນຈາກຄວາມໂສກເສົ້າ ແລະ ພັນທະນາການຈາກກຽດຕິຍົດ, ກຳໄລ ແລະ ສະຖານະ, ເຈົ້າຕ້ອງເຂົ້າໃຈຄວາມຈິງອັນໃດ? ເຈົ້າຕ້ອງມີຄວາມເປັນຈິງແຫ່ງຄວາມຈິງອັນໃດເພື່ອໃຫ້ເຈົ້າໄດ້ຮັບເອົາອິດສະຫຼະພາບ ແລະ ການປົດປ່ອຍ? ກ່ອນອື່ນ, ເຈົ້າຕ້ອງເຫັນວ່າຊາຕານໃຊ້ກຽດຕິຍົດ, ກຳໄລ ແລະ ສະຖານະເພື່ອເຮັດໃຫ້ຜູ້ຄົນເສື່ອມຊາມ, ເຮັດໃຫ້ພວກເຂົາຕິດກັບດັກ, ຂົ່ມເຫັງພວກເຂົາ, ເຮັດໃຫ້ພວກເຂົາເສື່ອມຖອຍລົງ ແລະ ຈົມລົງສູ່ຄວາມຜິດບາບ. ຍິ່ງໄປກວ່ານັ້ນ, ໂດຍການຍອມຮັບຄວາມຈິງເທົ່ານັ້ນ ຜູ້ຄົນຈຶ່ງຈະສາມາດປະຖິ້ມ ແລະ ປ່ອຍວາງກຽດຕິຍົດ, ກຳໄລ ແລະ ສະຖານະໄດ້. ການປ່ອຍວາງສິ່ງເຫຼົ່ານີ້ແມ່ນຍາກຫຼາຍສຳລັບທຸກຄົນ, ບໍ່ວ່າພວກເຂົາຈະໜຸ່ມ ຫຼື ເຖົ້າ ຫຼື ເປັນຜູ້ເຊື່ອໃໝ່ ຫຼື ເຊື່ອໄດ້ດົນແລ້ວ. ເຖິງແມ່ນວ່າບາງຄົນເປັນຄົນເກັບຕົວ ແລະ ພວກເຂົາປາກົດວ່າບໍ່ເວົ້າຫຍັງຫຼາຍ, ໃນຄວາມເປັນຈິງແລ້ວ ພວກເຂົາແອບມີຄວາມຫຍຸ້ງຍາກໃນຫົວໃຈຂອງພວກເຂົາຫຼາຍກວ່າທີ່ຄົນອື່ນມີ. ການປະຖິ້ມກຽດຕິຍົດ, ກຳໄລ ແລະ ສະຖານະເປັນເລື່ອງຍາກສຳລັບທຸກຄົນ; ບໍ່ມີຜູ້ໃດສາມາດເອົາຊະນະການລໍ້ລວງຈາກສິ່ງເຫຼົ່ານັ້ນ, ສະພາວະພາຍໃນຂອງຜູ້ຄົນກໍລ້ວນແລ້ວແຕ່ຄືກັນ. ຊາຕານໄດ້ເຮັດໃຫ້ມະນຸດເສື່ອມຊາມໂດຍບໍ່ໄດ້ໃຊ້ຫຍັງທີ່ຫຼາຍກວ່າກຽດຕິຍົດ ແລະ ກຳໄລ; ວັດທະນະທຳດັ້ງເດີມຫຼາຍພັນປີພຽງແຕ່ປູກຝັງເຫຼົ່ານີ້ໃນຜູ້ຄົນ. ສະນັ້ນ, ທຳມະຊາດທີ່ເສື່ອມຊາມຂອງມະນຸດຮັກ ແລະ ສະແຫວງຫາກຽດຕິຍົດ, ກຳໄລ ແລະ ສະຖານະ, ມັນເປັນພຽງແຕ່ວ່າວິທີການທີ່ຜູ້ຄົນຕ່າງໆສະແຫວງຫາ ແລະ ສະແດງມັນອອກແມ່ນມີຄວາມແຕກຕ່າງ. ມີບາງຄົນທີ່ບໍ່ເຄີຍເວົ້າເຖິງມັນ ແລະ ປິດບັງມັນໃນຫົວໃຈຂອງພວກເຂົາ, ໃນຂະນະທີ່ຄົນອື່ນເປີດເຜີຍມັນໃນຄຳເວົ້າຂອງພວກເຂົາ. ມີບາງຄົນທີ່ຈະຕໍ່ສູ້ສຳລັບສິ່ງເຫຼົ່ານີ້ ໂດຍບໍ່ມີສິນທຳເລີຍ, ໃນຂະນະທີ່ມີຄົນອື່ນທີ່ບໍ່ຕໍ່ສູ້ເພື່ອໄດ້ຮັບພວກມັນ, ແຕ່ໃນບ່ອນລັບໆ ພວກເຂົາຈົ່ມຕໍ່ວ່າ, ຈົ່ມພຶມພຳ ແລະ ທຳລາຍສິ່ງຕ່າງໆ. ເຖິງແມ່ນວ່າມັນສະແດງຢ່າງແຕກຕ່າງກັນໃນຜູ້ຄົນທີ່ແຕກຕ່າງກັນ, ທຳມະຊາດຂອງພວກເຂົາຈຶ່ງຄ້າຍຄືກັນຢ່າງແທ້ຈິງ. ພວກເຂົາທຸກຄົນເປັນມະນຸດເສື່ອມຊາມທີ່ຕໍ່ຕ້ານພຣະເຈົ້າ. ຖ້າເຈົ້າເອົາໃຈໃສ່ກັບກຽດຕິຍົດ, ກຳໄລ ແລະ ສະຖານະຢູ່ສະເໝີ, ຖ້າເຈົ້າເຊີດຊູສິ່ງເຫຼົ່ານີ້ສູງເກີນໄປ, ຖ້າພວກມັນຄອບງໍາຫົວໃຈຂອງເຈົ້າ ແລະ ຖ້າເຈົ້າບໍ່ເຕັມໃຈທີ່ຈະປະຖິ້ມພວກມັນ, ແລ້ວເຈົ້າຈະຖືກຄວບຄຸມ ແລະ ຜູກມັດໂດຍພວກມັນ. ເຈົ້າຈະກາຍມາເປັນຂ້າທາດຂອງພວກເຂົາ ແລະ ໃນທີ່ສຸດແລ້ວ ພວກມັນຈະທຳລາຍເຈົ້າໃນທີ່ສຸດ. ເຈົ້າຕ້ອງຮຽນຮູ້ທີ່ຈະປະຖິ້ມ ແລະ ປ່ອຍວາງສິ່ງເຫຼົ່ານີ້, ແນະນຳຄົນອື່ນ ແລະ ອະນຸຍາດໃຫ້ພວກເຂົາໂດດເດັ່ນ. ຢ່າດິ້ນຮົນ ຫຼື ຟ້າວຟັ່ງທີ່ຈະສວຍໂອກາດເພື່ອໂດດເດັ່ນ ແລະ ສ່ອງແສງ. ເຈົ້າຕ້ອງສາມາດປ່ອຍວາງສິ່ງເຫຼົ່ານີ້, ແຕ່ເຈົ້າຕ້ອງບໍ່ເຮັດໃຫ້ການປະຕິບັດໜ້າທີ່ຂອງເຈົ້າຊັກຊ້າອີກດ້ວຍ. ຈົ່ງເປັນຄົນທີ່ເຮັດວຽກຢ່າງງຽບໆ ແລະ ບໍ່ໂອ້ອວດກັບຄົນອື່ນໃນຂະນະທີ່ເຈົ້າປະຕິບັດໜ້າທີ່ຂອງເຈົ້າຢ່າງອຸທິດຕົນ. ຍິ່ງເຈົ້າປະຖິ້ມຄວາມພາກພູມໃຈ ແລະ ສະຖານະຂອງເຈົ້າຫຼາຍສ່ຳໃດ ແລະ ຍິ່ງເຈົ້າປ່ອຍວາງຜົນປະໂຫຍດຂອງເຈົ້າເອງຫຼາຍສ່ຳໃດ, ເຈົ້າຍິ່ງຈະຮູ້ສຶກເປັນສຸກຫຼາຍເທົ່ານັ້ນ ແລະ ມັນຈະມີແສງສະຫວ່າງຢູ່ໃນຫົວໃຈຂອງເຈົ້າຫຼາຍສໍ່ານັ້ນ ແລະ ສະພາວະຂອງເຈົ້າຍິ່ງຈະດີຂຶ້ນເທົ່ານັ້ນ. ຍິ່ງເຈົ້າດິ້ນຮົນ ແລະ ແຂ່ງຂັນຫຼາຍສ່ຳໃດ, ສະພາວະຂອງເຈົ້າຍິ່ງຈະເລີ່ມມືດມົນເທົ່ານັ້ນ. ຖ້າເຈົ້າບໍ່ເຊື່ອເຮົາ, ກໍຈົ່ງລອງເບິ່ງ! ຖ້າເຈົ້າຢາກແກ້ໄຂສະພາວະທີ່ເສື່ອມຊາມແບບນີ້ ແລະ ບໍ່ຖືກຄວບຄຸມໂດຍສິ່ງເຫຼົ່ານີ້, ເຈົ້າຕ້ອງສະແຫວງຫາຄວາມຈິງ ແລະ ເຂົ້າໃຈແກ່ນແທ້ຂອງສິ່ງເຫຼົ່ານີ້ຢ່າງຊັດເຈນ ແລະ ຫຼັງຈາກນັ້ນກໍປ່ອຍວາງພວກມັນ ແລະ ສະຫຼະພວກມັນເສຍ. ບໍ່ດັ່ງນັ້ນ, ຍິ່ງເຈົ້າດິ້ນຮົນຫຼາຍສ່ຳໃດ, ຫົວໃຈເຈົ້າກໍຍິ່ງຈະມືດມົນສໍ່ານັ້ນ ແລະ ເຈົ້າຍິ່ງຈະຮູ້ສຶກອິດສາ ແລະ ກຽດຊັງຫຼາຍຂຶ້ນ ແລະ ຄວາມປາຖະໜາຢາກໄດ້ສິ່ງເຫຼົ່ານີ້ຂອງເຈົ້າຍິ່ງແຂງແກ່ນຂຶ້ນສ່ຳນັ້ນ. ຍິ່ງຄວາມປາຖະໜາຢາກໄດ້ຂອງເຈົ້າເພື່ອຮັບເອົາພວກມັນແຂງແກ່ນຂຶ້ນສ່ຳໃດ, ເຈົ້າຍິ່ງມີຄວາມສາມາດໜ້ອຍລົງທີ່ຈະຮັບເອົາພວກມັນ ແລະ ເມື່ອສິ່ງນີ້ເກີດຂຶ້ນ, ຄວາມກຽດຊັງຂອງເຈົ້າຈະເພີ່ມຂຶ້ນ. ເນື່ອງຈາກວ່າຄວາມກຽດຊັງຂອງເຈົ້າເພີ່ມຂຶ້ນ, ເຈົ້າຈະມືດມົນຢູ່ພາຍໃນຫຼາຍຂຶ້ນ. ຍິ່ງເຈົ້າມືດມົນຢູ່ພາຍໃນຫຼາຍຂຶ້ນສ່ຳໃດ, ການປະຕິບັດໜ້າທີ່ຂອງເຈົ້າຍິ່ງຈະຮ້າຍແຮງສໍ່ານັ້ນ ແລະ ຍິ່ງການປະຕິບັດໜ້າທີ່ຂອງເຈົ້າຮ້າຍແຮງສໍ່າໃດ, ເຈົ້າຍິ່ງເປັນປະໂຫຍດໜ້ອຍລົງຕໍ່ເຮືອນຂອງພຣະເຈົ້າ. ນີ້ແມ່ນວົງຈອນຊົ່ວຮ້າຍທີ່ເຊື່ອມໂຍງກັນ. ຖ້າເຈົ້າບໍ່ສາມາດປະຕິບັດໜ້າທີ່ຂອງເຈົ້າໄດ້ດີຈັກເທື່ອ, ເຈົ້າຈະຄ່ອຍໆຖືກຂັບໄລ່ອອກ.

ເພື່ອໃຫ້ພຣະວິນຍານບໍລິສຸດເຮັດພາລະກິດຢູ່ພາຍໃນບຸກຄົນໜຶ່ງ ແລະ ປ່ຽນແປງຫຼາກຫຼາຍສະພາວະທີ່ຂີ້ຄ້ານຂອງພວກເຂົາ, ບຸກຄົນນັ້ນຕ້ອງໃຫ້ການຮ່ວມມື ແລະ ສະແຫວງຫາຢ່າງຫ້າວຫັນ, ໃນບາງຄັ້ງກໍທົນທຸກ, ຈ່າຍລາຄາ, ປະຖິ້ມສິ່ງຕ່າງໆ ແລະ ປະຖິ້ມເນື້ອໜັງ, ປ່ຽນເສັ້ນທາງຂອງພວກເຂົາກັບຄືນເທື່ອລະຂັ້ນຕອນ.ມັນໃຊ້ເວລາດົນທີ່ຈະໃຫ້ສິ່ງນີ້ມີຜົນຮັບ ແລະ ເພື່ອໃຫ້ພວກເຂົາກ້າວຕີນໃນເສັ້ນທາງທີ່ຖືກຕ້ອງ, ແຕ່ມັນຈະໃຊ້ເວລາບຶດດຽວເທົ່ານັ້ນເພື່ອໃຫ້ພຣະເຈົ້າເປີດໂປງຄົນໃດໜຶ່ງ. ຖ້າເຈົ້າບໍ່ປະຕິບັດໜ້າທີ່ຂອງເຈົ້າໃຫ້ດີ, ແຕ່ພະຍາຍາມປິດບັງຕົນເອງຢູ່ສະເໝີ ແລະ ພະຍາຍາມແຂ່ງຂັນເພື່ອສະຖານະຢູ່ສະເໝີ, ເພື່ອໃຫ້ໂດດເດ່ັນ ແລະ ສ່ອງແສງ, ຕໍ່ສູ້ສຳລັບຊື່ສຽງ ແລະ ຜົນປະໂຫຍດຂອງເຈົ້າ, ແລ້ວໃນຂະນະທີ່ດຳລົງຊີວິດຢູ່ໃນສະພາວະນີ້ ເຈົ້າບໍ່ໄດ້ເປັນພຽງຜູ້ເຮັດບໍລິການເທົ່ານັ້ນບໍ? ເຈົ້າສາມາດຮັບໃຊ້ໄດ້ຖ້າເຈົ້າຕ້ອງການ, ແຕ່ມັນເປັນໄປໄດ້ທີ່ເຈົ້າຈະຖືກເປີດໂປງກ່ອນທີ່ການບໍລິການຂອງເຈົ້າຈະສຳເລັດ. ເມື່ອຜູ້ຄົນຖືກເປີດໂປງ, ມື້ທີ່ພວກເຂົາຖືກປະນາມ ແລະ ໂຍນຖິ້ມກໍຈະມາເຖິງ. ມັນເປັນໄປໄດ້ບໍທີ່ຈະຍ້ອນກັບຜົນຕາມມານັ້ນ? ມັນບໍ່ແມ່ນເລື່ອງງ່າຍ; ມັນສາມາດເປັນໄປໄດ້ວ່າພຣະເຈົ້າໄດ້ກຳນົດຜົນຕາມມາຂອງພວກເຂົາແລ້ວ, ເຊິ່ງໃນກໍລະນີນັ້ນ ພວກເຂົາກໍອາດມີບັນຫາ. ໂດຍປົກກະຕິແລ້ວ, ຜູ້ຄົນເຮັດຜິດ, ເປີດເຜີຍອຸປະນິໄສທີ່ເສື່ອມຊາມ ແລະ ເຮັດຜິດເລັກໆນ້ອຍໆສອງສາມຢ່າງ ຫຼື ພວກເຂົາເຮັດຕາມຄວາມປາຖະໜາທີ່ເຫັນແກ່ຕົວຂອງພວກເຂົາ, ແອບມີເຈດຕະນາຂອງພວກເຂົາເອງໃນຂະນະທີ່ພວກເຂົາເວົ້າ ແລະ ຫຼິ້ນກົນ, ແຕ່ຕາບໃດທີ່ພວກເຂົາບໍ່ຂັດຂວາງ ຫຼື ລົບກວນວຽກງານໃນຄຣິສຕະຈັກ ຫຼື ສ້າງຄວາມວຸ້ນວາຍຄັ້ງໃຫຍ່ຫຼວງ ຫຼື ເຮັດຜິດຕໍ່ອຸປະນິໄສຂອງພຣະເຈົ້າ ຫຼື ສ້າງຜົນຮັບທີ່ຊົ່ວຮ້າຍໃດໜຶ່ງຢ່າງເຫັນຊັດ, ແລ້ວພວກເຂົາຈະຍັງມີໂອກາດກັບໃຈ. ແຕ່ຖ້າພວກເຂົາເຮັດສິ່ງຊົ່ວຮ້າຍທີ່ຮ້າຍແຮງ ຫຼື ສ້າງຫະຍະນະທີ່ໃຫຍ່ຫຼວງ, ພວກເຂົາຍັງສາມາດໄຖ່ຕົນເອງບໍ? ມັນອັນຕະລາຍຫຼາຍສຳລັບຄົນທີ່ເຊື່ອໃນພຣະເຈົ້າ ແລະ ປະຕິບັດໜ້າທີ່ເພື່ອໄປເຖິງຈຸດນີ້. ມັນເປັນຄືກັບຄູ່ແຕ່ງດອງທີ່ໃຊ້ຊີວິດຂອງພວກເຂົາຮ່ວມກັນ. ຖ້າມີການສຽດສີກັນເລັກນ້ອຍລະຫວ່າງພວກເຂົາທັງສອງ ແລະ ພວກເຂົາເວົ້າບາງຢ່າງທີ່ທຳຮ້າຍອີກຄົນໃນບາງຄັ້ງ, ພວກເຂົາສາມາດສືບຕໍ່ໃຊ້ຊີວິດຮ່ວມກັນຕາບໃດທີ່ພວກເຂົາອົດທົນກັນໄດ້ກັນ. ແຕ່ຖ້າຄົນໃດໜຶ່ງໃນພວກເຂົາມີຊູ້ ແລະ ບໍ່ວ່າຫຍັງກໍຕາມ, ຄູ່ຮ່ວມຮັກຂອງພວກເຂົາບໍ່ສາມາດເຮັດໃຫ້ຕົນເອງເອົາຄົນນັ້ນກັບມາໄດ້ ແລະ ຖ້າບຸກຄົນນັ້ນບໍ່ເຕັມໃຈທີ່ຈະກັບມາ, ແລ້ວພວກເຂົາທັງສອງຄົນຈະສາມາດຢູ່ຮ່ວມກັນໄດ້ບໍ? ການອົດທົນກັບຄົນນັ້ນຫຼາຍຂຶ້ນຈະບໍ່ເປັນປະໂຫຍດ, ມັນກໍຈະບໍ່ເກີດຜົນຫຍັງ.ການແຕ່ງດອງເຊັ່ນນີ້ກໍແຕກສະຫຼາຍ, ສິ່ງດຽວທີ່ພວກເຂົາສາມາດເຮັດໄດ້ກໍຄືການຢ່າຮ້າງ. ຖ້າສອງຄົນໄປຮອດຈຸດນີ້, ແລ້ວເຖິງແມ່ນວ່າພວກເຂົາຍັງໃຊ້ຊີວິດພາຍໃຕ້ຫຼັງຄາດຽວກັນ, ການແຕ່ງດອງຂອງພວກເຂົາມີຢູ່ແຕ່ໃນນາມເທົ່ານັ້ນ. ມັນບໍ່ໄດ້ແຕກຕ່າງຫຍັງເລີຍວ່າພວກເຂົາຈະຢ່າຮ້າງ ຫຼື ບໍ່. ຖ້າເຈົ້າເຊື່ອໃນພຣະເຈົ້າ, ເຮັດໜ້າທີ່ຂອງເຈົ້າ ແລະ ເຈົ້າໄປ້ຮອດຈຸດດຽວກັນ, ເມື່ອເຈົ້າພາດໂອກາດທີ່ຈະສະແຫວງຫາຄວາມຈິງ ແລະ ຖືກເຮັດໃຫ້ສົມບູນ, ຫົວໃຈຂອງເຈົ້າກໍຈະແຂງກະດ້າງ ແລະ ເຈົ້າຈະບໍ່ກັບໃຈ ຫຼື ກັບຄືນຈັກເທື່ອ ແລະ ເຈົ້າສືບຕໍ່ສະແຫວງຫາສະຖານະຢ່າງດື້ດ້ານ, ໂດຍບໍ່ຍອມຮັບຄວາມຈິງແມ່ນແຕ່ໜ້ອຍດຽວ, ເຖິງແມ່ນວ່າພຣະເຈົ້າໄດ້ມອບໂອກາດຫຼາຍຢ່າງໃຫ້ກັບເຈົ້າ, ແລ້ວບໍ່ໄວກໍຊ້າ ມື້ທີ່ເຈົ້າຖືກເປີດເຜີຍ ແລະ ໂຍນຖິ້ມກໍຈະມາເຖິງ. ສິ່ງທີ່ເປັນໄປໄດ້ຫຼາຍທີ່ສຸດ, ເລື່ອງໜຶ່ງ ຫຼື ສະຖານະການ ຫຼື ຄຳເວົ້າ ຫຼື ທ່າທີ່ຈະເປີດໂປງເຈົ້າຢ່າງສົມບູນ. ສະນັ້ນ, ຖ້າບຸກຄົນໜຶ່ງບໍ່ໄດ້ຮັບພາລະກິດຂອງພຣະວິນຍານບໍລິສຸດ ຫຼື ຮັບເອົາຄວາມຈິງ, ຖ້າພວກເຂົາຖືກຜູກມັດ ແລະ ຄວບຄຸມໂດຍອຸປະນິໄສທີ່ເສື່ອມຊາມ ແລະ ຊົ່ວຮ້າຍຂອງພວກເຂົາຢູ່ສະເໝີ, ຖ້າພວກເຂົາໃຊ້ຊີວິດກັບຄວາມປາຖະໜາ ແລະ ເຈດຕະນາທີ່ເຫັນແກ່ຕົວທຸກປະເພດ ແລະ ບໍ່ສາມາດອອກຈາກພວກມັນໄດ້, ແລ້ວພວກເຂົາກໍຕົກຢູ່ໃນອັນຕະລາຍຄັ້ງໃຫຍ່. ບໍ່ໄວກໍຊ້າ, ພວກເຂົາຈະສະດຸດ ແລະ ຖືກເປີດໂປງ. ບາງທີເຈົ້າບໍ່ໄດ້ສະດຸດເທື່ອ, ແຕ່ສິ່ງນັ້ນບໍ່ໄດ້ໝາຍຄວາມວ່າເຈົ້າຈະບໍ່ສະດຸດໃນພາຍຫຼັງ. ບາງທີເຈົ້າຍັງສາມາດເຮັດໜ້າທີ່ຂອງເຈົ້າໃນຕອນນີ້, ບາງທີເຈົ້າຍັງມີຄວາມປະສົງບາງຢ່າງທີ່ຈະເສຍສະຫຼະຕົນເອງສຳລັບພຣະເຈົ້າ ແລະ ທົນທຸກກັບຄວາມລຳບາກ, ບາງທີເຈົ້າມີຄວາມປະສົງບາງຢ່າງທີ່ຈະສະແຫວງຫາການຖືກເຮັດໃຫ້ສົມບູນ, ແຕ່ສິ່ງນັ້ນບໍ່ສາມາດແທນທີ່ໃຫ້ກັບການເຂົ້າໃຈຄວາມຈິງ ຫຼື ການເຂົ້າສູ່ຄວາມເປັນຈິງແຫ່ງຄວາມຈິງ ຫຼື ມັນບໍ່ໄດ້ໝາຍຄວາມວ່າເຈົ້າຈະບໍ່ສະດຸດໃນພາຍຫຼັງ ຫຼື ເຈົ້າຈະສາມາດຍຶດໝັ້ນ. ບາງຄົນເຊື່ອໃນພຣະເຈົ້າເປັນເວລາຫຼາຍປີ ແຕ່ບໍ່ເຂົ້າໃຈຄວາມຈິງແມ່ນແຕ່ໜ້ອຍດຽວ. ທັດສະນະພາຍນອກຂອງພວກເຂົາກ່ຽວກັບສິ່ງຕ່າງໆຍັງຄົງເປັນຄືກັນກັບຜູ້ບໍ່ເຊື່ອ. ເມື່ອພວກເຂົາເຫັນຜູ້ນໍາຈອມປອມ ຫຼື ຜູ້ຕໍ່ຕ້ານພຣະຄຣິດທີ່ກຳລັງຖືກເປີດໂປງ ແລະ ໂຍນອອກ, ພວກເຂົາກໍຄິດວ່າ “ການເຊື່ອໃນພຣະເຈົ້າ, ການຕິດຕາມພຣະເຈົ້າ, ການດຳລົງຊີວິດຢູ່ຕໍ່ໜ້າພຣະເຈົ້າເປັນຄືກັບການຍ່າງເທິງນໍ້າກ້ອນແຜ່ນບາງໆ! ມັນເປັນຄືກັບການໃຊ້ຊີວິດຢູ່ປາຍມີດ!” ຄົນອື່ນເວົ້າວ່າ “ການເປັນຜູ້ນໍາ ແລະ ຜູ້້ເຮັດວຽກ ແລະ ການຮັບໃຊ້ພຣະເຈົ້າມີຄວາມສ່ຽງ. ມັນເປັນຄືກັບດັ່ງທີ່ຜູ້ຄົນເວົ້າວ່າ: ‘ການໃກ້ຊິດກັບກະສັດກໍອັນຕະລາຍສໍ່າກັບການນອນກັບເສືອ’.ຖ້າເຈົ້າເວົ້າ ຫຼື ເຮັດບາງຢ່າງຜິດ, ເຈົ້າຈະເຮັດຜິດຕໍ່ອຸປະນິໄສຂອງພຣະເຈົ້າ ແລະ ເຈົ້າຈະຖືກໂຍນຖິ້ມ ແລະ ລົງໂທດ!” ຄຳຄິດເຫັນເຫຼົ່ານີ້ຖືກຕ້ອງບໍ? “ການຍ່າງເທິງນໍ້າກ້ອນແຜ່ນບາງໆ” ແລະ “ການໃຊ້ຊີວິດຢູ່ປາຍມີດ”, ຄຳເວົ້າເຫຼົ່ານີ້ໝາຍຄວາມວ່າແນວໃດ? ຄຳເວົ້າເຫຼົ່ານີ້ໝາຍຄວາມວ່າມີອັນຕະລາຍຄັ້ງໃຫຍ່, ມີອັນຕະລາຍຄັ້ງໃຫຍ່ໃນທຸກຊ່ວງເວລາ ແລະ ຄວາມເລິນເລີ້ແມ່ນແຕ່ໜ້ອຍດຽວຈະພາໃຫ້ຄົນໆໜຶ່ງສູນເສຍຈຸດຢືນຂອງພວກເຂົາ.“ການໃກ້ຊິດກັບກະສັດກໍອັນຕະລາຍສໍ່າກັບການນອນກັບເສືອ” ເປັນຄຳເວົ້າທີ່ມັກເວົ້າໃນບັນດາຜູ້ບໍ່ເຊື່ອ. ມັນໝາຍຄວາມວ່າມັນອັນຕະລາຍທີ່ຈະໃກ້ຊິດກັບກະສັດທີ່ຊົ່ວຮ້າຍ. ຖ້າຄົນໆໜຶ່ງນໍາໃຊ້ຄຳເວົ້ານີ້ກັບການຮັບໃຊ້ພຣະເຈົ້າ, ຂໍ້ຜິດພາດນີ້ຢູ່ໃສ? ເພື່ອປຽບທຽບກະສັດທີ່ຊົ່ວຮ້າຍກັບພຣະເຈົ້າ, ພຣະຜູ້ເປັນເຈົ້າຂອງການເນລະມິດສ້າງ, ນີ້ບໍ່ແມ່ນການໝິ່ນປະໝາດຕໍ່ພຣະເຈົ້າບໍ? ນັ້ນຄືບັນຫາທີ່ຮ້າຍແຮງ. ພຣະເຈົ້າເປັນພຣະເຈົ້າທີ່ຊອບທຳ ແລະ ບໍລິສຸດ; ການທີ່ມະນຸດຄວນຖືກລົງໂທດຍ້ອນຕໍ່ຕ້ານພຣະເຈົ້າ ຫຼື ຍ້ອນເປັນປໍລະປັກຕໍ່ພຣະອົງແມ່ນຖືກກຳນົດໂດຍສະຫວັນ ແລະ ຮັບຮູ້ໂດຍແຜ່ນດິນໂລກ. ຊາຕານ ແລະ ມານຮ້າຍບໍ່ມີຄວາມຈິງແມ່ນແຕ່ໜ້ອຍດຽວ; ພວກເຂົາສົກກະຕິ ແລະ ຊົ່ວຮ້າຍ, ພວກເຂົາຂ້າສັງຫານຄົນໄຮ້ດຽງສາ ແລະ ກືນກິນຄົນດີ. ພວກເຂົາຈະສາມາດທຽບກັບພຣະເຈົ້າໄດ້ແນວໃດ? ເປັນຫຍັງຜູ້ຄົນຈຶ່ງບິດເບືອນຂໍ້ແທ້ຈິງ ແລະ ໃສ່ຮ້າຍພຣະເຈົ້າ? ນີ້ຄືການໝິ່ນປະໝາດທີ່ໃຫຍ່ຫຼວງຕໍ່ພຣະເຈົ້າ! ເມື່ອບາງຄົນທີ່ມັກຂີ້ຄ້ານ ແລະ ບໍ່ປະຕິບັດໜ້າທີ່ຂອງພວກເຂົາຢ່າງຈິງໃຈຖືກລິຮານ ແລະ ຈັດການ, ພວກເຂົາກໍກັງວົນວ່າພວກເຂົາຈະຖືກຂັບໄລ່ ແລະ ພວກເຂົາມັກຄິດກັບຕົນເອງວ່າ “ການເຊື່ອໃນພຣະເຈົ້າເປັນຄືກັບການຍ່າງເທິງນໍ້າກ້ອນແຜ່ນບາງໆແທ້ໆ! ທັນທີທີ່ເຈົ້າເຮັດບາງສິ່ງທີ່ບໍ່ຖືກຕ້ອງ, ເຈົ້າຈະຖືກຈັດການ; ທັນທີທີ່ເຈົ້າຖືກລະບຸວ່າເປັນຜູ້ນໍາຈອມປອມ ຫຼື ຜູ້ຕໍ່ຕ້ານພຣະຄຣິດ, ເຈົ້າຈະຖືກປ່ຽນແທນ ແລະ ໂຍນຖິ້ມ. ໃນເຮືອນຂອງພຣະເຈົ້າ, ມັນບໍ່ແມ່ນເລື່ອງແປກສຳລັບພຣະເຈົ້າທີ່ຈະໃຈຮ້າຍ ແລະ ເມື່ອຜູ້ຄົນໄດ້ເຮັດສິ່ງບໍ່ດີສອງສາມຢ່າງ, ພວກເຂົາກໍຖືກໂຍນອອກດ້ວຍຄຳເວົ້າຄຳດຽວ. ພວກເຂົາເຖິງກັບບໍ່ໄດ້ຮັບໂອກາດໃຫ້ກັບໃຈເລີຍ”. ນັ້ນຄືລັກສະນະທີ່ສິ່ງຕ່າງໆເປັນຢູ່ແທ້ໆ? ເຮືອນຂອງພຣະເຈົ້າບໍ່ເຮັດໃຫ້ຜູ້ຄົນມີໂອກາດກັບໃຈແທ້ໆບໍ? (ນັ້ນຄືສິ່ງທີ່ບໍ່ຖືກຕ້ອງ.) ຄົນຊົ່ວຮ້າຍເຫຼົ່ານັ້ນ ແລະ ຜູ້ຕໍ່ຕ້ານພຽງແຕ່ຖືກຂັບໄລ່ ເພາະພວກເຂົາເຮັດສິ່ງຊົ່ວຮ້າຍທີ່ຫຼາກຫຼາຍ ແລະ ຖືກລິຮານ ແລະ ຈັດການ ແລະ ເຖິງວ່າຈະມີການຕັກເຕືອນຊໍ້າໆ, ພວກເຂົາກໍບໍ່ປ່ຽນວິທີການຂອງພວກເຂົາ. ແມ່ນຫຍັງຄືບັນຫາກັບການທີ່ຜູ້ຄົນຄິດໃນລັກສະນະນີ້? ພວກເຂົາກຳລັງຫາຂໍ້ອ້າງທີ່ດູດີໃຫ້ກັບຕົນເອງ. ພວກເຂົາບໍ່ສະແຫວງຫາຄວາມຈິງ ຫຼື ພວກເຂົາບໍ່ສະໜອງການບໍລິການຢ່າງຖືກຕ້ອງ ແລະ ເພາະພວກເຂົາຢ້ານທີ່ຈະຖືກກຳຈັດ ແລະ ໂຍນອອກ, ພວກເຂົາກໍຈົ່ມຕໍ່ວ່າຢ່າງຂົມຂື່ນ ແລະ ເຜີຍແຜ່ແນວຄິດຂອງພວກເຂົາ. ເຫັນໄດ້ຢ່າງຊັດເຈນວ່າພວກເຂົາມີຄວາມເປັນມະນຸດທີ່ບໍ່ດີ ແລະ ພວກເຂົາມັກປະໝາດ ແລະ ເຮັດພໍເປັນພິທີ ແລະ ຢູ່ຊື່ໆ ແລະ ຂີ້ຄ້ານໃນວຽກງານຂອງພວກເຂົາ. ພວກເຂົາຢ້ານທີ່ຈະຖືກເປີດໂປງ ແລະ ໂຍນອອກ, ສະນັ້ນພວກເຂົາຈຶ່ງກ່າວໂທດໃສ່ຄຣິສຕະຈັກ ແລະ ພຣະເຈົ້າ. ແມ່ນຫຍັງຄືທຳມະຊາດຂອງສິ່ງນີ້? ມັນເປັນການຕັດສິນພຣະເຈົ້າ, ຈົ່ມຕໍ່ວ່າພຣະອົງ ແລະ ຕໍ່ຕ້ານພຣະອົງ. ຄຳຄິດເຫັນເຫຼົ່ານີ້ເປັນຄວາມເຊື່ອຜິດໆທີ່ເຫັນໄດ້ຢ່າງຊັດເຈນທີ່ສຸດ ແລະ ການກ່າວອ້າງທີ່ໂງ່ຈ້າທີ່ສຸດ. ຂໍ້ແທ້ຈິງທີ່ຄົນເຫຼົ່ານີ້ສາມາດເວົ້າສິ່ງດັ່ງກ່າວໄດ້ກໍເປັນເຄື່ອງພິສູດວ່າເຖິງແມ່ນຈະເຊື່ອໃນພຣະເຈົ້າເປັນເວລາຫຼາຍປີ, ພວກເຂົາກໍບໍ່ເຄີຍສະແຫວງຫາຄວາມຈິງຈັກເທື່ອເລີຍ. ມີພຽງແຕ່ສິ່ງນີ້ຈຶ່ງຈະເຮັດໃຫ້ພວກເຂົາຈົມລົງສູ່ລະດັບທີ່ຕັດສິນພຣະເຈົ້າ, ຕໍ່ຕ້ານພຣະອົງ ແລະ ໝິ່ນປະໝາດພຣະອົງ. ມັນເຫັນໄດ້ຢ່າງຊັດເຈນວ່າຄົນທີ່ມັກຂີ້ຄ້ານ ແລະ ບໍ່ສະແຫວງຫາຄວາມຈິງແມ່ນໃຊ້ຊີວິດໃນອັນຕະລາຍຢ່າງແທ້ຈິງ. ສະນັ້ນຜູ້ເຊື່ອໃນພຣະເຈົ້າຄວນປະຕິບັດແນວໃດເພື່ອທີ່ຈະເຮັດໃຫ້ພວກເຂົາປອດໄພ ແລະ ປົດປ່ອຍຕົນເອງຈາກສະຖານະການທີ່ອັນຕະລາຍເຫຼົ່ານີ້? ສິ່ງສຳຄັນກໍຄືການຍ່າງໃນເສັ້ນທາງຂອງການສະແຫວງຫາຄວາມຈິງ. ຖ້າບຸກຄົນໜຶ່ງສາມາດເຂົ້າໃຈຄວາມຈິງບາງຢ່າງ, ຖ້າພວກເຂົາສາມາດຍອມຕໍ່ພຣະເຈົ້າໃນລະດັບພື້ນຖານ, ແລ້ວພວກເຂົາຈະປອດໄພ ແລະ ໝັ້ນຄົງພໍສົມຄວນ. ຄົນທີ່ບໍ່ສະແຫວງຫາຄວາມຈິງ, ຄົນທີ່ບໍ່ມີຄວາມເປັນຈິງແຫ່ງຄວາມຈິງເລີຍ ແລະ ຄົນທີ່ມັກຂີ້ຄ້ານ, ພວກເຂົາຢູ່ໃນອັນຕະລາຍທີ່ຈະຖືກໂຍນອອກຢູ່ສະເໝີ. ຜູ້ຄົນທີ່ເບື່ອໜ່າຍຄວາມຈິງໃນຫົວໃຈຂອງພວກເຂົາ, ຄົນທີ່ຮູ້ສຶກຢູ່ສະເໝີວ່າມັນເປັນເລື່ອງຍາກ ຫຼື ໂງ່ຈ້າເກີນໄປທີ່ຈະປະຕິບັດຄວາມຈິງ, ຄົນເຫຼົ່ານັ້ນຄືຄົນທີ່ຕົກຢູ່ໃນອັນຕະລາຍທີ່ສຸດ. ບໍ່ໄວກໍຊ້າ, ພວກເຂົາຈະຖືກເປີດໂປງ ແລະ ໂຍນອອກ.

ບໍ່ວ່າບຸກຄົນໜຶ່ງຈະຫຼອກລວງ ຫຼື ຂ້ອນຂ້າງໄຮ້ດຽງສາ ແລະ ຊື່ສັດ, ເຈດຕະນາ, ຄວາມປາຖະໜາ ແລະ ມົນທິນຂອງຜູ້ຄົນທຸກຄົນກໍຄ້າຍຄືກັນພໍສົມຄວນ. ຖ້າພວກເຈົ້າທຸກຄົນສາມາດຍ້ອນກັບເສັ້ນທາງຂອງເຈົ້າ, ປະຖິ້ມສະພາວະທີ່ເສື່ອມຊາມເຫຼົ່ານີ້ ແລະ ຢ່າງໜ້ອຍທີ່ສຸດກໍເຮັດໜ້າທີ່ຂອງເຈົ້າຢ່າງເໝາະສົມ, ເຈົ້າຈະມີລັກສະນະຂອງມະນຸດ. ຖ້າເຈົ້າມີເຈດຕະນາ, ແຮງຈູງໃຈ ແລະ ຄວາມປາຖະໜາສ່ວນຕົວຂອງເຈົ້າໃນຂະນະທີ່ເຮັດໜ້າທີ່ຂອງເຈົ້າ, ເຈົ້າກໍມີແນວໂນ້ມຫຼາຍທີ່ຈະເຮັດໃຫ້ອອກນອກຮູ້ນອກທາງ ແລະ ກໍ່ໃຫ້ເກີດຂໍ້ຜິດພາດ ແລະ ມັນຈະຫຍຸ້ງຍາກຫຼາຍສຳລັບເຈົ້າທີ່ຈະຮັບມືກັບເລື່ອງຕ່າງໆຕາມຫຼັກການ ຫຼື ເຮັດໜ້າທີ່ຂອງເຈົ້າໄດ້ເປັນຢ່າງດີ ແລະ ສອດຄ່ອງກັບຄວາມປະສົງຂອງພຣະເຈົ້າ. ນີ້ເປັນເພາະຜູ້ຄົນປະໝາດເກີນໄປ ແລະ ເຮັດພໍເປັນພິທີ ແລະ ເຕັມໄປດ້ວຍມົນທິນຫຼາຍຢ່າງເກີນໄປ. ຖ້າເຈົ້າຕ້ອງການເຮັດໜ້າທີ່ຂອງເຈົ້າໃຫ້ດີ, ເຈົ້າຕ້ອງແກ້ໄຂເຈດຕະນາ ແລະ ຄວາມປາຖະໜາສ່ວນຕົວຂອງເຈົ້າກ່ອນ. ແລ້ວ, ສະພາວະພາຍໃນຂອງເຈົ້າຈະປ່ຽນແປງຊ້າໆ, ຊຸດຄວາມຄິດຂອງເຈົ້າຈະດີຂຶ້ນ, ອົງປະກອບທີ່ຫ້າວຫັນພາຍໃນຕົວເຈົ້າຈະເພີ່ມຂຶ້ນ, ມົນທິນຂອງເຈົ້າຈະຫຼຸດລົງ, ຫົວໃຈຂອງເຈົ້າຈະບໍລິສຸດຂຶ້ນ ແລະ ງ່າຍຂຶ້ນ ແລະ ເຈົ້າຈະຕ້ອງການເຮັດໜ້າທີ່ຂອງເຈົ້າໃຫ້ດີເພື່ອເຮັດໃຫ້ພຣະເຈົ້າພໍໃຈເທົ່ານັ້ນ. ດ້ວຍວິທີນັ້ນ, ເຈົ້າຈະບໍ່ຖືກຄວບຄຸມໂດຍຄວາມຄິດ ແລະ ມຸມມອງທີ່ຊົ່ວຮ້າຍ ຫຼື ປັດຊະຍາສຳລັບການດຳລົງຊີວິດໄດ້ຢ່າງງ່າຍດາຍ. ເຈົ້າຈະໄດ້ຮັບອິດສະຫຼະພາບ ແລະ ເສລີພາບຢ່າງເປັນທຳມະຊາດ ແລະ ທຸກສິ່ງທີ່ເຈົ້າເຮັດຈະງ່າຍ ແລະ ເປັນທີ່ພໍໃຈ. ມັນເປັນຄືກັບເມື່ອຜູ້ຄົນກຳລັງຍ່າງ ຖ້າພວກເຂົາແບກຮັບພາລະຫຼາຍຢ່າງ, ແລ້ວການຍ່າງກໍຈະເປັນສິ່ງທີ່ອິດເມື່ອຍຫຼາຍ ແລະ ພວກເຂົາຈະຍ່າງຊ້າລົງເລື້ອຍໆ, ຈົນກວ່າພວກເຂົາຈະລົ້ມລົງ ແລະ ອ່ອນແຮງຈາກຄວາມອິດເມື່ອຍ. ຖ້າພວກເຂົາເອົາພາລະເຫຼົ່ານັ້ນອອກ, ແລ້ວການຍ່າງກໍຈະງ່າຍຂຶ້ນຫຼາຍ ແລະ ພວກເຂົາຍັງຈະຮູ້ສຶກປົດປ່ອຍ ແລະ ເປັນອິດສະຫຼະ. ພວກເຈົ້າທຸກຄົນຄວນຂຽນບັນທຶກ ຫຼື ບົດຄວາມຄຳພະຍານກ່ຽວກັບອິດສະຫຼະພາບ ແລະ ເສລີພາບດ້ານໃດກໍຕາມທີ່ພວກເຈົ້າໄດ້ຮັບ. ເຈົ້າຄວນຂຽນກ່ຽວກັບວ່າເຈົ້າຄວນສະແຫວງຫາຄວາມຈິງ ແລະ ວາງພາລະຂອງເຈົ້າແນວໃດ ເມື່ອສິ່ງຕ່າງໆເກີດຂຶ້ນກັບເຈົ້າ ແລະ ເຈົ້າໄດ້ປະຖິ້ມເຈດຕະນາ ແລະ ແຮງຈູງໃຈໃດຂອງເຈົ້າເອງ ແລະ ເຈົ້າໄດ້ຮັບແສງສະຫວ່າງປະເພດໃດ ແລະ ເຈົ້າຜະເຊີນໜ້າກັບຄວາມຮູ້ສຶກທີ່ເພິ່ງພໍໃຈຫຍັງ, ໃຫ້ຂຽນກ່ຽວກັບສະພາວະ ແລະ ຄວາມຮູ້ເຫຼົ່ານີ້. ນີ້ຄືຄຳພະຍານຈາກປະສົບການ ແລະ ມັນເປັນປະໂຫຍດທີ່ໃຫຍ່ຫຼວງຕໍ່ທັງເຈົ້າ ແລະ ຄົນອື່ນ. ດ້ວຍວິທີນີ້, ປະສົບການຂອງເຈົ້າຈະເພີ່ມຂຶ້ນ, ຄວາມເຂົ້າໃຈຂອງເຈົ້າກ່ຽວກັບຄວາມຈິງຈະດີຂຶ້ນ ແລະ ມື້ແຫ່ງເສລີພາບ ແລະ ອິດສະຫຼະພາບຂອງເຈົ້າຈະເພີ່ມທະວີ. ເຈົ້າຈະກາຍມາເປັນບຸກຄົນອິດສະຫຼະ, ເປັນຄົນທີ່ຄືກັບໂຢບ. ເປັນຫຍັງໂຢບຈຶ່ງສາມາດເວົ້າຄຳເວົ້າທີ່ມີຊື່ສຽງຢ່າງງ່າຍດາຍ: “ພຣະເຢໂຮວາໄດ້ມອບໃຫ້ ແລະ ພຣະເຢໂຮວາໄດ້ເອົາຄືນໄປ; ພອນປະເສີດຈົ່ງມີແກ່ພຣະນາມຂອງພຣະເຢໂຮວາເທີ້ນ” (ໂຢບ 1:21)? ເພິ່ນສາມາດເວົ້າພວກມັນໄດ້ງ່າຍໆເຊັ່ນນັ້ນພຽງແຕ່ຂ້າມຄືນບໍ? ບໍ່ແມ່ນຢ່າງແນ່ນອນ. ຄຳເວົ້າເຫຼົ່ານີ້ເປັນການສະຫຼຸບປະສົບການຫຼາຍມື້, ປີ ແລະ ທົດສະວັດ. ພວກມັນເປັນໝາກຜົນມາຈາກປະສົບການຊີວິດທີ່ສະສົມມີຫຼາຍທົດສະວັດ. ມັນບໍ່ແມ່ນເລື່ອງງ່າຍທີ່ຈະຮັບເອົາຄວາມຈິງ ແລະ ກ່າວຄຳພະຍານ. ວິທີດຽວທີ່ຈະບັນລຸຜົນໃນຄວາມເຊື່ອຂອງຄົນໆໜຶ່ງໃນພຣະເຈົ້າຄືການຍ່າງໃນເສັ້ນທາງຂອງການສະແຫວງຫາຄວາມຈິງ. ຫຼັງຈາກທີ່ປະຖິ້ມການສະແຫວງຫາກຽດຕິຍົດ, ກຳໄລ ແລະ ສະຖານະ, ສິ່ງຕ່າງໆຈະງ່າຍຂຶ້ນສຳລັບເຈົ້າຫຼາຍ. ມັນຈະງ່າຍສຳລັບເຈົ້າທີ່ຈະເລີ່ມຍ່າງໃນເສັ້ນທາງຂອງການສະແຫວງຫາຄວາມຈິງ. ເມື່ອປະສົບການຂອງເຈົ້າໄປຮອດຈຸດທີ່ເຈົ້າເຂົ້າໃຈຄວາມຈິງ ແລະ ເຂົ້າສູ່ຄວາມເປັນຈິງ, ເຈົ້າກໍຄົງຈະໄດ້ຮັບຄວາມຈິງ ແລະ ຮັບເສລີພາບ ແລະ ອິດສະຫຼະພາບ. ໃນຈຸດນັ້ນ, ເຈົ້າຈະຄິດວ່າເຈົ້າໄດ້ຮັບຢ່າງຫຼວງຫຼາຍຈາກການຕິດຕາມພຣະຄຣິດ ແລະ ການສະແຫວງຫາຄວາມຈິງ. ເພື່ອຮັບເອົາຄວາມຈິງ, ເຈົ້າຈະໄດ້ປະຖິ້ມການສະແຫວງຫາກຽດຕິຍົດ, ກຳໄລ ແລະ ສະຖານະຂອງເຈົ້າ ແລະ ຄວາມຫຍຸ້ງຍາກໃນເລື່ອງຄອບຄົວຂອງເຈົ້າ. ເຈົ້າຈະຕິດຕາມພຣະເຈົ້າ ແລະ ປະຕິບັດໜ້າທີ່ຂອງສິ່ງຖືກສ້າງ, ເຈົ້າຈະມາເຂົ້າໃຈຄວາມຈິງເທື່ອລະໜ້ອຍ ແລະ ເບິ່ງທະລຸຜ່ານຫຼາຍສິ່ງ. ເຈົ້າຈະບໍ່ສັບສົນ ຫຼື ຖືກຜູກມັດໂດຍຊາຕານອີກຄັ້ງ. ການຮັບເອົາຄວາມຈິງ ແລະ ຊີວິດເປັນສິ່ງທີ່ມີຄຸນຄ່າທີ່ສຸດ; ຄວາມຈິງຄືສິ່ງທີ່ຄູ່ຄວນແກ່ຄວາມຮັກຂອງເຈົ້າທີ່ສຸດ. ເມື່ອເຈົ້າເຫັນວ່າຄວາມຈິງເປັນສິ່ງທີ່ລໍ້າຄ່າທີ່ສຸດ, ເຈົ້າຈະຮັບຮູ້ວ່າກຽດຕິຍົດ, ກຳໄລ, ສະຖານະ, ເງິນ, ຄວາມທະນົງຕົວ ແລະ ຄວາມພາກພູມໃຈແມ່ນໄຮ້ຄ່າ ແລະ ສິ່ງເຫຼົ່ານີ້ເປັນອັນຕະລາຍຕໍ່ເຈົ້າ. ສະນັ້ນ, ເຈົ້າຈະມາກຽດຊັງ ແລະ ປະຕິເສດສິ່ງເຫຼົ່ານີ້ ແລະ ຈະສາມາດປະຖິ້ມພວກມັນໄດ້. ມັນມີຄວາມໝາຍທີ່ສຸດ. ເຖິງຢ່າງໃດກໍຕາມ, ຍັງມີບາງຄົນທີ່ບໍ່ສາມາດປະຖິ້ມຂໍ້ຈຳກັດຂອງຊື່ສຽງ ແລະ ສະຖານະ. ພວກເຂົາລະດົມສະໝອງຂອງພວກເຂົາໝົດມື້ໝົດຄືນ ແລະ ຕໍ່ສູ້ກັບຄົນອື່ນສຳລັບກຽດຕິຍົດ, ກຳໄລ ແລະ ສະຖານະ. ພວກເຂົາເຖິງກັບຈະຄັດຄ້ານ ແລະ ໂຕ້ຖຽງກັນກ່ຽວກັບຄວາມທະນົງຕົວ ແລະ ຄວາມພາກພູມໃຈສອງສາມເລື່ອງ. ພວກເຂົາຈະບໍ່ສະແຫວງຫາຄວາມຈິງ ຫຼື ພວກເຂົາຈະບໍ່ສົນໃຈຄວາມປະສົງຂອງພຣະເຈົ້າ. ພວກເຂົາຖືເອົາກຽດຕິຍົດ, ກຳໄລ ແລະ ສະຖານະສູງກວ່າສິ່ງອື່ນໃດ ແລະ ຜົນໄດ້ຮັບກໍຄືພວກເຂົາເຮັດນັ້ນເຮັດນີ້ເປັນເວລາຫຼາຍປີເພື່ອເຫັນແກ່ສິ່ງເຫຼົ່ານີ້, ໂດຍບໍ່ມີຄວາມເປັນຈິງແຫ່ງຄວາມຈິງແມ່ນແຕ່ໜ້ອຍດຽວ. ບໍ່ວ່າພວກເຂົາຈະປະຕິບັດໜ້າທີ່ຫຍັງກໍຕາມ, ພວກເຂົາກໍເຮັດບໍ່ດີ ແລະ ພວກເຂົາສູນເສຍເວລາຊ່ວງທີ່ດີທີ່ສຸດໃນຊີວິດຂອງພວກເຂົາ. ນີ້ຄືສະພາວະທີ່ໜ້າສັງເວດກ່ຽວກັບຄົນທີ່ບໍ່ສະແຫວງຫາຄວາມຈິງ. ຄົນເຫຼົ່ານີ້ຜ່ານຜ່າຄວາມເຊື່ອຂອງພວກເຂົາໃນພຣະເຈົ້າຢ່າງມົ້ວໆດ້ວຍວິທີນີ້. ສິບ ຫຼື ຊາວປີໄດ້ຜ່ານໄປ ແລະ ພວກເຂົາຍັງບໍ່ໄດ້ຮັບຄວາມຈິງ ຫຼື ຊີວິດ ແລະ ພວກເຂົາຍັງບໍ່ສາມາດເປັນພະຍານໃຫ້ກັບພຣະເຈົ້າ. ເມື່ອໄພພິບັດມາຮອດ, ພວກເຂົາຈະມຶນງົງ, ບໍ່ຮູ້ວ່າພວກເຂົາຈະເສຍຊີວິດລົງໃນໄພພິບັດໃນມື້ໃດ ແລະ ໃນຕອນນັ້ນ ມັນຈະຊ້າເກີນໄປທີ່ຈະເສຍດາຍ. ນັ້ນຄືເຫດຜົນທີ່ວ່າ ບໍ່ໄວກໍຊ້າ ຄົນທີ່ເຊື່ອໃນພຣະເຈົ້າແຕ່ບໍ່ສະແຫວງຫາຄວາມຈິງຈະມີມື້ທີ່ເສຍດາຍ. ໃນຕອນນີ້, ມີຫຼາຍຄົນທີ່ຍັງສະແຫວງຫາກຽດຕິຍົດ, ກຳໄລ ແລະ ສະຖານະຢ່າງຫຼັບຫູຫຼັບຕາ ແລະ ເມື່ອພວກເຂົາຖືກຈັດການ ແລະ ລິຮານ, ພວກເຂົາກໍຮູ້ສຶກວ່າພວກເຂົາໄດ້ທົນທຸກກັບຄວາມອັບອາຍຄັ້ງໃຫຍ່. ພວກເຂົາເຮັດສຸດຄວາມສາມາດຂອງພວກເຂົາເພື່ອສ້າງຂໍ້ອ້າງ ແລະ ຄຳອະທິບາຍທີ່ດູດີສຳລັບພວກເຂົາເອງເພື່ອທີ່ຈະປົກປ້ອງຄວາມທະນົງຕົວ ແລະ ຄວາມພາກພູມໃຈຂອງພວກເຂົາ. ພວກເຂົາບໍ່ຍອມຮັບຄວາມຈິງເພື່ອແກ້ໄຂອຸປະນິໄສທີ່ເສື່ອມຊາມຂອງພວກເຂົາເອງ ແລະ ພວກເຂົາຍັງຖືວ່າກຽດຕິຍົດ, ກຳໄລ ແລະ ສະຖານະສູງສົ່ງກວ່າສິ່ງອື່ນໃດ. ຄົນປະເພດນີ້ໃຊ້ຊີວິດຢ່າງເປັນຕາສັງເວດ! ພວກເຂົາເປັນຄົນທີ່ໂງ່ຈ້າ ແລະ ບໍ່ມີຄວາມຮູ້ທີ່ສຸດ.

ຕອນນີ້ຄືໂອກາດທີ່ດີທີ່ສຸດເພື່ອໃຫ້ພວກເຈົ້າເຮັດໜ້າທີ່ຂອງພວກເຈົ້າ, ເພື່ອຜະເຊີນໜ້າກັບວິທີການປະຖິ້ມອຸປະນິໄສທີ່ເສື່ອມຊາມຂອງເຈົ້າ, ວິທີການຮັບເອົາການຊີ້ນໍາຂອງພຣະເຈົ້າ, ວິທີການປະຕິບັດໜ້າທີ່ຂອງເຈົ້າຢ່າງອຸທິດຕົນ, ວິທີການປະຕິບັດຄວາມຈິງຂອງພຣະເຈົ້າ, ວິທີການປະຕິບັດຄວາມຮັບຜິດຊອບຂອງເຈົ້າ ແລະ ຫຼີກລ່ຽງຈາກການປະໝາດ ແລະ ການເຮັດໜ້າທີ່ຂອງເຈົ້າພໍເປັນພິທີ ແລະ ວິທີການມອບຫົວໃຈຂອງເຈົ້າໃຫ້ກັບພຣະເຈົ້າ, ການຜະເຊີນໜ້າ ແລະ ການຮັບເອົາຄວາມຮູ້ກ່ຽວກັບພຣະທຳຂອງພຣະເຈົ້າໃນຂະນະທີ່ເຈົ້າເຮັດໜ້າທີ່ຂອງເຈົ້າ ແລະ ເຫັນການກະທຳຂອງພຣະເຈົ້າ. ຊ່າງເປັນໂອກາດທີ່ດີເລີດ! ມື້ໃດມື້ໜຶ່ງ, ເມື່ອພວກເຈົ້າໄດ້ປ່ຽນແປງ ພວກເຈົ້າຈະບໍ່ຕໍ່ສູ້ເອົາຄວາມທະນົງຕົວ ແລະ ສະຖານະອີກຕໍ່ໄປ. ບໍ່ວ່າຈະຮຽກຮ້ອງຫຍັງກໍຕາມຈາກພວກເຈົ້າ, ພວກເຈົ້າຈະບໍ່ຄິດວ່າມັນເປັນສິ່ງທີ່ຫຍຸ້ງຍາກຫຼາຍ ແລະ ມັນຈະງ່າຍສຳລັບພວກເຈົ້າທີ່ຈະເຮັດມັນ. ມັນຈະເປັນເລື່ອງງ່າຍສຳລັບເຈົ້າທີ່ຈະນໍາຄວາມຈິງໄປປະຕິບັດ, ເຮັດຕາມຫຼັກການ ແລະ ເບິ່ງຫຼາຍໆສິ່ງໃຫ້ອອກ. ເຈົ້າຈະສາມາດເຮັດໜ້າທີ່ຂອງເຈົ້າຢ່າງເປັນປົກກະຕິໄດ້ຢ່າງສົມບູນ ແລະ ເຈົ້າຈະບໍ່ຖືກຄວບຄຸມໂດຍບຸກຄົນ, ເຫດການ ຫຼື ສິ່ງໃດໜຶ່ງຈັກເທື່ອ. ນີ້ຄືການເຂົ້າສູ່ຄວາມເປັນຈິງແຫ່ງຄວາມຈິງຢ່າງສົມບູນ.

ເພື່ອໄດ້ຮັບຄວາມຈິງ, ຄົນໆໜຶ່ງຕ້ອງຮຽນຮູ້ຈາກຜູ້ຄົນ, ເລື່ອງຕ່າງໆ ແລະ ສິ່ງທີ່ຢູ່ອ້ອມຂ້າງ

ຕອນນີ້, ຄົນທີ່ເຊື່ອໃນພຣະເຈົ້າໝົດໃຈໃຫ້ຄວາມສຳຄັນກັບການເຮັດໜ້າທີ່ຂອງພວກເຂົາຢ່າງດຸໝັ່ນ ແລະ ຕ້ອງການເຮັດໜ້າທີ່ຂອງພວກເຂົາໃຫ້ດີ. ເຖິງຢ່າງໃດກໍຕາມ, ເພາະທຸກຄົນມີອຸປະນິໄສທີ່ເສື່ອມຊາມ ແລະ ພວກເຂົາແຕ່ລະຄົນມີຄວາມຫຍຸ້ງຍາກ ແລະ ຂໍ້ບົກຜ່ອງທີ່ກ່ຽວຂ້ອງຂອງພວກເຂົາເອງ, ມັນຫຍຸ້ງຍາກສຳລັບພວກເຂົາທີ່ຈະເຮັດໜ້າທີ່ຂອງພວກເຂົາຢ່າງເໝາະສົມ, ສິ່ງນັ້ນຈະຮຽກຮ້ອງໃຫ້ພວກເຂົາສະແຫວງຫາ ແລະ ເຮັດວຽກໜັກກ່ຽວກັບຄວາມຈິງ. ເມື່ອຄວາມຫຍຸ້ງຍາກມາເຖິງ, ທຸກຄົນຄວນອະທິຖານຮ່ວມກັນ ແລະ ສະແຫວງຫາຄວາມຈິງເພື່ອແກ້ໄຂບັນຫາຂອງພວກເຂົາຮ່ວມກັນ. ນີ້ຄືຄວາມຮັບຜິດຊອບ ແລະ ໜ້າທີ່ຂອງທຸກຄົນ. ທຸກຄົນມີຄວາມຮັບຜິດຊອບ ແລະ ພັນທະທີ່ຈະເຮັດໜ້າທີ່ຂອງພວກເຂົາໃຫ້ດີ. ນີ້ບໍ່ແມ່ນຄວາມຮັບຜິດຊອບຂອງຄົນໜຶ່ງໂດຍສະເພາະ, ໃນທາງກົງກັນຂ້າມ ມັນຄືຄວາມຮັບຜິດຊອບຮ່ວມຂອງທຸກຄົນ. ສະນັ້ນ, ທຸກຄົນຈຶ່ງຕ້ອງເຮັດວຽກໜັກຮ່ວມກັນ ແລະ ຮຽນຮູ້ທີ່ຈະຮ່ວມມືກັນຢ່າງສະໝານສັນ. ນອກຈາກການປະກອບຕົນເອງດ້ວຍຄວາມຈິງ, ທຸກຄົນຍັງຕ້ອງປະກອບຕົນເອງດ້ວຍຄວາມຮູ້ທາງວິຊາຊີບ, ເຮັດຕາມຈຸດແຂງຂອງພວກເຂົາເອງ, ຮຽນຮູ້ບາງຢ່າງທີ່ເປັນຈິງ, ຮຽນຮູ້ຈາກກັນ ແລະ ພັດທະນາຄວາມອ່ອນແອຂອງພວກເຂົາໂດຍຊ່ວຍເຫຼືອເຊິ່ງກັນ ແລະ ກັນ. ໂດຍການເຮັດເຊັ່ນນີ້, ພວກເຂົາຈະໄດ້ມີຜົນຮັບທີ່ດີຂຶ້ນເລື້ອຍໆໃນໜ້າທີ່ຂອງພວກເຂົາ.

ເປັນຫຍັງເຈົ້າຈຶ່ງຄິດວ່າມັນຍາກຫຼາຍສຳລັບຜູ້ບໍ່ເຊື່ອທີ່ຈະເຮັດຫຍັງ ແລະ ເປັນຫຍັງອຸປະສັກຂອງພວກເຂົາຈຶ່ງມີຫຼາຍ? ມັນເປັນເພາະຜູ້ຄົນມີທຳມະຊາດທີ່ຊົ່ວຳຮ້າຍ; ພວກເຂົາທຸກຄົນໃຊ້ຊີວິດຕາມອຸປະນິໄສທີ່ເສື່ອມຊາມ, ຕ້ອງການໂອ້ອວດ, ຕ້ອງການມີສິດອຳນາດຕັດສິນໃຈ ແລະ ບໍ່ມີທາງທີ່ຈະຮ່ວມມືຢ່າງສະໝານສັນ. ສະນັ້ນ, ມັນຈຶ່ງຫຍຸ້ງຍາກຫຼາຍສຳລັບພວກເຂົາທີ່ຈະເຮັດຫຍັງກໍຕາມໄດ້ຢ່າງສຳເລັດ. ເມື່ອຢູ່ເຄິ່ງທາງທີ່ກຳລັງເຮັດບາງຢ່າງ, ພວກເຂົາເລີ່ມແຕກແຍກກັນ ແລະ ອອກຫ່າງຈາກກັນ. ຄົນທີ່ມີຄວາມເປັນມະນຸດທີ່ສາມາດໄປໄກອີກໜ້ອຍໜຶ່ງ. ບໍ່ໄວກໍຊ້າ, ຄົນທີ່ບໍ່ມີຄວາມຈິງຈະສະດຸດ. ຖ້າພວກເຈົ້າສາມາດເຫັນປະເດັນນີ້ໄດ້ຢ່າງຊັດເຈນ, ແລ້ວພວກເຈົ້າຄວນຮຽນຮູ້ທີ່ຈະຍອມຮັບ ແລະ ຍອມຕໍ່ຄວາມຈິງ ແລະ ຮ່ວມມືກັບຄົນອື່ນຢ່າງສະໝານສັນ. ເປັນຫຍັງຜູ້ຄົນຈຶ່ງບໍ່ຮ່ວມມືຢ່າງສະໝານສັນ? (ເພາະຜູ້ຄົນອວດດີ ແລະ ຖືວ່າຕົນເອງຊອບທຳ. ພວກເຂົາຄິດຢູ່ສະເໝີວ່າພວກເຂົາຖືກຕ້ອງ ແລະ ພວກເຂົາບໍ່ເຕັມໃຈທີ່ຈະຍອມຮັບຂໍ້ສະເໜີຂອງຄົນອື່ນ.) ທັງຄວາມອວດດີ ແລະ ການຖືວ່າຕົນເອງຊອບທຳເປັນສ່ວນໜຶ່ງໃນອຸປະນິໄສທີ່ເສື່ອມຊາມ. ບັນຫານີ້ແກ້ໄຂໄດ້ງ່າຍບໍ? ຄົນໃດກໍຕາມສາມາດແກ້ໄຂມັນໄດ້ບໍ? ຜູ້ບໍ່ເຊື່ອບໍ່ສາມາດແກ້ໄຂບັນຫາປະເພດນີ້ໄດ້ຢ່າງເດັດຂາດ. ເປັນຫຍັງ? ເພາະພວກເຂົາບໍ່ຍອມຮັບຄວາມຈິງ. ພວກເຂົາດຳລົງຊີວິດຕາມປັດຊະຍາທີ່ຊົ່ວຮ້າຍ, ຄວາມປະສົງຂອງພວກເຂົາ, ກົນອຸບາຍ, ແຜນອຸບາຍ, ການຫຼອກລວງ ແລະ ອຸປະນິໄສທີ່ຊົ່ວຮ້າຍຂອງພວກເຂົາ. ພວກເຂົາບໍ່ຍອມຮັບຄວາມຈິງ, ແຮງໄກທີ່ຈະນໍາມັນໄປປະຕິບັດ ຫຼື ພວກເຂົາບໍ່ພະຍາຍາມຮູ້ຈັກຕົນເອງ, ປະຖິ້ມຕົນເອງ ຫຼື ຍອມຕໍ່ຄວາມຈິງ. ພວກເຂົາບໍ່ເວົ້າຫຍັງຢ່າງເດັດຂາດກ່ຽວກັບເລື່ອງດີໆ ແລະ ເສັ້ນທາງທີ່ຖືກຕ້ອງເຫຼົ່ານີ້. ພວກເຂົາບໍ່ຮັບຮູ້ຈັກເທື່ອວ່າພຣະເຈົ້າຄືຄວາມຈິງ ແລະ ຈະບໍ່ເຊື່ອໃນພຣະອົງຈັກເທື່ອ, ສະນ້ັນບໍ່ວ່າພວກເຂົາຈະມີອາຊີບຫຍັງ ແລະ ພວກເຂົາຈະເຮັດຫຍັງກໍຕາມ, ພວກເຂົາກໍຈົບລົງດ້ວຍການລົ້ມເຫຼວ ແລະ ນໍາຄວາມຫາຍະນະມາສູ່ພວກເຂົາເອງຢູ່ສະເໝີ. ໃນເຮືອນຂອງພຣະເຈົ້າ, ມັນແຕກຕ່າງກັນ. ໃນເຮືອນຂອງພຣະເຈົ້າ, ພຣະເຈົ້າຄືຜູ້ທີ່ປົກຄອງ; ພຣະທຳຂອງພຣະອົງ ແລະ ຄວາມຈິງຄືສິ່ງທີ່ປົກຄອງ. ໃນແຕ່ລະມື້, ຜູ້ຄົນຖືກເລືອກຂອງພຣະເຈົ້າກິນ ແລະ ດື່ມພຣະທຳຂອງພຣະອົງ ແລະ ໂອ້ລົມກ່ຽວກັບຄວາມຈິງ. ຫົວໃຈຂອງພວກເຂົາເຕັມໄປດ້ວຍແສງສະຫວ່າງເລື້ອຍໆ ແລະ ພວກເຂົາເຕັມໃຈທີ່ຈະພະຍາຍາມໄປຫາຄວາມຈິງ ແລະ ຮັບເອົາມັນ. ເປັນຫຍັງອ້າຍເອື້ອຍນ້ອງຈຶ່ງມີປະສິດທິພາບເມື່ອກຳລັງເຮັດວຽກຮ່ວມກັນຫຼາຍກວ່າຜູ້ບໍ່ເຊື່ອ? ຢ່າງໜ້ອຍທີ່ສຸດ, ພວກເຂົາມີພື້ນຖານ: ພວກເຂົາລ້ວນແລ້ວແຕ່ເປັນຄົນທີ່ເຊື່ອໃນພຣະເຈົ້າໝົດໃຈ ແລະ ໃນເຮືອນຂອງພຣະເຈົ້າ, ພວກເຂົາສາມັກຄີໃນຄວາມຄິດ ແລະ ຄວາມພະຍາຍາມຂອງພວກເຂົາເມື່ອປະຕິບັດໜ້າທີ່ຂອງພວກເຂົາ. ນອກຈາກນັ້ນ, ພວກເຂົາມີຄວາມເຊື່ອຮ່ວມກັນ, ເປົ້າໝາຍຮ່ວມກັນ ແລະ ວິນຍານຂອງພວກເຂົາເຊື່ອມໂຍງກັນ. ບໍ່ວ່າພວກເຂົາຈະມາຈາກທິດເໜືອ, ທິດໃຕ້ ຫຼື ທົ່ງຮາບພາກກາງ, ເຖິງແມ່ນວ່າສຳນຽງຂອງພວກເຂົາມີຄວາມແຕກຕ່າງກັນ, ພວກເຂົາກໍລຶ້ງເຄີຍກັນໂດຍໄວເມື່ອພວກເຂົາໂອ້ລົມກ່ຽວກັບຄວາມຈິງ ແລະ ສົນທະນາກ່ຽວກັບປະສົບການຂອງພວກເຂົາ, ຄືກັບວ່າພວກເຂົາຮູ້ຈັກກັນມາເປັນເວລາດົນ. ພວກເຂົາຮູ້ສຶກຄືກັບວ່າພວກເຂົາເປັນສະມາຊິກຂອງຄອບຄົວດຽວກັນ. ຍິ່ງໄປກວ່ານັ້ນ, ຄົນທີ່ບໍ່ຮັບມືກັບເລື່ອງຕ່າງໆໄດ້ຢ່າງເປັນຈິງ, ຄົນທີ່ແຜນອຸບາຍ ແລະ ຫຼອກລວງຢູ່ສະເໝີ, ຄົນທີ່ຫຼິ້ນກົນອຸບາຍ, ຄົນທີ່ອວດດີ ແລະ ຖືວ່າຕົນເອງຊອບທຳຢູ່ສະເໝີ, ຄົນທີ່ເຮັດຕາມຄວາມປະສົງຂອງພວກເຂົາເອງ ແລະ ຄົນທີ່ເຖິງກັບບໍ່ຍອມຮັບຄວາມຈິງຈິງແມ່ນແຕ່ໜ້ອຍດຽວ, ແມ່ນບໍ່ສາມາດຍຶດໝັ້ນໃນເຮືອນຂອງພຣະເຈົ້າ. ພວກເຂົາຈະຖືກຂັບໄລ່ອອກ ແລະ ຖືກກຳຈັດໂດຍທຳມະຊາດ, ເພາະເຮືອນຂອງພຣະເຈົ້າແມ່ນປົກຄອງດ້ວຍຄວາມຈິງ. ທຸກສິ່ງນີ້ແມ່ນສາມາດເບິ່ງເຫັນໄດ້ ແລະ ໄດ້ພິສູດວ່າເປັນຈິງແລ້ວ. ບໍ່ວ່າເຈົ້າຈະມີອາຍຸ, ເພດ ຫຼື ແມ່ນແຕ່ລະດັບທັກສະຫຍັງກໍຕາມ, ຖ້າເຈົ້າເວົ້າວ່າ “ຂ້ານ້ອຍເຂົ້າໃຈຂົງເຂດຄວາມຊຳນານຂອງຂ້ານ້ອຍ, ສະນັ້ນສິ່ງທີ່ຂ້ານ້ອຍເວົ້າກໍຖືກຕ້ອງ. ຂ້ານ້ອຍຈະບໍ່ຮັບຟັງພວກທ່ານ!” ແລ້ວທຸກຄົນຈະມີມຸມມອງປະເພດໃດກ່ຽວກັບທ່ານ? ພວກເຂົາຈະຍົກຍ້ອງຄົນປະເພດນີ້ບໍ? (ບໍ່, ພວກເຂົາຈະບໍ່ຍົກຍ້ອງ.) ຄົນປະເພດນີ້ສາມາດເຮັດໜ້າທີ່ຂອງພວກເຂົາໄດ້ດີ ແລະ ຍຶດໝັ້ນບໍ? (ບໍ່, ພວກເຂົາບໍ່ສາມາດເຮັດໄດ້.) ມັນເປັນເລື່ອງງ່າຍສຳລັບພວກເຂົາທີ່ຈະຖືກຂັບໄລ່. ບາງຄົນເກັ່ງໃນການປາກເວົ້າ ແລະ ຄຳປາໄສຂອງພວກເຂົາກໍມ່ວນຫູເມື່ອຮັບຟັງເປັນຢ່າງຍິ່ງ, ແຕ່ພວກເຂົາບໍ່ມີຫຍັງເລີຍທີ່ເປັນຈິງ. ໃນຕອນທຳອິດ, ຜູ້ຄົນຈະມີຄວາມຮູ້ສຶກດີຕໍ່ພວກເຂົາ ແຕ່ຫຼັງຈາກນັ້ນຕໍ່ມາເດ? ທຸກຄົນຈະເຫັນຄວາມຈິງກ່ຽວກັບພວກເຂົາ ແລະ ຈະເວົ້າວ່າ “ຄົນນີ້ເວົ້າມ່ວນຫູໃນທາງຜິວເຜີນ, ແຕ່ພວກເຂົາບໍ່ມີຫຍັງທີ່ເປັນຈິງ. ພຽງແຕ່ເບິ່ງພວກເຂົາພິບຕາດຽວ ແລະ ເຈົ້າສາມາດບອກໄດ້ວ່າພວກເຂົາບໍ່ຮັກຄວາມຈິງ. ພວກເຂົາບໍ່ເອົາໃຈໃສ່ກັບການທຳທ່າ ແລະ ວິທີການທີ່ພວກເຂົາສະແດງຕົນເອງ. ພວກເຂົາບໍ່ເຄີຍໂອ້ລົມກ່ຽວກັບຄວາມຈິງ ຫຼື ໄຕ່ຕອງຕົນເອງຈັກເທື່ອ. ພວກເຂົາເປັນແບບດຽວກັນກັບຜູ້ບໍ່ເຊື່ອ, ພວກເຂົາຄືຜູ້ບໍ່ເຊື່ອ”. ຫຼັງຈາກທີ່ໄດ້ເຫັນສິ່ງນີ້, ຜູ້ຄົນຈະເລີ່ມເບື່ອໜ່າຍພວກເຂົາ, ຄິດວ່າການເວົ້າ ຫຼື ການເຮັດວຽກກັບພວກເຂົາຈະບໍ່ສ້າງສັນ ຫຼື ເປັນປະໂຫຍດ. ຄົນປະເພດນີ້ເຮັດໃຫ້ຄົນອື່ນຮູ້ສຶກບໍ່ມີຄວາມສຸກ ແລະ ວິນຍານຂອງພວກເຂົາຖືກປົດປ່ອຍ ແລະ ພວກເຂົາຈະເລີ່ມແຍກຕົນເອງໃຫ້ອອກຫ່າງຈາກຄົນນີ້ຊ້າໆ. ເມື່ອຄົນເຫັນວ່າພວກເຂົາຖືກປະຖິ້ມໂດຍຄົນອື່ນ ແລະ ພວກເຂົາເລີ່ມແຍກດ່ຽວຕົນເອງທັງສິ້ນ, ແລ້ວພວກເຂົາຈະເລີ່ມໄຕ່ຕອງກ່ຽວກັບຕົນເອງ. ມີພຽງແຕ່ເມື່ອນັ້ນ, ພວກເຂົາຈຶ່ງຈະຮູ້ວ່າ “ມັນບໍ່ສາມາດຍອມຮັບໄດ້ທີ່ບຸກຄົນໜຶ່ງຈະບໍ່ສະແຫວງຫາຄວາມຈິງ. ການເພິ່ງພາກົນອຸບາຍເລັກໆນ້ອຍໆ, ຄຸນນະພາບ ແລະ ຂອງປະທານ ຫຼື ປະສົບການຂອງຂ້ານ້ອຍເອງ, ບົດຮຽນ, ປັດຊະຍາສຳລັບການໃຊ້ຊີວິດ ແລະ ກົນລະຍຸດຈະໃຊ້ບໍ່ໄດ້ໃນເຮືອນຂອງພຣະເຈົ້າແທ້ໆ. ຂ້ານ້ອຍຕ້ອງຍອມຮັບ ແລະ ສະແຫວງຫາຄວາມຈິງເພື່ອທີ່ຈະຫຼີກລ່ຽງຈາກການຖືກໂຍນອອກ!” ຖ້າບຸກຄົນດັ່ງກ່າວກັບໃຈ ແລະ ປ່ຽນແປງຢ່າງແທ້ຈິງ, ແລ້ວຍັງມີຄວາມຫວັງໜ້ອຍໜຶ່ງວ່າພວກເຂົາຈະສາມາດຖືກຊ່ວຍໃຫ້ລອດພົ້ນໄດ້.

ໃນເຮືອນຂອງພຣະເຈົ້າ, ຄົນສ່ວນໃຫຍ່ມັກຄົນປະເພດໃດ? (ພວກເຂົາມັກຄົນທີ່ສະແຫວງຫາຄວາມຈິງ, ສາມາດຍອມຮັບຄວາມຈິງ ແລະ ຄົນທີ່ມີຄວາມເປັນຈິງແຫ່ງຄວາມຈິງ.) ຜູ້ຄົນທີ່ມີຄວາມເປັນຈິງແຫ່ງຄວາມຈິງຈະສະແດງມັນອອກແນວໃດ? (ພວກເຂົາຊື່ສັດຂຶ້ນ.) ພວກເຂົາມີຄວາມເປັນມະນຸດທີ່ຊື່ສັດ. ມີຫຍັງອີກບໍ? (ພວກເຂົາເຫຼື້ອມໃສຫຼາຍຂຶ້ນ.) ໃນພາຍນອກ, ພວກເຂົາດຳລົງຊີວິດຢ່າງເຫຼື້ອມໃສ ແລະ ເໝາະສົມຫຼາຍຂຶ້ນ ແລະ ຄົນອື່ນໄດ້ຮັບປະໂຫຍດຈາກການເຫັນພວກເຂົາ. ມີຫຍັງອີກບໍ? (ພວກເຂົາສາມາດປະຕິບັດຄວາມຈິງ ແລະ ພວກເຂົາກະທຳການດ້ວຍຫຼັກການ.) ສິ່ງເຫຼົ່ານີ້ແມ່ນຫົນທາງບາງຢ່າງທີ່ເປັນຈິງທີ່ພວກເຂົາສະແດງອອກ. ການກະທຳການດ້ວຍຫຼັກການປະກອບມີຫຍັງ? ມີລາຍລະອຽດຫຍັງບໍ? ຕົວຢ່າງ: ເມື່ອເວົ້າເຖິງວິທີການປະຕິບັດຕໍ່ຜູ້ຄົນ, ບໍ່ວ່າພວກເຂົາຈະມີສະຖານະ ຫຼື ບໍ່ ຫຼື ພວກເຂົາເປັນອ້າຍເອື້ອຍນ້ອງ, ຜູ້ນໍາ ຫຼື ຜູ້ເຮັດວຽກ, ຄວນມີການປະຕິບັດຫຼັກການຫຍັງ? ໂດຍບໍ່ຕ້ອງສົງໄສເລີຍ, ມັນເປັນທຳ ແລະ ມີເຫດຜົນແທ້ໆທີ່ພວກເຂົາຕ້ອງໄດ້ຮັບການປະຕິບັດຕາມພຣະທຳຂອງພຣະເຈົ້າ ແລະ ຄວາມຈິງ. ເຈົ້າບໍ່ສາມາດອາໄສຄວາມມັກທາງອາລົມ ຫຼື ສ່ວນຕົວຢ່າງເດັດຂາດ, ຍັບເຂົ້າໃກ້ອີກຄົນແຕ່ເຮັດໃຫ້ຕົນເອງອອກຫ່າງຈາກອີກຄົນ, ເອົາປຽບຄົນທີ່ບໍ່ໄດ້ເຮັດຫຍັງຜິດ ແຕ່ຊັກນໍາຄົນທີ່ໜ້າປະທັບໃຈ ຫຼື ສ້າງພັກພວກເພື່ອສ້າງຂໍ້ຂັດແຍ່ງທີ່ເຫັນແກ່ຕົວ. ຍິ່ງໄປກວ່ານັ້ນ, ເຈົ້າບໍ່ສາມາດໂຈມຕີ ຫຼື ຈຳແນກຄົນທີ່ສະແຫວງຫາຄວາມຈິງ ແລະ ເຮັດໜ້າທີ່ຂອງພວກເຂົາ. ເຈົ້າຕ້ອງປະຕິບັດຕໍ່ຜູ້ຄົນຕາມຫຼັກການແຫ່ງຄວາມຈິງ. ນັ້ນຄືຫຼັກການຂອງວິທີການປະຕິບັດຕໍ່ຜູ້ຄົນ ແລະ ມັນຍັງເປັນຫຼັກການຂອງວິທີການເຂົ້າກັບຄົນອື່ນໄດ້. ຄົນທີ່ເຊື່ອໃນພຣະເຈົ້າຕ້ອງປະຕິບັດຕໍ່ທຸກຄົນຢ່າງເປັນທຳ. ການເອົາຊະນະຜູ້ຄົນເມື່ອພວກເຂົາເປັນປະໂຫຍດ ແລະ ການຈຳແນກຜູ້ຄົນທີ່ບໍ່ເປັນປະໂຫຍດ, ນີ້ແມ່ນຫຼັກການທີ່ເຈົ້າຄວນປະຕິບັດຕໍ່ຜູ້ຄົນບໍ? ນີ້ຄືປັດຊະຍາທາງໂລກສຳລັບຜູ້ບໍ່ເຊື່ອ, ອຸປະນິໄສທີ່ຊົ່ວຮ້າຍ ແລະ ເຫດຜົນທີ່ຊົ່ວຮ້າຍ. ໃນເຮືອນຂອງພຣະເຈົ້າ, ແມ່ນຫຍັງຄືຫຼັກການສຳລັບວິທີການປະຕິບັດຕໍ່ຜູ້ຄົນ? ເຈົ້າຄວນປະຕິບັດຕໍ່ທຸກຄົນຕາມຫຼັກການແຫ່ງຄວາມຈິງ ແລະ ເຈົ້າຄວນປະຕິບັດຕໍ່ອ້າຍເອື້ອຍນ້ອງແຕ່ລະຄົນຢ່າງເປັນທຳ. ຈະປະຕິບັດຕໍ່ພວກເຂົາຢ່າງເປັນທຳໄດ້ແນວໃດ? ສິ່ງນີ້ຕ້ອງອີງໃສ່ພຣະທຳຂອງພຣະເຈົ້າ, ພຣະເຈົ້າຊ່ວຍຄົນໃດໃຫ້ລອດພົ້ນ ແລະ ພຣະອົງຂັບໄລ່ຄົນໃດ, ພຣະອົງມັກຄົນໃດ ແລະ ພຣະອົງກຽດຊັງຄົນໃດ; ສິ່ງເຫຼົ່ານີ້ແມ່ນຫຼັກການແຫ່ງຄວາມຈິງ. ອ້າຍເອື້ອຍນ້ອງຄວນໄດ້ຮັບການປະຕິບັດດ້ວຍການຊ່ວຍເຫຼືອທີ່ມີຄວາມຮັກ ແລະ ການຍອມຮັບ ແລະ ຄວາມໃຈເຢັນທີ່ມີຮ່ວມກັນ. ຜູ້ເຮັດການຊົ່ວຮ້າຍ ແລະ ຜູ້ບໍ່ເຊື່ອຄວນຖືກລະບຸ, ແຍກອອກ ແລະ ກີດກັນໃຫ້ຢູ່ຫ່າງ. ໂດຍການເຮັດເຊັ່ນນັ້ນ, ເຈົ້າກຳລັງປະຕິບັດຕໍ່ຜູ້ຄົນດ້ວຍຫຼັກການ. ອ້າຍເອື້ອຍນ້ອງທຸກຄົນມີຈຸດແຂງ ແລະ ຂໍ້ບົກຜ່ອງ ແລະ ພວກເຂົາທຸກຄົນມີອຸປະນິໄສທີ່ເສື່ອມຊາມ, ສະນັ້ນເມື່ອພວກເຂົາຢູ່ຮ່ວມກັນ ພວກເຂົາຄວນຊ່ວຍເຫຼືອກັນດ້ວຍຄວາມຮັກ, ພວກເຂົາຄວນຍອມຮັບ ແລະ ໃຈເຢັນ ແລະ ບໍ່ຄວນຈັບຜິດ ຫຼື ຮຸນແຮງເກີນໄປ. ໂດຍສະເພາະແລ້ວ, ອ້າຍເອື້ອຍນ້ອງທີ່ບໍ່ໄດ້ເຊື່ອໃນພຣະເຈົ້າເປັນເວລາດົນຫຼາຍ ຫຼື ຄົນທີ່ໜຸ່ມຄວນໄດ້ຮັບການດູແລຢ່າງຫຼວງຫຼາຍ ແລະ ການສະໜັບສະໜູນຢ່າງໃຈເຢັນ. ຖ້າພວກເຂົາມີການສະແດງອອກທີ່ເສື່ອມຊາມ, ແລ້ວໃຫ້ໂອ້ລົມກັບພວກເຂົາກ່ຽວກັບຄວາມຈິງ ແລະ ຕັກເຕືອນພວກເຂົາຢ່າງໃຈເຢັນ. ຢ່າປະນາມພວກເຂົາ ຫຼື ກ່າວເຖິງບັນຫາຂອງພວກເຂົາເກີນຄວາມເປັນຈິງເດັດຂາດ, ເພາະນັ້ນຈະເປັນສິ່ງທີ່ຮຸນແຮງ. ຖ້າເຈົ້າຢ້ານ ແລະ ລີ້ເມື່ອເຈົ້າຮູ້ກ່ຽວກັບຜູ້ນໍາຈອມປອມ ຫຼື ຜູ້ຕໍ່ຕ້ານພຣະຄຣິດທີ່ກຳລັງເຮັດການຊົ່ວຮ້າຍ ແລະ ເຈົ້າບໍ່ກ້າທີ່ຈະເປີດເຜີຍມັນ; ແຕ່ເມື່ອເຈົ້າຮູ້ວ່າອ້າຍເອື້ອຍນ້ອງຂອງເຈົ້າມີການສະແດງອອກທີ່ເສື່ອມຊາມບາງຢ່າງ, ເຈົ້າກໍຈັບພວກເຂົາໄວ້ແໜ້ນ ແລະ ເຮັດເລື່ອງນ້ອຍໃຫ້ກາຍເປັນເລື່ອງໃຫຍ່, ນີ້ແມ່ນພຶດຕິກຳປະເພດໃດ? ຄົນທີ່ເຮັດເຊັ່ນນີ້ກໍເປັນຕາຂີ້ດຽດ ແລະ ເອົາປຽບຄົນອື່ນ. ນີ້ບໍ່ແມ່ນວິທີການທີ່ເປັນທຳໃນການປະຕິບັດຕໍ່ຄົນອື່ນ; ໃນທາງກົງກັນຂ້າມ, ເຈົ້າກຳລັງເຮັດຕາມຄວາມມັກສ່ວນຕົວ. ນີ້ຄືອຸປະນິໄສທີ່ເສື່ອມຊາມ ແລະ ຊົ່ວຮ້າຍ, ເຊິ່ງເປັນການເຮັດຜິດ! ພຣະເຈົ້າເຫັນທຸກສິ່ງທີ່ຜູ້ຄົນເຮັດ. ບໍ່ວ່າເຈົ້າຈະເຮັດແນວໃດ ແລະ ຄິດແນວໃດໃນຫົວໃຈຂອງເຈົ້າ, ພຣະເຈົ້າກຳລັງເຝົ້າເບິ່ງ!ບໍ່ວ່າເຈົ້າຈະເຮັດຫຍັງກໍຕາມ, ເຈົ້າຈຳເປັນຕ້ອງກຳແໜ້ນຫຼັກການ. ກ່ອນອື່ນໝົດ, ເຈົ້າຕ້ອງເຂົ້າໃຈຄວາມຈິງ. ຫຼັງຈາກທີ່ເຈົ້າເຂົ້າໃຈຄວາມຈິງ, ມັນຈະເປັນເລື່ອງງ່າຍສຳລັບເຈົ້າທີ່ຈະເຂົ້າໃຈຄວາມປະສົງຂອງພຣະເຈົ້າ ແລະ ເຈົ້າຈະຮູ້ຫຼັກການທີ່ພຣະເຈົ້າຮຽກຮ້ອງໃຫ້ຜູ້ຄົນປະຕິບັດຕໍ່ຄົນອື່ນ. ເຈົ້າຈະຮູ້ຈັກວິທີການປະຕິບັດຕໍ່ຜູ້ຄົນ ແລະ ເຈົ້າຈະສາມາດປະຕິບັດຕໍ່ພວກເຂົາຕາມຄວາມປະສົງຂອງພຣະເຈົ້າ. ຖ້າເຈົ້າບໍ່ເຂົ້າໃຈຄວາມຈິງ, ເຈົ້າຈະບໍ່ສາມາດເຂົ້າໃຈຄວາມປະສົງຂອງພຣະເຈົ້າຢ່າງແນ່ນອນ ແລະ ເຈົ້າຈະບໍ່ປະຕິບັດຕໍ່ຄົນອື່ນດ້ວຍວິທີທີ່ມີຫຼັກການ. ວິທີທີ່ເຈົ້າປະຕິບັດຕໍ່ຄົນອື່ນແມ່ນໄດ້ສະແດງໃຫ້ເຫັນຢ່າງຊັດເຈນ ຫຼືບອກເປັນໃນໆພຣະທຳຂອງພຣະເຈົ້າ; ທັດສະນະທີ່ພຣະເຈົ້າປະຕິບັດຕໍ່ມະນຸດຊາດແມ່ນທັດສະນະທີ່ຜູ້ຄົນຄວນຍອມຮັບໃນການປະຕິບັດຂອງພວກເຂົາຕໍ່ກັນ ແລະ ກັນ. ພຣະເຈົ້າປະຕິບັດຕໍ່ແຕ່ລະຄົນແນວໃດ? ບາງຄົນມີວຸດທິພາວະທີ່ບໍ່ເປັນຜູ້ໃຫຍ່ ຫຼື ໜຸ່ມ ຫຼື ໄດ້ເຊື່ອໃນພຣະເຈົ້າເປັນໄລຍະເວລາສັ້ນໆເທົ່ານັ້ນ; ຫຼື ບໍ່ໄດ້ຊົ່ວໂດຍທຳມະຊາດ ແລະ ແກ່ນແທ້, ບໍ່ໄດ້ມຸ່ງຮ້າຍ, ແຕ່ພຽງແຕ່ໂງ່ຈ້າ ແລະ ຂາດຄວາມສາມາດເລັກນ້ອຍ ຫຼື ພວກເຂົາຢູ່ພາຍໃຕ້ຂໍ້ຈຳກັດຫຼາຍເກີນໄປ ແລະ ຍັງບໍ່ເຂົ້າໃຈຄວາມຈິງ, ຍັງບໍ່ເຂົ້າສູ່ຊີວິດ, ດັ່ງນັ້ນມັນຈຶ່ງຍາກສຳລັບພວກເຂົາທີ່ຈະລະເວັ້ນຈາກການເຮັດສິ່ງທີ່ໂງ່ຈ້າ ຫຼື ກະທຳການທີ່ໂງ່ຈ້າ. ແຕ່ພຣະເຈົ້າບໍ່ໄດ້ໃສ່ໃຈກັບຄວາມໂງ່ຈ້າທີ່ຜ່ານໄປຂອງຜູ້ຄົນ; ພຣະອົງເບິ່ງທີ່ຫົວໃຈຂອງຄົນເຫຼົ່ານີ້ເທົ່ານັ້ນ. ຖ້າພວກເຂົາຕັ້ງໃຈທີ່ຈະສະແຫວງຫາຄວາມເປັນຈິງ, ແລ້ວພວກເຂົາກໍເຮັດຖືກ ແລະ ເມື່ອນີ້ແມ່ນຈຸດປະສົງຂອງພວກເຂົາ, ແລ້ວພຣະເຈົ້າກໍກຳລັງເຝົ້າສັງເກດພວກເຂົາ, ຄອງຖ້າພວກເຂົາ ແລະ ໃຫ້ເວລາພວກເຂົາ ແລະ ໂອກາດທີ່ຈະອະນຸຍາດໃຫ້ພວກເຂົາໄດ້ເຂົ້າໄປ. ມັນບໍ່ເປັນຈິງທີ່ພຣະເຈົ້າຈະຕັດເຂົາເຈົ້າອອກຍ້ອນການລ່ວງລະເມີດພຽງຄັ້ງດຽວ. ນັ້ນແມ່ນສິ່ງທີ່ຜູ້ຄົນເຮັດເລື່ອຍໆ; ພຣະເຈົ້າບໍ່ເຄີຍປະຕິບັດຕໍ່ຜູ້ຄົນແບບນັ້ນ. ຖ້າພຣະເຈົ້າບໍ່ປະຕິບັດຕໍ່ຜູ້ຄົນໃນລັກສະນະນັ້ນ, ແລ້ວເປັນຫຍັງຜູ້ຄົນຈຶ່ງປະຕິບັດຕໍ່ຄົນອື່ນໃນລັກສະນະນັ້ນ? ສິ່ງນີ້ບໍ່ສະແດງໃຫ້ເຫັນອຸປະນິໄສທີ່ເສື່ອມຊາມຂອງພວກເຂົາບໍ? ນີ້ແມ່ນອຸປະນິໄສທີ່ເສື່ອມຊາມຂອງພວກເຂົາຢ່າງແນ່ນອນ. ເຈົ້າຕ້ອງເບິ່ງວ່າພຣະເຈົ້າປະຕິບັດຕໍ່ຄົນໂງ່ຈ້າ ແລະ ຄົນທີ່ບໍ່ຮູ້ແນວໃດ, ພຣະອົງປະຕິບັດຕໍ່ບັນດາຜູ້ທີ່ມີວຸດທິພາວະບໍ່ເປັນຜູ້ໃຫຍ່ແນວໃດ, ພຣະອົງປະຕິບັດແນວໃດຕໍ່ການສະແດງອອກປົກກະຕິຂອງອຸປະນິໄສທີ່ເສື່ອມຊາມຂອງຄວາມເປັນມະນຸດ ແລະ ພຣະອົງປະຕິບັດແນວໃດຕໍ່ບັນດາຄົນທີ່ປ່ອງມຸ້ງຮ້າຍ. ພຣະເຈົ້າປະຕິບັດຕໍ່ຄົນຕ່າງໆໃນຮູບແບບທີ່ແຕກຕ່າງກັນ ແລະ ພຣະອົງຍັງມີຫຼາກຫຼາຍວິທີໃນການຈັດການກັບສະພາບການທີ່ຫຼາກຫຼາຍຂອງຜູ້ຄົນທີ່ແຕກຕ່າງກັນ. ເຈົ້າຕ້ອງເຂົ້າໃຈຄວາມຈິງເຫຼົ່ານີ້. ເມື່ອເຈົ້າເຂົ້າໃຈຄວາມຈິງເຫຼົ່ານີ້ແລ້ວ, ຫຼັງຈາກນັ້ນ ເຈົ້າຈະຮູ້ວ່າຈະຜະເຊີນໜ້າກັບເລື່ອງຕ່າງໆ ແລະ ປະຕິບັດຕໍ່ຜູ້ຕົນຕາມຫຼັກການແນວໃດ.

ພຣະເຈົ້າຕັດສິນວ່າບຸກຄົນໜຶ່ງຈະໄດ້ຮັບຄວາມລອດພົ້ນ ຫຼື ບໍ່ ໂດຍອີງໃສ່ລະດັບຄວາມເສື່ອມຊາມຂອງພວກເຂົາບໍ? ພຣະອົງຕັດສິນວ່າຈະພິພາກສາ ແລະ ຂ້ຽນຕີພວກເຂົາ ຫຼື ບໍ່ ໂດຍອີງໃສ່ຂະໜາດການເຮັດຜິດຂອງພວກເຂົາ ຫຼື ຈຳນວນຄວາມເສື່ອມຊາມຂອງພວກເຂົາບໍ? ພຣະອົງຕັດສິນຈຸດໝາຍປາຍທາງ ແລະ ຜົນຮັບສຸດທ້າຍຂອງພວກເຂົາ ໂດຍອີງໃສ່ພາບລັກຂອງພວກເຂົາ, ເບື້ອງຫຼັງຄອບຄົວຂອງພວກເຂົາ, ລະດັບຄວາມສາມາດຂອງພວກເຂົາ ຫຼື ພວກເຂົາທົນທຸກຫຼາຍສໍ່າໃດບໍ? ພຣະເຈົ້າບໍ່ໃຊ້ສິ່ງເຫຼົ່ານີ້ເປັນພື້ນຖານສຳລັບການຕັດສິນຂອງພຣະອົງ; ພຣະອົງບໍ່ໄດ້ພິຈາລະນາເບິ່ງສິ່ງເຫຼົ່ານີ້ເລີຍ. ສະນັ້ນເຈົ້າຕ້ອງເຂົ້າໃຈວ່າຍ້ອນພຣະເຈົ້າບໍ່ວັດແທກຜູ້ຄົນໂດຍອີງໃສ່ສິ່ງເຫຼົ່ານີ້, ເຈົ້າບໍ່ຄວນວັດແທກຜູ້ຄົນໂດຍອີງໃສ່ສິ່ງເຫຼົ່ານີ້ເຊັ່ນກັນ. ສົມມຸດວ່າເຈົ້າເຫັນຄົນໃດໜຶ່ງທີ່ໜ້າດຶງດູດ ແລະ ປາກົດຄືກັບວ່າເປັນຄົນດີ, ສະນັ້ນເຈົ້າຈຶ່ງເລີ່ມເວົ້າກັບພວກເຂົາເພີ່ມອີກ, ມີສ່ວນຮ່ວມກັບພວກເຂົາ, ຍັບເຂົ້າໃກ້ພວກເຂົາ ແລະ ກາຍມາເປັນໝູ່ທີ່ດີ. ຫຼັງຈາກນັ້ນ, ສົມມຸດວ່າເຈົ້າເຫັນຄົນໃດໜຶ່ງທີ່ບໍ່ໜ້າດຶງດູດ ແລະ ເວົ້າບໍ່ມ່ວນຫູ, ບໍ່ຮູ້ວິທີການຕອບໂຕ້ກັບຄົນອື່ນ ແລະ ເຂົ້າກັນບໍ່ໄດ້, ສະນັ້ນເຈົ້າຈຶ່ງບໍ່ຮັບຮູ້ພວກເຂົາ ແລະ ບາງຄັ້ງກໍເຖິງກັບຕ້ອງການຂົ່ມເຫັງພວກເຂົາ ຫຼື ເວົ້າຄຳເວົ້າທີ່ໜ້າລັງກຽດເພື່ອກົດຂີ່ພວກເຂົາ, ນັ້ນເປັນວິທີປະເພດໃດທີ່ຈະໃຊ້ປະຕິບັດຕໍ່ຜູ້ຄົນ? ທຸກສິ່ງນີ້ແຕກໜໍ່ມາຈາກອຸປະນິໄສທີ່ເສື່ອມຊາມ ແລະ ຊົ່ວຮ້າຍ. ພວກເຈົ້າເຕັມໃຈທີ່ຈະໃຊ້ຊີວິດພ້ອມກັບອຸປະນິໄສທີ່ເສື່ອມຊາມ ແລະ ຊົ່ວຮ້າຍເຊັ່ນນັ້ນບໍ? ພວກເຈົ້າເຕັມໃຈທີ່ຈະຖືກຄວບຄຸມ ແລະ ຜູກມັດໂດຍອຸປະນິໄສທີ່ເສື່ອມຊາມ ແລະ ຊົ່ວຮ້າຍຂອງພວກເຈົ້າ ແລະ ໃຫ້ພວກເຂົາຊີ້ນໍາການກະທຳຂອງພວກເຈົ້າບໍ? (ບໍ່.) ຕາມຄວາມປາຖະໜາສ່ວນຕົວຂອງຜູ້ຄົນ, ບໍ່ມີຜູ້ໃດຈະເຕັມໃຈເຮັດຫຍັງກໍຕາມ ຫຼື ປະຕິບັດໜ້າທີ່ຂອງພວກເຂົາທີ່ມີຢູ່ພາຍໃນອຸປະນິໄສທີ່ເສື່ອມຊາມຂອງຊາຕານ. ໃນຄວາມປະສົງສ່ວນຕົວຂອງຜູ້ຄົນ, ພວກເຂົາແນໃສ່ຈຸດດີ ແລະ ເຕັມໃຈທີ່ຈະປະຕິບັດຄວາມຈິງ, ແຕ່ຖ້າຜູ້ຄົນບໍ່ເຂົ້າໃຈຄວາມຈິງ ຫຼື ສະແຫວງຫາຄວາມຈິງ, ບໍ່ຈິງຈັງກ່ຽວກັບຄວາມຈິງ ຫຼື ບໍ່ພະຍາຍາມຫຍັງກັບມັນເລີຍ, ແລ້ວພວກເຂົາຈະບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ. ຖ້າເຈົ້າບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ, ແລ້ວສິ່ງທີ່ເຈົ້າດຳລົງຊີວິດຕາມ, ຫຼັກການທີ່ທ່ານປັບໃຊ້ໃນທຸກສິ່ງທີ່ເຈົ້າເຮັດ ແລະ ຄຳເວົ້າທີ່ເຈົ້າເວົ້າຈະບໍ່ສອດຄ່ອງກັບຄວາມຈິງ ແລະ ສິ່ງເຫຼົ່ານີ້ຈະບໍ່ມີຄວາມຈິງຢ່າງສົມບູນ. ຖ້າມີລັກສະນະໃດໜຶ່ງຂອງຄວາມຈິງທີ່ເຈົ້າບໍ່ເຂົ້າໃຈ, ແລ້ວເຈົ້າບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງຢ່າງເດັດຂາດ ແລະ ຖ້າເຈົ້າບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ, ແລ້ວເຈົ້າຈະບໍ່ມີຄວາມຈິງ. ມີຄວາມເປັນມະນຸດຫຍັງໃນຄົນທີ່ບໍ່ມີຄວາມຈິງບໍ? (ບໍ່.) ທຸກສິ່ງທີ່ຄົນເຊັ່ນນີ້ດຳລົງຊີວິດຕາມກໍຄືອຸປະນິໄສທີ່ເສື່ອມຊາມຂອງຊາຕານ. ມັນບໍ່ເປັນຈິງທີ່ຜູ້ຄົນກາຍມາເປັນຄົນທີ່ມີຄວາມເປັນຈິງແຫ່ງຄວາມຈິງໃນທັນທີທີ່ພວກເຂົາເລີ່ມເຮັດໜ້າທີ່ຂອງພວກເຂົາ. ການເຮັດໜ້າທີ່ຂອງຄົນໆໜຶ່ງບໍ່ໄດ້ເປັນຫຼາຍກວ່າໜຶ່ງວິທີການ ແລະ ໜຶ່ງຊ່ອງທາງໃນການປະຕິບັດ. ໃນການເຮັດໜ້າທີ່ຂອງພວກເຂົາ, ຜູ້ຄົນໃຊ້ການສະແຫວງຫາຄວາມຈິງເພື່ອຜະເຊີນໜ້າກັບພາລະກິດຂອງພຣະເຈົ້າ, ຄ່ອຍໆເຂົ້າໃຈ ແລະ ຍອມຮັບຄວາມຈິງ ແລະ ຫຼັງຈາກນັ້ນກໍປະຕິບັດຄວາມຈິງ. ຫຼັງຈາກນັ້ນພວກເຂົາຈະໄປເຖິງສະພາວະທີ່ພວກເຂົາປະຖິ້ມອຸປະນິໄສທີ່ເສື່ອມຊາມຂອງພວກເຂົາ, ປະຖິ້ມພັນທະນາການ ແລະ ການຄວບຄຸມໂດຍອຸປະນິໄສທີ່ເສື່ອມຊາມຂອງພວກເຂົາ ແລະ ດ້ວຍເຫດນັ້ນ ພວກເຂົາຈຶ່ງກາຍເປັນຄົນທີ່ມີຄວາມເປັນຈິງແຫ່ງຄວາມຈິງ ແລະ ເປັນຄົນທີ່ມີຄວາມເປັນມະນຸດທີ່ປົກກະຕິ. ມີພຽງແຕ່ເມື່ອເຈົ້າມີຄວາມເປັນມະນຸດທີ່ປົກກະຕິເທົ່ານັ້ນ, ການທີ່ເຈົ້າປະຕິບັດໜ້າທີ່ຂອງເຈົ້າ ແລະ ການກະທຳຂອງເຈົ້າຈຶ່ງເປັນການສັ່ງສອນຜູ້ຄົນ ແລະ ເປັນທີ່ເພິ່ງພໍໃຈຕໍ່ພຣະເຈົ້າ. ແລ້ວມີພຽງແຕ່ເມື່ອຜູ້ຄົນໄດ້ຮັບການຍົກຍ້ອງໂດຍພຣະເຈົ້າສຳລັບການທີ່ພວກເຂົາປະຕິບັດໜ້າທີ່ຂອງພວກເຂົາ, ພວກເຂົາຈຶ່ງສາມາດເປັນສິ່ງຖືກສ້າງທີ່ຍອມຮັບໄດ້ຂອງພຣະເຈົ້າ. ສະນັ້ນ, ກ່ຽວກັບການປະຕິບັດໜ້າທີ່ຂອງພວກເຈົ້າ ເຖິງແມ່ນວ່າພວກເຈົ້າເສຍສະຫຼະໃນຕອນນີ້ ແລະ ນໍາສະເໜີການອຸທິດຕົນແມ່ນຫຼາກຫຼາຍທັກສະ ແລະ ການຮຽນຮູ້ ແລະ ຄວາມຮູ້ທີ່ພວກເຈົ້າໄດ້ຮັບ, ມັນເປັນສິ່ງເຫຼົ່ານີ້ແທ້ໆທີ່ໃຫ້ຊ່ອງທາງທີ່ພວກເຈົ້າຈະສາມາດເຂົ້າໃຈຄວາມຈິງໃນຂະນະທີ່ປະຕິບັດໜ້າທີ່ຂອງພວກເຈົ້າ ແລະ ຮູ້ວ່າການປະຕິບັດໜ້າທີ່ຂອງຄົນໆໜຶ່ງແມ່ນຫຍັງ, ການມາຢູ່ຕໍ່ໜ້າພຣະເຈົ້າແມ່ນຫຍັງ, ການເສຍສະຫຼະເພື່ອພຣະເຈົ້າໝົດໃຈແມ່ນຫຍັງ. ຜ່ານຊ່ອງທາງນີ້, ເຈົ້າຈະຮູ້ຈັກວິທີການໂຍນອຸປະນິໄສທີ່ເສື່ອມຊາມຂອງເຈົ້າຖິ້ມ ແລະ ວິທີການສະຫຼະຕົນເອງຖິ້ມ, ບໍ່ອວດດີ ແລະ ຖືວ່າຕົນເອງຊອບທຳ ແລະ ເຊື່ອຟັງຄວາມຈິງ ແລະ ເຊື່ອຟັງພຣະເຈົ້າ. ມີແຕ່ເມື່ອນັ້ນ, ເຈົ້າຈຶ່ງສາມາດບັນລຸຄວາມລອດພົ້ນໄດ້.

ໃນຕອນນີ້, ສ່ວນທີ່ຈຳເປັນທີ່ສຸດຂອງການເຮັດໜ້າທີ່ຂອງພວກເຈົ້າແມ່ນການຮຽນຮູ້ທີ່ຈະຍອມ, ການຮຽນຮູ້ທີ່ຈະຍອມຕໍ່ຄວາມຈິງ ແລະ ສິ່ງຕ່າງໆທີ່ມາຈາກພຣະເຈົ້າ. ດ້ວຍວິທີນີ້, ເມື່ອພວກເຈົ້າຕິດຕາມພຣະເຈົ້າ ພວກເຈົ້າຈະສາມາດຮຽນເອົາບົດຮຽນຂອງພວກເຈົ້າ ແລະ ພວກເຈົ້າຈະຄ່ອຍໆເຂົ້າສູ່ຄວາມເປັນຈິງແຫ່ງຄວາມຈິງ. ບອກເຮົາເບິ່ງວ່າ ບຸກຄົນໃດໜຶ່ງສາມາດເຮັດໜ້າທີ່ຂອງພວກເຂົາໄດ້ເປັນຢ່າງດີບໍ ຖ້າພວກເຂົາບໍ່ມີຄວາມເຂົ້າໃຈໃດໆກ່ຽວກັບຄວາມໝາຍຂອງການປະຕິບັດຄວາມຈິງ, ການຍອມຕໍ່ຄວາມຈິງ ຫຼື ຖ້າພວກເຂົາບໍ່ເຂົ້າໃຈ ພວກເຂົາຕ້ອງຍຶດຖືຫຼັກການໃດເພື່ອເຮັດໜ້າທີ່ຂອງພວກເຂົາ? ມັນຈະຫຍຸ້ງຍາກຢ່າງແນ່ນອນ. ພວກເຈົ້າທຸກຄົນຍັງອາດເຂົ້າໃຈວ່າເມື່ອພວກເຈົ້າເຮັດໜ້າທີ່ຂອງພວກເຈົ້າໃນເຮືອນຂອງພຣະເຈົ້າ, ຖ້າພວກເຈົ້າບໍ່ມີ ຫຼື ເຂົ້າສູ່ຄວາມເປັນຈິງແຫ່ງຄວາມຈິງແມ່ນແຕ່ໜ້ອຍດຽວ, ແລ້ວມັນກໍເປັນເລື່ອງຍາກຫຼາຍສຳລັບເຈົ້າທີ່ຈະເຮັດໜ້າທີ່ຂອງເຈົ້າເປັນຢ່າງດີ. ມັນເປັນສິ່ງທີ່ຍາກຫຼາຍທີ່ຈະເຮັດໜ້າທີ່ຂອງເຈົ້າໃນມາດຕະຖານທີ່ສາມາດຍອມຮັບໄດ້ ຫຼື ຍຶດໝັ້ນ. ຕອນນີ້, ພວກເຈົ້າທຸກຄົນໄດ້ມີປະສົບການແລ້ວບໍວ່າມັນຍາກສໍ່າໃດທີ່ຈະກ້າວໄປຂ້າງໜ້າແມ່ນແຕ່ກ້າວດຽວໂດຍບໍ່ມີຄວາມຈິງ? (ແມ່ນແລ້ວ.) ແມ່ນຫຍັງເຮັດໃຫ້ພວກເຈົ້າມີປະສົບການກັບສິ່ງນີ້ຢ່າງເລິກຊຶ້ງທີ່ສຸດ? (ການຖືກລິຮານ ແລະ ການຖືກຈັດການ, ການລົ້ມເຫຼວ ແລະ ການສະດຸດຢູ່ເລື້ອຍໆ ເພາະພວກເຮົາບໍ່ເຂົ້າໃຈຄວາມຈິງ ແລະ ອາໄສອຸປະນິໄສທີ່ເສື່ອມຊາມເພື່ອເຮັດໜ້າທີ່ຂອງພວກເຮົາ.) ພວກເຈົ້າທຸກຄົນໄດ້ຜ່ານຜ່າຄວາມລົ້ມເຫຼວຈັກຄັ້ງ? (ສອງສາມຄັ້ງ.) ໃນລະຫວ່າງທີ່ຜະເຊີນກັບພາລະກິດຂອງພຣະເຈົ້າ, ບໍ່ວ່າເຈົ້າໄດ້ລົ້ມເຫຼວ, ລົ້ມລົງ, ຖືກລິຮານ, ຖືກຈັດການ ຫຼື ຖືກເປີດໂປງເທົ່າໃດຄັ້ງກໍຕາມ, ສິ່ງເຫຼົ່ານີ້ກໍບໍ່ແມ່ນສິ່ງທີ່ບໍ່ດີ. ບໍ່ວ່າເຈົ້າຈະຖືກລິຮານ ຫຼື ຖືກຈັດການແນວໃດ ຫຼື ມັນຈະເກີດຂຶ້ນໂດຍຜູ້ນໍາ, ຜູ້ເຮັດວຽກ ຫຼື ອ້າຍເອື້ອຍນ້ອງຂອງເຈົ້າ, ສິ່ງເຫຼົ່ານີ້ກໍລ້ວນແລ້ວແຕ່ເປັນສິ່ງດີໆທັງໝົດ. ເຈົ້າຕ້ອງຈື່ຈຳສິ່ງນີ້ເອົາໄວ້ວ່າ: ບໍ່ວ່າເຈົ້າທົນທຸກສໍ່າໃດກໍຕາມ, ໃນຄວາມເປັນຈິງແລ້ວ ເຈົ້າກຳລັງໄດ້ຮັບຜົນປະໂຫຍດ. ຄົນໃດກໍຕາມທີ່ມີປະສົບການສາມາດຢັ້ງຢືນສິ່ງນີ້. ບໍ່ວ່າຫຍັງກໍຕາມ, ການຖືກລິຮານ, ການຖືກຈັດການ ຫຼື ການຖືກເປີດໂປງເປັນສິ່ງທີ່ດີຢູ່ສະເໝີ. ມັນບໍ່ແມ່ນການປະນາມ. ມັນແມ່ນຄວາມລອດພົ້ນຂອງພຣະເຈົ້າ ແລະ ແມ່ນໂອກາດທີ່ດີທີ່ສຸດສຳລັບເຈົ້າທີ່ຈະໄດ້ຮູ້ຈັກຕົວເຈົ້າເອງ. ມັນສາມາດເຮັດໃຫ້ປະສົບການຊີວິດຂອງເຈົ້າປ່ຽນເກຍໄດ້. ຖ້າປາສະຈາກມັນ, ເຈົ້າຈະບໍ່ມີທັງໂອກາດ, ເງື່ອນໄຂ ຫຼື ບໍລິບົດທີ່ຈະສາມາດບັນລຸຄວາມເຂົ້າໃຈກ່ຽວກັບຄວາມຈິງແຫ່ງຄວາມເສື່ອມຊາມຂອງເຈົ້າໄດ້. ຖ້າເຈົ້າເຂົ້າໃຈຄວາມຈິງຢ່າງແທ້ຈິງ ແລະ ສາມາດຂຸດຄົ້ນສິ່ງເສື່ອມຊາມທີ່ເຊື່ອງໄວ້ຢູ່ພາຍໃນສ່ວນເລິກໃນຫົວໃຈຂອງເຈົ້າ, ຖ້າເຈົ້າສາມາດແຍກແຍະພວກມັນຢ່າງຊັດເຈນ, ແລ້ວນີ້ກໍເປັນສິ່ງທີ່ດີ, ສິ່ງນີ້ໄດ້ແກ້ໄຂບັນຫາໃຫຍ່ໆໃນການເຂົ້າສູ່ຊີວິດ ແລະ ເປັນປະໂຫຍດຫຼາຍຕໍ່ການປ່ຽນແປງໃນອຸປະນິໄສ. ການສາມາດຮູ້ຈັກຕົວເຈົ້າເອງໄດ້ຢ່າງແທ້ຈິງແມ່ນໂອກາດທີ່ດີທີ່ສຸດສຳລັບເຈົ້າທີ່ຈະແກ້ໄຂວິທີການຂອງເຈົ້າ ແລະ ກາຍເປັນຄົນໃໝ່; ມັນແມ່ນໂອກາດທີ່ດີທີ່ສຸດສຳລັບເຈົ້າທີ່ຈະໄດ້ຮັບຊີວິດໃໝ່. ເມື່ອເຈົ້າຮູ້ຈັກຕົນເອງຢ່າງແທ້ຈິງແລ້ວ, ເຈົ້າຈະສາມາດເຫັນໄດ້ວ່າ ເມື່ອຄວາມຈິງກາຍເປັນຊີວິດຂອງຄົນໆໜຶ່ງ, ມັນແມ່ນສິ່ງທີ່ມີຄຸນຄ່າແທ້ໆ ແລະ ເຈົ້າຈະກະຫາຍຄວາມຈິງ, ປະຕິບັດຄວາມຈິງ ແລະ ເຂົ້າສູ່ຄວາມເປັນຈິງຂອງມັນ. ນີ້ແມ່ນສິ່ງທີ່ຍິ່ງໃຫຍ່ຢ່າງແທ້ຈິງ! ຖ້າເຈົ້າສາມາດຄວ້າເອົາໂອກາດນີ້ ແລະ ໄຕ່ຕອງຕົວເຈົ້າເອງຢ່າງຈິງໃຈ ແລະ ໄດ້ຮັບຄວາມຮູ້ທີ່ແທ້ຈິງກ່ຽວກັບຕົວເຈົ້າເອງເມື່ອໃດກໍຕາມທີ່ເຈົ້າລົ້ມເຫຼວ ຫຼື ລົ້ມລົງ, ແລ້ວທ່າມກາງຄວາມບໍ່ດີ ແລະ ຄວາມອ່ອນແອ, ເຈົ້າຈະສາມາດລຸກຢືນຂຶ້ນສູ້ໄດ້. ເມື່ອເຈົ້າຜ່ານປະຕູນີ້ແລ້ວ, ເຈົ້າກໍຈະສາມາດກ້າວຂາໃຫຍ່ໆໄປຂ້າງໜ້າ ແລະ ເຂົ້າສູ່ຄວາມເປັນຈິງແຫ່ງຄວາມຈິງໄດ້.

ຖ້າເຈົ້າເຊື່ອໃນລິດທານຸພາບສູງສຸດຂອງພຣະເຈົ້າ, ເຈົ້າກໍຕ້ອງເຊື່ອເຫດການທີ່ເກີດຂຶ້ນໃນແຕ່ລະມື້ ບໍ່ວ່າຈະດີ ຫຼື ຮ້າຍ, ບໍ່ໄດ້ເກີດຂຶ້ນໂດຍບັງເອີນ. ບໍ່ແມ່ນວ່າມີຄົນເຈດຕະນາເຮັດໃຫ້ເຈົ້າຍາກລຳບາກ ຫຼື ເຮັດໃຫ້ເຈົ້າຕົກເປັນເປົ້າ; ນີ້ແມ່ນລ້ວນແລ້ວແຕ່ຖືກຈັດແຈງ ແລະ ປັ້ນແຕ່ງໂດຍພຣະເຈົ້າ. ເປັນຫຍັງພຣະເຈົ້າຈິ່ງປັ້ນແຕ່ງສິ່ງເຫຼົ່ານີ້ໄວ້? ມັນບໍ່ແມ່ນເພື່ອເປີດເຜີຍໃຫ້ເຈົ້າຮູ້ວ່າເຈົ້າແມ່ນໃຜ ຫຼື ເປີດໂປງເຈົ້າ ແລະ ໄລ່ເຈົ້າອອກ; ການເປີດໂປງເຈົ້າບໍ່ແມ່ນເປົ້າໝາຍສຸດທ້າຍ. ເປົ້າໝາຍແມ່ນເພື່ອເຮັດໃຫ້ເຈົ້າສົມບູນ ແລະ ຊ່ວຍເຈົ້າໃຫ້ລອດພົ້ນ. ພຣະເຈົ້າເຮັດໃຫ້ເຈົ້າສົມບູບແບບໄດ້ແນວໃດ? ແລ້ວພຣະອົງຈະຊ່ວຍເຈົ້າໃຫ້ລອດພົ້ນແນວໃດ? ພຣະອົງເລີ່ມດ້ວຍການເຮັດໃຫ້ເຈົ້າຮູ້ຈັກອຸປະນິໄສທີ່ເສື່ອມຊາມຂອງເຈົ້າເອງ ແລະ ໂດຍເຮັດໃຫ້ເຈົ້າຮູ້ຈັກທຳມະຊາດ ແລະ ແກ່ນແທ້ຂອງເຈົ້າ, ຂໍ້ບົກຜ່ອງຂອງເຈົ້າ ແລະ ສິ່ງທີ່ເຈົ້າຂາດ. ມີພຽງຜ່ານການຮູ້ຈັກສິ່ງເຫຼົ່ານີ້ ແລະ ການມີຄວາມເຂົ້າໃຈທີ່ຊັດເຈນກ່ຽວກັບສິ່ງເຫຼົ່ານີ້ເທົ່ານັ້ນ ເຈົ້າຈຶ່ງຈະສາມາດສະແຫວງຫາຄວາມຈິງ ແລະ ປະຖິ້ມອຸປະນິໄສທີ່ເສື່ອມຊາມຂອງເຈົ້າເທື່ອລະໜ້ອຍ. ນີ້ແມ່ນພຣະເຈົ້າສ້າງໂອກາດໃຫ້ກັບເຈົ້າ. ນີ້ຄືຄວາມຮັກຂອງພຣະເຈົ້າ. ເຈົ້າຕ້ອງຮູ້ຈັກສວຍໃຊ້ໂອກາດນີ້. ເຈົ້າບໍ່ຄວນຕໍ່ຕ້ານພຣະເຈົ້າ, ໂຕ້ຖຽງແບບຫົວຊົນຝາກັບພຣະເຈົ້າ ຫຼື ເຂົ້າໃຈພຣະອົງຜິດ. ໂດຍສະເພາະແລ້ວ ເມື່ອພົບກັບຄົນ, ເລື່ອງຕ່າງໆ ແລະ ສິ່ງຕ່າງໆທີ່ພຣະເຈົ້າໄດ້ຈັດແຈງໄວ້ອ້ອມຂ້າງເຈົ້າ, ຢ່າຮູ້ສຶກຢູ່ຕະຫຼອດວ່າສິ່ງເຫຼົ່ານີ້ບໍ່ເປັນໄປຕາມທີ່ເຈົ້າຕ້ອງການໃຫ້ເປັນ ຢ່າປາຖະໜາທີ່ຈະຫຼົບຫຼີກພວກມັນຢູ່ຕະຫຼອດ ຫຼື ກ່າວໂທດ ແລະ ເຂົ້າໃຈພຣະເຈົ້າຜິດຢູ່ສະເໝີ. ຖ້າເຈົ້າກຳລັງເຮັດສິ່ງເຫຼົ່ານີ້ຢູ່ຕະຫຼອດ, ເຈົ້າກໍ່ບໍ່ໄດ້ກຳລັງປະສົບກັບພາລະກິດຂອງພຣະເຈົ້າ ແລະ ມັນຈະເຮັດໃຫ້ຫຍຸ້ງຍາກຫຼາຍສໍາລັບເຈົ້າໃນການເຂົ້າສູ່ຄວາມເປັນຈິງແຫ່ງຄວາມຈິງ. ສິ່ງໃດກໍຕາມທີ່ເຈົ້າຜະເຊີນເຊິ່ງເຈົ້າບໍ່ສາມາດເຂົ້າໃຈຢ່າງສົມບູນ, ເມື່ອມີຄວາມຫຍຸ້ງຍາກເກີດຂຶ້ນ, ເຈົ້າຕ້ອງຮຽນຮູ້ທີ່ຈະຍອມຮັບ. ເຈົ້າຄວນເລີ່ມດ້ວຍການມາຢູ່ຕໍ່ໜ້າພຣະເຈົ້າ ແລະ ອະທິຖານໃຫ້ຫຼາຍຂຶ້ນ. ດ້ວຍວິທີນີ້, ກ່ອນເຈົ້າຈະຮູ້ຕົວ ຈະເກີດມີການປ່ຽນແປງໃນສະພາວະພາຍໃນຂອງເຈົ້າ ແລະ ເຈົ້າກໍຈະສາມາດສະແຫວງຫາຄວາມຈິງເພື່ອແກ້ໄຂບັນຫາຂອງເຈົ້າ. ນັ້ນກໍຄື ເຈົ້າຈະສາມາດປະສົບກັບພາລະກິດຂອງພຣະເຈົ້າ. ເມື່ອສິ່ງນີ້ເກີດຂຶ້ນ, ຄວາມເປັນຈິງແຫ່ງຄວາມຈິງຈະຖືກສ້າງຂຶ້ນພາຍໃນເຈົ້າ ແລະ ນີ້ແມ່ນວິທີທີ່ເຈົ້າຈະກ້າວໜ້າ ແລະ ຜ່ານການປ່ຽນແປງໃນສະພາວະຂອງຊີວິດຂອງເຈົ້າ. ເມື່ອເຈົ້າໄດ້ຜ່ານການປ່ຽນແປງນີ້ ແລະ ມີຄວາມເປັນຈິງແຫ່ງຄວາມຈິງນີ້, ແລ້ວເຈົ້າກໍຈະມີວຸດທິພາວະອີກດ້ວຍ ແລະ ເມື່ອມີວຸດທິພາວະກໍມີຊີວິດ. ຖ້າມີບາງຄົນດຳລົງຊີວິດໂດຍອີງຕາມອຸປະນິໄສຊົ່ວຮ້າຍຢູ່ສະເໝີ, ແລ້ວບໍ່ວ່າພວກເຂົາຈະມີຄວາມກະຕືລືລົ້ນ ຫຼື ກໍາລັງຫຼາຍສໍ່າໃດ, ພວກເຂົາກໍຍັງບໍ່ສາມາດຖືໄດ້ວ່າມີວຸດທິພາວະ ຫຼື ຊີວິດ. ພຣະເຈົ້າປະຕິບັດພາລະກິດໃນທຸກຄົນ ແລະ ບໍ່ວ່າວິທີການຂອງພຣະອົງຈະເປັນຄືແນວໃດກໍຕາມ, ບໍ່ວ່າພຣະອົງຈະໃຊ້ຄົນ, ເລື່ອງ ແລະ ສິ່ງຂອງໃດກໍຕາມເພື່ອຮັບໃຊ້ພຣະອົງ ຫຼື ພຣະທຳຂອງພຣະອົງມີນໍ້າສຽງແບບໃດກໍຕາມ, ພຣະອົງມີພຽງເປົ້າໝາຍດຽວ ນັ້ນກໍຄື: ຊ່ວຍເຈົ້າໃຫ້ລອດພົ້ນ. ແລ້ວພຣະອົງຈະຊ່ວຍເຈົ້າໃຫ້ລອດພົ້ນແນວໃດ? ພຣະອົງປ່ຽນແປງເຈົ້າ. ສະນັ້ນເຈົ້າຈະບໍ່ທົນທຸກເລັກນ້ອຍໄດ້ແນວໃດ? ເຈົ້າຈຳເປັນຕ້ອງທົນທຸກ. ການທົນທຸກນີ້ສາມາດກ່ຽວພັນກັບຫຼາຍໆສິ່ງ. ຢ່າງທຳອິດ, ຜູ້ຄົນຕ້ອງທົນທຸກເມື່ອພວກເຂົາຍອມຮັບການພິພາກສາ ແລະ ການຂ້ຽນຕີຈາກພຣະທຳຂອງພຣະເຈົ້າ. ເມື່ອພຣະທຳຂອງພຣະເຈົ້າຮຸນແຮງ ແລະ ຈະແຈ້ງເກີນໄປ ແລະ ຜູ້ຄົນຕີຄວາມໝາຍພຣະເຈົ້າຢ່າງຜິດໆ ແລະ ເຖິງກັບມີແນວຄິດ, ສິ່ງນັ້ນສາມາດເປັນສິ່ງທີ່ເຈັບປວດເຊັ່ນກັນ. ບາງຄັ້ງພຣະເຈົ້າໄດ້ສ້າງສະພາບແວດລ້ອມຢູ່ອ້ອມຂ້າງຜູ້ຄົນເພື່ອເປີດໂປງຄວາມເສື່ອມຊາມຂອງພວກເຂົາ, ເພື່ອເຮັດໃຫ້ພວກເຂົາໄຕ່ຕອງ ແລະ ຮູ້ຈັກຕົນເອງ ແລະ ພວກເຂົາຈະທົນທຸກໜ້ອຍໜຶ່ງຫຼັງຈາກນັ້ນເຊັ່ນກັນ. ບາງຄັ້ງເມື່ອພວກເຂົາຖືກລິຮານ, ຖືກຈັດການ ແລະ ຖືກເປີດໂປງໂດຍກົງ, ຜູ້ຄົນຕ້ອງທົນທຸກ. ມັນເປັນຄືກັບວ່າພວກເຂົາກຳລັງຜ່ານຜ່າການຜ່າຕັດ, ຖ້າບໍ່ມີການທົນທຸກ ມັນກໍບໍ່ມີຜົນຫຍັງ. ຖ້າທຸກຄັ້ງທີ່ເຈົ້າຖືກລິຮານ ແລະ ຈັດການ ແລະ ທຸກຄັ້ງທີ່ເຈົ້າຖືກເປີດເຜີຍໂດຍສະພາບເເວດລ້ອມ, ມັນກະຕຸ້ນຄວາມຮູ້ສຶກຂອງເຈົ້າ ແລະ ສົ່ງເສີມເຈົ້າ, ແລ້ວຜ່ານຂະບວນການນີ້ ເຈົ້າຈະເຂົ້າສູ່ຄວາມເປັນຈິງແຫ່ງຄວາມຈິງ ແລະ ຈະມີວຸດທິພາວະ. ຖ້າທຸກຄັ້ງທີ່ເຈົ້າຖືກລິຮານ ແລະ ຖືກຈັດການ ແລະ ຖືກເປີດເຜີຍໂດຍສະພາບແວດລ້ອມ, ເຈົ້າບໍ່ຮູ້ສຶກເຖິງຄວາມເຈັບປວດ ຫຼື ຄວາມບໍ່ສະບາຍໃຈ ແລະ ບໍ່ຮູ້ສຶກຫຍັງເລີຍ ແລະ ຖ້າເຈົ້າບໍ່ໄດ້ມາຢູ່ຕໍ່ໜ້າພຣະເຈົ້າເພື່ອສະແຫວງຫາຄວາມປະສົງຂອງພຣະອົງ, ບໍ່ອະທິຖານ ຫຼື ສະແຫວງຫາຄວາມຈິງ, ແລ້ວເຈົ້າແມ່ນບໍ່ມີຄວາມຮູ້ສຶກຫຍັງເລີຍ! ພຣະເຈົ້າບໍ່ເຮັດພາລະກິດໃນເຈົ້າ ເມື່ອວິນຍານຂອງເຈົ້າບໍ່ຮູ້ສຶກຫຍັງເລີຍ, ເມື່ອມັນບໍ່ມີປະຕິກິລິຍາ. ພຣະອົງຈະເວົ້າວ່າ: “ບຸກຄົນນີ້ຂາດສະຕິຫຼາຍເກີນໄປ ແລະ ຖືກເຮັດໃຫ້ເສື່ອມຊາມຢ່າງຮຸນແຮງຫຼາຍ. ບໍ່ວ່າເຮົາຈະລົງວິໄນລາວ, ຈັດການກັບລາວ ຫຼື ພະຍາຍາມກວດກາເບິ່ງລາວແນວໃດກໍ່ຕາມ, ແຕ່ເຮົາບໍ່ສາມາດຂັບເຄື່ອນຫົວໃຈຂອງເຂົາ ຫຼື ບໍ່ສາມາດປຸກວິນຍານຂອງເຂົາໃຫ້ຕື່ນໄດ້. ບຸກຄົນນີ້ຈະພົບກັບບັນຫາ; ເຂົາຍາກທີ່ຈະຖືກຊ່ວຍໃຫ້ລອດພົ້ນ”. ຖ້າພຣະເຈົ້າຈັດແຈງສະພາບແວດລ້ອມ, ຜູ້ຄົນ, ເລື່ອງ ແລະ ສິ່ງຂອງໃຫ້ກັບເຈົ້າ, ຖ້າພຣະອົງລິຮານ ແລະ ຈັດການເຈົ້າ ແລະ ຖ້າເຈົ້າຮຽນຮູ້ບົດຮຽນຈາກສິ່ງນີ້, ຖ້າເຈົ້າຮຽນຮູ້ທີ່ຈະມາຢູ່ຕໍ່ໜ້າພຣະເຈົ້າ, ຮຽນຮູ້ທີ່ຈະສະແຫວງຫາຄວາມຈິງ ແລະ ໄດ້ຮັບແສງສະຫວ່າງ ແລະ ແສງເຍືອງທາງໂດຍບໍ່ຮູ້ຕົວ ແລະ ບັນລຸຄວາມຈິງ, ຖ້າເຈົ້າໄດ້ຜະເຊີນກັບການປ່ຽນແປງໃນສະພາບແວດແລ້ວເຫຼົ່ານີ້, ໄດ້ຮັບລາງວັນ ແລະ ມີຄວາມຄືບໜ້າ, ຖ້າເຈົ້າເລີ່ມມີຄວາມເຂົ້າໃຈເລັກນ້ອຍກ່ຽວກັບຄວາມປະສົງຂອງພຣະເຈົ້າ ແລະ ເຈົ້າເຊົາຕໍ່ວ່າ, ແລ້ວທຸກສິ່ງເຫຼົ່ານີ້ກໍຈະໝາຍຄວາມວ່າ ເຈົ້າໄດ້ຍຶດໝັ້ນໃນທ່າມກາງການທົດລອງຈາກສະພາບແວດລ້ອມເຫຼົ່ານີ້ ແລະ ໄດ້ອົດທົນຕໍ່ການທົດສອບ. ເມື່ອເປັນເຊັ່ນນັ້ນ, ເຈົ້າກໍຈະໄດ້ຜ່ານຄວາມຍາກລຳບາກນີ້. ພຣະເຈົ້າຈະພິຈາລະນາແນວໃດກັບຄົນທີ່ອົດທົນກັບການທົດສອບ? ພຣະເຈົ້າຈະເວົ້າວ່າພວກເຂົາມີຫົວໃຈທີ່ແທ້ຈິງ ແລະ ພວກເຂົາສາມາດອົດກັ້ນກັບການທົນທຸກປະເພດນີ້ ແລະ ເລິກໆພາຍໃນ ພວກເຂົາຮັກຄວາມຈິງ ແລະ ຕ້ອງການຮັບເອົາຄວາມຈິງ. ຖ້າພຣະເຈົ້າມີການປະເມີນປະເພດນີ້ກ່ຽວກັບເຈົ້າ, ແລ້ວເຈົ້າຈະບໍ່ແມ່ນຄົນທີ່ມີວຸດທິພາວະບໍ? ແລ້ວເຈົ້າຈະບໍ່ມີຊີວິດບໍ? ແລ້ວຊີວິດນີ້ບັນລຸໄດ້ແນວໃດ? ພຣະເຈົ້າບໍ່ໄດ້ປະທານມັນບໍ? ພຣະເຈົ້າສະໜອງໃຫ້ກັບເຈົ້າໃນຫຼາກຫຼາຍວິທີ ແລະ ໃຊ້ຫຼາກຫຼາຍຄົນ, ສິ່ງຕ່າງໆ ແລະ ວັດຖຸເພື່ອຝຶກຝົນເຈົ້າ. ນີ້ຄືກັບວ່າພຣະເຈົ້າກຳລັງມອບອາຫານ ແລະ ເຄື່ອງດື່ມໃຫ້ກັບເຈົ້າເປັນການສ່ວນຕົວ, ສົ່ງມອບອາຫານທີ່ຫຼາກຫຼາຍຢູ່ຕໍ່ໜ້າເຈົ້າເປັນການສ່ວນຕົວເພື່ອໃຫ້ເຈົ້າໄດ້ກິນຈົນອີ່ມ ແລະ ມີຄວາມສຸກ; ໃນຕອນນັ້ນເອງ ເຈົ້າຈຶ່ງສາມາດເຕີບໃຫຍ່ ແລະ ຢືນຢ່າງເຂັ້ມແຂງ. ນີ້ຄືວິທີທີ່ເຈົ້າຕ້ອງຜະເຊີນ ແລະ ຢັ່ງຮູ້ສິ່ງເຫຼົ່ານີ້; ນີ້ຄືວິທີທີ່ຈະຍອມຕໍ່ທຸກສິ່ງທີ່ມາຈາກພຣະເຈົ້າ. ນີ້ຄືຊຸດຄວາມຄິດ ແລະ ທ່າທີປະເພດທີ່ເຈົ້າຕ້ອງມີ ແລະ ເຈົ້າຕ້ອງຮຽນຮູ້ທີ່ຈະສະແຫວງຫາຄວາມຈິງ. ເຈົ້າບໍ່ຄວນຊອກຫາສາເຫດພາຍນອກຢູ່ເລື້ອຍໆ ຫຼື ກ່າວໂທດຄົນອື່ນຍ້ອນບັນຫາຂອງເຈົ້າ ຫຼື ຊອກຈັບຜິດຜູ້ຄົນ; ເຈົ້າຕ້ອງມີຄວາມເຂົ້າໃຈທີ່ຊັດເຈນກ່ຽວກັບຄວາມປະສົງຂອງພຣະເຈົ້າ. ຈາກພາຍນອກ, ບາງຄົນອາດເບິ່ງຄືກັບວ່າມີຄວາມຄິດເຫັນກ່ຽວກັບເຈົ້າ ຫຼື ມີອະຄະຕິຕໍ່ເຈົ້າ, ແຕ່ເຈົ້າບໍ່ຄວນເບິ່ງສິ່ງຕ່າງໆໃນລັກສະນະນັ້ນ. ຖ້າເຈົ້າເຫັນສິ່ງຕ່າງໆຈາກມຸມມອງປະເພດນີ້, ສິ່ງດຽວທີ່ເຈົ້າຈະເຮັດກໍຄືຫາຂໍ້ອ້າງ ແລະ ເຈົ້າຈະບໍ່ສາມາດບັນລຸຫຍັງໄດ້. ເຈົ້າຄວນເຫັນສິ່ງຕ່າງໆຢ່າງກົງໄປກົງມາ ແລະ ຍອມຮັບທຸກສິ່ງຈາກພຣະເຈົ້າ. ເມື່ອເຈົ້າເບິ່ງສິ່ງຕ່າງໆໃນລັກສະນະນີ້, ມັນຈະງ່າຍສຳລັບເຈົ້າທີ່ຈະເຊື່ອຟັງພາລະກິດຂອງພຣະເຈົ້າ ແລະ ເຈົ້າຈະສາມາດສະແຫວງຫາຄວາມຈິງ ແລະ ເຂົ້າໃຈຄວາມປະສົງຂອງພຣະເຈົ້າ. ຫຼັງຈາກທີ່ມຸມມອງ ແລະ ສະພາວະຈິດໃຈຂອງເຈົ້າໄດ້ຮັບການແກ້ໄຂ, ເຈົ້າຈະສາມາດບັນລຸຄວາມຈິງ. ສະນັ້ນເປັນຫຍັງເຈົ້າຈຶ່ງບໍ່ພຽງແຕ່ເຮັດມັນ? ເປັນຫຍັງເຈົ້າຈຶ່ງຕໍ່ຕ້ານ? ຖ້າເຈົ້າເຊົາຕໍ່ຕ້ານ, ເຈົ້າຈະໄດ້ຮັບຄວາມຈິງ. ຖ້າເຈົ້າຕໍ່ຕ້ານ, ເຈົ້າຈະບໍ່ໄດ້ຮັບຫຍັງ ແລະ ເຈົ້າຈະຍັງທຳຮ້າຍຄວາມຮູ້ສຶກຂອງພຣະເຈົ້າ ແລະ ເຮັດໃຫ້ພຣະອົງຜິດຫວັງ. ເປັນຫຍັງພຣະເຈົ້າຈະຖືກເຮັດໃຫ້ຜິດຫວັງໄດ້ແນວໃດ? ເພາະເຈົ້າບໍ່ຍອມຮັບຄວາມຈິງ, ເຈົ້າບໍ່ມີຄວາມຫວັງສຳລັບຄວາມລອດພົ້ນ ແລະ ພຣະເຈົ້າບໍ່ສາມາດຮັບເອົາເຈົ້າໄດ້, ສະນັ້ນພຣະອົງຈະບໍ່ຖືກເຮັດໃຫ້ຜິດຫວັງໄດ້ແນວໃດ? ເມື່ອເຈົ້າບໍ່ຍອມຮັບຄວາມຈິງ, ສິ່ງນີ້ກໍເທົ່າກັບການດັນອາຫານທີ່ພຣະເຈົ້າໄດ້ມອບໃຫ້ເຈົ້າເປັນການສ່ວນຕົວນັ້ນອອກໄປ. ເຈົ້າເວົ້າວ່າເຈົ້າບໍ່ຫິວ ແລະ ເຈົ້າບໍ່ຕ້ອງການມັນ; ພຣະເຈົ້າພະຍາຍາມອີກຄັ້ງ ແລະ ອີກຄັ້ງເພື່ອຜັກດັນໃຫ້ເຈົ້າກິນ, ແຕ່ເຈົ້າຍັງບໍ່ຕ້ອງການມັນ. ເຈົ້າຍອມຫິວດີກວ່າ. ເຈົ້າຄິດວ່າເຈົ້າອີ່ມ, ເມື່ອໃນຄວາມເປັນຈິງແລ້ວ ເຈົ້າບໍ່ມີຫຍັງເລີຍ. ຄົນເຊັ່ນນີ້ຂາດຄວາມສຳນຶກຫຼາຍ ແລະ ຖືວ່າຕົນເອງຊອບທຳຫຼາຍ; ໃນຄວາມເປັນຈິງແລ້ວ, ພວກເຂົາບໍ່ຮູ້ຈັກສິ່ງດີໆເມື່ອພວກເຂົາເຫັນມັນ, ພວກເຂົາເປັນຄົນທີ່ທຸກຍາກ ແລະ ເປັນຕາສັງເວດທີ່ສຸດ.

ເພື່ອເຂົ້າສູ່ຄວາມເປັນຈິງແຫ່ງຄວາມຈິງ, ເຈົ້າຕ້ອງເລີ່ມຕົ້ຍໂດຍການໄຕ່ຕອງກ່ຽວກັບທຸກລາຍລະອຽດໃນຊີວິດຂອງເຈົ້າກ່ອນ ແລະ ເລີ່ມຮຽນເອົາບົດຮຽນຈາກຜູ້ຄົນ, ເຫດການ ແລະ ສິ່ງຕ່າງໆທີ່ຢູ່ໃກ້ຄຽງ. ຖ້າເຈົ້າສາມາດຮຽນເອົາບົດຮຽນຈາກວິທີການທີ່ຜູ້ຄົນຢູ່ອ້ອມຂ້າງເຈົ້າປະຕິບັດຕໍ່ເຈົ້າ ຫຼື ຈາກເລື່ອງ ແລະ ສະຖານະການຕ່າງໆທີ່ເກີດຂຶ້ນກັບເຈົ້າໃນແຕ່ລະມື້, ນັ້ນກໍຄື ເຈົ້າສາມາດສະແຫວງຫາຄວາມຈິງ ແລະ ຮຽນຮູ້ວິທີການເຮັດຕາມຫຼັກການ, ແລ້ວເຈົ້າຈະສາມາດເຂົ້າໃຈຄວາມຈິງ, ຊີວິດຂອງເຈົ້າຈະເຕີບໃຫຍ່ ແລະ ເຈົ້າຈະສາມາດເຮັດໜ້າທີ່ຂອງເຈົ້າຢ່າງເປັນປົກກະຕິ. ບາງຄົນມັກໂຕ້ຖຽງ ແລະ ພະຍາຍາມປົກປ້ອງຕົນເອງ ເມື່ອພວກເຂົາຖືກລິຮານ ແລະ ຈັດການ. ພວກເຂົາເນັ້ນຢໍ້າສາເຫດຂອງບັນຫາຢູ່ສະເໝີ ແລະ ຫາຂໍ້ອ້າງສຳລັບຄວາມລົ້ມເຫຼວຂອງພວກເຂົາ, ເຊິ່ງເປັນບັນຫາຫຼາຍ. ພວກເຂົາບໍ່ມີທ່າທີ່ທີ່ຍອມອ່ອນນ້ອມ ຫຼື ທ່າທີ່ທີ່ສະແຫວງຫາຄວາມຈິງ. ຄົນປະເພດເຫຼົ່ານີ້ມີຄວາມສາມາດຕໍ່າ ແລະ ພວກເຂົາຍັງດື້ດ້ານຫຼາຍ. ພວກເຂົາບໍ່ເຂົ້າໃຈຄຳເວົ້າຂອງຄົນອື່ນ, ຄວາມຈິງຢູ່ໄກຈາກການເຂົ້າໃຈຂອງພວກເຂົາ ແລະ ຄວາມຄືບໜ້າຂອງພວກເຂົາຊ້າຫຼາຍ. ເປັນຫຍັງຄວາມຄືບໜ້າຂອງພວກເຂົາຈຶ່ງຊ້າ? ມັນເປັນເພາະພວກເຂົາບໍ່ສະແຫວງຄວາມຈິງ ແລະ ບໍ່ວ່າຈະເກີດຂໍ້ຜິດພາດຫຍັງກໍຕາມ, ພວກເຂົາຫຼຽວເບິ່ງຄົນອື່ນເພື່ອເປັນເຫດຜົນຢູ່ສະເໝີ, ໂຍນຄວາມຮັບຜິດຊອບໃຫ້ຄົນອື່ນຢ່າງສົມບູນ. ພວກເຂົາດຳລົງຊີວິດຕາມປັດຊະຍາທາງໂລກ ແລະ ຕາບໃດທີ່ພວກເຂົາໃຊ້ຊີວິດຢ່າງປອດໄພ ແລະ ສະບາຍດີ, ພວກເຂົາກໍພໍໃຈກັບຕົນເອງເປັນຢ່າງຍິ່ງ. ພວກເຂົາບໍ່ໄດ້ສະແຫວງຫາຄວາມຈິງເລີຍ ແລະ ພວກເຂົາຄິດວ່ານີ້ຄືວິທີການທີ່ຂ້ອນຂ້າງດີໃນການເຊື່ອໃນພຣະເຈົ້າ. ເຖິງກັບມີບາງຄົນທີ່ຄິດວ່າ “ມີຫຼາຍຢ່າງໃຫ້ເວົ້າກ່ຽວກັບການສະແຫວງຫາຄວາມຈິງ ແລະ ການຮຽນເອົາບົດຮຽນຢູ່ສະເໝີ, ແຕ່ມີຫຼາຍບົດຮຽນໃຫ້ຮຽນຮູ້ແທ້ໆບໍ? ການເຊື່ອໃນພຣະເຈົ້າໃນລັກສະນະນີ້ຊ່າງຫຍຸ້ງຍາກຫຼາຍ!” ເມື່ອພວກເຂົາເຫັນຄົນອື່ນກຳລັງສະແຫວງຫາຄວາມຈິງ ແລະ ຮຽນເອົາບົດຮຽນເມື່ອພວກເຂົາປະສົບກັບເລື່ອງຕ່າງໆ, ພວກເຂົາກໍເວົ້າວ່າ “ພວກທ່ານທຸກຄົນຮຽນເອົາບົດຮຽນຈາກທຸກສິ່ງໄດ້ແນວໃດ? ເປັນຫຍັງຈຶ່ງບໍ່ມີບົດຮຽນຫຼາຍຢ່າງໃຫ້ຂ້ານ້ອຍໄດ້ຮຽນຮູ້? ພວກທ່ານທຸກຄົນບໍ່ມີຄວາມຮູ້ຂະໜາດນັ້ນບໍ? ພວກເຈົ້າບໍ່ໄດ້ພຽງແຕ່ປະຕິບັດຕາມກົດລະບຽບຢ່າງຫຼັບຫູຫຼັບຕາບໍ?” ເຈົ້າຄິດແນວໃດກ່ຽວກັບຄວາມຮູ້ສຶກນີ້? ນີ້ຄືທັດສະນະຂອງຜູ້ບໍ່ເຊື່ອ. ຜູ້ບໍ່ເຊື່ອສາມາດຮັບເອົາຄວາມຈິງໄດ້ບໍ? ມັນເປັນເລື່ອງຍາກສຳລັບຄົນປະເພດນີ້ທີ່ຈະຮັບເອົາຄວາມຈິງ. ມີບາງຄົນທີ່ເວົ້າວ່າ “ຂ້ານ້ອຍອ້ອນວອນຫາພຣະເຈົ້າໃນເລື່ອງໃຫຍ່ໆ, ແຕ່ຂ້ານ້ອຍບໍ່ລົບກວນພຣະອົງໃນເລື່ອງນ້ອຍໆ. ພຣະເຈົ້າຫຍຸ້ງຫຼາຍກັບການປົກຄອງທຸກສິ່ງໃນຈັກກະວານໃນແຕ່ລະມື້, ການປົກຄອງແຕ່ລະຄົນ. ຊ່າງເມື່ອຍ! ຂ້ານ້ອຍຈະບໍ່ລົບກວນພຣະເຈົ້າ, ຂ້ານ້ອຍຈະພຽງແຕ່ແກ້ໄຂບັນຫານີ້ດ້ວຍຕົນເອງ. ຕາບໃດທີ່ພຣະເຈົ້າພໍໃຈ, ນັ້ນກໍພຽງພໍແລ້ວ. ຂ້ານ້ອຍບໍ່ຕ້ອງການເຮັດໃຫ້ພຣະອົງກັງວົນ”. ເຈົ້າຄິດແນວໃດກ່ຽວກັບຄວາມຮູ້ສຶກນີ້? ນີ້ຄືທັດສະນະຂອງຜູ້ບໍ່ເຊື່ອອີກດ້ວຍ, ການຈິນຕະນາການຂອງມະນຸດ. ມະນຸດເປັນສິ່ງຖືກສ້າງ, ເຖິງກັບຕໍ່າກວ່າມົດ. ພວກເຂົາຈະສາມາດເຫັນພຣະຜູ້ສ້າງໄດ້ຢ່າງຊັດເຈນໄດ້ແນວໃດ? ພຣະເຈົ້າໄດ້ປົກຄອງທຸກສິ່ງໃນຈັກກະວານສຳລັບຄົນທີ່ຮູ້ວ່າມີເທົ່າໃດລ້ານ ຫຼື ຕື້ປີ. ພຣະອົງເວົ້າວ່າພຣະອົງຮູ້ສຶກເມື່ອຍບໍ? ພຣະອົງເວົ້າວ່າພຣະອົງຫຍຸ້ງເກີນໄປບໍ? ບໍ່, ພຣະອົງບໍ່ໄດ້ເວົ້າ. ຜູ້ຄົນຈະບໍ່ສາມາດເຫັນໄດ້ຢ່າງຊັດເຈນເຖິງອຳນາດໄພສານ ແລະ ສະຕິປັນຍາຂອງພຣະເຈົ້າ ແລະ ການທີ່ໃຫ້ພວກເຂົາເວົ້າຈາກແນວຄິດ ແລະ ຈິນຕະນາການຂອງພວກເຂົາເອງເປັນສິ່ງທີ່ໂງ່ຈ້າຫຼາຍ. ອີງຕາມພຣະຜູ້ສ້າງ, ທຸກໆຄົນທີ່ຖືກເລືອກຂອງພຣະເຈົ້າ ແລະ ທຸກສິ່ງທີ່ເກີດຂຶ້ນຢູ່ອ້ອມຂ້າງພວກເຂົາແມ່ນຖືກຈັດແຈງໂດຍອຳນາດສູງສຸດຂອງພຣະເຈົ້າ. ໃນຖານະຜູ້ເຊື່ອໃນພຣະເຈົ້າ, ເຈົ້າຄວນຍອມຕໍ່ອຳນາດສູງສຸດ ແລະ ການຈັດແຈງຂອງພຣະເຈົ້າ, ສະແຫວງຫາຄວາມຈິງ ແລະ ຮຽນເອົາບົດຮຽນໃນທຸກສິ່ງ. ການຮັບເອົາຄວາມຈິງຄືສິ່ງທີ່ຈຳເປັນທີ່ສຸດ. ຖ້າເຈົ້າສາມາດຄຳນຶງເຖິງຄວາມປະສົງຂອງພຣະເຈົ້າ, ແລ້ວເຈົ້າຄວນເພິ່ງພາພຣະອົງ ແລະ ພະຍາຍາມໄປຫາຄວາມຈິງ ເພາະນັ້ນຄືສິ່ງທີ່ເປັນທີ່ພໍໃຈສຳລັບພຣະເຈົ້າ. ເມື່ອເຈົ້າໄດ້ຮັບຄວາມຈິງ ແລະ ສາມາດເຮັດຕາມຫຼັກການ, ພຣະເຈົ້າຈະພໍໃຈຫຼາຍຂຶ້ນ ແຕ່ຍິ່ງເຈົ້າເຮັດໃຫ້ຕົນເອງອອກຫ່າງຈາກພຣະເຈົ້າຫຼາຍສໍ່າໃດ, ພຣະອົງກໍຍິ່ງຈະໂສກເສົ້າສໍ່ານັ້ນ. ແມ່ນຫຍັງເຮັດໃຫ້ພຣະເຈົ້າໂສກເສົ້າ. (ພຣະເຈົ້າໄດ້ຈັດແຈງສະຖານະການຕ່າງໆເພື່ອປ່ອຍໃຫ້ຜູ້ຄົນໄດ້ມີປະສົບການກັບພຣະທຳຂອງພຣະອົງ ແລະ ຮັບເອົາຄວາມຈິງ, ແຕ່ຜູ້ຄົນບໍ່ເຂົ້າໃຈຄວາມຄິດຂອງພຣະເຈົ້າ; ພວກເຂົາເຂົ້າໃຈພຣະອົງຜິດ ແລະ ສິ່ງນີ້ເຮັດໃຫ້ພຣະເຈົ້າໂສກເສົ້າ.) ຖືກຕ້ອງ. ພຣະເຈົ້າໄດ້ຈ່າຍລາຄາອັນພາກພຽນສຳລັບແຕ່ລະຄົນ ແລະ ມີຄວາມປະສົງສຳລັບແຕ່ລະຄົນ. ພຣະອົງມີຄວາມຄາດຫວັງສຳລັບພວກເຂົາ ແລະ ໄດ້ວາງຄວາມຫວັງຂອງພຣະອົງໃສ່ພວກເຂົາ. ຄວາມພະຍາຍາມອັນພາກພຽນຂອງພຣະອົງແມ່ນມອບໃຫ້ແກ່ທຸກຄົນໂດຍບໍ່ຕ້ອງເສຍຫຍັງ ແລະ ຢ່າງເຕັມໃຈ. ການສະໜອງຊີວິດ ແລະ ຄວາມຈິງຂອງພຣະອົງຍັງມອບໃຫ້ແກ່ທຸກຄົນຢ່າງເຕັມໃຈອີກດ້ວຍ. ຖ້າຜູ້ຄົນສາມາດເຂົ້າໃຈເຫດຜົນທີ່ພຣະເຈົ້າເຮັດເຊັ່ນນີ້, ພຣະອົງຈະຮູ້ສຶກພໍໃຈ. ບໍ່ວ່າພຣະເຈົ້າຈະຈັດແຈງສະຖານະການໃດກໍຕາມສຳລັບເຈົ້າ, ຖ້າເຈົ້າສາມາດຮັບເອົາມັນຈາກພຣະເຈົ້າ, ຍອມຕໍ່ພຣະອົງ ແລະ ສະແຫວງຫາຄວາມຈິງ ແລະ ຮຽນເອົາບົດຮຽນໃນບັນດາທຸກສິ່ງ, ພຣະເຈົ້າຈະບໍ່ຄິດວ່າລາຄາອັນພາກພຽນແມ່ນຈ່າຍໂດຍສູນເປົ່າ. ເຈົ້າຈະບໍ່ລົ້ມເຫຼວທີ່ຈະໃຊ້ຊີວິດກັບຄວາມຄິດ ແລະ ຄວາມພະຍາຍາມທັງໝົດທີ່ພຣະເຈົ້າໄດ້ລົງທຶນ ຫຼື ຄວາມຄາດຫວັງຂອງພຣະອົງສຳລັບເຈົ້າ. ໃນສະຖານະການທຸກຊຸດທີ່ເກີດຂຶ້ນກັບເຈົ້າ, ເຈົ້າຈະສາມາດຮຽນເອົາບົດຮຽນ ແລະ ເກັບກ່ຽວລາງວັນ. ດ້ວຍວິທີນີ້, ພາລະກິດທີ່ພຣະເຈົ້າໄດ້ເຮັດໃນຕົວເຈົ້າຈະບັນລຸຜົນສະທ້ອນທີ່ຄາດຫວັງໄວ້ ແລະ ພຣະເຈົ້າຈະພໍໃຈ. ຖ້າເຈົ້າບໍ່ສາມາດຍອມຕໍ່ການປັ້ນແຕ່ງ ແລະ ການຈັດແຈງຂອງພຣະເຈົ້າ, ຖ້າເຈົ້າຕໍ່ຕ້ານ, ປະຕິເສດ ແລະ ຕໍ່ສູ້ກັບພຣະເຈົ້າຢູ່ສະເໝີ, ເຈົ້າບໍ່ຄິດວ່າພຣະເຈົ້າຈະວິຕົກກັງວົນບໍ? ຫົວໃຈຂອງພຣະເຈົ້າຈະກັງວົນ ແລະ ວິຕົກກັງວົນ ແລ້ວເວົ້າວ່າ “ເຮົາໄດ້ຈັດແຈງຫຼາຍສະຖານະການສຳລັບເຈົ້າເພື່ອຮຽນເອົາບົດຮຽນ. ມັນເປັນໄປໄດ້ແນວໃດທີ່ມັນບໍ່ມີຜົນສະທ້ອນໃນຕົວເຈົ້າ?” ພຣະເຈົ້າຈະໜັກໃຈດ້ວຍຄວາມໂສກເສົ້າ. ພຣະເຈົ້າໂສກເສົ້າເພາະເຈົ້າມຶນຊາ, ບໍ່ມີຄວາມຮູ້, ຊ້າ ແລະ ດື້ດຶງ, ເພາະເຈົ້າບໍ່ເຂົ້າໃຈຄວາມປະສົງຂອງພຣະອົງ, ບໍ່ຍອມຮັບຄວາມຈິງ, ບໍ່ສາມາດເຫັນທຸກສິ່ງທີ່ພຣະອົງໄດ້ເຮັດເພື່ອຮັບຜິດຊອບສຳລັບຊີວິດຂອງເຈົ້າ, ບໍ່ເຂົ້າໃຈວ່າພຣະອົງກັງວົນ ແລະ ວິຕົກກັງວົນກ່ຽວກັບຊີວິດຂອງເຈົ້າ ແລະ ເພາະເຈົ້າບໍ່ເຊື່ອຟັງ ແລະ ຈົ່ມຕໍ່ວ່າພຣະອົງ.ບອກເຮົາເບິ່ງວ່າ ທຸກສິ່ງທີ່ກ່ຽວຂ້ອງກັບຜູ້ຄົນມີຈຸດເລີ່ມຕົ້ນຈາກຜູ້ໃດ? ຜູ້ໃດແບກຮັບພາລະທີ່ຍິ່ງໃຫຍ່ທີ່ສຸດສຳລັບຊີວິດຂອງມະນຸດ? (ພຣະເຈົ້າ.) ພຣະເຈົ້າເທົ່ານັ້ນທີ່ຮັກຜູ້ຄົນທີ່ສຸດ. ພໍ່ແມ່ ແລະ ຍາດພີ່ນ້ອງຂອງຜູ້ຄົນຮັກພວກເຂົາແທ້ໆບໍ? ຄວາມຮັກທີ່ພວກເຂົາມອບໃຫ້ເປັນຄວາມຮັກທີ່ແທ້ຈິງບໍ? ມັນສາມາດຊ່ວຍໃຫ້ຜູ້ຄົນລອດພົ້ນຈາກອິດທິພົນຂອງຊາຕານບໍ? ບໍ່ສາມາດເຮັດໄດ້. ຜູ້ຄົນມຶນງົງ ແລະ ໂງ່, ບໍ່ສາມາດເບິ່ງສິ່ງເຫຼົ່ານີ້ອອກ ແລະ ເວົ້າຢູ່ສະເໝີວ່າ “ພຣະເຈົ້າຮັກຂ້ານ້ອຍແນວໃດ? ຂ້ານ້ອຍບໍ່ຮູ້ສຶກມັນ. ຢ່າງໃດກໍຕາມ, ແມ່ ແລະ ພໍ່ຂອງຂ້ານ້ອຍຮັກຂ້ານ້ອຍທີ່ສຸດ. ພວກເຂົາຈ່າຍເງິນສຳລັບຄ່າຮຽນຂອງຂ້ານ້ອຍ ແລະ ເຮັດໃຫ້ຂ້ານ້ອຍຮຽນຮູ້ທັກສະວິຊາການ, ເພື່ອວ່າຂ້ານ້ອຍຈະສາມາດໃຊ້ປະໂຫຍດຈາກຕົນເອງເມື່ອຂ້ານ້ອຍເຕີບໃຫຍ່, ປະສົບຄວາມສຳເລັດ, ກາຍມາເປັນດາວ, ເປັນດາລາ. ພໍ່ແມ່ຂອງຂ້ານ້ອຍໃຊ້ເງິນຫຼາຍເພື່ອປູກຝັງຂ້ານ້ອຍ ແລະ ໃຫ້ຂ້ານ້ອຍມີການສຶກສາ, ໂດຍປະຢັດ ແລະ ເກັບອອມອາຫານ. ນັ້ນຊ່າງເປັນຄວາມຮັກທີ່ຍິ່ງໃຫຍ່! ຂ້ານ້ອຍບໍ່ສາມາດຕອບແທນພວກເຂົາໄດ້!” ພວກເຈົ້າຄິດວ່ານັ້ນເປັນຄວາມຮັກບໍ? ແມ່ນຫຍັງຄືຜົນຕາມມາຂອງການທີ່ພໍ່ແມ່ຂອງເຈົ້າເຮັດໃຫ້ເຈົ້າປະສົບຄວາມສຳເລັດ, ກາຍມາເປັນດາລາໃນໂລກ, ມີອາຊີບທີ່ດີ ແລະ ປັບຕົວໃຫ້ເຂົ້າກັບໂລກ? ພວກເຂົາເຮັດໃຫ້ເຈົ້າສະແຫວງຫາຄວາມສຳເລັດຢ່າງບໍ່ສິ້ນສຸດ, ນໍາກຽດສັກສີມາເຖິງຄອບຄົວຂອງເຈົ້າ ແລະ ປັບຕົວໃຫ້ເຂົ້າກັບກະແສທີ່ຊົ່ວຮ້າຍຂອງໂລກ, ເພື່ອວ່າໃນທີ່ສຸດແລ້ວເຈົ້າຈະຕົກລົງໃນກະແສນໍ້າວົນຂອງຄວາມຜິດບາບ, ທົນທຸກກັບຄວາມຫາຍະນະ ແລະ ຈິບຫາຍ, ຖືກກືນກິນໂດຍຊາຕານ. ນັ້ນຄືຄວາມຮັກບໍ? ນັ້ນບໍ່ແມ່ນການຮັກເຈົ້າ, ນັ້ນຄືການທຳຮ້າຍເຈົ້າ, ການທຳລາຍເຈົ້າ. ມື້ໜຶ່ງ, ເຈົ້າຈະຈົມລົງຕໍ່າຫຼາຍຈົນເຈົ້າບໍ່ສາມາດກັບໃຈ, ຕໍ່າຫຼາຍຈົນເຈົ້າຈະບໍ່ສາມາດເຮັດໃຫ້ຕົນເອງຫຼຸດພົ້ນ ແລະ ເຈົ້າຈະລົງສູ່ນະຮົກ. ໃນຕອນນັ້ນເອງ, ເຈົ້າຈຶ່ງຈະຮູ້ວ່າ “ໂອ, ຄວາມຮັກຂອງພໍ່ແມ່ນຄືຄວາມຮັກຂອງເນື້ອໜັງ, ມັນບໍ່ເປັນປະໂຫຍດໃນການເຊື່ອໃນພຣະເຈົ້າ ຫຼື ການຮັບເອົາຄວາມຈິງ, ມັນບໍ່ແມ່ນຄວາມຮັກທີ່ແທ້ຈິງ!” ພວກເຈົ້າອາດບໍ່ຮັບຮູ້ສິ່ງນີ້ເທື່ອ. ບາງຄົນເວົ້າວ່າ “ບໍ່ວ່າພຣະເຈົ້າຈະຮັກຂ້ານ້ອຍຫຼາຍສໍ່າໃດກໍຕາມ, ຂ້ານ້ອຍຍັງບໍ່ສາມາດຮູ້ສຶກມັນໄດ້. ຂ້ານ້ອຍຍັງຮູ້ສຶກວ່າແມ່ຂອງຂ້ານ້ອຍຮັກຂ້ານ້ອຍທີ່ສຸດ. ລາວເປັນຄົນທີ່ໃກ້ຊິດກັບຂ້ານ້ອຍທີ່ສຸດໃນໂລກ. ມີເພງທີ່ເອີ້ນວ່າ ‘ແມ່ຄືຄົນດີທີ່ສຸດໃນໂລກ’. ຊື່ນັ້ນສອດຄ່ອງກັບຄວາມເປັນຈິງ; ມັນເປັນຈິງທີ່ສຸດ!” ໃນມື້ໃດມື້ໜຶ່ງ, ເມື່ອເຈົ້າມີການເຂົ້າສູ່ຊີວິດແທ້ໆ ແລະ ເມື່ອເຈົ້າໄດ້ຮັບຄວາມຈິງ, ເຈົ້າຈະເວົ້າວ່າ “ແມ່ຂອງຂ້ານ້ອຍບໍ່ແມ່ນຜູ້ທີ່ຮັກຂ້ານ້ອຍທີ່ສຸດ ຫຼື ມັນບໍ່ແມ່ນພໍ່ຂອງຂ້ານ້ອຍ. ພຣະເຈົ້າຮັກຂ້ານ້ອຍທີ່ສຸດ. ພຣະອົງຄືຜູ້ເປັນທີ່ຮັກທີ່ສຸດຂອງຂ້ານ້ອຍ, ເພາະພຣະອົງມອບຊີວິດໃຫ້ແກ່ຂ້ານ້ອຍ ແລະ ພຣະອົງຊີ້ນໍາຂ້ານ້ອຍຢູ່ສະເໝີ, ສະໜອງໃຫ້ແກ່ຂ້ານ້ອຍ ແລະ ຊ່ວຍຂ້ານ້ອຍຈາກອິດທິພົນຂອງຊາຕານ. ພຣະເຈົ້າອົງດຽວຄືຜູ້ທີ່ສາມາດໃຫ້ຊີວິດແກ່ຜູ້ຄົນ, ຜູ້ທີ່ສາມາດນໍາພາຜູ້ຄົນ ແລະ ຜູ້ທີ່ປົກຄອງເໜືອທຸກສິ່ງ”. ມີພຽງແຕ່ເມື່ອເຈົ້າເຂົ້າໃຈຄວາມຈິງ ແລະ ໄດ້ຮັບຄວາມຈິງຢ່າງສົມບູນ, ເຈົ້າຈຶ່ງຈະສາມາດເຂົ້າໃຈຄຳເວົ້າເຫຼົ່ານີ້ໄດ້ຢ່າງເລິກຊຶ້ງ.

ຖ້າເຈົ້າຕ້ອງການຮັບເອົາຄວາມຈິງ, ເຈົ້າຈະເລີ່ມຕົ້ນຢູ່ບ່ອນໃດ? ເລີ່ມຕົ້ນດ້ວຍຜູ້ຄົນ, ເຫດການ ແລະ ສິ່ງຕ່າງໆທີ່ຢູ່ອ້ອມຂ້າງເຈົ້າ ແລະ ຮຽນຮູ້ວິທີການຮຽນເອົາບົດຮຽນ ແລະ ສະແຫວງຫາຄວາມຈິງ. ມັນເປັນພຽງແຕ່ໂດຍການສະແຫວງຫາຄວາມຈິງ ແລະ ຄວາມປະສົງຂອງພຣະເຈົ້າໃນຜູ້ຄົນ, ເຫດການ ແລະ ສິ່ງຕ່າງໆທີ່ຢູ່ອ້ອມຂ້າງເຈົ້າເທົ່ານັ້ນ, ເຈົ້າຈຶ່ງຈະສາມາດຮັບເອົາຄວາມຈິງ. ບາງຄົນບໍ່ເອົາໃຈໃສ່ ຫຼື ຮັບຮູ້ເລື່ອງນ້ອຍໆ. ພວກເຂົາຄິດຢູ່ສະເໝີວ່າ “ເປັນຫຍັງຂ້ານ້ອຍຈຶ່ງບໍ່ເຄີຍຜະເຊີນໜ້າກັບສິ່ງໃຫຍ່ໆ? ເປັນຫຍັງຈຶ່ງບໍ່ມີແມ່ນຫຍັງທີ່ສະທ້ານໂລກເກີດຂຶ້ນກັບຂ້ານ້ອຍ? ຖ້າຕ້ອງເກີດບາງຢ່າງທີ່ໃຫຍ່ຫຼວງ ແລະ ສະທ້ານໂລກ, ແລ້ວຂ້ານ້ອຍຈະສາມາດຮຽນເອົາບົດຮຽນໃຫຍ່ໆບາງຢ່າງ ແລະ ຮັບເອົາຄວາມຈິງທີ່ຍິ່ງໃຫຍ່ບາງຢ່າງ. ນັ້ນຈະເປັນສິ່ງທີ່ຊ່າງອັດສະຈັນ! ນັ້ນເປັນວິທີການຄິດທີ່ເປັນຈິງບໍ? ຄຳເວົ້າເຫຼົ່ານີ້ໃຫຍ່ໂຕເກີນໄປ. ເຈົ້າຍອມຕໍ່ພຣະເຈົ້າບໍ ເມື່ອສິ່ງນ້ອຍໆເກີດຂຶ້ນກັບເຈົ້າ? ເຈົ້າໄດ້ຮຽນຮູ້ບົດຮຽນຂອງເຈົ້າບໍ? ຖ້າການທົດລອງທີ່ຍິ່ງໃຫຍ່ເກີດຂຶ້ນກັບເຈົ້າ, ເຈົ້າຈະສາມາດຍຶດໝັ້ນໃນຄຳພະຍານຂອງເຈົ້າບໍ? ຖ້າມັງກອນແດງໃຫຍ່ຈັບກຸມເຈົ້າ, ເຈົ້າຈະສາມາດເປັນພະຍານທີ່ກຶກກ້ອງບໍ? ຄົນທີ່ເວົ້າຄຳເວົ້າເຫຼົ່ານີ້ຈະບໍ່ອວດດີພໍສົມຄວນບໍ? ເຈົ້າຈະສາມາດຮັບເອົາຄວາມຈິງໂດຍນໍາໃຊ້ວິທີການສະແຫວງຫານີ້? (ບໍ່.) ຖ້າເຈົ້າບໍ່ລະມັດລະວັງໃນຂະນະທີ່ກຳລັງຍ່າງ, ເຈົ້າສາມາດສະດຸດໄດ້ ແຕ່ເຈົ້າຄິດວ່າເຈ້ົາພ້ອມທີ່ຈະບິນ! ເຈົ້າຕ້ອງຮຽນຮູ້ທີ່ຈະສະແຫວງຫາຄວາມຈິງ ແລະ ຮຽນເອົາບົດຮຽນໃນສິ່ງນ້ອຍໆທີ່ເຈົ້າພົບພໍ້. ຖ້າເຈົ້າບໍ່ສາມາດຮຽນເອົາບົດຮຽນຈາກສິ່ງນ້ອຍໆ, ເຈົ້າຈະບໍ່ສາມາດຮຽນຮູ້ພວກມັນຈາກສິ່ງໃຫຍ່ໆໄດ້ເຊັ່ນກັນ. ຖ້າເຈົ້າບໍ່ສາມາດຮຽນເອົາບົດຮຽນຂອງເຈົ້າ, ເຈົ້າຈະບໍ່ກ້າວໜ້າໃນຊີວິດ. ຄວາມກ້າວໜ້າໃນຊີວິດແມ່ນບັນລຸໂດຍການຮຽນເອົາບົດຮຽນໃນທຸກສິ່ງເທົ່ານັ້ນ.

ວັນທີ 5 ສິງຫາ 2015


ການເຂົ້າສູ່ຊີວິດເລີ່ມດ້ວຍການປະຕິບັດໜ້າທີ່

ມີຫຼາຍຄົນທີ່ຮູ້ສຶກວ່າພວກເຂົາກຳລັງຂາດເຂີນຫຼັງຈາກທີ່ພວກເຂົາເຮັດໜ້າທີ່ຂອງພວກເຂົາ ແລະ ພວກເຂົາບໍ່ມີຄວາມເປັນຈິງແຫ່ງຄວາມຈິງ, ສະນັ້ນພວກເຂົາຈຶ່ງຮຽກຮ້ອງໃຫ້ຕົນເອງຮັບຟັງຄຳເທດສະໜາຫຼາຍຂຶ້ນຢູ່ສະເໝີ ແລະ ໃຫ້ຜູ້ນໍາ ແລະ ຜູ້ເຮັດວຽກຈັດການເຕົ້າໂຮມຫຼາຍຂຶ້ນ, ຄືກັບວ່ານັ້ນຄືສິ່ງດຽວທີ່ຈະສາມາດໃຫ້ການເຂົ້າສູ່ຊີວິດ ແລະ ການເຕີບໃຫຍ່ໃນຊີວິດແກ່ພວກເຂົາ. ຖ້າພວກເຂົາດຳເນີນໄປຊ່ວງໄລຍະໜຶ່ງໂດຍບໍ່ເຂົ້າຮ່ວມການເຕົ້າໂຮມ ຫຼື ການເທດສະໜາ, ພວກເຂົາຈຶ່ງຮູ້ສຶກວ່າຫົວໃຈຂອງພວກເຂົາວ່າງເປົ່າ ແລະ ສິ້ນຫວັງ, ຄືກັບວ່າພວກເຂົາບໍ່ມີຫຍັງ. ໃນຫົວໃຈຂອງພວກເຂົາ, ມັນເປັນຄືກັບວ່າການເຕົ້າໂຮມປະຈຳວັນ ແລະ ການເທດສະໜາປະຈຳວັນຈະໃຫ້ພວກເຂົາມີການເຂົ້າສູ່ຊີວິດ ຫຼື ເຮັດໃຫ້ພວກເຂົາສາມາດເຕີບໃຫຍ່ມີວຸດທິພາວະຝ່າຍວິນຍານ. ໃນຄວາມເປັນຈິງແລ້ວ, ຄວາມຄິດປະເພດນີ້ແມ່ນບໍ່ຖືກຕ້ອງໂດຍສິ້ນເຊີງ. ຄົນທີ່ເຊື່ອ ແລະ ຕິດຕາມພຣະເຈົ້າຕ້ອງເຮັດໜ້າທີ່ຂອງພວກເຂົາ, ໃນຕອນນັ້ນເອງ ພວກເຂົາຈຶ່ງຈະສາມາດໄດ້ຮັບປະສົບການໃນຊີວິດ. ຖ້າເຈົ້າເວົ້າວ່າເຈົ້າເຊື່ອໃນພຣະເຈົ້າຢ່າງຈິງໃຈ ແຕ່ເຈົ້າບໍ່ຕ້ອງການເຮັດໜ້າທີ່ຂອງເຈົ້າ, ແລ້ວຄວາມຈິງໃຈໃນຄວາມເຊື່ອຂອງເຈົ້າໃນພຣະເຈົ້າແມ່ນຢູ່ໃສ? ຄົນທີ່ເຮັດໜ້າທີ່ຂອງພວກເຂົາຢ່າງຈິງໃຈແມ່ນຄົນທີ່ມີຄວາມເຊື່ອ. ມີພຽງແຕ່ຄົນທີ່ມີຄວາມເຊື່ອຈຶ່ງກ້າອຸທິດຊີວິດຂອງພວກເຂົາໃຫ້ພຣະເຈົ້າ ແລະ ເຕັມໃຈທີ່ຈະປະຖິ້ມທຸກສິ່ງເພື່ອເສຍສະຫຼະໃຫ້ພຣະເຈົ້າ. ຄົນເຊັ່ນນີ້ຜະເຊີນກັບພາລະກິດຂອງພຣະວິນຍານບໍລິສຸດເມື່ອພວກເຂົາເຮັດໜ້າທີ່ຂອງພວກເຂົາ; ພວກເຂົາໄດ້ຮັບແສງສະຫວ່າງ ແລະ ການລົງວິໄນໂດຍພຣະວິນຍານບໍລິສຸດ. ທຸກສິ່ງນີ້ກໍ່ໃຫ້ເກີດປະສົບການໃນຊີວິດ. ສະນັ້ນ, ການເຂົ້າສູ່ຊີວິດເລີ່ມຕົ້ນໂດຍການເຮັດໜ້າທີ່ຂອງຄົນໆໜຶ່ງຢ່າງເປັນທາງການ.

ຖ້າຜູ້ຄົນບໍ່ກະຕືລືລົ້ນກ່ຽວກັບການເຮັດໜ້າທີ່ຂອງພວກເຂົາ ຫຼື ເຮັດໂງ່ໆຢູ່ສະເໝີ, ພວກເຈົ້າຄິດວ່ານີ້ແມ່ນທ່າທີ່ປະເພດໃດ? ມັນບໍ່ແມ່ນພຽງການເຮັດພໍແລ້ວມືແລ້ວຕີນບໍ? ນັ້ນແມ່ນທ່າທີ່ທີ່ເຈົ້າມີຕໍ່ໜ້າທີ່ຂອງພວກເຈົ້າບໍ? ນີ້ແມ່ນບັນຫາຄວາມສາມາດ ຫຼື ບັນຫາອຸປະນິໄສບໍ? ພວກເຈົ້າທຸກຄົນຄວນຊັດເຈນກ່ຽວກັບເລື່ອງນີ້. ເປັນຫຍັງຄົນຈຶ່ງປະໝາດແທ້ໆເມື່ອພວກເຂົາເຮັດໜ້າທີ່ຂອງພວກເຂົາ? ເປັນຫຍັງພວກເຂົາຈຶ່ງບໍ່ຈົງຮັກພັກດີເມື່ອພວກເຂົາເຮັດສິ່ງຕ່າງໆສຳລັບພຣະເຈົ້າ? ພວກເຂົາເຖິງກັບມີເຫດຜົນ ຫຼື ຈິດສຳນຶກບໍ? ຖ້າເຈົ້າມີຈິດສຳນຶກ ແລະ ຄວາມຮູ້ສຶກຢ່າງແທ້ຈິງ, ແລ້ວເມື່ອເຈົ້າເຮັດສິ່ງຕ່າງໆ ເຈົ້າຈະໃສ່ໃຈກັບພວກມັນຫຼາຍຂຶ້ນໜ້ອຍໜຶ່ງ, ພ້ອມທັງຄວາມໃຈດີ, ຄວາມຮັບຜິດຊອບ ແລະ ຄວາມຄຳນຶງເຖິງຫຼາຍຂຶ້ນໜ້ອຍໜຶ່ງ ແລະ ເຈົ້າຈະສາມາດທຸ່ມເທຄວາມພະຍາຍາມເພີ່ມອີກ. ເມື່ອເຈົ້າສາມາດທຸ່ມເທຄວາມພະຍາຍາມຫຼາຍຂຶ້ນ, ຜົນຮັບໃນໜ້າທີ່ທີ່ເຈົ້າປະຕິບັດກໍຈະດີຂຶ້ນ. ຜົນຮັບຂອງເຈົ້າຈະດີຂຶ້ນ ແລະ ສິ່ງນີ້ຈະເຮັດໃຫ້ຄົນອື່ນ ແລະ ພຣະເຈົ້າພໍໃຈ. ເຈົ້າຕ້ອງໃສ່ໃຈກັບມັນ! ເຈົ້າບໍ່ສາມາດໃຈລອຍ ຄືກັບວ່າເຈົ້າກຳລັງເຮັດວຽກໃນໂລກທີ່ບໍ່ແມ່ນສາດສະໜາ ແລະ ພຽງແຕ່ຫາເງິນໂດຍອີງຕາມເວລາທີ່ເຈົ້າເສຍໄປ. ຖ້າເຈົ້າມີທ່າທີ່ປະເພດນັ້ນ, ເຈົ້າກໍມີບັນຫາ. ເຈົ້າບໍ່ສາມາດປະຕິບັດໜ້າທີ່ຂອງເຈົ້າໄດ້ເປັນຢ່າງດີ. ນີ້ແມ່ນຄວາມເປັນມະນຸດປະເພດໃດ? ຄົນທີ່ບໍ່ມີຈິດສຳນຶກຈະມີຄວາມເປັນມະນຸດບໍ? ພວກເຂົາບໍ່ມີ. ຖ້າເຈົ້າເວົ້າວ່າເຈົ້າມີຄວາມເປັນມະນຸດ ແລະ ຕ້ອງການນໍາຄວາມຈິງໄປປະຕິບັດ ແລະ ປະຕິບັດໜ້າທີ່ຂອງເຈົ້າໃຫ້ດີ, ແລ້ວເຈົ້າກໍຄວນທຸ່ມເທຄວາມພະຍາຍາມໃນໜ້າທີ່ຂອງເຈົ້າຫຼາຍຂຶ້ນ ແລະ ໃສ່ໃຈກັບມັນຫຼາຍຂຶ້ນ. ເຈົ້າເວົ້າວ່າເຈົ້າມີຄວາມສຳນຶກ ແຕ່ເຈົ້າບໍ່ເຄີຍໃສ່ໃຈກັບໜ້າທີ່ຂອງເຈົ້າຈັກເທື່ອ. ຄວາມສຳນຶກຂອງເຈົ້າກຳລັງເກີດຜົນບໍ? ເຈົ້າຕ້ອງໃສ່ໃຈໃຫ້ຖືກບ່ອນ. ພວກເຈົ້າຄວນຄິດກ່ຽວກັບສິ່ງເຫຼົ່ານີ້ຢູ່ເລື້ອຍໆ, ພວກເຈົ້າຕ້ອງເຂົ້າໃຈພວກມັນທັງໝົດ. ພຽງແຕ່ເຮັດພໍເປັນພິທີເມື່ອປະຕິບັດໜ້າທີ່ຂອງເຈົ້ານັ້ນແມ່ນຂໍ້ຫ້າມທີ່ສຳຄັນ. ຖ້າເຈົ້າເຮັດພໍແລ້ວມືແລ້ວຕີນຢູ່ສະເໝີໃນຂະນະທີ່ປະຕິບັດໜ້າທີ່ຂອງເຈົ້າ, ແລ້ວເຈົ້າກໍບໍ່ມີທາງປະຕິບັດໜ້າທີ່ຂອງເຈົ້າໃຫ້ຢູ່ໃນມາດຕະຖານທີ່ສາມາດຍອມຮັບໄດ້. ຖ້າເຈົ້າຕ້ອງການປະຕິບັດໜ້າທີ່ຂອງເຈົ້າດ້ວຍຄວາມຈົງຮັກພັກດີ, ເຈົ້າຕ້ອງແກ້ໄຂບັນຫາການເຮັດພໍແລ້ວມືແລ້ວຕີນຂອງເຈົ້າກ່ອນ. ເຈົ້າຄວນດຳເນີນການຕ່າງໆເພື່ອແກ້ໄຂສະຖານະການທັນທີທີ່ເຈົ້າສັງເກດເຫັນມັນ. ຖ້າເຈົ້າເຮັດໂງ່ໆ, ບໍ່ສາມາດສັງເກດເຫັນບັນຫາ, ພຽງແຕ່ເຮັດພໍແລ້ວມືແລ້ວຕີນຢູ່ສະເໝີ ແລະ ເຮັດສິ່ງຕ່າງໆໃນລັກສະນະທີ່ພໍເປັນພິທີ, ແລ້ວເຈົ້າກໍຈະບໍ່ມີທາງເຮັດໜ້າທີ່ຂອງເຈົ້າໄດ້ເປັນຢ່າງດີ. ສະນັ້ນ, ເຈົ້າຕ້ອງເອົາໃຈໃສ່ກັບໜ້າທີ່ຂອງເຈົ້າຢູ່ສະເໝີ. ໂອກາດນີ້ແມ່ນຍາກຫຼາຍສຳລັບຜູ້ຄົນທີ່ຈະໄດ້ມັນມາ! ເມື່ອພຣະເຈົ້າໃຫ້ໂອກາດພວກເຂົາ ແຕ່ພວກເຂົາບໍ່ຄວ້າເອົາມັນ, ແລ້ວໂອກາດນັ້ນກໍສູນເສຍໄປ ແລະ ເຖິງແມ່ນວ່າຕໍ່ມາພວກເຂົາປາຖະໜາທີ່ຈະພົບໂອກາດເຊັ່ນນັ້ນ, ມັນກໍອາດບໍ່ເກີດຂຶ້ນອີກ. ພາລະກິດຂອງພຣະເຈົ້າບໍ່ຄອງຖ້າໃຜ ແລະ ທັງບໍ່ມີໂອກາດທີ່ຈະປະຕິບັດໜ້າທີ່ຂອງຕົນ. ບາງຄົນເວົ້າວ່າ “ແຕ່ກ່ອນ ຂ້ານ້ອຍບໍ່ໄດ້ປະຕິບັດໜ້າທີ່ຂອງຕົນເປັນຢ່າງດີ, ແຕ່ຕອນນີ້ ຂ້ານ້ອຍຍັງຕ້ອງການທີ່ຈະປະຕິບັດມັນ. ຂ້ານ້ອຍຄວນກັບໄປແກ້ໄຂຄວາມລົ້ມເຫຼວທີ່ຜ່ານມາຂອງຂ້ອຍ”. ມັນເປັນສິ່ງອັດສະຈັນທີ່ມີຄວາມເດັດດ່ຽວເຊັ່ນນີ້ ແຕ່ເຈົ້າຕ້ອງຊັດເຈນກ່ຽວກັບວິທີການປະຕິບັດໜ້າທີ່ຂອງເຈົ້າໃຫ້ດີ ແລະ ເຈົ້າຕ້ອງດິ້ນຮົນໄປຫາຄວາມຈິງ. ມີພຽງແຕ່ຄົນທີ່ເຂົ້າໃຈຄວາມຈິງຈຶ່ງສາມາດປະຕິບັດໜ້າທີ່ຂອງພວກເຂົາໄດ້ດີ. ຄົນທີ່ບໍ່ເຂົ້າໃຈຄວາມຈິງກໍບໍ່ມີຄຸນສົມບັດທີ່ຈະແມ່ນແຕ່ໃຫ້ການບໍລິການ. ຍິ່ງເຈົ້າຢູ່ໃນຄວາມຈິງຊັດເຈນສໍ່າໃດ, ເຈົ້າກໍຈະຍິ່ງມີປະສິດທິພາບໃນໜ້າທີ່ຂອງເຈົ້າສໍ່ານັ້ນ. ຖ້າເຈົ້າສາມາດເຫັນເລື່ອງນີ້ວ່າມັນເປັນແນວໃດ, ແລ້ວເຈົ້າກໍຈະດິ້ນຮົນຳໄປຫາຄວາມຈິງ ແລະ ເຈົ້າມີຄວາມຫວັງທີ່ຈະປະຕິບັດໜ້າທີ່ຂອງເຈົ້າໃຫ້ດີ. ບໍ່ມີໂອກາດໃຫ້ປະຕິບັດໜ້າທີ່ໃນປັດຈຸບັນຫຼາຍ, ສະນັ້ນເຈົ້າຕ້ອງຄວ້າເອົາພວກມັນເມື່ອເຈົ້າສາມາດເຮັດໄດ້. ມັນເປັນເວລາທີ່ຜະເຊີນກັບໜ້າທີ່ທີ່ເຈົ້າຕ້ອງພະຍາຍາຳມຢ່າງໜັກແທ້ໆ; ນັ້ນຄືເວລາທີ່ເຈົ້າຕ້ອງຖວາຍຕົນເອງ, ເສຍສະຫຼະຕົນເອງໃຫ້ພຣະເຈົ້າ ແລະ ເວລາທີ່ເຈົ້າຈຳເປັນຕ້ອງຈ່າຍລາຄາ. ຢ່າຫ້າມບໍ່ໃຫ້ຫຍັງເກີດຂຶ້ນ, ແອບມີກົນອຸບາຍໃດໆ, ປ່ອຍໃຫ້ມີທາງບ່ຽນເບນ ຫຼື ເຮັດໃຫ້ຕົນເອງມີທາງອອກ. ຖ້າເຈົ້າປ່ອຍໃຫ້ມີຊ່ອງວ່າງໃດໆ, ຄິດໄລ່ ຫຼື ເປັນຄົນມານຍາ ແລະ ທໍລະຍົດ, ເຈົ້າກໍຈະກາຍເປັນຄົນເຮັດວຽກບໍ່ໄດ້ດີ. ສົມມຸດເຈົ້າເວົ້າວ່າ “ບໍ່ມີໃຜເຫັນຂ້ານ້ອຍເຮັດໂຕເຫຼວໄຫຼ. ຄັກແທ້!” ນີ້ແມ່ນຄວາມຄິດແບບໃດ? ເຈົ້າຄິດວ່າເຈົ້າໄດ້ດຶງຂົນແກະປົກຕາຂອງຜູ້ຄົນ ແລະ ປົກຕາຂອງພຣະເຈົ້າເຊັ່ນກັນບໍ? ທີ່ຈິງແລ້ວ, ພຣະເຈົ້າຮູ້ສິ່ງທີ່ເຈົ້າໄດ້ເຮັດ ຫຼື ບໍ່? ພຣະອົງຮູ້. ໃນຄວາມເປັນຈິງແລ້ວ, ຄົນໃດກໍຕາມທີ່ມີປະຕິສຳພັນກັບເຈົ້າຊົ່ວໄລຍະໜຶ່ງກໍຈະຮຽນຮູ້ເຖິງຄວາມເສື່ອມຊາມ ແລະ ຄວາມຕໍ່າຊ້າຂອງເຈົ້າ ແລະ ເຖິງແມ່ນວ່າພວກເຂົາບໍ່ເວົ້າທັງມົດ, ພວກເຂົາຈະມີການປະເມີນກ່ຽວກັບເຈົ້າໃນຫົວໃຈຂອງພວກເຂົາ. ມີຫຼາຍຄົນທີ່ຖືກເປີດໂປງ ແລະ ໂຍນຖິ້ມ ເພາະມີອີກຫຼາຍຄົນທີ່ເລີ່ມເຂົ້າໃຈພວກມັນ. ຫຼັງຈາກທີ່ທຸກຄົນເຫັນທະລຸແກ່ນແທ້ຂອງພວກເຂົາ, ພວກເຂົາກໍເປີດເຜີຍຄົນເຫຼົ່ານັ້ນວ່າພວກເຂົາເປັນຜູ້ ແລະ ເຕະພວກເຂົາອອກ. ສະນັ້ນບໍ່ວ່າພວກເຂົາຈະສະແຫວງຫາຄວາມຈິງ ຫຼື ບໍ່, ຄົນຄວນເຮັດໜ້າທີ່ຂອງພວກເຂົາໃຫ້ດີຈົນສຸດຄວາມສາມາດຂອງພວກເຂົາ; ພວກເຂົາຄວນໃຊ້ຄວາມສຳນຶກຂອງພວກເຂົາໃນການເຮັດສິ່ງທີ່ເປັນຈິງ. ເຈົ້າອາດມີຂໍ້ບົກຜ່ອງ, ແຕ່ຖ້າເຈົ້າສາມາດມີປະສິດທິພາບໃນການປະຕິບັດໜ້າທີ່ຂອງເຈົ້າ, ສິ່ງນີ້ຈະບໍ່ໄປຈົນຮອດລະດັບທີ່ເຈົ້າຈະຖືກໂຍນຖິ້ມ. ຖ້າເຈົ້າຄິດຢູ່ສະເໝີວ່າເຈົ້າບໍ່ເປັນຫຍັງ, ເຈົ້າແນ່ໃຈວ່າຈະບໍ່ຖືກໂຍນຖິ້ມ, ຖ້າເຈົ້າຍັງບໍ່ໄຕ່ຕອງ ຫຼື ພະຍາຍາມຮູ້ຈັກຕົນເອງ ແລະ ເຈົ້າບໍ່ສົນໃຈໜ້າວຽກທີ່ເໝາະສົມຂອງເຈົ້າ, ຖ້າເຈົ້າປະໝາດ ແລະ ເຮັດພໍເປັນພິທີຢູ່ສະເໝີ, ແລ້ວເມື່ອຄົນຖືກເລືອກຂອງພຣະເຈົ້າສູນເສຍຄວາມອົດກັ້ນຂອງພວກເຂົາກັບເຈົ້າແທ້ໆ, ພວກເຈົາຈະເປີດໂປງເຈົ້າວ່າເຈົ້າເປັນໃຜ ແລະ ມີຄວາມເປັນໄປໄດ້ຫຼາຍວ່າເຈົ້າຈະຖືກໂຍນຖິ້ມ. ນັ້ນເປັນເພາະທຸກຄົນໄດ້ເບິ່ງເຈົ້າອອກ ແລະ ເຈົ້າໄດ້ສູນເສຍກຽດສັກສີ ແລະ ຄວາມຊື່ສັດຂອງເຈົ້າ. ຖ້າບໍ່ມີຜູ້ໃດໄວ້ໃຈເຈົ້າ, ພຣະເຈົ້າຈະສາມາດໄວ້ໃຈເຈົ້າໄດ້ບໍ? ພຣະເຈົ້າຫຼຽວເບິ່ງຫົວໃຈສ່ວນໃນສຸດຂອງມະນຸດ: ພຣະອົງບໍ່ສາມາດໄວ້ໃຈຄົນແບບນີ້ຢ່າງເດັດຂາດ. ຖ້າຄົນໃດໜຶ່ງເປັນຄົນທີ່ບໍ່ສາມາດເພິ່ງພາໄດ້, ຢ່າຝາກຝັງໜ້າວຽກກັບພວກເຂົາ ບໍ່ວ່າຈະໃນກໍລະນີໃດກໍຕາມ. ຖ້າເຈົ້າບໍ່ຮູ້ວ່າຄົນໆໜຶ່ງເປັນແນວໃດ ຫຼື ຫາກໍໄດ້ຍິນຄົນອື່ນເວົ້າວ່າຄົນດີເກ່ງໃນສິ່ງທີ່ພວກເຂົາເຮັດ, ແຕ່ໃນຫົວໃຈຂອງເຈົ້ານັ້ນ ເຈົ້າບໍ່ແນ່ໃຈໜຶ່ງຮ້ອຍເປີເຊັນ, ແລ້ວສິ່ງດຽວທີ່ເຈົ້າສາມາດເຮັດໄດ້ກໍຄືມອບໜ້າວຽກນ້ອຍໆໃຫ້ພວກເຂົາຈັດການກ່ອນ, ບໍ່ແມ່ນສິ່ງທີ່ສຳຄັນ. ຖ້າພວກເຂົາເຮັດໜ້າວຽກນ້ອຍໆສອງສາມຢ່າງໄດ້, ຈາກນັ້ນເຈົ້າສາມາດມອບວຽກທີ່ທຳມະດາໃຫ້ພວກເຂົາ. ແລ້ວຖ້າພວກເຂົາສຳເລັດກັບໜ້າວຽກນັ້ນເທົ່ານັ້ນ, ເຈົ້າຈຶ່ງຄວນມອບໜ້າວຽກທີ່ສຳຄັນໃຫ້ພວກເຂົາຈັດການ. ຖ້າພວກເຂົາວຸ້ນວາຍກັບໜ້າວຽກທີ່ທຳມະດາ, ແລ້ວຄົນນີ້ກໍບໍ່ສາມາດເພິ່ງພາໄດ້. ບໍ່ວ່າໜ້າວຽກຈະໃຫຍ່ ຫຼື ນ້ອຍ, ບໍ່ສາມາດຝາກຝັງມັນໃຫ້ພວກເຂົາໄດ້. ຖ້າເຈົ້າສັງເກດເຫັນວ່າຄົນໆໜຶ່ງທີ່ໃຈດີ ແລະ ມີຄວາມຮັບຜິດຊອບ, ບໍ່ເຄີຍເຮັດພໍແລ້ວມືແລ້ວຕີນຈັກເທື່ອ, ເປັນຄົນທີ່ປະຕິບັດຕໍ່ໜ້າວຽກທີ່ຄົນອື່ນໄດ້ຝາກຝັງໃຫ້ພວກເຂົາຄືກັບໜ້າວຽກຂອງພວກເຂົາເອງ, ພິຈາລະນາທຸກໆແງ່ມຸມໃນໜ້າວຽກ, ຄິດຫາການກະທຳຂອງເຈົ້າ, ພິຈາລະນາທຸກໆມຸມ, ລະອຽດຖີ່ຖ້ວນຫຼາຍ ແລະ ຈັດການກັບສິ່ງຕ່າງໆໃນລັກສະນະທີ່ຖືກຕ້ອງແທ້ໆ, ເຮັດໃຫ້ເຈົ້າພໍໃຈກັບວຽກຂອງພວກເຂົາເປັນຢ່າງຍິ່ງ, ແລ້ວນີ້ຄືຄົນປະເພດທີ່ສາມາດໄວ້ໃຈໄດ້. ຄົນທີ່ສາມາດໄວ້ໃຈໄດ້ແມ່ນຄົນທີ່ມີຄວາມເປັນມະນຸດ ແລະ ຄົນທີ່ມີຄວາມເປັນມະນຸດໍກເປັນຄົນທີ່ມີຄວາມສຳນຶກ ແລະ ຄວາມຮູ້ສຶກ ແລະ ມັນຄວນເປັນເລື່ອງງ່າຍຫຼາຍສຳລັບພວກເຂົາທີ່ຈະປະຕິບັດໜ້າທີ່ຂອງພວກເຂົາໄດ້ດີ, ເພາະພວກເຂົາປະຕິບັດຕໍ່ໜ້າທີ່ຂອງພວກເຂົາຄືກັບພັນທະຂອງພວກເຂົາ. ຄົນທີ່ບໍ່ມີຄວາມສຳນຶກ ຫຼື ຄວາມຮູ້ສຶກແມ່ນຈະປະຕິບັດໜ້າທີ່ຂອງພວກເຂົາໄດ້ບໍ່ດີຢ່າງແນ່ນອນ ແລະ ພວກເຂົາບໍ່ມີຄວາມຮູ້ສຶກຮັບຜິດຊອບຕໍ່ໜ້າທີ່ຂອງພວກເຂົາ ບໍ່ວ່າມັນຈະແມ່ນຫຍັງກໍຕາມ. ຄົນອື່ນຕ້ອງກັງວົນກ່ຽວກັບພວກເຂົາ, ຊີ້ນໍາພວກເຂົາ ແລະ ຖາມເຖິງຄວາມຄືບໜ້າຂອງພວກເຂົາ; ຖ້າບໍ່, ສິ່ງຕ່າງໆອາດຈະບິດບ້ຽວໄປໃນຂະນະທີ່ປະຕິບັດຫນ້າທີ່ຂອງພວກເຂົາ ແລະ ສິ່ງຕ່າງໆສາມາດຜິດພາດໄດ້ໃນຂະນະທີ່ປະຕິບັດວຽກງານ, ເຊິ່ງມັນຈະມີບັນຫາຫຼາຍກ່ວາຄຸ້ມຄ່າ. ເວົ້າສັ້ນໆຄື ຜູ້ຄົນຕ້ອງທົບທວນຕົວເອງຢູ່ສະເໝີເມື່ອປະຕິບັດໜ້າທີ່ຂອງຕົນ “ຂ້ອຍໄດ້ປະຕິບັດໜ້າທີ່ນີ້ຢ່າງພຽງພໍແລ້ວບໍ? ຂ້ອຍໄດ້ໃສ່ໃຈໃນໜ້າທີ່ນັ້ນບໍ? ຫຼື ຂ້ອຍພຽງແຕ່ເຮັດພໍແລ້ວມືແລ້ວຕີນ?” ຖ້າເຈົ້າປະໝາດ ແລະ ເຮັດພໍເປັນພິທີຢູ່ສະເໝີ, ເຈົ້າກໍຕົກຢູ່ໃນອັນຕະລາຍ. ຢ່າງໜ້ອຍທີ່ສຸດ, ມັນໝາຍຄວາມວ່າເຈົ້າບໍ່ມີຄວາມໜ້າເຊື່ອຖື ແລະ ຄົນບໍ່ສາມາດໄວ້ວາງໃຈເຈົ້າໄດ້. ໃນທຳນອງທີ່ຈິງຈັງຂຶ້ນ, ຖ້າເຈົ້າພຽງແຕ່ເຮັດພໍເປັນພິທີເມື່ອເຮັດໜ້າທີ່ຂອງເຈົ້າ ແລະ ຖ້າເຈົ້າຫຼອກລວງພຣະເຈົ້າຢູ່ສະເໝີ, ເຈົ້າກໍຢູ່ໃນອັນຕະລາຍຢ່າງຍິ່ງ! ຜົນທີ່ຕາມມາຂອງການຫຼອກລວງໂດຍເຈດຕະນາມີຫຍັງແດ່? ທຸກຄົນສາມາດເຫັນວ່າເຈົ້າກຳລັງຝ່າຝືນໂດຍຮູ້ຕົວ, ເຈົ້າບໍ່ໄດ້ໃຊ້ຊີວິດຕາມຫຍັງເລີຍນອກຈາກອຸປະນິໄສທີ່ເສື່ອມຊາມຂອງເຈົ້າເອງ, ເຈົ້າພຽງແຕ່ປະໝາດ ແລະ ເຮັດພໍເປັນພິທີ, ເຈົ້າບໍ່ປະຕິບັດຄວາມຈິງເລີຍ, ເຊິ່ງໝາຍຄວາມວ່າເຈົ້າປາດສະຈາກຄວາມເປັນມະນຸດ! ຖ້າຫາກວ່າສິ່ງນີ້ຖືກສະແດງໃຫ້ເຫັນໃນຕົວເຈົ້າຕະຫຼອດ, ຖ້າເຈົ້າຫຼີກເວັ້ນຄວາມຜິດພາດອັນໃຫຍ່ຫຼວງໃດໆ ແຕ່ເຮັດຜິດເລັກໆນ້ອຍໆຢ່າງບໍ່ຢຸດເຊົາ ແລະ ບໍ່ກັບໃຈແຕ່ຕົ້ນຈົນຈົບ, ແລ້ວເຈົ້າກໍເປັນໜຶ່ງໃນຄົນຊົ່ວຮ້າຍ, ເປັນຜູ້ບໍ່ເຊື່ອ ແລະ ຄວນຖືກກຳຈັດຖິ້ມ. ຜົນຕາມມາເຊັ່ນນັ້ນແມ່ນຊົ່ວຮ້າຍ, ເຈົ້າຈະຖືກເປີດໂປງຢ່າງສົມບູນ ແລະ ຖືກໂຍນຖິ້ມດັ່ງຜູ້ບໍ່ເຊື່ອ ແລະ ຄົນຊົ່ວຮ້າຍ.

ທຸກໜ້າທີ່ທີ່ເຈົ້າປະຕິບັດແມ່ນກ່ຽວຂ້ອງກັບການເຂົ້າສູ່ຊີວິດ. ບໍ່ວ່າໜ້າທີ່ຂອງເຈົ້ານັ້ນເປັນປົກກະຕິ ຫຼື ເອົາແນ່ເອົານອນບໍ່ໄດ້, ໜ້າເບື່ອ ຫຼື ມີຊີວິດຊີວາກໍຕາມ, ເຈົ້າຕ້ອງບັນລຸການເຂົ້າສູ່ຊີວິດຢູ່ສະເໝີ. ໜ້າທີ່ທີ່ບາງຄົນປະຕິບັດນັ້ນຂ້ອນຂ້າງໜ້າເບື່ອ; ພວກເຂົາເຮັດສິ່ງດຽວກັນທຸກໆວັນ. ແນວໃດກໍຕາມ, ເມື່ອປະຕິບັດພວກມັນ, ສະພາບທີ່ຄົນເຫຼົ່ານີ້ເປີດເຜີຍອອກມາບໍ່ໄດ້ຄືກັນທັງໝົດ. ບາງຄັ້ງ, ເມື່ອອາລົມດີ ຄົນກໍດຸໝັ່ນຂຶ້ນ ແລະ ເຮັດວຽກໄດ້ດີຂຶ້ນ. ບາງຄັ້ງ ເນື່ອງມາຈາກບາງອິດທິພົນທີ່ບໍ່ຮູ້ຈັກ, ອຸປະນິໄສອັນເສື່ອມຊາມແບບຊາຕານຂອງພວກເຂົາກໍຈະກະຕຸ້ນບັນຫາໃນຕົວພວກເຂົາ, ເຮັດໃຫ້ພວກເຂົາມີມຸມມອງທີ່ບໍ່ຖືກຕ້ອງ ແລະ ຢູ່ໃນສະພາບທີ່ບໍ່ດີ ແລະ ອາລົມບໍ່ດີ; ນີ້ສົ່ງຜົນໃຫ້ພວກເຂົາປະຕິບັດໜ້າທີ່ໃນລັກສະນະພໍເປັນພິທີ. ສະພາບພາຍໃນຂອງຄົນນັ້ນປ່ຽນແປງຕະຫຼອດ; ພວກມັນສາມາດປ່ຽນແປງໄດ້ທຸກບ່ອນ ແລະ ທຸກເວລາ. ບໍ່ວ່າສະພາບຂອງເຈົ້າປ່ຽນແປງແບບໃດ, ມັນຜິດສະເໝີທີ່ຈະເຮັດຕາມອາລົມຂອງເຈົ້າ. ສົມມຸດວ່າເຈົ້າເຮັດດີຂຶ້ນເລັກໜ້ອຍເມື່ອເຈົ້າອາລົມດີ ແລະ ຮ້າຍແຮງກວ່າເກົ່າເມື່ອເຈົ້າອາລົມບໍ່ດີ, ນີ້ແມ່ນວິທີການທີ່ເປັນຫຼັກການຂອງການເຮັດສິ່ງຕ່າງໆບໍ? ສິ່ງນີ້ຈະເຮັດໃຫ້ເຈົ້າສາມາດປະຕິບັດໜ້າທີ່ຂອງເຈົ້າໃນມາດຕະຖານທີ່ສາມາດຍອມຮັບໄດ້ບໍ? ບໍ່ວ່າອາລົມຂອງພວກເຂົາຈະເປັນແນວໃດ, ຄົນຕ້ອງຮູ້ຈັກອະທິຖານ ແລະ ປັບຕົວຕໍ່ໜ້າພຣະເຈົ້າ ແລະ ສະແຫວງຫາຄວາມຈິງ; ໃນລັກສະນະນີ້ເທົ່ານັ້ນ, ພວກເຂົາຈຶ່ງຈະສາມາດຫຼີກເວັ້ນຈາກການຖືກຄວບຄຸມ ແລະ ຖືກປັ່ນປ່ວນໄປມາໂດຍອາລົມຂອງພວກເຂົາໄດ້. ເມື່ອປະຕິບັດໜ້າທີ່ຂອງເຈົ້າ, ເຈົ້າຄວນກວດສອບຕົວເຈົ້າເອງສະເໝີ ເພື່ອເບິ່ງວ່າເຈົ້າກຳລັງເຮັດສິ່ງຕ່າງໆຕາມຫຼັກການບໍ, ການປະຕິບັດໜ້າທີ່ຂອງເຈົ້ານັ້ນໄດ້ຕາມມາດຕະຖານບໍ, ເຈົ້າພຽງແຕ່ເຮັດມັນໃນລັກສະນະພໍເປັນພິທີ ຫຼື ບໍ່, ເຈົ້າໄດ້ພະຍາຍາມປັດຄວາມຮັບຜິດຊອບຂອງເຈົ້າ ຫຼື ບໍ່ ແລະ ມີບັນຫາໃດໆກັບທັດສະນະຂອງເຈົ້າ ແລະ ວິທີທີ່ເຈົ້າຄິດ ຫຼື ບໍ່. ເມື່ອເຈົ້າໄດ້ໄຕ່ຕອງຕົນເອງ ແລະ ສິ່ງເຫຼົ່ານີ້ກໍຊັດເຈນກັບເຈົ້າ, ເຈົ້າຈະມີເວລາທີ່ງ່າຍຂຶ້ນໃນການປະຕິບັດໜ້າທີ່ຂອງເຈົ້າ. ບໍ່ວ່າເຈົ້າຈະຜະເຊີນຫຍັງກໍຕາມໃນຂະນະທີ່ປະຕິບັດໜ້າທີ່ຂອງເຈົ້າ, ຄວາມຄິດລົບ ແລະ ຄວາມອ່ອນແອ ຫຼື ການມີອາລົມບໍ່ດີຫຼັງຈາກທີ່ຖືກຈັດການ, ເຈົ້າຄວນປະຕິບັດຕໍ່ມັນຢ່າງເໝາະສົມ ແລະ ເຈົ້າຍັງຕ້ອງສະແຫວງຫາຄວາມຈິງ ແລະ ເຂົ້າໃຈຄວາມປະສົງຂອງພຣະເຈົ້າອີກດ້ວຍ. ການເຮັດສິ່ງເຫຼົ່ານີ້ ເຈົ້າຈະມີເສັ້ນທາງສູ່ການປະຕິບັດ. ຖ້າເຈົ້າຢາກປະຕິບັດໜ້າທີ່ຂອງເຈົ້າໃຫ້ໄດ້ດີ, ເຈົ້າກໍຕ້ອງບໍ່ຮັບຜົນກະທົບຫຍັງຈາກອາລົມຂອງເຈົ້າ. ບໍ່ວ່າເຈົ້າກຳລັງຮູ້ສຶກເປັນລົບ ຫຼື ອ່ອນແອແນວໃດກໍຕາມ, ເຈົ້າຄວນປະຕິບັດຄວາມຈິງໃນທຸກສິ່ງທີ່ເຈົ້າເຮັດ ດ້ວຍຄວາມເຂັ້ມງວດແທ້ໆ ແລະ ຍຶດໝັ້ນໃນຫຼັກການ. ຖ້າເຈົ້າເຮັດແບບນີ້, ບໍ່ພຽງແຕ່ຄົນອື່ນຈະເຫັນດີກັບເຈົ້າ ແຕ່ພຣະເຈົ້າກໍຈະມັກເຈົ້າເຊັ່ນກັນ. ແລ້ວເຈົ້າກໍຈະເປັນຄົນທີ່ມີຄວາມຮັບຜິດຊອບ ແລະ ຄົນທີ່ແບກຮັບພາລະ; ເຈົ້າຈະເປັນຄົນດີຢ່າງແທ້ຈິງທີ່ປະຕິບັດໜ້າທີ່ຂອງເຈົ້າຕາມມາດຕະຖານແທ້ໆ ແລະ ເປັນຜູ້ທີ່ດໍາລົງຊີວິດຢູ່ຕາມຄວາມເປັນຄົນຢ່າງແທ້ຈິງ. ຄົນດັ່ງກ່າວໄດ້ຖືກເຮັດໃຫ້ບໍລິສຸດ ແລະ ບັນລຸການປ່ຽນແປງທີ່ແທ້ຈິງເມື່ອປະຕິບັດໜ້າທີ່ຂອງພວກເຂົາ, ພວກເຂົາສາມາດຖືກເອີ້ນໄດ້ວ່າເປັນຄົນສັດຊື່ໃນສາຍຕາຂອງພຣະເຈົ້າ. ມີພຽງຄົນຊື່ສັດເທົ່ານັ້ນທີ່ສາມາດອົດທົນຕໍ່ການປະຕິບັດຄວາມຈິງ ແລະ ປະສົບຄວາມສຳເລັດໃນການກະທຳຕາມຫຼັກການ ແລະ ສາມາດປະຕິບັດໜ້າທີ່ຂອງພວກເຂົາໃຫ້ໄດ້ຕາມມາດຕະຖານ. ຄົນທີ່ເຮັດຕາມຫຼັກການຈະປະຕິບັດໜ້າທີ່ຂອງຕົນໄດ້ຢ່າງລະອຽດເມື່ອພວກເຂົາມີອາລົມດີ; ພວກເຂົາບໍ່ເຮັດໃນລັກສະນະແບບພໍເປັນພິທີ, ພວກເຂົາບໍ່ໂອ້ອວດຕົວເອງ ແລະ ພວກເຂົາບໍ່ສະແດງຕົວເອງເພື່ອເຮັດໃຫ້ຄົນອື່ນຄິດວ່າພວກເຂົາຢ່າງສູງສົ່ງ. ເມື່ອພວກເຂົາອາລົມບໍ່ດີ, ພວກເຂົາສາມາດເຮັດສຳເລັດໜ້າທີ່ປະຈຳວັນຂອງພວກເຂົາຢ່າງຈິງຈັງ ແລະ ມີຄວາມຮັບຜິດຊອບ ແລະ ເຖິງແມ່ນວ່າພວກເຂົາພົບກັບບາງສິ່ງທີ່ເປັນອັນຕະລາຍຕໍ່ການເຮັດສໍາເລັດໜ້າທີ່ຂອງພວກເຂົາ ຫຼື ກົດດັນພວກເຂົາເລັກໜ້ອຍ ຫຼື ເຮັດໃຫ້ເກີດຄວາມວຸ້ນວາຍໃນຂະນະທີ່ພວກເຂົາປະຕິບັດໜ້າທີ່ຂອງພວກເຂົາ, ພວກເຂົາກໍຍັງສາມາດສະຫງົບຫົວໃຈຢູ່ຕໍ່ໜ້າພຣະເຈົ້າ ແລະ ອະທິຖານ ວ່າ “ບໍ່ວ່າຂ້ານ້ອຍຈະຜະເຊີນກັບບັນຫາໜັກພຽງໃດກໍຕາມ, ເຖິງແມ່ນວ່າທ້ອງຟ້າຈະພັງທະລາຍຈະຕົກລົງມາ, ຕາບໃດທີ່ຂ້ານ້ອຍມີຊີວິດຢູ່, ຂ້ານ້ອຍຈະຕັ້ງໃຈເຮັດໃຫ້ດີທີ່ສຸດເພື່ອປະຕິບັດໜ້າທີ່ຂອງຂ້ານ້ອຍ. ທຸກມື້ທີ່ຂ້ານ້ອຍດຳລົງຊີວິດຢູ່ແມ່ນມື້ທີ່ຂ້ານ້ອຍຕ້ອງປະຕິບັດໜ້າທີ່ຂອງຂ້ານ້ອຍໃຫ້ດີ, ເພື່ອວ່າຂ້ານ້ອຍຈະຄູ່ຄວນກັບໜ້າທີ່ນີ້ທີ່ພຣະເຈົ້າປະທານໃຫ້ຂ້ານ້ອຍ ພ້ອມທັງລົມຫາຍໃຈນີ້ທີ່ພຣະອົງຊົງວາງໃສ່ໃນຮ່າງກາຍຂອງຂ້ານ້ອຍ. ບໍ່ວ່າຂ້ານ້ອຍຈະມີຄວາມຫຍຸ້ງຍາກຫຼາຍປານໃດກໍຕາມ, ຂ້ານ້ອຍກໍຈະປ່ອຍວາງມັນທັງໝົດໄວ້ທາງຂ້າງ ເພາະການປະຕິບັດໜ້າທີ່ຂອງຂ້ານ້ອຍແມ່ນສຳຄັນທີ່ສຸດ!” ບັນດາຜູ້ທີ່ບໍ່ໄດ້ຮັບຜົນກະທົບຈາກຄົນ, ເຫດການ, ສິ່ງຕ່າງໆ ລື ສະພາບແວດລ້ອມ, ຜູ້ທີ່ບໍ່ຖືກຈຳກັດໂດຍອາລົມ ຫຼື ສະພາບການພາຍນອກ ແລະ ຜູ້ທີ່ຖືເອົາໜ້າທີ່ຂອງພວກເຂົາ ແລະ ການມອບໝາຍທີ່ພຣະເຈົ້າໄດ້ມອບໝາຍໃຫ້ພວກເຂົາມາກ່ອນ ແລະ ສຳຄັນທີ່ສຸດ, ພວກເຂົາແມ່ນຄົນທີ່ຈົ່ງຮັກພັກດີຕໍ່ພຣະເຈົ້າ ແລະ ເປັນຜູ້ທີ່ນອບນ້ອມຕໍ່ພຣະອົງຢ່າງແທ້ຈິງ. ຄົນແບບນີ້ໄດ້ບັນລຸການເຂົ້າສູ່ຊີວິດ ແລະ ໄດ້ເຂົ້າສູ່ຄວາມເປັນຈິງແຫ່ງຄວາມຈິງ. ນີ້ແມ່ນໜຶ່ງໃນການສະແດງອອກທີ່ເປັນຈິງ ແລະ ແທ້ຈິງທີ່ສຸດຂອງການດຳລົງຊີວິດຕາມຄວາມຈິງ. ການໃຊ້ຊີວິດແບບນີ້ຈະເຮັດໃຫ້ຄົນໆໜຶ່ງສະບາຍໃຈບໍ? ເຈົ້າຈຳເປັນຕ້ອງກັງວົນກ່ຽວກັບວ່າພຣະເຈົ້າເບິ່ງເຈົ້າແນວໃດບໍ? ພວກເຈົ້າຈະເວົ້າວ່າພວກເຈົ້າຈຳເປັນຕ້ອງເຮັດເພື່ອໃຫ້ຮູ້ສຶກສະບາຍໃຈບໍ? (ຢ່າປ່ອຍໃຫ້ເຈົ້າເອງຖືກຄວບຄຸມໂດຍຄົນ, ເຫດການ ຫຼື ສິ່ງໃດໜຶ່ງ ແລະ ເອົາໜ້າທີ່ຂອງເຈົ້າມາກ່ອນ. ນີ້ຄືວິທີດຽວທີ່ເຈົ້າຈະສາມາດຫຼີກລ່ຽງຈາກການເຮັດໃຫ້ພຣະເຈົ້າຜິດຫວັງ.) ຖືກຕ້ອງ, ນີ້ຄືຄວາມລັບສູ່ຄວາມສະບາຍໃຈ. ພວກເຈົ້າທຸກຄົນໄດ້ຊຳນານຄວາມລັບນີ້ບໍ? ຖ້າຄົນໃດໜຶ່ງມີທ່າທີ່ທີ່ບໍ່ດີເມື່ອກຳລັງເວົ້າກັບເຈົ້າ ແລະ ມີເຈດຕະນາທີ່ຈະຍູ້ເຈົ້າອອກໄປ ຫຼື ຕັ້ງໃຈຈັບຜິດເຈົ້າ, ເຈົ້າຈະຮູ້ສຶກບໍ່ມີຄວາມສຸກ ຄືກັບວ່າມີມີດບິດຢູ່ໃນຕົວເຈົ້າ. ເຈົ້າຈະບໍ່ຢາກກິນ ແລະ ການຫຼັບນອນຂອງເຈົ້າກໍຈະໄດ້ຮັບຜົນກະທົບ. ໃນຊ່ວງເວລາໃດກໍຕາມ, ເຈົ້າຈະອາລົມເສຍ ແລະ ຫົວໃຈຂອງເຈົ້າຈະເຈັບປວດ. ໃນຈຸດນີ້, ເຈົ້າຈະເຮັດແນວໃດ? ເຈົ້າອາດເວົ້າວ່າ “ມື້ນີ້, ຂ້ອຍອາລົມບໍ່ດີ, ສະນັ້ນຂ້ອຍຈຶ່ງເລື່ອນເວລາເຮັດໜ້າທີ່ຂອງຂ້ອຍອອກໄປສອງສາມມື້” ຫຼື “ຂ້ອຍຈະຍັງເຮັດໜ້າທີ່ຂອງຂ້ອຍ, ແຕ່ມັນບໍ່ເປັນຫຍັງຖ້າຂ້ອຍຈະເຮັດມັນດ້ວຍຄວາມບໍ່ເຕັມໃຈ ແລະ ພຽງແຕ່ເຮັດພໍແລ້ວມືແລ້ວຕີນ. ທຸກຄົນມີເວລາທີ່ສິ່ງຕ່າງໆບໍ່ໄປຕາມທາງທີ່ພວກເຂົາຕ້ອງການ, ສະນັ້ນຖ້າຂ້ອຍອາລົມບໍ່ດີ ພຣະເຈົ້າຈະບໍ່ຮຽກຮ້ອງຫຼາຍເກີນໄປຈາກຂ້ອຍ, ແມ່ນບໍ? ຂ້ອຍຈະເລື່ອນເວລາເຮັດໜ້າທີ່ຂອງຂ້ອຍໄປຊົ່ວໄລຍະໜຶ່ງໃນມື້ນີ້. ມັນບໍ່ເປັນຫຍັງ, ຂ້ອຍຈະເຮັດໜ້າວຽກໃຫ້ດີໃນມື້ຕໍ່ໄປ. ພຣະເຈົ້າໄດ້ເຮັດພາລະກິດຂອງພຣະອົງເປັນເວລາຫົກພັນຜີ, ສະນັ້ນພຣະອົງຈະສົນໃຈແທ້ໆບໍຖ້າຂ້ອຍເຮັດໃຫ້ພາລະກິດນັ້ນຊັກຊ້າໜຶ່ງມື້?” ຄົນປະເພດໃດຈະປ່ອຍໃຫ້ສິ່ງນ້ອຍໆມີຜົນກະທົບຕໍ່ອາລົມຂອງພວກເຂົາ ແລະ ຈາກນັ້ນກໍປ່ອຍໃຫ້ມັນມີຜົນກະທົບຕໍ່ໜ້າທີ່ຂອງພວກເຂົາ? ນີ້ບໍ່ແມ່ນອາລົມທີ່ເດັກນ້ອຍ ແລະ ບໍ່ມີຄວາມຫວັງທີ່ດີບໍ? ເມື່ອເກີດຫຍັງຂຶ້ນກັບພວກເຂົາ, ພວກເຂົາກໍຮູ້ສຶກໃຈຮ້າຍ, ບໍ່ມີເຫດຜົນໂດຍສິ້ນເຊີງ, ບໍ່ເຮັດໜ້າທີ່ຂອງພວກເຂົາ, ບໍ່ມີຄວາມເດັດດ່ຽວ ແລະ ລືມຄຳສາບານຂອງພວກເຂົາ. ນີ້ແມ່ນບັນຫາປະເພດໃດ? ມັນບໍ່ແມ່ນບັນຫາການຕາມໃຈຕົນເອງເກີນໄປບໍ? ອາດມີບາງຄົນທີ່ບໍ່ປະພຶດເຊັ່ນນີ້ໂດຍເປັນປົກກະຕິ, ແຕ່ເມື່ອພວກເຂົາອາລົມບໍ່ດີ ພວກເຂົາກໍຍອມປະຖິ້ມຄວາມຮັບຜິດຊອບຂອງພວກເຂົາ. ສິ່ງຕ່າງໆເຊັ່ນນີ້ເກີດຂຶ້ນຢູ່ເລື້ອຍໆເກີນໄປ. ມີບາງຄົນທີ່ໄດ້ຮັບອິດທິພົນເລັກໆນ້ອຍໆຢູ່ພາຍນອກເມື່ອພວກເຂົາອາລົມບໍ່ດີ, ສະນັ້ນພວກເຂົາຈຶ່ງບໍ່ມີກຳລັງໃນຂະນະທີ່ເຮັດໜ້າທີ່ຂອງພວກເຂົາ ແລະ ບໍ່ສາມາດກັບມາຄິດຫາສິ່ງທີ່ກຳລັງເຮັດຢູ່. ຄວນເຮັດແນວໃດເມື່ອສິ່ງນີ້ເກີດຂຶ້ນ? ບັນຫາເຫຼົ່ານີ້ບໍ່ຈຳເປັນຕ້ອງໄດ້ຮັບການແກ້ໄຂບໍ? ບາງຄົນເວົ້າວ່າ “ພວກມັນບໍ່ສາມາດໄດ້ຮັບການແກ້ໄຂ. ຂ້ອຍຍັງບໍ່ຕ້ອງການເຮັດມັນອີກໜ້ອຍໜຶ່ງ ແລະ ຂ້ອຍຈະພຽງແຕ່ໄປຕາມກະແສ. ໃນກໍລະນີໃດກໍຕາມ, ຂ້ອຍອາລົມບໍ່ດີ ແລະ ຂ້ອຍບໍ່ຕ້ອງການໃຫ້ຜູ້ໃດເວົ້າກັບຂ້ອຍ. ພຽງແຕ່ປ່ອຍໃຫ້ຂ້ອຍບໍ່ມີຄວາມສຸກໜ້ອຍໜຶ່ງ”. ເຖິງແມ່ນວ່າພວກເຂົາຍັງຢູ່ບ່ອນນີ້ເພື່ອເຮັດໜ້າທີ່ຂອງພວກເຂົາ, ພວກເຂົາກໍຢູ່ແຕ່ຕົວເທົ່ານັ້ນ, ບໍ່ແມ່ນຈິດໃຈ. ມັນບໍ່ແນ່ນອນວ່າຫົວໃຈຂອງພວກເຂົາພະເນຈອນໄປໃສ. ພວກເຂົາບໍ່ມີຄວາມຮັບຜິດຊອບໃນໜ້າທີ່ຂອງພວກເຂົາ, ພວກເຂົາບໍ່ໄດ້ທຸ່ມເທຄວາມພະຍາຍາມ ແລະ ພວກເຂົາອ່ອນແອ. ເຖິງຢ່າງໃດກໍຕາມ, ເມື່ອອາລົມຂອງພວກເຂົາດີຂຶ້ນ, ພວກເຂົາກໍເລີ່ມກະຕືລືລົ້ນອີກຄັ້ງ; ພວກເຂົາສາມາດແບກຮັບຄວາມລຳບາກ ແລະ ທົນທຸກກັບຄວາມອິດເມື່ອອີກຄັ້ງ ແລະ ພວກເຂົາບໍ່ຈົ່ມຕໍ່ວ່າໃນສິ່ງທີ່ພວກເຂົາກິນ. ນີ້ບໍ່ແມ່ນສິ່ງທີ່ຜິດປົກກະຕິໜ້ອຍໜຶ່ງເລີຍບໍ? ເປັນຫຍັງຄົນຈຶ່ງໄດ້ຮັບອິດທິພົນຈາກຄວາມຮູ້ສຶກ ແລະ ສະຖານະການທີ່ແຕກຕ່າງກັນຫຼາຍ? ພວກເຈົ້າເຄີຍຊອກຫາເຫດຜົນບໍ? ພວກເຈົ້າບໍ່ມັກຖືກສິ່ງເຫຼົ່ານີ້ລົບກວນຢູ່ເລື້ອຍໆບໍ? ພວກເຈົ້າບໍ່ມັກຕິດຢູ່ໃນສະພາວະເຫຼົ່ານີ້ບໍ? ນີ້ບໍ່ແມ່ນບັນຫາທີ່ພວກເຈົ້າທຸກຄົນຜະເຊີນຢູ່ບໍ? (ແມ່ນແລ້ວ.) ຖ້າບັນຫາເຫຼົ່ານີ້ບໍ່ໄດ້ຮັບການແກ້ໄຂ, ແລ້ວຄົນຈະບໍ່ສາມາດເປັນຜູ້ໃຫຍ່ຈັກເທື່ອ; ພວກເຂົາຈະເປັນເດັກນ້ອຍຢູ່ສະເໝີ. ຕົວຢ່າງ: ຖ້າຄົນໆໜຶ່ງເວົ້າບາງຢ່າງໂດຍບໍ່ຄິດຫາຄວາມຮູ້ສຶກຂອງເຈົ້າ, ເຊິ່ງເປັນສິ່ງທີ່ແນໃສ່ເຈົ້າຢ່າງບໍ່ເປັນທຳ ຫຼື ຖ້າພວກເຂົາເວົ້າອ້ອມໆກ່ຽວກັບເຈົ້າ, ແລ້ວເຈົ້າຈະຮູ້ສຶກອຶດອັດໜ້ອຍໜຶ່ງ. ຖ້າເຈົ້າເວົ້າກັບຄົນໃດໜຶ່ງ ແລະ ພວກເຂົາບໍ່ເອົາໃຈໃສ່ກັບເຈົ້າ ຫຼື ພວກເຂົາບໍ່ມີສີໜ້າທີ່ດີ, ເຈົ້າຈະອຶດອັດ. ຖ້າເຈົ້າມີມື້ໜຶ່ງທີ່ໜ້າທີ່ຂອງເຈົ້າບໍ່ໄດ້ໄປຕາມທີ່ເຈົ້າປາດຖະໜາ, ເຈົ້າຈະຮູ້ສຶກອຶດອັດ. ຖ້າເຈົ້າມີຝັນຮ້າຍທີ່ເບິ່ງຄືກັບວ່າເປັນລາງບໍ່ດີ, ເຈົ້າຈະອຶດອັດ. ຖ້າເຈົ້າໄດ້ຍິນຂ່າວບໍ່ດີກ່ຽວກັບຄອບຄົວຂອງເຈົ້າ, ເຈົ້າຈະອຶດອັດ, ເຈົ້າຈະອາລົມເສຍ ແລະ ເຈົ້າຈະບໍ່ສາມາດຮວບຮວມກຳລັງຂອງເຈົ້າຄືນ. ຖ້າເຈົ້າເຫັນຄົນໃດໜຶ່ງທີ່ກຳລັງເຮັດໜ້າທີ່ຂອງພວກເຂົາໄດ້ດີ ແລະ ພວກເຂົາໄດ້ຮັບການຍົກຍ້ອງ ແລະ ຖືກເລື່ອນຕຳແໜ່ງໃຫ້ເປັນຜູ້ນໍາ, ມັນຍັງຈະເຮັດໃຫ້ເຈົ້າອຶດອັດ ແລະ ສົ່ງຜົນກະທົບຕໍ່ອາລົມຂອງເຈົ້າ... ທຸກສິ່ງນີ້ເຊິ່ງສາມາດມີອິດທິພົນຕໍ່ເຈົ້າ, ທັງໃຫຍ່ ແລະ ນ້ອຍ, ແມ່ນສາມາດເຮັດໃຫ້ເຈົ້າຕິດກັບດັກໃນຄວາມຄິດລົບໆ, ເຮັດໃຫ້ເຈົ້າຄັບແຄ້ນໃຈ ແລະ ມີອິດທິພົນຕໍ່ຄວາມສາມາດຂອງເຈົ້າໃນການເຮັດໜ້າທີ່ຂອງເຈົ້າ. ຄົນທີ່ປະພຶດເຊັ່ນນີ້ມີບັນຫາຫຍັງ? (ອຸປະນິໄສຂອງພວກເຂົາບໍ່ໝັ້ນຄົງ.) ອຸປະນິໄສທີ່ບໍ່ໝັ້ນຄົງຄືແງ່ມຸມໜຶ່ງໃນເລື່ອງນີ້. ຄວາມເປັນມະນຸດຂອງພວກເຂົາບໍ່ເປັນຜູ້ໃຫຍ່ ແລະ ເປັນເດັກນ້ອຍ ແລະ ພວກເຂົາມີຄວາມເຂົ້າໃຈ. ເທົ່າທີ່ກ່ຽວຂ້ອງກັບການເຂົ້າສູ່ຊີວິດຂອງພວກເຂົາ, ພວກເຂົາທົນທຸກກັບຂໍ້ຈຳກັດຈາກຄົນ, ເຫດການ ແລະ ສິ່ງຕ່າງໆທຸກປະເພດຢູ່ສະເໝີ, ສະນັ້ນມັນຈຶ່ງບໍ່ງ່າຍສຳລັບພວກເຂົາທີ່ຈະປະຕິບັດຄວາມຈິງ. ຖ້າພວກເຂົາບໍ່ສາມາດນໍາຄວາມຈິງໄປປະຕິບັດ, ແລ້ວພວກເຂົາກໍບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ ແລະ ຖ້າພວກເຂົາບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ, ແລ້ວພວກເຂົາຈະບໍ່ການເຂົ້າສູ່ຊີວິດ. ນີ້ບໍ່ແມ່ນລັກສະນະທີ່ມັນເປັນບໍ? ແມ່ນຫຍັງເຮັດໃຫ້ພວກເຂົາຖືກຄວບຄຸມໂດຍຜູ້ຄົນ, ເຫດການ ແລະ ສິ່ງຕ່າງໆ? ມັນເປັນເພາະພວກເຂົາບໍ່ເຂົ້າໃຈຄວາມຈິງ, ເພາະພວກເຂົາບໍ່ສາມາດແຍກແຍະລະຫວ່າງສິ່ງທີ່ເປັນຈິງ ແລະ ສິ່ງທີ່ບໍ່ເປັນຈິງ ແລະ ເພາະພວກເຂົາບໍ່ສາມາດແຍກແຍະວ່າຜູ້ໃດເວົ້າຖືກ ແລະ ຜູ້ໃດເວົ້າຜິດ. ສິ່ງນີ້ສົ່ງຜົນໃຫ້ພວກເຂົາບໍ່ຮູ້ຈັກວິທີການປະຕິບັດ, ບໍ່ມີບ່ອນໃຫ້ໄປຂ້າງໜ້າ ຫຼື ຖອຍຫຼັງ. ນີ້ຄືຜົນຕາມມາ. ຜູ້ເຊື່ອໃໝ່ສ່ວນໃຫຍ່ແມ່ນຢູ່ໃນສະພາວະນີ້. ເມື່ອພວກເຂົາເຂົ້າໃຈຄວາມຈິງ, ສາມາດເຫັນສິ່ງຕ່າງໆຢ່າງຊັດເຈນ ແລະ ສາມາດແຍກແຍະລະຫວ່າງຜູ້ຄົນ, ບັນຫານີ້ຈະແກ້ໄຂຕົວມັນເອງໂດຍທຳມະຊາດ. ເຖິງຢ່າງໃດກໍຕາມ, ຄົນທີ່ບໍ່ຮັກຄວາມຈິງກໍບໍ່ສະແຫວງຫາຄວາມຈິງ ເມື່ອສິ່ງຕ່າງໆເກີດຂຶ້ນກັບພວກເຂົາ. ຄົນປະເພດນີ້ຈະບໍ່ສາມາດປະຖິ້ມຂໍ້ຈຳກັດຈາກຄົນ, ເຫດການ ແລະ ສິ່ງຕ່າງໆທຸກປະເພດໄດ້ຕະຫຼອດການ. ຄົນທີ່ມັກທົນທຸກກັບຂໍ້ຈຳກັດຈາກຄົນ, ເຫດການ ແລະ ສິ່ງຕ່າງໆສຳແດງອອກເຖິງສະພາວະປະເພດໃດ? ພວກເຂົາສາມາດຄິດລົບໄດ້ຢ່າງງ່າຍດາຍ ແລະ ເມື່ອພວກເຂົາຮັບຄວາມລົ້ມເຫຼວ ຫຼື ຜະເຊີນໜ້າກັບຄວາມຫຍຸ້ງຍາກ, ພວກເຂົາກໍສະດຸດ. ສິ່ງເຫຼົ່ານີ້ມີອິດທິພົນຕໍ່ອາລົມຂອງພວກເຂົາ ແລະ ຄວາມສາມາດຂອງພວກເຂົາໃນການເຮັດໜ້າທີ່ຂອງພວກເຂົາ. ຄົນທີ່ບໍ່ເຂົ້າໃຈຄວາມຈິງກໍຖືກຄວບຄຸມໂດຍຄົນ, ເຫດການ ແລະ ສິ່ງຕ່າງໆທຸກປະເພດໄດ້ຢ່າງງ່າຍດາຍ. ການເຂົ້າສູ່ຊີວິດຂອງພວກເຂົາຊ້າຫຼາຍ ແລະ ບໍ່ວ່າພວກເຂົາຈະເຊື່ອໄດ້ຈັກປີກໍຕາມ, ພວກເຂົາບໍ່ມີຄວາມກ້າວໜ້າທີ່ສາມາດເຫັນໄດ້ຢ່າງຊັດເຈນ. ພວກເຂົາບໍ່ປ່ຽນແປງເລີຍ ແລະ ເກືອບສໍ່າກັບຜູ້ບໍ່ເຊື່ອ. ສິ່ງນີ້ລ້ວນແລ້ວແຕ່ເປັນຜົນຮັບຈາກການບໍ່ສະແຫວງຫາຄວາມຈິງ. ນັ້ນຄືເຫດຜົນ. ເວົ້າສັ້ນໆກໍຄື ບໍ່ວ່າເຈົ້າຈະເຊື່ອໃນພຣະເຈົ້າເປັນເວລາເທົ່າໃດປີກໍຕາມ, ໂດຍບໍ່ກ່ຽວກັບຄວາມສາມາດຂອງເຈົ້າ ຫຼື ອາຍຸຂອງເຈົ້າ, ຕາບໃດທີ່ເຈົ້າບໍ່ຮັກຄວາມຈິງ ຫຼື ສະແຫວງຫາຄວາມຈິງໃນທຸກສິ່ງ, ແລ້ວເຈົ້າຈະຖືກຄວບຄຸມໄດ້ຢ່າງງ່າຍດາຍໂດຍຄົນ, ເຫດການ ແລະ ສິ່ງຕ່າງໆທຸກປະເພດ. ເຈົ້າຈະບໍ່ຮູ້ຈັກວິທີການກະທຳຢ່າງເໝາະສົມ ຫຼື ເຈົ້າຈະບໍ່ຮູ້ຈັກວິທີການປະຕິບັດຄວາມຈິງ ຫຼື ເຮັດສອດຄ່ອງກັບຫຼັກການ. ເຖິງແມ່ນວ່າເຈົ້າເຮັດຕາມແນວຄິດຂອງມະນຸດ ແລະ ບໍ່ເຮັດສິ່ງທີ່ບໍ່ດີ, ເຈົ້າຈະຍັງບໍ່ຮູ້ຈັກວ່າເຈົ້າເຮັດຕາມຄວາມປະສົງຂອງພຣະເຈົ້າ ຫຼື ບໍ່. ບໍ່ວ່າຄົນປະເພດນີ້ຈະເຊື່ອເປັນເວລາເທົ່າໃດປີກໍຕາມ, ພວກເຂົາຈະບໍ່ສາມາດເວົ້າກ່ຽວກັບຄຳພະຍານຈາກປະສົບການຂອງພວກເຂົາ ເພາະພວກເຂົາບໍ່ເຂົ້າໃຈວິທີການທີ່ຈະຜະເຊີນກັບພາລະກິດຂອງພຣະເຈົ້າ ຫຼື ພວກເຂົາບໍ່ເຂົ້າໃຈຄວາມຈິງແມ່ນແຕ່ໜ້ອຍດຽວ. ຄົນທີ່ບໍ່ສະແຫວງຫາຄວາມຈິງກໍເປັນແບບນີ້; ບໍ່ວ່າພວກເຂົາຈະເຊື່ອໃນພຣະເຈົ້າດົນສໍ່າໃດກໍຕາມ, ພວກເຂົາບໍ່ມີຄຳພະຍານໃຫ້ເວົ້າເຖິງເລີຍ. ວຸດທິພາວະຂອງພວກເຂົາມີໜ້ອຍເກີນໄປ ແລະ ພວກເຂົາບໍ່ມີຄວາມເປັນຈິງແຫ່ງຄວາມຈິງ.

ໃນຕອນນີ້, ຄົນຫ້າວຫັນໃນການເຮັດໜ້າທີ່ຂອງພວກເຂົາ. ພວກເຂົາຍັງມີຄວາມຕັ້ງໃຈທີ່ຈະເຮັດໜ້າທີ່ຂອງພວກເຂົາ, ສະຫຼະຕົນເອງສຳລັບພຣະເຈົ້າ ແລະ ເສຍສະຫຼະສຳລັບພຣະອົງ ແລະ ຖວາຍພວກເຂົາເອງໃຫ້ກັບພຣະອົງ. ເຖິງກັບມີບາງຄົນທີ່ໄດ້ສາບານຫຼາຍຄັ້ງວ່າພວກເຂົາຈະຖວາຍໝົດຊີວິດຂອງພວກເຂົາໃຫ້ພຣະເຈົ້າ ແລະ ຈະເສຍສະຫຼະພວກເຂົາເອງໃຫ້ພຣະອົງ. ພວກເຂົາມີທຸກສິ່ງເຫຼົ່ານີ້, ແຕ່ບໍ່ມີການເຂົ້າສູ່ຊີວິດ. ຖ້າຄົນໆໜຶ່ງບໍ່ມີການເຂົ້່າສູ່ຊີວິດ, ແລ້ວດ້ວຍຄົນ, ເຫດການ ແລະ ສິ່ງຕ່າງໆທຸກປະເພດທີ່ຊັບຊ້ອນ ມັນຈະຂ້ອນຂ້າງຍາກສຳລັບພວກເຂົາທີ່ຈະຮັກສາສິ່ງຕ່າງໆໄວ້ນໍາກັນ ຫຼື ແກ້ໄຂບັນຫາ. ພວກເຂົາບໍ່ສາມາດຊອກຫາທິດທາງ ຫຼື ພວກເຂົາບໍ່ສາມາດຊອກຫາເສັ້ນທາງ ແລະ ພວກເຂົາມັກຮູ້ສຶກວ່າພວກເຂົາບໍ່ສາມາດໂຍນຖິ້ມສະພາວະທີ່ລົບໆຂອງພວກເຂົາ. ພວກເຂົາຖືກກີດຂວາງ, ຖືກຈຳກັດ, ຖືກຄວບຄຸມ ແລະ ຖືກຜູກມັດໂດຍຄົນ, ເຫດການ ແລະ ສິ່ງຕ່າງໆທຸກປະເພດ ແລະ ພວກເຂົາບໍ່ຮູ້ວິທີການທີ່ຖືກຕ້ອງທີ່ສຸດໃນການປະຕິບັດ. ຕອນນີ້, ເຮົາຈະບອກພວກເຈົ້າກ່ຽວກັບຫຼັກການໃນການປະຕິບັດ: ບໍ່ວ່າແມ່ນຫຍັງຈະເກີດຂຶ້ນກັບເຈົ້າກໍຕາມ, ບໍ່ວ່າມັນຈະເປັນການທົດສອບ ຫຼື ການທົດລອງ ຫຼື ເຈົ້າກຳລັງຖືກຈັດການ ແລະ ບໍ່ວ່າຄົນຈະປະຕິບັດຕໍ່ເຈົ້າແນວໃດກໍຕາມ, ເຈົ້າຄວນປະຖິ້ມສິ່ງເຫຼົ່ານີ້ກ່ອນ ແລະ ມາຢູ່ຕໍ່ໜ້າພຣະເຈົ້າດ້ວຍຄຳອະທິຖານທີ່ດຸໝັ່ນ, ສະແຫວງຫາຄວາມຈິງ ແລະ ປັບປ່ຽນສະພາວະຂອງເຈົ້າ. ສິ່ງນີ້ຄວນໄດ້ຮັບການແກ້ໄຂກ່ອນ. ເຈົ້າຄວນເວົ້າວ່າ “ບໍ່ວ່າເລື່ອງນີ້ຈະໃຫຍ່ສໍ່າໃດກໍຕາມ, ເຖິງແມ່ນວ່າທ້ອງຟ້າຈະພັງທະລາຍລົງມາ, ຂ້ອຍຕ້ອງເຮັດໜ້າທີ່ຂອງຂ້ອຍໃຫ້ດີ. ຕາບໃດທີ່ຂ້ອຍມີລົມຫາຍໃຈ, ຂ້ອຍຈະບໍ່ຍອມປະຖິ້ມໜ້າທີ່ຂອງຂ້ອຍ”. ສະນັ້ນເຈົ້າຈະເຮັດໜ້າທີ່ຂອງເຈົ້າແນວໃດ? ເຈົ້າບໍ່ສາມາດພຽງແຕ່ເຮັດພໍແລ້ວມືແລ້ວຕີນ ຫຼື ຢູ່ແຕ່ຕົວແຕ່ປ່ອຍໃຫ້ຈິດໃຈຂອງເຈົ້າລ່ອງລອຍໄປ, ເຈົ້າຕ້ອງເອົາຫົວໃຈ ແລະ ຄວາມຄິດຂອງເຈົ້າໃສ່ໃນໜ້າທີ່ຂອງເຈົ້າ. ບໍ່ວ່າເລື່ອງຕ່າງໆທີ່ເກີດຂຶ້ນກັບເຈົ້າຈະໃຫຍ່ສໍ່າໃດກໍຕາມ, ເຈົ້າຕ້ອງປະຖິ້ມພວກມັນກ່ອນ ແລະ ມາຢູ່ຕໍ່ໜ້າພຣະເຈົ້າເພື່ອສະແຫວງຫາວິທີການເຮັດໜ້າທີ່ຂອງເຈົ້າໃຫ້ດີ, ເພື່ອວ່າມັນຈະເຮັດໃຫ້ພຣະເຈົ້າພໍໃຈ. ເຈົ້າຄວນພະຍາຍາມຄິດວ່າ “ດ້ວຍສິ່ງນີ້ທີ່ຂ້ອຍຜະເຊີນໃນມື້ນີ້, ຂ້ອຍຈະເຮັດໜ້າທີ່ຂອງຂ້ອຍແນວໃດ? ເມື່ອກ່ອນ, ຂ້ອຍເຮັດພໍເປັນພິທີ ສະນັ້ນມື້ນີ້ຂ້ອຍຈຶ່ງຕ້ອງປ່ຽນວິທີການຂອງຂ້ອຍ ແລະ ດິ້ນຮົນເພື່ອເຮັດໜ້າທີ່ຂອງຂ້ອຍໃຫ້ດີ, ເພື່ອວ່າຈະບໍ່ມີຜູ້ໃດມີຫຍັງໃຫ້ຈັບຜິດ. ສິ່ງສຳຄັນກໍຄືຂ້ອຍຕ້ອງບໍ່ເຮັດໃຫ້ພຣະເຈົ້າຜິດຫວັງ. ຂ້ອຍຕ້ອງເຮັດໃຫ້ພຣະອົງສະບາຍໃຈ, ເພື່ອວ່າເມື່ອພຣະອົງເຫັນຂ້ອຍເຮັດໜ້າທີ່ຂອງຂ້ອຍ, ພຣະອົງຈະຮູ້ວ່າຂ້ອຍບໍ່ພຽງແຕ່ເຊື່ອຟັງ ແລະ ຍອມເຮັດຕາມ ແຕ່ຍັງຈົງຮັກພັກດີເຊັ່ນກັນ”. ຖ້າເຈົ້ານໍາສິ່ງນີ້ໄປປະຕິບັດ ແລະ ທຸ່ມເທຄວາມພະຍາຍາມໃນທິດທາງນີ້, ແລ້ວບໍ່ມີຫຍັງຈະສາມາດຖ່ວງດຶງເຈົ້າໃນການເຮັດໜ້າທີ່ຂອງເຈົ້າ ຫຼື ສົ່ງຜົນກະທົບຕໍ່ປະສິດທິພາບໃນໜ້າທີ່ຂອງເຈົ້າ. ເມື່ອເຈົ້າອະທິຖານ, ສະແຫວງຫາຄວາມຈິງ ແລະ ພະຍາຍາມຄິດພຣະທຳຂອງພຣະເຈົ້າໃຫ້ອອກຢ່າງຕໍ່ເນື່ອງ, ເຈົ້າຈະສາມາດເຂົ້າໃຈ ແລະ ແກ້ໄຂເລື່ອງຄວາມຮູ້ສຶກໃນເນື້ອໜັງໄດ້ຢ່າງງ່າຍດາຍ; ແຕ່ຄົນໆໜຶ່ງບໍ່ສາມາດເຮັດເຊັ່ນນັ້ນໄດ້ ເວັ້ນເສຍແຕ່ວ່າພວກເຂົາຈະຍອມຮັບຄວາມຈິງ. ຕາບໃດທີ່ເຈົ້າເຂົ້າໃຈຄວາມຈິງ, ບັນຫາໃດໆກໍສາມາດໄດ້ຮັບການແກ້ໄຂ. ຄວາມມືດມົວ, ຈິດໃຈທີ່ຕໍ່າຕ້ອຍ, ຄວາມກັງວົນ, ຄວາມສົງໄສ ແລະ ຄວາມຄິດລົບໃນຫົວໃຈຂອງເຈົ້າລ້ວນແລ້ວແຕ່ສາມາດໄດ້ຮັບການແກ້ໄຂຢ່າງສົມບູນ. ອາລົມຂອງເຈົ້າຈະດີຂຶ້ນຊ້າໆ ແລະ ເຈົ້າຈະເປັນອິດສະຫຼະຢ່າງສົມບູນ. ຖ້າເຈົ້າມີຄວາມຫຍຸ້ງຍາກທີ່ເປັນຈິງແທ້ໆ, ແລ້ວເຈົ້າຕ້ອງຮຽນຮູ້ທີ່ຈະສະແຫວງຫາຄວາມຈິງ ແລະ ຍອມອ່ອນນ້ອມ. ເມື່ອຄົນໆໜຶ່ງຜະເຊີນໜ້າກັບກັບສິ່ງປະເພດເຫຼົ່ານີ້, ມັນເປັນການທົດສອບວຸດທິພາວະຂອງພວກເຂົາ ແລະ ເປີດເຜີຍວ່າພວກເຂົາເປັນໃຜ, ເບິ່ງວ່າພວກເຂົາຈະສາມາດນໍາຄວາມຈິງໄປປະຕິບັດໄດ້ ຫຼື ບໍ່.

ເພື່ອທີ່ຈະເຮັດໜ້າທີ່ຂອງເຈົ້າໃຫ້ຢູ່ໃນລະດັບທີ່ສາມາດຍອມຮັບໄດ້, ເຈົ້າຕ້ອງມີຄວາມຄິດທີ່ເໝາະສົມກ່ອນ. ເມື່ອອຸປະນິໄສທີ່ເສື່ອມຊາມຂອງເຈົ້າສະແດງອອກມາ, ເຈົ້າຍັງຕ້ອງປັບປ່ຽນສະພາວະຂອງເຈົ້າເອງ. ເມື່ອເຈົ້າສາມາດປະຕິບັດໜ້າທີ່ຂອງເຈົ້າຢ່າງຖືກຕ້ອງ, ເມື່ອເຈົ້າໄດ້ສັ່ນຖິ້ມຂໍ້ຈຳກັດ ແລະ ອິດທິພົນຈາກຄົນ, ເຫດການ ຫຼື ສິ່ງຕ່າງໆທຸກປະເພດ, ເມື່ອເຈົ້າສາມາດຍອມຕໍ່ພຣະເຈົ້າຢ່າງສົມບູນ, ແລ້ວເຈົ້າຈະສາມາດເຮັດໜ້າທີ່ຂອງເຈົ້າໄດ້ເປັນຢ່າງດີ. ຄວາມລັບໃນການເຮັດສິ່ງນີ້ແມ່ນເພື່ອເອົາໜ້າທີ່ ແລະ ຄວາມຮັບຜິດຊອບຂອງເຈົ້າມາກ່ອນຢູ່ສະເໝີ. ໃນຂະບວນການເຮັດໜ້າທີ່ຂອງເຈົ້າ, ເຈົ້າຕ້ອງກວດສອບຕົນເອງຢູ່ສະເໝີ. “ຂ້ອຍມີທ່າທີ່ທີ່ເຮັດພໍເປັນພິທີໃນການເຮັດໜ້າທີ່ຂອງຂ້ອຍບໍ? ສິ່ງໃດລົບກວນຂ້ອຍ ແລະ ເຮັດໃຫ້ຂ້ອຍເຮັດໜ້າທີ່ຂອງຂ້ອຍພໍເປັນພິທີ? ຂ້ອຍກຳລັງເຮັດໜ້າທີ່ຂອງຂ້ອຍດ້ວຍຫົວໃຈ ແລະ ກຳລັງທັງໝົດຂອງຂ້ອຍບໍ? ການເຮັດເຊັ່ນນີ້ຈະເຮັດໃຫ້ພຣະເຈົ້າໄວ້ໃຈຂ້ອຍບໍ? ຂ້ອຍໄດ້ຍອມມອບຫົວໃຈຂອງຂ້ອຍໃຫ້ພຣະເຈົ້າຢ່າງສົມບູນບໍ? ການເຮັດໜ້າທີ່ຂອງຂ້ອຍເຊັ່ນນີ້ສອດຄ່ອງກັບຫຼັກການບໍ? ການເຮັດໜ້າທີ່ຂອງຂ້ອຍຊັ່ນນີ້ຈະບັນລຸຜົນຮັບທີ່ດີທີ່ສຸດບໍ?” ເຈົ້າຄວນໄຕ່ຕອງກ່ຽວກັບຄຳຖາມເຫຼົ່ານີ້ຢູ່ເລື້ອຍໆ. ເມື່ອເຈົ້າຄົ້ນພົບບັນຫາຕ່າງໆ, ເຈົ້າຄວນສະແຫວງຫາຄວາມຈິງຢ່າງຫ້າວຫັນ ແລະ ຊອກຫາພຣະທຳທີ່ກ່ຽວຂ້ອງຂອງພຣະເຈົ້າເພື່ອແກ້ໄຂພວກມັນ. ສະນັ້ນ, ເຈົ້າຈຶ່ງຈະສາມາດເຮັດໜ້າທີ່ຂອງເຈົ້າໄດ້ເປັນຢ່າງດີ ແລະ ເຈົ້າຈະມີຄວາມສະຫງົບສຸກ ແລະ ຄວາມປິຕິຍິນດີໃນຫົວໃຈຂອງເຈົ້າ. ຖ້າປາກົດມີບັນຫາຕ່າງໆຢູ່ເລື້ອຍໆເມື່ອເຈົ້າເຮັດໜ້າທີ່ຂອງເຈົ້າ, ພວກມັນສ່ວນໃຫຍ່ແມ່ນມາຈາກບັນຫາທີ່ເຈດຕະນາຂອງເຈົ້າ, ພວກມັນເປັນບັນຫາຂອງອຸປະນິໄສທີ່ເສື່ອມຊາມ. ເມື່ອອຸປະນິໄສທີ່ເສື່ອມຊາມຂອງຄົນໆໜຶ່ງສະແດງອອກມາ, ພວກເຂົາກໍມີບັນຫາຕ່າງໆໃນຫົວໃຈຂອງພວກເຂົາ ແລະ ສະພາວະຂອງພວກເຂົາຈະຜິດປົກກະຕິ, ເຊິ່ງຈະມີອິດທິພົນຕໍ່ຄວາມສາມາດຂອງພວກເຂົາໃນການເຮັດໜ້າທີ່ຂອງພວກເຂົາໂດຍກົງ. ບັນຫາທີ່ມີອິດທິພົນຕໍ່ຄວາມສາມາດຂອງຄົນໆໜຶ່ງໃນການເຮັດໜ້າທີ່ຂອງພວກເຂົາແມ່ນເປັນບັນຫາທີ່ໃຫຍ່ ແລະ ຮ້າຍແຮງ; ພວກມັນສາມາດມີອິດທິພົນຕໍ່ຄວາມສຳພັນຂອງພວກເຂົາກັບພຣະເຈົ້າໂດຍກົງ. ຕົວຢ່າງ: ບາງຄົນພັດທະນາແນວຄິດ ແລະ ຄວາມເຂົ້າໃຈຜິດກ່ຽວກັບພຣະເຈົ້າເມື່ອໄພພິບັດເກີດຂຶ້ນກັບຄອບຄົວຂອງພວກເຂົາ. ບາງຄົນເລີ່ມຄິດລົບ ເມື່ອພວກເຂົາທົນທຸກ ແລະ ບໍ່ມີຜູ້ໃດເຫັນຄວາມທົນທຸກນັ້ນ ຫຼື ຍົກຍ້ອງພວກເຂົາ. ບາງຄົນບໍ່ເຮັດໜ້າທີ່ຂອງພວກເຂົາໄດ້ດີ, ເຮັດພໍເປັນພິທີຢູ່ສະເໝີ ແລະ ພວກເຂົາຈົ່ມຕໍ່ວ່າພຣະເຈົ້າເມື່ອພວກເຂົາຖືກລິຮານ ແລະ ຖືກຈັດການ. ບາງຄົນບໍ່ເຕັມໃຈທີ່ຈະເຮັດໜ້າທີ່ຂອງພວກເຂົາ ເພາະພວກເຂົາພິຈາລະນາເສັ້ນທາງຫຼົບໜີຢູ່ສະເໝີ. ບັນຫາເຫຼົ່ານີ້ລ້ວນແລ້ວແຕ່ມີອິດທິພົນຕໍ່ຄວາມສຳພັນທີ່ປົກກະຕິກັບພຣະເຈົ້າໂດຍກົງ. ສິ່ງເຫຼົ່ານີ້ລ້ວນແລ້ວແຕ່ເປັນບັນຫາຂອງອຸປະນິໄສທີ່ເສື່ອມຊາມ. ພວກມັນລ້ວນແລ້ວແຕ່ແຕກໜໍ່ມາຈາກຂໍ້ແທ້ຈິງທີ່ວ່າຄົນບໍ່ຮູ້ຈັກພຣະເຈົ້າ, ພວກເຂົາວາງແຜນອຸບາຍ ແລະ ພິຈາລະນາຕົນເອງຢູ່ສະເໝີ, ເຊິ່ງຫ້າມບໍ່ໃຫ້ພວກເຂົາຄິດກ່ຽວກັບຄວາມປະສົງຂອງພຣະເຈົ້າ ຫຼື ຍອມຕໍ່ແຜນການຂອງພຣະເຈົ້າ. ສິ່ງນີ້ສ້າງໃຫ້ເກີດຄວາມຮູ້ສຶກລົບໆທຸກຮູບແບບ. ນີ້ແມ່ນວິທີການທີ່ຄົນບໍ່ສະແຫວງຫາຄວາມຈິງແທ້ໆ. ເມື່ອບັນຫາເລັກໆນ້ອຍໆເກີດຂຶ້ນກັບພວກເຂົາ, ພວກເຂົາເລີ່ມຄິດລົບ ແລະ ອ່ອນແອ, ພວກເຂົາສະແດງອອກເຖິງຄວາມບໍ່ພໍໃຈຕໍ່ການເຮັດໜ້າທີ່ຂອງພວກເຂົາ, ພວກເຂົາບໍ່ເຊື່ອຟັງ ແລະ ຕໍ່ຕ້ານພຣະເຈົ້າ ແລະ ພວກເຂົາຕ້ອງການປະຖິ້ມຄວາມຮັບຜິດຊອບຂອງພວກເຂົາ ແລະ ທໍລະຍົດພຣະເຈົ້າ. ທຸກສິ່ງເຫຼົ່ານີ້ແມ່ນຜົນຕາມມາທີ່ຫຼາກຫຼາຍເຊິ່ງເກີດຂຶ້ນຈາກຂໍ້ຈຳກັດຂອງອຸປະນິໄສທີ່ເສື່ອມຊາມ. ຄົນທີ່ຮັກຄວາມຈິງແມ່ນສາມາດປ່ອຍວາງຊີວິດ, ອະນາຄົດ ແລະ ໂຊກຊະຕາຂອງພວກເຂົາເອງ ແລະ ພວກເຂົາພຽງແຕ່ຕ້ອງການສະແຫວງຫາ ແລະ ຮັບເອົາຄວາມຈິງ. ພວກເຂົາຄິດວ່າບໍ່ມີເວລາພໍ, ພວກເຂົາຢ້ານວ່າພວກເຂົາຈະບໍ່ສາມາດເຮັດໜ້າທີ່ຂອງພວກເຂົາ ແລະ ພວກເຂົາຈະບໍ່ສາມາດຖືກເຮັດໃຫ້ສົມບູນແບບ, ສະນັ້ນພວກເຂົາຈຶ່ງສາມາດປ່ອຍວາງທຸກສິ່ງ. ຄວາມຄິດຂອງພວກເຂົາຄືການປ່ຽນ ແລະ ຍອມຕໍ່ພຣະເຈົ້າເທົ່ານັ້ນ. ພວກເຂົາບໍ່ຫວາດຫວັ່ນຕໍ່ຄວາມຫຍຸ້ງຍາກໃດໆ ແລະ ຖ້າພວກເຂົາຮູ້ສຶກລົບໆ ຫຼື ອ່ອນແອ, ພວກເຂົາກໍແກ້ໄຂມັນຢ່າງເປັນທຳມະຊາດໂດຍການອ່ານຂໍ້ຄວາມສອງສາມຂໍ້ຈາກພຣະທຳຂອງພຣະເຈົ້າ. ຄົນທີ່ບໍ່ສະແຫວງຫາຄວາມຈິງກໍວຸ້ນວາຍ ແລະ ບໍ່ວ່າເຈົ້າຈະໂອ້ລົມກ່ຽວກັບຄວາມຈິງກັບພວກເຂົາແນວໃດກໍຕາມ, ພວກເຂົາບໍ່ສາມາດແກ້ໄຂບັນຫາຂອງພວກເຂົາຢ່າງສົມບູນ. ເຖິງແມ່ນວ່າພວກເຂົາປ່ຽນຄວາມຄິດຊົ່ວໄລຍະໜຶ່ງ ແລະ ສາມາດຍອມຮັບຄວາມຈິງ, ພວກເຂົາຈະກັບໄປຫາມັນໃນຕໍ່ມາ, ສະນັ້ນມັນຈຶ່ງຫຍຸ້ງຍາກຫຼາຍທີ່ຈະຮັບມືກັບຄົນປະເພດນີ້. ມັນບໍ່ແມ່ນວ່າພວກເຂົາບໍ່ເຂົ້າໃຈຫຍັງທີ່ເປັນຄວາມຈິງ, ມັນຄືພວກເຂົາບໍ່ເຊີດຊູ ຫຼື ຍອມຮັບຄວາມຈິງໃນຫົວໃຈຂອງພວກເຂົາ. ໃນທີ່ສຸດແລ້ວ, ສິ່ງນີ້ກໍພາໃຫ້ພວກເຂົາບໍ່ສາມາດປ່ອຍວາງຄວາມປະສົງ, ຄວາມເຫັນແກ່ຕົວ, ອະນາຄົດ, ໂຊກຊະຕາ ແລະ ຈຸດໝາຍປາຍທາງຂອງພວກເຂົາເອງ, ເຊິ່ງຈາກນັ້ນກໍເລີ່ມລົບກວນພວກເຂົາຢູ່ສະເໝີ. ຖ້າຄົນໆໜຶ່ງສາມາດຍອມຮັບຄວາມຈິງ, ແລ້ວໃນຂະນະທີ່ພວກເຂົາເຂົ້າໃຈຄວາມຈິງ, ທຸກສິ່ງເຫຼົ່ານັ້ນທີ່ເປັນສ່ວນໜຶ່ງຂອງອຸປະນິໄສທີ່ເສື່ອມຊາມກໍຈະຫາຍໄປໂດຍທຳມະຊາດ ແລະ ພວກເຂົາຈະມີການເຂົ້າສູ່ຊີວິດ ແລະ ວຸດທິພາວະ; ພວກເຂົາຈະບໍ່ເປັນເດັກທີ່ບໍ່ສົນໃຈອີກຕໍ່ໄປ. ເມື່ອຄົນໆໜຶ່ງມີວຸດທິພາວະ, ພວກເຂົາຈະເລີ່ມສາມາດເຂົ້າໃຈສິ່ງຕ່າງໆຂຶ້ນເລື້ອຍໆ, ສາມາດແຍກແຍະພວກມັນໃນບັນດາຄົນທຸກປະເພດຂຶ້ນເລື້ອຍໆ ແລະ ພວກເຂົາຈະບໍ່ຖືກຄວບຄຸມໂດຍບຸກຄົນ, ເຫດການ ຫຼື ສິ່ງຂອງໃດໜຶ່ງ. ພວກເຂົາຈະບໍ່ໄດ້ຮັບອິດທິພົນຈາກສິ່ງໃດໜຶ່ງທີ່ຄົນອື່ນເວົ້າ ຫຼື ເຮັດ. ພວກເຂົາຈະບໍ່ຍອມຕໍ່ການແຊກແຊງຈາກກອງກຳລັງທີ່ຊົ່ວຮ້າຍຂອງຊາຕານ ຫຼື ການຫຼອກລວງ ແລະ ການລົບກວນຂອງຜູ້ນໍາຈອມປອມ ແລະ ຜູ້ຕໍ່ຕ້ານພຣະຄຣິດ. ຖ້າສິ່ງນີ້ເກີດຂຶ້ນ, ວຸດທິພາວະຂອງຄົນໆໜຶ່ງຈະບໍ່ເຕີບໃຫຍ່ເທື່ອລະໜ້ອຍບໍ? ຍິ່ງຄົນໆໜຶ່ງເຂົ້າໃຈຄວາມຈິງຫຼາຍສໍ່າໃດກໍຕາມ, ຊີວິດຂອງພວກເຂົາຈະກ້າວໜ້າໄວສໍ່ານັ້ນ ແລະ ມັນຈະງ່າຍສຳລັບພວກເຂົາທີ່ຈະເຮັດໜ້າທີ່ຂອງພວກເຂົາຢ່າງສຳເລັດ ແລະ ເຂົ້າສູ່ຄວາມເປັນຈິງແຫ່ງຄວາມຈິງ. ເມື່ອເຈົ້າມີການເຂົ້າສູ່ຊີວິດ ແລະ ຊີວິດຂອງເຈົ້າເລີ່ມໃຫຍ່ຂຶ້ນເທື່ອລະໜ້ອຍ, ສະພາວະຂອງເຈົ້າຈະເລີ່ມເປັນປົກກະຕິຂຶ້ນເລື້ອຍໆ. ຄົນ, ເຫດການ ແລະ ສິ່ງຕ່າງໆທີ່ເຄີຍສາມາດລົບກວນ ແລະ ຄວບຄຸມເຈົ້າຈະບໍ່ສາມາດເປັນບັນຫາສຳລັບເຈົ້າໄດ້ອີກຕໍ່ໄປ. ເຈົ້າຈະບໍ່ມີຄວາມຫຍຸ້ງຍາກໃນການເຮັດໜ້າທີ່ຂອງເຈົ້າອີກຕໍ່ໄປ ແລະ ຄວາມສຳພັນຂອງເຈົ້າກັບພຣະເຈົ້າຈະເລີ່ມເປັນປົກກະຕິຂຶ້ນເລື້ອຍໆ. ເມື່ອເຈົ້າຮູ້ຈັກວິທີການເພິ່ງພາພຣະເຈົ້າ, ເມື່ອເຈົ້າຮູ້ຈັກວິທີການສະແຫວງຫາຄວາມປະສົງຂອງພຣະເຈົ້າ, ເມື່ອເຈົ້າຮູ້ຈັກສະຖານທີ່ຢູ່ຂອງເຈົ້າເອງ, ເມື່ອເຈົ້າຮູ້ຈັກສິ່ງທີ່ເຈົ້າຄວນ ແລະ ບໍ່ຄວນເຮັດ ແລະ ເລື່ອງໃດທີ່ຮຽກຮ້ອງ ແລະ ບໍ່ຮຽກຮ້ອງໃຫ້ເຈົ້າມີຄວາມຮັບຜິດຊອບ, ສະພາວະຂອງເຈົ້າຈະບໍ່ກາຍມາເປັນປົກກະຕິຂຶ້ນເລື້ອຍໆບໍ? ການມີຊີວິດເຊັ່ນນີ້ຈະບໍ່ເຮັດໃຫ້ເຈົ້າເມື່ອຍບໍ? ເຈົ້າຈະບໍ່ພຽງແຕ່ບໍ່ເມື່ອຍ, ເຈົ້າຈະຮູ້ສຶກຜ່ອນຄາຍ ແລະ ມີຄວາມສຸກເປັນຢ່າງຍິ່ງ. ຫົວໃຈຂອງເຈົ້າຈະບໍ່ເຕັມໄປດ້ວຍແສງສະຫວ່າງໂດຍເປັນຜົນຕາມມາບໍ? ຄວາມຄິດຂອງເຈົ້າຈະເປັນປົກກະຕິ, ການສະແດງອອກເຖິງອຸປະນິໄສທີ່ເສື່ອມຊາມຂອງເຈົ້າຈະຫຼຸດລົງ ແລະ ເຈົ້າຈະສາມາດດຳລົງຊີວິດໃນການສະຖິດຂອງພຣະເຈົ້າ, ດຳລົງຊີວິດຕາມຄວາມເປັນມະນຸດທີ່ປົກກະຕິ. ເມື່ອຄົນເຫັນທັດສະນະທາງຄວາມຄິດຂອງເຈົ້າ, ພວກເຂົາຈະຄິດວ່າມີການປ່ຽນແປງຄັ້ງໃຫຍ່ໃນຕົວເຈົ້າ. ພວກເຂົາຈະເຕັມໃຈທີ່ຈະໂອ້ລົມກັບເຈົ້າ, ຈະຮູ້ສຶກສະຫງົບສຸກ ແລະ ປິຕິຍິນດີໃນຫົວໃຈຂອງພວກເຂົາ ແລະ ຈະໄດ້ຮັບປະໂຫຍດອີກດ້ວຍ. ເມື່ອວຸດທິພາວະຂອງເຈົ້າເລີ່ມໃຫຍ່ຂຶ້ນ, ການປາກເວົ້າ ແລະ ການກະທຳຂອງເຈົ້າຈະເລີ່ມເໝາະສົມ ແລະ ມີຫຼັກການຫຼາຍຂຶ້ນ. ເມື່ອເຈົ້າຄິດຄົນທີ່ອ່ອນແອ ແລະ ຄິດລົບ, ເຈົ້າຈະສາມາດໃຫ້ການຊ່ວຍເຫຼືອທີ່ສຳຄັນແກ່ພວກເຂົາ ນັ້ນກໍຄື ບໍ່ຄວບຄຸມ ຫຼື ສັ່ງສອນພວກເຂົາ, ແຕ່ແທນທີ່ເປັນການໃຊ້ປະສົບການຕົວຈິງຂອງເຈົ້າເອງເພື່ອຊ່ວຍເຫຼືອ ແລະ ໃຫ້ປະໂຫຍດແກ່ພວກເຂົາ. ດ້ວຍວິທີນີ້, ເຈົ້າຈະບໍ່ພຽງແຕ່ພະຍາຍາມຕົນເອງຢ່າງໜັກໃນເຮືອນຂອງພຣະເຈົ້າ, ເຈົ້າຈະເປັນຄົນທີ່ມີປະໂຫຍດ, ສາມາດຮັບຄວາມຮັບຜິດຊອບດ້ວຍຕົນເອງ ແລະ ສາມາດເຮັດສິ່ງທີ່ມີຄວາມໝາຍຫຼາຍຂຶ້ນໃນເຮືອນຂອງພຣະເຈົ້າ. ນີ້ບໍ່ແມ່ນຄົນປະເພດທີ່ພຣະເຈົ້າມັກບໍ? ຖ້າເຈົ້າເປັນຄົນທີ່ພຣະເຈົ້າມັກ, ທຸກຄົນຈະບໍ່ມັກເຈົ້າເຊັ່ນກັນບໍ? (ພວກເຂົາຈະມັກ.) ເປັນຫຍັງພຣະເຈົ້າຈຶ່ງພໍໃຈກັບຄົນປະເພດນີ້? ເພາະພວກເຂົາສາມາດເຮັດສິ່ງທີ່ເປັນຈິງຕໍ່ໜ້າພຣະອົງ, ພວກເຂົາບໍ່ມີແນວໂນ້ມທີ່ຈະປະຈົບປະແຈງ, ພວກເຂົາຈັດການກັບເລື່ອງທີ່ເປັນຈິງ ແລະ ພວກເຂົາສາມາດຊ່ວຍເຫຼືອ ແລະ ນໍາພາຄົນອື່ນໂດຍການເວົ້າກ່ຽວກັບປະສົບການທີ່ແທ້ຈິງຂອງພວກເຂົາ. ພວກເຂົາສາມາດຊ່ວຍເຫຼືອຄົນອື່ນໃນການແກ້ໄຂບັນຫາໃດໜຶ່ງ ແລະ ເມື່ອມີຄວາມຫຍຸ້ງຍາກໃນວຽກງານຂອງຄຣິສຕະຈັກ, ພວກເຂົາຈະສາມາດນໍາທາງໄປຂ້າງໜ້າ, ແກ້ໄຂບັນຫາຢ່າງຫ້າວຫັນ. ນີ້ຄືຄວາມໝາຍຂອງການເຮັດໜ້າທີ່ຂອງພວກເຂົາຢ່າງຈົງຮັກພັກດີ. ພວກເຂົາສາມາດຊ່ວຍເຫຼືອອ້າຍເອື້ອຍນ້ອງຂອງພວກເຂົາໃນການແກ້ໄຂບັນຫາຂອງພວກເຂົາ ເຊິ່ງພິສູດວ່າພວກເຂົາມີການເຂົ້າສູ່ຊີວິດ. ຂໍ້ແທ້ຈິງທີ່ວ່າພວກເຂົາສາມາດເຮັດຫຼາຍສິ່ງທີ່ເປັນຈິງກໍໄດ້ພິສູດວ່າພວກເຂົາປະຕິບັດຄວາມຈິງ ແລະ ພວກເຂົາດຳລົງຊີວິດໃນການສະຖິດຂອງພຣະເຈົ້າ. ເພາະພວກເຂົາມີຄວາມເປັນຈິງແຫ່ງຄວາມຈິງ, ພວກເຂົາຍັງສາມາດນໍາພາຄົນອື່ນໃຫ້ເຂົ້າສູ່ຄວາມເປັນຈິງແຫ່ງຄວາມຈິງ. ຖ້າເຈົ້າບໍ່ມີຄວາມເປັນຈິງແຫ່ງຄວາມຈິງ ຫຼື ມີປະສົບການທີ່ແທ້ຈິງ, ແລ້ວເຈົ້າຈະສາມາດນໍາພາຄົນອື່ນໃນການສະຖິດຂອງພຣະເຈົ້າບໍ? ຖ້າເຈົ້າບໍ່ດຳລົງຊີວິດຢູ່ໃນການສະຖິດຂອງພຣະເຈົ້າດ້ວຍຕົນເອງ, ແລ້ວເຈົ້າກໍບໍ່ສາມາດນໍາພາຄົນອື່ນໃນການສະຖິດຂອງພຣະອົງ. ຖ້າເຈົ້າພຽງແຕ່ພະຍາຍາມຕົນເອງຢ່າງໜັກເມື່ອເຈົ້າເຮັດໜ້າທີ່ຂອງເຈົ້າ ໂດຍບໍ່ສະແຫວງຫາຫຼັກການແຫ່ງຄວາມຈິງເລີຍ ແລະ ບໍ່ເຕັມໃຈທີ່ເຮັດໃຫ້ພຣະເຈົ້າພໍໃຈ, ຈາກນັ້ນເຈົ້າກໍດຳລົງຊີວິດໃນການສະຖິດຂອງພຣະເຈົ້າ. ຄົນທີ່ບໍ່ໃຊ້ຊີວິດໃນການສະຖິດຂອງພຣະເຈົ້າຈະສາມາດຍອມຮັບການພິເຄາະຂອງພຣະອົງບໍ? ພວກເຂົາສາມາດຢືນຍັດການທົດສອບຂອງພຣະເຈົ້າບໍ? ພວກເຂົາສາມາດຢືນຍັດໃນທ່າມກາງການທົດລອງບໍ? (ບໍ່, ພວກເຂົາບໍ່ສາມາດເຮັດໄດ້.) ຄົນປະເພດນີ້ສາມາດເປັນພະຍານໃຫ້ພຣະເຈົ້າບໍ? ພວກເຂົາສາມາດເປັນພະຍານໃຫ້ພຣະອົງບໍ? (ບໍ່, ພວກເຂົາບໍ່ສາມາດເຮັດໄດ້.) ຄົນປະເພດໃດບໍ່ສາມາດເປັນພະຍານໃຫ້ພຣະເຈົ້າ? ພວກເຂົາເປັນຄົນທີ່ເຊື່ອໃນພຣະເຈົ້າຢ່າງແທ້ຈິງບໍ? ຢ່າງໜ້ອຍທີ່ສຸດ, ພວກເຂົາບໍ່ໄດ້ເຂົ້າສູ່ຄວາມເປັນຈິງແຫ່ງຄວາມຈິງໃນພຣະທຳຂອງພຣະເຈົ້າເທື່ອ ແລະ ພວກເຂົາຍັງມີຢູ່ນອກພຣະທຳຂອງພຣະເຈົ້າ. ຄົນໃດໜຶ່ງທີ່ເຊື່ອໃນພຣະເຈົ້າເປັນເວລາຫຼາຍປີໂດຍບໍ່ມີການເຂົ້າສູ່ຊີວິດໃດໆເລີຍ, ຄົນທີ່ບໍ່ສາມາດເວົ້າກ່ຽວກັບຄຳພະຍານຈາກປະສົບການຂອງພວກເຂົາ ແຮງແລ້ວທີ່ຈະເປັນພະຍານໃຫ້ພຣະເຈົ້າ, ຄົນທີ່ບໍ່ສາມາດເຜີຍແຜ່ຂ່າວປະເສີດໃຫ້ຄົນໃດຢ່າງສຳເລັດເລີຍ, ພວກເຂົາບໍ່ຄູ່ຄວນທີ່ຈະຖືກເອີ້ນວ່າພະຍານຂອງພຣະເຈົ້າ. ສະນັ້ນ, ຄົນທີ່ມີວຸດທິພາວະບໍ່ເປັນຜູ້ໃຫຍ່ ແລະ ບໍ່ມີການເຂົ້າສູ່ຊີວິດບໍ່ສາມາດເປັນພະຍານໃຫ້ພຣະເຈົ້າຈັກເທື່ອ. ຄວາມໝາຍແອບແຝງທີ່ບໍ່ສາມາດອະທິບາຍໄດ້ກໍຄືຄົນປະເພດນີ້ບໍ່ໄດ້ມີຊີວິດໃນການສະຖິດຂອງພຣະເຈົ້າ. ຖ້າເຈົ້າບໍ່ມີຊີວິດໃນການສະຖິດຂອງພຣະເຈົ້າ, ບໍ່ມີການເຂົ້າສູ່ຊີວິດ ແລະ ບໍ່ແມ່ນພະຍານຂອງພຣະເຈົ້າ, ແລ້ວພຣະອົງຈະຮັບຮູ້ວ່າເຈົ້າເປັນໜຶ່ງໃນຜູ້ຕິດຕາມຂອງພຣະອົງໄດ້ບໍ? ພຣະອົງຈະບໍ່ຮັບຮູ້. ພຣະເຈົ້າໄດ້ມອບໂອກາດໃນການເຮັດໜ້າທີ່ຂອງເຈົ້າແກ່ເຈົ້າ ແລະ ເຈົ້າກໍເຕັມໃຈທີ່ຈະເຮັດມັນ, ແຕ່ຜ່ານພຶດຕິກຳຂອງເຈົ້າ ພຣະອົງເຫັນວ່າເຈົ້າບໍ່ສາມາດເປັນພະຍານໃຫ້ພຣະອົງ, ເຖິງແມ່ນຫຼັງຈາກທີ່ເຊື່ອໃນພຣະອົງເປັນເວລາດົນນານ. ເຈົ້າຈະບໍ່ພຽງແຕ່ມີຄວາມຮູ້ຈາກປະສົບການທີ່ແທ້ຈິງເທົ່ານັ້ນ, ເຈົ້າຍັງດຳລົງຊີວິດຕາມແນວຄິດ ແລະ ຈິນຕະນາການຂອງເຈົ້າ, ເຈົ້າບໍ່ມີຄວາມເປັນຈິງແຫ່ງຄວາມຈິງ ແລະ ເຈົ້າບໍ່ໄດ້ດຳລົງຊີວິດໃນການສະຖິດຂອງພຣະເຈົ້າ. ຖ້າພຣະອົງມອບການທົດລອງໃຫ້ເຈົ້າ, ເຈົ້າບໍ່ສາມາດທົນຮັບມັນໄດ້; ຖ້າພຣະອົງລິຮານ ແລະ ຈັດການກັບເຈົ້າ, ເຈົ້າບໍ່ສາມາດແບກຮັບມັນໄດ້; ຖ້າພຣະອົງພິພາກສາ ແລະ ຂ້ຽນຕີເຈົ້າ, ແລ້ວເຈົ້າກໍປະຖິ້ມຄວາມຮັບຜິດຊອບຂອງເຈົ້າ ແລະ ເລີ່ມອາລົມບໍ່ດີ ແລະ ພຣະອົງຈະຄິດວ່າ: “ຄົນນີ້ເປັນຄືກັບເສືອທີ່ບໍ່ມີຜູ້ໃດກ້າຈັບ! ບໍ່ວ່າເຮົາຈະໄປເຮັດວຽກງານຂອງເຮົາ ຫຼື ເວົ້າຢູ່ໃສກໍຕາມ, ຄົນປະເພດນີ້ບໍ່ຄູ່ຄວນທີ່ຈະຕິດຕາມ, ບໍ່ຄູ່ຄວນທີ່ຈະຢູ່ກັບເຮົາ”. ເປັນຫຍັງພຣະອົງຈະເວົ້າສິ່ງນີ້? ເພາະຄົນປະເພດນີ້ບໍ່ເຂົ້າໃຈຄວາມຈິງ, ພວກເຂົາບໍ່ມີຄວາມເຂົ້າໃຈຢ່າງສົມບູນ, ພວກເຂົາບໍ່ມີປະສົບການທີ່ແທ້ຈິງ ແລະ ພວກເຂົາບໍ່ເຂົ້າໃຈຄວາມປະສົງຂອງພຣະເຈົ້າ. ຖ້າພວກເຂົາບໍ່ເຂົ້າໃຈຄວາມປະສົງຂອງພຣະເຈົ້າ, ພວກເຂົາຈະສາມາດເຂົ້າກັບພຣະອົງໄດ້ບໍ? ຖ້າພວກເຂົາບໍ່ເຂົ້າໃຈຄວາມປະສົງຂອງພຣະອົງ, ພວກເຂົາຈະສາມາດຢັ່ງເຖິງມັນໄດ້ບໍ? ພວກເຂົາສາມາດຍອມຮັບຄວາມຈິງໄດ້ບໍ? ມັນຍາກທີ່ຈະເວົ້າ ແລະ ສິ່ງເຫຼົ່ານີ້ລ້ວນແລ້ວແຕ່ເປັນຄຸນສົມບັດທີ່ບໍ່ຮູ້ຈັກ. ສະນັ້ນ, ຖ້າຄົນປະເພດນີ້ຢູ່ກັບພຣະເຈົ້າ ແລ້ວພວກເຂົາຈະມີຄວາມສົງໄສກ່ຽວກັບພຣະອົງໃນທຸກສິ່ງ ແລະ ພວກເຂົາຈະບໍ່ເຂົ້າໃຈພຣະອົງ, ເຊິ່ງຈະເຮັດໃຫ້ເກີດຄວາມເຂົ້າໃຈຜິດ, ການຈົ່ມຕໍ່ວ່າ ແລະ ການຕັດສິນທຸກປະເພດກ່ຽວກັບພຣະເຈົ້າໃນທຸກໂອກາດ. ໃນທີ່ສຸດ, ສິ່ງນີ້ຈະເຮັດໃຫ້ເກີດຄວາມກະບົດ. ພຣະເຈົ້າຈະຕ້ອງການຄົນທີ່ກະບົດຕໍ່ພຣະອົງໄດ້ບໍ? ພຣະເຈົ້າສາມາດປ່ອຍໃຫ້ພວກເຂົາກາຍມາເປັນຜູ້ຕິດຕາມຂອງພຣະອົງບໍ? ພຣະອົງບໍ່ສາມາດປ່ອຍໄດ້. ຖ້າເຈົ້າຕ້ອງການໃຫ້ພຣະເຈົ້າຮອງຮັບໃຫ້ເຈົ້າເປັນໜຶ່ງໃນຜູ້ຕິດຕາມຂອງພຣະອົງ, ແລ້ວເຈົ້າຕ້ອງໃຫ້ຄວາມສຳຄັນກັບການເຂົ້າສູ່ຊີວິດກ່ອນ. ເຈົ້າຕ້ອງເລີ່ມໂດຍການເຂົ້າໃຈຕົນເອງ, ສາມາດປະຖິ້ມອຸປະນິໄສທີ່ເສື່ອມຊາມຂອງເຈົ້າ, ບັນລຸຄວາມສາມາດທີ່ຈະຍຶດໝັ້ນກັບໜ້າທີ່ຂອງເຈົ້າ ແລະ ເຮັດໜ້າທີ່ຂອງເຈົ້າຕາມຂໍ້ຮຽກຮ້ອງຂອງພຣະເຈົ້າ, ນັ້ນຄືສິ່ງທຳອິດ. ການໃຫ້ຄວາມສຳຄັນກັບການເຂົ້າສູ່ຊີວິດແມ່ນເພື່ອເຫັນແກ່ການເຮັດໜ້າທີ່ຂອງເຈົ້າໃຫ້ດີ, ເຊິ່ງເປັນສິ່ງດຽວກ່ຽວພັນສິ່ງນີ້ໂດຍພື້ນຖານ. ເຈົ້າຄວນເລີ່ມສະແຫວງຫາການເຂົ້າສູ່ຊີວິດຈາກການເຮັດໜ້າທີ່ຂອງເຈົ້າ ແລະ ຈາກການເຂົ້າສູ່ຊີວິດ, ເຈົ້າຄວນເຂົ້າໃຈ ແລະ ຮັບເອົາຄວາມຈິງເທື່ອລະຢ່າງ, ຈົນກວ່າເຈົ້າຈະໄປຮອດຈຸດທີ່ເຈົ້າມີວຸດທິພາວະ, ຈຸດທີ່ຊີວິດຂອງເຈົ້າຈະເລີ່ມເຕີບໃຫຍ່ເທື່ອລະໜ້ອຍ ແລະ ເຈົ້າມີປະສົບການທີ່ແທ້ຈິງກັບຄວາມຈິງ. ຈາກນັ້ນເຈົ້າຄວນຊຳນານຫຼັກການປຕະິບັດທຸກຮູບແບບ, ເພື່ອວ່າເຈົ້າຈະສາມາດເຮັດໜ້າທີ່ຂອງເຈົ້າໂດຍບໍ່ຖືກຄວບຄຸມ ຫຼື ລົບກວນໂດຍຄົນ, ເຫດການ ຫຼື ສິ່ງໃດໜຶ່ງ. ໃນລັກສະນະນີ້, ເຈົ້າຈະດຳລົງຊີວິດຢູ່ໃນການສະຖິດຂອງພຣະເຈົ້າເທື່ອລະໜ້ອຍ. ເຈົ້າຈະບໍ່ຖືກລົບກວນໂດຍຄົນ, ເຫດການ ຫຼື ສິ່ງປະເພດໃດໜຶ່ງ ແລະ ເຈົ້າຈະມີປະສົບການກັບຄວາມຈິງ. ເມື່ອປະສົບການຂອງເຈົ້າເລີ່ມມີຫຼາຍຂຶ້ນ, ເຈົ້າຈະສາມາດເປັນພະຍານໃຫ້ພຣະເຈົ້າຫຼາຍຂຶ້ນ ແລະ ເມື່ອເຈົ້າສາມາດເປັນພະຍານໃຫ້ພຣະເຈົ້າຫຼາຍຂຶ້ນ, ເຈົ້າກໍຈະເລີ່ມເປັນຄົນທີ່ມີປະໂຫຍດເທື່ອລະໜ້ອຍ. ເມື່ອເຈົ້າກາຍມາເປັນຄົນທີ່ມີປະໂຫຍດ, ເຈົ້າຈະສາມາດເຮັດໜ້າທີ່ຂອງເຈົ້າໃຫ້ຢູ່ໃນມາດຕະຖານທີ່ສາມາດຍອມຮັບໄດ້ໃນເຮືອນຂອງພຣະເຈົ້າ, ເຈົ້າຈະສາມາດຢືນຢູ່ໃນຕຳແໜ່ງຂອງສິ່ງຖືກສ້າງ ແລະ ຍອມຕໍ່ການຈັດແຈງ ແລະ ການປັ້ນແຕ່ງຂອງພຣະເຈົ້າ ແລະ ເຈົ້າຈະສາມາດຢືນຍັດໄດ້. ມີພຽງແຕ່ຄົນປະເພດນີ້ເທົ່ານັ້ນຈຶ່ງເປັນສິ່ງຖືກສ້າງທີ່ສາມາດຍອມຮັບໄດ້ທີ່ມີການຍົກຍ້ອງຂອງພຣະເຈົ້າ. ຈາກນັ້ນເຈົ້າຈະຄູ່ຄວນກັບທຸກສິ່ງທີ່ພຣະເຈົ້າໄດ້ມອບໃຫ້ເຈົ້າ.

ແມ່ນຫຍັງຄືກະແຈໃນການເຂົ້າສູ່ຄວາມເປັນຈິງແຫ່ງຄວາມຈິງ? ເຈົ້າຕ້ອງຮຽນຮູ້ວິທີການປະຕິບັດຄວາມຈິງ ແລະ ວິທີການຮັບມືກັບເລື່ອງຕ່າງໆໃນລັກສະນະທີ່ມີຫຼັກການ. ມັນເປັນປະໂຫຍດຫຍັງທີ່ຈະສາບານ ແລະ ສະແດງຄວາມປະສົງຂອງເຈົ້າຢູ່ສະເໝີ? ຖ້າເຈົ້າສາບານ ແລະ ສະແດງຄວາມປະສົງຂອງເຈົ້າຢູ່ສະເໝີ ແຕ່ຍັງບໍ່ສາມາດປະຕິບັດຄວາມຈິງ, ແລ້ວມັນກໍບໍ່ເປັນປະໂຫຍດຫຍັງເລີຍ. ສິ່ງສຳຄັນຫຼາຍທີ່ສຸດ ແລະ ເປັນຈິງທີ່ສຸດກໍຄືການບັນລຸການເຂົ້າສູ່ຊີວິດໃນຂະບວນການທີ່ເຮັດໜ້າທີ່ຂອງເຈົ້າ, ຜ່ານການສະແຫວງຫາຄວາມຈິງເພື່ອແກ້ໄຂຫຼາກຫຼາຍບັນຫາທີ່ປາກົດຂຶ້ນເມື່ອເຈົ້າເຮັດໜ້າທີ່ຂອງເຈົ້າ ແລະ ແກ້ໄຂທ່າທີ່ທີ່ຜິດພາດຂອງເຈົ້າຕໍ່ໜ້າທີ່ຂອງເຈົ້າ. ການມີການເຂົ້າສູ່ຊີວິດໝາຍຄວາມວ່າແນວໃດ? ການມີການເຂົ້າສູ່ຊີວິດໝາຍຄວາມວ່າເຈົ້າມີປະສົບການ ແລະ ຄວາມຮູ້ກ່ຽວກັບຄວາມຈິງ ແລະ ສາມາດປະຕິບັດມັນໄດ້ຢ່າງຖືກຕ້ອງ. ພວກເຈົ້າທຸກຄົນມີການເຂົ້າສູ່ຊີວິດໃນຕອນນີ້ບໍ? ເຈົ້າສາມາດເປັນພະຍານໃຫ້ພຣະເຈົ້າບໍ? ເຈົ້າຍັງບໍ່ໄດ້ຍຶດຕິດກັບຫຼັກຄຳສອນໃນເວລາສ່ວນໃຫຍ່ບໍ? ເຈົ້າບໍ່ໄດ້ຢຸດທີ່ຫຼັກຄຳສອນ, ບໍ່ມີຄວາມຮູ້ ຫຼື ປະສົບການກັບຄວາມຈິງແທ້ໆບໍ? ຖ້າເຈົ້າບໍ່ສາມາດຮັບເອົາປະສົບການທີ່ແທ້ຈິງ ແລະ ຄວາມຮູ້ກ່ຽວກັບຄວາມຈິງ, ແລ້ວເຈົ້າກໍບໍ່ສາມາດເປັນພະຍານໃຫ້ພຣະເຈົ້າໄດ້. ໃນເວລາສ່ວນໃຫຍ່, ຄວາມຮູ້ຂອງເຈົ້າເປັນການຢັ່ງຮູ້. ເຈົ້າລັງເລ, ຮູ້ສຶກຄືກັບວ່າໜຶ່ງສິ່ງ ແລະ ອີກໜຶ່ງຢ່າງຖືກຕ້ອງທັງສອງ; ເມື່ອພຣະເຈົ້າເວົ້າສິ່ງໜຶ່ງ, ມັນກໍຄືກັບວ່າມັນເປັນຄວາມຈິງກັບເຈົ້າ ແລະ ເມື່ອພຣະອົງເວົ້າອີກບາງສິ່ງ, ມັນກໍເປັນຄວາມຈິງອີກເຊັ່ນກັນ. ເຈົ້າຮູ້ສຶກຄືກັບວ່າພຣະທຳທັງໝົດຂອງພຣະເຈົ້າເປັນຄວາມຈິງ ແລະ ເຈົ້າເວົ້າອາແມນກັບພວກມັນ ແລະ ຍົກຍ້ອງພວກມັນ, ແຕ່ເຈົ້າບໍ່ສາມາດປຽບທຽບຕົນເອງໃສ່ພວກມັນໄດ້. ເມື່ອເຈົ້າເຮັດສິ່ງຕ່າງໆ, ເຈົ້າຍັງສັບສົນ ແລະ ເຈົ້າບໍ່ຮູ້ວ່າຈະໃຊ້ຄວາມຈິງໃດເພື່ອແກ້ໄຂບັນຫາຂອງເຈົ້າ. ພວກເຈົ້າສ່ວນໃຫຍ່ບໍ່ໄດ້ຢູ່ໃນສະພາວະນີ້ບໍ? ເຖິງແມ່ນວ່າເຈົ້າເຂົ້າໃຈຄວາມຈິງຫຼາຍຢ່າງ ແລະ ສາມາດເວົ້າຫຼາຍຢ່າງກ່ຽວກັບຫຼັກຄຳສອນ, ເຈົ້າບໍ່ສາມາດໃຊ້ມັນໃນຊີວິດທີ່ເປັນຈິງຂອງເຈົ້າ. ເຈົ້າຍັງບໍ່ຮູ້ຈັກວິທີການປະຕິບັດຄວາມຈິງ ຫຼື ເຈົ້າບໍ່ຮູ້ຈັກວິທີການນໍາໃຊ້ພຣະທຳຂອງພຣະເຈົ້າໃນຊີວິດທີ່ເປັນຈິງຂອງເຈົ້າ ແລະ ບໍ່ວ່າແມ່ນຫຍັງຈະເກີດຂຶ້ນກັບເຈົ້າກໍຕາມ, ເຈົ້າບໍ່ຮູ້ຈັກວິທີການສະແຫວງຫາຄວາມຈິງເພື່ອແກ້ໄຂບັນຫາຂອງເຈົ້າ. ນີ້ເປັນເພາະວຸດທິພາວະຂອງເຈົ້າມີໜ້ອຍເກີນໄປ. ເມື່ອພວກເຈົ້າຮູ້ຈັກວິທີການມີປະສົບການ, ປະຕິບັດ ແລະ ນໍາໃຊ້ພຣະທຳຂອງພຣະເຈົ້າໃນຊີວິດທີ່ເປັນຈິງຂອງພວກເຈົ້າ ແລະ ເມື່ອພວກເຈົ້າຮູ້ຈັກວິທີການສະແຫວງຫາຄວາມຈິງເພື່ອແກ້ໄຂບັນຫາຕ່າງໆຫຼັງຈາກທີ່ບາງສິ່ງເກີດຂຶ້ນກັບພວກເຈົ້າ, ແລ້ວຊີວິດຂອງພວກເຈົ້າກໍຈະເຕີບໃຫຍ່ຂຶ້ນ. ການຮູ້ຈັກວິທີການປະຕິບັດຄວາມຈິງເປັນສັນຍານທີ່ວ່າຊີວິດຂອງເຈົ້າກຳລັງເຕີບໃຫຍ່. ມື້ໃດມື້ໜຶ່ງເມື່ອເຈົ້າສາມາດແກ້ໄຂບັນຫາດ້ວຍຄວາມຈິງ, ເມື່ອເຈົ້າມີຄວາມຮູ້ບາງຢ່າງກ່ຽວກັບພຣະເຈົ້າ, ເມື່ອເຈົ້າສາມາດເປັນພະຍານເຖິງພາລະກິດຂອງພຣະອົງ, ອຸປະນິໄສທີ່ບໍລິສຸດ ແລະ ຊອບທຳຂອງພຣະອົງ ແລະ ອຳນາດໄພສານ ແລະ ສະຕິປັນຍາຂອງພຣະອົງຜ່ານການແບ່ງປັນຄວາມຮູ້ທີ່ແທ້ຈິງຂອງເຈົ້າກ່ຽວກັບພຣະເຈົ້າ, ແລ້ວເຈົ້າຈະສາມາດເປັນພະຍານໃຫ້ພຣະເຈົ້າຢ່າງແທ້ຈິງ ແລະ ເຈົ້າຈະມີຄຸນສົມບັດທີ່ຈະຖືກພຣະເຈົ້າໃຊ້. ຖ້າເຈົ້າເຂົ້າໃຈຫຼາຍຢ່າງ ແລະ ສາມາດເວົ້າກ່ຽວກັບຫຼັກຄຳສອນໝົດມື້ໝົດຄືນ ແຕ່ເຈົ້າບໍ່ສາມາດແກ້ໄຂສິ່ງໃດໜຶ່ງທີ່ກ່ຽວຂ້ອງກັບບັນຫາຂອງເຈົ້າເອງ ຫຼື ບໍ່ຮູ້ຈັກວິທີການແກ້ໄຂພວກມັນ, ແລ້ວສິ່ງນັ້ນກໍພິສູດວ່າສິ່ງຕ່າງໆທີ່ເຈົ້າເຂົ້າໃຈນັ້ນບໍ່ແມ່ນຄວາມຈິງ, ພວກມັນເປັນພຽງຕົວອັກສອນໃນຫຼັກຄຳສອນ. ເຖິງແມ່ນວ່າເຈົ້າເວົ້າຫຼັກຄຳສອນບາງຢ່າງໄດ້ຢ່າງເປັນຈິງຫຼາຍ, ໃນຄວາມເປັນຈິງແລ້ວ ສິ່ງນີ້ເປັນພຽງຄວາມຮູ້ທີ່ເປັນການຢັ່ງຮູ້, ເຊິ່ງບໍ່ທັນໄດ້ບັນລຸຄວາມເປັນເຫດເປັນຜົນເທື່ອ. ເຖິງແມ່ນວ່າຄົນຖືກອົບຮົມສັ່ງສອນຫຼັງຈາກທີ່ຮັບຟັງເຈົ້າ, ມີຄວາມຮູ້ສຶກແບບດຽວກັນກັບເຈົ້າ ແລະ ຄວາມຮູ້ຂອງເຈົ້າເຖິງກັບສາມາດທີ່ຈະບັນລຸຜົນຮັບບາງຢ່າງໃນພວກເຂົາ, ເຈົ້າບໍ່ສາມາດເວົ້າກ່ຽວກັບມັນໄດ້ຢ່າງຊັດເຈນຫຼາຍ ຫຼື ເຈົ້າບໍ່ສາມາດແກ້ໄຂບັນຫາຕ່າງໆໂດຍສິ້ນເຊີງ. ສິ່ງນີ້ພິສູດວ່າຫຼັກຄຳສອນທີ່ເຈົ້າໄດ້ເວົ້າເຖິງເປັນພຽງຄວາມຮູ້ທີ່ເປັນການຢັ່ງຮູ້ເທົ່ານັ້ນ. ເຈົ້າບໍ່ສາມາດເວົ້າວ່າພວກມັນຄືຄວາມເປັນຈິງແຫ່ງຄວາມຈິງ, ແຮງແລ້ວທີ່ເຈົ້າຈະເຂົ້າສູ່ຄວາມເປັນຈິງແຫ່ງຄວາມຈິງ. ຕອນນີ້ເຈົ້າແກ້ໄຂບັນຫາການເວົ້າກ່ຽວກັບຕົວອັກສອນໃນຫຼັກຄຳສອນໄດ້ແນວໃດ? ມັນຮຽກຮ້ອງໃຫ້ເຈົ້າໄຕ່ຕອງກ່ຽວກັບຄວາມເສື່ອມຊາມຫຼາກຫຼາຍປະເພດທີ່ຖືກເປີດເຜີຍໃນຕົວເຈົ້າເມື່ອເຈົ້າເຮັດໜ້າທີ່ຂອງເຈົ້າ, ໄຕ່ຕອງກ່ຽວກັບຈຸດກຳເນີດຂອງທຸກໆບັນຫາທີ່ເຈົ້າພົບພໍ້ ແລະ ຈາກນັ້ນກໍສະແຫວງຫາຄວາມຈິງ ແລະ ໃຊ້ພຣະທຳຂອງພຣະເຈົ້າເພື່ອແກ້ໄຂອຸປະນິໄສທີ່ເສື່ອມຊາມທີ່ເຈົ້າໄດ້ເປີດເຜີຍຢ່າງຖີ່ຖ້ວນ. ບໍ່ວ່າສິ່ງທີ່ສະແດງອອກຈາກເຈົ້າຈະເປັນຄວາມອວດດີ ແລະ ການຖືວ່າຕົນເອງຊອບທຳ ຫຼື ຄວາມບິດເບືອນ ແລະ ຄວາມຫຼອກລວງ, ບໍ່ວ່າຈະເປັນຄວາມເຫັນແກ່ຕົວ ແລະ ຄວາມໃຈດຳ ຫຼື ການເຮັດພໍເປັນພິທີ ແລະ ການເວົ້າຕົວະຕໍ່ພຣະເຈົ້າ, ເຈົ້າຕ້ອງໄຕ່ຕອງກ່ຽວກັບອຸປະນິໄສທີ່ເສື່ອມຊາມເຫຼົ່ານີ້ຈົນກວ່າເຈົ້າຈະເຫັນພວກມັນໄດ້ຢ່າງຊັດເຈນ. ດ້ວຍວິທີນີ້, ເຈົ້າຈະຮູ້ວ່າມີບັນຫາຫຍັງຢູ່ເມື່ອເຈົ້າເຮັດໜ້າທີ່ຂອງເຈົ້າ ແລະ ເຈົ້າຢູ່ຫ່າງຈາກການບັນລຸຄວາມລອດພົ້ນໄກສໍ່າໃດ. ໃນຕອນທີ່ເຈົ້າສາມາດເຫັນເຖິງອຸປະນິໄສທີ່ເສື່ອມຊາມຂອງເຈົ້າເອງຢ່າງຊັດເຈນ, ເຈົ້າຈຶ່ງຈະສາມາດຮູ້ຈັກວ່າຄວາມຫຍຸ້ງຍາກ ແລະ ອຸປະສັກໃນການເຮັດໜ້າທີ່ຂອງເຈົ້າຢູ່ບ່ອນໃດ. ໃນຕອນນັ້ນເອງ, ເຈົ້າຈຶ່ງຈະສາມາດແກ້ໄຂບັນຫາທີ່ແຫຼ່ງທີ່ມາຂອງພວກມັນ. ຕົວຢ່າງ: ສົມມຸດວ່າເຈົ້າບໍ່ຮັບຜິດຊອບໃນການເຮັດໜ້າທີ່ຂອງເຈົ້າ ແຕ່ເຮັດພໍເປັນພິທີຢູ່ສະເໝີ, ສ້າງຄວາມເສຍຫາຍໃນວຽກງານຂອງເຈົ້າ ແຕ່ເຈົ້າສົນໃຈກ່ຽວກັບໜ້າຕາຂອງເຈົ້າ, ແລ້ວເຈົ້າກໍບໍ່ເຕັມໃຈທີ່ຈະໂອ້ລົມກ່ຽວກັບສະພາວະ ແລະ ຄວາມຫຍຸ້ງຍາກຂອງເຈົ້າຢ່າງເປີດເຜີຍ ຫຼື ປະຕິບັດການວິເຄາະຕົນເອງ ແລະ ການຮູ້ຈັກຕົນເອງ ແຕ່ຊອກຫາຂໍ້ອ້າງເພື່ອຈັດການກັບສິ່ງຕ່າງໆໃຫ້ພໍເປັນພິທີແທນ. ເຈົ້າຄວນແກ້ໄຂບັນຫານີ້ແນວໃດ? ເຈົ້າຕ້ອງອະທິຖານຫາພຣະເຈົ້າ ແລະ ໄຕ່ຕອງກ່ຽວກັບຕົນເອງໂດຍເວົ້າວ່າ: “ໂອ ພຣະເຈົ້າ, ຖ້າຂ້ານ້ອຍເວົ້າເຊັ່ນນັ້ນ, ມັນແມ່ນພຽງແຕ່ປົກປ້ອງໜ້າຕາຂອງຂ້ານ້ອຍເອງ. ມັນຄືອຸປະນິໄສທີ່ເສື່ອມຊາມຂອງຂ້ານ້ອຍທີ່ກຳລັງເວົ້າ. ຂ້ານ້ອຍບໍ່ຄວນເວົ້າແບບນັ້ນ. ຂ້ານ້ອຍຕ້ອງເປີດໃຈຕົນເອງ, ເປີດເຜີຍຕົນເອງ ແລະ ເວົ້າເຖິງຄວາມຄິດທີ່ແທ້ຈິງໃນຫົວໃຈຂອງຂ້ານ້ອຍອອກສຽງດັງ. ຂ້ານ້ອຍຈະທົນທຸກກັບຄວາມລະອາຍໃຈ ແລະ ການເສຍໜ້າແທນທີ່ຈະຕອບສະໜອງຄວາມທະນົງຕົວຂອງຂ້ານ້ອຍເອງ. ຂ້ານ້ອຍພຽງແຕ່ຕ້ອງການເຮັດໃຫ້ພຣະເຈົ້າພໍໃຈ”. ດ້ວຍວິທີນີ້, ໂດຍການປະຖິ້ມຕົນເອງ ແລະ ການເວົ້າຄວາມຄິດທີ່ແທ້ຈິງໃນຫົວໃຈຂອງເຈົ້າອອກສຽງດັງ, ເຈົ້າກຳລັງປະຕິບັດການເປັນຄົນຊື່ສັດ ແລະ ຍິ່ງໄປກວ່ານັ້ນ ເຈົ້າບໍ່ໄດ້ປະຕິບັດຕາມຄວາມປະສົງຂອງເຈົ້າເອງ ຫຼື ປົກປ້ອງໜ້າຕາຂອງເຈົ້າເອງ. ເຈົ້າສາມາດນໍາພຣະທຳຂອງພຣະເຈົ້າໄປປະຕິບັດ, ປະຕິບັດຄວາມຈິງຕາມຄວາມປະສົງຂອງພຣະເຈົ້າ, ເຮັດໜ້າທີ່ຂອງເຈົ້າຢ່າງຈິງໃຈ ແລະ ປະຕິບັດຄວາມຮັບຜິດຊອບຂອງເຈົ້າຢ່າງສົມບູນ. ສະນັ້ນ, ເຈົ້າບໍ່ພຽງແຕ່ປະຕິບັດຄວາມຈິງ ແລະ ເຮັດໜ້າທີ່ຂອງເຈົ້າໃຫ້ດີເທົ່ານັ້ນ, ເຈົ້າຍັງຄໍ້າຈຸນຜົນປະໂຫຍດໃນເຮືອນຂອງພຣະເຈົ້າ ແລະ ພຣະເຈົ້າພໍໃຈ. ນີ້ຄືວິທີທີ່ເປັນທຳ ແລະ ມີກຽດໃນການມີຊີວິດຢູ່, ຄູ່ຄວນທີ່ຈະນໍາມາຢູ່ຕໍ່ໜ້າທັງພຣະເຈົ້າ ແລະ ມະນຸດ. ນີ້ຄືສິ່ງທີ່ອັດສະຈັນຫຼາຍ! ການປະຕິບັດດ້ວຍວິທີການນີ້ແມ່ນຫຍຸ້ງຍາກໜ້ອຍໜຶ່ງ, ແຕ່ຖ້າຄວາມພະຍາຍາມ ແລະ ການປະຕິບັດຂອງເຈົ້າແມ່ນແນໃສ່ທິດທາງນີ້, ແລ້ວເຖິງແມ່ນວ່າເຈົ້າລົ້ມເຫຼວໜຶ່ງ ຫຼື ສອງຄັ້ງ, ເຈົ້າຈະປະສົບຄວາມສຳເລັດຢ່າງແນ່ນອນ. ແລ້ວຄວາມສຳເລັດມີຄວາມໝາຍແນວໃດກັບເຈົ້າ? ມັນໝາຍຄວາມວ່າເມື່ອເຈົ້າປະຕິບັດຄວາມຈິງ, ເຈົ້າກໍສາມາດຮັບຂັ້ນຕອນນີ້ທີ່ປົດປ່ອຍເຈົ້າຈາກພັນທະນາການຂອງຊາຕານ, ຂັ້ນຕອນທີ່ເຮັດໃຫ້ເຈົ້າປະຖິ້ມຕົນເອງ. ມັນໝາຍຄວາມວ່າເຈົ້າສາມາດເລືອກທີ່ຈະບໍ່ສົນໃຈຄວາມທະນົງຕົວ ແລະ ກຽດສັກສີ, ເຊົາສະແຫວງຫາກຳໄລຂອງເຈົ້າເອງ ແລະ ເຊົາເຮັດສິ່ງທີ່ເຫັນແກ່ຕົວ ແລະ ໂຫດຮ້າຍ. ເມື່ອເຈົ້ານໍາສິ່ງນີ້ໄປປະຕິບັດ, ເຈົ້າກໍສະແດງໃຫ້ຄົນເຫັນວ່າເຈົ້າເປັນຄົນທີ່ຮັກຄວາມຈິງ, ຄົນທີ່ປາດຖະໜາຫາຄວາມຈິງ, ຄົນທີ່ປາດຖະໜາຫາຄວາມຊອບທຳ ແລະ ແສງສະຫວ່າງ. ນີ້ຄືຜົນຮັບທີ່ເຈົ້າບັນລຸໂດຍການປະຕິບັດຄວາມຈິງ. ໃນເວລາດຽວກັນ, ເຈົ້າຍັງນໍາຄວາມລະອາຍໃຈມາເຖິງຊາຕານ. ຊາຕານເຮັດໃຫ້ເຈົ້າເສື່ອມຊາມ, ມັນເຮັດໃຫ້ເຈົ້າເຝົ້າລະວັງຕົນເອງ, ມັນເຮັດໃຫ້ເຈົ້າເຫັນແກ່ຕົວ, ມັນເຮັດໃຫ້ເຈົ້າຄິດຫາກຽດສັກສີຂອງເຈົ້າເອງ. ແຕ່ໃນຕອນນີ້, ສິ່ງທີ່ຊົ່ວຮ້າຍເຫຼົ່ານີ້ບໍ່ສາມາດຜູກມັດເຈົ້າອີກຕໍ່ໄປ, ເຈົ້າໄດ້ເປັນອິດສະຫຼະຈາກພວກມັນແລ້ວ, ເຈົ້າບໍ່ສາມາດຖືກຄວບຄຸມໂດຍຄວາມທະນົງຕົວ, ກຽດສັກສີ ຫຼື ຜົນປະໂຫຍດສ່ວນຕົວຂອງເຈົ້າເອງ ແລະ ເຈົ້າປະຕິບັດຄວາມຈິງ, ສະນັ້ນຊາຕານຈຶ່ງຖືກເຮັດໃຫ້ອັບອາຍຢ່າງທີ່ສຸດ ແລະ ບໍ່ມີຫຍັງທີ່ມັນສາມາດເຮັດໄດ້. ແລ້ວເຈົ້າບໍ່ໄດ້ມີໄຊບໍ? ເມື່ອເຈົ້າມີໄຊ, ເຈົ້າບໍ່ໄດ້ຢືນຍັດໃນຄຳພະຍານຂອງເຈົ້າຕໍ່ພຣະເຈົ້າບໍ? ເຈົ້າບໍ່ໄດ້ຕໍ່ສູ້ໄດ້ດີບໍ? ເມື່ອໄດ້ຕໍ່ສູ້ໄດ້ດີ, ເຈົ້າກໍມີຄວາມສະຫງົບສຸກ ແລະ ຄວາມປິຕິຍິນດີ ແລະ ຄວາມຮູ້ສຶກສະບາຍໃນຫົວໃຈຂອງເຈົ້າ. ຖ້າເຈົ້າມີຄວາມຮູ້ສຶກກ່າວຕຳນິໃນຊີວິດຂອງເຈົ້າຢູ່ເລື້ອຍໆ, ຖ້າຫົວໃຈຂອງເຈົ້າບໍ່ສາມາດພັກຜ່ອນ, ຖ້າເຈົ້າບໍ່ມີຄວາມສະຫງົບສຸກ ຫຼື ຄວາມປິຕິຍິນດີ ແລະ ມັກຖືກອ້ອມລ້ອມດ້ວຍຄວາມກັງວົນ ແລະ ຄວາມວິຕົກກ່ຽວກັບສິ່ງຕ່າງໆທຸກປະເພດ, ສິ່ງນີ້ສະແດງອອກເຖິງຫຍັງ? ເຈົ້າບໍ່ປະຕິບັດຄວາມຈິງ, ບໍ່ຢືນຍັດໃນຄຳພະຍານຂອງເຈົ້າຕໍ່ພຣະເຈົ້າແທ້ໆ. ເມື່ອເຈົ້າດຳລົງຊີວິດຢູ່ທ່າມກາງອຸປະນິໄສຂອງຊາຕານ, ເຈົ້າກໍມີແນວໂນ້ມທີ່ຈະລົ້ມເຫຼວໃນການປະຕິບັດຄວາມຈິງຢູ່ເລື້ອຍໆ, ຫັນຫຼັງຂອງເຈົ້າໃສ່ຄວາມຈິງ, ເຫັນແກ່ຕົວ ແລະ ຕໍ່າຊ້າ; ເຈົ້າພຽງແຕ່ຄໍ້າຈຸນພາບລັກຂອງເຈົ້າ, ຊື່ສຽງຂອງເຈົ້າ ແລະ ສະຖານະຂອງເຈົ້າ ແລະ ຜົນປະໂຫຍດຂອງເຈົ້າ. ການໃຊ້ຊີວິດເພື່ອຕົວເຈົ້າເອງຈະນໍາຄວາມເຈັບປວດຄັ້ງໃຫຍ່ມາຫາເຈົ້າຢູ່ສະເໝີ. ເຈົ້າມີຄວາມປາດຖະໜາທີ່ເຫັນແກ່ຕົວ, ສິ່ງກີດຂວາງ, ໂສ້ລ່າມ, ຄວາມສົງໄສ ແລະ ຄວາມລຳຄານໃຈຫຼາຍຢ່າງຈົນເຈົ້າບໍ່ມີຄວາມສະຫງົບສຸກ ຫຼື ຄວາມປິຕິຍິນດີແມ່ນແຕ່ໜ້ອຍດຽວ. ການໃຊ້ຊີວິດເພື່ອເຫັນແກ່ເນື້ອໜັງທີ່ເສື່ອມຊາມຄືການທົນທຸກຢ່າງເຫຼືອລົ້ນ. ຄົນທີ່ສະແຫວງຫາຄວາມຈິງແມ່ນແຕກຕ່າງ. ຍິ່ງພວກເຂົາເຂົ້າໃຈຄວາມຈິງຫຼາຍສໍ່າໃດ, ພວກເຂົາກໍຍິ່ງເປັນອິດສະຫຼະ ແລະ ປົດປ່ອຍຫຼາຍສໍ່ານັ້ນ; ຍິ່ງພວກເຂົາປະຕິບັດຄວາມຈິງຫຼາຍສໍ່າໃດ, ພວກເຂົາກໍຍິ່ງມີຄວາມສະຫງົບສຸກ ແລະ ຄວາມປິຕິຍິນດີຫຼາຍສໍ່ານັ້ນ. ເມື່ອພວກເຂົາໄດ້ຮັບຄວາມຈິງ, ພວກເຂົາຈະໃຊ້ຊີວິດໃນແສງສະຫວ່າງຢ່າງສົມບູນ, ມີຄວາມສຸກກັບພອນຂອງພຣະເຈົ້າ ແລະ ບໍ່ມີຄວາມເຈັບປວດເລີຍ.

ໃນຕອນນີ້, ພວກເຈົ້າທຸກຄົນໃຊ້ຊີວິດໃນສະພາວະໃດເປັນສ່ວນໃຫຍ່? ເຈົ້າໃຊ້ຊີວິດໃນສະພາວະທີ່ດີ ຫຼື ສະພາວະທີ່ບໍ່ດີເປັນເວລາສ່ວນໃຫຍ່? (ພວກເຮົາໃຊ້ຊີວິດໃນສະພາວະທີ່ບໍ່ດີເປັນເວລາສ່ວນໃຫຍ່.) ເພື່ອໃຫ້ບາງຄົນທີ່ໃຊ້ຊີວິດໃນສະພາວະທີ່ບໍ່ດີຢູ່ສະເໝີນັ້ນຂືນເຮັດໜ້າທີ່ຂອງພວກເຂົາໂດຍບໍ່ປະຖິ້ມຄວາມຮັບຜິດຊອບຂອງພວກເຂົາບໍ່ແມ່ນເລື່ອງງ່າຍ! ພວກເຈົ້າທຸກຄົນຂີ້ຄ້ານຢູ່ເລື້ອຍໆ, ແຕ່ພວກເຈົ້າບໍ່ຮູ້ຈັກວິທີການແກ້ໄຂສິ່ງນີ້. ບາງຄັ້ງ, ມັນກໍໃຊ້ຄວາມພະຍາຍາມຢ່າງຫຼວງຫຼາຍທີ່ເຈົ້າຈະແກ້ໄຂສະພາວະທີ່ຂີ້ຄ້ານຂອງເຈົ້າ ແລະ ເມື່ອສິ່ງຕ່າງໆບໍ່ເປັນໄປຕາມທາງຂອງເຈົ້າ, ເຈົ້າກໍເລີ່ມຂີ້ຄ້ານອີກຄັ້ງໜຶ່ງ. ເຈົ້າກິ້ງເກືອກໄປມາຢູ່ສະເໝີໃນຄວາມຂີ້ຄ້ານຂອງເຈົ້າ ແລະ ເຈົ້າບໍ່ສາມາດທົນຮັບໄດ້ ເຖິງແມ່ນວ່າເຈົ້າຕ້ອງການ; ເຈົ້າບໍ່ສາມາດເຮັດໜ້າທີ່ໃດໆໄດ້ເປັນຢ່າງດີ ແລະ ເຈົ້າໄຮ້ຄວາມສາມາດຫຼາຍຈົນບໍ່ມີຜູ້ໃດສາມາດຊ່ວຍເຈົ້າໄດ້. ການໃຊ້ຊີວິດເຊັ່ນນີ້ບໍ່ເປັນຕາເມື່ອຍບໍ? (ແມ່ນແລ້ວ.) ແລ້ວເຈົ້າຈັດການກັບບັນຫາຄວາມຂີ້ຄ້ານຢ່າງສົມບູນໄດ້ແນວໃດ? ເຈົ້າຕ້ອງເຂົ້າໃຈຄວາມຈິງບາງຢ່າງຢ່າງແນ່ນອນ. ຈຳນວນຫຼັກຄຳສອນທີ່ເຈົ້າສາມາດເວົ້າຈະບໍ່ແກ້ໄຂບັນຫາຂອງເຈົ້າ. ຫຼັງຈາກທີ່ຄົນໆໜຶ່ງເຂົ້າໃຈຄວາມຈິງໄດ້ຢ່າງແທ້ຈິງ ແລະ ຫຼັງຈາກທີ່ພວກເຂົາສາມາດແກ້ໄຂຄວາມຂີ້ຄ້ານ ຫຼື ຄວາມຫຍຸ້ງຍາກໃດໜຶ່ງທີ່ພວກເຂົາພົບພໍ້, ແລ້ວມັນຈະບໍ່ອິດເມື່ອຍຫຼາຍສຳລັບພວກເຂົາທີ່ຈະປະຕິບັດໜ້າທີ່ຂອງພວກເຂົາ. ໂດຍການຮັບເອົາຄວາມຈິງເທົ່ານັ້ນ, ຄົນໆໜຶ່ງຈຶ່ງສາມາດເປັນອິດສະຫຼະ ແລະ ປົດປ່ອຍໄດ້. ໃນຕອນນີ້, ສິ່ງທີ່ພວກເຈົ້າທຸກຄົນຂາດຫຼາຍທີ່ສຸດກໍຄືຄວາມຈິງ ແຕ່ການຮັບເອົາຄວາມຈິງບໍ່ແມ່ນສິ່ງທີ່ສາມາດດຳເນີນໄດ້ໃນຂ້າມຄືນ. ເຈົ້າຕ້ອງມີຄວາມຮູ້ທີ່ແທ້ຈິງກ່ຽວກັບພາລະກິດຂອງພຣະເຈົ້າ ແລະ ສາມາດເຫັນເຖິງອຸປະນິໄສທີ່ເສື່ອມຊາມຂອງຜູ້ຄົນຢ່າງຊັດເຈນ. ສິ່ງນີ້ຈຳເປັນຕ້ອງໃຊ້ເວລາ ແລະ ເຈົ້າຕ້ອງສະແຫວງຫາຄວາມຈິງເພື່ອທີ່ຈະເຂົ້າໃຈມັນ. ພວກເຈົ້າທຸກຄົນສາມາດຮູ້ສຶກເຖິງຄວາມເຈັບປວດໃນການໃຊ້ຊີວິດໃນອຸປະນິໄສທີ່ເສື່ອມຊາມ, ພວກເຈົ້າມີຄວາມເຂົ້າໃຈທີ່ເລິກຊຶ້ງກ່ຽວກັບມັນ. ພວກເຈົ້າໄດ້ຜະເຊີນກັບຄວາມສະຫງົບສຸກ ແລະ ຄວາມສຸກທີ່ເກີດຂຶ້ນໃນຫົວໃຈຂອງເຈົ້າຫຼັງຈາກທີ່ພວກເຈົ້າເຂົ້າໃຈຄວາມຈິງ, ເມື່ອພວກເຈົ້າສາມາດປະຕິບັດຄວາມຈິງ ແລະ ປະຕິບັດຫຼັກການແຫ່ງຄວາມຈິງບໍ? ເຈົ້າມີປະສົບການເຊັ່ນນັ້ນຫຼາຍບໍ? ຖ້າປະສົບການເຫຼົ່ານີ້ມີຫຼາຍແທ້ໆ, ນັ້ນໝາຍຄວາມວ່າເຈົ້າມີຄວາມເປັນຈິງແຫ່ງຄວາມຈິງຢ່າງສົມບູນ. ເຈົ້າຈະມີຄວາມຮູ້ສຶກທີ່ໃຊ້ຊີວິດໃນແສງສະຫວ່າງ ແລະ ໃນການສະຖິດຂອງພຣະເຈົ້າ. ຖ້າເຈົ້າມີຄວາມສຸກກັບແສງສະຫວ່າງໜ້ອຍໜຶ່ງຂອງພຣະເຈົ້າໃນບາງຄັ້ງບາງຄາວ, ເຈົ້າຈະພໍໃຈຫຼາຍ. ຖ້າເຈົ້າເພິ່ງພາພຣະເຈົ້າໃນບາງຄັ້ງບາງຄາວແທນທີ່ຈະເພິ່ງພາຜູ້ຄົນ ແລະ ພຣະເຈົ້າມອບແສງສະຫວ່າງໜ້ອຍໜຶ່ງໃຫ້ເຈົ້າ, ຫົນທາງຂ້າງໜ້າທີ່ເຈົ້າບໍ່ເຄີຍຄິດຫາ ແລະ ມີການຈັດການກັບເລື່ອງດັ່ງກ່າວ, ເຈົ້າກໍພໍໃຈຫຼາຍ. ມັນບໍ່ພຽງພໍທີ່ຈະມີປະສົບການນ້ອຍໆເຫຼົ່ານີ້ຢູ່ເລື້ອຍໆ; ເຈົ້າຍັງຕ້ອງສືບຕໍ່ພະຍາຍາມໄປຫາຄວາມຈິງ. ໃນອີກດ້ານ, ພວກເຈົ້າຕ້ອງເຂົ້າໃຈຄວາມຈິງກ່ຽວກັບນິມິດ, ມີຄວາມເຂົ້າໃຈທີ່ຊັດເຈນສົມບູນກ່ຽວກັບພາລະກິດຂອງພຣະເຈົ້າ ແລະ ມີຄວາມຮູ້ກ່ຽວກັບອຸປະນິໄສຂອງພຣະເຈົ້າຢ່າງແທ້ຈິງ. ດ້ວຍວິທີນີ້, ເມື່ອເຈົ້າພົບພໍ້ກັບຄວາມຫຍຸ້ງຍາກອີກຄັ້ງເມື່ອເຈົ້າເຮັດໜ້າທີ່ຂອງເຈົ້າ, ຢ່າງໜ້ອຍທີ່ສຸດ ມັນກໍຈະບໍ່ເຮັດໃຫ້ເກີດແນວຄິດ ຫຼື ມັນຈະບໍ່ເຮັດໃຫ້ເກີດຄວາມບໍ່ເຊື່ອຟັງ. ນີ້ຄືແງ່ມຸມໜຶ່ງຂອງສິ່ງຕ່າງໆ. ນອກຈາກນັ້ນ, ເຈົ້າຕ້ອງພະຍາຍາມໃນການເຂົ້າສູ່ຊີວິດ. ຄວາມຈິງທີ່ຕ້ອງປະຕິບັດ ແລະ ເຂົ້າຫາຕ້ອງຖືກສະຫຼຸບ, ເຊັ່ນ: ການມາຮູ້ຈັກຕົນເອງ, ການເປັນຄົນຊື່ສັດ, ການຮຽນຮູ້ທີ່ຈະຍອມຕໍ່ພຣະເຈົ້າ, ວິທີການເພິ່ງພາພຣະເຈົ້າ, ວິທີການເຮັດໜ້າທີ່ຂອງເຈົ້າຢ່າງຈົງຮັກພັກດີ, ວິທີການແຍກແຍະລະຫວ່າງຄົນທຸກປະເພດ, ວິທີການທີ່ເຈົ້າຄວນປະຕິບັດຕໍ່ຊາຕານ, ສະຕິປັນຍາທີ່ເຈົ້າຄວນມີ ແລະ ອື່ນໆ. ໂດຍການມີປະສົບການ ແລະ ການເຂົ້າສູ່ແງ່ມຸມທີ່ແຕກຕ່າງກັນຂອງຄວາມຈິງເທົ່ານັ້ນ, ເຈົ້າຈຶ່ງສາມາດຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ກາຍມາເປັນຄົນທີ່ສົມບູນ. ສະນັ້ນພວກເຈົ້າໄດ້ເຂົ້າສູ່ຄວາມເປັນຈິງແຫ່ງຄວາມຈິງໃນແງ່ມຸມຫຼາຍເທົ່າໃດໃນຕອນນີ້? ພວກເຈົ້າຍັງບໍ່ທັນໄດ້ເຂົ້າສູ່ຄວາມເປັນຈິງແຫ່ງຄວາມຈິງໃນແງ່ມຸມໃດ? ເຈົ້າຕ້ອງສືບຕໍ່ຕິດຕາມຄະແນນນີ້ໃນຫົວໃຈຂອງເຈົ້າ. ເມື່ອພວກເຈົ້າໄດ້ເຂົ້າສູ່ຄວາມຈິງຫຼາຍຢ່າງທີ່ກ່ຽວຂ້ອງກັບການປະຕິບັດ, ແລ້ວຊີວິດຂອງພວກເຈົ້າກໍເຕີບໃຫຍ່ແລ້ວ ແລະ ພວກເຈົ້າຈະມີວຸດທິພາວະຢ່າງແທ້ຈິງ. ເມື່ອວຸດທິພາວະຂອງພວກເຈົ້າໄດ້ເຕີບໃຫຍ່ເປັນຮອດລະດັບໃດໜຶ່ງ, ແລ້ວພວກເຈົ້າຈະສາມາດເຂົ້າສູ່ຫົນທາງໃນການຖືກພຣະເຈົ້າເຮັດໃຫ້ສົມບູນ ແລະ ພວກເຈົ້າຈະມີວຸດທິພາວະທີ່ແທ້ຈິງ. ນີ້ບໍ່ແມ່ນເລື່ອງທີ່ສາມາດຟ້າວຟັ່ງໄດ້, ເຈົ້າບໍ່ສາມາດກິນຊ້າງໄດ້ໃນຄຳດຽວ. ໃນຕອນນີ້, ແມ່ນຫຍັງຄືສິ່ງທີ່ຈຳເປັນຫຼາຍ ແລະ ສຳຄັນທີ່ສຸດທີ່ເຈົ້າຕ້ອງແກ້ໄຂ? ມັນຄືເຈົ້າຕ້ອງເຮັດໜ້າທີ່ຂອງເຈົ້າໃຫ້ດີ ແລະ ມີການເຂົ້າສູ່ຊີວິດເມື່ອເຈົ້າເຮັດໜ້າທີ່ຂອງເຈົ້າ. ນີ້ຄືກະແຈ. ເຈົ້າບໍ່ສາມາດພະຍາຍາມຢ່າງດຽວເທົ່ານັ້ນ, ເຈົ້າຕ້ອງໃສ່ໃຈກັບມັນ. ພຮະເຈົ້າບໍ່ຕ້ອງການໃຫ້ເຈົ້າເສຍແຮງງານຂອງເຈົ້າຖິ້ມເມື່ອເຈົ້າເຮັດໜ້າທີ່ຂອງສິ່ງຖືກສ້າງ, ໃນທາງກົງກັນຂ້າມ ພຣະອົງຕ້ອງການໃຫ້ເຈົ້າຖວາຍຄວາມຈິງໃຈໃຫ້ພຣະອົງ. ເມື່ອເຈົ້າເຮັດໜ້າທີ່ຂອງເຈົ້າ, ເຈົ້າຕ້ອງການເຂົ້າສູ່ຊີວິດ. ຫຼັງຈາກທີ່ເຈົ້າມີການເຂົ້າສູ່ຊີວິດເທົ່ານັ້ນ, ເຈົ້າຈຶ່ງຈະມີຊີວິດ, ເມື່ອເຈົ້າມີຊີວິດເທົ່ານັ້ນ ເຈົ້າຈຶ່ງສາມາດເຕີບໃຫຍ່ ແລະ ມີພຽງແຕ່ຄົນທີ່ມີຊີວິດເທົ່ານັ້ນຈຶ່ງມີຄວາມຈິງ.

ວັນທີ 10 ສິງຫາ 2015


ໂດຍການປະຕິບັດຄວາມຈິງເທົ່ານັ້ນ, ຄົນໆໜຶ່ງຈິ່ງສາມາດປະຖິ້ມໂສ້ລ່າມຂອງອຸປະນິໄສອັນເສື່ອມຊາມໄດ້

ການເຂົ້າສູ່ຊີວິດແມ່ນຫຍັງ? ມັນແມ່ນການທີ່ຫຼັງຈາກເຂົ້າໃຈຄວາມຈິງ, ຜູ້ຄົນມາຮູ້ຈັກພຣະເຈົ້າ, ຍອມຕໍ່ພຣະອົງ, ໄຕ່ຕອງ ແລະ ຮູ້ຈັກນິໄສທີ່ເສື່ອມຊາມຂອງຕົນ ແລະ ປະຖິ້ມພວກມັນ ແລະ ສາມາດນຳຄວາມຈິງເຂົ້າສູ່ການປະຕິບັດ. ເມື່ອຄົນໆໜຶ່ງສາມາດນຳຄວາມຈິງເຂົ້າສູ່ການປະຕິບັດ ແລະ ຍອມຕໍ່ພຣະເຈົ້າຢ່າງແທ້ຈິງ, ພວກເຂົາກໍໄດ້ເຂົ້າສູ່ຄວາມເປັນຈິງແຫ່ງຄວາມຈິງ. ບັນດາຜູ້ທີ່ສາມາດນຳຄວາມຈິງເຂົ້າສູ່ການປະຕິບັດແມ່ນຄົນທີ່ມີການເຂົ້າສູ່ຊີວິດ. ທັນທີທີ່ຄວາມຈິງກາຍເປັນຊີວິດຂອງບາງຄົນ, ພວກເຂົາຈະບໍ່ຖືກຈຳກັດໂດຍບຸກຄົນ, ເລື່ອງລາວ ຫຼື ສິ່ງຂອງອີກຕໍ່ໄປ; ພວກເຂົາຈະສາມາດຍອມຕໍ່ພຣະເຈົ້າໄດ້ຢ່າງແທ້ຈິງ ແລະ ຮັກພຣະເຈົ້າຢ່າງແທ້ຈິງ ແລະ ນະມັດສະການພຣະເຈົ້າຢ່າງແທ້ຈິງ. ນັ້ນແມ່ນສິ່ງທີ່ໝາຍເຖິງການມີຄວາມເປັນຈິງແຫ່ງຄວາມຈິງ ແລະ ຄຳພະຍານທີ່ແທ້ຈິງ; ນັ້ນແມ່ນຜົນຮັບສຸດທ້າຍຂອງການເຂົ້າສູ່ຊີວິດ. ຖ້າບຸກຄົນໜຶ່ງເຊື່ອໃນພຣະເຈົ້າມາຫຼາຍປີ, ແຕ່ຍັງດຳລົງຊີວິດຕານິໄສແບບຊາຕານ, ເຮັດຕາມຄວາມປາຖະໜາຂອງຕົວເອງ ໂດຍບໍ່ໄດ້ອະທິຖານ ຫຼື ສະແຫວງຫາຄວາມຈິງ, ເຊື່ອມາເປັນເວລາຫຼາຍປີໂດຍບໍ່ປ່ຽນແປງແມ່ນແຕ່ໜ້ອຍດຽວ ແລະ ເກືອບບໍ່ແຕກຕ່າງຫຍັງຈາກຜູ້ທີ່ບໍ່ເຊື່ອ, ແລ້ວຄົນແບບນັ້ນກໍບໍ່ມີການເຂົ້າສູ່ຊີວິດ, ພວກເຂົາບໍ່ໄດ້ຮັບຄວາມຈິງ ແລະ ພວກເຂົາບໍ່ໄດ້ຮັບຊີວິດ. ຖ້າເຈົ້າບໍ່ໄດ້ຮັບຄວາມຈິງ, ເຈົ້າກໍດຳລົງຊີວິດຢູ່ພາຍໃຕ້ອຳນາດຂອງຊາຕານ. ເຈົ້າບໍ່ສາມາດຍອມຕໍ່ພຣະເຈົ້າ, ຮັກພຣະເຈົ້າ, ປະຕິບັດຄວາມຈິງ ຫຼື ເຂັ້ມແຂງໄດ້, ເຖິງແມ່ນວ່າເຈົ້າປາຖະໜາກໍຕາມ. ຖ້າເຈົ້າບໍ່ສາມາດເຂັ້ມແຂງ, ເຈົ້າຈະຕົກຢູ່ໃນສະພາວະປະເພດໃດ? ເຈົ້າຈະບໍ່ຕົກຢູ່ໃນສະພາວະຄວາມຄິດລົບຢູ່ສະເໝີບໍ? ເຈົ້າຈະຖືກກະຕຸ້ນຈາກສະພາບແວດລ້ອມຂອງເຈົ້າຢູ່ສະເໝີ, ຢ້ານວ່າເຈົ້າຈະຖືກຂັບໄລ່ອອກ, ຢ້ານພຣະເຈົ້າບໍ່ພໍໃຈ, ຢ້ານສິ່ງນີ້ ແລະ ສິ່ງນັ້ນ, ເຮັດໜ້າທີ່ຂອງເຈົ້າຢ່າງກຽດຄ້ານ ແລະ ບໍ່ເຕັມໃຈ ແລະກະກຽມຄຸນງາມຄວາມດີບາງຢ່າງ. ໂດຍພື້ນຖານແລ້ວ, ເຈົ້າຈະຖືກດຶງ, ຖືກນຳພາ ແລະ ຖືກຂັບເຄື່ອນໄປ ແລະ ສ່ວນທີ່ຫ້າວຫັນ ແລະ ກະຕືລືລົ້ນຂອງເຈົ້າຈະມີໜ້ອຍຫຼາຍ, ດັ່ງນັ້ນ ຜົນຮັບທີ່ເຈົ້າໄດ້ຮັບໃນການເຮັດໜ້າທີ່ຂອງເຈົ້າຈະບໍ່ເປັນທີ່ໜ້າພໍໃຈ. ຄົນເຊັ່ນນັ້ນຈະບໍ່ສາມາດໃຫ້ຫົວໃຈຂອງຕົນແກ່ພຣະເຈົ້າໄດ້ຈັກເທື່ອ ແລະ ດ້ວຍເຫດນັ້ນ ພວກເຂົາຈຶ່ງຖືກຈຳກັດ ແລະ ຖືກຜູກມັດໂດຍຫຼາຍຄົນ, ໂດຍເລື່ອງລາວ ແລະ ສິ່ງຕ່າງໆ ແລະ ພວກເຂົາຕົກຢູ່ໃນສະພາວະຄິດລົບຢູ່ສະເໝີ. ດ້ວຍເຫດນີ້, ພວກເຂົາຈຶ່ງໃຊ້ຊີວິດທີ່ອິດເມື່ອຍຫຼາຍ. ພວກເຂົາເຈັບປວດຫຼາຍ ແລະ ພວກເຂົາບໍ່ສາມາດພົບກັບເສລີພາບ ແລະ ການປົດປ່ອຍໄດ້. ຫຼັງຈາກຊົ່ວໄລຍະໜຶ່ງ, ອຳນາດຈິດຂອງພວກເຂົາເອງກໍບໍ່ສາມາດຄ້ຳຈູນພວກເຂົາໄດ້ອີກຕໍ່ໄປ ແລະ ພວກເຂົາດຳລົງຊີວິດແຕ່ລະມື້ຢູ່ພາຍໃນອຸປະນິໄສແບບຊາຕານ, ຄືກັບຜູ້ບໍ່ເຊື່ອ. ຄວາມເຊື່ອໃນພຣະເຈົ້າປະເພດນີ້ສາມາດເຮັດໃຫ້ບຸກຄົນໜຶ່ງບັນລຸຄວາມລອດພົ້ນໄດ້ບໍ? ບາງຄົນເວົ້າວ່າ: “ຂ້ອຍກະຕືລືລົ້ນ, ຂ້ອຍເຕັມໃຈທີ່ຈະເຮັດສິ່ງຕ່າງໆສຳລັບພຣະເຈົ້າ. ຂ້ອຍຍັງໜຸ່ມ, ຂ້ອຍມີກຳລັງ ແລະ ຄວາມຕັ້ງໃຈ ແລະ ຂ້ອຍບໍ່ຢ້ານຄວາມຫຍຸ້ງຍາກ”. ທັງໝົດນັ້ນມີປະໂຫຍດບໍ? ມັນບໍ່ມີປະໂຫຍດ. ກຳລັງຂອງເຈົ້າໄຮ້ປະໂຫຍດ, ບໍ່ວ່າເຈົ້າມີມັນຫຼາຍສ່ຳໃດກໍຕາມ. ຄົນໆໜຶ່ງສາມາດຮັກສາພະລັງເລັກໆນ້ອຍໄວ້ໄດ້ດົນປານໃດ? ພວກເຂົາຈະຍັງລົ້ມເຫຼວ ແລະ ສະດຸດຢູ່ສະເໝີ ແລະ ພວກເຂົາຈະເປັນອຳມະພາດເມື່ອພວກເຂົາຕົກຢູ່ໃນຄວາມຄິດລົບ. ການເຊື່ອໃນພຣະເຈົ້າບໍ່ດີເລີຍຖ້າເຈົ້າບໍ່ເຂົ້າໃຈຄວາມຈິງ ຫຼື ຖ້າເຈົ້າບໍ່ມີຄວາມເຊື່ອທີ່ແທ້ຈິງ. ຖ້າເຈົ້າມີແຕ່ຄວາມກະຕືລືລົ້ນ ຫຼື ກຳລັງເທົ່ານັ້ນ, ມັນຈະບໍ່ມີປະໂຫຍດຫຍັງ. ສິ່ງເຫຼົ່ານັ້ນບໍ່ແມ່ນຊີວິດ, ພວກມັນເປັນພຽງຄວາມກະຕືລືລົ້ນ ແລະ ຄວາມສົນໃຈຊົ່ວຄາວຂອງບຸກຄົນເທົ່ານັ້ນ. ຜູ້ຄົນມີອຸປະນິໄສທີ່ເສື່ອມຊາມ. ບໍ່ວ່າພວກເຂົາເປັນຜູ້ຊາຍ ຫຼື ຜູ້ຍິງ, ເຖົ້າ ຫຼື ໜຸ່ມ, ພວກເຂົາທຸກຄົນມີການລະເບີດພະລັງງານສັ້ນໆ, ສົ່ງຜ່ານຄວາມກະຕືລືລົ້ນ, ສົ່ງຜ່ານແຮງກະຕຸ້ນ; ພວກເຂົາທຸກຄົນມີເວລາເພື່ອພວກເຂົາເຕັມໄປດ້ວຍກຳລັງ, ເມື່ອພວກເຂົາຕື່ນເຕັ້ນ, ແຕ່ນັ້ນແມ່ນຄວາມກ້າຫານທີ່ເກີດຈາກຄວາມໃຈຮ້ອນ ແລະ ມັນບໍ່ຍຶນຍາວ. ທິດສະດີ, ຄວາມຄິດ ແລະ ຄວາມຝັນຂອງຜູ້ຄົນຈະພັງທະລາຍລົງໃນພິບຕາດຽວ ແລະ ຖ້າບໍ່ມີຄວາມຈິງ, ຜູ້ຄົນກໍບໍ່ສາມາດຍຶດໝັ້ນໄດ້. ຄົນທີ່ດຳລົງຊີວິດດ້ວຍຄວາມໃຈຮ້ອນສາມາດເຮັດໜ້າທີ່ຂອງຕົນໃຫ້ດີໄດ້ບໍ? ພວກເຂົາສາມາດເຮັດໃຫ້ພຣະເຈົ້າພໍໃຈໄດ້ບໍ? (ບໍ່, ພວກເຂົາເຮັດບໍ່ໄດ້). ດັ່ງນັ້ນ, ຜູ້ຄົນຈຳເປັນຕ້ອງມີການເຂົ້າສູ່ຊີວິດ, ພວກເຂົາຕ້ອງເຂົ້າສູ່ຄວາມເປັນຈິງແຫ່ງຄວາມຈິງ. ມີຄົນທີ່ເວົ້າວ່າ: “ເປັນຫຍັງການເຂົ້າສູ່ຄວາມເປັນຈິງແຫ່ງຄວາມຈິງຈຶ່ງຍາກແສນເຂັນຫຼາຍ? ເປັນຫຍັງຂ້ອຍຈຶ່ງຖືກຜູ້ມັດໂດຍສິ່ງທີ່ເຊື່ອມໂຍງກັນຫຼາຍຢ່າງ? ຂ້ອຍຄວນເຮັດແນວໃດ?” ຜູ້ຄົນສາມາດເພິ່ງພາຕົວເອງເພື່ອແກ້ໄຂບັນຫານີ້ໄດ້ບໍ? ມີບາງຄົນທີ່ເວົ້າວ່າ: “ຂ້ອຍມີອຳນາດຈິດ ແລະ ຄວາມຕັ້ງໃຈ. ຂ້ອຍບໍ່ຢ້ານຄວາມຫຍຸ້ງຍາກ. ຈິດໃຈຂອງຂ້ອຍເດັດດ່ຽວ. ຂ້ອຍຈະຜ່ານຜ່າທຸກອຸປະສັກ, ຂ້ອຍຈະຍອມຮັບຄວາມທ້າທາຍເຫຼົ່ານີ້. ຂ້ອຍບໍ່ຢ້ານກົວສິ່ງໃດ. ບໍ່ວ່າມັນຈະຍາກສ່ຳໃດກໍຕາມ, ຂ້ອຍກໍຈະຢືນຍັດຈົນເຖິງທີ່ສຸດ!” ສິ່ງນີ້ເປັນປະໂຫຍດບໍ? ແທ້ຈິງແລ້ວ ມັນສາມາດຄ້ຳຈູນພວກມັນໄດ້ໜ້ອຍໜຶ່ງ, ແຕ່ຄວາມຫຍຸ້ງຍາກຕົວຈິງຂອງພວກເຂົາກໍຈະຍັງຄົງຢູ່ ແລະ ອຸປະນິໄສທີ່ເສື່ອມຊາມຈະຍັງຝັງຮາກເລິກລົງໄປໃນພວກເຂົາ ແລະ ມັນຈະບໍ່ປ່ຽນແປງ. ຖ້າເຈົ້າຢືນຍັດໃນການຕິດຕາມພຣະເຈົ້າຈົນເຖິງທີ່ສຸດ, ແຕ່ເຈົ້າບໍ່ໄດ້ປ່ຽນແປງຊີວິດ-ອຸປະນິໄສຂອງເຈົ້າ ຫຼື ເຂົ້າສູ່ຄວາມເປັນຈິງແຫ່ງຄວາມຈິງ, ເຈົ້າສາມາດໄດ້ຮັບການຮັບຮອງຈາກພຣະເຈົ້າໄດ້ບໍ? ເຈົ້າຍັງບໍ່ສາມາດໄດ້ຮັບໄດ້. ການເຊື່ອໃນພຣະເຈົ້າບໍ່ແມ່ນເລື່ອງຂອງການທີ່ວ່າເຈົ້າສາມາດຢືນຍັດຈົນເຖິງທີ່ສຸດ ຫຼື ບໍ່. ສິ່ງສຳຄັນຄື ເຈົ້າສາມາດໄດ້ຮັບຄວາມຈິງ, ຊີວິດ ແລະ ການຮັບຮອງຈາກພຣະເຈົ້າ ຫຼື ບໍ່. ນີ້ແມ່ນສິ່ງທີ່ສຳຄັນທີ່ສຸດ. ຖ້າບຸກຄົນໜຶ່ງບໍ່ສາມາດເຂົ້າສູ່ຄວາມເປັນຈິງແຫ່ງຄວາມຈິງ, ຖ້າພວກເຂົາບໍ່ສາມາດເຮັດໃຫ້ຄວາມຈິງກາຍເປັນຊີວິດຂອງພວກເຂົາ, ແລ້ວຄວາມກະຕືລືລົ້ນ ແລະ ຄວາມຫ້າວຫັນຂອງພວກເຂົາຈະຢູ່ໄດ້ດົນບໍ? ມັນຢູ່ບໍ່ໄດ້ດົນ. ຜູ້ຄົນຕ້ອງເຂົ້າໃຈຄວາມຈິງ ແລະ ໃຊ້ຄວາມຈິງເພື່ອປ່ຽນແທນມັນ. ເມື່ອບຸກຄົນໜຶ່ງໄດ້ແກ້ໄຂອຸປະນິໄສທີ່ເສື່ອມຊາມຂອງພວກເຂົາ ແລະ ມີຄວາມເຊື່ອ ແລະ ຫຼັກການເພື່ອປະຕິບັດຄວາມຈິງ, ພວກເຂົາກໍຈະສາມາດພາກພຽນໄດ້ຢ່າງບໍ່ຫວັ່ນໄຫວ ແລະ ພະຍາຍາມຕໍ່ໄປເຖິງແມ່ນວ່າຈະພົບກັບຄວາມພ່າຍແພ້ທົງໝົດກໍຕາມ. ບໍ່ວ່າພວກເຂົາຈະຜະເຊີນໜ້າກັບສະພາບແວດລ້ອມ, ອຸປະສັກ ຫຼື ແມ່ນການການລໍ້ລວງຫຍັງກໍຕາມ, ພວກເຂົາກໍຈະເພິ່ງພາພຣະເຈົ້າຢູ່ສະເໝີ ແລະ ຈະແນມຫາພຣະອົງເພື່ອເອົາຊະນະຊາຕານ. ເພື່ອໃຫ້ບັນລຸຜົນຮັບນີ້, ເຈົ້າຕ້ອງມາຢູ່ຕໍ່ໜ້າພຣະເຈົ້າເລື້ອຍໆ, ວາງໃຈໃນພຣະອົງ, ບອກຄວາມຫຍຸ້ງຍາກຂອງເຈົ້າແກ່ພຣະອົງໃນຄຳອະທິຖານ ແລະ ເວົ້າກັບພຣະອົງຕາມຄວາມຈິງ. ອີກຢ່າງ, ໃນຂະນະທີ່ເຈົ້າເຮັດໜ້າທີ່ຂອງເຈົ້າໃນຄວາມເປັນຈິງ ແລະ ລະຫວ່າງຊີວິດຈິງຂອງເຈົ້າ, ເຈົ້າຕ້ອງສະແຫວງຫາວິທີກະທຳ ເພື່ອວ່າເຈົ້າອາດຈະປະຕິບັດຄວາມຈິງ. ເຈົ້າຕ້ອງສະແຫວງຫາ ແລະ ໂອ້ລົມກັບຄົນທີ່ເຂົ້າໃຈຄວາມຈິງ, ຜູ້ທີ່ມີຄວາມສາມາດເຂົ້າໃຈຄວາມຈິງ ແລະ ຈາກການເຮັດເຊັ່ນນັ້ນ ຈຶ່ງຈະໄດ້ຮັບການສ່ອງສະຫວ່າງ ແລະ ການສັ່ງສອນເລັກນ້ອຍໆ ແລະ ພົບເສັ້ນທາງແຫ່ງການປະຕິບັດ. ເມື່ອເຈົ້າສາມາດປະຕິບັດຄວາມຈິງ, ສິ່ງນັ້ນຈະບໍ່ແກ້ໄຂບັນຫາຂອງເຈົ້າບໍ? ຖ້າເຈົ້າລັງເລໃຈ ແລະ ບໍ່ໂອ້ລົມ, ຄິດກັບຕົວເອງວ່າ: “ບາງທີມື້ໜຶ່ງ ວຸດທິພາວະຂອງຂ້ອຍຈະເຕີບໃຫຍ່ຂຶ້ນ ແລະ ຂ້ອຍຈະເຂົ້າໃຈຄວາມຈິງໂດຍທຳມະຊາດ, ຈາກນັ້ນຂ້ອຍກໍບໍ່ຈຳເປັນຕ້ອງຈັດການກັບມັນໃນຕອນນີ້”, ຄວາມຄິດແບບນີ້ຄຸມເຄືອ, ບໍ່ເປັນຈິງ ແລະ ມີແນວໂນ້ມທີ່ຈະກໍ່ໃຫ້ເກີດຄວາມທໍ້ຖອຍໃຈ. ບັນຫານີ້ສາມາດໄດ້ຮັບການແກ້ໄຂໂດຍການສະແຫວງຫາ ແລະ ການໂອ້ລົມກັບຄົນທີ່ເຂົ້າໃຈຄວາມຈິງ, ແລ້ວເຈົ້າຍັງສາມາດແກ້ໄຂບັນຫາໂດຍການອ່ານພຣະທຳຂອງພຣະເຈົ້າ. ເປັນຫຍັງເຈົ້າຈຶ່ງບໍ່ຈິງຈັງກັບການແກ້ໄຂບັນຫານີ້? ຖ້າເຈົ້າບໍ່ສະແຫວງຫາຄວາມຈິງເພື່ອແກ້ໄຂມັນ, ບັນຫາຈະຫາຍໄປໂດຍຕົວມັນເອງບໍ? ນັ້ນເປັນຄວາມຄິດທີ່ໂງ່.

ເມື່ອສິ່ງຕ່າງໆເກີດຂຶ້ນກັບພວກເຈົ້າໃນຕອນນີ້, ພວກເຈົ້າສາມາດສະແຫວງຫາຄວາມຈິງໄດ້ບໍ? ນອກເໜືອຈາກການຮຽນຮູ້ຫຼັກການໃນສາຂາອາຊີບຂອງເຈົ້າແລ້ວ, ເຈົ້າສາມາດສະແຫວງຫາຄວາມຈິງເມື່ອເວົ້າເຖິງການເຂົ້າສູ່ຊີວິດຂອງຕົວເຈົ້າເອງ, ຕໍ່ການປັບປຸງສະພາວະຫຼາຍຢ່າງ ແລະ ການປ່ຽນແປງອຸປະນິໄສທີ່ເສື່ອມຊາມຂອງເຈົ້າບໍ? ຖ້າເຈົ້າຍັງຈົ່ມວ່າເມື່ອເຈົ້າຖືກຈັດການຍ້ອນເຈົ້າເຮັດບາງສິ່ງທີ່ລະເມີດຫຼັກການ, ຖ້າເຈົ້າຍັງຮູ້ສຶກຖືກຈຳກັດ ຍ້ອນເຈົ້າຖືກລິຮານ ແລະ ຖືກຈັດການ ແລະ ຖ້າເຈົ້າໄປໃກເຖິງກັບຍອມແພ້ກັບຕົວເອງ, ຄິດວ່າເຈົ້າກຳລັງຈະຖືກຂັບໄລ່ອອກ ແລະ ຄິດລົບ ແລະ ເສີຍຊາ, ແລ້ວນິໄສຊາຕານຂອງເຈົ້າບໍ່ໄດ້ຮຸນແຮງຈົນເຈົ້າຫາຍໃຈບໍ່ອອກບໍ? ເມື່ອຜູ້ຄົນເຂົ້າໃຈຄວາມຈິງ, ຄວາມຫຍຸ້ງຍາກຂອງພວກເຂົາມີຈຳນວນຫຼາຍ ແລະ ໃຫຍ່ຫຼວງເກີນໄປ; ເມື່ອພວກເຂົາຜະເຊີນກັບບັນຫາ, ສ່ວນທີ່ຄິດລົບກໍໂຜ່ຂຶ້ນມາໂດຍໄວ ແລະ ດົນເກີນໄປ ແລະ ພວກເຂົາປະຕິບັດຄວາມຈິງຊ້າເກີນໄປ ແລະ ເລັກນ້ອຍເກີນໄປ. ເມື່ອຜູ້ຄົນຜະເຊີນກັບສະພາບແວດລ້ອມບາງຢ່າງ ຫຼື ສັງເກດເຫັນການແນມເບິ່ງຈາກຄົນອື່ນ ຫຼື ໄດ້ຍິນຄຳເວົ້າບາງຢ່າງ ຫຼື ຄົ້ນພົບຂໍ້ມູນບາງຢ່າງ, ສິ່ງດ້ານລົບຈະເກີດຂຶ້ນກັບພວກເຂົາ, ບໍ່ວ່າເວລາ ແລະ ສະຖານທີ່ໃດ? ສິ່ງເຫຼົ່ານີ້ແມ່ນການໄຫຼອອກມາໂດຍທຳມະຊາດຂອງອຸປະນິໄສທີ່ເສື່ອມຊາມ. ສິ່ງນີ້ພິສູດຫຍັງ? ມັນພິສູດວ່າບໍ່ມີອົງປະກອບຂອງຄວາມຈິງຢູ່ໃນຊີວິດມະນຸດ. ສິ່ງທີ່ຍັງບໍ່ໄດ້ປະມວນຜົນທີ່ໄຫຼອອກມາຈາກຜູ້ຄົນໂດຍທຳມະຊາດ, ບໍ່ວ່າເຈົ້າຄິດເຖິງພວກມັນຢູ່ໃນຫົວຂອງເຈົ້າ ຫຼື ເວົ້າພວກມັນດ້ວຍປາກຂອງເຈົ້າ ຫຼື ຖ້າພວກມັນແມ່ນສິ່ງທີ່ເຈົ້າຕັ້ງໃຈ ຫຼື ວາງແຜນທີ່ຈະເຮັດ, ບໍ່ວ່າໂດຍຕັ້ງໃຈ ຫຼື ບໍ່ຕັ້ງໃຈ, ສິ່ງເຫຼົ່ານີ້ທັງໝົດແມ່ນກ່ຽວຂ້ອງກັບອຸປະນິໄສທີ່ເສື່ອມຊາມຂອງເຈົ້າ. ອຸປະນິໄສທີ່ເສື່ອມຊາມຂອງຜູ້ຄົນໄຫຼອອກມາຈາກໃສ? ສາມາດເວົ້າດ້ວຍຄວາມແນ່ໃຈວ່າ ອຸປະນິໄສທີ່ເສື່ອມຊາມຂອງຜູ້ຄົນໄຫຼອອກມາຈາກທຳມະຊາດແບບຊາຕານຂອງພວກເຂົາ, ນັ້ນແມ່ນແຫຼ່ງທີ່ມາ. ເມື່ອພິຈາລະນາເບິ່ງສິ່ງເສື່ອມຊາມທີ່ໄຫຼອອກມາຈາກຜູ້ຄົນ, ມັນຊັດເຈນວ່າຜູ້ບໍ່ມີຄວາມເປັນຈິງແຫ່ງຄວາມຈິງໃດໆ, ພວກເຂົາບໍ່ມີຄວາມເປັນມະນຸດປົກກະຕິໃດໆ ແລະ ພວກເຂົາບໍ່ມີຄວາມຮູ້ສຶກປົກກະຕິໃດໆ. ຕອນນີ້, ພວກເຈົ້າສາມາດແຍກແຍະຕົວເອງໄດ້. ຖ້າເຈົ້າໃສ່ໃຈ ແລະ ສຸມໃສ່ການໄຕ່ຕອງຕົວເອງ, ເຈົ້າກໍສາມາດຮຽນຮູ້ວ່າເຈດຕະນາ, ຄວາມຄິດ ແລະ ມຸມມອງຂອງເຈົ້າຖືກຕ້ອງ ຫຼື ບໍ່ ແລະ ພວກມັນສອດຄ່ອງກັບຄວາມຈິງ ຫຼື ບໍ່. ໂດຍທົ່ວໄປແລ້ວ, ເຈົ້າຈະສາມາດແຍກແຍະສິ່ງເຫຼົ່ານີ້ໄດ້ໜ້ອຍໜຶ່ງ ແລະ ສາມາດເຂົ້າໃຈພວກມັນໄດ້. ດັ່ງນັ້ນ, ຫຼັາຈາກທີ່ເຈົ້າໄດ້ເຂົ້າໃຈສິ່ງເຫຼົ່ານີ້, ພວກເຈົ້າຈະສາມາດສະແຫວງຫາຄວາມຈິງສຳລັບວິທີແກ້ໄຂໄດ້ບໍ? ຫຼືເຈົ້າຈະປ່ອຍໃຫ້ພວກມັນພັດທະນາດ້ວຍຕົວເອງ ໂດຍຄິດວ່າ: “ຂ້ອຍຕ້ອງການຄິດແບບນີ້, ການຄິດແບບນີ້ເປັນປະໂຫຍດແກ່ຂ້ອຍ. ຄົນອື່ນບໍ່ມີສິດແຊກແຊງ. ຖ້າຂ້ອຍບໍ່ເວົ້າສິ່ງເຫຼົ່ານີ້ອອກມາດັງໆ ຫຼື ເຮັດຕໍ່ໜ້າພວກເຂົາ, ຖ້າຂ້ອຍພຽງແຕ່ຄິດກ່ຽວກັບພວກມັນ, ນັ້ນກໍບໍ່ເປັນຫຍັງບໍ?” ບໍ່ມີຄົນທີ່ເຮັດແບບນີ້ບໍ? ນີ້ເປັນການສະແດງອອກເຖິງຫຍັງ? ພວກເຂົາຮູ້ຢ່າງຊັດເຈນວ່າ ການຄິດແບບນີ້ແມ່ນຜິດ, ແຕ່ພວກເຂົາບໍ່ສະແຫວງຫາຄວາມຈິງ, ພວກເຂົາບໍ່ລົ້ມເລີກຄວາມຄິດເຫຼົ່ານີ້ ຫຼື ປະຖິ້ມພວກມັນ. ພວກເຂົາຢືນຍັດທີ່ຈະຄິດ ແລະ ເຮັດແບບນີ້ ໂດຍບໍ່ເປັນຫ່ວງຫຍັງທັງສິ້ນ. ຄົນເຫຼົ່ານີ້ບໍ່ໄດ້ຮັກຄວາມຈິງ ແລະ ພວກເຂົາບໍ່ສາມາດຍຶດໝັ້ນໄດ້. 

ບາງຄົນບໍ່ເຮັດໜ້າທີ່ ແລະ ບໍ່ມີໃຜຈິງຈັງກັບພວກເຂົາ, ຄົນເຫຼົ່ານີ້ຄິດວ່າ ໃນຖານະຜູ້ເຊື່ອໃນພຣະເຈົ້າ, ມັນພຽງພໍແລ້ວທີ່ຈະພຽງແຕ່ອ່ານພຣະທຳຂອງພຣະເຈົ້າເພື່ອດຳລົງຊີວິດຄຣິສຕະຈັກ ແລະ ໂດຍປົກກະຕິແລ້ວບໍ່ໄດ້ເຮັດສິ່ງທີ່ບໍ່ດີ ຫຼື ເຮັດໂຕເສເພຄືກັບຜູ້ບໍ່ເຊື່ອ; ພວກເຂົາຄິດວ່າ ບາງທີ ສຸດທ້າຍແລ້ວ ພວກເຂົາຈະໄດ້ຮັບພອນບາງຢ່າງ ແລະ ສາມາດມີຊີວິດລອດ. ຜູ້ຄົນຍຶດໝັ້ນໃນຄວາມຄິດປາຖະໜາປະເພດນີ້ໃນຄວາມເຊື່ອຂອງພວກເຂົາໃນພຣະເຈົ້າ. ໂດຍທາງພາຍນອກ, ພວກເຂົາບໍ່ໄດ້ເຮັດຜິດຫຍັງທີ່ຮ້າຍແຮງ, ແຕ່ພວກເຂົາບໍ່ມີການເຂົ້າສູ່ຊີວິດເລີຍ ແລະ ພວກເຂົາບໍ່ໄດ້ຮັບຄວາມເປັນຈິງແຫ່ງຄວາມຈິງໃດໆ. ໃນຕອນທີ່ມີບາງຄົນຈິງຈັງກັບພວກເຂົາ, ພວກເຂົາກໍຮັບຮູ້ວ່າພວກເຂົາເຕັມໄປດ້ວຍບັນຫາ ແລະ ຂໍ້ບົກຜ່ອງ ແລະ ພວກເຂົາກໍຄິດລົບ ໂດຍຄິດວ່າ: “ມັນຈົບແລ້ວບໍ່ແມ່ນບໍ? ຂ້ອຍໄດ້ເຊື່ອໃນພຣະເຈົ້າມາຫຼາຍປີ ແລະ ຂ້ອຍບໍ່ໄດ້ຮັບຫຍັງຈາກມັນ. ຄືກັບວ່າການເຊື່ອໃນພຣະເຈົ້າບໍ່ງ່າຍແທ້ໆ!” ພວກເຂົາກາຍເປັນຄົນເຢັນຊາ ແລະ ພວກເຂົາບໍ່ເຕັມໃຈທີ່ຈະພະຍາຍາມໄປສູ່ຄວາມຈິງອີກຕໍ່ໄປ. ຫຼັງຈາກຊົ່ວໄລຍະໜຶ່ງ, ພວກເຂົາກໍຮູ້ສຶກວ່າງເປົ່າ ແລະ ພວກເຂົາຮູ້ສຶກຄືກັບວ່າພວກເຂົາຈຳເປັນຕ້ອງສະແຫວງຫາຄວາມຈິງເພື່ອໃຫ້ມີຄວາມຫວັງ. ເມື່ອພວກເຂົາເລີ່ມປະຕິບັດໜ້າທີ່ຂອງຕົນ ແລະ ຜູ້ຄົນຈິງຈັງກັບພວກເຂົາອີກຄັ້ງ, ໃນທີ່ສຸດ ພວກເຂົາກໍຮູ້ສຶກວ່າ: “ຜູ້ຄົນຕ້ອງມີຄວາມຈິງ, ບໍ່ດັ່ງນັ້ນ ມັນກໍງ່າຍເກີນໄປສຳລັບພວກເຂົາທີ່ຈະເຮັດຜິດ. ຖ້າຜູ້ຄົນບໍ່ສະແຫວງຫາຄວາມຈິງ, ພວກເຂົາກໍຈະເຮັດຜິດຢູ່ສະເໝີ ແລະ ຖືກຈັດການ. ຖ້າພວກເຂົາເພິ່ງພາຄວາມກະຕືລືລົ້ນຂອງພວກເຂົາເພື່ອເຮັດສິ່ງຕ່າງໆ, ພວກເຂົາກໍຈະຖືກຈັດການເຊັ່ນກັນ. ຂ້ອຍຕ້ອງລະມັດລະວັງໃນທຸກສິ່ງ. ຂ້ອຍຕ້ອງບໍ່ເວົ້າ ຫຼື້ ເຮັດໂດຍປະໝາດຢ່າງເດັດຂາດ. ຂ້ອຍບໍ່ຄວນມີສ່ວນຮ່ວມໃນສິ່ງຕ່າງໆ. ເປັນຄົນຂີ້ຢ້ານຕາຂາວດີກວ່າໂດດເດັ່ນ”. ພວກເຂົາຄິດວ່າ ການປະຕິບັດແບບນີ້ແມ່ນເໝາະສົມຢ່າງສົມບູນ, ບໍ່ມີໃຜສາມາດຊີ້ໃຫ້ເຫັນຂໍ້ິຜິດພາດໃດໆໃນມັນ, ແຕ່ພວກເຂົາເບິ່ງຂ້າມຈຸດທີ່ສຳຄັນທີ່ສຸດ, ນັ້ນຄືພວກເຂົາຄວນສະແຫວງຫາຄວາມຈິງ. ພວກເຂົາບໍ່ີສະແຫວງຫາຄວາມຈິງ ແລະ ພວກເຂົາກໍບໍ່ໄດ້ສະແຫວງຫາການເຂົ້າສູ່ຊີວິດຂອງຕົນ ແລະ ນັ້ນແມ່ນຂໍ້ບົກຜ່ອງອັນຮ້າຍແຮງຂອງພວກເຂົາ. ເມື່ອພວກເຂົາເຮັດໜ້າທີ່ຂອງພວກເຂົາ, ພວກເຂົາພໍໃຈກັບການພຽງແຕ່ເຮັດໃຫ້ວຽກສຳເລັດ. ເມື່ອເຮັດໃຫ້ວຽກຂອງພວກເຂົາສຳເລັດ, ພວກເຂົາເຮັດວຽກຕັ້ງແຕ່ເຊົ້າຮອດຄ່ຳ ແລະ ບາງຄັ້ງ ພວກເຂົາກໍຫຍຸ້ງວຽກຫຼາຍຈົນພວກເຂົາບໍ່ເຖິງກັບບໍ່ສົນໃຈວ່າພວກເຂົາບໍ່ໄດ້ກິນເຂົ້າສອງຄາບ ຫຼື ບໍ່. ພວກເຂົາສາມາດທົນທຸກ ແລະ ຈ່າຍລາຄາໄດ້ແທ້ໆ, ແຕ່ພວກເຂົາບໍ່ມີການເຂົ້າສູ່ຊີວິດ. ພວກເຂົາຕັ້ງທ່າລະວັງຕົວຈາກຄົນອື່ນໃນທຸກດ້ານ, ເພາະຢ້ານວ່າພວກເຂົາຈະເຮັດຜິດພາດ ແລະ ຖືກຈັດການ. ສະພາວະແບບນີ້ຖືກຕ້ອງບໍ? ນີ້ແມ່ນຄົນທີ່ສະແຫວງຫາຄວາມຈິງບໍ? ຖ້າຄົນເຮັດໜ້າທີ່ຂອງພວກເຂົາແບບນີ້ຈົນເຖິງທີ່ສຸດ, ພວກເຂົາຈະສາມາດໄດ້ຮັບຄວາມຈິງ ຫຼື ເຂົ້າສູ່ຄວາມເປັນຈິງແຫ່ງຄວາມຈິງໄດ້ບໍ? (ບໍ່). ບໍ່ມີຄົນແບບນີ້ຫຼາຍຄົນບໍໃນທ່າມກາງພວກເຈົ້າ? ພວກເຈົ້າບໍ່ໄດ້ຢູ່ໃນສະພາວະນີ້ເລື້ອຍໆບໍ? (ຢູ່). ເຈົ້າຮູ້ຕົວບໍວ່າ ໂດຍຄິດວ່ານີ້ແມ່ນວິທີການກະທຳທີ່ໍບໍ່ດີ, ເຈົ້າຢູ່ໃນສະພາວະຄິດລົບບໍ? ເມື່ອສິ່ງຕ່າງໆເກີດຂຶ້ນກັບເຈົ້າ, ເຈົ້າກໍເຮັດໂຕຄືກັບຄົນຂີ້ຢ້ານຕາຂາວຢູ່ສະເໝີ, ເຈົ້າເຮັດໂຕຄືກັບຄົນທີ່ເອົາໃຈຄົນອື່ນຢູ່ສະເໝີ, ປະນີປະນອມຢູ່ສະເໝີ, ຍ່າງທາງກາງຢູ່ສະເໝີ, ບໍ່ເຄີຍເຮັດຜິດໃຈຜູ້ໃດ ຫຼື ມີສ່ວນຮ່ວມໃນຕ່າງໆ, ບໍ່ເຄີຍໄປໄກເກີນໄປ; ຄືກັບວ່າເຈົ້າກຳລັງຂວາງທາງຕຳແໜ່ງຂອງເຈົ້າເອງ, ຍຶດຕິດກັບໜ້າທີ່ຂອງເຈົ້າ, ເຮັດໃນສິ່ງທີ່ເຈົ້າຖືກຂໍຮ້ອງໃຫ້ເຮັດ, ບໍ່ຢືນຢູ່ທາງໜ້າ ຫຼື ທາງຫຼັງ ແລະ ເຮັດຕາມກະແສ, ບອກເຮົາເບິ່ງ, ເຈົ້າຄິດວ່າ ຖ້າເຈົ້າຢືນຍັດໃນການເຮັດໜ້າທີ່ຂອງເຈົ້າລັກສະນະນີ້ຈົນເຖິງທີ່ສຸດ, ເຈົ້າຈະສາມາດໄດ້ຮັບການຮັບຮອງຈາກພຣະເຈົ້າບໍ? ພວກເຈົ້າຮູ້ເມື່ອຕົວບໍວ່າ ສະພາວະປະເພດນີ້ຂ້ອນຂ້າງອັນຕະລາຍ, ເຈົ້າບໍ່ພຽງແຕ່ຈະບໍ່ສາມາດໄດ້ຮັບຄວາມສົມບູນແບບຂອງພຣະເຈົ້າ, ແຕ່ເຈົ້າຍັງມີແນວໂນ້ມທີ່ຈະເຮັດຜິດໃຈພຣະເຈົ້າອີກດ້ວຍ? ຄົນທີ່ກະຕືລືລົ້ນເລັກນ້ອຍແບບນີ້ສະແຫວງຫາຄວາມຈິງບໍ? ພວກເຂົາເປັນຄົນທີ່ຢຳເກງພຣະເຈົ້າ ແລະ ຫຼີກເວັ້ນຄວາມຊົ່ວຮ້າຍບໍ? ຄົນທີ່ດຳລົງຊີວິດຢູ່ໃນສະພາວະແບບນີ້ມັກມີຄວາມຄິດຂອງຄົນທີ່ເຮັດໃຫ້ຄົນອື່ນພໍໃຈເລື້ອຍໆ ແລະ ບໍ່ມີການຢຳເກງພຣະເຈົ້າຢູ່ໃນພວກເຂົາ. ຖ້າຄົນເຮົາພຽງແຕ່ຮູ້ສຶກຢ້ານ ແລະ ຢ້ານກົວໂດຍບໍ່ມີເຫດຜົນທີ່ດີ, ນັ້ນແມ່ນຫົວໃຈທີ່ຢຳເກງພຣະເຈົ້າບໍ? (ບໍ່). ເຖິງແມ່ນວ່າພວກເຂົາທຸ້ມເທໃຫ້ກັບໜ້າທີ່ຂອງພວກເຂົາ, ລາອອກຈາກວຽກຂອງຕົນ ແລະ ປະຖິ້ມຄອບຄົວຂອງຕົນ, ຖ້າພວກເຂົາບໍ່ມອບຫົວໃຈຂອງພວກເຂົາໃຫ້ແກ່ພຣະເຈົ້າ ແລະ ພວກເຂົາຕັ້ງທ່າລະວັງພຣະເຈົ້າ, ນັ້ນແມ່ນສະພາວະທີ່ດີບໍ? ນັ້ນແມ່ນສະພາວະປົກກະຕິຂອງການເຂົ້າສູ່ຄວາມເປັນຈິງແຫ່ງຄວາມຈິງບໍ? ການພັດທະນາໃນອະນາຄົດຂອງສະພາວະນີ້ບໍ່ເປັນຕາຢ້ານບໍ? ຖ້າບຸກຄົນໜຶ່ງຢູ່ໃນສະພາວະນີ້ຕໍ່ໄປ, ພວກເຂົາສາມາດໄດ້ຮັບຄວາມຈິງໄດ້ບໍ? ພວກເຂົາສາມາດໄດ້ຮັບຊີວິດບໍ? ພວກເຂົາສາມາດເຂົ້າສູ່ຄວາມເປັນຈິງແຫ່ງຄວາມຈິງໄດ້ບໍ? (ບໍ່). ພວກເຈົ້າຮູ້ບໍວ່າ ເຈົ້າເອງກໍມີສະພາວະນີ້? ເມື່ອພວກເຈົ້າຮູ້ຈັກມັນ, ເຈົ້າຄິດກັບຕົວເອງບໍວ່າ: “ເປັນຫຍັງຂ້ອຍຈຶ່ງຕັ້ງທ່າລະວັງພຣະເຈົ້າຢູ່ສະເໝີ? ເປັນຫຍັງຂ້ອຍຈຶ່ງຄິດແບບນີ້ຢູ່ສະເໝີ? ການຄິດແບບນີ້ເປັນຕາຢ້ານຫຼາຍ! ມັນເປັນການຕໍ່ຕ້ານພຣະເຈົ້າ ແລະ ປະຕິເສດຄວາມຈິງ. ການຕັ້ງທ່າລະວັງພຣະເຈົ້າແມ່ນອັນດຽວກັນກັບການຕໍ່ຕ້ານພຣະອົງ?” ສະພາວະຂອງການຕັ້ງທ່າລະວັງພຣະເຈົ້າແມ່ນຄືກັນກັບການເປັນໂຈນ, ເຈົ້າບໍ່ກ້າທີ່ຈະຢູ່ໃນຄວາມສະຫວ່າງ, ເຈົ້າຢ້ານການເປີດເຜີຍໃບໜ້າມານຮ້າຍຂອງເຈົ້າ ແລະ ໃນຂະນະດຽວກັນ, ເຈົ້າຢ້ານວ່າ: “ບໍ່ຄວນເຮັດຫຼິ້ນກັບພຣະເຈົ້າ. ພຣະອົງສາມາດພິພາກສາ ແລະ ສັ່ງສອນຜູ້ຄົນໄດ້ທຸກເວລາ ແລະ ທຸກບ່ອນ. ຖ້າເຈົ້າເຮັດໃຫ້ພຣະເຈົ້າໃຈຮ້າຍ, ໃນກໍລະນີທີ່ບໍ່ຮຸນແຮງ, ພຣະອົງຈະລິຮານ ແລະ ຈັດການກັບເຈົ້າ ແລະ ໃນກໍລະນີທີ່ຮ້າຍແຮງ, ພຣະອົງຈະລົງໂທດເຈົ້າ, ເຮັດໃຫ້ເຈົ້າເຈັບປ່ວຍ ຫຼື້ ເຮັດໃຫ້ເຈົ້າທົນທຸກ. ຜູ້ຄົນບໍ່ສາມາດທົນສິ່ງເຫຼົ່ານັ້ນໄດ້!” ບໍ່ແມ່ນຄົນມີຄວາມເຂົ້າໃຈຜິດເຫຼົ່ານີ້ບໍ? ນີ້ແມ່ນຫົວໃຈທີ່ຢຳເກງພຣະເຈົ້າບໍ? (ບໍ່). ສະພາວະແບບນີ້ບໍ່ເປັນຕາຢ້ານບໍ? ເມື່ອບຸກຄົນໜຶ່ງຢູ່ໃນສະພາວະນີ້, ເມື່ອພວກເຂົາຕັ້ງທ່າລະວັງພຣະເຈົ້າ ແລະ ມີຄວາມຄິດເຫຼົ່ານີ້ຢູ່ສະເໝີ, ເມື່ອພວກເຂົາມີທ່າທີແບບນີ້ຕໍ່ພຣະເຈົ້າຢູ່ສະເໝີ, ພວກເຂົາກຳລັງປະຕິບັດຕໍ່ພຣະເຈົ້າຄືກັບພຣະເຈົ້າບໍ? ນີ້ແມ່ນການເຊື່ອໃນພຣະເຈົ້າບໍ? ເມື່ອບຸກຄົນໜຶ່ງເຊື່ອໃນພຣະເຈົ້າໃນແບບນີ້, ເມື່ອພວກເຂົາບໍ່ປະຕິບັດຕໍ່ພຣະເຈົ້າຄືກັບພຣະເຈົ້າ, ນັ້ນບໍ່ແມ່ນບັນຫາບໍ? ຢ່າງໜ້ອຍທີ່ສຸດ, ຄົນບໍ່ຍອມຮັບອຸປະນິໄສອັນຊອບທຳຂອງພຣະເຈົ້າ ແລະ ພວກເຂົາບໍ່ຍອມຮັບຂໍ້ເທັດຈິງແຫ່ງພາລະກິດຂອງພຣະອົງ. ພວກເຂົາຄິດວ່າ: “ແມ່ນແທ້ວ່າພຣະເຈົ້າມີຄວາມເມດຕາ ແລະ ຄວາມຮັກ, ແຕ່ພຣະອົງກໍໂກດຮ້າຍເຊັ່ນກັນ. ເມື່ອຄວາມໂກດຮ້າຍຂອງພຣະເຈົ້າຕົກມາສູ່ຄົນ, ມັນແມ່ນໄພພິບັດ. ພຣະອົງສາມາດຂ້າຄົນໃຫ້ຕາຍໄດ້ທຸກເວລາ, ທຳລາຍໃຜກໍຕາມທີ່ພຣະອົງປາຖະໜາ. ຢ່າກະຕຸ້ມຄວາມໂມໂຫຂອງພຣະເຈົ້າ. ແມ່ນແທ້ວ່າຄວາມຍິ່ງໃຫຍ່ ແລະ ຄວາມໂກດແຄ້ນຂອງພຣະອົງບໍ່ອະນຸຍາດໃຫ້ເຮັດຜິດໄດ້. ຈົງຕີໂຕອອກຫ່າງຈາກພຣະອົງ!” ຖ້າຄົນໆໜຶ່ງມີທ່າທີແບບນີ້ ແລະ ຄວາມຄິດເຫຼົ່ານີ້, ພວກເຂົາສາມາດມາຢູ່ຕໍ່ໜ້າພຣະເຈົ້າໄດ້ຢ່າງເຕັມທີ່ ແລະ ຢ່າງຈິງໃຈໄດ້ບໍ? ພວກເຂົາເຮັດບໍ່ໄດ້. ແລ້ວບໍ່ມີໄລຍະຫ່າງລະຫວ່າງພວກເຂົາ ແລະ ພຣະເຈົ້າບໍ? ບໍ່ມີຫຼາຍສິ່ງທີ່ແຍກພວກເຂົາທັງສອງບໍ? (ມີ). ສິ່ງໃດຂັດຂວາງຄົນບໍ່ໃຫ້ມາຢູ່ຕໍ່ໜ້າພຣະເຈົ້າ? (ອະນາຄົດ ແລະ ຊະຕາກຳຂອງພວກເຂົາ). (ຊື່ສຽງ, ຜົນປະໂຫຍດ ແລະ ສະຖານະ). ມີຫຍັງອີກ? ສິ່ງໃດທີ່ເຮັດໃຫ້ຄົນເບື່ອໜ່າຍຄວາມຈິງ, ປະຕິເສດຄວາມຈິງ, ປະຕິເສດການສະໜອງຊີວິດຈາກພຣະເຈົ້າ ແລະ ຄວາມລອດພົ້ນຂອງພຣະອົງ? ຈົ່ງໄຕ່ຕອງເບິ່ງສິ່ງນີ້: ພາກສ່ວນໃດຂອງຄົນທີ່ຫ້າມພວກເຂົາບໍ່ໃຫ້ມາຢູ່ຕໍ່ໜ້າພຣະເຈົ້າຢ່າງຈິງໃຈ ແລະ ຫ້າມພວກເຂົາບໍ່ໃຫ້ປະຕິບັດຄວາມຈິງ ແລະ ບໍ່ໃຫ້ມອບຮ່າງກາຍ ແລະ ຫົວໃຈຂອງພວກເຂົາໃຫ້ພຣະເຈົ້າຮັບຜິດຊອບ ແລະ ປົກຄອງມັນ? ສິ່ງໃດເຮັດໃຫ້ຜູ້ຄົນຢ້ານພຣະເຈົ້າ ແລະ ເຂົ້າໃຈຜິດພຣະເຈົ້າ? ຜູ້ຄົນມີອຸປະນິໄສທີ່ເສື່ອມຊາມ, ລວມທັງປັດຊະຍາຊາຕານ ແລະ ຄວາມຄິດແບບຊາຕານ; ພວກເຂົາຫຼອກລວງ, ພວກເຂົາຕັ້ງທ່າລະວັງພຣະເຈົ້າຢູ່ທຸກດ້ານ, ບໍ່ໄວ້ວາງໃຈ ແລະ ເຂົ້າໃຈພຣະອົງຜິດ. ເມື່ອພວກເຂົາຖືກເຮັດໃຫ້ເປື້ອນໝອງດ້ວຍສິ່ງທັງໝົດນີ້, ບຸກຄົນໜຶ່ງສາມາດໄວ້ວາງໃຈພຣະເຈົ້າໄດ້ຢ່າງແທ້ຈິງບໍ? ພວກເຂົາສາມາດຍອມຮັບວ່າພຣະເຈົ້າຂອງພຣະເຈົ້າຄືຊີວິດຂອງພວກເຂົາບໍ? ບາງຄົນເວົ້າວ່າ: “ຂ້ອຍກິນ ແລະ ດື່ມພຣະທຳຂອງພຣະເຈົ້າທຸກໆມື້. ເມື່ອຂ້ອຍອ່ານພຣະທຳຂອງພຣະເຈົ້າ ແລະ ຂ້ອຍຮູ້ສຶກໄດ້ຮັບການດົນໃຈໂດຍພຣະທຳເຫຼົ່ານັ້ນ, ຂ້ອຍອະທິຖານ. ຂ້ອຍຖືວ່າພຣະທຳຂອງພຣະເຈົ້າແມ່ນຄວາມຈິງ. ຂ້ອຍອ່ານພວກມັນທຸກໆມື້ ແລະ ຂ້ອຍມັກອະທິຖານງຽບໆ ແລະ ຮ້ອງເພງສັນລະເສີນພຣະເຈົ້າ”. ເຖິງແມ່ນວ່າຊີວິດຝ່າຍວິນຍານປະເພດນີ້ດີ, ຖ້າຄົນເຫຼົ່ານີ້ຍັງເພິ່ງພາາຄວາມຄິດຂອງຕົນເອງເມື່ອໂຕ້ຕອບສິ່ງຕ່າງໆທີ່ເກີດຂຶ້ນກັບພວກເຂົາ, ຖ້າພວກເຂົາບໍ່ສະແຫວງຫາຄວາມຈິງເລີຍ ແລະ ບໍ່ມີຄຳເທດສະໜາໃດທີ່ພວກເຂົາເຂົ້າໃຈມີຜົນຕໍ່ພວກເຂົາ, ຈະເກີດຫຍັງຂຶ້ນ? ຜູ້ຄົນບໍ່ຮັກຄວາມຈິງ. ພວກເຂົາອ້າງວ່າຍຶດຖືທຳຂອງພຣະເຈົ້າ, ແຕ່ພວກເຂົາບໍ່ໄດ້ປຽບທຽບຕົວເອງໃສ່ພຣະທຳເຫຼົ່ານັ້ນ ແລະ ພວກເຂົາບໍ່ນຳພວກມັນໄປປະຕິບັດ. ນີ້ແມ່ນໜ້າລຳຄານຫຼາຍ ແລະ ມັນຍາກຫຼາຍສຳລັບຜູ້ຄົນທີ່ຈະເຂົ້າສູ່ຄວາມເປັນຈິງແຫ່ງຄວາມຈິງ. ຜູ້ຄົນບໍ່ເຄີຍເຂົ້າໃຈຄວາມຈິງ ແລະ ພວກເຂົາບໍ່ມີຄວາມຮູ້ກ່ຽວກັບພຣະເຈົ້າແມ່ນແຕ່ໜ້ອຍດຽວ, ດັ່ງນັ້ນ ແນ່ນອນວ່າພວກເຂົາມີແນວຄິດ ແລະ ຄວາມເຂົ້າໃຈຜິດກ່ຽວກັບພຣະເຈົ້າ ແລະ ມີກຳແພງລະຫວ່າງພວກເຂົາ ແລະ ພຣະເຈົ້າ. ພວກເຈົ້າທຸກຄົນບໍ່ມີປະສົບການສ່ວນຕົວກ່ຽວກັບເລື່ອງນີ້ບໍ? ເຈົ້າເວົ້າວ່າ: “ຂ້ອຍບໍ່ຕ້ອງການຕັ້ງທ່າລະວັງພຣະເຈົ້າ, ຂ້ອຍຕ້ອງການໄວ້ວາງໃຈພຣະອົງ, ແຕ່ເມື່ອບາງສິ່ງເກີດຂຶ້ນກັບຂ້ອຍ, ຂ້ອຍກໍອົດບໍ່ໄດ້ທີ່ຈະຕັ້ງທ່າລະວັງພຣະອົງ. ຂ້ອຍຕ້ອງການນຸ່ງເຄື່ອງໃຫ້ຕົວເອງ ແລະ ແຍກຕົວອອກຈາກພຣະເຈົ້າ ແລະ ນໍາໃຊ້ປັດຊະຍາຂອງຊາຕານເພື່ອປົກປ້ອງຕົວເອງ. ເກີດຫຍັງຂຶ້ນກັບຂ້ອຍ?” ນີ້ສະແດງໃຫ້ເຫັນວ່າ ຜູ້ຄົນບໍ່ມີຄວາມຈິງ, ພວກເຂົາຍັງດຳລົງຊີວິດຕາມປັດຊາຍາຂອງຊາຕານແລະ ພວກເຂົາຍັງຖືກຊາຕານຄວບຄຸມຢູ່. ນີ້ແມ່ນລັກສະນະທີ່ໜ້າເວດທະນາທີ່ຜູ້ຄົນມີ ເນື່ອງຈາກທຳມະຊາດແບບຊາຕານຂອງພວກເຂົາ; ມັນຍາກສຳລັບພວກເຂົາທີ່ຈະນຳຄວາມຈິງໄປປະຕິບັດ. ການບໍ່ປະຕິບັດຄວາມຈິງແມ່ນອຸປະສັກທີ່ໃຫຍ່ຫຼວງທີ່ສຸດຕໍ່ການເຂົ້າສູ່ຊີວິດ. ຖ້າບັນຫານີ້ບໍ່ໄດ້ຮັບການແກ້ໄຂ, ມັນກໍຍາກສຳລັບບຸກຄົນໜຶ່ງທີ່ຈະໃຫ້ຫົວໃຈຂອງຕົນແກ່ພຣະເຈົ້າ, ໄດ້ຮັບພາລະກິດຂອງພຣະອົງ ຫຼື ເຂົ້າສູ່ຄວາມເປັນຈິງແຫ່ງຄວາມຈິງ. ພວກເຈົ້າທຸກຄົນໄດ້ປະສົບກັບສິ່ງນີ້ບໍ? ຈະສາມາດແກ້ໄຂເລື່ອງນີ້ໄດ້ແນວໃດ? ເຈົ້າຕ້ອງໄຕ່ຕອງ ແລະ ພະຍາມຍາມຮູ້ຈັກຕົວເອງ ແລະ ເບິ່ງວ່າສິ່ງໃດທີ່ກຳລັງຂັດຂວາງເຈົ້າບໍ່ໃຫ້ປະຕິບັດຄວາມຈິງ. ການແກ້ໄຂບັນຫານີ້ແມ່ນສິ່ງທີ່ສຳຄັນ.

ການສະແຫວງຫາຄວາມຈິງຊັບຊ້ອນ ຫຼື ຍາກເທົ່າກັບການສະແຫວງຫາທຶນການສຶກສາບໍ? ທີ່ຈິງແລ້ວມັນບໍ່ໄດ້ຍາກປານນັ້ນ, ພຽງແຕ່ວ່າ ມັນຂຶ້ນຢູ່ກັບວ່າບຸກຄົນໜຶ່ງຮັກຄວາມຈິງ ຫຼື ບໍ່. ການສະແຫວງຫາຄວາມຈິງນັ້ນບໍ່ໄດ້ຍາກໃນຕົວຂອງມັນເອງ; ມັນໃຊ້ຄວາມພະຍາຍາມໜ້ອຍກວ່າການຮຽນສາຂາວິທະຍາສາດສະເພາະທາງ, ມັນງ່າຍຍິ່ງກວ່າການຫາລຽງຊີບອີກ. ເປັນຫຍັງຈຶ່ງເປັນເຊັ່ນນັ້ນ? ຄວາມເປັນຈິງແຫ່ງຄວາມຈິງແມ່ນສິ່ງທີ່ຄົນທີ່ມີຄວາມເປັນມະນຸດປົກກະຕິຄວນດຳລົງຊີວິດຕາມ ແລະ ມີ. ມັນກ່ຽວຂ້ອງກັບຄວາມເປັນມະນຸດປົກກະຕິຂອງຜູ້ຄົນ, ສະນັ້ນ ມັນຈຶ່ງບໍ່ຖືກຕັດຂາດຈາກຄວາມຄິດ ແລະ ແນວຄິດຂອງພວກເຂົາ, ຈາກທຸກສິ່ງທີພວກເຂົາຄິດ, ຈາກການກະທຳ ແລະ ພຶດຕິກຳທັງໝົດທີ່ພວກເຂົາມີສ່ວນຮ່ວມໃນຊີວິດປະຈຳວັນຂອງພວກເຂົາ ຫຼື ຈາກຈິດໃຈຂອງພວກເຂົາ. ຄວາມຈິງບໍ່ແມ່ນທິດສະດີ, ບໍ່ແມ່ນສາຂາວິຊາການ ແລະ ບໍ່ແມ່ນວິຊາຊີບ. ຄວາມຈິງບໍ່ຫວ່າງເປົ່າ. ຄວາມຈິງແມ່ນກ່ຽວຂ້ອງກັນຢ່າງໃກ້ຊິດກັບຄວາມເປັນມະນຸດປົກກະຕິ, ຄວາມຈິງແມ່ນຊີວິດທີ່ຄົນມີຄວາມເປັນມະນຸດປົກກະຕິຄວນມີ. ມັນສາມາດແກ້ໄຂຂໍ້ບົກຜ່ອງທັງໝົດຂອງເຈົ້າ, ນິໄສບໍ່ດີຂອງເຈົ້າ ແລະ ຄວາມຄິດດ້ານລົບ ແລະ ບໍ່ຖືກຕ້ອງຂອງເຈົ້າ. ມັນສາມາດປ່ຽນແປງອຸປະນິໄສແບບຊາຕານຂອງເຈົ້າ, ມັນສາມາດກາຍເປັນຊີວິດຂອງເຈົ້າ, ມັນສາມາດເຮັດໃຫ້ເຈົ້າມີຄວາມເປັນມະນຸດ ແລະ ເຫດຜົນ, ມັນສາມາດເຮັດໃຫ້ຄວາມຄິດ ແລະ ວິທີຄິດຂອງເຈົ້າເປັນປົກກະຕິ, ມັນສາມາດເຮັດໃຫ້ທຸກສ່ວນຂອງເຈົ້າເປັນປົກກະຕິ. ຖ້າຄວາມຈິງກາຍເປັນຊີວິດຂອງເຈົ້າ, ແລ້ວສິ່ງທີ່ເຈົ້າດຳລົງຊີວິດຕາມ ແລະ ຄວາມເປັນມະນຸດທັງໝົດຂອງເຈົ້າທີ່ຫຼັ່ງໄຫຼອອກມາກໍຈະເປັນປົກກະຕິ. ດັ່ງນັ້ນ, ການສະແຫວງຫາ ແລະ ການປະຕິບັດຄວາມຈິງບໍ່ແມ່ນສິ່ງທີ່ຄຸມເຄືອ, ບໍ່ສາມາດຢັ່ງເຖິງໄດ້ ແລະ ບໍ່ແມ່ນສິ່ງທີ່ຍາກເປັນພິເສດ. ປັດຈຸບັນນີ້, ເຖິງແມ່ນວ່າພວກເຈົ້າຮັກຄວາມຈິງໜ້ອຍໜຶ່ງ ແລະ ເຕັມໃຈທີ່ຈະພະຍາຍາມໃຫ້ດີຂຶ້ນກວ່າເກົ່າ, ແຕ່ເຈົ້າຍັງບໍ່ໄດ້ສຳພັດເສັ້ນທາງນັ້ນເລີຍ. ບາດກ້າວທຳອິດແມ່ນບາດກ່າວທີ່ຍາກທີ່ສຸດຢູ່ສະເໝີ. ຕາບໃດທີ່ເຈົ້າສາມາດປະຕິບັດຄວາມຈິງ ແລະ ຊິມລົດຊາດຄວາມຫວານຂອງມັນ, ເຈົ້າກໍຈະຄິດວ່າການສະແຫວງຫາຄວາມຈິງນັ້ນເປັນເລື່ອງງ່າຍ.

ຖ້າບຸກຄົນໜຶ່ງບໍ່ຖືເອົາຄວາມຈິງເປັນຊີວິດຂອງຕົນ ແລະ ດຳລົງຊີວິດຢູ່ໃນອຸປະນິໄສທີ່ເສື່ອມຊາມຢູ່ສະເໝີ, ສິ່ງນັ້ນສະແດງອອກແນວໃດ? ເມື່ອບຸກຄົນໜຶ່ງບໍ່ໄດ້ຮັບຄວາມຈິງ, ໂດຍທຳມະຊາດແລ້ວພວກເຂົາບໍ່ມີທາງທີ່ຈະປະຖິ້ມຂໍ້ຈຳກັດ ແລະ ໂສ້ລ່າມຂອງທຳມະຊາດແບບຊາຕານຂອງພວກເຂົາໄດ້. ອຸປະນິໄສທີ່ເສື່ອມຊາມທີ່ຫຼັ່ງໄຫຼອອກມາຈາກພວກເຂົາແມ່ນຄວາມອວດດີ ແລະ ຄວາມທະນົງຕົວໂດຍທຳມະຊາດ, ເປັນກົດໝາຍໃຫ້ແກ່ຕົນເອງ, ການເຮັດຕາມອຳເພີໃຈ ແລະ ຄວາມປະໝາດ, ການເວົ້າຕົວະ ແລະ ການສໍ້ໂກງ, ຄວາມຊົ່ວຊ້າ ແລະ ຄວາມຫຼອກລວງ, ການຍຶດຖືກຽດ ແລະ ຜົນປະໂຫຍດ, ບໍ່ສະແຫວງຫາຫຍັງນອກຈາກຜົນກຳໄລ ແລະ ຄວາມເຫັນແກ່ຕົວ ແລະ ຄວາມຊົ່ວຮ້າຍ. ຍິ່ງໄປກວ່ານັ້ນ, ໃນການທີ່ພວກເຂົາຈັດການກັບຄົນອື່ນ, ພວກເຂົາມີແນວໂນ້ມທີ່ຈະບໍ່ໄວ້ໃຈ, ຕັດສິນ ແລະ ໂຈມຕີຄົນອື່ນ. ພວກເຂົາເວົ້າ ແລະ ກະທຳຕາມຄວາມມັກຂອງຕົນເອງຢູ່ສະເໝີ; ພວກເຂົາມີເຈດຕະນາ ແລະ ເປົ້າໝາຍສ່ວນຕົວຢູ່ສະເໝີ ແລະ ພວກເຂົາມັກຈະມີອະຄະຕິກ່ຽວກັບຄົນອື່ນຢູ່ສະເໝີ. ພວກເຂົາຄິດລົບຢູ່ສະເໝີ ເມື່ອພວກເຂົາຜະເຊີນໜ້າກັບຄວາມທໍ້ຖອຍໃຈ ຫຼື ຄວາມລົ້ມເຫຼວ. ບາງຄັ້ງ ພວກເຂົາກໍອວດດີເກີນຄວນ, ບາງຄັ້ນ ພວກເຂົາກໍຄິດລົບຫຼາຍຈົນພວກເຂົາສາມາດເຮັດໃຫ້ຕົນເອງຕົກຢູ່ໃນສະຖານະການທີ່ລຳບາກໄດ້. ພວກເຂົາມັກຈະເຮັດເກີນຈິງຢູ່ສະເໝີ, ຖ້າພວກເຂົາບໍ່ໄດ້ເຮັດທ່າທີຂົ່ມຂູ່, ພວກເຂົາກໍຄິດລົບ ແລະ ພະຍາຍາມເຮັດໂຕໜ້າສົງສານ. ພວກເຂົາບໍ່ເຄີຍປົກກະຕິຈັກເທື່ອ. ນີ້ແມ່ນສະພາວະທີ່ພວກເຈົ້າຢູ່ໃນຕອນນີ້. ເຈົ້າເຕັມໃຈທີ່ຈະທົນທຸກ ແລະ ຈ່າຍລາຄາ ແລະ ເຈົ້າເຕັມໄປດ້ວຍຄວາມມຸ້ງໝັ້ນ ແລະ ຄວາມຕັ້ງໃຈ, ແຕ່ເຈົ້າບໍ່ມີຄວາມເປັນຈິງແຫ່ງຄວາມຈິງ. ຖ້າບຸກຄົນໜຶ່ງຖືເອົາຄວາມເປັນຈິງແຫ່ງຄວາມຈິງເປັນຊີວິດຂອງຕົນ, ສິ່ງນັ້ນຈະສະແດງອອກມາແນວໃດ? ກ່ອນອື່ນໝົດ, ພວກເຂົາຈະສາມາດຍອມຕໍ່ພຣະເຈົ້າ ແລະ ດຳລົງຊີວິດຕາມລັກສະນະຂອງມະນຸດ; ພວກເຂົາຈະເປັນຄົນສັດຊື່, ເປັນຄົນທີ່ອຸປະນິໄສຊີວິດປ່ຽນໄປ. ມີຫຼາຍລັກສະນະຂອງການປ່ຽນແປງອຸປະນິໄສ: ລັກສະນະທີ່ໜຶ່ງແມ່ນການສາມາດຍອມຕໍ່ສິ່ງຕ່າງໆທີ່ຖືກຕ້ອງ ແລະ ສອດຄ່ອງກັບຄວາມຈິງ. ບໍ່ວ່າໃຜສະເໜີຄຳຄິດເຫັນກໍຕາມ, ບໍ່ວ່າພວກເຂົາອາວຸໂສ ຫຼື ໜຸ່ມນ້ອຍ, ບໍ່ວ່າເຈົ້າເຂົ້າກັນກັບພວກເຂົາໄດ້ ຫຼື ບໍ່, ບໍ່ວ່າພວກເຈົ້າຮູ້ຈັກພວກເຂົາ ຫຼື ບໍ່, ບໍ່ວ່າເຈົ້າລຶ່ງເຄີຍກັບພວກເຂົາ ຫຼື ບໍ່, ບໍ່ວ່າຄວາມສຳພັນຂອງເຈົ້າກັບພວກເຂົາດີ ຫຼື ບໍ່ດີ, ຕາບໃດສິ່ງທີ່ພວກເຂົາເວົ້ານັ້ນຖືກຕ້ອງ, ສອດຄ່ອງກັບຄວາມຈິງ ແລະ ເປັນປະໂຫຍດຕໍ່ວຽກງານໃນເຮືອນຂອງພຣະເຈົ້າ, ເຈົ້າກໍຈະສາມາດຮັບຟັງ, ຮັບຮອງເອົາ ແລະ ຍອມຮັບມັນໄດ້ໂດຍບໍ່ໄດ້ຮັບອິດທິພົນໃດໆຈາກປັດໄຈອື່ນ. ການທີ່ສາມາດຍອມຮັບ ແລະ ຍອມຕໍ່ສິ່ງທີ່ຖືກຕ້ອງ ແລະ ສອດຄ່ອງກັບຄວາມຈິງແມ່ນລັກສະນະທີໜຶ່ງ. ລັກສະນະທີສອງແມ່ນການສາມາດສະແຫວງຫາຄວາມຈິງເມື່ອບາງສິ່ງເກີດຂຶ້ນ; ມັນບໍ່ແມ່ນແຕ່ກ່ຽວກັບການທີ່ສາມາດຍອມຮັບຄວາມຈິງເທົ່ານັ້ນ, ມັນຍັງກ່ຽວກັບການປະຕິບັດຄວາມຈິງ ແລະ ການບໍ່ຈັດການກັບເລື່ອງຕ່າງໆຕາມໃຈຕົນເອງອີກດ້ວຍ. ບໍ່ວ່າເກີດຫຍັງຂຶ້ນກັບເຈົ້າກໍຕາມ, ເຈົ້າກໍຈະສາມາດສະແຫວງຫາເມື່ອເຈົ້າບໍ່ສາມາດເຫັນສິ່ງຕ່າງໆໄດ້ຢ່າງຊັດເຈນ ແລະ ເບິ່ງວ່າຈະຈັດການບັນຫາແນວໃດ ແລະ ຈະປະຕິບັດໃຫ້ສອດຄ່ອງກັບຫຼັກການແຫ່ງຄວາມຈິງ ແລະ ເຮັດຕາມຂໍ້ກຳນົດຂອງພຣະເຈົ້າໄດ້ແນວໃດ. ລັກສະນະທີສາມແມ່ນການຄຳນຶງເຖິງຄວາມປະສົງຂອງພຣະເຈົ້າບໍ່ວ່າເຈົ້າຜະເຊີນກັບບັນຫາຫຍັງກໍຕາມ, ຈົ່ງກະບົດຕໍ່ເນື້ອໜັງເພື່ອບັນລຸການຍອມຕໍ່ພຣະເຈົ້າ. ເຈົ້າຈະຄຳນຶງເຖິງຄວາມປະສົງຂອງພຣະເຈົ້າບໍ່ວ່ເຈົ້າກຳລັງປະຕິບັດໜ້າທີ່ຫຍັງຢູ່ກໍຕາມ ແລະ ເຈົ້າຈະປະຕິບັດໜ້າທີ່ຂອງເຈົ້າຕາມຂໍ້ກຳນົດຂອງພຣະເຈົ້າ. ບໍ່ວ່າພຣະເຈົ້າມີຂໍ້ກຳນົດຫຍັງສຳລັບໜ້າທີ່ນີ້ກໍຕາມ, ເຈົ້າກໍຈະເຮັດຕາມຂໍ້ກຳນົດເຫຼົ່ານັ້ນໃນຂະນະທີ່ປະຕິບັດໜ້າທີ່ນັ້ນ ແລະ ເຮັດເພື່ອໃຫ້ພຣະເຈົ້າພໍໃຈ. ເຈົ້າຕ້ອງເຂົ້າໃຈຫຼັກການນີ້ ແລະ ປະຕິບັດໜ້າທີ່ຂອງເຈົ້າຢ່າງມີຄວາມຮັບຜິດຊອບ ແລະ ຄວາມຊື່ສັດ. ນັ້ນຄືສິ່ງທີ່ໝາຍເຖິງການຄຳນຶງເຖິງຄວາມປະສົງຂອງພຣະເຈົ້າ. ຖ້າເຈົ້າບໍ່ຮູ້ວິທີຄຳນຶງເຖິງຄວາມປະສົງຂອງພຣະເຈົ້າ ຫຼື ເຮັດໃຫ້ພຣະເຈົ້າພໍໃຈໃນເລື່ອງໃດໜຶ່ງ, ເຈົ້າກໍຕ້ອງສະແຫວງຫາ. ພວກເຈົ້າຄວນປຽບທຽບຕົນເອງກັບການປ່ຽນແປງອຸປະນິໄສສາມລັກສະນະນີ້ ແລະ ເບິ່ງວ່າເຈົ້າມີລັກສະນະເຫຼົ່ານີ້ ຫຼື ບໍ່. ຖ້າເຈົ້າມີປະສົບການຕົວຈິງ ແລະ ເສັ້ນທາງປະຕິບັດໃນສາມຂອບເຂດນີ້, ເຈົ້າກໍຈະຈັດການເລື່ອງຕ່າງໆດ້ວຍຫຼັກການ. ບໍ່ວ່າເກີດຫຍັງຂຶ້ນກັບເຈົ້າ ຫຼື ເຈົ້າກຳລັງຈັດການບັນຫາຫຍັງຢູ່, ເຈົ້າຕ້ອງສະແຫວງຫາຢູ່ສະເໝີວ່າແມ່ນຫຍັງຄືຫຼັກການປະຕິບັດ ແລະ ລາຍລະອຽດຫຍັງແດ່ທີ່ຢູ່ໃນຫຼັກການແຫ່ງຄວາມຈິງແຕ່ລະຂໍ້ ແລະ ວິທີການປະຕິບັດໂດຍບໍ່ລະເມີດຕໍ່ຫຼັກການ. ຫຼັງຈາກທີ່ເຈົ້າໄດ້ຮັບຄວາມຊັດເຈນກ່ຽວກັບບັນຫາເຫຼົ່ານີ້, ເຈົ້າກໍຈະຮູ້ວິທີປະຕິບັດຄວາມຈິງໂດຍທຳມະຊາດ.

ເມື່ອທຸກສິ່ງດຳເນີນໄປໂດຍດີ, ບາງຄົນເບິ່ງຄືວ່າບໍ່ໄດ້ສະແດງອຸປະນິໄສທີ່ເສື່ອມຊາມໃດໆທີ່ເຫັນໄດ້ຊັດເຈນອອກມາ ແລະ ດ້ວຍເຫດນີ້ ພວກເຂົາຈຶ່ງຄິດວ່າພວກເຂົາເປັນຄົນດີ, ວ່າພວກເຂົາໄດ້ປ່ຽນແປງ ແລະ ວ່າພວກເຂົາມີຄວາມເປັນຈິງແຫ່ງຄວາມຈິງ. ແຕ່ເມື່ອການລໍ້ລວງ ຫຼື ເລື່ອງສຳຄັນທີ່ກ່ຽວຂ້ອງກັບຫຼັກການແຫ່ງຄວາມຈິງເກີດຂຶ້ນກັບພວກເຂົາ, ອຸປະນິໄສທີ່ເສື່ອມຊາມຂອງພວກເຂົາກໍເຜີຍໂຕອອກມາ. ພວກເຂົາຕົກຢູ່ໃນຄວາມຄິດລົບ ແລະ ຄວາມສັບສົນ, ບໍ່ຮູ້ວິທີການປະຕິບັດທີ່ເໝາະສົມ, ປະເຊີນກັບຄວາມຫຍຸ້ງຍາກ. ຕົວຢ່າງ: ການເປັນຄົນສັດຊື່ ແລະ ເວົ້າຕາມຄວາມຈິງແມ່ນການປະຕິບັດຄວາມຈິງ. ເມື່ອເຈົ້າພະຍາຍາມເວົ້າຕາມຄວາມຈິງ, ເຈົ້າປະເຊີນກັບຄວາມຫຍຸ້ງຍາກຫຍັງ? ເຈົ້າປະເຊີນກັບອຸປະສັກຫຍັງ? ສິ່ງໃດທີ່ຂັດຂວາງ ແລະ ຜູກມັດເຈົ້າ ແລະ ກີດກັນເຈົ້າຈາກການເວົ້າຕາມຄວາມຈິງ? ຄວາມພາກພູມໃຈ, ສະຖານະ, ຄວາມທະນົງຕົວ ລວມເຖິງຄວາມຮູ້ສຶກຂອງເຈົ້າ ແລະ ຄວາມມັກສ່ວນຕົວ, ສິ່ງເຫຼົ່ານີ້ທັງໝົດສາມາດເກີດຂຶ້ນໄດ້ທຸກເວລາ ແລະ ພວກມັນກີດກັນຜູ້ຄົນ ແລະ ຂັດຂວາງພວກເຂົາຈາກການປະຕິບັດຄວາມຈິງ. ສິ່ງເຫຼົ່ານີ້ແມ່ນອຸປະນິໄສທີ່ເສື່ອມຊາມ. ບໍ່ວ່າເຈົ້າຢູ່ໃນສະຖານະການໃດກໍຕາມ, ອຸປະນິໄສທີ່ເສື່ອມຊາມສາມາດເຮັດໃຫ້ສະພາວະຂອງເຈົ້າຜິດປົກກະຕິ, ເຮັດໃຫ້ເກີດສິ່ງທີ່ບໍ່ມີທຸກປະເພດ, ຈຳກັດ ແລະ ຄວບຄຸມເຈົ້າໃນທຸກທາງ, ກີດກັນເຈົ້າ ແລະ ເຮັດໃຫ້ມັນຍາກສຳລັບເຈົ້າທີ່ຈະປະຕິບັດຄວາມຈິງ ແລະ ຮັບໃຊ້ພຣະເຈົ້າ. ທັງໝົດນີ້ຈະເຮັດໃຫ້ເຈົ້າອິດເມື່ອຍຢ່າງບໍ່ໜ້າເຊື່ອ. ໂດຍທາງຜິວເຜີນ, ຜູ້ຄົນເບິ່ງຄືວ່າເປັນອິດສະຫຼະ, ແຕ່ຄວາມຈິງແລ້ວ ພວກເຂົາຖືກຜູກມັດຢ່າງແໜ້ນໂດຍອຸປະນິໄສທີ່ເສື່ອມຊາມແບບຊາຕານຂອງຕົນ. ພວກເຂົາບໍ່ມີອິດສະຫຼະພາບໃນການເລືອກໃດໆ, ມັນຍາກແທ້ໆທີ່ພວກເຂົາຈະກ້າວໄປແມ່ນແຕ່ກ້າວດຽວ ແລະ ພວກເຂົາດຳລົງຊີວິດທີ່ອິດເມື່ອຍ. ເລື້ອຍໆ ພວກເຂົາຕ້ອງໃຊ້ຄວາມພະຍາຍາມຫຼາຍທີ່ຈະເວົ້າຕາມຄວາມຈິງ ຫຼື ເຮັດສິ່ງໃດໜຶ່ງທີ່ເປັນຈິງ. ພວກເຂົາບໍ່ສາມາດເຮັດໜ້າທີ່ຂອງຕົນໄດ້ດີ ຫຼື ຈົງຮັກພັກດີຕໍ່ພຣະເຈົ້າ ເຖິງແມ່ນວ່າພວກເຂົາຢາກຈົງຮັກພັກດີກໍຕາມ ແລະ ຖ້າພວກເຂົາປາຖະໜາທີ່ຈະປະຕິບັດຄວາມຈິງ ຫຼື ເຮັດໃຫ້ພຣະເຈົ້າພໍໃຈ, ມັນກໍຍິ່ງຈະຍາກຂຶ້ນໄປອີກ. ຊ່າງອິດເມື່ອຍແທ້! ບໍ່ແມ່ນພວກເຂົາຢູ່ໃນຄອກຂອງອຸປະນິໄສທີ່ເສື່ອມຊາມແບບຊາຕານຂອງພວກເຂົາບໍ? ບໍ່ແມ່ນພວກເຂົາດຳລົງຊີວິດຢູ່ພາຍໃຕ້ອິດທິພົນມືດຂອງຊາຕານບໍ? (ພວກເຂົາຢູ່). ແລ້ວຜູ້ຄົນຈະສາມາດປະຖິ້ມມັນໄດ້ແນວໃດ? ມີວິທີອື່ນນອກຈາກການປະຕິບັດຄວາມຈິງ ແລະ ການໄດ້ຮັບການເຂົ້າສູ່ຊີວິດບໍ? ແນ່ນອນວ່າບໍ່ມີ. ຄວາມຮູ້ກ່ຽວກັບວັດທະນະທຳດັ່ງເດີມສາມາດຊ່ວຍຜູ້ຄົນໃຫ້ລອດພົ້ນ ແລະ ປົດປ່ອຍພວກເຂົາຈາກອິດທິພົນຂອງຊາຕານໄດ້ບໍ? ແລ້ວຄວາມເຂົ້າໃຈກ່ຽວກັບຄວາມຮູ້ດ້ານພຣະຄຳພີເດ? ແລ້ວການທີ່ສາມາດເວົ້າເຖິງຫຼັກຄຳສອນຝ່າຍວິນຍານເດ? ບໍ່, ບໍ່ມີສິ່ງໃດໃນສິ່ງເຫຼົ່ານີ້ທີ່ສາມາດຊ່ວຍຜູ້ຄົນໃຫ້ລອດພົ້ນ ແລະ ປົດປ່ອຍພວກເຂົາຈາກອິດທິພົນຂອງຊາຕານໄດ້. ມີພຽງການຍອມຮັບພາລະກິດຂອງພຣະເຈົ້າ ແລະ ຄວາມຈິງທັງໝົດທີ່ພຣະເຈົ້າໄດ້ກ່າວຈິ່ງສາມາດແກ້ໄຂຂອງອຸປະນິໄສທີ່ເສື່ອມຊາມໄດ້; ເມື່ອນັ້ນເອງ ຜູ້ຄົນຈຶ່ງສາມາດບັນລຸຄວາມເຂົ້າໃຈກ່ຽວກັບຄວາມຈິງ, ໄດ້ຮັບຄວາມຈິງ ແລະ ເປັນອິດສະຫຼະຈາກອິດທິພົນຂອງຊາຕານໄດ້. ຖ້າບຸກຄົນໜຶ່ງພະຍາຍາມເປັນຄົນດີ ແລະ ບໍ່ເຮັດສິ່ງໃດທີ່ບໍ່ດີ, ແຕ່ພວກເຂົາບໍ່ປ່ຽນແປງອຸປະນິໄສຂອງຕົນ, ພວກເຂົາສາມາດເປັນອິດສະຫຼະຈາກອິດທິພົນຂອງຊາຕານໄດ້ບໍ? ບຸກຄົນໜຶ່ງສາມາດໄດ້ຮັບຄວາມຈິງໂດຍການສຶກສາເຕົ໋າເຕີຈິງ, ພະໄຕປີດົກ ຫຼື ວັດທະນະທຳດັ່ງເດີມໄດ້ບໍ? ພວກເຂົາສາມາດມາຮູ້ຈັກພຣະເຈົ້າໄດ້ບໍ? ອຸປະນິໄສທີ່ເສື່ອມຊາມຂອງພວກເຂົາສາມາດຖືກຊຳລະລ້າງໄດ້ບໍຖ້າພວກເຂົາຍຶດຕິດກັບວັດທະນະທຳດັ່ງເດີມ ແລະ ບໍ່ສະແຫວງຫາຄວາມຈິງ? ພວກເຂົາສາມາດໄດ້ຮັບຄວາມລອດພົ້ນຂອງພຣະເຈົ້າໄດ້ບໍ? ຄົນທີ່ເຮັດເຊັ່ນນນັ້ນກຳລັງຫຼອກລວງຕົນເອງ ແລະ ພວກເຂົາບໍ່ສາມາດແກ້ໄຂບັນຫາໃດໆຂອງຕົນເອງໄດ້. ມີຫຼາຍຄົນທີ່ເຊື່ອໃນພຣະເຈົ້າມາເປັນເວລາຫຼາຍປີ, ແຕ່ຄວາມເຊື່ອຂອງພວກເຂົານັ້ນຍັງສັບສົນຢູ່. ພວກເຂົາບໍ່ມີຄວາມສົນໃຈໃນການສະແຫວງຫາຄວາມຈິງ; ພວກເຂົາພໍໃຈກັບການພຽງແຕ່ເຮັດໜ້າທີ່ຂອງຕົນ. ພວກເຂົາຄິດວ່າ ຕາບໃດທີ່ພວກເຂົາບໍ່ເຮັດຊົ່ວ ຫຼື ເຮັດຊົ່ວໜ້ອຍລົງ ແລະ ຕາບໃດທີ່ພວກເຂົາເຮັດສິ່ງທີ່ດີ ແລະ ມີເມດຕາຫຼາຍຂຶ້ນ, ຕາບໃດທີ່ພວກເຂົາໃຫ້ການຊ່ວຍເຫຼືອຄົນອື່ນດ້ວຍຄວາມຮັກຫຼາຍຂຶ້ນ, ຕາບໃດທີ່ພວກເຂົາບໍ່ອອກຈາກຄຣິສຕະຈັກ ຫຼື ທໍລະຍົດພຣະເຈົ້າ, ນັ້ນກໍຈະເຮັດໃຫ້ຄົນອື່ນພໍໃຈ ແລະ ເຮັດໃຫ້ພຣະເຈົ້າພໍໃຈ ແລະ ພວກເຂົາກໍຈະມີສ່ວນໃນອານາຈັກຂອງພຣະເຈົ້າ. ແນວຄິດນີ້ມີນ້ຳໜັກຫຍັງບໍ? ການເປັນຄົນດີສາມາດເຮັດໃຫ້ບຸກຄົນໜຶ່ງປະຖິ້ມອຸປະນິໄສທີ່ເສື່ອມຊາມຂອງຕົນໄດ້ບໍ? ພວກເຂົາສາມາດບັນລຸຄວາມລອດພົ້ນດ້ວຍວິທີນີ້ບໍ? ພວກເຂົາຈະມີສ່ວນໃນອານາຈັກບໍ? ພວກເຈົ້າທຸກຄົນສາມາດເຫັນໄດ້ວ່າ ມີ “ຄົນດີ” ຫຼາຍຄົນຢູ່ໃນໂລກທີ່ເວົ້າຄຳເວົ້າທີ່ມີຫຼັກການສູງ, ເຖິງແມ່ນວ່າໂດຍທາງຜິວເຜີນແລ້ວ ເບິ່ງຄືວ່າພວກເຂົາບໍ່ໄດ້ເຮັດສິ່ງຊົ່ວຮ້າຍທີ່ຮ້າຍແຮງໃດໆ, ແຕ່ຄວາມຈິງແລ້ວ ພວກເຂົາຫຼອກລວງ ແລະ ມີເລ່ຫຼ່ຽມເປັນພິເສດ. ພວກເຂົາເກັ່ງໃນການເຮັດຕາມກະແສຂອງຄົນສ່ວນຫຼາຍ, ເວົ້າໄດ້ຢ່າງລ່ຽນໄຫຼ ແລະ ຄ່ອງແຄ້ວ. ພວກເຂົາເປັນຄົນດີຈອມປອມ ແລະ ໜ້າຊື່ໃຈຄົດ, ພວກເຂົາພຽງແຕ່ທຳທ່າເປັນຄົນດີ. ຄົນທີ່ຍ່າງບົນທາງສາຍກາງແມ່ນຄົນທີ່ຊົ່ວຮ້າຍທີ່ສຸດ. ພວກເຂົາບໍ່ເຮັດຜິດໃຈໃຜ, ພວກເຂົາລ່ຽນໄຫຼ ແລະ ຄ່ອງແຄ້ວ, ພວກເຂົາເກັ່ງໃນການເຮັດໂຕໃຫ້ເຂົ້າກັບທຸກສະຖານະການ ແລະ ບໍ່ມີໃຜສາມາດເຫັນຂໍ້ບົກຜ່ອງຂອງພວກເຂົາໄດ້. ພວກເຂົາເປັນຄືກັບຊາຕານຜູ້ຊົງຊີວິດ! ມີຄົນແບບນີ້ຢູ່ທ່າມກາງພວກເຈົ້າບໍ? (ມີ). ພວກເຈົ້າບໍ່ຄິດວ່າການໃຊ້ຊີວິດແບບນີ້ເມື່ອຍບໍ? (ແມ່ນ, ມັນເມື່ອຍ). ແລ້ວເຈົ້າໄດ້ຄິດຫາວິທີປ່ຽນແປງບໍ? ເຈົ້າປ່ຽນແປງແນວໃດ? ບາດກ້າວບຸກທະລຸຄວນເລີ່ມຕົ້ນຢູ່ໃສ? (ໂດຍການປະຕິບັດຄວາມຈິງ). ຢ່າເວົ້າວ່າ “ໂດຍການປະຕິບັດຄວາມຈິງ” ຫຼື “ໂດຍການເຂົ້າໃຈຄວາມຈິງ” ຫຼື “ໂດຍການເຂົ້າສູ່ຄວາມເປັນຈິງແຫ່ງຄວາມຈິງ”. ນີ້ເປັນການເວົ້າໃຫຍ່ ແລະ ມັນເກີນທີ່ມະນຸດຈະເອື້ອມເຖິງໄດ້, ດັ່ງນັ້ນ ຄຳເວົ້າເຫຼົ່ານີ້ຈຶ່ງເບິ່ງຄືວ່າວ່າງເປົ່າ. ກົງກັນຂ້າມ, ພວກເຮົາຕ້ອງເລີ່ມຕົ້ນດ້ວຍລາຍລະອຽດ. (ໂດຍການເປັນຄົນສັດຊື່). ນັ້ນແມ່ນການປະຕິບັດທີ່ເປັນຮູບປະທຳ. ການເປັນຄົນສັດຊື່ ຫຼື ລົງສູ່ລາຍລະອຽດເພີ່ມເຕີມອີກ: ເປັນຄົນທີ່ລຽບງ່າຍ ແລະ ເປີດໃຈ, ຄົນທີ່ບໍ່ປົກປິດສິ່ງໃດ, ບໍ່ຕົວະ, ບໍ່ເວົ້າອ້ອມຄ້ອມ ແລະ ເປັນຄົນກົງໄປກົງມາທີ່ມີຄວາມຍຸດຕິທຳ, ຄົນທີ່ສາມາດເວົ້າຕາມຄວາມຈິງ. ສົມມຸດວ່າມີຄົນຊົ່ວຮ້າຍທີ່ເຮັດສິ່ງທີ່ລົບກວນວຽກງານຂອງຄຣິສຕະຈັກ ແລະ ຜູ້ນຳໄດ້ມາຫາເຈົ້າເພື່ອເຂົ້າໃຈສະຖານະການໄດ້ດີຂຶ້ນ. ເຈົ້າຮູ້ວ່າໃຜເປັນຄົນເຮັດ, ແຕ່ຍ້ອນເຈົ້າມີຄວາມສຳພັນທີ່ດີກັບບຸກຄົນນັ້ນ ແລະ ເຈົ້າບໍ່ຕ້ອງການເຮັດຜິດໃຈພວກເຂົາ, ເຈົ້າຈຶ່ງເວົ້າຕົວະ ແລະ ເວົ້າວ່າເຈົ້າບໍ່ຮູ້. ຜູ້ນຳຖາມລາຍລະອຽດເພີ່ມເຕີມ ແລະ ເຈົ້າກໍເວົ້າກັບໄປກັບມາ, ສ້າງຂໍ້ອ້າງເພື່ອປົກປິດຄົນຊົ່ວ. ນັ້ນບໍ່ແມ່ນການຫຼອກລວງບໍ? ເຈົ້າບໍ່ໄດ້ບອກຄວາມຈິງກ່ຽວກັບສະຖານະການໃຫ້ແກ່ຜູ້ນຳ ແລະ ເຊື່ອງມັນແທນ. ເປັນຫຍັງເຈົ້າຈຶ່ງເຮັດແບບນີ້? ເພາະເຈົ້າບໍ່ຕ້ອງການເຮັດຜິດໃຈຜູ້ໃດ. ເຈົ້າຖືເອົາການປົກປ້ອງຄວາມສຳພັນສ່ວນບຸກຄົນ ແລະ ການບໍ່ເຮັດຜິດໃຈຜູ້ໃດມາກ່ອນ ແລະ ເຈົ້າຖືເອົາການເວົ້າຕາມຄວາມຈິງ ແລະ ການປະຕິບັດຄວາມຈິງເປັນສິ່ງສຸດທ້າຍ. ເຈົ້າຖືກຄວບຄຸມໂດຍຫຍັງ? ເຈົ້າຖືກຄວບຄຸມໂດຍອຸປະນິໄສແບບຊາຕານຂອງເຈົ້າ, ມັນໄດ້ປິດຜະນຶກປາກຂອງເຈົ້າ ແລະ ກີດກັນເຈົ້າຈາກການເວົ້າຕາມຄວາມຈິງ, ເຈົ້າສາມາດດຳລົງຊີວິດຕາມອຸປະນິໄສແບບຊາຕານຂອງເຈົ້າເທົ່ານັ້ນ. ອຸປະນິໄສທີ່ເສື່ອມຊາມແມ່ນຫຍັງ? ອຸປະນິໄສທີ່ເສື່ອມຊາມແມ່ນອຸປະນິໄສແບບຊາຕານ ແລະ ຄົນທີ່ດຳລົງຊີວິດຕາມອຸປະສິໄສທີ່ເສື່ອມຊາມຂອງຕົນແມ່ນຊາຕານຜູ້ຊົງຊີວິດ. ຄຳເວົ້າຂອງພວກເຂົາມັກຈະມີສິ່ງລໍ້ລວງຢູ່ໃນນັ້ນສະເໝີ, ມັນອ້ອມຄ້ອມຢູ່ສະເໝີ ແລະ ບໍ່ເຄີຍກົງໄປກົງມາ; ເຖິງແມ່ນວ່າພວກເຂົາຈະຖືກທຸບຕີຈົນຕາຍ, ພວກເຂົາກໍຈະບໍ່ເວົ້າຕາມຄວາມຈິງ. ນີ້ແມ່ນສິ່ງທີ່ເກີດຂຶ້ນເມື່ອອຸປະນິໄສທີ່ເສື່ອມຊາມຂອງບຸກຄົນໜຶ່ງຮ້າຍແຮງເກີນໄປ; ພວກເຂົາສູນເສຍຄວາມເປັນມະນຸດຂອງຕົນຢ່າງສົມບູນ ແລະ ກາຍເປັນມານຮ້າຍ. ພວກເຈົ້າຫຼາຍຄົນມັກທີ່ຈະເຮັດຜິດໃຈ ແລະ ສໍ້ໂກງພຣະເຈົ້າຫຼາຍກວ່າເພື່ອປົກປ້ອງຄວາມສຳພັນກັບຄົນອື່ນ ແລະ ສະຖານະ ແລະ ຊື່ສຽງທີ່ພວກເຈົ້າມີທ່າມກາງຄົນອື່ນ. ຄົນທີ່ເຮັດແບບນີ້ຮັກຄວາມຈິງບໍ? ພວກເຂົາເປັນຄົນທີ່ສະແຫວງຫາຄວາມຈິງບໍ? ພວກເຂົາເປັນຄົນທີ່ສໍ້ໂກງພຣະເຈົ້າໂດຍຮູ້ຕົວດີ, ເປັນຄົນທີ່ບໍ່ມີຄວາມຢຳເກງພຣະເຈົ້າໃນໃຈຂອງຕົນແມ່ນແຕ່ໜ້ອຍດຽວ. ພວກເຂົາກ້າທີ່ຈະສໍ້ໂກງພຣະເຈົ້າ; ຄວາມທະເຍີທະຍານ ແລະ ຄວາມກະບົດຂອງພວກເຂົາຕ້ອງຍິ່ງໃຫຍ່ແທ້ໆ! ໂດຍປົກກະຕິແລ້ວ ຄົນເຊັ່ນນີ້ຍັງຄິດວ່າພວກເຂົາຮັກ ແລະ ຢຳເກງພຣະເຈົ້າ ແລະ ມັກຈະເວົ້າວ່າ: “ທຸກໆຄັ້ງທີ່ຂ້ອຍຄິດເຖິງພຣະເຈົ້າ, ຂ້ອຍຄິດເຖິງວ່າພຣະອົງກວ້າງຂວາງສໍ່າໃດ, ຍິ່ງໃຫຍ່ສໍ່າໃດ ແລະ ບໍ່ສາມາດຢັ່ງເຖິງໄດ້ສ່ຳໃດ! ພຣະເຈົ້າຮັກມະນຸດ, ຄວາມຮັກຂອງພຣະອົງເປັນຈິງແທ້ໆ!” ເຈົ້າອາດຈະເວົ້າຄຳເວົ້າທີ່ເປັນຕາຟັງ, ແຕ່ເຈົ້າຈະບໍ່ເປີດເຜີຍຄົນຊົ່ວຮ້າຍຖ້າເຈົ້າເຫັນພວກເຂົາລົບກວນວຽກງານຂອງຄຣິສຕະຈັກ. ເຈົ້າເປັນຄົນທີ່ເຮັດໃຫ້ຄົນອື່ນພໍໃຈ, ເຈົ້າປົກປ້ອງແຕ່ກຽດສັກສີ, ຜົນກຳໄລ ແລະສະຖານະຂອງຕົນເອງເທົ່ານັ້ນ, ແທນທີ່ຈະປົກປ້ອງຜົນປະໂຫຍດໃນເຮືອນຂອງພຣະເຈົ້າ. ເມື່ອເຈົ້າຮູ້ສະພາວະທີ່ແທ້ຈິງຂອງເລື່ອງແລ້ວ, ເຈົ້າບໍ່ໄດ້ເວົ້າຕາມຄວາມຈິງ, ເຈົ້າເວົ້າກັບໄປກັບມາເພື່ອປົກປ້ອງຄົນຊົ່ວຮ້າຍ. ຖ້າເຈົ້າຖືກຂໍໃຫ້ເວົ້າຕາມຄວາມຈິງ, ມັນກໍຈະເປັນການຍາກຫຼາຍສຳລັບເຈົ້າ. ເຈົ້າເວົ້າເລື່ອງໄຮ້ສາລະຫຼາຍຢ່າງພຽງເພື່ອຫຼີກລ້ຽງທີ່ຈະບອກຄວາມຈິງ! ເມື່ອເຈົ້າເວົ້າ, ເຈົ້າກັບໄປວົນມາບ່ອນເກົ່າຫຼາຍ, ເຈົ້າໃຊ້ຄວາມຄິດຫຼາຍ ແລະ ດໍາລົງຊີວິດແບບອິດເມື່ອຍ, ທັງໝົດແມ່ນເພື່ອປົກປ້ອງຊື່ສຽງ ແລະ ຄວາມພູມໃຈຂອງເຈົ້າເອງ! ພຣະເຈົ້າພໍໃຈຄົນທີ່ເຮັດແບບນີ້ບໍ? ພຣະເຈົ້າກຽດຊັງຄົນຫຼອກລວງເໜືອສິ່ງອື່ນໃດ. ຖ້າເຈົ້າຕ້ອງການເປັນອິດສະຫຼະຈາກອິດທິພົນຂອງຊາຕານ ແລະ ບັນລຸຄວາມລອດພົ້ນ, ເຈົ້າກໍຕ້ອງຍອມຮັບຄວາມຈິງ. ເຈົ້າຕ້ອງເລີ່ມໂດຍການເປັນຄົນສັດຊື່ກ່ອນ. ເວົ້າກົງໄປກົງມາ, ເວົ້າຄວາມຈິງ, ບໍ່ຖືກຈຳກັດໂດຍຄວາມຮູ້ສຶກຂອງເຈົ້າ, ຈົ່ງປະຖິ້ມຄວາມຂີ້ຕົວະ ແລະ ການຫຼອກລວງຂອງເຈົ້າ ແລະ ຈົ່ງເວົ້າ ແລະ ຈັດການເລື່ອງຕ່າງໆດ້ວຍຫຼັກການ; ນີ້ແມ່ນວິທີການດຳລົງຊີວິດທີ່ງ່າຍ ແລະ ມີຄວາມສຸກ ແລະ ເຈົ້າຈະສາມາດດໍາລົງຊີວິດຢູ່ຕໍ່ໜ້າພຣະເຈົ້າ. ຖ້າເຈົ້າດຳລົງຊີວິດຕາມປັດຊະຍາຂອງຊາຕານຢູ່ສະເໝີ ແລະ ເພິ່ງພາການຕົວະ ແລະ ຄວາມເຈົ້າເລ່ເພື່ອໃຊ້ຊີວິດໄປແຕ່ລະວັນ, ແລ້ວເຈົ້າກໍຈະດຳລົງຊີວິດຢູ່ພາຍໃຕ້ອຳນາດຂອງຊາຕານ ແລະ ເຈົ້າຈະດຳລົງຊີວິດຢູ່ໃນຄວາມມືດ. ຖ້າເຈົ້າດຳລົງຊີວິດຢູ່ໃນໂລກຂອງຊາຕານ, ເຈົ້າຈະຍິ່ງຫຼອກລວງຫຼາຍຂຶ້ນເລື້ອຍໆເທົ່ານັ້ນ. ເຈົ້າໄດ້ເຊື່ອໃນພຣະເຈົ້າມາເປັນເວລາຫຼາຍປີ, ເຈົ້າໄດ້ຮັບຟັງຄຳເທດສອນຫຼາຍບົດ, ແຕ່ອຸປະນິໄສທີ່ເສື່ອມຊາມຂອງເຈົ້າຍັງບໍ່ທັນໄດ້ຖືກຊຳລະລ້າງເທື່ອ ແລະ ປັດຈຸບັນນີ້ເຈົ້າກໍຍັງດຳລົງຊີວິດຕາມອຸປະນິໄສແບບຊາຕານຂອງເຈົ້າຢູ່, ເຈົ້າບໍ່ຮູ້ສຶກກຽດຊັງເລື່ອງນີ້ບໍ? ເຈົ້າບໍ່ຮູ້ສຶກອາຍບໍ? ບໍ່ວ່າເຈົ້າເຊື່ອໃນພະເຈົ້າມາດົນປານໃດ, ຖ້າເຈົ້າຍັງເປັນຄືກັບຄົນທີ່ບໍ່ເຊື່ອ, ເຈົ້າຈະເຊື່ອໃນພຣະເຈົ້າໄປເພື່ອຫຍັງ? ເຈົ້າສາມາດບັນລຸຄວາມລອດພົ້ນຢ່າງແທ້ຈິງໂດຍການເຊື່ອໃນພຣະເຈົ້າແບບນີ້ບໍ? ເປົ້າໝາຍຊີວິດຂອງເຈົ້າບໍ່ໄດ້ປ່ຽນແປງ ແລະ ຫຼັກການ ແລະ ວິທີການຂອງເຈົ້າກໍບໍ່ປ່ຽນແປງເຊັ່ນກັນ; ສິ່ງດຽວທີ່ເຈົ້າມີທີ່ຜູ້ທີ່ບໍ່ເຊື່ອບໍ່ມີແມ່ນຊື່ຂອງ "ຜູ້ເຊື່ອ". ເຖິງແມ່ນວ່າໂດຍທາງພາຍນອກເຈົ້າຕິດຕາມພຣະເຈົ້າ, ອຸປະນິໄສຊີວິດຂອງເຈົ້າບໍ່ໄດ້ປ່ຽນແປງເລີຍ ແລະ ໃນທີ່ສຸດແລ້ວ ເຈົ້າຈະບໍ່ບັນລຸຄວາມລອດພົ້ນ. ຄວາມຫວັງຂອງເຈົ້າບໍ່ມີປະໂຫຍດຫຍັງເລີຍບໍ? ຄວາມເຊື່ອແບບນີ້ໃນພຣະເຈົ້າສາມາດຊ່ວຍໃຫ້ເຈົ້າໄດ້ຮັບຄວາມຈິງ ຫຼື ຊີວິດໄດ້ບໍ? ແນ່ນອນວ່າບໍ.

ມື້ນີ້ພວກເຮົາໄດ້ໂອ້ລົມກັນກ່ຽວກັບສາມລັກສະນະຂອງການປ່ຽນແປງອຸປະນິໄສ. ສະຫຼຸບສາມລັກສະນະເຫຼົ່ານັ້ນ. (ລັກສະນະທີໜຶ່ງແມ່ນຄວາມສາມາດທີ່ຈະຍອມຮັບ ແລະ ຍອມຕໍ່ສິ່ງທີ່ຖືກຕ້ອງ ແລະ ສອດຄ່ອງກັບຄວາມຈິງ. ລັກສະນະທີສອງແມ່ນຄວາມສາມາດທີ່ຈະສະແຫວງຫາຄວາມຈິງ ແລະ ນຳໄປປະຕິບັດເມື່ອບາງສິ່ງເກີດຂຶ້ນກັບເຈົ້າ ແລະ ບໍ່ຈັດການເລື່ອງຕ່າງໆຕາມຄວາມປະສົງຂອງເຈົ້າເອງ. ລັກສະນະທີສາມແມ່ນຄວາມສາມາດທີ່ຈະຄິດເຖິງຄວາມປະສົບຂອງພຣະເຈົ້າ, ກະບົດຕໍ່ເນື້ອໜັງ ແລະ ບັນລຸການຍອມຕໍ່ພຣະເຈົ້າ ບໍ່ວ່າເກີດຫຍັງຂຶ້ນກັບເຈົ້າກໍຕາມ). ພວກເຈົ້າທຸກຄົນຄວນໄຕ່ຕອງ ແລະ ໂອ້ລົມກ່ຽວກັບສາມລັກສະນະເຫຼົ່ານີ້. ພວກເຈົ້າຄວນປຽບທຽບຕົນເອງກັບລັກສະນະເຫຼົ່ານີ້ໃນຊີວິດຈິງຂອງພວກເຈົ້າ ແລະ ຝຶກຝົນຕົນເອງໃຫ້ປະຕິບັດ ແລະ ເຂົ້າສູ່ລັກສະນະເຫຼົ່ານັ້ນ, ດ້ວຍວິທີນີ້ ພວກເຈົ້າຈະສາມາດໄດ້ຮັບຄວາມຈິງ ແລະ ບັນລຸການປ່ຽນແປງອຸປະນິໄສໄດ້. ບໍ່ວ່າຈະໂອ້ລົມກ່ຽວກັບຄວາມຈິງລັກສະນະໃດກໍຕາມ, ມັນກໍຈະເປັນການງ່າຍສຳລັບຄົນທີ່ຮັກຄວາມຈິງທີ່ຈະຍອມຮັບມັນ. ຄົນທີ່ເຕັມໃຈນຳຄວາມຈິງໄປປະຕິບັດ ຈະສາມາດໄດ້ຮັບຄວາມຈິງ ແລະ ຄົນທີ່ໄດ້ຮັບຄວາມຈິງຈະສາມາດບັນລຸການປ່ຽນແປງອຸປະນິໄສໄດ້. ຄົນທີ່ບໍ່ມີມະໂນທຳ ຫຼື ເຫດຜົນ, ຄົນທີ່ບໍ່ຮັກຄວາມຈິງ ບໍ່ສາມາດຍອມຮັບ ຫຼື ປະຕິບັດຄວາມຈິງໄດ້, ດັ່ງນັ້ນ ພວກເຂົາຈະບໍ່ສາມາດໄດ້ຮັບຄວາມຈິງໄດ້. ບໍ່ວ່າບຸກຄົນໜຶ່ງຈະສາມາດໄດ້ຮັບຄວາມຈິງ ຫຼື ບໍ່ ຫຼື ບັນລຸການປ່ຽນແປງອຸປະນິໄສ ຫຼື ບໍ່ນັ້ນ ແມ່ນຂຶ້ນຢູ່ກັບການສະແຫວງຫາສ່ວນຕົວຂອງພວກເຂົາ.

16 ສິງຫາ 2015


ເງື່ອນໄຂຫ້າຢ່າງທີ່ຕ້ອງບັນລຸເພື່ອເລີ່ມຕົ້ນເສັ້ນທາງທີ່ຖືກຕ້ອງແຫ່ງຄວາມເຊື່ອໃນພຣະເຈົ້າ

ມີບັນຫາທີ່ມັກເກີດຂຶ້ນໃນອຸປະນິໄສທີ່ເສື່ອມຊາມຂອງຄົນ, ເປັນບັນຫາທີ່ມັກເກີດຂຶ້ນເຊິ່ງມີຢູ່ໃນຄວາມເປັນມະນຸດຂອງທຸກໆຄົນ, ເປັນບັນຫາທີ່ຮ້າຍແຮງທີ່ສຸດ. ບັນຫາທີ່ມັກເກີດຂຶ້ນນີ້ເປັນສ່ວນທີ່ອ່ອນແອທີ່ສຸດ ແລະ ເປັນອັນຕະລາຍທີ່ສຸດໃນຄວາມເປັນມະນຸດຂອງພວກເຂົາ ແລະ ໃນແກ່ນແທ້ຂອງທຳມະຊາດພວກເຂົາ, ມັນເປັນສິ່ງຍາກທີ່ສຸດທີ່ຈະຂຸດເອົາອອກ ຫຼື ປ່ຽນແປງ. ແມ່ນຫຍັງຄືບັນຫານີ້? ມັນກໍຄືມະນຸດຕ້ອງການເປັນຄົນທີ່ດີເລີດ, ເໜືອມະນຸດ, ສົມບູບແບບຢູ່ສະເໝີ. ຜູ້ຄົນເອງຄືສິ່ງຖືກສ້າງ. ສິ່ງຖືກສ້າງຈະສາມາດບັນລຸອຳນາດອັນໄພສານໄດ້ບໍ? ພວກເຂົາສາມາດບັນລຸຄວາມສົມບູນແບບ ແລະ ຄວາມໄຮ້ມົນທິນໄດ້ບໍ? ພວກເຂົາສາມາດບັນລຸຄວາມຊ່ຽວຊານໃນທຸກສິ່ງ, ມາເຂົ້າໃຈທຸກສິ່ງ, ເບິ່ງທຸກສິ່ງອອກ ແລະ ສາມາດເຮັດທຸກຢ່າງໄດ້ບໍ? ພວກເຂົາບໍ່ສາມາດເຮັດໄດ້. ເຖິງຢ່າງໃດກໍຕາມ, ພາຍໃນມະນຸດແມ່ນມີອຸປະນິໄສທີ່ເສື່ອມຊາມ ແລະ ຄວາມອ່ອນແອເຖິງຕາຍ: ທັນທີທີ່ພວກເຂົາຮຽນຮູ້ທັກສະ ຫຼື ວິຊາຊີບ, ຜູ້ຄົນກໍຈະຮູ້ສຶກວ່າພວກເຂົາມີຄວາມສາມາດ, ພວກເຂົາເປັນຄົນທີ່ມີສະຖານະ, ມີຄຸນຄ່າ ແລະ ພວກເຂົາເປັນຜູ້ຊ່ຽວຊານ. ບໍ່ວ່າພວກເຂົາຈະເກ່ງສໍ່າໃດກໍຕາມ, ພວກເຂົາທຸກຄົນກໍຕ້ອງການຫຸ້ມຫໍ່ຕົນເອງຂຶ້ນວ່າເປັນບາງຄົນມີຊື່ສຽງ ຫຼື ດີເດັ່ນ, ປ່ຽນຕົນເອງໃຫ້ກາຍເປັນຄົນມີຊື່ສຽງທີ່ເລັກໆນ້ອຍໆບາງຄົນ ແລະ ເຮັດໃຫ້ຄົນຄິດວ່າພວກເຂົາສົມບູນ ແລະ ໄຮ້ມົນທິນ, ບໍ່ມີຂໍ້ບົກຜ່ອງແມ່ນແຕ່ໜ້ອຍດຽວ; ໃນສາຍຕາຂອງຄົນອື່ນ, ພວກເຂົາປາຖະໜາທີ່ຈະກາຍເປັນຄົນມີຊື່ສຽງ, ມີລິດອຳນາດ ຫຼື ຍິ່ງໃຫຍ່ ແລະ ພວກເຂົາຕ້ອງການມີອຳນາດ, ສາມາດເຮັດທຸກສິ່ງໄດ້, ໂດຍບໍ່ມີຫຍັງທີ່ພວກເຂົາບໍ່ສາມາດເຮັດໄດ້. ພວກເຂົາຮູ້ສຶກວ່າ ຖ້າພວກເຂົາສະແຫວງຫາຄວາມຊ່ວຍເຫຼືອຈາກຄົນອື່ນ, ພວກເຂົາຈະປາກົດວ່າບໍ່ມີຄວາມສາມາດ, ອ່ອນແອ ແລະ ດ້ອຍກວ່າ ແລະ ຜູ້ຄົນຈະດູຖູກພວກເຂົາ. ດ້ວຍເຫດຜົນນີ້, ພວກເຂົາຈຶ່ງຕ້ອງການຮັກສາເບື້ອງໜ້າຢູ່ສະເໝີ. ເມື່ອຖືກຮຽກຮ້ອງໃຫ້ເຮັດບາງສິ່ງ, ບາງຄົນກໍເວົ້າວ່າພວກເຂົາຮູ້ວິທີທີ່ຈະເຮັດມັນ ເມື່ອໃນຄວາມເປັນຈິງແລ້ວ ພວກເຂົາບໍ່ຮູ້. ຫຼັງຈາກນັ້ນ, ພວກເຂົາກໍຈະຄົ້ນຫາມັນຢ່າງລັບໆ ແລະ ພະຍາຍາມຮຽນຮູ້ວິທີເຮັດສິ່ງນັ້ນ, ແຕ່ຫຼັງຈາກທີ່ສຶກສາມັນເປັນເວລາຫຼາຍມື້ ພວກເຂົາກໍຍັງບໍ່ເຂົ້າໃຈມັນວິທີການເຮັດມັນ. ເມື່ອຖືກຖາມວ່າພວກເຂົາກຳລັງຈັດການກັບມັນແນວໃດ, ພວກເຂົາເວົ້າວ່າ “ບໍ່ດົນ, ບໍ່ດົນ!” ແຕ່ໃນຫົວໃຈຂອງພວກເຂົາ, ພວກເຂົາກຳລັງຄິດວ່າ “ຂ້ອຍບໍ່ໄດ້ຢູ່ບ່ອນນັ້ນເທື່ອ, ຂ້ອຍບໍ່ຮູ້, ຂ້ອຍບໍ່ຮູ້ວ່າຈະເຮັດຫຍັງ! ຂ້ອຍຕ້ອງບໍ່ເປີດເຜີຍຂໍ້ມູນທີ່ເປັນຄວາມລັບ, ຂ້ອຍຕ້ອງທຳທ່າສະແດງຕໍ່, ຂ້ອຍບໍ່ສາມາດປ່ອຍໃຫ້ຜູ້ຄົນເຫັນຂໍ້ບົກຜ່ອງ ແລະ ຄວາມບໍ່ສົນໃຈຂອງຂ້ອຍ, ຂ້ອຍບໍ່ສາມາດປ່ອຍໃຫ້ພວກເຂົາດູຖູກຂ້ອຍ!” ນີ້ແມ່ນບັນຫາຫຍັງ? ນີ້ເປັນນະຮົກເປັນໆຂອງການພະຍາຍາມບໍ່ໃຫ້ເສຍໜ້າບໍ່ວ່າຢ່າງໃດກໍຕາມ. ນີ້ແມ່ນອຸປະນິໄສປະເພດໃດ? ຄວາມອວດດີຂອງຜູ້ຄົນດັ່ງກ່າວບໍ່ມີຂອບເຂດ, ພວກເຂົາໄດ້ສູນເສຍຄວາມຮູ້ສຶກທັງໝົດ. ພວກເຂົາບໍ່ປາຖະໜາທີ່ຈະມັກທຸກຄົນ, ພງກເຂົາບໍ່ຕ້ອງການເປັນຄົນທຳມະດາ, ຄົນປົກກະຕິ, ແຕ່ເປັນສຸດຍອດມະນຸດ, ຄົນດີເດັ່ນ ຫຼື ຄົນເກ່ງຮອບດ້ານ. ນີ້ແມ່ນບັນຫາທີ່ໃຫຍ່ຫຼວງ! ເມື່ອເວົ້າກ່ຽວກັບຄວາມອ່ອນແອ, ຂໍ້ບົກຜ່ອງ, ຄວາມບໍ່ຮູ້, ຄວາມໂງ່ຈ້າ ແລະ ການຂາດຄວາມເຂົ້າໃຈພາຍໃນຄວາມເປັນມະນຸດທີ່ປົກກະຕິ, ພວກເຂົາຈະສະຫຼຸບມັນທັງໝົດ ແລະ ບໍ່ປ່ອຍໃຫ້ຄົນອື່ນເຫັນມັນ ແລະ ຫຼັງຈາກນັ້ນກໍຈະສືບຕໍ່ແອບແຝງຕົນເອງ. ມີບາງຄົນທີ່ຫຼັບຫູຫຼັບຕາກັບທຸກສິ່ງ, ເຖິງຢ່າງນັ້ນກໍຍັງອ້າງວ່າພວກເຂົາເຂົ້າໃຈໃນຫົວໃຈຂອງພວກເຂົາ. ເມື່ອເຈົ້າຂໍໃຫ້ພວກເຂົາອະທິບາຍສິ່ງນັ້ນ ພວກເຂົາກໍຈະບໍ່ສາມາດອະທິບາຍໄດ້. ຫຼັງຈາກທີ່ຄົນອື່ນໄດ້ອະທິບາຍມັນ, ພວກເຂົາກໍຈະອ້າງວ່າພວກເຂົາກຳລັງຈະເວົ້າສິ່ງດັ່ງກ່າວ ແຕ່ບໍ່ທັນໄດ້ເວົ້າ. ພວກເຂົາເຮັດທຸກສິ່ງທີ່ພວກເຂົາສາມາດເຮັດໄດ້ເພື່ອແອບແຝງຕົນເອງ ແລະ ພະຍາຍາມດູດີ. ພວກເຈົ້າວ່າແນວໃດ, ຄົນແບບນັ້ນບໍ່ໄດ້ໃຊ້ຊີວິດຢ່າງເພີ້ຝັນບໍ? ພວກເຂົາບໍ່ໄດ້ກຳລັງຝັນບໍ? ພວກເຂົາບໍ່ຮູ້ວ່າພວກເຂົາເອງເປັນຜູ້ໃດ ຫຼື ພວກເຂົາບໍ່ຮູ້ຈັກວິທີທີ່ຈະດຳລົງຊີວິດຕາມຄວາມເປັນມະນຸດທີ່ປົກກະຕິ. ພວກເຂົາບໍ່ເຄີຍປະພຶດຄືກັບມະນຸດທີ່ແທ້ຈິງແມ່ນແຕ່ຄັ້ງດຽວ. ໃນການປະພຶດຕົນເອງ, ຖ້າຜູ້ຄົນເລືອກເສັ້ນທາງແບບນີ້ ໂດຍແທນທີ່ຈະເອົາຕີນຕິດດິດ ແຕ່ເອົາຫົວພວກເຂົາຄາຢູ່ໃນກ້ອນເມກ ແລະ ຕ້ອງການບິນຢູ່ສະເໝີ, ແລ້ວພວກເຂົາກໍຈະປະສົບກັບບັນຫາຢ່າງແນ່ນອນ. ຖ້າເຈົ້າຜ່ານຜ່າມື້ຂອງເຈົ້າໂດຍບໍ່ໄດ້ຢູ່ໃນໂລກຄວາມເປັນຈິງ, ຜ່ານຜ່າແບບມົ້ວໆ, ບໍ່ໄດ້ຈັບຕ້ອງກັບຄວາມເປັນຈິງເລີຍ, ໃຊ້ຊີວິດຕາມຈິນຕະນາການຂອງເຈົ້າເອງຢູ່ສະເໝີ, ແລ້ວນີ້ກໍເປັນບັນຫາ. ເສັ້ນທາງໃນຊີວິດທີ່ເຈົ້າເລືອກບໍ່ຖືກຕ້ອງ. ຖ້າເຈົ້າເຮັດແບບນີ້ ແລ້ວບໍ່ວ່າເຈົ້າເຊື່ອໃນພຣະເຈົ້າແນວໃດກໍຕາມ, ເຈົ້າກໍຈະບໍ່ເຂົ້າໃຈຄວາມຈິງ ຫຼື ເຈົ້າຈະບໍ່ສາມາດຮັບເອົາຄວາມຈິງໄດ້. ເພື່ອເວົ້າຢ່າງຊື່ສັດກັບເຈົ້າ, ເຈົ້າບໍ່ສາມາດຮັບເອົາຄວາມຈິງໄດ້ ເພາະຈຸດເລີ່ມຕົ້ນຂອງເຈົ້າບໍ່ຖືກຕ້ອງ. ເຈົ້າຕ້ອງຮຽນຮູ້ທີ່ຈະຍ່າງໃນພື້ນດິນ ແລະ ຍ່າງຢ່າງໝັ້ນຄົງ ເທື່ອລະກ້າວ. ຖ້າເຈົ້າສາມາດຍ່າງໄດ້, ກໍຈົ່ງຍ່າງ; ຢ່າພະຍາຍາມຮຽນຮູ້ວິທີການແລ່ນ. ຖ້າເຈົ້າສາມາດຍ່າງເທື່ອລະກ້າວ, ແລ້ວຢ່າພະຍາຍາມຍ່າງເທື່ອລະສອງກ້າວ. ເຈົ້າຕ້ອງປະພຶດຕົນເອງດ້ວຍຕີນຂອງເຈົ້າຕິດແໜ້ນຢູ່ກັບພື້ນ. ຢ່າພະຍາຍາມເປັນສຸດຍອດມະນຸດ, ເປັນຄົນຍິ່ງໃຫຍ່ ຫຼື ເປັນຄົນສູງສົ່ງ. ຍ້ອນຖືກຄອບງໍາໂດຍອຸປະນິໄສທີ່ຊົ່ວຮ້າຍຂອງພວກເຂົາ, ມະນຸດແອບມີຄວາມທະເຍີທະຍານ ແລະ ຄວາມປາດຖະໜາບາງຢ່າງຢູ່ຂ້າງໃນພວກເຂົາ, ເຊິ່ງລີ້ຢູ່ພາຍໃນຫົວໃຈຂອງພວກເຂົາ. ພວກເຂົາບໍ່ຕ້ອງການໃຊ້ຊີວິດບົນຄວາມເປັນຈິງ, ໃນທາງກົງກັນຂ້າມ ພວກເຂົາຕ້ອງການແລ່ນອອກໄປສູ່ອາກາດ, ໃຊ້ຊີວິດທ່າມກາງກ້ອນເມກ ແລະ ໝອກ. ພວກເຂົາບໍ່ໄດ້ກຳລັງຝັນບໍ? ຄົນໃຊ້ຊີວິດໃນກາງອາກາດໄດ້ບໍ? ນີ້ຄືອານາເຂດຂອງຊາຕານ, ບໍ່ແມ່ນບ່ອນໃຫ້ຄົນຢູ່. ພຣະເຈົ້າສ້າງມະນຸດຈາກຂີ້ຝຸ່ນເທິງໂລກ; ພຣະອົງເຮັດໃຫ້ພວກເຂົາໃຊ້ຊີວິດເທິງພື້ນດິນ, ໃຊ້ຊີວິດຢ່າງເປັນປົກກະຕິ ແລະ ໂດຍມີກົດລະບຽບ, ຮຽນຮູ້ຄວາມຮູ້ຮ່ວມກັນກ່ຽວກັບວິທີການປະພຶດ, ຮຽນຮູ້ກ່ຽວກັບວິທີການກະທຳ, ຮຽນຮູ້ກ່ຽວກັບວິທີການໃຊ້ຊີວິດ ແລະ ວິທີການນະມັດສະການພຣະອົງ. ພຣະເຈົ້າບໍ່ມອບປີກໃຫ້ຜູ້ຄົນ ແລະ ພຣະອົງບໍ່ໄດ້ອະນຸຍາດໃຫ້ພວກເຂົາໃຊ້ຊີວິດໃນອາກາດ. ຜູ້ທີ່ພະເນຈອນໄປມາໃນອາກາດແມ່ນຊາຕານ ແລະ ວິນຍານຊົ່ວຮ້າຍທຸກຮູບແບບ, ບໍ່ແມ່ນຄົນ. ຖ້າຄົນມີຄວາມທະເຍີທະຍານນີ້ຢູ່ສະເໝີ, ຕ້ອງການກາຍມາເປັນສຸດຍອດມະນຸດຢູ່ສະເໝີ, ຕ້ອງການເປັນບາງສິ່ງ, ແລ້ວພວກເຂົາກໍກຳລັງເອີ້ນຫາບັນຫາ. ມັນເປັນເລື່ອງງ່າຍທີ່ຈະຫຼົງໄຫຼໂດຍສິ້ນເຊີງ! ກ່ອນອື່ນໝົດ, ຄວາມຄິດ ແລະ ແນວຄິດນີ້ຂອງເຈົ້າແມ່ນບໍ່ຖືກຕ້ອງ. ມັນມາຈາກຊາຕານ, ໄປໄກເກີນຄວາມເປັນຈິງໂດຍສິ້ນເຊີງ, ບໍ່ສອດຄ່ອງກັບຂໍ້ຮຽກຮ້ອງຂອງພຣະເຈົ້າເລີຍ ແລະ ໄປໄກຈາກພຣະທຳຂອງພຣະເຈົ້າໂດຍສິ້ນເຊີງ. ແລ້ວຄວາມຄິດນີ້ແມ່ນຫຍັງ? ມັນເປັນການຕ້ອງການເປັນອິດສະຫຼະຈາກຄວາມຕໍ່າຊ້າຢູ່ສະເໝີ, ໂດດເດັ່ນ, ບໍ່ມີໝູ່, ຍອດຢ້ຽມເກີນທຽບໄດ້, ເຜີຍແຜ່ຄວາມຄິດຂອງຕົນເອງຢ່າງເປັນອິດສະຫຼະ, ເລີ່ມມີຊື່ສຽງ ແລະ ຍິ່ງໃຫຍ່, ເປັນມິ່ງຂວັນໃນຫົວໃຈຂອງຄົນ, ສິ່ງເຫຼົ່ານີ້ບໍ່ແມ່ນເປົ້າໝາຍທີ່ຄົນໆໜຶ່ງຄວນສະແຫວງຫາບໍ? ບໍ່ແມ່ນຢ່າງແນ່ນອນ. ໃນບັນດາພຣະທຳທັງໝົດຂອງພຣະເຈົ້າ, ບໍ່ມີຄົນດຽວທີ່ບອກໃຫ້ຄົນພະຍາຍາມກາຍເປັນສຸດຍອດມະນຸດ, ຄົນເຂັ້ມແຂງ, ຄົນມີຊື່ສຽງ ຫຼື ຄົນຍິ່ງໃຫຍ່. ບໍ່ມີຫຍັງໃນບັນດາສິ່ງເຫຼົ່ານີ້ທີ່ຄົນຈິນຕະນາການຈະເປັນເລື່ອງແທ້, ບໍ່ມີຫຍັງເລີຍທີ່ມີຢູ່. ການສະແຫວງຫາສິ່ງເຫຼົ່ານີ້ຄືການຂຸດຂຸມສົບຂອງເຈົ້າເອງ, ຍິ່ງເຈົ້າສະແຫວງຫາພວກມັນຫຼາຍສໍ່າໃດ ເຈົ້າກໍຍິ່ງຈະຕາຍໄວຂຶ້ນສໍ່ານັ້ນ. ນີ້ຄືຫົນທາງສູ່ຄວາມຫາຍະນະ.

ຍ້ອນພຣະເຈົ້າໄດ້ກ່າວພຣະທຳຫຼາຍຂໍ້, ພວກເຈົ້າຮູ້ບໍວ່າແມ່ນຫຍັງຄືຂໍ້ຮຽກຮ້ອງຂອງພຣະອົງສຳລັບພຶດຕິກຳຂອງຜູ້ຄົນ? (ພຣະອົງຕ້ອງການໃຫ້ພວກເຂົາປະພຶດຕົນເອງຢ່າງມີສະຕິ.) (ພຣະອົງຕ້ອງການໃຫ້ພວກເຂົາປະພຶດຕົນເອງ ແລະ ເຮັດບົນຄວາມເປັນຈິງ, ຢ່າງບາກບັ່ນ ແລະ ບໍ່ດຶງດູດຄວາມສົນໃຈ.) ເຖິງແມ່ນວ່າຄຳເວົ້າສອງສາມຄຳເຫຼົ່ານີ້ງ່າຍໆ, ຄົນສ່ວນໃຫຍ່ບໍ່ສາມາດບັນລຸພວກມັນໄດ້; ມີພຽງແຕ່ຄົນຊື່ສັດທີ່ສາມາດເຮັດໄດ້. ໃນຄວາມເປັນຈິງແລ້ວ, ບໍ່ວ່າພວກເຈົ້າຈະສະແດງມັນແນວໃດກໍຕາມ, ຖ້າຈະເວົ້າໃຫ້ສັ້ນໆກໍຄື ພຣະເຈົ້າຮຽກຮ້ອງໃຫ້ຄົນຊື່ສັດ. ມີພຽງແຕ່ຄົນຊື່ສັດຈຶ່ງສາມາດປະພຶດຕົນເອງຢ່າງມີສະຕິ, ໃຊ້ພື້ນຖານຂອງພວກເຂົາບົນຄວາມເປັນຈິງເມື່ອພວກເຂົາກະທຳ, ບໍ່ດຶງດູດຄວາມສົນໃຈ ແລະ ບາກບັ່ນ, ສະນັ້ນການເປັນຄົນຊື່ສັດຈຶ່ງຖືກຕ້ອງ ແລະ ພຣະເຈົ້າກໍມັກຄົນຊື່ສັດ. ພຣະເຈົ້າດູຖູກຄົນຫຼອກລວງ. ຄົນທີ່ບໍ່ປະພຶດຕົນເອງຢ່າງມີສະຕິ, ຄົນທີ່ບໍ່ມີພື້ນຖານຂອງພວກເຂົາບົນຄວາມເປັນຈິງໃນຂະນະທີ່ພວກເຂົາກະທຳ, ກໍເປັນຄົນຫຼອກລວງ. ເຈົ້າເຂົ້າໃຈບໍເມື່ອເວົ້າໃນລັກສະນະນີ້? ສະນັ້ນບອກເຮົາອີກຄັ້ງເບິ່ງວ່າ ນອກຈາກການຮຽກຮ້ອງໃຫ້ພວກເຂົາເປັນຄົນຊື່ສັດ, ພຣະເຈົ້າມີຂໍ້ຮຽກຮ້ອງຫຍັງອີກສຳລັບຜູ້ຄົນ? (ພວກເຂົາຈຳເປັນຕ້ອງຖ່ອມຕົນເອງ.) ພວກເຈົ້າເວົ້າວ່າ “ຖ່ອມ”, ແຕ່ມັນມີເຫດຜົນບໍທີ່ຈະໃຊ້ຄຳເວົ້ານີ້ເພື່ອອະທິບາຍຜູ້ຄົນ? (ມັນບໍ່ມີເຫດຜົນ.) ເປັນຫຍັງມັນຈຶ່ງບໍ່ມີເຫດຜົນ? ຍ້ອນຖືກຊາຕານເຮັດໃຫ້ເສື່ອມຊາມ, ມະນຸດຊາດບໍ່ມີສະຖານະໃນຕອນຕົ້ນ; ພວກເຂົາມີຕ້ອຍຕໍ່າກວ່າໂຕໜອນໃນຕອນຕົ້ນ, ສະນັ້ນພວກເຂົາຈະສາມາດຖ່ອມຕົວໄດ້ຫຼາຍສໍ່າໃດອີກ? ຖ້າພວກເຂົາຫຼຸດຕົນເອງລົງຫຼາຍກວ່ານີ້, ພວກເຂົາຈະກາຍມາເປັນຫຍັງ? ພວກເຂົາຈະບໍ່ກາຍມາເປັນມານຮ້າຍ ຫຼື ສັດຮ້າຍບໍ? ມະນຸດຖືກສ້າງໂດຍພຣະເຈົ້າ ແລະ ທຸກສິ່ງທີ່ຖືກສ້າງໂດຍພຣະເຈົ້າກໍມີສັນຊາດຕະຍານຂອງມະນຸດ. ທຸກຄົນສາມາດບັນລຸສິ່ງຕ່າງໆທີ່ພວກເຂົາຄວນມີ, ເຊິ່ງລ້ວນແລ້ວແຕ່ເປັນສ່ວນໃນພຶດຕິກຳ ແລະ ການສະແດງອອກທີ່ປົກກະຕິຂອງພວກເຂົາ. ໃຫ້ພວກເຮົາເວົ້າເຖິງຄວາມສຸກ, ຄວາມໃຈຮ້າຍ, ຄວາມເສົ້າໃຈ ແລະ ຄວາມປິຕິຍິນດີກ່ອນ, ເຊິ່ງເປັນອາລົມບາງຢ່າງທີ່ຄົນມີ. ເມື່ອຄົນໃດໜຶ່ງໂສກເສົ້າ ຫຼື ເສົ້າໃຈ, ການສະແດງອອກທີ່ມັກເກີດຂຶ້ນຫຼາຍທີ່ສຸດຄືການຮ້ອງໄຫ້. ມັນເປັນການສະແດງອອກໂດຍທຳມະຊາດຂອງມະນຸດຊາດທີ່ປົກກະຕິ. ເມື່ອເຈົ້າເສົ້າໃຈ ຫຼື ເຈັບປວດ, ເຈົ້າສາມາດຮ້ອງໄຫ້, ປ່ອຍໃຫ້ນໍ້າຕາຂອງເຈົ້າອອກມາ. ຢ່າທຳທ່າ. ບາງຄົນເວົ້າວ່າ: “ຂ້ອຍບໍ່ຮ້ອງໄຫ້, ຂ້ອຍເປັນຜູ້ຊາຍທີ່ເຂັ້ມແຂງ ແລະ ຜູ້ຊາຍແທ້ບໍ່ຮ້ອງໄຫ້ງ່າຍໆ!” ຄົນອື່ນເວົ້າວ່າ: “ເຖິງແມ່ນຂ້ອຍເປັນແມ່ຍິງ, ຂ້ອຍກໍເດັດດ່ຽວ. ຂ້ອຍຕ້ອງເຂັ້ມແຂງຄືກັບຜູ້ຊາຍ. ຂ້ອຍຈະກາຍມາເປັນວິລະສະຕີ, ບໍ່ແມ່ນແມ່ຍິງທີ່ອ່ອນແອ”. ຄວາມຄິດປະເພດນີ້ຖືກຕ້ອງບໍ? ນີ້ແມ່ນຄວາມເປັນມະນຸດປະເພດໃດ? ນີ້ຄືການທຳທ່າ; ມັນບໍ່ແມ່ນຄວາມຈິງ. ສິ່ງທີ່ທຳທ່າບໍ່ແມ່ນການສະແດງອອກເຖິງຄວາມເປັນມະນຸດທີ່ປົກກະຕິ. ໃນທາງກົງກັນຂ້າມ, ມັນເປັນການປາກົດຕົວທີ່ປອມຕໍ່ຄົນອື່ນ, ບິດເບືອນຄວາມເປັນມະນຸດທີ່ປົກກະຕິໂດຍສົມບູນ. ສະນັ້ນເມື່ອຄົນມີບາງຢ່າງໃຫ້ເສົ້າໃຈ ຫຼື ວິຕົກກັງວົນ, ເມື່ອພວກເຂົາຖອນຫາຍໃຈ ຫຼື ເມື່ອການສະແດງອອກຂອງພວກເຂົາຈິງຈັງພໍສົມຄວນ ຫຼື ເມື່ອພວກເຂົາບໍ່ຕ້ອງການກິນ, ທຸກສິ່ງເຫຼົ່ານີ້ຄືການສະແດງອອກເຖິງຄວາມເປັນມະນຸດທີ່ປົກກະຕິ, ເຊິ່ງບໍ່ມີຜູ້ໃດສາມາດປົກປິດໄດ້. ເມື່ອຄົນໃດໜຶ່ງພົບກັບບາງສິ່ງທີ່ດີ, ພວກເຂົາກໍຍິ້ມ ເຊິ່ງຍັງເປັນການສະແດງອອກທີ່ປົກກະຕິອີກດ້ວຍ. ມີບາງຄົນທີ່ບໍ່ກ້າຫົວຂວັນສຽງດັງເມື່ອພວກເຂົາພໍໃຈ. ພວກເຂົາຫຸບປາກຂອງພວກເຂົາຢູ່ສະເໝີເພື່ອເຊື່ອງຮອຍຍິ້ມຂອງພວກເຂົາ, ຢ້ານຄຳເວົ້າຢອກຂອງຜູ້ຄົນຢູ່ສະເໝີ. ນັ້ນຄືເລື່ອງປົກກະຕິບໍ? (ມັນບໍ່ແມ່ນເລື່ອງປົກກະຕິ.) ສິ່ງນີ້ຍັງເປັນການທຳທ່າ. ພວກເຂົາຄິດວ່າແມ່ຍິງບໍ່ສາມາດຫົວຂວັນໄດ້ໃນບ່ອນສາທາລະນະຕໍ່ໜ້າຫຼາຍຄົນ ແລະ ໂດຍສະເພາະແລ້ວພວກເຂົາບໍ່ສາມາດເຮັດໃຫ້ເຫັນແຂ້ວຂອງພວກເຂົາ, ຖ້າບໍ່ດັ່ງນັ້ນຜູ້ຄົນຈະດູຖູກ ຫຼື ດູໝິ່ນພວກເຂົາ, ສະນັ້ນພວກເຂົາຈຶ່ງຕ້ອງຄວບຄຸມຕົນເອງ ແລະ ພວກເຂົາບໍ່ສາມາດເຮັດຫຼິ້ນໆໄດ້. ນີ້ຄືຜົນຮັບຂອງການສຶກສາວັດທະນະທຳຈີນແບບດັ້ງເດີມ. ໃນຄົນທີ່ມີຄວາມສຸກ, ຄວາມໃຈຮ້າຍ, ຄວາມທຸກໃຈ ແລະ ຄວາມປິຕິຍິນດີທີ່ບໍ່ປົກກະຕິ, ຄົນອື່ນບໍ່ສາມາດເຫັນການສຳແດງອອກ ຫຼື ຄວາມຕ້ອງການໃນຄວາມເປັນມະນຸດທີ່ປົກກະຕິຂອງພວກເຂົາ. ຄົນປະເພດນີ້ເປັນປົກກະຕິບໍ? (ພວກເຂົາບໍ່ປົກກະຕິ.) ບໍ່ໄດ້ມີຫຍັງໃນຄວາມຄິດຂອງພວກເຂົາທີ່ຄອບງໍາພວກເຂົາບໍ? ຄົນຖືກຊາຕານເຮັດໃຫ້ເສື່ອມຊາມຢ່າງຮຸນແຮງ. ນັ້ນຄືລັກສະນະທີ່ເປັນແທ້ໆ. ພວກເຂົາເປັນຜີສາດຫຼາຍກວ່າຜູ້ຄົນ. ນີ້ຄືການປາກົດຕົວຂອງຄົນທີ່ຖືກຄອບງໍາໂດຍທຳມະຊາດທີ່ໂຫດຫ້ຽມ. ພວກເຂົາບໍ່ເປັນຈິງທີ່ສຸດ ແລະ ພວກເຂົາທຳທ່າຫຼາຍເກີນໄປ. ເປັນຫຍັງຄົນທີ່ເຊື່ອໃນພຣະເຈົ້າເປັນເວລາຫຼາຍປີຈຶ່ງເກືອບບໍ່ໄດ້ປ່ຽນແປງຫຍັງເລີຍ? ໃນໜຶ່ງດ້ານ, ຄົນບໍ່ມີຄວາມຮູ້ທີ່ຖືກຕ້ອງ ຫຼື ມຸມມອງທີ່ຊັດເຈນກ່ຽວກັບເສັ້ນທາງ, ຫຼັກການ, ທິດທາງ ແລະ ເປົ້າໝາຍຂອງການເປັນຄົນປົກກະຕິ ແລະ ພວກເຂົາບໍ່ມີມຸມມອງທີ່ຊັດເຈນກ່ຽວກັບເສັ້ນທາງໃນການສະແຫວງຫາຄວາມຈິງ. ໃນອີກດ້ານໜຶ່ງ, ຄົນປະເພດນີ້ເມີນເສີຍ. ເຖິງແມ່ນວ່າພວກເຂົາໃຊ້ຊີວິດສີ່ສິບ ຫຼື ຫ້າສິບປີ, ພວກເຂົາກໍບໍ່ຮູ້ຫຍັງກ່ຽວກັບວິທີການເປັນຄົນຊື່ສັດ ຫຼື ຂໍ້ຮຽກຮ້ອງທີ່ພວກເຂົາຕ້ອງບັນລຸເພື່ອດຳລົງຊີວິດຕາມຄວາມເປັນມະນຸດທີ່ປົກກະຕິ. ນີ້ເປັນເພາະວັດທະນະດັ້ງເດີມໄດ້ວາງຮາກເລິກເກີນໄປໃນຫົວໃຈຂອງຜູ້ຄົນ ແລະ ພວກເຂົາຕ້ອງການທຳທ່າຢູ່ສະເໝີວ່າພວກເຂົາເປັນຄົນບໍລິສຸດ ແລະ ຍິ່ງໃຫຍ່ດັ່ງທີ່ພວກເຂົາຈິນຕະນາການວ່າຕົນເອງເປັນ, ເຊິ່ງເຮັດໃຫ້ພວກເຂົາເຂົ້າໃຈສິ່ງຕ່າງໆໃນລັກສະນະທີ່ມີອະຄະຕິ, ເປັນຕາຫົວ ແລະ ແປກປະຫຼາດ. ມີຄົນແບບນັ້ນຢູ່ທ່າມກາງພວກເຈົ້າບໍ? ບາງຄົນບໍ່ເຄີຍເປີດຫົວໃຈຂອງພວກເຂົາໃຫ້ຄົນອື່ນຈັກເທື່ອ ແລະ ພວກເຂົາບໍ່ຮູ້ຈັກວິທີການເວົ້າກ່ຽວກັບຄວາມຄິດສ່ວນໃນສຸດຂອງພວກເຂົາ. ພວກເຂົາເບິ່ງຄືກັບວ່າພວກເຂົາບໍ່ມີຄວາມຫຍຸ້ງຍາກ, ຄືກັບວ່າພວກເຂົາບໍ່ເຄີຍຄິດລົບ ຫຼື ອ່ອນແອ, ຄືກັບວ່າພວກເຂົາບໍ່ເຄີຍມີຄວາມຫຍຸ້ງຍາກຫຍັງກັບການເຂົ້າສູ່ຊີວິດ. ພວກເຂົາບໍ່ຕ້ອງການສະແຫວງຫາຫຍັງ ແລະ ໂອ້ລົມກັບຄົນອື່ນ ແລະ ພວກເຂົາບໍ່ຕ້ອງການການໂອ້ລົມ, ການບຳລຸງລ້ຽງ, ການຊ່ວຍເຫຼືອ ຫຼື ການຊ່ວຍຈາກຄົນໃດໆ. ພວກເຂົາເບິ່ງຄືກັບວ່າພວກເຂົາເຂົ້າໃຈທຸກສິ່ງດ້ວຍຕົວພວກເຂົາເອງ ແລະ ສາມາດແກ້ໄຂທຸກຢ່າງໄດ້. ເມື່ອຄົນໃດໜຶ່ງຖາມພວກເຂົາວ່າພວກເຂົາເຄີຍຄິດລົບມາກ່ອນ ຫຼື ບໍ່, ພວກເຂົາກໍເວົ້າວ່າ: “ຂ້ອຍຄິດລົບໃນບາງຄັ້ງບາງຄາວ, ແຕ່ຂ້ອຍພຽງແຕ່ອະທິຖານຫາພຣະເຈົ້າ, ມີຄວາມຕັ້ງໃຈຂອງຂ້ອຍ ແລະ ກ່າວຄຳສາບານ ແລະ ຈາກນັ້ນຂ້ອຍກໍບໍ່ເປັນຫຍັງ”. ນີ້ແມ່ນຄົນປະເພດໃດ? ໃນພາຍນອກ, ມັນອາດບໍ່ປາກົດຄືກັບວ່າມີຫຼາຍຄົນທີ່ເປັນແບບນັ້ນ, ແຕ່ໃນຄວາມເປັນຈິງແລ້ວ ມີຫຼາຍຄົນທີ່ມີສະພາວະເຫຼົ່ານີ້. ຈົນຮອດມື້ນີ້, ຄົນແບບນີ້ບໍ່ຮູ້ຄວາມໝາຍຂອງການເຊື່ອໃນພຣະເຈົ້າ. ພວກເຂົາຄິດວ່າການເຊື່ອໃນພຣະເຈົ້າພຽງແຕ່ໝາຍຄວາມເຖິງການຮັບຮູ້ພຣະອົງ ແລະ ການເປັນຄົນດີ ແລະ ພວກເຂົາຈະ “ກາຍມາເປັນຄົນອະມະຕະ ແລະ ຮັບເອົາຫົນທາງ” ໃນມື້ໜຶ່ງ ແລະ ເຂົ້າສູ່ອານາຈັກສະຫວັນ, ດັ່ງທີ່ຊາວພຸດເວົ້າກ່ຽວກັບການເປັນອິດສະຫຼະຈາກຄວາມປາດຖະໜາ ແລະ ຄວາມຫຼົງໄຫຼຂອງມະນຸດ ຫຼື ບໍລິສຸດຈາກຫົວໃຈ ແລະ ການມີຄວາມປາດຖະໜາສອງສາມຢ່າງ. ພວກເຂົາເຮັດວຽກຢ່າງດຸໝັ່ນ ແລະ ພະຍາຍາມຕົນເອງຢ່າງໜັກໃນທິດທາງນີ້, ແຕ່ນີ້ຄືການເຊື່ອໃນພຣະເຈົ້າບໍ? ເຖິງແມ່ນໃນຕອນນີ້, ພວກເຂົາບໍ່ຮູ້ວ່າການເຊື່ອໃນພຣະເຈົ້າແມ່ນຫຍັງ ແລະ ພວກເຂົາບໍ່ຮູ້ວ່າພວກເຂົາຄວນສະແຫວງຫາຫຍັງ ຫຼື ພວກເຂົາຄວນເປັນຄົນປະເພດໃດ. ບໍ່ວ່າພວກເຂົາຈະຮັບຟັງຄຳເທດສະໜາຫຼາຍສໍ່າໃດກໍຕາມກ່ຽວກັບຄວາມຈິງ, ເປົ້າໝາຍທີ່ພວກເຂົາສະແຫວງຫາກໍບໍ່ປ່ຽນແປງ ແລະ ມຸມມອງຂອງພວກເຂົາຕໍ່ການເຊື່ອໃນພຣະເຈົ້າກໍບໍ່ປ່ຽນແປງ. ສິ່ງນີ້ຂ້ອນຂ້າງເປັນບັນຫາ! ຖ້າເຈົ້າເຖິງກັບບໍ່ເຂົ້າໃຈຄວາມໝາຍຂອງການເຊື່ອໃນພຣະເຈົ້າ, ແລ້ວເຈົ້າຈະສາມາດຮູ້ໄດ້ບໍວ່າພຣະທຳຂອງເຈົ້າເປັນຜູ້ໃດ? ຖ້າເຈົ້າເຖິງກັບບໍ່ເຂົ້າໃຈຄວາມໝາຍຂອງການເຊື່ອໃນພຣະເຈົ້າ, ແລ້ວເຈົ້າຈະສາມາດສະແຫວງຫາຄວາມຈິງບໍ? ຄົນໆໜຶ່ງທີ່ບໍ່ມີຄວາມຮູ້ກ່ຽວກັບນິມິດຂອງການເຊື່ອໃນພຣະເຈົ້າຢ່າງສິ້ນເຊີງຈະສາມາດຮັກຄວາມຈິງໄດ້ບໍ? ຄົນທີ່ບໍ່ເຂົ້າໃຈນິມິດຂອງການເຊື່ອໃນພຣະເຈົ້າເປັນຄົນທີ່ບໍ່ສາມາດຮັບເອົາຄວາມຈິງ. ມັນໄຮ້ປະໂຫຍດທີ່ຈະຖາມຄົນປະເພດນີ້ວ່າພວກເຂົາຮັກຄວາມຈິງ ຫຼື ບໍ່; ພວກເຂົາບໍ່ເຂົ້າໃຈຄວາມໝາຍຂອງການເຊື່ອໃນພຣະເຈົ້າ ຫຼື ການສະແຫວງຫາຄວາມຈິງ. ພວກເຂົາບໍ່ເຂົ້າໃຈສິ່ງເຫຼົ່ານີ້. ບໍ່ວ່າພວກເຂົາຈະເຊື່ອໃນພຣະເຈົ້າເປັນເວລາສາມປີ ຫຼື ຫ້າປີ, ສິບປີ ຫຼື ແປດປີ, ບໍ່ມີຜູ້ໃດໃນບັນດາພວກເຂົາທີ່ເຂົ້າໃຈຄວາມຈິງ. ສິ່ງດຽວທີ່ພວກເຂົາຮູ້ກໍຄືການເຊື່ອໃນພຣະເຈົ້າແມ່ນການເປັນຄົນດີ, ການເຮັດສິ່ງດີໆ, ການໃຈດີ ແລະ ມີຄວາມກຸສົນ ແລະ ພວກເຂົາຄິດວ່ານີ້ຄືວິທີການທີ່ມີກຽດໃນການໃຊ້ຊີວິດ. ມຸມມອງນີ້ບໍ່ແມ່ນພໍເປັນພິທີ ແລະ ຫຼ້າສະໄໝເກີນໄປບໍ? ສິ່ງນີ້ບໍ່ສາມາດເຂົ້າກັນໄດ້ ແລະ ບໍ່ເຊື່ອມໂຍງກັບຄວາມຈິງຂອງການເຊື່ອໃນພຣະເຈົ້າໂດຍສິ້ນເຊີງ. ຄົນທີ່ເຊື່ອໃນພຣະເຈົ້າເປັນເວລາຫຼາຍປີ, ແຕ່ຍັງປະຕິບັດຕໍ່ເລື່ອງຄວາມເຊື່ອໃນພຣະເຈົ້າດ້ວຍມຸມມອງ, ຄວາມຄິດ ແລະ ວິທີການຂອງຜູ້ເຊື່ອ, ຊາວພຸດ ແລະ ຜູ້ເຊື່ອລັດທິເຕົ໋າ, ຄົນທີ່ເພິ່ງພາແນວຄິດ ແລະ ຈິນຕະນາການດັ້ງເດີມເພື່ອຍ່າງໃນເສັ້ນທາງແຫ່ງຄວາມເຊື່ອໃນພຣະເຈົ້າ, ຄົນທີ່ເຊື່ອຢ່າງຜິດໆວ່າຄວາມເຂົ້າໃຈຂອງພວກເຂົາບໍລິສຸດ, ຄົນທີ່ຄິດວ່າການເຊື່ອໃນພຣະເຈົ້າໃນລັກສະນະນີ້ເປັນວິທີການດຽວທີ່ຈະສະແຫວງຫາຄວາມຈິງ, ພວກເຂົາບໍ່ໄດ້ເພິ່ງພາຕົນເອງບໍ?

ຄົນຈີນມີພື້ນຫຼັງວັດທະນະທຳດັ້ງເດີມໃນລັດທິເຕົ໋າ ແລະ ສາດສະໜາພຸດ. ພາຍໃຕ້ສິ່ງນີ້ແມ່ນພື້ນຫຼັງທາງສັງຄົມດັ້ງເດີມທີ່ຍິ່ງໃຫຍ່, ມັນຍາກຫຼາຍສຳລັບຄົນຈີນຈະປົດປ່ອຍຄວາມຄິດຂອງພວກເຂົາຈາກສິ່ງເຫຼົ່ານີ້, ສະນັ້ນເມື່ອຄົນຈີນກ່າວເຖິງການເຊື່ອໃນພຣະເຈົ້າ, ສິ່ງທຳອິດທີ່ພວກເຂົາຄິດຫາກໍຄືມຸມມອງຂອງຊາວພຸດ ແລະ ຜູ້ເຊື່ອລັດທິເຕົ໋າທີ່ເປັນຄົນກິນແຕ່ຜັກ ແລະ ອະທິຖານຫາພະພຸດທະເຈົ້າ, ການບໍ່ຂ້າ, ການຕັກບາດ ແລະ ການເຮັດດີ, ການຊ່ວຍເຫຼືອຄົນອື່ນ, ການບໍ່ໂຈມຕີ ຫຼື ການຮ້ອງໃສ່ຄົນອື່ນ, ການບໍ່ຄາດຕະກຳ ຫຼື ລອບວາງເພີງ, ການເປັນຄົນດີ ແລະ ອື່ນໆ. ແລ້ວມັນໃຊ້ເວລາດົນສໍ່າໃດເພື່ອໃຫ້ຄົນໆໜຶ່ງກຳຈັດສິ່ງເຫຼົ່ານີ້ ແລະ ເຂົ້າໃຈຄວາມໝາຍທີ່ແທ້ຈິງຂອງການເຊື່ອໃນພຣະເຈົ້າ? ຄົນໆໜຶ່ງຈະເປັນຕ້ອງມີຄວາມຈິງອັນໃດໃນການສະແຫວງຫາຄວາມເຂົ້າໃຈເພື່ອປ່ຽນແປງຄວາມຄິດ ແລະ ແນວຄິດທີ່ບໍ່ຖືກຕ້ອງເຫຼົ່ານີ້, ກຳຈັດພວກມັນໂດຍສິ້ນເຊີງ? ໂດຍການເຂົ້າໃຈຂໍ້ຮຽກຮ້ອງຂອງພຣະເຈົ້າເທົ່ານັ້ນ ແລະ ໂດຍການເຊື່ອໃນພຣະເຈົ້າຕາມຫຼັກການແຫ່ງຄວາມຈິງເທົ່ານັ້ນ, ຄົນໆໜຶ່ງຈຶ່ງສາມາດກ້າວເຂົ້າສູ່ເສັ້ນທາງທີ່ຖືກຕ້ງອໃນການເຊື່ອໃນພຣະເຈົ້າ; ຈາກຕອນນັ້ນເອງ ຊີວິດຂອງການເຊື່ອໃນພຣະເຈົ້າຂອງພວກເຂົາຈຶ່ງຈະເລີ່ມຕົ້ນຂຶ້ນຢ່າງເປັນທາງການ. ຖ້າຄົນໃດໜຶ່ງຍັງມີຄວາມເຊື່ອງົມງວາຍແບບສັກດິນາໃນຫົວໃຈຂອງພວກເຂົາ ຫຼື ແນວຄິດ, ຈິນຕະນາການ ແລະ ກົດລະບຽບຂອງສາດສະໜາດັ້ງເດີມ, ແລ້ວສິ່ງເຫຼົ່ານີ້ທີ່ພວກເຂົາເກັບໄວ້ໃນຫົວໃຈຂອງພວກເຂົາກໍເປັນສິ່ງທີ່ພຣະເຈົ້າລັງກຽດ ແລະ ກຽດຊັງທີ່ສຸດ. ພວກເຂົາຕ້ອງສະແຫວງຫາຄວາມຈິງ, ແຍກແຍະສິ່ງເຫຼົ່ານີ້ ແລະ ຈາກນັ້ນກໍປະຖິ້ມພວກມັນໂດຍສິ້ນເຊີງ. ຄົນແບບນັ້ນເທົ່ານັ້ນຈຶ່ງຮັກຄວາມຈິງ, ມີພຽງແຕ່ພວກເຂົາທີ່ສາມາດຮັບພາລະກິດຂອງພຣະວິນຍານບໍລິສຸດ. ນີ້ຄືສິ່ງທີ່ແນ່ນອນ. ຖ້າເຈົ້າບໍ່ອີງຄວາມເຊື່ອຂອງເຈົ້າໃນພຣະເຈົ້າໃສ່ຄວາມຈິງໃນພຣະທຳຂອງພຣະອົງ, ແລ້ວເຈົ້າກໍຈະບໍ່ສາມາດຮັບເອົາພອນຂອງພຣະອົງຈັກເທື່ອ. ຫຼັງຈາກທີ່ຄົນໆໜຶ່ງໄດ້ກ້າວເຂົ້າສູ່ເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ, ຫຼັງຈາກທີ່ພວກເຂົາໄດ້ຂ້າມຜ່ານເກນພື້ນຖານນັ້ນ, ມີການປ່ຽນແປງໃນສະພາວະພາຍໃນຂອງພວກເຂົາ. ກ່ອນອື່ນໝົດ, ຄວາມຄິດ ແລະ ມຸມມອງຂອງພວກເຂົາບໍ່ໄດ້ລວງຕາ, ແຕ່ເປັນຈິງ. ສະພາວະ, ຄວາມຄິດ ແລະ ແນວຄິດຂອງພວກເຂົາບໍ່ໄດ້ຫວ່າງເປົ່າ, ແຕ່ສອດຄ່ອງກັບຄວາມຈິງ, ພວກມັນສອດຄ່ອງກັບພຣະທຳຂອງພຣະເຈົ້າໂດຍສິ້ນເຊີງ. ເປົ້າໝາຍ ແລະ ທິດທາງທີ່ພວກເຂົາສະແຫວງຫາບໍ່ແມ່ນຫຼັກຄຳສອນ ແລະ ມັນບໍ່ແມ່ນສິ່ງທີ່ບໍ່ສາມາດໄປເຖິງໄດ້ ຫຼື ບໍ່ສາມາດເບິ່ງເຫັນໄດ້, ໃນທາງກົງກັນຂ້າມ ມັນເປັນສິ່ງດີໆ, ສອດຄ່ອງກັບຂໍ້ຮຽກຮ້ອງຂອງພຣະເຈົ້າ ແລະ ໄດ້ຮັບການຍົກຍ້ອງຈາກພຣະເຈົ້າ. ສະພາວະທັງໝົດຂອງພວກເຂົາ, ຄວາມຄິດຂອງພວກເຂົາ ແລະ ແນວຄິດຂອງພວກເຂົາລ້ວນແລ້ວແຕ່ເປັນຈິງ ແລະ ເປັນຂອງແທ້. ເຈົ້າເຊື່ອໃນພຣະເຈົ້າໃນຕອນນີ້, ສະນັ້ນຄວາມຄິດຂອງເຈົ້າຢູ່ໃສ? ຖ້າເຈົ້າຍັງລອຍຢູ່ໃນອາກາດ, ໂດຍບໍ່ມີທິດທາງທີ່ຖືກຕ້ອງ, ຖ້າຍັງມີຄວາມຄິດຫຼາຍຢ່າງທີ່ບໍ່ສອດຮັບຄວາມເປັນຈິງ ແລະ ຄວາມຄິດທີ່ຫວ່າງເປົ່າ ແລະ ເປັນຫຼັກຄຳສອນຫຼາຍຢ່າງ, ໂດຍມີຄວາມຄິດ, ແນວຄິດ ແລະ ຈິນຕະນາການທຸກປະເພດຂອງມະນຸດ, ແລ້ວເຈົ້າກໍຍັງໃຊ້ຊີວິດໃນວັງວົນຂອງຈິນຕະນາການ ແລະ ເຈົ້າບໍ່ກັບມາສູ່ຄວາມເປັນຈິງ. ນີ້ຄືສິ່ງທີ່ອັນຕະລາຍຫຼາຍ, ເພາະສິ່ງທີ່ເຈົ້າຄິດ, ສິ່ງທີ່ເຈົ້າເຮັດ ແລະ ເປົ້າໝາຍທີ່ເຈົ້າສະແຫວງຫາໃນຫົວໃຈຂອງເຈົ້າບໍ່ມີຫຍັງກ່ຽວຂ້ອງກັບຄວາມຈິງຂອງການເຊື່ອໃນພຣະເຈົ້າ ຫຼື ຂໍ້ຮຽກຮ້ອງຂອງພຣະເຈົ້າ, ພວກມັນບໍ່ໄດ້ຈັບຕ້ອງກັນແມ່ນແຕ່ໜ້ອຍດຽວ. ເຈົ້າເຮັດບົນພື້ນຖານຫຍັງ? ເຈົ້າເຮັດບົນພື້ນຖານປະສົບການທີ່ສະຫຼຸບແລ້ວຂອງມະນຸດ, ປັດຊະຍາທາງໂລກ, ພ້ອມທັງສິ່ງຕ່າງໆທີ່ເຈົ້າຮຽນຮູ້ຈາກສັງຄົມ, ຄອບຄົວຂອງເຈົ້າ ແລະ ສະຖານະການທຸກປະເພດ ແລະ ສິ່ງຕ່າງໆທີ່ເຈົ້າຈິນຕະນາການ ແລະ ສະຫຼຸບໃນຫົວຂອງເຈົ້າ. ຕົວຢ່າງ: ເມື່ອບາງສິ່ງເກີດຂຶ້ນກັບເຈົ້າ, ເຈົ້າກໍເຮັດໃນລັກສະນະທີ່ເຈົ້າຄິດວ່າເຈົ້າຄວນເຮັດ ແລະ ເຈົ້າຄິດວ່າການເຮັດເຊັ່ນນັ້ນສອດຄ່ອງກັບຄວາມຈິງ ແລະ ສິ່ງທີ່ເຈົ້າຄິດວ່າຖືກຕ້ອງ ແລະ ເປັນບວກນັ້ນຄືຄວາມຈິງ. ມື້ໜຶ່ງ, ເມື່ອເຈົ້າປະສົບກັບອຸປະສັກ ຫຼື ຈັດການ, ແລ້ວເຈົ້າຈະຮັບຮູ້ວ່າການກະທຳ, ຄວາມຄິດ ແລະ ແນວຄິດຂອງເຈົ້າລ້ວນແລ້ວແຕ່ເປັນຈິນຕະນາການ ແລະ ແນວຄິດຂອງມະນຸດ, ເຊິ່ງບໍ່ສາມາດເຂົ້າກັບຫຼັກການແຫ່ງຄວາມຈິງໄດ້ໂດຍພື້ນຖານ. ນັ້ນໝາຍຄວາມວ່າ ກ່ອນທີ່ຄົນໆໜຶ່ງຈະເຂົ້າສູ່ເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າຢ່າງເປັນທາງການ, ຫຼາຍສິ່ງທີ່ພວກເຂົາເຮັດບໍ່ມີຫຍັງກ່ຽວຂ້ອງກັບຫຼັກການແຫ່ງຄວາມຈິງ. ພວກເຂົາມາຈາກຄວາມຄິດ ແລະ ຈິນຕະນາການຂອງຜູ້ຄົນ ຫຼື ຄວາມມັກ, ຄວາມກະຕືລືລົ້ນ ແລະ ກຳລັງໃຈຂອງພວກເຂົາ ຫຼື ຄວາມປາດຖະໜາ ແລະ ຄວາມຫວັງດີຂອງພວກເຂົາ ຫຼື ແມ່ນແຕ່ຄວາມປາດຖະໜາຂອງພວກເຂົາ. ທຸກສິ່ງເຫຼົ່ານີ້ຄືຈຸດເລີ່ມຕົ້ນ ແລະ ຕົ້ນຕໍການກະທຳຂອງຜູ້ຄົນ.

ກ່ຽວກັບສະພາວະທີ່ຄົນໆໜຶ່ງຕ້ອງມີເພື່ອເຂົ້າສູ່ເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້ານັ້ນ, ມີມາດຕະຖານ, ເຊິ່ງພວກເຂົາຕ້ອງມີສະພາວະທີ່ປົກກະຕິ ໃນຂະນະທີ່ມີປະສົບການກັບພຣະທຳຂອງພຣະເຈົ້າ. ບາງຄົນໃຊ້ຊີວິດໃນສະພາວະນີ້ແລ້ວ, ໃນຂະນະທີ່ຄົນອື່ນບໍ່ໄດ້ເຂົ້າສູ່ມັນເທື່ອ ຫຼື ບາງຄົນກໍເຂົ້າໃນບາງຄັ້ງບາງຄາວ, ແຕ່ຫຼັງຈາກຊົ່ວໄລຍະໜຶ່ງ ພວກເຂົາກໍກັບຄືນສູ່ສະພາວະເດີມຂອງພວກເຂົາ. ນີ້ແມ່ນສະພາວະຫຍັງ? ມັນຄືຫຼັງຈາກທີ່ຄົນໃດໜຶ່ງໄດ້ຜ່ານຜ່າຊ່ວງເວລາໃດໜຶ່ງໂດຍອີງໃສ່ຄວາມກະຕືລືລົ້ນ, ຄວາມມັກ, ແນວຄິດ ແລະ ຈິນຕະນາການຂອງພວກເຂົາ, ພວກເຂົາກໍຮັບຮູ້ໃນທັນທີວ່າການເຊື່ອໃນລັກສະນະນີ້ເບິ່ງຄືກັບບໍ່ສາມາດຍອມຮັບໄດ້, ພວກເຂົາບໍ່ສາມາດຮັບເອົາຄວາມຈິງ ແລະ ການເຊື່ອໃນລັກສະນະນີ້ຫວ່າງເປົ່າ ແລະ ບໍ່ເປັນຈິງ. ພວກເຂົາຮັບຮູ້ວ່າພວກເຂົາເປັນສິ່ງຖືກສ້າງຢູ່ສະເໝີ, ພວກເຂົາຄວນເປັນສິ່ງຖືກສ້າງທີ່ແທ້ຈິງ ແລະ ເຮັດໜ້າທີ່ຂອງສິ່ງຖືກສ້າງຢ່າງຈິງໃຈດ້ວຍສຸດຫົວໃຈ ແລະ ກຳລັງຂອງພວກເຂົາ. ຈາກນັ້ນພວກເຂົາກໍເລີ່ມເຮັດສິ່ງຕ່າງໆໂດຍມີພື້ນຖານບົນຄວາມເປັນຈິງ ແລະ ພວກເຂົາເຮັດໜ້າທີ່ຂອງພວກເຂົາດ້ວຍຄວາມອຸທິດຕົວທັງໝົດຂອງພວກເຂົາ. ເມື່ອພວກເຂົາເຮັດສິ່ງຕ່າງໆ, ພວກເຂົາກໍເລີ່ມຕຶກຕອງ ແລະ ສະແຫວງຫາຢ່າງໜັກກ່ຽວກັບວິທີການເຮັດຕາມຄວາມຈິງ, ວິທີການຕອບສະໜອງຄວາມປະສົງຂອງພຣະເຈົ້າ ແລະ ວິທີການທີ່ຈະຖືກຍອມຮັບໂດຍພຣະເຈົ້າ. ພວກເຂົາບໍ່ເຮັດໂດຍອີງໃສ່ແນວຄິດ, ຈິນຕະນາການ ຫຼື ຄວາມມັກຂອງພວກເຂົາ. ໃນຈຸດນີ້ເທົ່ານັ້ນ, ຄົນຈຶ່ງມີຄວາມປາດຖະໜາທີ່ຈະເຮັດໃຫ້ພຣະເຈົ້າພໍໃຈ ແລະ ຕອບແທນຄວາມຮັກຂອງພຣະອົງ. ໃນຈຸດນີ້, ພວກເຂົາເລີ່ມສະແຫວງຫາຄວາມຈິງ, ສະແຫວງຫາຄວາມປະສົງຂອງພຣະເຈົ້າ ແລະ ເລີ່ມເຮັດໃຫ້ບັນລຸຕາມຂໍ້ຮຽກຮ້ອງຂອງພຣະອົງ. ເມື່ອເຈົ້າມີຄວາມປາດຖະໜານີ້, ເມື່ອເຈົ້າມີສະພາວະທີ່ປົກກະຕິໃນຫົວໃຈຂອງເຈົ້າ, ໃນດ້ານໜຶ່ງ ເຈົ້າກຳລັງຢືນຢູ່ບ່ອນທີ່ຖືກຕ້ອງຂອງເຈົ້າ ແລະ ການເປັນສິ່ງຖືກສ້າງທີ່ແທ້ຈິງ. ໃນອີກດ້ານ ເຊິ່ງເປັນດ້ານຫຼັກ, ເຈົ້າໄດ້ຍອມຮັບຈາກກົ້ນເລິກໃນຫົວໃຈຂອງເຈົ້າແທ້ໆວ່າພຣະເຈົ້າຄືພຣະຜູ້ເປັນເຈົ້າຂອງເຈົ້າ ແລະ ພຣະເຈົ້າຂອງເຈົ້າ ແລະ ເຈົ້າໄດ້ຍອມຮັບພຣະທຳທັງໝົດຂອງພຣະເຈົ້າ ແລະ ໄດ້ເຫັນວ່າພວກມັນຄືຄວາມຈິງ. ເຈົ້າຍັງສາມາດປະຕິບັດ ແລະ ມີປະສົບການກັບພຣະທຳຂອງພຣະເຈົ້າ ແລະ ເຈົ້າເຮັດໃຫ້ພຣະທຳຂອງພຣະເຈົ້າກາຍມາເປັນຄວາມເປັນຈິງຂອງຊີວິດເຈົ້າ, ເຊິ່ງປ່ອຍໃຫ້ເຈົ້າຮັບເອົາຄວາມຈິງ ແລະ ຊີວິດ. ເມື່ອເຈົ້າມີຄວາມປະສົງ ແລະ ຄວາມປາດຖະໜານີ້, ພ້ອມທັງຄວາມຕ້ອງການທີ່ຈະຍອມຮັບພຣະທຳຂອງພຣະເຈົ້າ ແລະ ຂໍ້ຮຽກຮ້ອງຂອງພຣະອົງສຳລັບເຈົ້າ ແລະ ເມື່ອເຈົ້າຕ້ອງການຍອມອ່ອນນ້ອມຕໍ່ພຣະເຈົ້າ ແລະ ຕອບສະໜອງຄວາມປະສົງຂອງພຣະອົງ, ແລ້ວສະພາວະຊີວິດຂອງເຈົ້າຈະເລີ່ມປ່ຽນແປງ. ນັບຕັ້ງແຕ່ຈຸດນີ້, ເຈົ້າຈະຍ່າງສູ່ເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ.

ສະຫຼຸບແລ້ວ ພຣະທຳເຫຼົ່ານີ້ທີ່ເຮົາຫາກໍໂອ້ລົມແມ່ນຂ້ອນຂ້າງງ່າຍ; ນັ້ນກໍຄື ຫຼັງຈາກທີ່ຄົນໆໜຶ່ງເລີ່ມຮັບຮູ້ວ່າພວກເຂົາເປັນສິ່ງຖືກສ້າງ, ຄົນນັ້ນຈະພັດທະນາຄວາມຫວັງເພື່ອເລີ່ມກາຍເປັນສິ່ງຖືກສ້າງທີ່ແທ້ຈິງໃນການເນລະມິດສ້າງເພື່ອເຮັດໃຫ້ພຣະເຈົ້າພໍໃຈ. ໃນເວລາດຽວກັນ, ຄົນແບບນັ້ນຍັງຈະຍອມຮັບພຣະເຈົ້າໃຫ້ເປັນພຣະຜູ້ເປັນເຈົ້າ ແລະ ພຣະເຈົ້າຂອງພວກເຂົາ ແລະ ປາດຖະໜາທີ່ຈະເຊື່ອຟັງທຸກຂໍ້ຮຽກຮ້ອງຂອງພຣະເຈົ້າ, ພ້ອມທັງການປົກຄອງຂອງພຣະອົງ. ສະນັ້ນພວກເຂົາຈະເຊົາເຮັດພໍເປັນພິທີ ແລະ ຈະສະແຫວງຫາເຈດຕະນາຂອງພຣະເຈົ້າ ແລະ ສະແຫວງຫາຫຼັກການແຫ່ງຄວາມຈິງໃນທຸກສິ່ງທີ່ພວກເຂົາເຮັດ. ພວກເຂົາຈະບໍ່ເຮັດຫຍັງກໍຕາມທີ່ພວກເຂົາຕ້ອງການເຮັດ ຫຼື ເຮັດສິ່ງຕ່າງໆຕາມແຜນການຂອງພວກເຂົາເອງອີກຕໍ່ໄປ. ແທນທີ່ຈະເພິ່ງພາແນວຄິດສ່ວນຕົວຂອງພວກເຂົາເພື່ອດຳເນີນການ, ພວກເຂົາຈະເລີ່ມມີພຣະເຈົ້າໃນຄວາມຄິດຂອງພວກເຂົາຢູ່ສະເໝີ ແລະ ຄວາມປາດຖະໜາສ່ວນຕົວຂອງພວກເຂົາຈະເປັນການເຮັດໃຫ້ພຣະເຈົ້າພໍໃຈໃນທຸກດ້ານ, ປະຕິບັດຕາມຄວາມຈິງ ແລະ ບັນລຸຂໍ້ຮຽກຮ້ອງຂອງພຣະເຈົ້າໃນການກະທຳຂອງພວກເຂົາ. ຄົນໃນສະພາວະດັ່ງກ່າວເລີ່ມຮຽນຮູ້ທີ່ຈະສະແຫວງຫາຄວາມຈິງ, ປະຕິບັດຄວາມຈິງ ແລະ ເຂົ້າສູ່ຄວາມເປັນຈິງແຫ່ງຄວາມຈິງໂດຍບໍ່ຕ້ອງສົງໄສ. ຖ້າເຈົ້າຢູ່ໃນສະພາວະດັ່ງກ່າວ ແລະ ມີຄວາມປະສົງດັ່ງກ່າວ, ແລ້ວເຈົ້າກໍຈະເລີ່ມຮຽນຮູ້ວິທີການສະແຫວງຫາຄວາມປະສົງຂອງພຣະເຈົ້າຢ່າງເປັນທຳມະຊາດຫຼາຍ ແລະ ເລີ່ມສະແຫວງຫາວິທີການທີ່ຈະບໍ່ເຮັດໃຫ້ຊື່ຂອງພຣະເຈົ້າເສື່ອມຊາມ, ວິທີການຍົກຍໍສັນລະເສີນພຣະເຈົ້າ, ວິທີການຢຳເກງພຣະເຈົ້າ ແລະ ວິທີການເຮັດໃຫ້ພຣະເຈົ້າພໍໃຈ; ແທນທີ່ຈະເຮັດໃຫ້ຄວາມປາດຖະໜາທີ່ເຫັນແກ່ຕົວຂອງເຈົ້າເອງ ຫຼື ການເຮັດໃຫ້ຄົນໃດໜຶ່ງພໍໃຈ, ເຈົ້າພະຍາຍາມເຮັດໃຫ້ພຣະເຈົ້າພໍໃຈ. ເມື່ອຄົນໃດໜຶ່ງເຂົ້າສູ່ສະພາວະນີ້, ພວກເຂົາກໍດຳລົງຊີວິດຢູ່ຕໍ່ໜ້າພຣະເຈົ້າ ແລະ ພວກເຂົາບໍ່ໄດ້ຖືກສັ່ງການໂດຍອຸປະນິໄສທີ່ເສື່ອມຊາມຂອງພວກເຂົາອີກຕໍ່ໄປ. ເມື່ອເຈົ້າເຂົ້າສູ່ສະພາວະນີ້, ສິ່ງຕ່າງໆທີ່ເຈົ້າຄິດໃນຄວາມປາດຖະໜາສ່ວນຕົວຂອງເຈົ້າກໍເປັນບວກ. ເຖິງແມ່ນວ່າເຈົ້າເປີດເຜີຍອຸປະນິໄສທີ່ເສື່ອມຊາມຢ່າງບາງຄັ້ງບາງຄາວ, ເຈົ້າຈະຮັບຮູ້ມັນ ແລະ ເຈົ້າຈະສາມາດໄຕ່ຕອງກ່ຽວກັບມັນ ແລະ ສະແຫວງຫາຄວາມຈິງເພື່ອແກ້ໄຂມັນ. ສະນັ້ນ, ເຖິງແມ່ນວ່າເຈົ້າຍັງມີອຸປະນິໄສທີ່ເສື່ອມຊາມ, ອຸປະນິໄສທີ່ເສື່ອມຊາມຂອງເຈົ້າຈະບໍ່ສາມາດສັ່ງການທຸກສິ່ງຂອງເຈົ້າ, ຄວບຄຸມເຈົ້າອີກຕໍ່ໄປ. ໃນເວລານີ້, ຄວາມຈິງກ່ຽວກັບພຣະທຳຂອງພຣະເຈົ້າບໍ່ໄດ້ມີອຳນາດສູງສຸດພາຍໃນຕົວເຈົ້າບໍ? ເຈົ້າບໍ່ໄດ້ໃຊ້ຊີວິດພາຍໃນພຣະທຳຂອງພຣະເຈົ້າບໍ? ພວກເຈົ້າທຸກຄົນສາມາດປ່ອຍໃຫ້ຄວາມຈິງມີອຳນາດໃນຫົວໃຈຂອງເຈົ້າບໍ? ສິ່ງນີ້ແມ່ນຂຶ້ນກັບວ່າເຈົ້າມີຄວາມປາດຖະໜາທີ່ຈະສະແຫວງຫາຄວາມຈິງ ຫຼື ບໍ່. ຖ້າຄົນໜຶ່ງເຂົ້າໃຈຄວາມຈິງຫຼາຍຢ່າງໄດ້ຊັດເຈນ, ແລ້ວຄວາມຈິງກໍຈະມີອຳນາດໃນຫົວໃຈຂອງພວກເຂົາໂດຍເປັນທຳມະຊາດ. ຖ້າພວກເຂົາບໍ່ເຂົ້າໃຈຄວາມຈິງຫຼາຍຢ່າງ ຫຼື ພວກເຂົາມີພິດຂອງຊາຕານຫຼາຍເກີນໄປ, ແລ້ວພວກເຂົາກໍບໍ່ສາມາດມີຄວາມຈິງທີ່ມີອຳນາດໃນຫົວໃຈຂອງພວກເຂົາ. ມີຫຼາຍຄົນທີ່ເຕັມໃຈປະຕິບັດຄວາມຈິງ, ແຕ່ເມື່ອສິ່ງຕ່າງໆເກີດຂຶ້ນກັບພວກເຂົາ, ພວກເຂົາກໍໂອ້ອວດຕົນເອງຢ່າງບໍ່ສະໝັກໃຈ, ສະແຫວງຫາກຽດຕິຍົດ, ກຳໄລ ແລະ ສະຖານະ, ບໍ່ມີການຈຳກັດ ຫຼື ການຄວບຄຸມ ແລະ ພວກເຂົາປ່ອຍໃຫ້ອຸປະນິໄສທີ່ເສື່ອມຊາມຂອງພວກເຂົາສະແດງອອກມັນຕາມສະບາຍ. ນີ້ຄືສະພາວະຫຍັງ? ນີ້ຄືເວລາທີ່ຄົນໆໜຶ່ງເຂົ້າໃຈຄວາມຈິງໜ້ອຍເກີນໄປ, ວຸດທິພາວະຂອງພວກເຂົາມີໜ້ອຍເກີນໄປ ແລະ ພວກເຂົາບໍ່ສາມາດເອົາຊະນະເນື້ອໜັງ ຫຼື ອິດທິພົນຂອງຊາຕານ. ມັນຍາກຫຼາຍສຳລັບຄົນປະເພດນີ້ທີ່ຈະປ່ອຍໃຫ້ຄວາມຈິງມີອຳນາດໃນຫົວໃຈຂອງພວກເຂົາ. ສະນັ້ນການສະແຫວງຫາຄວາມຈິງກໍບໍ່ແມ່ນເລື່ອງງ່າຍ ແລະ ຖ້າບໍ່ມີປະສົບການແມ່ນແຕ່ສອງສາມປີ, ມັນກໍຍາກຫຼາຍທີ່ຈະແກ້ໄຂບັນຫາໃນອຸປະນິໄສທີ່ເສື່ອມຊາມ. ຕົວຢ່າງ: ບາງຄົນຫຼອກລວງຫຼາຍ, ພວກເຂົາບໍ່ເຄີຍເວົ້າເຖິງຄວາມຄິດໃນສ່ວນເລິກສຸດຂອງພວກເຂົາອອກສຽງດັງ ແລະ ພວກເຂົາບໍ່ສາມາດກ່າວຄຳເວົ້າທີ່ແທ້ຈິງແມ່ນແຕ່ຄຳດຽວ. ບໍ່ວ່າພວກເຂົາຈະສົນທະນາຫຍັງກໍຕາມ ຫຼື ພວກເຂົາຈະກ່າວຄຳເວົ້າຫຼາຍສໍ່າໃດກໍຕາມ, ພວກເຂົາບໍ່ໄດ້ເວົ້າຢ່າງຊັດເຈນ, ເຮັດອ້ອມໆຢູ່ສະເໝີ ແລະ ພວກເຂົາບໍ່ສາມາດຄວບຄຸມຕົນເອງ. ຕໍ່ໜ້າອຸປະນິໄສທີ່ເສື່ອມຊາມຂອງພວກເຂົາ ແລະ ຢູ່ຕໍ່ໜ້າທຳມະຊາດ ແລະ ແກ່ນແທ້ທີ່ໜ້າຂີ້ດຽດ ແລະ ຊົ່ວຮ້າຍຂອງພວກເຂົາ, ຄົນເປີດເຜີຍຕົນເອງວ່າບໍ່ສຳຄັນ, ອ່ອນແອ, ບໍ່ມີອຳນາດ ແລະ ສິ້ນຫວັງໂດຍສິ້ນເຊີງ, ສະນັ້ນພວກເຂົາຈຶ່ງເຮັດບາບ, ມັກເຮັດຜິດ ແລະ ຂີ້ຄ້ານຢູ່ເລື້ອຍໆ. ກຳລັງເກີດຫຍັງຂຶ້ນຢູ່ບ່ອນນີ້? (ພວກເຂົາບໍ່ໄດ້ຍ່າງໃນເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ.) ພວກເຂົາບໍ່ໄດ້ຍ່າງໃນເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ ແລະ ນັ້ນມີຄວາມໝາຍວ່າແນວໃດ? (ພວກເຂົາຍັງບໍ່ທັນເຂົ້າໃຈວ່າພວກເຂົາເປັນສິ່ງຖືກສ້າງ ແລະ ພວກເຂົາບໍ່ເຕັມໃຈທີ່ຈະຍອມອ່ອນນ້ອມ ຫຼື ເຮັດໃຫ້ພຣະເຈົ້າພໍໃຈ.) ນີ້ຄືຜົນຕາມມາທີ່ເກີດຂຶ້ນໂດຍການບໍ່ສະແຫວງຫາຄວາມຈິງ. ພວກເຈົ້າຢູ່ໃນສະຖານະການນີ້, ສະນັ້ນພວກເຈົ້າສາມາດໄດ້ບໍວ່າພວກເຈົ້າຍັງບໍ່ທັນເລີ່ມເຂົ້າສູ່ຄວາມເປັນຈິງແຫ່ງຄວາມຈິງ? (ແມ່ນແລ້ວ.) ຄົນໆໜຶ່ງທີ່ບໍ່ໄດ້ເຂົ້າສູ່ຄວາມເປັນຈິງແຫ່ງຄວາມຈິງຈະຖືວ່າໄດ້ຮັບຄວາມຈິງບໍ? (ບໍ່ແມ່ນ.) ຄົນໆໜຶ່ງທີ່ບໍ່ໄດ້ຮັບຄວາມຈິງມີຄວາມຈິງໃນຫົວໃຈຂອງພວກເຂົາບໍ? (ບໍ່ມີ.) ຖ້າບໍ່ມີຄວາມຈິງ, ຄົນຈະບໍ່ເຮັດໂດຍອີງໃສ່ອຸປະນິໄສທີ່ເສື່ອມຊາມຂອງພວກເຂົາບໍ? ສະນັ້ນເພື່ອທີ່ຈະເຮັດບາງຢ່າງທີ່ເປັນບວກເມື່ອພວກເຂົາເຮັດໜ້າທີ່ຂອງພວກເຂົາ, ຄົນໆໜຶ່ງຕ້ອງມີຫຍັງ? ພວກເຂົາບໍ່ຕ້ອງເຂົ້າໃຈຄວາມຈິງບໍ? ຖ້າຄົນໆໜຶ່ງບໍ່ສາມາດປະຕິບັດຄວາມຈິງເມື່ອພວກເຂົາເຮັດໜ້າທີ່ຂອງພວກເຂົາ ແທນທີ່ຈະຮູ້ຈັກວິທີການເຮັດຕາມຄວາມປະສົງຂອງພວກເຂົາເອງເທົ່ານັ້ນ, ນັ້ນຄືຄຸນນະພາບຫຍັງ? ມັນບໍ່ແມ່ນການໃຫ້ບໍລິການບໍ? ສິ່ງນີ້ແມ່ນທຽບເທົ່າກັບການທີ່ພຣະເຈົ້າຈ້າງຜູ້ບໍ່ເຊື່ອເພື່ອໃຫ້ບໍລິການແກ່ພຣະອົງ. ຖ້າເຈົ້າບໍ່ສະແຫວງຫາຄວາມຈິງ ຫຼື ເຂົ້າສູ່ຄວາມເປັນຈິງແຫ່ງຄວາມຈິງ, ແລ້ວເຈົ້າກໍກຳລັງໃຫ້ບໍລິການ. ພວກເຈົ້າຄິດວ່າພຣະເຈົ້າເຕັມໃຈທີ່ຈະເຫັນຄົນທີ່ພຣະອົງຕ້ອງການຊ່ວຍໃຫ້ລອດພົ້ນພຽງແຕ່ໃຫ້ບໍລິການແກ່ພຣະອົງ ໂດຍບໍ່ປະຕິບັດຕາມພຣະທຳຂອງພຣະອົງເພື່ອບັນລຸຄວາມລອດພົ້ນບໍ? (ພຣະອົງບໍ່ເຕັມໃຈ.) ເປັນຫຍັງພຣະອົງຈຶ່ງບໍ່ເຕັມໃຈ? (ພຣະເຈົ້າສ້າງມະນຸດເພື່ອວ່າພຣະອົງຈະສາມາດຮັບເອົາພວກເຂົາໄດ້.) ນັ້ນຄືສິ່ງທີ່ຖືກຕ້ອງ, ພຣະເຈົ້າສ້າງມະນຸດເພື່ອສະແດງເຖິງພຣະອົງເອງ ແລະ ຍິ່ງໄປກວ່ານັ້ນກໍເພື່ອຮັບເອົາພວກເຂົາ. ເປັນຫຍັງພຣະເຈົ້າຈຶ່ງບໍ່ພໍໃຈເມື່ອຄົນພຽງແຕ່ໃຫ້ບໍລິການແກ່ພຣະອົງ? (ເພາະການກະທຳຂອງຜູ້ຄົນບໍ່ແມ່ນສິ່ງທີ່ພຣະເຈົ້າຕ້ອງການ.) ແລ້ວພຣະເຈົ້າຕ້ອງການຫຍັງ? (ພຣະເຈົ້າຕ້ອງການຄວາມຈິງໃຈຂອງຜູ້ຄົນ.) ການໃຫ້ບໍລິການພຣະເຈົ້າບໍ່ແມ່ນຄວາມຈິງໃຈໃນຕົວມັນເອງບໍ? ບໍ່ວ່າການບໍລິການທີ່ເຈົ້າໃຫ້ຈະເປັນຈິງ ແລະ ຈິງໃຈ ຫຼື ບໍ່, ຖ້າເຈົ້າບໍ່ສະແຫວງຫາຄວາມຈິງ, ແລ້ວເຖິງແມ່ນວ່າເຈົ້າໃຫ້ບໍລິການຕະຫຼອດຊີວິດຂອງເຈົ້າ, ເຈົ້າກໍຈະບໍ່ໄດ້ຮັບຄວາມຈິງ. ຖ້າເຈົ້າບໍ່ໄດ້ຮັບຄວາມຈິງ, ນັ້ນກໍໝາຍຄວາມວ່າເຈົ້າບໍ່ໄດ້ຮັບເອົາພຣະເຈົ້າ ແລະ ພຣະເຈົ້າບໍ່ໄດ້ຮັບເອົາເຈົ້າ, ສະນັ້ນການບໍລິການທີ່ເຈົ້າໃຫ້ກໍບໍ່ມີຄຸນຄ່າ ຫຼື ຄວາມໝາຍ. ບໍ່ວ່າເຈົ້າຈະໃຫ້ບໍລິການເທົ່າໃດປີກໍຕາມ, ຖ້າເຈົ້າບໍ່ສະແຫວງຫາຄວາມຈິງ, ແລ້ວພຣະເຈົ້າຈະບໍ່ຮັບເອົາເຈົ້າ ເຊິ່ງໝາຍຄວາມວ່າເຈົ້າຍັງຕໍ່ຕ້ານພຣະເຈົ້າ. ຜູ້ໃດເຮັດໃຫ້ເກີດສິ່ງນີ້? ມັນເກີດຂຶ້ນໂດຍການທີ່ຄົນເອງບໍ່ເຮັດວຽກຢ່າງໜັກເພື່ອຮ່ວມມື, ໂດຍການທີ່ຄົນເອງບໍ່ສະແຫວງຫາຄວາມຈິງ; ນັ້ນຄືສິ່ງດຽວທີ່ເປັນສາເຫດຕົ້ນຕໍ. ຈາກດ້ານທີ່ເປັນຈິງຂອງສິ່ງຕ່າງໆ, ຈະສາມາດອະທິບາຍການທີ່ພຣະເຈົ້າບໍ່ຮັບເອົາຄົນໆໜຶ່ງໄດ້ແນວໃດ? ມັນຄືພວກເຂົາມີເຈດຕະນາຂອງພວກເຂົາເອງຢູ່ສະເໝີເມື່ອພວກເຂົາເຮັດໜ້າທີ່ຂອງພວກເຂົາ ແລະ ພວກເຂົາບໍ່ມອບຫົວໃຈຂອງພວກເຂົາໃຫ້ພຣະເຈົ້າ, ສະນັ້ນຫົວໃຈຂອງພວກເຂົາຈຶ່ງບໍ່ໄດ້ຫັນມາຫາພຣະອົງ, ຫົວໃຈຂອງພວກເຂົາກໍບໍ່ແມ່ນເພື່ອພຣະອົງອີກດ້ວຍ. ພວກເຂົາບໍ່ໄດ້ເອົາຄວາມປະສົງຂອງພຣະອົງໄປພິຈາລະນາ, ແຮງໄກທີ່ຈະພະຍາຍາມເຮັດໃຫ້ພຣະອົງພໍໃຈໂດຍການເຮັດໜ້າທີ່ຂອງພວກເຂົາ. ການອະທິບາຍທີ່ງ່າຍທີ່ສຸດກໍຄືຄົນໆໜຶ່ງບໍ່ໄດ້ຈິງໃຈຕໍ່ພຣະເຈົ້າ, ສະນັ້ນຈຶ່ງບໍ່ມີຄວາມຫວັງສຳລັບພວກເຂົາໂດຍສິ້ນເຊີງ. ພຣະເຈົ້າພິຈາລະນາກວດສອບຄົນເພື່ອເບິ່ງວ່າພວກເຂົາຈະເຊື່ອໃນພຣະອົງຢ່າງຈິງໃຈ ຫຼື ບໍ່; ພຣະອົງຕ້ອງການຄວາມຈິງໃຈຂອງພວກເຂົາ. ການຈິງໃຈໝາຍຄວາມວ່າແນວໃດ? (ການມີຫົວໃຈທີ່ຫັນມາຫາພຣະເຈົ້າ, ຫົວໃຈທີ່ຍອມອ່ອນນ້ອມຕໍ່ພຣະເຈົ້າ.) ນັ້ນຄືສິ່ງທີ່ຖືກຕ້ອງ. ຖ້າຄົນໆໜຶ່ງບໍ່ມີຫົວໃຈທີ່ຫັນມາຫາພຣະເຈົ້າ, ຫົວໃຈທີ່ຍອມອ່ອນນ້ອມຕໍ່ພຣະອົງ, ແລ້ວຈະສາມາດເອີ້ນພວກເຂົາວ່າເປັນຄົນດີໄດ້ບໍ? ພຣະເຈົ້າສາມາດມັກຄົນແບບນັ້ນໄດ້ບໍ? ຄົນໆໜຶ່ງທີ່ບໍ່ໄດ້ມີຄວາມຄິດໜຶ່ງດຽວກັນກັບພຣະເຈົ້າຈະສາມາດນໍາຄວາມຈິງໄປປະຕິບັດບໍ? ພວກເຈົ້າມີຫົວໃຈທີ່ຍອມອ່ອນນ້ອມຕໍ່ພຣະເຈົ້າບໍ? ພວກເຈົ້າສາມາດຢືນຢູ່ຂ້າງພຣະເຈົ້າໃນທຸກສິ່ງບໍ? ຫົວໃຈຂອງພວກເຈົ້າຫັນມາຫາພຣະເຈົ້າແລ້ວບໍ? ການເວົ້າວ່າພວກເຈົ້າບໍ່ມີຄວາມຈິງໃຈເລີຍກໍຈະບໍ່ເປັນທຳສຳລັບພວກເຈົ້າ, ແຕ່ການເວົ້າວ່າພວກເຈົ້າກຽດຊັງຊາຕານຢ່າງແທ້ຈິງ, ພວກເຈົ້າສາມາດປະຖິ້ມຊາຕານ ແລະ ຫັນມາຫາພຣະເຈົ້າຢ່າງສົມບູນ, ຍັງຈະບໍ່ຖືກຕ້ອງອີກດ້ວຍ. ສິ່ງນີ້ຮຽກຮ້ອງໃຫ້ພວກເຈົ້າມີຫົວໃຈທີ່ຍອມອ່ອນນ້ອມຕໍ່ພຣະເຈົ້າ, ເຈົ້າສະແຫວງຫາຄວາມຈິງ ແລະ ຮັບເອົາຄວາມເຂົ້າໃຈກ່ຽວກັບຄວາມຈິງຫຼາຍຂຶ້ນ. ພຣະເຈົ້າຕ້ອງການໃຫ້ຄົນມີຫົວໃຈປະເພດໃດ? ກ່ອນອື່ນໝົດ, ຫົວໃຈນີ້ຕ້ອງຊື່ສັດ ແລະ ພວກເຂົາຕ້ອງສາມາດເຮັດໜ້າທີ່ຂອງພວກເຂົາຢ່າງມີສະຕິໂດຍທີ່ຕີນຂອງພວກເຂົາຍຶດຕິດພື້ນ, ສາມາດຄໍ້າຈຸນວຽກງານຂອງຄຣິສຕະຈັກ, ບໍ່ມີສິ່ງທີ່ເຂົ້າໃຈຜິດໆວ່າເປັນ “ຄວາມທະເຍີທະຍານທີ່ຍິ່ງໃຫຍ່” ຫຼື “ເປົ້າໝາຍທີ່ສູງສົ່ງ” ອີກຕໍ່ໄປ. ທຸກໆກ້າວຖິ້ມຮອຍຕີນໄວ້ເມື່ອພວກເຂົາຕິດຕາມ ແລະ ນະມັດສະການພຣະເຈົ້າ, ພວກເຂົາປະພຶດຕົນເອງໃນຖານະສິ່ງຖືກສ້າງ; ພວກເຂົາບໍ່ພະຍາຍາມກາຍມາເປັນຄົນພິເສດ ຫຼື ຄົນຍິ່ງໃຫຍ່ອີກຕໍ່ໄປ, ແຮງໄກທີ່ຈະເປັນຄົນທີ່ໃຊ້ງານໄດ້ເປັນຢ່າງຍິ່ງ ແລະ ພວກເຂົາບໍ່ນະມັດສະການການເນລະມິດສ້າງເທິງດາວເຄາະຕ່າງດາວ. ນອກຈາກນັ້ນ, ຫົວໃຈຂອງພວກເຂົາຕ້ອງຮັກຄວາມຈິງ. ການຮັກຄວາມຈິງໝາຍຄວາມວ່າແນວໃດເປັນຫຼັກ? ມັນໝາຍຄວາມເຖິງການຮັກສິ່ງດີໆ, ການມີຄວາມສຳນຶກຍຸຕິທຳ, ການທີ່ສາມາດເສຍສະຫຼະຕົນເອງສຳລັບພຣະເຈົ້າຢ່າງຈິງໃຈ, ການຮັກພຣະອົງຢ່າງແທ້ຈິງ, ການຍອມອ່ອນນ້ອມຕໍ່ພຣະອົງ ແລະ ການເປັນພະຍານໃຫ້ພຣະອົງ. ແນ່ນອນ, ເຈົ້າພຽງແຕ່ສາມາດສຳເລັດສິ່ງເຫຼົ່ານີ້ຫຼັງຈາກທີ່ເຈົ້າເຂົ້າໃຈຄວາມຈິງ. ຄົນທີ່ມີຫົວໃຈປະເພດນີ້ຄືຄົນທີ່ມີຄວາມເປັນມະນຸດທີ່ເປັນປົກກະຕິ. ຄົນທີ່ມີຄວາມເປັນມະນຸດທີ່ປົກກະຕິຕ້ອງມີຄວາມສຳນຶກ ແລະ ເຫດຜົນເປັນຢ່າງໜ້ອຍ. ເຈົ້າຈະສາມາດບອກໄດ້ແນວໃດວ່າຄົນໆໜຶ່ງມີຄວາມສຳນຶກ ແລະ ເຫດຜົນ ຫຼື ບໍ່? ຖ້າຄຳເວົ້າ ແລະ ການກະທຳຂອງພວກເຂົາສອດຄ່ອງກັບມາດຕະຖານຄວາມສຳນຶກ ແລະ ເຫດຜົນໂດຍພື້ນຖານ, ແລ້ວຈາກທັດສະນະຂອງມະນຸດນັ້ນ ພວກເຂົາເປັນຄົນດີ ແລະ ພວກເຂົາເປັນຄົນທີ່ເໝາະສົມກັບມາດຕະຖານທີ່ສາມາດຍອມຮັບໄດ້. ຖ້າພວກເຂົາຍັງສາມາດເຂົ້າໃຈຄວາມຈິງ ແລະ ເຮັດຕາມຫຼັກການແຫ່ງຄວາມຈິງ, ແລ້ວພວກເຂົາກໍກຳລັງປະຕິບັດຕາມຂໍ້ຮຽກຮ້ອງຂອງພຣະເຈົ້າ, ເຊິ່ງສູງສົ່ງກວ່າມາດຕະຖານຂອງຄວາມສຳນຶກ ແລະ ເຫດຜົນ. ບາງຄົນເວົ້າວ່າ: “ມະນຸດຖືກສ້າງໂດຍພຣະເຈົ້າ. ພຣະເຈົ້າມອບລົມຫາຍໃຈແຫ່ງຊີວິດໃຫ້ພວກເຮົາ ແລະ ພຣະເຈົ້າເປັນຜູ້ທີ່ໃຫ້ແກ່ພວກເຮົາ, ບຳລຸງລ້ຽງພວກເຮົາ ແລະ ນຳພາພວກເຮົາໃຫ້ເຕີບໂຕເປັນຜູ້ໃຫຍ່. ຄົນທີ່ມີຄວາມສຳນຶກ ແລະ ເຫດຜົນກໍບໍ່ສາມາດໃຊ້ຊີວິດເພື່ອຕົນເອງ ຫຼື ເພື່ອຊາຕານ; ພວກເຂົາຄວນມີຊີວິດຢູ່ເພື່ອພຣະເຈົ້າ ແລະ ເຮັດໜ້າທີ່ຂອງພວກເຂົາ”. ນີ້ຄືຄວາມຈິງ, ແຕ່ມັນເປັນພຽງກອບວຽກທີ່ກວ້າງ, ພາບຮ່າງພໍປະມານ. ສຳລັບລາຍລະອຽດກ່ຽວກັບວິທີການໃຊ້ຊີວິດເພື່ອພຣະເຈົ້າໃນຄວາມເປັນຈິງ, ສິ່ງນີ້ກ່ຽວຂ້ອງກັບຄວາມສຳນຶກ ແລະ ເຫດຜົນ. ສະນັ້ນຄົນໆໜຶ່ງຈະມີຊີວິດຢູ່ເພື່ອພຣະເຈົ້າໄດ້ແນວໃດ? (ເຮັດໜ້າທີ່ທີ່ສິ່ງຖືກສ້າງຄວນເຮັດໃຫ້ດີ.) ຖືກຕ້ອງ. ຕອນນີ້, ສິ່ງດຽວທີ່ພວກເຈົ້າເຮັດກໍຄືການປະຕິບັດໜ້າທີ່ຂອງມະນຸດ, ແຕ່ໃນຄວາມເປັນຈິງນັ້ນ ເຈົ້າກຳລັງເຮັດມັນເພື່ອຜູ້ໃດ? (ເພື່ອພຣະເຈົ້າ.) ມັນແມ່ນເພື່ອພຣະເຈົ້າ, ມັນຄືການຮ່ວມມືກັບພຣະອົງ! ການຝາກຝັງທີ່ພຣະເຈົ້າມອບໃຫ້ພວກເຈົ້າຄືໜ້າທີ່ຂອງພວກເຈົ້າ. ມັນຖືກພຣະອົງກຳນົດໃຫ້ເປັນໂຊກຊະຕາ, ກຳນົດລ່ວງໜ້າ ແລະ ຄວບຄຸມ ຫຼື ເວົ້າອີກຢ່າງໜຶ່ງກໍຄືພຣະເຈົ້າເປັນຜູ້ທີ່ໃຫ້ໜ້າວຽກນີ້ແກ່ເຈົ້າ ແລະ ຕ້ອງການໃຫ້ເຈົ້າເຮັດມັນໃຫ້ສຳເລັດ. ແລ້ວເຈົ້າສາມາດເພິ່ງຄວາມສຳນຶກຂອງເຈົ້າເພື່ອເຮັດມັນໃຫ້ສຳເລັດ ແລະ ເຮັດມັນເປັນຢ່າງດີໄດ້ແນວໃດ? (ພວກເຮົາຕ້ອງໃຊ້ຄວາມພະຍາຍາມທັງໝົດຂອງພວກເຮົາ.) ເຈົ້າຕ້ອງໃຊ້ຄວາມພະຍາຍາມທັງໝົດຂອງເຈົ້າ, ເຊິ່ງເປັນການສຳແດງເຖິງການເພິ່ງພາຄວາມສຳນຶກຂອງເຈົ້າ. ນອກຈາກນັ້ນ, ເຈົ້າຕ້ອງໃຊ້ຫົວໃຈທັງໝົດຂອງເຈົ້າ ແລະ ປະຕິບັດຄວາມຮັບຜິດຊອບຂອງເຈົ້າ, ຢ່າເຮັດມັນພໍເປັນພິທີ. ພຣະເຈົ້າມີຄວາມຄາດຫວັງຂອງພຣະອົງ ແລະ ລາຄາຈາກຄວາມພະຍາຍາມຢ່າງພາກພຽນຂອງພຣະອົງທີ່ມີຕໍ່ພວກເຮົາ. ເມື່ອເຫັນວ່າພຣະເຈົ້າໄດ້ກຳນົດລ່ວງໜ້າວ່າພວກເຮົາຄວນປະຕິບັດຄວາມຮັບຜິດຊອບນີ້ ແລະ ເຮັດໜ້າທີ່ນີ້, ພວກເຮົາບໍ່ຄວນປ່ອຍໃຫ້ພຣະອົງຜິດຫວັງ, ເຮັດໃຫ້ພຣະອົງເສຍໃຈ ຫຼື ເຮັດໃຫ້ພຣະອົງເສົ້າໃຈ. ພວກເຮົາຄວນເຮັດໜ້າທີ່ຂອງພວກເຮົາໄດ້ດີ ແລະ ມອບຄຳຕອບທີ່ສົມບູນ ແລະ ພໍໃຈໃຫ້ພຣະເຈົ້າ. ພວກເຮົາເພິ່ງພາພຣະເຈົ້າສຳລັບສິ່ງທີ່ພວກເຮົາບໍ່ສາມາດເຮັດໄດ້, ພວກເຮົາຮຽນຮູ້ເພີ່ມເຕີມກ່ຽວກັບວິຊາຊີບຂອງພວກເຮົາ ແລະ ພວກເຮົາສະແຫວງຫາຫຼັກການແຫ່ງຄວາມຈິງຫຼາຍຂຶ້ນ. ພຣະເຈົ້າມອບຊີວິດໃຫ້ພວກເຮົາ, ສະນັ້ນພວກເຮົາຄວນເຮັດໜ້າທີ່ຂອງພວກເຮົາໃຫ້ດີ; ສຳລັບແຕ່ລະມື້ທີ່ພວກເຮົາມີຊີວິດ, ພວກເຮົາຄວນເຮັດໜ້າທີ່ຂອງມື້ນັ້ນ. ພວກເຮົາຄວນເຮັດສິ່ງທີ່ພຣະເຈົ້າໄດ້ຝາກຝັງໄວ້ກັບພວກເຮົາໃຫ້ເປັນພາລະກິດຫຼັກຂອງພວກເຮົາ, ເຮັດໜ້າທີ່ຂອງພວກເຮົາໃຫ້ເປັນສິ່ງທຳອິດໃນຊີວິດຂອງພວກເຮົາເພື່ອເຮັດໃຫ້ມັນສຳເລັດໂດຍດີ. ເຖິງແມ່ນວ່າພວກເຮົາບໍ່ໄດ້ສະແຫວງຫາຄວາມສົມບູນ, ພວກເຮົາສາມາດພະຍາຍາມໄປສູ່ຄວາມຈິງ ແລະ ເຮັດຕາມພຣະທຳຂອງພຣະເຈົ້າ ແລະ ຫຼັກການແຫ່ງຄວາມຈິງ, ເພື່ອວ່າພວກເຮົາຈະສາມາດເຮັດໃຫ້ພຣະເຈົ້າພໍໃຈ, ເຮັດໃຫ້ຊາຕານອັບອາຍ ແລະ ບໍ່ມີຄວາມເສຍດາຍໃດໆ. ນີ້ຄືທ່າທີ່ທີ່ຜູ້ເຊື່ອໃນພຣະເຈົ້າຄວນມີຕໍ່ໜ້າທີ່ຂອງພວກເຂົາ. ເມື່ອເຈົ້າໃຊ້ຊີວິດໄດ້ສີ່ສິບ ຫຼື ສິບປີ ຫຼື ແມ່ນແຕ່ເຈັດສິບ ຫຼື ແປດສິບປີ, ເມື່ອເຈົ້າຫຼຽວເບິ່ງສິ່ງຕ່າງໆທີ່ເຈົ້າເຮັດເມື່ອເຈົ້າຍັງນ້ອຍ ແລະ ບໍ່ສົນໃຈ, ເຈົ້າຈະເຫັນວ່າເຖິງແມ່ນເຈົ້າມີເວລາສອງສາມປີເທົ່ານັ້ນ, ເຈົ້າເຮັດທຸກສິ່ງສຸດຫົວໃຈ ແລະ ກຳລັງຂອງເຈົ້າ; ເຈົ້າເຮັດຕາມຄວາມສຳນຶກຂອງເຈົ້າຢູ່ສະເໝີ, ເຈົ້າບໍ່ໄດ້ເຮັດໃຫ້ພຣະເຈົ້າຜິດຫວັງ, ເຈົ້າບໍ່ໄດ້ເຮັດໃຫ້ພຣະອົງຜິດຫວັງ ຫຼື ເຮັດໃຫ້ພຣະອົງເສົ້າໃຈ ແລະ ໃນຫົວໃຈຂອງເຈົ້ານັ້ນ ເຈົ້າໄດ້ຍອມຮັບການພິເຄາະ ແລະ ການກວດກາຂອງພຣະເຈົ້າ. ເມື່ອທຸກສິ່ງນີ້ສຳເລັດລົງ ແລະ ເຈົ້າມອບການສອບເສັງທີ່ສຳເລັດແລ້ວຂອງເຈົ້າໃຫ້ພຣະເຈົ້າ, ພຣະເຈົ້າຈະເວົ້າວ່າ: “ເຖິງແມ່ນວ່າເຈົ້າເຮັດວຽກບໍ່ໄດ້ດີ ແລະ ຜົນຮັບຂອງເຈົ້າພໍປານກາງ, ເຈົ້າກໍໃຊ້ກຳລັງທັງໝົດຂອງເຈົ້າ ແລະ ເຈົ້າບໍ່ໄດ້ປະລະໜ້າທີ່ຂອງເຈົ້າ”. ນີ້ບໍ່ແມ່ນການເຮັດຕາມຄວາມສຳນຶກຂອງເຈົ້າບໍ? ສະນັ້ນເມື່ອຄົນເປີດເຜີຍຄວາມເສ່ືອມຊາມຢູ່ສະເລື້ອຍໆ, ມີທາງເລືອກ, ຄວາມປາດຖະໜາ ແລະ ຄວາມມັກສ່ວນຕົວຂອງພວກເຂົາ, ເຖິງກັບໄປຮອດຈຸດທີ່ພວກເຂົາລະເມີດມາດຕະຖານໃນຄວາມສຳນຶກຂອງພວກເຂົາໂດຍສິ້ນເຊີງ ແລະ ສູນເສຍຄວາມເປັນມະນຸດທີ່ປົກກະຕິຂອງພວກເຂົາ, ແມ່ນຫຍັງຄືສິ່ງທີ່ຕ້ອງເຮັດໃຫ້ສຳເລັດ? ເຈົ້າຕ້ອງອະທິຖານຫາພຣະເຈົ້າ ແລະ ປະຖິ້ມຕົນເອງ, ເຈົ້າບໍ່ສາມາດປ່ອຍໃຫ້ສິ່ງຕ່າງໆຈຳກັດເຈົ້າ ຫຼື ຄວບຄຸມຄວາມສຳນຶກ ແລະ ເຫດຜົນຂອງເຈົ້າ. ເມື່ອຄວາມສຳນຶກຂອງເຈົ້າສາມາດສັ່ງການການກະທຳຂອງເຈົ້າ, ຄວາມເປັນຢູ່ຂອງເຈົ້າ ແລະ ຊີວິດຂອງເຈົ້າ, ແລ້ວມັນຈະງ່າຍສຳລັບເຈົ້າທີ່ຈະເອົາຊະນະຄວາມປາດຖະໜາທີ່ເຫັນແກ່ຕົວທາງເນື້ອໜັງ ແລະ ເຈົ້າຈະສາມາດຮັບເອົາຄວາມຈິງໃນແງ່ມຸມນີ້. ນີ້ຄືຂັ້ນຕໍ່າທີ່ເຈົ້າຄວນມີ. ສຳລັບປະເພດຂອງຫົວໃຈມະນຸດທີ່ພຣະເຈົ້າຕ້ອງການ, ເຮົາຫາກໍເວົ້າເຖິງເທົ່າໃດແງ່ມຸມ? (ສາມແງ່ມຸມ: ຫົວໃຈທີ່ຊື່ສັດ, ຫົວໃຈທີ່ຮັກຄວາມຈິງ ແລະ ການມີຄວາມສຳນຶກ ແລະ ເຫດຜົນ.) ພາຍໃນຫົວໃຈທີ່ຊື່ສັດ ແລະ ຫົວໃຈທີ່ຮັກຄວາມຈິງແມ່ນມີລາຍລະອຽດບາງຢ່າງເພີ່ມເຕີມ, ພວກເຈົ້າຄວນຕຶກຕອງກ່ຽວກັບສິ່ງນີ້ ແລະ ສະຫຼຸບມັນໃນພາຍຫຼັງ. ຢ່າງໜ້ອຍທີ່ສຸດ, ສິ່ງທີ່ຄົນໆໜຶ່ງຄວນມີຄືຄວາມສຳນຶກ ແລະ ເຫດຜົນທີ່ຄົນໆນັ້ນທີ່ມີຄວາມເປັນມະນຸດທີ່ເປັນປົກກະຕິຄວນມີ. ຖ້າຄົນໃດໜຶ່ງບໍ່ມີຄວາມສຳນຶກ ຫຼື ເຫດຜົນ, ແລ້ວພວກເຂົາຈະສູນເສຍຄວາມເປັນມະນຸດທີ່ປົກກະຕິຂອງພວກເຂົາ, ພວກເຂົາບໍ່ສາມາດເຮັດຫຍັງໄດ້ດີ, ພວກເຂົາບໍ່ສາມາດສຳເລັດຫຍັງໄດ້ ແລະ ໃນທີ່ສຸດແລ້ວ ພວກເຂົາຈະລົ້ມເຫຼວໂດຍສິ້ນເຊີງ. ແຕ່ຖ້າພວກເຂົາພຽງແຕ່ມີຄວາມສຳນຶກ ແລະ ເຫດຜົນ, ຖ້າພວກເຂົາໃຊ້ຊີວິດຕາມຄວາມສຳນຶກຂອງພວກເຂົາ ແລະ ບໍ່ເຮັດຫຍັງທີ່ຊົ່ວຮ້າຍ, ສິ່ງນີ້ບໍ່ໄດ້ເທົ່າກັບການເຂົ້າສູ່ເສັ້ນທາງທີ່ຖືກຕ້ອງຂອງຄວາມເຊື່ອໃນພຣະເຈົ້າບໍ? ພວກເຂົາສາມາດຮັບເອົາການຍົກຍ້ອງຂອງພຣະເຈົ້າໂດຍໃຊ້ຊີວິດຕາມຄວາມສຳນຶກ ແລະ ເຫດຜົນຂອງພວກເຂົາພຽງຢ່າງດຽວບໍ? ພວກເຂົາບໍ່ສາມາດເຮັດໄດ້ຢ່າງແນ່ນອນ.

ການເຂົ້າສູ່ເສັ້ນທາງທີ່ຖືກຕ້ອງຂອງຄວາມເຊື່ອໃນພຣະເຈົ້າຍັງຮຽກຮ້ອງໃຫ້ເຈົ້າມີຫົວໃຈທີ່ຢຳເກງພຣະເຈົ້າ. ກ່ອນອື່ນໝົດ, ເມື່ອເວົ້າກ່ຽວກັບສະຖານະນັ້ນ ຄົນຄືສິ່ງຖືກສ້າງ ແລະ ຕ້ອຍຕໍ່າຫຼາຍ; ພຣະເຈົ້າຄືພຣະຜູ້ສ້າງ, ຜູ້ສູງສົ່ງທີ່ສຸດ. ເມື່ອເວົ້າກ່ຽວກັບຄວາມເປັນເຫດເປັນຜົນຂອງມະນຸດ, ຄົນຈຳເປັນຕ້ອງເຮັດຫຍັງເພື່ອຢຳເກງພຣະເຈົ້າ? ຕົວຢ່າງ: ສົມມຸດວ່າມີບາງຢ່າງເກີດຂຶ້ນກັບເຈົ້າ ແລະ ເຈົ້າຄິດວ່າການເຮັດດ້ວຍວິທີການໃດໜຶ່ງຂັດກັບຄວາມຈິງ, ແຕ່ເຈົ້າບໍ່ຮູ້ວ່າເຈົ້າຄວນເຮັດຫຍັງເພື່ອໃຫ້ສອດຄ່ອງກັບຄວາມປະສົງຂອງພຣະເຈົ້າ. ຖ້າເຈົ້າມີຫົວໃຈທີ່ຢຳເກງພຣະເຈົ້າ, ເຈົ້າຄວນເຮັດຫຍັງ? ເຈົ້າຕ້ອງອະທິຖານຫາພຣະເຈົ້າ, ສະແຫວງຫາຄວາມຈິງ, ຄົ້ນຫາເສັ້ນທາງໃນການປະຕິບັດຄວາມຈິງ ແລະ ຈາກນັ້ນກໍດຳເນີນການ. ຖ້າຄົນໃດໜຶ່ງບໍ່ມີຫົວໃຈທີ່ຢຳເກງພຣະເຈົ້າ, ພວກເຂົາຈະປະພຶດແນວໃດ? ພວກເຂົາຈະເຮັດແມ່ນຫຍັງກໍຕາມທີ່ພວກເຂົາຕ້ອງການ ໂດຍຄິດວ່າ: “ໃນກໍລະນີໃດກໍຕາມ, ເຈດຕະນາຂອງຂ້ອຍກໍດີ, ສະນັ້ນມັນບໍ່ເປັນຫຍັງ ຖ້າຂ້ອຍເຮັດແບບນີ້”. ພວກເຂົາບໍ່ເຮັດສິ່ງທີ່ຄົນອື່ນແນະນໍາ ແລະ ພວກເຂົາບໍ່ຮັບຟັງຜູ້ໃດກໍຕາມ; ພວກເຂົາຕັດສິນໃຈຈະເຮັດແມ່ນຫຍັງກໍຕາມທີ່ພວກເຂົາວາງແຜນສຳລັບພວກເຂົາເອງ ແລະ ແມ່ນແຕ່ງົວເຖິກເກົ້າໂຕກໍບໍ່ສາມາດດຶງພວກເຂົາກັບໄດ້. ນີ້ແມ່ນຄົນທີ່ມີຫົວໃຈທີ່ຢຳເກງພຣະເຈົ້າບໍ? (ບໍ່ແມ່ນ.) ມີບາງຄົນທີ່ຍັງຄິດແບບນັ້ນໃນບາງເລື່ອງ ເຖິງແມ່ນພວກເຂົາຮູ້ວ່າພຣະເຈົ້າມັກຄົນຊື່ສັດ ແລະ ພວກເຂົາບໍ່ສາມາດເວົ້າຕົວະ, ຖ້າພວກເຂົາບອກຄວາມຈິງ, ພວກເຂົາຈະອັບອາຍຂາຍໜ້າ, ກຳໄລຂອງພວກເຂົາຈະສູນເສຍ ແລະ ບາງທີສະຖານະຂອງພວກເຂົາຈະບໍ່ຄົງຢູ່. ພວກເຂົາທົບທວນຄິດກັບໄປກັບມາ ແລະ ຍັງເວົ້າຕົວະໂດຍຄິດວ່າ: “ການເວົ້າຕົວະໜຶ່ງຄັ້ງບໍ່ໄດ້ເທົ່າກັບຫຍັງເລີຍ ແລະ ມັນບໍ່ແມ່ນວ່າຂ້ອຍເວົ້າຕົວຢູ່ສະເໝີ. ເຖິງແມ່ນວ່າຂ້ອຍຕາຍ, ຂ້ອຍກໍບໍ່ເຫັນຜົນຕາມມາຫຍັງ, ສະນັ້ນຖ້າຂ້ອຍເວົ້າຕົວະອີກຄັ້ງໜຶ່ງ ມັນກໍຈະບໍ່ເປັນຫຍັງ”. ຫຼັງຈາກທີ່ໄດ້ພິຈາລະນາມັນແລ້ວ, ພວກເຂົາກໍຕັດສິນທີ່ຈະເຮັດ ແລະ ພວກເຂົາບໍ່ໄດ້ຮູ້ສຶກເຖິງການຕຳນິໃນຫົວໃຈຂອງພວກເຂົາ ແລະ ພວກເຂົາບໍ່ຕ້ອງການອະທິຖານ ແລະ ຍອມຮັບການພິເຄາະຂອງພຣະເຈົ້າ. ນີ້ແມ່ນຄົນທີ່ມີຫົວໃຈທີ່ຢຳເກງພຣະເຈົ້າບໍ? (ບໍ່ແມ່ນ.) ສະນັ້ນຖ້າມີຄົນທີ່ມີຫົວໃຈທີ່ຢຳເກງພຣະເຈົ້າ, ພວກເຂົາຈະປະພຶດແນວໃດ? (ພວກເຂົາຈະບໍ່ເຮັດຢ່າງຢ່າງເລິນເລີ້ ຫຼື ຕາມອຳເພີໃຈ.) ຄຳເວົ້າສອງຄຳນີ້ເໝາະສົມພໍສົມຄວນ. ສະນັ້ນເຈົ້າຈະນໍາການເຮັດຢ່າງເລິນເລີ້ ຫຼື ຕາມອຳເພີໃຈໄປປະຕິບັດໄດ້ແນວໃດ? (ພວກເຮົາຄວນມີຫົວໃຈທີ່ສະແຫວງຫາ.) ເມື່ອພົບກັບບັນຫາ, ບາງຄົນສະແຫວງຫາຄວາມຄຳຕອບຈາກຄົນອື່ນ, ແຕ່ເມື່ອຄົນອື່ນເວົ້າຕາມຄວາມຈິງ, ພວກເຂົາກໍບໍ່ຍອມຮັບມັນ, ພວກເຂົາບໍ່ສາມາດເຊື່ອຟັງ ແລະ ໃນຫົວໃຈຂອງພວກເຂົານັ້ນ ພວກເຂົາຄິດວ່າ “ໂດຍປົກກະຕິແລ້ວ, ຂ້ອຍດີກວ່າລາວ. ຖ້າຂ້ອຍຮັບຟັງຂໍ້ສະເໜີຂອງລາວໃນເວລານີ້, ມັນຈະບໍ່ເບິ່ງຄືກັບວ່າລາວດີກວ່າຂ້ອຍບໍ? ບໍ່, ຂ້ອຍບໍ່ສາມາດຮັບຟັງລາວກ່ຽວກັບເລື່ອງນີ້. ຂ້ອຍຈະເຮັດມັນຕາມວິທີການຂອງຂ້ອຍ”. ຈາກນັ້ນພວກເຂົາກໍຊອກຫາເຫດຜົນ ແລະ ຂໍ້ອ້າງເພື່ອໂຈມຕີມຸມມອງຂອງຄົນອື່ນລົງ. ມັນເປັນອຸປະນິໄສປະເພດໃດ ເມື່ອຄົນໆໜຶ່ງເຫັນຄົນທີ່ດີກວ່າພວກເຂົາ ແລະ ພວກເຂົາພະຍາຍາມດຶງຄົນເຫຼົ່ານັ້ນລົງມາ, ເຜີຍແຜ່ຂ່າວລືກ່ຽວກັບຄົນເຫຼົ່ານັ້ນ ຫຼື ໃຊ້ວິທີການທີ່ເປັນຕາຕາລັງກຽດເພື່ອປ້າຍສີຄົນເຫຼົ່ານັ້ນ ແລະ ທຳລາຍຊື່ສຽງຂອງພວກເຂົາ, ແມ່ນແຕ່ຢຽບຍໍ່າພວກເຂົາທຸກຄົນ ເພື່ອປົກປ້ອງຕຳແໜ່ງຂອງພວກເຂົາເອງໃນຄວາມຄິດຂອງຜູ້ຄົນ? ນີ້ບໍ່ແມ່ນພຽງຄວາມອວດດີ ແລະ ຄວາມທະນົງຕົວ, ມັນເປັນອຸປະນິໄສຂອງຊາຕານ, ມັນເປັນອຸປະນິໄສທີ່ມຸ່ງຮ້າຍ. ການທີ່ຄົນນີ້ສາມາດໂຈມຕີ ແລະ ບາດໝາງກັບຄົນທີ່ດີກວ່າ ແລະ ເຂັ້ມແຂງກວ່າພວກເຂົາເປັນສິ່ງທີ່ຮ້າຍກາດ ແລະ ຊົ່ວຮ້າຍ. ນອກຈາກນັ້ນ, ການທີ່ພວກເຂົາຈະເຮັດທຸກວິທີທາງເພື່ອດຶງຜູ້ຄົນລົງມາກໍສະແດງໃຫ້ເຫັນວ່າມີສິ່ງຊົ່ວຮ້າຍຫຼາຍຢ່າງໃນພວກເຂົາ! ໂດຍການໃຊ້ຊີວິດຕາມອຸປະນິໄສຂອງຊາຕານ, ພວກເຂົາມີແນວໂນ້ມທີ່ຈະດູຖູກຜູ້ຄົນ, ພະຍາຍາມເຮັດໃຫ້ພວກເຂົາຢູ່ໃນສະຖານະການໄດ້ປຽບ, ເຮັດໃຫ້ສິ່ງຕ່າງໆຍາກສຳລັບພວກເຂົາ. ນີ້ບໍ່ແມ່ນການເຮັດຊົ່ວບໍ? ນອກຈາກນັ້ນ, ໂດຍການໃຊ້ຊີວິດເຊັ່ນນີ້ ພວກເຂົາຍັງຄິດວ່າພວກເຂົາບໍ່ເປັນຫຍັງ, ພວກເຂົາເປັນຄົນດີ, ເຖິງຢ່າງນັ້ນ ເມື່ອພວກເຂົາເຫັນຄົນໃດໜຶ່ງທີ່ດີກວ່າພວກເຂົາ, ພວກເຂົາກໍມີແນວໂນ້ມທີ່ຈະສ້າງເວລາທີ່ຍາກລຳບາກໃຫ້ຄົນເຫຼົ້ານັ້ນ, ຢຽບຍໍ່າພວກເຂົາ. ແມ່ນຫຍັງຄືບັນຫາຢູ່ບ່ອນນີ້? ຄົນທີ່ສາມາດເຮັດການກະທຳທີ່ຊົ່ວຮ້າຍເຊັ່ນນັ້ນບໍ່ແມ່ນສິ່ງທີ່ໄຮ້ຢາງອາຍ ແລະ ຫົວແຂງບໍ? ຄົນແບບນັ້ນພຽງແຕ່ຄິດຫາຜົນປະໂຫຍດຂອງພວກເຂົາເອງ, ພວກເຂົາພຽງແຕ່ພິຈາລະນາເຖິງຄວາມຮູ້ສຶກຂອງພວກເຂົາເອງ ແລະ ສິ່ງດຽວທີ່ພວກເຂົາຕ້ອງການກໍຄືການບັນລຸຄວາມປາດຖະໜາ, ຄວາມທະເຍີທະຍານ ແລະ ເປົ້າໝາຍຂອງພວກເຂົາເອງ. ພວກເຂົາບໍ່ສົນໃຈວ່າພວກເຂົາໄດ້ສ້າງຄວາມເສຍຫາຍຫຼາຍສໍ່າໃດຕໍ່ວຽກງານຂອງຄຣິສຕະຈັກ ແລະ ພວກເຂົາຈະເລືອກເສຍສະຫຼະຜົນປະໂຫຍດໃນເຮືອນຂອງພຣະເຈົ້າເພື່ອປົກປ້ອງສະຖານະຂອງພວກເຂົາໃນຄວາມຄິດຂອງຜູ້ຄົນ ແລະ ຊື່ສຽງຂອງພວກເຂົາເອງ. ຄົນແບບນີ້ບໍ່ໄດ້ອວດດີ ແລະ ຖືວ່າຕົນເອງຊອບທຳ, ເຫັນແກ່ຕົວ ແລະ ຕໍ່າຊ້າບໍ? ຄົນແບບນີ້ບໍ່ພຽງແຕ່ອວດດີ ແລະ ຖືວ່າຕົນເອງຊອບທຳ, ພວກເຂົາຍັງເຫັນແກ່ຕົວ ແລະ ຕໍ່າຊ້າທີ່ສຸດ. ພວກເຂົາບໍ່ໄດ້ໃສ່ໃຈກັບຄວາມປະສົງຂອງພຣະເຈົ້າເລີຍ. ຄົນແບບນັ້ນມີຄວາມຢຳເກງໃດໆສຳລັບພຣະເຈົ້າບໍ? ພວກເຂົາບໍ່ມີຄວາມຢຳເກງສຳລັບພຣະເຈົ້າແມ່ນແຕ່ໜ້ອຍດຽວ. ນີ້ແມ່ນເຫດຜົນວ່າເປັນຫຍັງພວກເຂົາຈຶ່ງເຮັດຕາມອຳເພີໃຈ ແລະ ເຮັດສິ່ງໃດກໍ່ຕາມທີ່ພວກເຂົາຕ້ອງການ ໂດຍບໍ່ມີຄວາມຮູ້ສຶກຕຳນິ, ໂດຍບໍ່ມີຄວາມກັງວົນໃຈໃດໆ, ໂດຍບໍ່ມີຄວາມຫວັ່ນໄຫວ ຫຼື ຄວາມກັງວົນໃດໆ ແລະ ໂດຍບໍ່ໄດ້ຄຳນຶງເຖິງຜົນທີ່ຈະຕາມມາ. ນີ້ແມ່ນສິ່ງທີ່ພວກເຂົາເຮັດເລື້ອຍໆ ແລະ ເປັນວິທີທີ່ພວກເຂົາປະພຶດຕົນສະເໝີມາ. ແມ່ນຫຍັງຄືທຳມະຊາດຂອງພຶດຕິກຳດັ່ງກ່າວ? ເວົ້າງ່າຍໆກໍ່ຄື ຄົນເຊັ່ນນີ້ຂີ້ອິດສາເກີນໄປ ແລະ ມີຄວາມປາຖະໜາຢ່າງແຮງກ້າທີ່ຈະມີຊື່ສຽງ ແລະ ສະຖານະສ່ວນຕົວ; ພວກເຂົາຫຼອກລວງ ແລະ ທໍລະຍົດເກີນໄປ. ເວົ້າໃຫ້ໜັກແໜ້ນກວ່ານີ້ກໍ່ຄື ແກ່ນແທ້ຂອງບັນຫາແມ່ນວ່າຫົວໃຈຂອງຄົນແບບນັ້ນບໍ່ໄດ້ຢຳເກງພຣະເຈົ້າແມ່ນແຕ່ໜ້ອຍເລີຍ. ພວກເຂົາບໍ່ຢຳເກງພຣະເຈົ້າ, ພວກເຂົາເຊື່ອວ່າຕົວເອງມີຄວາມສຳຄັນທີ່ສຸດ ແລະ ພວກເຂົາຖືວ່າທຸກແງ່ມຸມຂອງຕົວເອງສູງກວ່າພຣະເຈົ້າ ແລະ ສູງກວ່າຄວາມຈິງ. ໃນຫົວໃຈຂອງພວກເຂົາ, ພຣະເຈົ້າບໍ່ຄູ່ຄວນທີ່ຈະກ່າວເຖິງ ໜ້ອຍທີ່ສຸດ ແລະ ບໍ່ມີຄວາມໝາຍທີ່ສຸດ ແລະ ພຣະເຈົ້າບໍ່ມີສະຖານະໃດເລີຍໃນຫົວໃຈຂອງພວກເຂົາ. ບັນດາຜູ້ທີ່ບໍ່ມີບ່ອນໃຫ້ພຣະເຈົ້າໃນຫົວໃຈຂອງພວກເຂົາ ແລະ ຜູ້ທີ່ບໍ່ເຄົາລົບພຣະເຈົ້າ, ນໍາຄວາມຈິງໄປປະຕິບັດສາມາດບັນລຸການເຂົ້າສູ່ຄວາມຈິງບໍ? ບໍ່ໄດ້ຢ່າງແນ່ນອນ. ສະນັ້ນ, ໂດຍປົກກະຕິແລ້ວເມື່ອພວກເຂົາໄປມາຢ່າງມ່ວນຊື່ນເຮັດໃຫ້ຕົນເອງບໍ່ວ່າງ ແລະ ໃຊ້ພະລັງງານຫຼາຍ, ພວກເຂົາກຳລັງເຮັດຫຍັງ? ຜູ້ຄົນດັ່ງກ່າວເຖິງກັບອ້າງວ່າໄດ້ປະຖິ້ມທຸກສິ່ງທຸກຢ່າງເພື່ອເສຍສະລະໃຫ້ແກ່ພຣະເຈົ້າ ແລະ ທົນທຸກທໍລະມານຢ່າງຫຼວງຫຼາຍ, ແຕ່ໃນຄວາມເປັນຈິງແລ້ວ ແຮງຈູງໃຈ, ຫຼັກການ ແລະ ຈຸດປະສົງຂອງການກະທຳທັງໝົດຂອງພວກເຂົາແມ່ນເພື່ອເຫັນແກ່ສະຖານະ ແລະ ກຽດຕິຍົດຂອງພວກເຂົາເອງ, ເພື່ອປົກປ້ອງຜົນປະໂຫຍດທັງໝົດຂອງພວກເຂົາ. ພວກເຈົ້າ ຫຼື ເຈົ້າຈະບໍ່ເວົ້າວ່າຄົນປະເພດນີ້ເປັນຕາຢ້ານບໍ? ຄົນແບບໃດທີ່ເຊື່ອໃນພຣະເຈົ້າມາເປັນເວລາຫຼາຍປີ ແຕ່ບໍ່ມີຄວາມຢຳເກງພຣະເຈົ້າ? ພວກເຂົາບໍ່ໄດ້ອວດດີບໍ? ພວກເຂົາບໍ່ແມ່ນຊາຕານບໍ? ແລ້ວສິ່ງໃດທີ່ຂາດຄວາມຢຳເກງພຣະເຈົ້າທີ່ສຸດ? ນອກຈາກສັດຮ້າຍແລ້ວ, ມັນຄືຄົນຊົ່ວ ແລະ ຜູ້ຕໍ່ຕ້ານພຣະຄຣິດ, ຊາຕານ ແລະ ພັກພວກຂອງມານຮ້າຍ. ພວກເຂົາບໍ່ຍອມຮັບຄວາມຈິງເລີຍ; ພວກເຂົາຂາດຄວາມຢຳເກງພຣະເຈົ້າ. ພວກເຂົາສາມາດເຮັດສິ່ງໃດໜຶ່ງທີ່ຊົ່ວຮ້າຍ; ພວກເຂົາເປັນສັດຕູຂອງພຣະເຈົ້າ ແລະ ສັດຕູຂອງຄົນຖືກເລືອກຂອງພຣະອົງ.

ພວກເຈົ້າມີຫົວໃຈທີ່ຢຳເກງພຣະເຈົ້າໃນເລື່ອງໃດໃນຊີວິດປະຈຳວັນຂອງພວກເຈົ້າ? ນອກຈາກນັ້ນ, ພວກເຈົ້າບໍ່ມີຫົວໃຈໃນເລື່ອງໃດ? ເຈົ້າສາມາດກຽດຊັງຄົນໃດໜຶ່ງ ເມື່ອພວກເຂົາເຮັດຜິດໃຈເຈົ້າ ຫຼື ກະທົບກະແທກຜົນປະໂຫຍດຂອງເຈົ້າບໍ? ນອກຈາກນັ້ນ, ເມື່ອເຈົ້າກຽດຊັງຄົນໃດໜຶ່ງ ເຈົ້າສາມາດລົງໂທດພວກເຂົາ ແລະ ແກ້ແຄ້ນບໍ? (ແມ່ນ.) ແລ້ວເຈົ້າກໍເປັນຕາຢ້ານພໍສົມຄວນ! ຖ້າເຈົ້າບໍ່ມີຫົວໃຈທີ່ຢຳເກງພຣະເຈົ້າ ແລະ ສາມາດເຮັດສິ່ງຊົ່ວຮ້າຍ, ແລ້ວອຸປະນິໄສທີ່ຊົ່ວຊ້ານີ້ຂອງເຈົ້າກໍຮຸນແຮງຫຼາຍເກີນໄປ! ຄວາມຮັກ ແລະ ຄວາມກຽດຊັງແມ່ນສິ່ງທີ່ຄວາມເປັນມະນຸດທຳມະດາຄວນມີ, ແຕ່ເຈົ້າຕ້ອງແຍກແຍະຄວາມແຕກຕ່າງຢ່າງຊັດເຈນລະຫວ່າງສິ່ງທີ່ເຈົ້າຮັກ ແລະ ສິ່ງທີ່ເຈົ້າຊັງ. ໃນຫົວໃຈຂອງເຈົ້າ, ເຈົ້າຄວນຮັກພຣະເຈົ້າ, ຮັກຄວາມຈິງ, ຮັກສິ່ງທີ່ດີ ແລະ ຮັກອ້າຍເອື້ອຍນ້ອງຂອງເຈົ້າ, ໃນຂະນະທີ່ເຈົ້າຄວນກຽດຊັງຊາຕານຜູ້ຊົ່ວຮ້າຍ, ຊັງສິ່ງທີ່ເປັນລົບ, ຊັງພວກຕໍ່ຕ້ານພຣະຄຣິດ ແລະ ຊັງຄົນຊົ່ວຮ້າຍ. ຖ້າເຈົ້າສາມາດກົດຂີ່ ແລະ ແກ້ແຄ້ນອ້າຍເອື້ອຍນ້ອງຂອງເຈົ້າຍ້ອນຄວາມກຽດຊັງ, ສິ່ງນີ້ຈະເປັນຕາຢ້ານຫຼາຍ ແລະ ນີ້ກໍຄືອຸປະນິໄສຂອງຄົນຊົ່ວຮ້າຍ. ບາງຄົນມີພຽງຄວາມຄິດ ແລະ ແນວຄິດທີ່ກຽດຊັງເທົ່ານັ້ນ ນັ້ນກໍ່ຄື ແນວຄິດຊົ່ວຮ້າຍ, ແຕ່ພວກເຂົາຈະບໍ່ເຮັດສິ່ງທີ່ຊົ່ວຮ້າຍຈັກເທື່ອ. ຄົນເຫຼົ່ານີ້ບໍ່ແມ່ນຄົນຊົ່ວຮ້າຍເພາະເມື່ອບາງສິ່ງເກີດຂຶ້ນກັບພວກເຂົາ, ພວກເຂົາກໍສາມາດສະແຫວງຫາຄວາມຈິງ ແລະ ພວກເຂົາໃສ່ໃຈກັບຫຼັກການໃນວິທີການທີ່ພວກເຂົາປະພຶດຕົນເອງ ແລະ ຮັບມືກັບສິ່ງຕ່າງໆ. ເມື່ອມີປະຕິສຳພັນກັບຄົນອື່ນ, ພວກເຂົາບໍ່ໄດ້ຮຽກຮ້ອງຈາກຄົນເຫຼົ່ານັ້ນຫຼາຍກວ່າທີ່ພວກເຂົາມີ; ຖ້າພວກເຂົາເຂົ້າກັບຄົນໆນັ້ນໄດ້ເປັນຢ່າງດີ, ພວກເຂົາກໍຈະສືບຕໍ່ມີປະຕິສຳພັນກັບຄົນເຫຼົ່ານັ້ນ; ຖ້າພວກເຂົາເຂົ້າກັນບໍ່ໄດ້ດີ, ແລ້ວພວກເຂົາກໍຈະບໍ່ສືບຕໍ່. ມັນເກືອບບໍ່ໄດ້ສົ່ງຜົນກະທົບຕໍ່ການປະຕິບັດໜ້າທີ່ຂອງພວກເຂົາ ຫຼື ການເຂົ້າສູ່ຊີວິດຂອງພວກເຂົາ. ພຣະເຈົ້າຢູ່ໃນຫົວໃຈຂອງພວກເຂົາ ແລະ ພວກເຂົາມີຄວາມຢຳເກງສຳລັບພຣະອົງ. ພວກເຂົາບໍ່ເຕັມໃຈທີ່ຈະເຮັດໃຫ້ພຣະເຈົ້າເຄືອງໃຈ ແລະ ຢ້ານທີ່ຈະເຮັດເຊັ່ນນັ້ນ. ເຖິງແມ່ນວ່າຄົນເຫຼົ່ານີ້ອາດມີຄວາມຄິດ ແລະ ແນວຄິດທີ່ບໍ່ຖືກຕ້ອງ, ພວກເຂົາກໍສາມາດປະຕິເສດ ຫຼື ປະຖິ້ມສິ່ງເຫຼົ່ານັ້ນໄດ້. ພວກເຂົາມີການຄວບຄຸມໃນການກະທຳຂອງພວກເຂົາ ແລະ ບໍ່ເວົ້າຄໍາດຽວທີ່ຢູ່ນອກເສັ້ນ ຫຼື ຄຳເວົ້າທີ່ລ່ວງເກີນພຣະເຈົ້າ. ຄົນໃດໜຶ່ງທີ່ເວົ້າ ແລະ ເຮັດໃນລັກສະນະນີ້ກໍເປັນຄົນທີ່ມີຫຼັກການ ແລະ ເປັນຄົນທີ່ປະຕິບັດຄວາມຈິງ. ບຸກຄະລິກຂອງເຈົ້າອາດບໍ່ເຂົ້າກັບຂອງຄົນອື່ນ ແລະ ເຈົ້າອາດຈະບໍ່ມັກພວກເຂົາ, ແຕ່ເມື່ອເຈົ້າເຮັດວຽກຮ່ວມກັນກັບພວກເຂົາ, ເຈົ້າກໍ່ຍັງບໍ່ລຳອຽງ ແລະ ຈະບໍ່ລະບາຍຄວາມຫງຸດຫງິດໃນການເຮັດໜ້າທີ່ຂອງເຈົ້າ, ເສຍສະລະໜ້າທີ່ຂອງເຈົ້າ ຫຼື ເອົາຄວາມຫງຸດຫງິດຂອງເຈົ້າໄປໃສ່ກັບຜົນປະໂຫຍດໃນຄອບຄົວຂອງພຣະເຈົ້າ; ເຈົ້າສາມາດຮັບມືກັບເລື່ອງຕ່າງໆຕາມຫຼັກການ. ສິ່ງນີ້ເປັນການສຳແດງອອກເຖິງຫຍັງ? ມັນເປັນການສຳແດງອອກເຖິງການມີຄວາມເຄົາລົບຂັ້ນພື້ນຖານຕໍ່ພຣະເຈົ້າ. ຖ້າເຈົ້າມີຫຼາຍຂຶ້ນກວ່ານັ້ນເລັກນ້ອຍ, ເມື່ອເຈົ້າເຫັນວ່າຄົນໃດໜຶ່ງມີຄວາມຂາດເຂີນ ຫຼື ຄວາມອ່ອນແອບາງຢ່າງ, ແລ້ວເຖິງແມ່ນວ່າພວກເຂົາໄດ້ເຮັດຜິດໃຈເຈົ້າ ຫຼື ມີອະຄະຕິຕໍ່ເຈົ້າ, ເຈົ້າກໍຍັງຈະປະຕິບັດຕໍ່ພວກເຂົາຢ່າງຖືກຕ້ອງ ແລະ ດ້ວຍຄວາມຮັກເພື່ອຊ່ວຍເຫຼືອພວກເຂົາ. ນີ້ຈະໝາຍຄວາມວ່າມີຄວາມຮັກໃນຕົວເຈົ້າ, ເຈົ້າເປັນຄົນທີ່ມີຄວາມເປັນມະນຸດ, ເຈົ້າເປັນຄົນທີ່ໃຈດີ ແລະ ຄົນທີ່ສາມາດປະຕິບັດຄວາມຈິງ, ເຈົ້າເປັນຄົນຊື່ສັດທີ່ມີຄວາມເປັນຈິງແຫ່ງຄວາມຈິງ ແລະ ເຈົ້າເປັນຄົນທີ່ມີຄວາມຢຳເກງສຳລັບພຣະເຈົ້າ. ຖ້າເຈົ້າຍັງມີວຸດທິພາວະນ້ອຍໆ ແຕ່ເຈົ້າມີຄວາມປະສົງ ແລະ ເຕັມໃຈທີ່ຈະດິ້ນຮົນຫາຄວາມຈິງ ແລະ ດິ້ນຮົນທີ່ຈະເຮັດສິ່ງຕ່າງໆຕາມຫຼັກການ ແລະ ເຈົ້າສາມາດຮັບມືກັບສິ່ງຕ່າງໆ ແລະ ປະຕິບັດຕໍ່ຄົນອື່ນດ້ວຍຫຼັກການ, ແລ້ວສິ່ງນີ້ຍັງຖືວ່າເປັນມີການຄວາມຢຳເກງເລັກໆນ້ອຍໆສຳລັບພຣະເຈົ້າ; ນີ້ຄືສິ່ງພື້ນຖານທີ່ສຸດ. ຖ້າເຈົ້າບໍ່ແມ່ນແຕ່ຈະສາມາດບັນລຸສິ່ງນີ້ໄດ້ ແລະ ບໍ່ສາມາດຄວບຄຸມຕົນເອງ, ແລ້ວເຈົ້າກໍຕົກຢູ່ໃນອັນຕະລາຍຄັ້ງໃຫຍ່ ແລະ ຂ້ອນຂ້າງເປັນຕາຢ້ານ. ຖ້າເຈົ້າໄດ້ຮັບຕຳແໜ່ງໃດໜຶ່ງ, ເຈົ້າສາມາດລົງໂທດຜູ້ຄົນ ແລະ ສ້າງເວລາທີ່ຍາກລຳບາກໃຫ້ພວກເຂົາ; ແລ້ວເຈົ້າຈະມີແນວໂນ້ມທີ່ຈະກາຍເປັນຜູ້ຕໍ່ຕ້ານພຣະຄຣິດໄດ້ທຸກຊ່ວງເວລາ. ບໍ່ວ່າຄົນໆໜຶ່ງຈະເປັນຄົນດີ ຫຼື ຄົນບໍ່ດີ, ບໍ່ວ່າພວກເຂົາຈະເຊື່ອໃນພຣະເຈົ້າ ຫຼື ພວກເຂົາຈະຍ່າງໃນເສັ້ນທາງຫຍັງກໍຕາມ, ພວກເຂົາຈະໄດ້ຮັບການເປີດເຜີຍໃນເວລາບໍ່ເທົ່າໃດປີ. ເຈົ້າຕ້ອງປະຕິບັດຕໍ່ພວກເຂົາໃນລັກສະນະທີ່ມີຫຼັກການ, ບໍ່ວ່າຜົນຕາມມາຂອງພວກເຂົາຈະແມ່ນຫຍັງກໍຕາມ, ບໍ່ວ່າພວກເຂົາຄວນຖືກລົງໂທດ ຫຼື ຮັບລາງວັນ, ນັ້ນຄືກິດຈະການຂອງພຣະເຈົ້າ. ຕາບໃດທີ່ເຈົ້າສາມາດແຍກແຍະ ແລະ ປະຕິບັດຕໍ່ພວກເຂົາຕາມຫຼັກການ, ສິ່ງນັ້ນກໍຈະໃຊ້ການໄດ້. ບໍ່ວ່າເຈົ້າຈະພົວພັນກັບຜູ້ໃດກໍຕາມ, ຕາບໃດທີ່ພຣະເຈົ້າຍັງບໍ່ທັນຕັດສິນໃຈວ່າຄົນເຊັ່ນນັ້ນຈະມີຜົນຮັບແບບໃດ, ຄຣິສຕະຈັກບໍ່ຂັບໄລ່ພວກເຂົາອອກໄປ ແລະ ພຣະເຈົ້າບໍ່ລົງໂທດພວກເຂົາ ແລະ ພວກເຂົາຖືກຊ່ວຍໃຫ້ລອດພົ້ນ, ເຈົ້າກໍ່ຄວນຊ່ວຍເຫຼືອພວກເຂົາຢ່າງອົດທົນດ້ວຍຄວາມຮັກ; ເຈົ້າບໍ່ຄວນຕັດສິນຜົນຮັບຂອງຄົນເຊັ່ນນັ້ນ ແລະ ເຈົ້າບໍ່ຄວນໃຊ້ວິທີການຂອງມະນຸດເພື່ອລົງໂທດພວກເຂົາ. ຖ້າພວກເຂົາມີການສະແດງອອກທີ່ເສື່ອມຊາມ, ເຈົ້າອາດຈະຈັດການ ແລະ ລິຮານຄົນເຊັ່ນນັ້ນ ຫຼື ເຈົ້າອາດຈະເປີດໃຈຂອງເຈົ້າຢ່າງກົງໄປກົງມາ ແລະ ເຂົ້າຮ່ວມໃນການໂອ້ລົມເພື່ອຊ່ວຍພວກເຂົາ. ເຖິງແນວໃດກໍ່ຕາມ, ຖ້າເຈົ້າໄຕ່ຕອງການລົງໂທດ, ການເນລະເທດ ແລະ ການໃສ່ກອບໃຫ້ຄົນເຫຼົ່ານີ້, ພະຍາຍາມແກ້ໄຂສິ່ງທີ່ຜິດໃນນາມຂອງສະຫວັນ, ຫຼັງຈາກນັ້ນ ເຈົ້າຈະມີບັນຫາ. ການເຮັດເຊັ່ນນັ້ນຈະສອດຄ່ອງກັບຄວາມຈິງບໍ? ການມີຄວາມຄິດເຊັ່ນນັ້ນຈະເປັນຜົນມາຈາກການເປັນຄົນເລືອດຮ້ອນ; ຄວາມຄິດເຫຼົ່ານັ້ນມາຈາກຊາຕານ ແລະ ມີຕົ້ນກຳເນີດມາຈາກຄວາມບໍ່ພໍໃຈຂອງມະນຸດ ເຊັ່ນດຽວກັນແມ່ນມາຈາກຄວາມອິດສາ ແລະ ຄວາມກຽດຊັງຂອງມະນຸດ. ການປະພຶດດັ່ງກ່າວບໍ່ສອດຄ່ອງກັບຄວາມຈິງ. ນີ້ແມ່ນສິ່ງທີ່ຈະນຳເອົາຜົນກຳມາສູ່ເຈົ້າ ແລະ ເຈົ້າຕ້ອງບໍ່ເຮັດມັນ. ເຈົ້າມີຄວາມສາມາດທີ່ຈະຄິດຫາວິທີຕ່າງໆເພື່ອລົງໂທດຜູ້ຄົນຍ້ອນວ່າພວກເຂົາບໍ່ແມ່ນຄົນທີ່ເຈົ້າມັກ ຫຼື ຍ້ອນວ່າພວກເຂົາເຂົ້າກັນກັບເຈົ້າບໍ່ໄດ້ບໍ? ພວກເຈົ້າເຄີຍເຮັດຫຍັງແບບນັ້ນມາກ່ອນບໍ? ເຈົ້າໄດ້ເຮັດມັນໄປຫຼາຍສໍ່າໃດ? ເຈົ້າບໍ່ໄດ້ມັກດູຖູກຄົນໂດຍທາງອ້ອມ, ເວົ້າປະຊົດ ແລະ ເວົ້າເຍາະເຍີ້ຍພວກເຂົາຢູ່ສະເໝີບໍ? ພວກເຈົ້າຢູ່ໃນສະພາວະໃດເມື່ອເຈົ້າກຳລັງເຮັດສິ່ງດັ່ງກ່າວ? ໃນຕອນນັ້ນ ເຈົ້າກຳລັງລະບາຍ ແລະ ຮູ້ສຶກມີຄວາມສຸກ; ເຈົ້າໄດ້ປຽບແລ້ວ. ເຖິງແນວໃດກໍ່ຕາມ, ຫຼັງຈາກນັ້ນ ເຈົ້າກໍ່ຄິດກັບຕົວເອງວ່າ “ຂ້ອຍໄດ້ເຮັດສິ່ງທີ່ໜ້າລັງກຽດເຊັ່ນນັ້ນ. ຂ້ອຍບໍ່ໄດ້ຢຳເກງພຣະເຈົ້າ ແລະ ຂ້ອຍໄດ້ປະຕິບັດຕໍ່ຄົນນັ້ນຢ່າງບໍ່ເປັນທຳຫຼາຍ”. ເລິກລົງໄປແລ້ວ, ເຈົ້າໄດ້ຮູ້ສຶກເສຍໃຈບໍ? (ເສຍໃຈ). ເຖິງແມ່ນວ່າພວກເຈົ້າບໍ່ຢຳເກງພຣະເຈົ້າ, ຢ່າງໜ້ອຍພວກເຈົ້າກໍ່ມີຄວາມຮູ້ສຶກຜິດຊອບຊົ່ວດີ. ສະນັ້ນ, ເຈົ້າຍັງສາມາດເຮັດສິ່ງຕ່າງໆແບບນີ້ໃນອະນາຄົດໄດ້ອີກບໍ? ເຈົ້າຍັງສາມາດໂຈມຕີ ແລະ ພະຍາຍາມແກ້ແຄ້ນຄົນເມື່ອໃດກໍ່ຕາມທີ່ເຈົ້າດູໝິ່ນພວກເຂົາ ແລະ ບໍ່ສາມາດເຂົ້າກັນກັບພວກເຂົາໄດ້ ຫຼື ເມື່ອໃດກໍ່ຕາມທີ່ພວກເຂົາບໍ່ເຊື່ອຟັງ ຫຼື ຟັງຄວາມເຈົ້າບໍ? ຄົນທີ່ເຮັດແບບນັ້ນມີຄວາມເປັນມະນຸດແບບໃດ? ໃນເລື່ອງຂອງຄວາມເປັນມະນຸດ, ພວກເຂົາເປັນຄົນຊົ່ວຮ້າຍ. ເມື່ອວັດແທກກັບຄວາມຈິງແລ້ວ, ພວກເຂົາບໍ່ໄດ້ເຄົາລົບນັບຖືພຣະເຈົ້າ. ໃນຄຳເວົ້າ ແລະ ການກະທຳຂອງພວກເຂົາ, ພວກເຂົາບໍ່ມີຫຼັກການ, ພວກເຂົາເຮັດຕາມອຳເພີໃຈ, ເວົ້າ ແລະ ເຮັດແມ່ນຫຍັງກໍຕາມທີ່ພວກເຂົາພໍໃຈ. ຄົນແບບນັ້ນມີຄວາມເປັນຈິງແຫ່ງຄວາມຈິງບໍ? ບໍ່ມີແນ່ນອນ; ຄຳຕອບຄື “ບໍ່” ໜຶ່ງຮ້ອຍເປີເຊັນ. ຄົນທີ່ບໍ່ມີຫົວໃຈທີ່ຢຳເກງພຣະເຈົ້າຈະສາມາດຍອມອ່ອນນ້ອມຕໍ່ພຣະອົງ ແລະ ນະມັດສະການພຣະອົງໄດ້ຢ່າງແທ້ຈິງບໍ? ພວກເຂົາບໍ່ສາມາດເຮັດໄດ້ຢ່າງແນ່ນອນ.

ບາງຄົນເວົ້າວ່າ: “ເມື່ອຂ້ອຍເຫັນໄພພິບັດທີ່ເກີດຂຶ້ນ, ຂ້ອຍກໍອະທິຖານຫາພຣະເຈົ້າຢູ່ເລື້ອຍໆ, ຂ້ອຍບໍ່ກ້າອອກຈາກພຣະເຈົ້າໃນທຸກຊ່ວງເວລາ ແລະ ຂ້ອຍຂໍການຊີ້ນໍາ ແລະ ການປົກປ້ອງຈາກພຣະເຈົ້າ. ເມື່ອຂ້ອຍຍ່າງຕາມທາງຄົນດຽວໃນຕອນກາງຄືນ, ເມື່ອອັນຕະລາຍເກີດຂຶ້ນກັບຂ້ອຍ, ຂ້ອຍກໍເພິ່ງພາພຣະເຈົ້າຢູ່ສະເໝີ, ຂ້ອຍບໍ່ກ້າອອກຈາກພຣະອົງ ແລະ ຂ້ອຍຂໍໃຫ້ພຣະອົງຊ່ວຍເຫຼືອຂ້ອຍ. ເມື່ອຂ້ອຍເຮັດໜ້າທີ່ຂອງຂ້ອຍ, ຫົວໃຈຂອງຂ້ອຍກໍອະທິຖານຫາພຣະເຈົ້າຢ່າງສະໝໍ່າສະເໝີ ແລະ ຂໍສິ່ງຕ່າງໆຈາກພຣະອົງ, ເພື່ອວ່າພຣະອົງຈະບໍ່ປ່ອຍໃຫ້ຂ້ອຍເຮັດພໍເປັນພິທີ ແລະ ເພື່ອວ່າພຣະອົງຈະເຂົ້າຄວບຄຸມ. ຂ້ອຍໄດ້ພະຍາຍາມກ່ອນໜ້ານີ້ ແລະ ຖ້າພຣະເຈົ້າບໍ່ເຮັດພາລະກິດ, ແລ້ວຂ້ອຍກໍບໍ່ສາມາດເຮັດຫຍັງໄດ້ ແລະ ຂ້ອຍເອງບໍ່ມີຫຍັງເລີຍ”. ນີ້ແມ່ນຄົນທີ່ມີຫົວໃຈທີ່ຢຳເກງພຣະເຈົ້າບໍ? (ບໍ່.) ມັນຄືຄວາມຜິດພາດບໍທີ່ຈະເພິ່ງພາພຣະເຈົ້າ? ມັນຄືຄວາມຜິດພາດບໍທີ່ຈະຂໍການປົກປ້ອງຈາກພຣະເຈົ້າ? ຄຳເວົ້າທີ່ກ່າວໃນບ່ອນນີ້ບໍ່ໄດ້ເກີດຈາກຄວາມຜິດພາດ, ແຕ່ສະພາວະປະເພດນີ້ຜິດປົກກະຕິ. ມັນໝາຍຄວາມວ່າເຈົ້າພຽງແຕ່ຊອກຫາພຣະເຈົ້າ ເພາະເຈົ້າບໍ່ມີຫຍັງໃຫ້ສະໜັບສະໜູນເຈົ້າ ແລະ ບໍ່ມີບ່ອນໃດໃຫ້ໄປ, ເຈົ້າຖືກບັງຄັບ ແລະ ບໍ່ມີທາງເລືອກໃນເລື່ອງດັ່ງກ່າວ ແລະ ເຈົ້າຕ້ອງການໃຊ້ພຣະເຈົ້າໃຫ້ເຮັດສິ່ງຕ່າງໆສຳລັບເຈົ້າເພື່ອທີ່ຈະສຳເລັດເປົ້າໝາຍຂອງເຈົ້າ. ນັ້ນຄືການຢຳເກງພຣະເຈົ້າບໍ? ຫຼັງຈາກທີ່ເຈົ້າບໍ່ມີບັນຫາ, ເຈົ້າກໍລືມກ່ຽວກັບພຣະເຈົ້າໂດຍສິ້ນເຊີງ. ເມື່ອເຈົ້າມີຄວາມສຸກທີ່ສຸດ, ເມື່ອເຈົ້າຕື່ນເຕັ້ນກັບຄວາມສຳເລັດ, ເມື່ອສະຖານະຂອງເຈົ້າຖືກຍົກຂຶ້ນສູງກວ່າທຸກຄົນຈົນພວກເຂົາປະຈົບປະແຈງ ແລະ ນະມັດສະການເຈົ້າ, ແລ້ວເປັນໄປໄດ້ແນວໃດທີ່ເຈົ້າຈຶ່ງຍັງບໍ່ເພິ່ງພາພຣະເຈົ້າ? ເປັນໄປໄດ້ແນວໃດທີ່ເຈົ້າບໍ່ຍອມຮັບການພິເຄາະຂອງພຣະເຈົ້າ ຫຼື ສະແຫວງຫາການຊີ້ນໍາຂອງພຣະອົງ? ເປັນໄປໄດ້ແນວໃດທີ່ເຈົ້າບໍ່ໄດ້ຖາມພຣະເຈົ້າວ່າທຸກສິ່ງທີ່ເຈົ້າເຮັດນັ້ນສອດຄ່ອງກັບຄວາມປະສົງຂອງພຣະອົງ ຫຼື ບໍ່? ເມື່ອເຈົ້າເຮັດຊົ່ວ, ເມື່ອເຈົ້າຍົກຍ້ອງ ແລະ ເປັນພະຍານໃຫ້ຕົນເອງ, ເຈົ້າບໍ່ຖາມພຣະເຈົ້າວ່າສິ່ງນີ້ສອດຄ່ອງກັບຄວາມປະສົງຂອງພຣະອົງ ຫຼື ບໍ່ ໄດ້ແນວໃດ? ເປັນໄປໄດ້ແນວໃດທີ່ເຈົ້າບໍ່ໄຕ່ຕອງກ່ຽວກັບຕົນເອງ ແລະ ບໍ່ເພິ່ງພາພຣະເຈົ້າເພື່ອຄວບຄຸມຕົນເອງ? ນີ້ແມ່ນບັນຫາປະເພດໃດ? ສະພາວະທັງໝົດນີ້ແມ່ນເອີ້ນວ່າຫຍັງ? ການບໍ່ມີຫົວໃຈທີ່ຢຳເກງພຣະເຈົ້າ. ຄົນໆໜຶ່ງທີ່ບໍ່ມີຫົວໃຈທີ່ຢຳເກງພຣະເຈົ້າຈະສາມາດເຮັດໜ້າທີ່ຂອງພວກເຂົາໄດ້ດີບໍ? ພວກເຂົາສາມາດກາຍມາເປັນຄົນດີໄດ້ແທ້ໆບໍ? ພວກເຂົາສາມາດເຂົ້າສູ່ຄວາມເປັນຈິງແຫ່ງຄວາມຈິງໄດ້ບໍ? (ບໍ່, ພວກເຂົາບໍ່ສາມາດເຮັດໄດ້.) ພວກເຂົາບໍ່ສາມາດເຮັດໄດ້ແທ້ໆ. ຖ້າບໍ່ມີຫົວໃຈທີ່ຢຳເກງພຣະເຈົ້າ, ພວກເຂົາກໍບໍ່ສາມາດເຮັດໜ້າທີ່ຂອງພວກເຂົາໃຫ້ດີໄດ້ເດັດຂາດ ແລະ ພວກເຂົາບໍ່ສາມາດນໍາຄວາມຈິງໄປປະຕິບັດ ຫຼື ຍອມຕໍ່ພຣະເຈົ້າ, ເຖິງແມ່ນວ່າພວກເຂົາຕ້ອງການເຮັດ. ຖ້າບໍ່ມີຫົວໃຈທີ່ຢຳເກງພຣະເຈົ້າ, ມັນບໍ່ໄດ້ງ່າຍທີ່ຈະປະຕິບັດຄວາມຈິງ. ຖ້າພວກເຂົາຕ້ອງການເຮັດໜ້າທີ່ຂອງພວກເຂົາໃຫ້ດີ, ມັນຈະມີຄວາມຫຍຸ້ງຍາກ ແລະ ການລົບກວນຫຼາຍເກີນໄປຢ່າງແນ່ນອນ ແລະ ພວກເຂົາບໍ່ສາມາດນໍາຄວາມຈິງໄປປະຕິບັດໄດ້ຢ່າງສຳເລັດ. ໃນຕອນນີ້, ພວກເຈົ້າຕ້ອງສະຫງົບຫົວໃຈຂອງເຈົ້າ ແລະ ຄິດຊົ່ວໄລຍະໜຶ່ງ. ອີງໃສ່ວຸດທິພາວະປັດຈຸບັນຂອງພວກເຈົ້າ, ມັນຍັງຍາກຫຼາຍສຳລັບເຈົ້າທີ່ຈະເຮັດໜ້າທີ່ຂອງເຈົ້າໃນມາດຕະຖານທີ່ສາມາດຍອມຮັບໄດ້ ເພາະພວກເຈົ້າສ່ວນໃຫຍ່ພຽງແຕ່ກຳແໜ້ນຕົວໜັງສືທີ່ຢູ່ໃນຫຼັກຄຳສອນ ແລະ ກົດລະບຽບ, ພ້ອມທັງມີຄວາມປາດຖະໜາ, ອຸດົມຄະຕິ ແລະ ຄວາມກະຕືລືລົ້ນບາງຢ່າງທີ່ເປັນສ່ວນຕົວ. ແຕ່ຈຸດເລີ່ມຕົ້ນຂອງພວກເຈົ້າ ແລະ ມາດຕະຖານການປະຕິບັດຂອງພວກເຈົ້າບໍ່ໄດ້ສ້າງຕັ້ງຂຶ້ນບົນພື້ນຖານພຣະທຳຂອງພຣະເຈົ້າ. ພວກເຈົ້າຍັງບໍ່ໄດ້ເຂົ້າສູ່ຄວາມເປັນຈິງແຫ່ງຄວາມຈິງແທ້ໆ; ພວກເຈົ້າພຽງແຕ່ປະຕິບັດຕາມກົດລະບຽບ. ຖ້າເຈົ້າບໍ່ສະແຫວງຫາຄວາມຈິງ, ມັນຈະເປັນສິ່ງອັນຕະລາຍຫຼາຍສຳລັບເຈົ້າໃນອະນາຄົດ. ຖ້າເຈົ້າເຊື່ອໃນພຣະເຈົ້າ ແຕ່ບໍ່ປະຕິບັດຄວາມຈິງ ຫຼື ຍອມຕໍ່ພຣະເຈົ້າ, ແລ້ວບໍ່ໄວກໍຊ້າເຈົ້າຈະຖືກໂຍນຖິ້ມ. ບໍ່ວ່າຄົນໆໜຶ່ງຈະເຊື່ອຢ່າງເປັນຈິງ ຫຼື ບໍ່ເປັນຈິງ ແມ່ນບໍ່ໄດ້ຄຳນວນເປັນປີ; ພຽງແຕ່ເພາະເຈົ້າເຊື່ອໃນພຣະເຈົ້າເປັນເວລາຫຼາຍປີ, ເປັນເວລາດົນນານ, ບໍ່ໄດ້ໝາຍຄວາມວ່າເຈົ້າເຊື່ອຢ່າງແທ້ຈິງ ແລະ ພຣະເຈົ້າຈະຮອງຮັບເຈົ້າ. ໃນທີ່ສຸດແລ້ວ, ພຣະເຈົ້າຈະບໍ່ຮັບຮູ້ຄົນທີ່ບໍ່ປະຕິບັດຄວາມຈິງ. ພຣະອົງຈະເປີດເຜີຍພວກເຂົາ ແລະ ໂຍນພວກເຂົາຖິ້ມ. ພວກເຈົ້າຄວນເຂົ້າໃຈສິ່ງນີ້.

ພວກເຮົາຫາກໍໂອ້ລົມກັນກ່ຽວກັບສີ່ສະພາບການທີ່ຕ້ອງບັນລຸເພື່ອໃຫ້ເລີ່ມຍ່າງໃນເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ. ແຕ່ມີອີກໜຶ່ງຢ່າງ, ສະພາບການສຸດທ້າຍ, ເຊິ່ງເປັນສິ່ງທີ່ສຳຄັນຫຼາຍໃນບັນດາທຸກສິ່ງ ແລະ ຍັງເປັນສິ່ງທີ່ພວກເຈົ້າເວົ້າຢູ່ເລື້ອຍໆ. ໃຫ້ຕຶກຕອງຊົ່ວໄລຍະໜຶ່ງວ່າມັນອາດເປັນຫຍັງ. (ການຮັກພຣະເຈົ້າ.) ສຳລັບຕອນນີ້, ພວກເຮົາຈະບໍ່ແຕະຕ້ອງຮອດການຮັກພຣະເຈົ້າ, ເຊິ່ງຄົນສ່ວນໃຫຍ່ຂາດຢູ່ຫຼາຍ. ໃຫ້ພວກເຮົາແຕະຕ້ອງຮອດບາງສິ່ງທີ່ເປັນການປະຕິບັດ ແລະ ເປັນຈິງຫຼາຍຂຶ້ນ, ເຊິ່ງກ່ຽວຂ້ອງກັບຄວາມຈິງທີ່ຄົນສາມາດດຳລົງຊີວິດຕາມແທ້ໆ. (ການຍອມຕໍ່ພຣະເຈົ້າ.) ຖືກຕ້ອງ. ມັນເປັນການມີຫົວໃຈທີ່ຍອມຕໍ່ພຣະເຈົ້າ. ໃນເວລາສ່ວນໃຫຍ່, ເມື່ອສິ່ງຕ່າງໆເກີດຂຶ້ນກັບຜູ້ຄົນ, ພວກເຂົາບໍ່ຮູ້ຫຼັກການແຫ່ງການປະຕິບັດທີ່ຖືກຕ້ອງແທ້ໆ ແລະ ພວກເຂົາບໍ່ຮູ້ວ່າຈະຫັນໜ້າໄປໃນທິດທາງໃດ ຫຼື ຈະເຮັດວຽກໄປສູ່ເປົ້າໝາຍໃດ. ແຕ່ມີບັນຫາຢູ່ບ່ອນນີ້ໃນທ່າທີ່ ແລະ ສະພາວະຂອງພວກເຂົາ: ພວກເຂົາຕ້ອງມີຫົວໃຈທີ່ຍອມຕໍ່ພຣະເຈົ້າ. ນີ້ຄືສິ່ງທີ່ຄົນສ່ວນໃຫຍ່ຈຳເປັນຕ້ອງມີ. ຕົວຢ່າງ: ສົມມຸດວ່າມີບາງຢ່າງເກີດຂຶ້ນກັບເຈົ້າ ແລະ ເຈົ້າບໍ່ຮູ້ວ່າຈະເຮັດແນວໃດ ແລະ ເຈົ້າບໍ່ໄດ້ຍິນຄົນອື່ນເວົ້າວ່າຈະເຮັດແນວໃດ. ເລື່ອງນີ້ອາດບໍ່ສອດຄ່ອງກັບແນວຄິດ ແລະ ຈິນຕະນາການຂອງເຈົ້າ ແລະ ອາດບໍ່ເຂົ້າກັບລົດນິຍົມຂອງເຈົ້າ; ສະນັ້ນຈຶ່ງມີການຕໍ່ຕ້ານບາງຢ່າງໃນຫົວໃຈຂອງເຈົ້າ ແລະ ເຈົ້າກໍບໍ່ພໍໃຈໜ້ອຍໜຶ່ງ. ສະນັ້ນເຈົ້າຄວນເຮັດຫຍັງ? ນີ້ຄືໜຶ່ງວິທີການທີ່ງ່າຍທີ່ສຸດໃນການປະຕິບັດ, ເຊິ່ງເປັນການຍອມກ່ອນ. ການຍອມອ່ອນນ້ອມບໍ່ແມ່ນການກະທຳ ຫຼື ການເວົ້າພາຍນອກ ແລະ ມັນບໍ່ແມ່ນການກ່າວອ້າງດ້ວຍວາຈາ, ມີສະພາວະທີ່ຢູ່ພາຍໃນມັນ. ພວກເຈົ້າບໍ່ຄວນລຶ້ງເຄີຍກັບສິ່ງນີ້. ອີງໃສ່ປະສົບການທີ່ເປັນຈິງຂອງພວກເຈົ້າເອງ, ພວກເຈົ້າຄິດວ່າຄົນເວົ້າ, ເຮັດ ແລະ ຄິດແນວໃດ ແລະ ພວກເຂົາມີສະພາວະ ແລະ ທັດສະນະທ່າທີ່ຫຍັງ, ພວກເຂົາຍອມຢ່າງແທ້ຈິງໃນເມື່ອໃດ? (ດ້ວຍສິ່ງຕ່າງໆທີ່ພວກເຂົາຍັງບໍ່ທັນເຂົ້າໃຈ, ພວກເຂົາກໍປ່ອຍວາງແນວຄິດ ແລະ ຈິນຕະນາການຂອງພວກເຂົາ. ພວກເຂົາສະແຫວງຫາຄວາມຈິງ ແລະ ຄວາມປະສົງຂອງພຣະເຈົ້າ. ຖ້າພວກເຂົາຍັງບໍ່ເຂົ້າໃຈຫຼັງຈາກການສະແຫວງຫາ, ແລ້ວພວກເຂົາກໍຮຽນຮູ້ທີ່ຈະລໍຖ້າເວລາຂອງພຣະເຈົ້າ.) ນີ້ແມ່ນແງ່ມຸມໜຶ່ງຂອງມັນ. ມີຫຍັງອີກ? (ເມື່ອພວກເຂົາຖືກລິຮານ ແລະ ຖືກຈັດການ, ພວກເຂົາກໍບໍ່ໃຊ້ເຫດຜົນ ຫຼື ພະຍາຍາມປົກປ້ອງຕົນເອງ.) ນີ້ຄືອີກແງ່ມຸມໜຶ່ງຂອງສະພາວະນີ້. ເຖິງແມ່ນວ່າພວກເຂົາບໍ່ໃຊ້ເຫດຜົນ ຫຼື ປົກປ້ອງຕົນເອງຕໍ່ໜ້າເຈົ້າ, ບາງຄົນກໍເຕັມໄປດ້ວຍການຈົ່ມຕໍ່ວ່າ ແລະ ຄວາມບໍ່ພໍໃຈ. ພວກເຂົາບໍ່ເວົ້າມັນຕໍ່ໜ້າເຈົ້າ, ແຕ່ເວົ້າຢ່າງບໍ່ລະມັດລະວັງຫຼັບຫຼັງເຈົ້າ, ເຜີຍແຜ່ມັນຢູ່ທຸກຫົນແຫ່ງ. ນີ້ຄືທ່າທີ່ທີ່ຍອມບໍ? (ບໍ່ແມ່ນ.) ສະນັ້ນແມ່ນຫຍັງຄືທ່າທີ່ທີ່ຍອມແທ້ໆ? ຢ່າງທຳອິດເລີຍ, ເຈົ້າຕ້ອງມີທ່າທີ່ບວກໆ: ເມື່ອເຈົ້າຖືກລິຮານ ແລະ ຖືກຈັດການ, ເຈົ້າບໍ່ໄດ້ວິເຄາະສິ່ງທີ່ຖືກຕ້ອງ ແລະ ສິ່ງບໍ່ຖືກຕ້ອງໃນຕອນທຳອິດ, ເຈົ້າພຽງແຕ່ຍອມຮັບມັນ, ດ້ວຍຫົວໃຈທີ່ຍອມ. ຕົວຢ່າງ: ບາງຄົນອາດເວົ້າວ່າເຈົ້າເຮັດບາງຢ່າງທີ່ບໍ່ຖືກຕ້ອງ. ເຖິງແມ່ນວ່າເຈົ້າບໍ່ເຂົ້າໃຈໃນຫົວໃຈຂອງເຈົ້າ ແລະ ເຈົ້າບໍ່ຮູ້ສິ່ງທີ່ເຈົ້າເຮັດຜິດ, ເຈົ້າກໍຍອມຮັບມັນ. ການຍອມຮັບເປັນທ່າທີ່ບວກເປັນຫຼັກ. ນອກຈາກນັ້ນ, ມີທ່າທີ່ທີ່ຂີ້ຄ້ານຂຶ້ນໜ້ອຍໜຶ່ງ, ເຊິ່ງເປັນການມິດງຽບຢູ່ ແລະ ບໍ່ໃຫ້ມີການຕໍ່ຕ້ານໃດໆ. ສິ່ງນີ້ສົ່ງຜົນໃຫ້ມີພຶດຕິກຳປະເພດໃດ? ເຈົ້າບໍ່ໃຊ້ເຫດຜົນ, ປົກປ້ອງຕົນເອງ ຫຼື ຫາຂໍ້ອ້າງເຊີງວັດຖຸວິໄສໃຫ້ຕົນເອງ. ຖ້າເຈົ້າຫາຂໍ້ອ້າງ ແລະ ໃຫ້ເຫດຜົນກັບຕົນເອງຢູ່ສະເໝີ ແລະ ໂຍນຄວາມຮັບຜິດຊອບໃຫ້ຄົນອື່ນ, ນັ້ນຄືການຕໍ່ຕ້ານບໍ? ນີ້ແມ່ນອຸປະນິໄສທີ່ກະບົດ. ເຈົ້າບໍ່ຄວນປະຕິເສດ, ຕໍ່ຕ້ານ ຫຼື ໃຊ້ເຫດຜົນ. ເຖິງແມ່ນວ່າເຈົ້າໃຊ້ເຫດຜົນຢ່າງຖືກຕ້ອງ, ນັ້ນຄືຄວາມຈິງບໍ? ມັນຄືຂໍ້ອ້າງເຊີງວັດຖຸວິໄສຂອງມະນຸດ, ບໍ່ແມ່ນຄວາມຈິງ. ໃນຕອນນີ້, ເຮົາບໍ່ໄດ້ຖາມເຈົ້າກ່ຽວກັບຂໍ້ອ້າງເຊີງວັດຖຸວິໄສ ນັ້ນກໍຄື ເປັນຫຍັງສິ່ງຕ່າງໆຈຶ່ງເກີດຂຶ້ນ ຫຼື ພວກມັນເກີດຂຶ້ນໄດ້ແນວໃດ. ໃນທາງກົງກັນຂ້າມ, ເຮົາກຳລັງເວົ້າວ່າທຳມະຊາດໃນການກະທຳຂອງເຈົ້າບໍ່ສອດຄ່ອງກັບຄວາມຈິງ. ຖ້າເຈົ້າມີຄວາມຮູ້ໃນລະດັບນີ້, ເຈົ້າຈະສາມາດຍອມຮັບ ແລະ ບໍ່ຕໍ່ຕ້ານໄດ້ແທ້ໆ. ກ່ອນອື່ນ, ການມີທ່າທີ່ທີ່ຍອມເມື່ອສິ່ງຕ່າງໆເກີດຂຶ້ນກັບເຈົ້າຄືສິ່ງສຳຄັນ. ມີບາງຄົນທີ່ໃຊ້ເຫດຜົນ ແລະ ປົກປ້ອງຕົນເອງຢູ່ສະເໝີຫຼັງຈາກທີ່ພວກເຂົາປະສົບກັບການຖືກລິຮານ ແລະ ການຖືກຈັດການ: “ຂ້ອຍບໍ່ມີຄົນດຽວທີ່ຕ້ອງຮັບຜິດສຳລັບສິ່ງນີ້, ສະນັ້ນມາໂຍນຄວາມຮັບຜິດຊອບມາໃຫ້ຂ້ອຍໄດ້ແນວໃດ? ເປັນຫຍັງຈຶ່ງບໍ່ມີຜູ້ໃດເວົ້າຕາງໜ້າຂ້ອຍ? ເປັນຫຍັງຂ້ອຍພຽງຄົນດຽວຈຶ່ງຮັບຜິດຊອບສຳລັບສິ່ງນີ້? ສິ່ງນີ້ຄືສະຖານະການປະເພດ ‘ທຸກຄົນເກັບກ່ຽວຜົນປະໂຫຍດ, ແຕ່ມີພຽງຄົນດຽວທີ່ຕ້ອງຮັບຜິດ’ ແທ້ໆ. ຂ້ອຍໂຊກຮ້າຍຫຼາຍ!” ນີ້ແມ່ນອາລົມປະເພດໃດ? ນີ້ຄືການຕໍ່ຕ້ານ. ເຖິງແມ່ນວ່າຢູ່ພາຍນອກນັ້ນ ພວກເຂົາງຶກຫົວຂອງພວກເຂົາ ແລະ ຍອມຮັບຄວາມຜິດພາດຂອງພວກເຂົາ, ພວກເຂົາກໍຈົ່ມຕໍ່ວ່າໃນຫົວໃຈຂອງພວກເຂົາວ່າ “ຖ້າເຈົ້າຈະຈັດການກັບຂ້ອຍ ແລ້ວເຮັດເລີຍ, ແຕ່ເປັນຫຍັງເຈົ້າຈຶ່ງຕ້ອງເວົ້າຮຸນແຮງແບບນັ້ນ? ເຈົ້າກຳລັງວິຈານຂ້ອຍຕໍ່ໜ້າຫຼາຍຄົນ, ແຕ່ຂ້ອຍຄວນເອົາໜ້າຂອງຂ້ອຍໄປໄວ້ໃສ? ເຈົ້າບໍ່ໄດ້ຈັດການກັບຂ້ອຍດ້ວຍຄວາມຮັກ. ຂ້ອຍພຽງແຕ່ເຮັດຜິດໜ້ອຍດຽວ, ສະນັ້ນເປັນຫຍັງເຈົ້າຈຶ່ງເວົ້າບໍ່ຈົບຈັກເທື່ອ?” ສະນັ້ນ, ພວກເຂົາຕໍ່ຕ້ານ ແລະ ປະຕິເສດການປະຕິບັດນີ້ໃນຫົວໃຈຂອງພວກເຂົາ, ຕໍ່ຕ້ານມັນຢ່າງດື້ດ້ານ ແລະ ພວກເຂົາບໍ່ມີເຫດຜົນ ແລະ ມັກໂຕ້ແຍ່ງ. ຄົນທີ່ມີຄວາມຄິດ ແລະ ຄວາມຮູ້ສຶກເຫຼົ່ານີ້ກໍຕໍ່ຕ້ານ ແລະ ເປັນປໍລະປັກຢ່າງຊັດເຈນ, ສະນັ້ນພວກເຂົາຈະສາມາດມີທ່າທີ່ທີ່ຍອມຢ່າງແທ້ຈິງໄດ້ແນວໃດສ ເມື່ອປະສົບກັບການຖືກລິຮານ ແລະ ການຖືກຈັດການ, ການກະທຳຫຍັງທີ່ປະກອບເປັນທ່າທີ່ທີ່ຍອມຮັບ ແລະ ຍອມເຮັດຕາມ? ຢ່າງໜ້ອຍທີ່ສຸດ, ເຈົ້າຕ້ອງມີສຳນຶກ ແລະ ມີເຫດຜົນ. ເຈົ້າຕ້ອງຍອມກ່ອນ ແລະ ຕ້ອງບໍ່ຕໍ່ຕ້ານ ຫຼື ປະຕິເສດມັນ ແລະ ເຈົ້າຕ້ອງປະຕິບັດຕໍ່ມັນດ້ວຍຄວາມມີເຫດຜົນ. ໃນລັກສະນະນີ້, ເຈົ້າຈະມີເຫດຜົນຂັ້ນຕໍ່າ. ຖ້າເຈົ້າຕ້ອງການຮັບເອົາການຍອມຮັບ ແລະ ການຍອມອ່ອນນ້ອມ, ເຈົ້າຕ້ອງເຂົ້າໃຈຄວາມຈິງ. ມັນບໍ່ແມ່ນເລື່ອງງ່າຍທີ່ຈະເຂົ້າໃຈຄວາມຈິງ. ກ່ອນອື່ນ, ເຈົ້າຕ້ອງເຂົ້າໃຈສິ່ງຕ່າງໆຈາກທັດສະນະຂອງພຣະເຈົ້າ. ຢ່າງໜ້ອຍທີ່ສຸດ, ເຈົ້າຕ້ອງຮູ້ວ່າການຖືກຈັດການ ແລະ ການຖືກລິຮານເປັນສິ່ງທີ່ພຣະເຈົ້າອະນຸຍາດໃຫ້ເກີດຂຶ້ນກັບເຈົ້າ ຫຼື ມັນມາຈາກພຣະເຈົ້າ. ບໍ່ວ່າການຈັດການ ແລະ ການລິຮານຈະມີເຫດຜົນໂດຍສິ້ນເຊີງ ຫຼື ບໍ່, ເຈົ້າກໍຄວນມີທ່າທີ່ທີ່ຍອມຮັບ ແລະ ຍອມເຮັດຕາມ. ນີ້ແມ່ນການສຳແດງອອກເຖິງການຍອມອ່ອນນ້ອມຕໍ່ພຣະເຈົ້າ ແລະ ໃນເວລາດຽວກັນ ມັນຍັງເປັນການຍອມຮັບການພິເຄາະຂອງພຣະເຈົ້າ. ຖ້າເຈົ້າພຽງແຕ່ໃຊ້ເຫດຜົນ ແລະ ປົກປ້ອງຕົນເອງ, ຄິດວ່າການລິຮານ ແລະ ການຈັດການມາຈາກມະນຸດ ແລະ ບໍ່ໄດ້ມາຈາກພຣະເຈົ້າ, ແລ້ວຄວາມເຂົ້າໃຈຂອງເຈົ້າກໍເປັນຄວາມເຊື່ອຜິດໆ. ຢ່າງໜຶ່ງກໍຄືເຈົ້າບໍ່ຍອມຮັບການພິເຄາະຂອງພຣະເຈົ້າ ແລະ ອີກຢ່າງແມ່ນເຈົ້າບໍ່ມີທ່າທີ່ທີ່ຍອມ ແລະ ພຶດຕິກຳທີ່ຍອມໃນສະພາບແວດລ້ອມທີ່ພຣະເຈົ້າໄດ້ຈັດໃຫ້ເຈົ້າ. ນີ້ຄືຄົນທີ່ບໍ່ຍອມຕໍ່ພຣະເຈົ້າ. ບາງຄົນທີ່ບໍ່ຍອມຮັບຄວາມຈິງ ຫຼື ໄຕ່ຕອງກ່ຽວກັບຕົນເອງ ເມື່ອພວກເຂົາປະສົບກັບການຖືກລິຮານ ແລະ ການຖືກຈັດການ; ພວກເຂົາກໍພຽງແຕ່ເຮັດຕາມກົດລະບຽບຢ່າງຫຼັບຫູຫຼັບຕາ. ການກະທຳຂອງພວກເຂົາລະເມີດຫຼັກການຢ່າງຊັດເຈນ ແລະ ພວກເຂົາໂຍນຄວາມຜິດທັງໝົດໃຫ້ຊາຕານ. ພວກເຂົາເວົ້າວ່າ: “ສົມນໍ້າໜ້າ! ຜູ້ໃດປ່ອຍໃຫ້ຊາຕານເຖົ້ານີ້ສະແດງຕົນເອງຢ່າງຫຼັບຫູຫຼັບຕາ, ເຮັດຢ່າງຫຼັບຫູຫຼັບຕາ, ລົບກວນສິ່ງຕ່າງໆຢ່າງຫຼັບຫູຫຼັບຕາ ແລະ ສ້າງການຂັດຂວາງຢ່າງຫຼັບຫູຫຼັບຕາ? ຊາຕານຄວນຖືກຈັດການ, ລິຮານ, ເຮັດໃຫ້ລະອາຍໃຈທີ່ສຸດເພື່ອໃຫ້ສະແດງໃບໜ້າຂອງມັນ ແລະ ອັບອາຍ! ຊາຕານຄວນຮັບຜິດຊອບສຳລັບສິ່ງນີ້; ມັນບໍ່ມີຫຍັງກ່ຽວກັບຂ້ອງກັບຂ້ອຍ! ຄວາມຜິດທັງໝົດຄວນໄປທີ່ຊາຕານ!” ຈາກນັ້ນພວກເຂົາກໍຈະພໍໃຈ ແລະ ພວກເຂົາຈະຄິດວ່າພວກເຂົາມີໄຊເໜືອຊາຕານ. ການຄິດດ້ວຍວິທີນີ້ບໍ່ແມ່ນສິ່ງຜິດປົກກະຕິບໍ? ເຫັນໄດ້ຢ່າງຊັດເຈນວ່າພວກເຂົາເອງໄດ້ເຮັດບາງຢ່າງຜິດ ແລະ ພວກເຂົາເວົ້າວ່າຊາຕານເຮັດມັນ. ສະນັ້ນມັນແມ່ນພວກເຂົາແທ້ໆບໍ ຫຼື ມັນເປັນຊາຕານ? (ພວກເຂົາເປັນຜູ້ທີ່ເຮັດມັນ.) ພວກເຂົາເຂົ້າໃຈແທ້ໆບໍວ່າພວກເຂົາເປັນຊາຕານ? (ພວກເຂົາບໍ່ເຂົ້າໃຈ.) ສະນັ້ນພວກເຂົາກຽດຊັງຊາຕານແທ້ໆ ຫຼື ພວກເຂົາເອງ? ພວກເຂົາບໍ່ໄດ້ເວົ້າຢ່າງຊັດເຈນ. ເວົ້າສັ້ນໆກໍຄື ຄົນທີ່ບໍ່ຍອມຮັບການຖືກລິຮານ ຫຼື ການຖືກຈັດການເປັນຄົນທີ່ບໍ່ຍອມຕໍ່ພຣະເຈົ້າເລີຍ. ການຍອມອ່ອນນ້ອມຄືບົດຮຽນທີ່ລຳບາກທີ່ສຸດໃຫ້ຮຽນຮູ້ຈາກບັນດາບົດຮຽນທັງປວງ. ສຳລັບຄົນສ່ວນໃຫຍ່ແລ້ວ, ເມື່ອບາງຢ່າງເກີດຂຶ້ນກັບພວກເຂົາທີ່ສອດຄ່ອງກັບແນວຄິດ ແລະ ຈິນຕະນາການຂອງພວກເຂົາເອງ ແລະ ສອດຄ່ອງກັບລົດນິຍົມຂອງພວກເຂົາ, ພວກເຂົາກໍຮູ້ສຶກດີພໍສົມຄວນ, ສະນັ້ນພວກເຂົາຈຶ່ງພໍໃຈທີ່ຈະຍອມ ແລະ ທຸກສິ່ງດຳເນີນໄປດ້ວຍດີ. ພວກເຂົາສະບາຍໃຈ ແລະ ສະຫງົບສຸກ ແລະ ພວກເຂົາມີຄວາມສຸກ ແລະ ພໍໃຈ. ແຕ່ເມື່ອພວກເຂົາປະສົບກັບບາງສິ່ງທີ່ບໍ່ສອດຄ່ອງກັບແນວຄິດຂອງພວກເຂົາເອງ ຫຼື ສິ່ງທີ່ບໍ່ສ້າງຄວາມໄດ້ປຽບໃຫ້ພວກເຂົາ, ພວກເຂົາກໍບໍ່ສາມາດຍອມໄດ້ ເຖິງແມ່ນວ່າພວກເຂົາຮູ້ວ່າພວກເຂົາຄວນ. ພວກເຂົາຮູ້ສຶກເຈັບປວດ, ພວກເຂົາບໍ່ມີທາງເລືອກອື່ນຍົກເວັ້ນການທົນທຸກຢ່າງງຽບໆ ແລະ ພວກເຂົາຖືວ່າມັນຍາກທີ່ຈະເວົ້າກ່ຽວກັບຄວາມຫຍຸ້ງຍາກຂອງພວກເຂົາ. ພວກເຂົາຮູ້ສຶກຄັບແຄ້ນໃຈ ແລະ ເຕັມໄປດ້ວຍການຮ້ອງທຸກທີ່ບໍ່ມີບ່ອນໃຫ້ໄປ, ສະນັ້ນຫົວໃຈຂອງພວກເຂົາກໍວຸ້ນວາຍ: “ຄົນອື່ນເຮັດຖືກ. ພວກເຂົາມີສະຖານະທີ່ສູງສົ່ງກວ່າຂ້ອຍ; ຂ້ອຍຈະບໍ່ສາມາດຮັບຟັງພວກເຂົາໄດ້ແນວໃດ? ຂ້ອຍອາດຍອມຮັບໂຊກຊະຕາຂອງຂ້ອຍເຊັ່ນກັນ. ຂ້ອຍຕ້ອງລະມັດລະວັງຫຼາຍຂຶ້ນໃນຄັ້ງຖັດໄປ ແລະ ບໍ່ແກວ່ງຕີນຫາສ້ຽນ, ຄົນທີ່ແກວ່ງຕີນຫາສ້ຽນກໍຈະຖືກຈັດການ. ການຍອມອ່ອນນ້ອມບໍ່ແມ່ນເລື່ອງງ່າຍ. ມັນຍາກຫຼາຍ! ໄຟແຫ່ງຄວາມກະຕືລືລົ້ນຂອງຂ້ອຍຖືກສາດດ້ວຍຄຸນໍ້າເຢັນ. ຂ້ອຍຕ້ອງກາຍເປັນຄົນງ່າຍໆ ແລະ ເປີດໃຈ, ແຕ່ຜົນຮັບກໍຄືຂ້ອຍເວົ້າສິ່ງທີ່ບໍ່ຖືກຕ້ອງຢ່າງຕໍ່ເນື່ອງ ແລະ ຂ້ອຍຖືກຈັດການຢ່າງຕໍ່ເນື່ອງ. ໃນອະນາຄົດ, ຂ້ອຍຈະສືບຕໍ່ມິດງຽບ ແລະ ເປັນຄົນປະຈົບປະແຈງຄົນອື່ນ”. ນີ້ແມ່ນທ່າທີ່ປະເພດໃດ? ສິ່ງນີ້ຄືການໄປຈາກຂວ້າໜຶ່ງຫາອີກຂວ້າໜຶ່ງ. ແມ່ນຫຍັງຄືເປົ້າໝາຍສູງສຸດຂອງການທີ່ພຣະເຈົ້າປ່ອຍໃຫ້ຄົນຮຽນຮູ້ບົດຮຽນຂອງການຍອມອ່ອນນ້ອມ? ບໍ່ວ່າເຈົ້າຈະທົນທຸກກັບຄວາມຜິດ ແລະ ຄວາມເຈັບປວດຫຼາຍສໍ່າໃດກໍຕາມໃນເວລານັ້ນ, ເຈົ້າອັບອາຍຫຼາຍສໍ່າໃດ ຫຼື ເຈົ້າທົນທຸກກັບການບາດເຈັບຫຼາຍສໍ່າໃດຕໍ່ໜ້າຕາ, ຄວາມທະນົງຕົວ ຫຼື ຊື່ສຽງຂອງເຈົ້າ, ສິ່ງເຫຼົ່ານີ້ແມ່ນລ້ວນແລ້ວແຕ່ຮອງລົງມາ. ສິ່ງສຳຄັນທີ່ສຸດກໍຄືການປ່ຽນສະພາວະຂອງເຈົ້າ. ສະພາວະຫຍັງ? ພາຍໃຕ້ສະຖານະການປົກກະຕິ, ສະພາວະປະເພດທີ່ຫົວດື້ ແລະ ກະບົດມີຢູ່ໃນສ່ວນເລິກໃນຫົວໃຈຂອງຜູ້ຄົນ, ເຊິ່ງຫຼັກໆກໍເປັນເພາະໃນຫົວໃຈຂອງພວກເຂົານັ້ນ ພວກເຂົາມີເຫດຜົນປະເພດໃດໜຶ່ງຂອງມະນຸດ ແລະ ແນວຄິດຊຸດໃດໜຶ່ງຂອງມະນຸດ, ເຊິ່ງກໍຄື: “ຕາບໃດທີ່ເຈດຕະນາຂອງຂ້ອຍຖືກຕ້ອງ, ມັນບໍ່ສຳຄັນວ່າຜົນຮັບຈະເປັນແນວໃດກໍຕາມ; ເຈົ້າບໍ່ຄວນຈັດການກັບຂ້ອຍ ແລະ ຖ້າເຈົ້າເຮັດ, ຂ້ອຍບໍ່ຕ້ອງເຊື່ອຟັງ”. ພວກເຂົາບໍ່ໄດ້ໄຕ່ຕອງວ່າການກະທຳຂອງພວກເຂົາສອດຄ່ອງກັບຫຼັກການແຫ່ງຄວາມຈິງ ຫຼື ຜົນຕາມມາຈະແມ່ນຫຍັງ. ສິ່ງທີ່ພວກເຂົາຍຶດຕິດກໍຄື “ຕາບໃດທີ່ເຈດຕະນາຂອງຂ້ອຍດີ ແລະ ຖືກຕ້ອງ, ພຣະເຈົ້າກໍຄວນຍອມຮັບຂ້ອຍ. ເຖິງແມ່ນວ່າຜົນຮັບບໍ່ດີ, ເຈົ້າຕ້ອງບໍ່ລິຮານ ຫຼື ຈັດການກັບຂ້ອຍ, ແຮງໄກທີ່ເຈົ້າຈະຄວນປະນາມຂ້ອຍ” ຢູ່ສະເໝີ. ນີ້ຄືການໃຊ້ເຫດຜົນຂອງມະນຸດ, ບໍ່ແມ່ນບໍ? ສິ່ງເຫຼົ່ານີ້ຄືແນວຄິດຂອງມະນຸດ, ບໍ່ແມ່ນບໍ? ມະນຸດຈົດຈໍ່ກັບການໃຊ້ເຫດຜົນຂອງພວກເຂົາເອງຢູ່ສະເໝີ, ມີການຍອມອ່ອນນ້ອມຫຍັງບໍໃນສິ່ງນັ້ນ? ເຈົ້າໄດ້ເຮັດໃຫ້ການໃຊ້ເຫດຜົນຂອງເຈົ້າເອງເປັນຄວາມຈິງ ແລະ ປະຄວາມຈິງໄວ້ຕ່າງຫາກ. ເຈົ້າເຊື່ອວ່າສິ່ງທີ່ສອດຄ່ອງກັບການໃຊ້ເຫດຜົນຂອງເຈົ້າຄືຄວາມຈິງ ແລະ ສິ່ງທີ່ບໍ່ສອດຄ່ອງກໍບໍ່ແມ່ນ. ມີຄົນໃດທີ່ເປັນຕາຫົວກວ່ານີ້ບໍ? ມີຄົນໃດທີ່ອວດດີ ແລະ ຖືວ່າຕົນເອງຊອບທຳກວ່ານີ້ບໍ? ຕ້ອງມີການແກ້ໄຂອຸປະນິໄສທີ່ເສື່ອມຊາມໃດເພື່ອຮຽນຮູ້ບົດຮຽນຂອງການຍອມອ່ອນນ້ອມ? ມັນເປັນອຸປະນິໄສທີ່ອວດດີ ແລະ ຖືວ່າຕົນເອງຊອບທຳແທ້ໆ, ເຊິ່ງເປັນສິ່ງກີດຂວາງທີ່ໃຫຍ່ທີ່ສຸດຕໍ່ການທີ່ຜູ້ຄົນປະຕິບັດຄວາມຈິງ ແລະ ຍອມອ່ອນນ້ອມຕໍ່ພຣະເຈົ້າ. ຄົນທີ່ມີອຸປະນິໄສທີ່ອວດດີ ແລະ ຖືວ່າຕົນເອງຊອບທຳກໍມີແນວໂນ້ມຫຼາຍທີ່ສຸດກັບການໃຊ້ເຫດຜົນ ແລະ ຄວາມບໍ່ເຊື່ອຟັງ, ພວກເຂົາຄິດຢູ່ສະເໝີວ່າພວກເຂົາເຮັດຖືກ ແລະ ບໍ່ມີຫຍັງທີ່ຮີບດ່ວນໄປຫຼາຍກວ່າການແກ້ໄຂ ແລະ ການຈັດການກັບອຸປະນິໄສທີ່ອວດດີ ແລະ ຖືວ່າຕົນເອງຊອບທຳຂອງຄົນໆໜຶ່ງ. ຫຼັງຈາກທີ່ຄົນເລີ່ມຍອມອ່ອນນ້ອມ ແລະ ເຊົາໃຊ້ເຫດຜົນສຳລັບພວກເຂົາເອງ, ບັນຫາຄວາມກະບົດກໍຈະໄດ້ຮັບການແກ້ໄຂ ແລະ ພວກເຂົາຈະສາມາດຍອມອ່ອນນ້ອມ. ຖ້າຄົນສາມາດຮັບເອົາການຍອມອ່ອນນ້ອມ, ພວກເຂົາບໍ່ຈຳເປັນຕ້ອງມີຄວາມເປັນເຫດເປັນຜົນໃນລະດັບໃດໜຶ່ງບໍ? ພວກເຂົາຕ້ອງມີຄວາມສຳນຶກຂອງຄົນທີ່ປົກກະຕິ. ຕົວຢ່າງ: ໃນບາງເລື່ອງ ບໍ່ວ່າພວກເຮົາຈະເຮັດຖືກຕ້ອງ ຫຼື ບໍ່, ຖ້າພຣະເຈົ້າບໍ່ພໍໃຈ ພວກເຮົາກໍຄວນເຮັດດັ່ງທີ່ພຣະອົງເວົ້າ ແລະ ປະຕິບັດຕໍ່ພຣະອົງຂອງພຣະອົງວ່າເປັນມາດຕະຖານສຳລັບທຸກສິ່ງ. ນີ້ຄືສິ່ງທີ່ມີເຫດຜົນບໍ? ນັ້ນຄືຄວາມສຳນຶກທີ່ຄວນຄົ້ນພົບໄດ້ໃນຜູ້ຄົນກ່ອນສິ່ງອື່ນໃດ. ບໍ່ວ່າພວກເຮົາຈະທົນທຸກຫຼາຍສໍ່າໃດກໍຕາມ ແລະ ບໍ່ວ່າເຈດຕະນາ, ເປົ້າໝາຍ ແລະ ເຫດຜົນຂອງພວກເຮົາແມ່ນຫຍັງກໍຕາມ, ຖ້າພຣະເຈົ້າບໍ່ພໍໃຈ ນັ້ນກໍຄື ຖ້າຂໍ້ຮຽກຮ້ອງຂອງພຣະອົງບໍ່ໄດ້ຮັບການຕອບສະໜອງ, ແລ້ວການກະທຳຂອງພວກເຮົາກໍບໍ່ສອດຄ່ອງກັບຄວາມຈິງໂດຍບໍ່ຕ້ອງຕັ້ງຄຳຖາມ, ສະນັ້ນພວກເຮົາຕ້ອງຮັບຟັງ ແລະ ຍອມອ່ອນນ້ອມຕໍ່ພຣະເຈົ້າ ແລະ ພວກເຮົາຄວນທີ່ຈະບໍ່ພະຍາຍາມໃຊ້ເຫດຜົນ ຫຼື ໃຊ້ເຫດຜົນຕັດສິນກັບພຣະອົງ. ເມື່ອເຈົ້າມີຄວາມເປັນເຫດເປັນຜົນເຊັ່ນນັ້ນ, ເມື່ອເຈົ້າມີຄວາມສຳນຶກຂອງມະນຸດທີ່ເປັນປົກກະຕິ, ມັນກໍເປັນເລື່ອງງ່າຍທີ່ຈະແກ້ໄຂບັນຫາຂອງເຈົ້າ ແລະ ເຈົ້າຈະຍອມອ່ອນຍ້ອມຢ່າງແທ້ຈິງ. ບໍ່ວ່າເຈົ້າຈະຢູ່ໃນສະຖານະການຫຍັງກໍຕາມ, ເຈົ້າຈະບໍ່ກະບົດ ແລະ ຈະບໍ່ຝ່າຝືນຂໍ້ຮຽກຮ້ອງຂອງພຣະເຈົ້າ; ເຈົ້າຈະບໍ່ວິເຄາະວ່າສິ່ງທີ່ພຣະເຈົ້າຮ້ອງຂໍນັ້ນຖືກຕ້ອງ ຫຼື ຜິດ, ດີ ຫຼື ຊົ່ວ ແລະ ເຈົ້າຈະສາມາດເຊື່ອຟັງ, ແລ້ວແກ້ໄຂສະພາວະການໃຊ້ເຫດຜົນ, ຄວາມຫົວດື້ ແລະ ຄວາມກະບົດຂອງເຈົ້າ. ທຸກຄົນມີສະພາວະທີ່ກະບົດເຫຼົ່ານີ້ຢູ່ພາຍໃນພວກເຂົາບໍ? ສະພາວະເຫຼົ່ານີ້ປາກົດໃນຜູ້ຄົນຢູ່ເລື້ອຍໆ ແລະ ພວກເຂົາຄິດກັບຕົນເອງວ່າ “ຕາບໃດທີ່ວິທີການ, ການສະເໜີ ແລະ ຂໍ້ສະເໜີຂອງຂ້ອຍແມ່ນມີເຫດຜົນ, ແລ້ວເຖິງແມ່ນວ່າຂ້ອຍລະເມີດຫຼັກການແຫ່ງຄວາມຈິງ, ຂ້ອຍກໍບໍ່ຄວນຖືກລິຮານ ຫຼື ຖືກຈັດການ, ເພາະຂ້ອຍບໍ່ໄດ້ເຮັດຊົ່ວ”. ນີ້ຄືສະພາວະທີ່ມັກເກີດຂຶ້ນໃນຜູ້ຄົນ. ມຸມມອງຂອງພວກເຂົາກໍຄືຖ້າພວກເຂົາບໍ່ໄດ້ເຮັດຊົ່ວ, ພວກເຂົາບໍ່ຄວນຖືກລິຮານ ແລະ ຖືກຈັດການ; ມີພຽງແຕ່ຄົນທີ່ເຮັດຊົ່ວທີ່ຄວນຖືກລິຮານ ແລະ ຈັດການ. ມຸມມອງນີ້ຖືກຕ້ອງບໍ? ບໍ່ຖືກຕ້ອງຢ່າງແນ່ນອນ. ການລິຮານ ແລະ ການຈັດການແມ່ນແນໃສ່ອຸປະນິໄສທີ່ເສື່ອມຊາມຂອງຜູ້ຄົນເປັນຫຼັກ. ຖ້າຄົນໃດໜຶ່ງມີອຸປະນິໄສທີ່ເສື່ອມຊາມ, ພວກເຂົາຄວນຖືກລິຮານ ແລະ ຖືກຈັດການ. ຖ້າພວກເຂົາພຽງແຕ່ຖືກລິຮານ ແລະ ຖືກຈັດການຫຼັງຈາກທີ່ເຮັດຊົ່ວ, ມັນກໍຈະຊ້າເກີນໄປແລ້ວ, ຍ້ອນບັນຫາຈະກໍ່ຕົວຂຶ້ນແລ້ວ. ຖ້າມີການເຮັດຜິດຕໍ່ອຸປະນິໄສຂອງພຣະເຈົ້າ, ແລ້ວເຈົ້າກໍຕົກຢູ່ໃນບັນຫາ ແລະ ພຣະເຈົ້າອາດເຊົາເຮັດພາລະກິດໃນຕົວເຈົ້າ ເຊິ່ງໃນກໍລະນີນັ້ນ ແມ່ນຫຍັງຄືເປົ້າໝາຍໃນການຈັດການກັບເຈົ້າ? ບໍ່ມີທາງເລືອກອື່ນນອກຈາກການເປີດໂປງ ແລະ ການໂຍນເຈົ້າຖິ້ມ. ຄວາມຫຍຸ້ງຍາກຫຼັກທີ່ຫ້າມບໍ່ໃຫ້ຄົນເຊື່ອຟັງພຣະເຈົ້າກໍຄືອຸປະນິໄສທີ່ເສື່ອມຊາມ. ຖ້າຄົນສາມາດຍອມຮັບການພິພາກສາ ແລະ ການຂ້ຽນຕີແທ້ໆ, ພວກເຂົາກໍຈະສາມາດແກ້ໄຂອຸປະນິໄສທີ່ເສື່ອມຊາມຂອງພວກເຂົາເອງຢ່າງມີປະສິດທິພາບ. ບໍ່ວ່າພວກເຂົາຈະສາມາດແກ້ໄຂມັນໃນລະດັບໃດກໍຕາມ, ສິ່ງນີ້ກໍເປັນປະໂຫຍດຕໍ່ການປະຕິບັດຄວາມຈິງ ແລະ ການເຊື່ອຟັງພຣະເຈົ້າ. ນອກເໜືອສິ່ງອື່ນໃດ, ການຍອມຮັບການພິພາກສາ ແລະ ການຂ້ຽນຕີແມ່ນເພື່ອແກ້ໄຂອຸປະນິໄສທີ່ເສື່ອມຊາມຂອງຄົນໆໜຶ່ງ, ເພື່ອທີ່ຈະຖືກພຣະເຈົ້າຊ່ວຍໃຫ້ລອດພົ້ນ. ແລ້ວຖ້າຄົນສາມາດຮັບເອົາການຍອມອ່ອນນ້ອມທີ່ສຸດຕໍ່ພຣະເຈົ້າຢ່າງແທ້ຈິງ, ພວກເຂົາຍັງຈຳເປັນຕ້ອງມີປະສົບການກັບການພິພາກສາ ແລະ ການຂ້ຽນຕີບໍ? ພວກເຂົາຍັງຈຳເປັນຕ້ອງມີປະສົບການກັບການຖືກລິຮານ ແລະ ການຖືກຈັດການບໍ? ພວກເຂົາບໍ່ຈຳເປັນ, ຍ້ອນອຸປະນິໄສທີ່ເສື່ອມຊາມຂອງພວກເຂົາໄດ້ຮັບການແກ້ໄຂແລ້ວ. ເມື່ອຜະເຊີນໜ້າກັບການພິພາກສາ, ການຂ້ຽນຕີ, ການລິຮານ ແລະ ການຈັດການຂອງພຣະເຈົ້າ, ຄົນມັກທີ່ຈະໃຊ້ເຫດຜົນຕາງໜ້າພວກເຂົາເອງຢູ່ສະເໝີ. ບໍ່ວ່າເຈົ້າຈະໃຊ້ເຫດຜົນຫຼາຍສໍ່າໃດກໍຕາມ, ບໍ່ມີຫຍັງໃນສິ່ງນັ້ນທີ່ເປັນຄວາມຈິງ; ມັນບໍ່ໄດ້ໝາຍຄວາມວ່າອຸປະນິໄສທີ່ເສື່ອມຊາມຂອງເຈົ້າໄດ້ຮັບການແກ້ໄຂ, ແຮງໄກທີ່ຈະໝາຍຄວາມວ່າເຈົ້າຍອມອ່ອນນ້ອມພຣະເຈົ້າຢ່າງແທ້ຈິງ. ສະນັ້ນບໍ່ມີປະໂຫຍດໃນການໃຊ້ເຫດຜົນ; ການແກ້ໄຂບັນຫາກໍເປັນສິ່ງທີ່ສຳຄັນທີ່ສຸດ.

ຖ້າຄົນໆໜຶ່ງບໍ່ມີຫົວໃຈທີ່ຍອມອ່ອນນ້ອມຕໍ່ພຣະເຈົ້າ, ພວກເຂົາກໍຕົກຢູ່ໃນບັນຫາ. ບາງຄັ້ງພຣະເຈົ້າຈັດແຈງສະຖານະການຕ່າງໆສຳລັບເຈົ້າ ເຊິ່ງບໍ່ໄດ້ເປັນດັ່ງທີ່ເຈົ້າຈິນຕະນາການວ່າພວກມັນຈະເປັນ, ສະນັ້ນເຈົ້າຈຶ່ງຕໍ່ຕ້ານ. ຕົວຢ່າງ: ສົມມຸດວ່າເຈົ້າເປັນຄົນທີ່ຮັກຄວາມສະອາດ ແລະ ບໍ່ມີຄົນທີ່ສົກກະປົກ ແລະ ບໍ່ເປັນລະບຽບ; ເຈົ້າຄິດວ່າຄົນເຫຼົ່ານີ້ເປັນຕາຂີ້ດຽດ ເມື່ອເຈົ້າຫຼຽວເບິ່ງພວກເຂົາ. ເຈົ້າສາມາດຄວບຄຸມຕົນເອງຢູ່ຕະຫຼອດບໍ? ເຈົ້າຄວນເຮັດຫຍັງ? ກ່ອນອື່ນ, ເຈົ້າຈຳເປັນຕ້ອງມີທ່າທີ່ທີ່ຖືກຕ້ອງ. ທ່າທີ່ຫຍັງ? (ທ່າທີ່ທີ່ຍອມອ່ອນນ້ອມ.) ເຈົ້າຈະຍອມອ່ອນນ້ອມໄດ້ແນວໃດ? ແມ່ນຫຍັງຄືຄວາມຄິດພາຍໃນທີ່ປະກອບເປັນທ່າທີ່ທີ່ຍອມອ່ອນນ້ອມ? ແມ່ນຫຍັງປະກອບເປັນຄວາມເປັນຈິງແຫ່ງການຍອມອ່ອນນ້ອມ? ເມື່ອເຈົ້າພົບພໍ້ກັບສິ່ງປະເພດນີ້, ຕ້ອງມີການປັບຕົວໃຫ້ເຂົ້າກັນ. ບໍ່ມີຫຍັງໃນສິ່ງນີ້ທີ່ເປັນບັນຫາ. ໃນຕະຫຼອດຊີວິດຂອງຄົນໆໜຶ່ງ, ເກົ້າໃນສິບຢ່າງບໍ່ສອດຄ່ອງກັບຄວາມປາດຖະໜາຂອງພວກເຂົາ. ເຈົ້າອາດບໍ່ມັກສິ່ງນີ້ ຫຼື ສິ່ງນັ້ນ ແລະ ບໍ່ວ່າຈະເກີດຫຍັງຂຶ້ນກັບເຈົ້າ, ເຈົ້າກໍໃຊ້ເຫດຜົນຕາງໜ້າເຈົ້າເອງຢູ່ສະເໝີ ແລະ ຈົ່ມວ່າພຣະເຈົ້າບໍ່ຍຸຕິທຳກັບເຈົ້າ. ໃນຄວາມເປັນຈິງແລ້ວ, ນີ້ຄືບັນຫາຂອງເຈົ້າເອງ ສະນັ້ນຢ່າງຈົ່ມຕໍ່ວ່າກັບສິ່ງທີ່ບໍ່ເປັນສາລະ. ເມື່ອເຈົ້າເຊື່ອໃນພຣະເຈົ້າໄດ້ດີ ແລະ ມີປະສົບການຫຼາຍຄັ້ງກັບຄວາມລົ້ມເຫຼວ, ແລ້ວເຈົ້າກໍຈະຮູ້ວ່າເຈົ້າບໍ່ເປັນຕາເຄົາລົບແທ້ໆ, ບໍ່ໄດ້ດີກວ່າຄົນອື່ນ. ເມື່ອໄດ້ຄິດກ່ຽວກັບວ່າເຈົ້າເຄີຍເຊື່ອໄດ້ແນວໃດວ່າເຈົ້າດີກວ່າ, ສູງສົ່ງກວ່າ ແລະ ໜ້າມີກຽດຫຼາຍກວ່າຄົນອື່ນ, ເຈົ້າກໍຈະຮູ້ສຶກໂງ່ຫຼາຍ! ເມື່ອຄົນໆໜຶ່ງເຂົ້າໃຈຄວາມຈິງເລັກໆນ້ອຍໆ, ພວກເຂົາກໍມີຄວາມສຳນຶກຫຼາຍກວ່າເມື່ອກ່ອນ ສະນັ້ນມັນຈຶ່ງງ່າຍສຳລັບພວກເຂົາທີ່ຈະຍອມຮັບຄວາມຈິງ ແລະ ມັນງ່າຍສຳລັບພວກເຂົາທີ່ຈະສະແຫວງຫາຄວາມຈິງ ແລະ ຍອມອ່ອນນ້ອມຕໍ່ພຣະເຈົ້າເມື່ອມີບາງສິ່ງເກີດຂຶ້ນກັບພວກເຂົາ. ເຈົ້າຕ້ອງຮຽນຮູ້ວິທີການປັບຕົວໃຫ້ເຂົ້າກັບສະພາບແວດລ້ອມຂອງເຈົ້າ. ຜູ້ເຊື່ອໃນພຣະເຈົ້າຕ້ອງມີຄວາມຮູ້ນີ້ກ່ອນ: ມີຄົນໃນຄຣິສຕະຈັກຈາກທຸກໆດິນແດນ ແລະ ທຸກໆດິນແດນກໍມີທຳນຽມປະເພນີ ແລະ ນິໄສທີ່ແຕກຕ່າງກັນ. ສິ່ງເຫຼົ່ານີ້ບໍ່ໄດ້ເປັນຕົວແທນໃຫ້ຄຸນນະພາບຄວາມເປັນມະນຸດຂອງຄົນໆໜຶ່ງ; ເຖິງແມ່ນວ່ານິໄສໃນຊີວິດຂອງຄົນນັ້ນດີ, ເປັນປົກກະຕິ ແລະ ມີການຄວບຄຸມ ແລະ ພວກເຂົາມີລັກສະນະທີ່ສູງສົ່ງ, ມັນບໍ່ໄດ້ໝາຍຄວາມວ່າພວກເຂົາຈະເຂົ້າໃຈຄວາມຈິງ. ເຈົ້າຕ້ອງເຂົ້າໃຈສິ່ງນີ້ ແລະ ມີຄວາມເຂົ້າໃຈບວກໆກ່ຽວກັບມັນ. ນອກຈາກນັ້ນ, ຂໍ້ບົກຜ່ອງຂອງເຈົ້າເອງກໍມີຫຼາຍ ແລະ ເຈົ້າກໍຈູ້ຈີ້ເກີນໄປ. ພຣະເຈົ້າໃຫ້ສະພາບແວດລ້ອມທີ່ດີສຳລັບເຈົ້າ, ສະນັ້ນເຈົ້າຕ້ອງຮຽນຮູ້ທີ່ຈະປັບຕົວໃຫ້ເຂົ້າກັບມັນ, ບໍ່ຈັບຜິດຂໍ້ບົກຜ່ອງຂອງຄົນອື່ນ ແລະ ຍິ່ງໄປກວ່ານັ້ນໃຫ້ເຂົ້າກັບຄົນອື່ນໄດ້ດີດ້ວຍຄວາມຮັກ, ຍັບເຂົ້າໃກ້ພວກເຂົາ, ເບ່ິງ ແລະ ຮຽນຮູ້ຈຸດແຂງຂອງພວກເຂົາ ແລະ ຈາກນັ້ນກໍອະທິຖານຫາພຣະເຈົ້າເພື່ອຊ່ວຍໃຫ້ເຈົ້າເອົາຊະນະຂໍ້ບົກຜ່ອງຂອງເຈົ້າເອງ. ນີ້ຄືທ່າທີ່ ແລະ ການປະຕິບັດທີ່ຍອມອ່ອນນ້ອມ. ຖ້າເຈົ້າບໍ່ມັກຄົນອື່ນເຫຼືອເກີນ ແລະ ມັນສົ່ງຜົນກະທົບຕໍ່ການທີ່ເຈົ້າເຮັດໜ້າທີ່ຂອງເຈົ້າ, ແລ້ວເຈົ້າກໍຄວນຍັບອອກຫ່າງຈາກພວກເຂົາໃຫ້ພໍສົມຄວນ ແລະ ບໍ່ກ້າວກ່າຍພວກເຂົາ. ການກ້າວກ່າຍແມ່ນຫຍັງ? ມັນເປັນເວລາທີ່ເຈົ້າເວົ້າວ່າ: “ຂ້ອຍຕ້ອງປ່ຽນຂໍ້ບົກຜ່ອງນີ້ຂອງພວກເຂົາ, ຖ້າມັນບໍ່ມີການປ່ຽນແປງແລ້ວ ຂ້ອຍຈະບໍ່ໃຫ້ມັນໄປ!” ນີ້ແມ່ນວິທີການປະພຶດປະເພດໃດ? ມັນເປັນການທະນົງຕົວ, ການອວດດີ ແລະ ການບໍ່ສົນໃຈ. ຢ່າເປັນຄົນປະເພດນີ້. ພວກເຮົາທຸກຄົນເປັນຄົນປົກກະຕິ; ພວກເຮົາບໍ່ໄດ້ມີລັກສະນະພິເສດ. ພວກເຮົາແຕ່ລະຄົນມີໜຶ່ງຫົວ, ສອງຕາ, ໜຶ່ງດັງ ແລະ ໜຶ່ງປາກ. ບໍ່ວ່າພວກເຮົາຈະກິນ, ຍ່າງ ຫຼື ເຮັດວຽກ, ພວກເຮົາທຸກຄົນກໍຄືກັນ, ບໍ່ໄດ້ມີຄວາມແຕກຕ່າງຫຍັງກັນເລີຍ; ພວກເຮົາຍັງບໍ່ໄດ້ດີກວ່າຄົນອື່ນ, ສະນັ້ນພວກເຮົາບໍ່ຄວນເບິ່ງວ່າຕົນເອງເປັນຕາເຄົາລົບ ຫຼື ຍິ່ງໃຫຍ່. ເຖິງແມ່ນວ່າເຈົ້າມີທັກສະ ຫຼື ພອນສະຫວັນເລັກໆນ້ອຍໆ, ບໍ່ມີຫຍັງໃຫ້ໂອ້ອວດເລີຍ. ກ່ອນອື່ນໝົດ, ເຈົ້າຕ້ອງກຳນົດຕຳແໜ່ງຂອງເຈົ້າໃຫ້ຊື່ກົງ ແລະ ເມື່ອເຈົ້າພົບພໍ້ສິ່ງຕ່າງໆ, ເຈົ້າຕ້ອງເບິ່ງພວກມັນໂດຍອີງໃສ່ພຣະທຳຂອງພຣະເຈົ້າ ແລ້ວເຈົ້າຈະບໍ່ຈົ່ມຕໍ່ວ່າກັບສິ່ງທີ່ບໍ່ເປັນສາລະ. ຖ້າມີບາງສິ່ງທີ່ພິເສດເກີດຂຶ້ນກັບເຈົ້າ ແລະ ເຈົ້າບໍ່ສາມາດຍອມໄດ້ແທ້ໆ ແລະ ມັນສົ່ງຜົນກະທົບຕໍ່ການເຮັດໜ້າທີ່ຂອງເຈົ້າ, ແລ້ວເຈົ້າກໍຄວນອະທິຖານຫາພຣະເຈົ້າ ແລະ ສະແຫວງຫາຄວາມຈິງເພື່ອແກ້ໄຂມັນ. ພວກເຮົາບໍ່ເອົາຕົນເອງໄປຢູ່ໃນບ່ອນທີ່ພວກເຮົາບໍ່ສົມຄວນຢູ່. ທຸກສິ່ງມີເຈດຕະນາທີ່ດີຂອງພຣະເຈົ້າ. ພຣະອົງຝຶກຝົນຜູ້ຄົນຜ່ານສະຖານະການທຸກປະເພດ, ເຮັດໃຫ້ພວກເຂົາໄດ້ຮັບການທົນຄວາມເຂັ້ມແຂງ ແລະ ຮຽນຮູ້ທີ່ຈະຍອມອ່ອນນ້ອມ ແລະ ໃນທີ່ສຸດແລ້ວ ການທົນຄວາມເຂັ້ມແຂງນີ້ກໍຈະເກີດຜົນ: ພວກເຂົາສາມາດຢຳເກງພຣະເຈົ້າ ແລະ ຫຼີກເວັ້ນສິ່ງຊົ່ວຮ້າຍ, ເຮັດໃຫ້ພຣະເຈົ້າພໍໃຈ ແລະ ຈາກນັ້ນພວກເຂົາກໍຈະມີການປ່ຽນແປງທີ່ເປັນຈິງ. ເພື່ອສະແຫວງຫາຄວາມຈິງ, ເຈົ້າຕ້ອງມີຄວາມປະສົງທີ່ຈະທົນທຸກກ່ອນ ແລະ ເຈົ້າຕ້ອງຮຽນຮູ້ທີ່ຈະຍອມອ່ອນນ້ອມຕໍ່ສະຖານະການຂອງເຈົ້າ. ຫຼາຍຄັ້ງສະຖານະການຂອງເຈົ້າບໍ່ໄດ້ງ່າຍຂະໜາດນັ້ນ; ເຈົ້າສາມາດພົວພັນກັບຄົນທຸກປະເພດ ແລະ ພົບກັບສິ່ງແປກໆທຸກປະເພດ. ບໍ່ວ່າຈະເກີດຫຍັງຂຶ້ນກັບເຈົ້າ, ຢ່າເພິ່ງພາຄວາມປະສົງ ຫຼື ຄວາມຄຶກຄະນອງຂອງເຈົ້າເອງ, ແຕ່ໃຫ້ມາຢູ່ຕໍ່ໜ້າພຣະເຈົ້າດ້ວຍການອະທິຖານ. ເພື່ອເຮັດເຊັ່ນນີ້, ເຈົ້າຕ້ອງມີທ່າທີ່ທີ່ຍອມອ່ອນນ້ອມກ່ອນ ເຊິ່ງເປັນຄຸນສົມບັດພາຍໃນທີ່ຄົນປົກກະຕິທຸກຄົນຄວນມີ. ນອກຈາກນັ້ນ, ຖ້າເຈົ້າອະທິຖານ ແລະ ຂໍໃຫ້ພຣະເຈົ້າເຮັດ ແລະ ພຣະອົງບໍ່ເຮັດ ຫຼື ເປີດທາງອອກໃຫ້ເຈົ້າ, ແລ້ວເຈົ້າຍັງຕ້ອງຍອມອ່ອນນ້ອມອີກດ້ວຍ. ເຈົ້າຄວນສືບຕໍ່ໃຊ້ຊີວິດໃນສະຖານະການປະເພດນີ້, ປ່ອຍໃຫ້ພຣະເຈົ້າປັ້ນແຕ່ງສິ່ງຕ່າງໆສຳລັບເຈົ້າ ແລະ ບໍ່ບັງຄັບສິ່ງຕ່າງໆດ້ວຍມືຂອງເຈົ້າເອງ ແລະ ບໍ່ຍ່າງກ່ອນພຣະເຈົ້າ. ນີ້ຄືວິທີດຽວທີ່ຈະໃຊ້ຊີວິດຢ່າງມີຄຸນຄ່າ. ຄວາມເປັນຈິງຂອງການຍອມອ່ອນນ້ອມຕໍ່ພຣະເຈົ້າບໍ່ແມ່ນເລື່ອງງ່າຍທີ່ຈະເຮັດໄດ້, ເພາະບໍ່ມີຄົນໃດໃຊ້ຊີວິດໃນສູນຍາກາດ. ໂດຍເບິ່ງທີ່ຊີວິດຂອງພວກເຂົາ, ແຕ່ລະຄົນມີນິໄສຂອງພວກເຂົາເອງ ແລະ ຄວາມຄິດ, ຄວາມປາດຖະໜາ ແລະ ຄວາມຕ້ອງການສ່ວນຕົວຂອງພວກເຂົາເອງ. ໂດຍເບິ່ງທີ່ສະພາບການທີ່ກົງໄປກົງມາ, ບໍ່ມີຜູ້ໃດສາມາດເຮັດຕາມຄວາມປະສົງຂອງເຈົ້າໂດຍສິ້ນເຊີງໃນຄຳເວົ້າ ແລະ ການກະທຳຂອງພວກເຂົາ. ສະນັ້ນ, ບົດຮຽນຈຳເປັນທີ່ສຸດກໍຄືການປ່ອຍໃຫ້ທຸກຄົນຮຽນຮູ້ວິທີການຍອມອ່ອນນ້ອມຕໍ່ສະຖານະການຂອງພວກເຂົາ ແລະ ການສະແຫວງຫາຄວາມປະສົງຂອງພຣະເຈົ້າໃນສະຖານະການຊີວິດທີ່ເກີດຂຶ້ນກັບພວກເຂົາ. ບໍ່ວ່າສະຖານະການໃນຊີວິດຂອງເຈົ້າຈະດີ ຫຼື ບໍ່ດີ, ສະບາຍ ຫຼື ທຸກຍາກ, ມີບົດຮຽນທີ່ເຈົ້າຄວນຮຽນຮູ້. ຄົນທີ່ປາດຖະໜາຢາກມີຄວາມສະດວກ ແລະ ຄວາມສະບາຍຕ້ອງຮຽນຮູ້ບົດຮຽນຂອງການຍອມອ່ອນນ້ອມ ແລະ ການທົນທຸກ; ພວກເຂົາຕ້ອງບັນລຸຄວາມສາມາດທີ່ຈະຢູ່ຫຼອດໃນສະຖານະການໃດໆ, ເຮັດໜ້າທີ່ຂອງພວກເຂົາໃຫ້ດີ ແລະ ຢືນຍັດໃນຄຳພະຍານຂອງພວກເຂົາ. ມີແຕ່ເມື່ອນັ້ນເອງ, ພວກເຂົາຈຶ່ງສາມາດຕອບສະໜອງຄວາມປະສົງຂອງພຣະເຈົ້າໄດ້. ສະຖານະການຊີວິດປະເພດນີ້ບໍ່ໄດ້ຖືກປັ້ນແຕ່ງ ແລະ ຈັດແຈງໂດຍພຣະເຈົ້າບໍ? ທຸກຄົນປາດຖະໜາຢາກໄດ້ຊີວິດທີ່ດີ, ແຕ່ຖ້າພວກເຂົາໃຊ້ຊີວິດໃນສະຖານະການທີ່ສະບາຍ ແລະ ຕາມອຸດົມຄະຕິເກີນໄປ ໂດຍບໍ່ໄດ້ທົນທຸກຫຍັງເລີຍ, ແລ້ວພວກເຂົາຈະສາມາດຍອມອ່ອນນ້ອມຕໍ່ພຣະເຈົ້າ ແລະ ເປັນພະຍານໃຫ້ພຣະອົງບໍ? ເມື່ອພຣະເຈົ້າຈັດແຈງຄວາມຫຍຸ້ງຍາກບາງຢ່າງ ແລະ ສະຖານະການທີ່ບໍ່ເອື້ອອຳນວຍໃຫ້ເຈົ້າ, ບໍ່ວ່າເຈົ້າຈະສາມາດຍອມອ່ອນນ້ອມໄດ້ ຫຼື ບໍ່ ແມ່ນຄຳຖາມທີ່ສຳຄັນ. ຖ້າທຸກຄົນສາມາດນໍາເອົາຄວາມປະສົງຂອງພຣະເຈົ້າໄປພິຈາລະນາພາຍໃຕ້ສະຖານະການເຫຼົ່ານີ້ ແລະ ປະຕິບັດຕາມຂໍ້ຮຽກຮ້ອງຂອງພຣະອົງ, ແລ້ວເຈົ້າກໍຕ້ອງທົນຮັບທຸກສິ່ງທີ່ເຈົ້າບໍ່ເຕັມໃຈຈະເຫັນ, ສິ່ງຕ່າງໆທີ່ເຈົ້າບໍ່ມັກ; ຍິ່ງໄປກວ່ານັ້ນ, ເຈົ້າຕ້ອງບໍ່ຖືກຄວບຄຸມໂດຍສິ່ງເຫຼົ່ານີ້ ແລະ ສາມາດເຮັດໜ້າທີ່ຂອງເຈົ້າໄດ້ຢ່າງເປັນປົກກະຕິ. ການມີປະສົບການໃນລັກສະນະນີ້ຈະເຮັດໃຫ້ຊີວິດຂອງເຈົ້າເຕີບໃຫຍ່. ບາງຄົນເວົ້າວ່າ: “ຖ້າຄົນອື່ນບໍ່ປະຕິບັດຄວາມຈິງ, ແລ້ວຂ້ອຍຈະບໍ່ປະຕິບັດຄວາມຈິງເຊັ່ນກັນ. ຖ້າພວກເຂົາບໍ່ຍອມອ່ອນນ້ອມ, ແລ້ວເປັນຫຍັງຂ້ອຍຈຶ່ງຄວນຍອມອ່ອນນ້ອມ? ຖ້າເຈົ້າບໍ່ມີຄວາມອົດກັ້ນ, ແລ້ວເປັນຫຍັງຂ້ອຍຈຶ່ງຕ້ອງມີ? ເປັນຫຍັງຂ້ອຍຈຶ່ງຕ້ອງມີສິ່ງຕ່າງໆທີ່ພວກເຂົາບໍ່ມີຢູ່ສະເໝີ? ເປັນຫຍັງຂ້ອຍຈຶ່ງຕ້ອງເປັນຄົນທີ່ທຸ້ມເທຄວາມພະຍາຍາມຫຼາຍຢູ່ສະເໝີ? ຂ້ອຍຈະບໍ່ເຮັດມັນເຊັ່ນກັນ”. ແລ້ວທ່າທີ່ນີ້ເດ? ການປະຕິບັດຄວາມຈິງຂອງເຈົ້າຄືທຸລະກິດຂອງເຈົ້າເອງ; ມັນເປັນເລື່ອງທີ່ຢູ່ລະຫວ່າງເຈົ້າ ແລະ ພຣະເຈົ້າ ແລະ ບໍ່ມີຫຍັງກ່ຽວຂ້ອງກັບຄົນອື່ນ. ບໍ່ມີຜູ້ໃດທີ່ມີພັນທະໃດໆເພື່ອຮ່ວມມືກັບເຈົ້າ. ເຈົ້າເປັນເຈົ້າ, ພວກເຂົາກໍເປັນພວກເຂົາ. ຖ້າພວກເຂົາບໍ່ປະຕິບັດຄວາມຈິງ ແລະ ບໍ່ໄດ້ເຂົ້າສູ່ຄວາມເປັນຈິງແຫ່ງຄວາມຈິງ, ແລ້ວໃນທີ່ສຸດນັ້ນ ພວກເຂົາຈະເປັນຄົນທີ່ຖືກປະຖິ້ມ, ບໍ່ແມ່ນເຈົ້າ ແລະ ເຈົ້າຈະບໍ່ລົ້ມເຫຼວ. ຄົນທີ່ຍອມອ່ອນນ້ອມຕໍ່ພຣະເຈົ້າຈະລົ້ມເຫຼວບໍ? ພວກເຂົາຈະບໍ່ລົ້ມເຫຼວ. ຖ້າພວກເຈົ້າບໍ່ສາມາດຢັ່ງຮູ້ສິ່ງນີ້ໄດ້, ແລ້ວເຈົ້າກໍໂງ່ຈ້າເກີນໄປແທ້ໆ!

ໃນເລື່ອງການເຂົ້າສູ່ຊີວິດນັ້ນ, ເຖິງແມ່ນວ່າມັນເປັນພຽງຄຳເວົ້າໂອ້ລົມສອງສາມຄຳ, ຖ້າພວກເຈົ້າຍອມຮັບພວກມັນໄດ້ຢ່າງຈິງໃຈ, ສາມາດນໍາພວກມັນໄປປະຕິບັດໃນຊີວິດທີ່ເປັນຈິງຂອງເຈົ້າ ແລະ ເຮັດໃຫ້ພວກມັນເປັນຄວາມເປັນຈິງຂອງພວກເຈົ້າ, ແລ້ວເຮົາກໍບໍ່ໄດ້ເວົ້າຢ່າງສູນເປົ່າ. ສະນັ້ນບໍ່ວ່າມັນຈະເປັນແງ່ມຸມໃດຂອງຄວາມເປັນຈິງ ແລະ ແມ່ນແຕ່ເມື່ອມັນເປັນພຽງຄຳເວົ້າສອງສາມຄຳ, ຖ້າຄວາມຈິງເຮັດໃຫ້ມັນກາຍເປັນຫົວໃຈຂອງເຈົ້າ ແລະ ຖ້າເຈົ້າປະຕິບັດມັນຄືກັບເປັນຄວາມຈິງ, ແລ້ວມັນຈະຢັ່ງຮາກ, ອອກດອກ ແລະ ເກີດໝາກຢູ່ພາຍໃນເຈົ້າ. ມັນຈະກາຍມາເປັນຊີວິດຂອງເຈົ້າ ແລະ ເຈົ້າຈະສາມາດໃຊ້ຊີວິດຕາມມັນ ແລະ ເຮັດໃຫ້ມັນເກີດຜົນໄດ້. ນີ້ຄືຜົນຮັບທີ່ດີ. ຖ້າຂ້ອຍຕ້ອງໂອ້ລົມກັບພວກເຈົ້າທຸກໆມື້, ແຕ່ບໍ່ວ່າຂ້ອຍຈະເວົ້າຫຼາຍສໍ່າໃດກໍຕາມ ພວກເຈົ້າບໍ່ໄດ້ເຮັດໃຫ້ມັນເກີດປະໂຫຍດຫຍັງເລີຍ, ຖ້າບໍ່ມີຜູ້ໃດປ່ອຍໃຫ້ມັນເຂົ້າສູ່ຫົວໃຈຂອງພວກເຂົາ, ຍັງເຮັດແມ່ນຫຍັງກໍຕາມທີ່ພວກເຂົາຕ້ອງການ, ເຮັດຕາມອຳເພີໃຈ ແລະ ຢ່າງເລິນເລີ້, ບໍ່ຮັບຟັງສິ່ງທີ່ເຮົາເວົ້າ ແລະ ຍັງໃຊ້ຊີວິດຕາມຄວາມປາດຖະໜາ, ຈິນຕະນາການ ແລະ ແນວຄິດຂອງພວກເຂົາເອງ, ແລ້ວເຮົາຈະບໍ່ໄດ້ເວົ້າຢ່າງສູນເປົ່າບໍ? ມັນບໍ່ສຳຄັນວ່າເຮົາຈະເວົ້າພຣະທຳຫຼາຍສໍ່າໃດກັບພວກເຈົ້າກ່ຽວກັບສິ່ງນີ້, ສິ່ງທີ່ສຳຄັນກໍຄືພວກເຈົ້າຮັບຟັງ, ຍອມຮັບ ແລະ ປະຕິບັດພວກມັນຢ່າງດຸໝັ່ນ ຫຼື ບໍ່. ຄວາມຈິງຄືຊີວິດຂອງມະນຸດຢ່າງເປັນຈິງ ແລະ ຢ່າງແທ້ຈິງ. ມັນບໍ່ແມ່ນຂະແໜງທຶນການສຶກສາ ແລະ ມັນບໍ່ແມ່ນຄວາມຮູ້ ຫຼື ປະເພນີພື້ນເມືອງ ຫຼື ຂໍ້ຖົກຖຽງ, ມັນເປັນຊີວິດຂອງມະນຸດ. ມັນສາມາດເຮັດໃຫ້ເຈົ້າຫຼົບໜີຈາກພັນທະນາການຂອງຊາຕານ, ເປັນອິດສະຫຼະຈາກອຸປະນິໄສທີ່ເສື່ອມຊາມຂອງເຈົ້າ, ໃຊ້ຊີວິດດ້ວຍກຳລັງ ແລະ ອຳນາດທີ່ໃຫຍ່ກວ່າ, ໃຊ້ຊີວິດຢ່າງສະບາຍຫຼາຍຂຶ້ນ ແລະ ໃຊ້ຊີວິດດ້ວຍທິດທາງ ແລະ ເປົ້າໝາຍ. ຄວາມຈິງສາມາດກາຍມາເປັນຊີວິດຂອງມະນຸດແທ້ໆ. ຖ້າເຈົ້າບໍ່ເຊື່ອເຮົາ, ແລ້ວໃຫ້ໄປຜະເຊີນກັບມັນເລີຍ ແລະ ນໍາມັນໄປປະຕິບັດຊົ່ວໄລຍະໜຶ່ງ, ເບິ່ງວ່າມີຜົນຮັບໃດໆ ຫຼື ບໍ່ ແລະ ຈາກນັ້ນເຈົ້າກໍຈະຮູ້. ຖ້າເຈົ້າຮູ້ສຶກອ່ອນແອ ແລະ ຂີ້ຄ້ານຢູ່ເລື້ອຍໆ, ແລ້ວສິ່ງດຽວທີ່ເຮົາສາມາດເວົ້າໄດ້ກໍຄືເຈົ້າບໍ່ທັນໄດ້ຮັບຄວາມຈິງເທື່ອ. ຖ້າເຈົ້າໄດ້ຮັບຄວາມຈິງ, ເຈົ້າຈະບໍ່ຢູ່ໃນສະພາວະນີ້ໃນຕອນນີ້, ທີ່ສິ້ນຫວັງ, ອ່ອນແອ ແລະ ບອບບາງເຊັ່ນນີ້; ເຈົ້າຈະບໍ່ຂີ້ຄ້ານເລື້ອຍໆເຊັ່ນນີ້ ແລະ ຕິດຢູ່ທາງແຍກຢູ່ເລື້ອຍໆ ໂດຍບໍ່ຮູ້ວ່າຈະໄປໃສເລີຍ. ນີ້ຄືສິ່ງທີ່ແນ່ນອນໜຶ່ງຮ້ອຍເປີເຊັນ! ເຈົ້າເຂົ້າໃຈບໍ? (ເຂົ້າໃຈ.)

ໃນຕອນນີ້, ພວກເຮົາໄດ້ໂອ້ລົມສຳເລັດແລ້ວກ່ຽວກັບຫ້າສະພາບການທີ່ຕ້ອງບັນລຸເພື່ອເລີ່ມຍ່າງໃນເສັ້ນທາງທີ່ຖືກຕ້ອງຂອງການເຊື່ອໃນພຣະເຈົ້າ. ແມ່ນຫຍັງຄືຫ້າສະພາບການເຫຼົ່ານັ້ນ? (ຢ່າງທຳອິດ, ຄົນໆໜຶ່ງຕ້ອງມີຫົວໃຈທີ່ຊື່ສັດ; ຢ່າງທີສອງ, ຄົນໆໜຶ່ງຕ້ອງມີຫົວໃຈທີ່ຮັກຄວາມຈິງ; ຢ່າງທີສາມ, ຄົນໆໜຶ່ງຕ້ອງມີຄວາມສຳນຶກ ແລະ ເຫດຜົນ; ຢ່າງທີສີ່, ຄົນໆໜຶ່ງຕ້ອງມີຫົວໃຈທີ່ຢຳເກງພຣະເຈົ້າ; ຢ່າງທີຫ້າ, ຄົນໆໜຶ່ງຕ້ອງມີຫົວໃຈທີ່ຍອມອ່ອນນ້ອມຕໍ່ພຣະເຈົ້າ.) ໃຫ້ຈື່ຫ້າສະພາບການເຫຼົ່ານີ້, ໂອ້ລົມກ່ຽວກັບພວກມັນ ແລະ ອະທິຖານພ້ອມທັງອ່ານພວກມັນເມື່ອບໍ່ມີຫຍັງໃຫ້ເຮັດ. ເບິ່ງວ່າພວກເຈົ້າສາມາດນໍາຫຼັກການໃດຂອງຄວາມຈິງໄປະຕິບັດໃນລະຫວ່າງເວລານີ້, ຄຳເວົ້າ ແລະ ການກະທຳຂອງເຈົ້າຊື່ສັດ ຫຼື ບໍ່, ເຈົ້າມີຫົວໃຈທີ່ຢຳເກງພຣະເຈົ້າ ຫຼື ບໍ່, ເຈົ້າມີຫົວໃຈທີ່ຊື່ສັດເມື່ອເຈົ້າເຮັດໜ້າທີ່ຂອງເຈົ້າ ຫຼື ບໍ່, ເຈົ້າມີສະພາວະທີ່ເຮັດພໍເປັນພິທີ ຫຼື ບໍ່, ເຈົ້າມີຄວາມຄິດຂີ້ຄ້ານ, ປະລະຄວາມຮັບຜິດຊອບ ຫຼື ຫຼອກລວງ ຫຼື ບໍ່ ແລະ ເຈົ້າສະແຫວງຫາ ແລະ ຍອມອ່ອນນ້ອມຕໍ່ຂໍ້ຮຽກຮ້ອງທັງໝົດຂອງພຣະເຈົ້າ ຫຼື ບໍ່. ເຈົ້າຕ້ອງໄຕ່ຕອງກ່ຽວກັບສິ່ງນີ້ເປັນໄລຍະໆ. ໂດຍການຮັບເອົາຜົນຮັບເທົ່ານັ້ນ, ຊີວິດຂອງເຈົ້າຈຶ່ງຈະຄືບໜ້າ.

ວັນທີ 15 ກັນຍາ 2015


ອຸປະນິໄສທີ່ເສື່ອມຊາມສາມາດຖືກແກ້ໄຂໄດ້ໂດຍການຍອມຮັບຄວາມຈິງ ແລະ ການເພິ່ງພາພຣະເຈົ້າເທົ່ານັ້ນ

ການເຊື່ອໃນພຣະເຈົ້າຄືເສັ້ນທາງທີ່ຖືກຕ້ອງໃນຊີວິດ. ພຣະເຈົ້າໄດ້ເລືອກພວກເຈົ້າທຸກຄົນ ແລະ ພວກເຈົ້າທຸກຄົນໄດ້ເລືອກທີ່ຈະຕິດຕາມພຣະອົງ ແລະ ເລີ່ມຍ່າງໃນເສັ້ນທາງທີ່ຖືກຕ້ອງໃນຊີວິດ. ຕາມຫຼັກການແລ້ວ, ເຈົ້າຈະສາມາດຕອບສະໜອງຄວາມປະສົງຂອງພຣະເຈົ້າ, ເຮັດໜ້າທີ່ຂອງເຈົ້າໄດ້ຢ່າງເໝາະສົມ, ຮັບເອົາຄວາມຈິງ ແລະ ຖືກພຣະເຈົ້າເຮັດໃຫ້ສົມບູນ. ນີ້ບໍ່ແມ່ນຄວາມຝັນ ແລະ ຄວາມທະເຍີທະຍານຂອງພວກເຈົ້າບໍ? (ແມ່ນແລ້ວ.) ມັນເປັນສິ່ງທີ່ດີ, ເປັນສິ່ງທີ່ເປັນບວກ, ທີ່ຜູ້ເຊື່ອຈະມີຄວາມຝັນເຊັ່ນນັ້ນ ແລະ ພຣະເຈົ້າຕອບສະໜອງຄວາມຝັນ ແລະ ຄວາມທະເຍີທະຍານທີ່ເປັນບວກຂອງຜູ້ຄົນ. ໃນບາງຄັ້ງຄົນມີຄວາມຝັນ ແລະ ຄວາມທະເຍີທະຍານທີ່ບໍ່ດີ ຫຼື ບໍ່ຖືກຕ້ອງບໍ? ສິ່ງນີ້ແມ່ນເປັນໄປໄດ້, ຍ້ອນສະພາວະຂອງຄົນບໍ່ສະຫງົບກ່ອນທີ່ພວກເຂົາຈະຮັບເອົາຄວາມຈິງ, ເຖິງກັບເສື່ອມຖອຍໃນບາງຄັ້ງ. ເມື່ອສິ່ງທີ່ບໍ່ດີເຫຼົ່ານັ້ນປາກົດຂຶ້ນ, ພວກມັນບໍ່ໄດ້ກະທົບຕໍ່ການເຂົ້າສູ່ຊີວິດຂອງເຈົ້າ ແລະ ສົ່ງຜົນກະທົບຕໍ່ຄວາມສຳພັນທີ່ເປັນປົກກະຕິຂອງເຈົ້າກັບພຣະເຈົ້າບໍ? ຖ້າຄົນໃຊ້ຊີວິດໃນສະພາວະເຫຼົ່ານັ້ນ, ສະພາບການຂອງພວກເຂົາຈະບໍ່ຍິ່ງຮ້າຍແຮງ ແລະ ເລີ່ມຄິດລົບ ແລະ ອ່ອນແອບໍ? ພວກເຂົາຄວນເຮັດຫຍັງໃນເວລາແບບນັ້ນ? (ມາຢູ່ຕໍ່ໜ້າພຣະເຈົ້າເພື່ອອະທິຖານ.) ແລ້ວບໍ່ມີເວລາທີ່ຄົນບໍ່ປາດຖະໜາຈະອະທິຖານ, ເວລາທີ່ພວກເຂົາຕ້ອງການສືບຕໍ່ໃຊ້ຊີວິດໃນສະພາວະທີ່ຕໍ່າຊ້າ, ປ່ອຍໃຫ້ຊາຕານບົງການພວກເຂົາຕາມທີ່ມັນພໍໃຈ, ໃນຂະນະທີ່ພວກເຂົາເຮັດຕາມໃຈຕົນເອງ ແລະ ເຮັດແມ່ນຫຍັງຕາມທີ່ພວກເຂົາປາດຖະໜາໂດຍບໍ່ຄິດວ່າຜົນຮັບຂອງພວກເຂົາຈະແມ່ນຫຍັງບໍ? ສະພາວະແບບນັ້ນມີຢູ່ບໍ? (ແມ່ນແລ້ວ.) ສິ່ງນີ້ເປັນການສຳແດງອອກເຖິງບັນຫາຫຍັງ? (ພວກເຂົາໄດ້ຫັນໜີຈາກພຣະເຈົ້າ.) ມັນແມ່ນເນື່ອງຈາກຄວາມເຂົ້າໃຈທີ່ບໍ່ພຽງພໍຂອງພວກເຂົາຕໍ່ຄວາມຈິງຢ່າງແນ່ນອນ ແລະ ວຸດທິພາວະທີ່ບໍ່ພຽງພໍຂອງພວກເຂົາ. ທຸກຄັ້ງທີ່ສະຖານະການແບບນັ້ນເກີດຂຶ້ນ, ເມື່ອຄົນພົບວ່າຕົນເອງຢູ່ໃນສະພາວະເຊັ່ນນັ້ນ, ພວກເຂົາຕ້ອງອະທິຖານຫາພຣະເຈົ້າ, ເພິ່ງພາພຣະອົງ ແລະ ສະແຫວງຫາຄວາມຈິງ. ຖ້າວຸດທິພາວະຂອງພວກເຂົາມີໜ້ອຍເກີນໄປ ແລະ ພວກເຂົາຂາດຄວາມຈິງ, ພວກເຂົາຄວນສະແຫວງຫາ ແລະ ໂອ້ລົມກັບຄົນໃດໜຶ່ງທີ່ເຂົ້າໃຈຄວາມຈິງ ແລະ ຮັບເອົາການບຳລຸງລ້ຽງ ແລະ ການຊ່ວຍເຫຼືອຈາກພວກເຂົາ. ບາງຄັ້ງພວກເຂົາຍັງຈຳເປັນຕ້ອງຖືກຈັດການ ແລະ ຖືກລິຮານໂດຍຄົນອື່ນ ຫຼື ຖືກລົງວິໄນໂດຍພຣະເຈົ້າ. ຖ້າພວກເຂົາຂາດຄວາມສາມາດທີ່ຈະຢືນຍັດດ້ວຍຕີນສອງຂ້າງຂອງພວກເຂົາເອງ, ມັນກໍເປັນເພາະພວກເຂົາບໍ່ເຂົ້າໃຈຄວາມຈິງໄດ້ຢ່າງພຽງພໍ ແລະ ພວກເຂົາຂາດວຸດທິພາວະ. ວຸດທິພາວະທີ່ບໍ່ພຽງພໍເຮັດໃຫ້ຄົນບໍ່ສາມາດຕໍ່ຕ້ານສະພາວະ ແລະ ຄວາມຄິດລົບໆ ແລະ ຕໍ່າຊ້າທຸກຮູບແບບ. ນີ້ບໍ່ແມ່ນວິທີການມີຊີວິດຢ່າງອິດເມື່ອຍບໍ? ໂດຍປົກກະຕິແລ້ວ, ຄົນທີ່ຂາດວຸດທິພາວະມີຊີວິດໃນສະພາວະຫຍັງ? ມີພວກເຈົ້າຄົນໃດທີ່ມີປະສົບການຄັ້ງທຳອິດກ່ຽວກັບສິ່ງນີ້ບໍ? ສະພາວະແບບໃດເຮັດໃຫ້ພວກເຈົ້າຮູ້ສຶກໂດດດ່ຽວ, ລຳເຄັນ, ລັງເລ ແລະ ອິດເມື່ອຍ ແລະ ສິ້ນຫວັງຫຼາຍ, ຄືກັບວ່າບໍ່ມີເສັ້ນທາງໄປຂ້າງໜ້າ, ປ່ອຍໃຫ້ເຈົ້າຮູ້ສຶກເສົ້າໝອງໝົດມື້, ບໍ່ມີອາລົມທີ່ຈະອະທິຖານ ຫຼື ສະແຫວງຫາຄວາມຈິງບໍ? ເມື່ອພວກເຈົ້າພົບພໍ້ກັບບັນຫາທີ່ເບິ່ງຄືກັບວ່າຍາກເກີນກວ່າຈະເອົາຊະນະໄດ້, ເຈົ້າເຄີຍຄິດກ່ຽວກັບການຍອມຈຳນົນບໍ? (ແມ່ນແລ້ວ. ແລ້ວແມ່ນຫຍັງເຮັດໃຫ້ສະພາວະເຫຼົ່ານີ້ປາກົດຂຶ້ນ? ມີການຕັ້ງໃຈຄິດ ແລະ ວາງແຜນພວກມັນອອກໃນຄວາມຄິດຂອງຜູ້ຄົນບໍ? ບໍ່ແມ່ນຢ່າງແນ່ນອນ. ສະນັ້ນ, ໃຫ້ຕຶກຕອງກ່ຽວກັບຄຳຖາມນີ້, ພວກເຈົ້າຄິດວ່າແມ່ນຫຍັງເຮັດໃຫ້ພວກມັນເກີດຂຶ້ນ? ບອກເຮົາເບິ່ງວ່າ ຖ້າຄົນໆໜຶ່ງເຂົ້າໃຈຄວາມຈິງ, ຈາກນັ້ນພວກເຂົາຈະຮູ້ຈັກອຸປະນິໄສທີ່ເສື່ອມຊາມຂອງພວກເຂົາເອງຢ່າງແທ້ຈິງ, ພວກເຂົາຈະສາມາດເຫັນຄວາມຈິງໃນຄວາມເສື່ອມຊາມຂອງພວກເຂົາເອງຢ່າງຊັດເຈນ, ພວກເຂົາຈະຮູ້ຈັກວ່າພວກເຂົາຈຳເປັນຕ້ອງປະກອບດ້ວຍຄວາມຈິງຫຍັງເພື່ອດຳລົງຊີວິດຕາມລັກສະນະຂອງມະນຸດ ແລະ ພວກເຂົາຈະຮູ້ຈັກວິທີການເຮັດໃຫ້ພຣະເຈົ້າພໍໃຈໃນສະຖານະການທີ່ແຕກຕ່າງກັນໄດ້ແນວໃດ, ພ້ອມທັງວິທີທີ່ເໝາະສົມໃນການຮັບມືກັບສິ່ງໃດໜຶ່ງ ແລະ ຫຼັກການທີ່ຕ້ອງຄໍ້າຈຸນໃນຂະນະທີ່ເຮັດເຊັ່ນນັ້ນ, ເມື່ອຄົນໆໜຶ່ງທີ່ມີວຸດທິພາວະດັ່ງກ່າວປະສົບກັບຄວາມຫຍຸ້ງຍາກ, ສະພາວະຂອງພວກເຂົາຈະເປັນແນວໃດ? ແນ່ນອນວ່າພວກເຂົາຍັງຈະຂ້ອນຂ້າງຮູ້ສຶກລົບໆ ແລະ ອ່ອນແອພໍສົມຄວນ, ແມ່ນບໍ? (ຖືກຕ້ອງ.) ສະນັ້ນ, ຄວາມຄິດລົບ ແລະ ຄວາມອ່ອນແອນີ້ມາຈາກໃສ ແລະ ຈະສາມາດແກ້ໄຂພວກມັນໄດ້ແນວໃດ? ພວກເຈົ້າບໍ່ເຄີຍຕຶກຕອງ ຫຼື ຄົ້ນຫາບັນຫາເຫຼົ່ານີ້ຢ່າງໜັກຈັກເທື່ອໃນກ່ອນໜ້ານີ້ບໍ? (ເກືອບບໍ່ເຄີຍ.) ສະນັ້ນ, ພວກເຈົ້າສາມາດຜ່ານຜ່າຄວາມຫຍຸ້ງຍາກ ແລະ ເວລາທີ່ອ່ອນແອ ແລະ ຄິດລົບຂອງເຈົ້າແບບມົ້ວໆໂດຍບໍ່ເຄີຍຈິງຈັງກັບເລື່ອງເຫຼົ່ານີ້ຈັກເທື່ອ. ໃນກໍລະນີນັ້ນ, ພວກເຈົ້າກໍໂຊກດີຫຼາຍທີ່ມາໄກສໍ່ານັ້ນ ແລະ ມັນເປັນພຽງແຕ່ຍ້ອນຄວາມກະລຸນາຂອງພຣະເຈົ້າຜູ້ທີ່ນໍາພາພວກເຈົ້າໃຫ້ຜ່ານຜ່າຄວາມຫຍຸ້ງຍາກເຫຼົ່ານີ້. ບັດນີ້, ແມ່ນຫຍັງຄືຄຳຖາມທີ່ເຮົາຫາກໍຖາມ? (ແມ່ນຫຍັງນໍາພາຜູ້ຄົນໃຫ້ມີຊີວິດໃນສະພາວະທີ່ຄິດລົບ ແລະ ອ່ອນແອ?) ໃຫ້ຄິດກ່ຽວກັບມັນໜຶ່ງນາທີ; ພວກເຈົ້າມີຄຳຕອບບໍ? ໃນທາງທິດສະດີແລ້ວ, ມັນເປັນເພາະພວກເຂົາບໍ່ເຂົ້າໃຈຄວາມຈິງ. ໃນກໍລະນີນັ້ນ, ແມ່ນຫຍັງຊີ້ນໍາຊີວິດຂອງຜູ້ຄົນກ່ອນທີ່ພວກເຂົາຈະເຂົ້າໃຈຄວາມຈິງ? (ອຸປະນິໄສທີ່ເສື່ອມຊາມ ແລະ ຊົ່ວຮ້າຍຂອງພວກເຂົາ.) ແມ່ນ, ນັ້ນບໍ່ແມ່ນຄຳຕອບຂອງເຈົ້າບໍ? ເຈົ້າຄິດອອກແລ້ວບໍໃນຕອນນີ້? ເມື່ອຄົນປະສົບກັບຄວາມຫຍຸ້ງຍາກ, ພວກເຂົາຕ້ອງການຍອມຈຳນົນ, ພວກເຂົາຮູ້ສຶກວິຕົກກັງວົນ, ອ່ອນແອ, ລຳເຄັນ, ຖືກຄວບຄຸມ ແລະ ຖືກມັດດ້ວຍໂສ້, ຄືກັບວ່າບໍ່ມີທາງໄປຂ້າງໜ້າ ແລະ ຈາກນັ້ນພວກເຂົາກໍເລີ່ມຄິດລົບ, ພວກເຂົາຂາດຄວາມເຊື່ອ ແລະ ຄິດວ່າການເຊື່ອໃນພຣະເຈົ້າແມ່ນໄຮ້ຄວາມໝາຍ. ແມ່ນຫຍັງເຮັດໃຫ້ເກີດສິ່ງນີ້? (ອຸປະນິໄສທີ່ເສື່ອມຊາມ ແລະ ຊົ່ວຮ້າຍຂອງພວກເຂົາ.) ເມື່ອຄົນບໍ່ເຂົ້າໃຈຄວາມຈິງ, ພວກເຂົາມີຊີວິດໃນອຸປະນິໄສປະເພດໃດ? ພວກເຂົາໃຊ້ຊີວິດກັບທຳມະຊາດຫຍັງ? ແມ່ນຫຍັງຊີ້ນໍາຊີວິດຂອງພວກເຂົາ? (ອຸປະນິໄສທີ່ເສື່ອມຊາມ ແລະ ຊົ່ວຮ້າຍຂອງພວກເຂົາ.) ສິ່ງໃດສາມາດເກີດຂຶ້ນພາຍໃນຄົນໆໜຶ່ງໄດ້ໂດຍເປັນຜົນມາຈາກອຸປະນິໄສທີ່ເສື່ອມຊາມ ແລະ ຊົ່ວຮ້າຍ? ຄວາມອວດດີ, ການຕໍ່ຕ້ານພຣະເຈົ້າ ແລະ ການທໍລະຍົດພຣະເຈົ້າ ແລະ ການຄັດຄ້ານພຣະເຈົ້າ. ອຸປະນິໄສທີ່ເສື່ອມຊາທັງໝົດນີ້ບໍ່ໄດ້ນໍາຫຍັງມາສູ່ຜູ້ຄົນເລີຍ ນອກຈາກຄວາມລຳເຄັນ, ຄວາມຄິດລົບ ແລະ ຄວາມອ່ອນແອ. ຕອນນີ້, ເປັນຫຍັງອຸປະນິໄສທີ່ເສື່ອມຊາມ ແລະ ຊົ່ວຮ້າຍຈຶ່ງສາມາດນໍາຄວາມລຳເຄັນ, ຄວາມຄິດລົບ ແລະ ຄວາມອ່ອນແອມາສູ່ຜູ້ຄົນ, ແຕ່ບໍ່ສາມາດໃຫ້ຄວາມສະຫງົບສຸກ, ຄວາມປິຕິຍິນດີ, ຄວາມສະບາຍໃຈ ຫຼື ຄວາມສຸກໃຫ້ແກ່ຈິດໃຈຂອງຄົນໆໜຶ່ງໄດ້? ເປັນຫຍັງສິ່ງບໍ່ດີເຫຼົ່ານີ້ຈຶ່ງເຮັດໃຫ້ຄົນໆໜຶ່ງຄິດລົບ? ອຸປະນິໄສທີ່ເສື່ອມຊາມເປັນສິ່ງບໍ່ດີ ແລະ ພວກມັນເປັນປໍລະປັກຕໍ່ຄວາມຈິງ, ສະນັ້ນພວກມັນບໍ່ສາມາດປະຕິບັດໜ້າທີ່ທີ່ດີໃດໆເລີຍ, ມີພຽງແຕ່ໜ້າທີ່ທີ່ບໍ່ດີເທົ່ານັ້ນ. ພວກມັນບໍ່ສາມາດເຮັດໃຫ້ຜູ້ຄົນໄດ້ມີຄວາມຄິດບວກ, ແຮງຂັບເຄື່ອນ ຫຼື ຊຸດຄວາມຄິດບວກໆ, ພວກມັນພຽງແຕ່ນໍາຄວາມອ່ອນແອ, ຄວາມຄິດລົບ ແລະ ຄວາມລຳເຄັນມາສູ່ຜູ້ຄົນ. ເມື່ອອຸປະນິໄສທີ່ຊົ່ວຮ້າຍໄດ້ຢັ່ງຮາກໃນຜູ້ຄົນ ແລະ ກາຍມາເປັນທຳມະຊາດຂອງພວກເຂົາ, ສິ່ງນີ້ກໍພຽງພໍທີ່ຈະປູກຄວາມມືດມົວ ແລະ ຄວາມຊົ່ວຮ້າຍໃນຫົວໃຈຂອງພວກເຂົາ ແລະ ນໍາພາພວກເຂົາໃຫ້ສະແຫວງຫາ ແລະ ເລືອກເສັ້ນທາງທີ່ບໍ່ຖືກຕ້ອງ. ພາຍໃຕ້ແຮງຜັກດັນຈາກອຸປະນິໄສທີ່ເສື່ອມຊາມຂອງຊາຕານ, ອຸດົມການ, ຄວາມຫວັງ, ຄວາມທະເຍີທະຍານ ແລະ ເປົ້າໝາຍ ແລະ ທິດທາງຊີວິດຂອງຄົນແມ່ນຫຍັງ? ພວກມັນບໍ່ໄດ້ສວນທາງກັນກັບສິ່ງທີ່ເປັນບວກບໍ? ຕົວຢ່າງ, ຜູ້ຄົນຕ້ອງການເປັນຄົນທີ່ມີຊື່ສຽງ ຫຼື ເປັນຄົນດັງຢູ່ສະເໝີ; ພວກເຂົາປາດຖະໜາທີ່ຈະມີຊື່ສຽງ ແລະ ກຽດສັກສີອັນຍິ່ງໃຫຍ່ ແລະ ເພື່ອນຳເອົາກຽດຕິຍົດມາສູ່ບັນພະບຸລຸດຂອງພວກເຂົາ. ສິ່ງເຫຼົ່ານີ້ແມ່ນສິ່ງທີ່ເປັນບວກບໍ? ສິ່ງເຫຼົ່ານີ້ບໍ່ສອດຄ່ອງກັບສິ່ງທີ່ເປັນບວກເລີຍ; ຍິ່ງໄປກວ່ານັ້ນ, ພວກເຂົາແລ່ນສວນທາງກັບກົດຂອງພຣະເຈົ້າທີ່ມີສິດຄອບຄອງຊະຕາກໍາຂອງມະນຸດຊາດ. ເປັນຫຍັງເຮົາຈຶ່ງເວົ້າແບບນັ້ນ? ພຣະເຈົ້າຕ້ອງການຄົນແບບໃດ? ພຣະອົງຕ້ອງການຄົນຍິ່ງໃຫຍ່, ຄົນມີຊື່ສຽງ, ຄົນສູງສັກ ຫຼື ຄົນທີ່ເຮັດໃຫ້ໂລກສັນຄອນບໍ? (ບໍ່). ສະນັ້ນ, ພຣະເຈົ້າຕ້ອງການຄົນແບບໃດ? (ຄົນທີ່ຕີນຂອງພວກເຂົາຍຶດເກາະກັບພື້ນຢ່າງໜັກແໜ້ນ ເຊິ່ງເປັນຄົນທີ່ປະຕິບັດບົດບາດຂອງສິ່ງຖືກສ້າງ.) ແມ່ນແລ້ວ ແລະ ມີຫຍັງອີກ? (ພຣະເຈົ້າຕ້ອງການຄົນຊື່ສັດທີ່ຢຳເກງພຣະອົງ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ຍອມຕໍ່ພຣະອົງ.) (ຄົນທີ່ຢືນຍັດກັບພຣະເຈົ້າໃນທຸກເລື່ອງ, ຄົນທີ່ດິ້ນຮົນເພື່ອຮັກພຣະເຈົ້າ.) ຄຳຖາມເຫຼົ່ານັ້ນກໍຖືກຕ້ອງເຊັ່ນກັນ. ມັນເປັນຄົນໃດກໍຕາມທີ່ມີຫົວໃຈ ແລະ ຈິດໃຈດຽວກັນກັບພຣະເຈົ້າ. ມັນໄດ້ເວົ້າຢູ່ໃສໃນພຣະທຳຂອງພຣະເຈົ້າບໍວ່າຜູ້ຄົນຕ້ອງຮັກສາຕຳແໜ່ງຂອງພວກເຂົາໃນຖານະມະນຸດ? (ແມ່ນແລ້ວ.) ມັນເວົ້າແນວໃດ? (“ໃນຖານະທີ່ເປັນໜຶ່ງໃນສິ່ງຖືກສ້າງ, ມະນຸດຕ້ອງຮັກສາຕໍາແໜ່ງຂອງເຂົາເອງ ແລະ ປະພຶດຢ່າງຕັ້ງໃຈ. ເຝົ້າຮັກສາສິ່ງທີ່ພຣະຜູ້ສ້າງມອບໝາຍໃຫ້ກັບເຈົ້າຢ່າງເຊື່ອຟັງ. ບໍ່ປະຕິບັດນອກເສັ້ນ ຫຼື ເຮັດສິ່ງຕ່າງໆທີ່ຢູ່ນອກເໜືອຂອບເຂດຄວາມສາມາດຂອງເຈົ້າ ຫຼື ເຮັດສິ່ງຕ່າງໆທີ່ເປັນຕາລັງກຽດຕໍ່ພຣະເຈົ້າ. ຢ່າພະຍາຍາມເປັນຄົນຍິ່ງໃຫຍ່ ຫຼື ກາຍເປັນຍອດມະນຸດ ຫຼື ຢູ່ເໜືອຄົນອື່ນ ຫຼື ສະແຫວງຫາທີ່ຈະກາຍເປັນພຣະເຈົ້າ. ນີ້ຄືສິ່ງທີ່ຜູ້ຄົນບໍ່ຄວນປາຖະໜາທີ່ຈະເປັນ. ການສະແຫວງຫາເພື່ອຄວາມຍິ່ງໃຫຍ່ ແລະ ເປັນຍອດມະນຸດແມ່ນສິ່ງທີ່ໂງ່ຈ້າ. ການສະແຫວງຫາເພື່ອກາຍເປັນພຣະເຈົ້າຍິ່ງເປັນສິ່ງທີ່ອັບອາຍທີ່ສຸດ; ມັນເປັນສິ່ງທີ່ເປັນຕາໜ່າຍ ແລະ ເປັນຕາລັງກຽດທີ່ສຸດ. ສິ່ງທີ່ເປັນຕາຍົກຍ້ອງ ແລະ ສິ່ງທີ່ສິ່ງຖືກສ້າງຄວນຍຶດຖືເໜືອສິ່ງໃດກໍຄື ການເປັນສິ່ງຖືກສ້າງທີ່ແທ້ຈິງ; ນີ້ແມ່ນເປົ້າໝາຍດຽວທີ່ທຸກຄົນຄວນສະແຫວງຫາ” (ພຣະທຳ, ເຫຼັ້ມທີ 2. ກ່ຽວກັບການຮູ້ຈັກພຣະເຈົ້າ. ພຣະເຈົ້າເອງ, ທີ່ເປັນເອກະລັກ I).) ຍ້ອນພວກເຈົ້າຮູ້ວ່າພຣະທຳຂອງພຣະເຈົ້າຮຽກຮ້ອງຫຍັງຈາກຜູ້ຄົນ, ພວກເຈົ້າສາມາດປະຕິບັດຕາມຂໍ້ຮຽກຮ້ອງຂອງພຣະເຈົ້າໃນການສະແຫວງຫາຄວາມປະພຶດຂອງມະນຸດຂອງພວກເຈົ້າບໍ? ພວກເຈົ້າຕ້ອງການຂະຫຍາຍປີກຂອງພວກເຈົ້າຢູ່ສະເໝີ ແລະ ເລີ່ມອອກບິນ, ພວກເຈົ້າປາດຖະໜາທີ່ຈະບິນຄົນດຽວຢູ່ສະເໝີ, ເປັນນົກອິນຊີແທນທີ່ຈະເປັນນົກນ້ອຍໆບໍ? ນີ້ແມ່ນອຸປະນິໄສຫຍັງ? ນີ້ແມ່ນຫຼັກການໃນຄວາມປະພຶດຂອງມະນຸດບໍ? ການສະແຫວງຫາຄວາມປະພຶດຂອງມະນຸດຂອງເຈົ້າຄວນອີງໃສ່ພຣະທຳຂອງພຣະເຈົ້າ; ມີພຽງແຕ່ພຣະທຳຂອງພຣະເຈົ້າເທົ່ານັ້ນທີ່ເປັນຄວາມຈິງ. ພວກເຈົ້າຖືກຊາຕານເຮັດໃຫ້ເສື່ອມຊາມຢ່າງຮ້າຍແຮງຫຼາຍເກີນໄປ ແລະ ຖືເອົາວັດທະນະທຳດັ້ງເດີມ ນັ້ນກໍຄື ຖືເອົາຄຳເວົ້າຂອງຊາຕານໃຫ້ເປັນຄວາມຈິງ, ເປັນເປົ້າໝາຍໃນການສະແຫວງຫາຂອງເຈົ້າຢູ່ສະເໝີ, ເຊິ່ງເຮັດໃຫ້ມັນເປັນເລື່ອງງ່າຍທີ່ເຈົ້າຈະຍ່າງໃນເສັ້ນທາງທີ່ບໍ່ຖືກຕ້ອງ, ຍ່າງໃນເສັ້ນທາງທີ່ຕໍ່ຕ້ານພຣະເຈົ້າ. ຄວາມຄິດ ແລະ ມຸມມອງຂອງມະນຸດຊາດທີ່ເສື່ອມຊາມ ແລະ ສິ່ງຕ່າງໆທີ່ພວກເຂົາພະຍາຍາມຮັບເອົາແມ່ນກົງກັນຂ້າມກັບຄວາມປະສົງຂອງພຣະເຈົ້າ, ກັບຄວາມຈິງ ແລະ ກັບກົດເກນແຫ່ງການປົກຄອງຂອງພຣະເຈົ້າເໜືອທຸກສິ່ງ, ການປັ້ນແຕ່ງທຸກສິ່ງຂອງພຣະອົງ ແລະ ການຄວບຄຸມຂອງພຣະອົງເໜືອໂຊກຊະຕາຂອງມະນຸດຊາດ. ສະນັ້ນບໍ່ວ່າການສະແຫວງຫາປະເພດນີ້ຈະເໝາະສົມ ແລະ ສົມເຫດສົມຜົນສໍ່າໃດນັ້ນແມ່ນອີງຕາມຄວາມຄິດ ແລະ ແນວຄິດຂອງມະນຸດ, ຈາກທັດສະນະຂອງພຣະເຈົ້ານັ້ນ ພວກມັນບໍ່ແມ່ນສິ່ງທີ່ດີ ແລະ ພວກມັນບໍ່ສອດຄ່ອງກັບຄວາມປະສົງຂອງພຣະອົງ. ເພາະເຈົ້າເຮັດຂັດກັບຂໍ້ແທ້ຈິງໃນການປົກຄອງຂອງພຣະເຈົ້າເໜືອໂຊກຊະຕາຂອງມະນຸດຊາດ ແລະ ເພາະເຈົ້າປາດຖະໜາທີ່ຈະໄປຄົນດຽວ, ຮັບເອົາໂຊກຊະຕາຂອງເຈົ້າໄວ້ໃນມືຂອງເຈົ້າເອງ, ເຈົ້າກໍຊົນຝາຢູ່ສະເໝີ, ຊົນແຮງຫຼາຍຈົນເລືອດໄຫຼນອງຈາກຫົວຂອງເຈົ້າ ແລະ ບໍ່ມີຫຍັງສາມາດໃຊ້ການໄດ້ແລ້ວສຳລັບເຈົ້າ. ເປັນຫຍັງຈຶ່ງບໍ່ມີຫຍັງທີ່ໃຊ້ການໄດ້ສຳລັບເຈົ້າ? ເພາະກົດເກນທີ່ພຣະເຈົ້າສ້າງຂຶ້ນແມ່ນບໍ່ສາມາດປ່ຽນແປງໄດ້ໂດຍສິ່ງຖືກສ້າງໃດໆ. ສິດອຳນາດ ແລະ ລິດອຳນາດຂອງພຣະເຈົ້າຢູ່ເໜືອທຸກສິ່ງ, ບໍ່ສາມາດລະເມີດໄດ້ໂດຍສິ່ງຖືກສ້າງໃດໆ. ຄົນຄິດກ່ຽວກັບຄວາມສາມາດຂອງພວກເຂົາຫຼາຍເກີນໄປ. ມັນແມ່ນຫຍັງທີ່ເຮັດໃຫ້ຄົນປາດຖະໜາທີ່ຈະເປັນອິດສະຫຼະຈາກອຳນາດສູງສຸດຂອງພຣະເຈົ້າຢູ່ສະເໝີ ແລະ ປາດຖະໜາທີ່ຈະຄວບຄຸມໂຊກຊະຕາຂອງພວກເຂົາເອງ ແລະ ວາງແຜນອະນາຄົດຂອງພວກເຂົາເອງຢູ່ສະເໝີ ແລະ ປາດຖະໜາທີ່ຈະຄວບຄຸມຄວາມຄາດຫວັງໃນອະນາຄົດຂອງພວກເຂົາ, ທິດທາງ ແລະ ເປົ້າໝາຍໃນຊີວິດ? ຈຸດເລີ່ມຕົ້ນນີ້ມາຈາກໃສ? (ອຸປະນິໄສທີ່ເສື່ອມຊາມຂອງຊາຕານ.) ແລ້ວທັດສະນະຄະຕິທີ່ບໍ່ດີທີ່ຊົ່ວຊ້ຮ້າຍໄດ້ນໍາຫຍັງມາໃຫ້ແກ່ຄົນ? (ກົງກັນຂ້າມກັບພຣະເຈົ້າ.) ແມ່ນຫຍັງຂອງຄົນທີ່ກົງກັນຂ້າມກັບພຣະເຈົ້າ? (ຄວາມເຈັບປວດ.) ຄວາມເຈັບປວດ? ມັນແມ່ນການທໍາລາຍ! ຄວາມເຈັບປວດບໍ່ແມ່ນເຄິ່ງໜຶ່ງຂອງມັນ. ສິ່ງທີ່ເຈົ້າເຫັນຕໍ່ໜ້າຕໍ່ຕາຂອງເຈົ້າແມ່ນຄວາມເຈັບປວດ, ຜົນກະທົບທາງລົບ ແລະ ຄວາມອ່ອນແອ ແລະ ມັນແມ່ນການຕໍ່ຕ້ານ ແລະ ການຮ້ອງທຸກ— ຜົນໄດ້ຮັບອັນໃດທີ່ສິ່ງເຫຼົ່ານີ້ໄດ້ນໍາມາ? ການດັບສູນ! ສິ່ງນີ້ບໍ່ແມ່ນເລື່ອງເລັກນ້ອຍ ແລະ ມັນກໍບໍ່ແມ່ນເກມ. ຄົນທີ່ບໍ່ມີຫົວໃຈທີ່ຢຳເກງພຣະເຈົ້າກໍບໍ່ສາມາດເຫັນສິ່ງນີ້ໄດ້.

ບາງຄົນເລີ່ມຄິດລົບ ແລະ ອ່ອນແອທັນທີທີ່ພວກເຂົາພົບພໍ້ກັບບັນຫາເລັກໆນ້ອຍໆ, ແຕ່ເມື່ອບໍ່ມີບັນຫາຫຍັງເລີຍ, ພວກເຂົາກໍເຕັມໄປດ້ວຍຄວາມທະເຍີທະຍານ ແລະ ຄວາມປາດຖະໜາ, ຫວັງທີ່ຈະກາຍມາເປັນຄົນມີຊື່ສຽງ ຫຼື ຜູ້ຊ່ຽວຊານປະເພດໃດໜຶ່ງຢູ່ສະເໝີ. ເມື່ອຄົນໃຊ້ຊີວິດດ້ວຍຊຸດຄວາມຄິດເຊັ່ນນັ້ນ, ພວກເຂົາກໍຖືກຄອບງໍາໂດຍທຳມະຊາດທີ່ຊົ່ວຮ້າຍຂອງພວກເຂົາແທ້ໆ. ເມື່ອຄົນເຕັມໄປດ້ວຍຄວາມທະເຍີທະຍານ ແລະ ຄວາມປາດຖະໜາຢູ່ສະເໝີ, ພວກເຂົາຈະສາມາດໃຊ້ຊີວິດຢ່າງມີຄວາມສຸກບໍ? ຖ້າເຈົ້າບໍ່ປະຖິ້ມສິ່ງເຫຼົ່ານີ້, ການທົນທຸກຂອງເຈົ້າຈະບໍ່ບັນເທົາລົງ. ການທົນທຸກຈະຕິດຕາມເຈົ້າຢູ່ສະເໝີ; ມັນຈະຮູ້ສຶກຄືກັບມີດທີ່ບິດແທງໃນຫົວໃຈຂອງເຈົ້າ. ຈະສາມາດແກ້ໄຂບັນຫານີ້ໄດ້ແນວໃດ? (ໂດຍການຊອກຫາ ແລະ ການສະແຫວງຫາຄວາມຈິງ.) ພວກເຈົ້າທຸກຄົນຈະສາມາດເວົ້າກ່ຽວກັບແນວຄິດກວ້າງໆຂອງການສະແຫວງຫາຄວາມຈິງໄດ້ບໍ່ຫຼາຍກໍໜ້ອຍ ແລະ ພວກເຈົ້າທຸກຄົນຈະຮັບຮູ້ມັນໄດ້. ເມື່ອປະສົບກັບບັນຫາ, ເຈົ້າຕ້ອງສະແຫວງຫາຄວາມຈິງກ່ອນ. ອຸປະນິໄສທີ່ເສື່ອມຊາມຂອງມະນຸດແມ່ນສາມາດຖືກແກ້ໄຂໂດຍການສະແຫວງຫາ, ການເຂົ້າໃຈ ແລະ ການຮັບເອົາຄວາມຈິງເທົ່ານັ້ນ. ຫຼັງຈາກການແກ້ໄຂອຸປະນິໄສທີ່ເສື່ອມຊາມຂອງພວກເຂົາເທົ່ານັ້ນ, ຄົນຈຶ່ງຜະເຊີນກັບຄວາມປິຕິຍິນດີ, ຄວາມສະຫງົບສຸກ, ຄວາມສະບາຍໃຈ ແລະ ຄວາມສຸກທີ່ແທ້ຈິງ ແລະ ໃນຕອນນັ້ນເອງ ພວກເຂົາຈຶ່ງສາມາດມາຢູ່ຕໍ່ໜ້າພຣະເຈົ້າຢ່າງແທ້ຈິງ. ສິ່ງນີ້ແກ້ໄຂບັນຫາຈາກຮາກເງົ້າເລີຍ. ຕອນນີ້, ຄົນໆໜຶ່ງຄວນຈັດການແນວໃດກ່ຽວກັບການສະແຫວງຫາຄວາມຈິງ? ແມ່ນຫຍັງຄືສິ່ງສະເພາະທີ່ກ່ຽວຂ້ອງ? ຜູ້ໃດສາມາດອະທິບາຍໄດ້? (ເມື່ອເຈົ້າຮູ້ສຶກວ່າເຈົ້າກຳລັງຄິດ ຫຼື ສະແຫວງຫາສະຖານະ ແລະ ຊື່ສຽງຢ່າງຫ້າວຫັນ, ບໍ່ເມິນເສີຍຄວາມຄິດ ແລະ ພຶດຕິກຳເຫຼົ່ານີ້. ພະຍາຍາມເຂົ້າໃຈພວກມັນ ແລະ ວິເຄາະພວກມັນຕາມພຣະທຳຂອງພຣະເຈົ້າ. ຮັບຮູ້ວ່ານີ້ຄືຄວາມເສຍຫາຍທີ່ເກີດຂຶ້ນຕໍ່ມະນຸດໂດຍອຸປະນິໄສທີ່ຊົ່ວຮ້າຍ ແລະ ເສື່ອມຊາມ. ຮັບຮູ້ເສັ້ນທາງທີ່ບໍ່ຖືກຕ້ອງທີ່ເຈົ້າຍ່າງຕາມ ແລະ ຈາກນັ້ນກໍກິນ ແລະ ດື່ມພຣະທຳຂອງພຣະເຈົ້າ, ອະທິຖານຫາພຣະເຈົ້າ ແລະ ເພິ່ງພາພຣະອົງເພື່ອທຳລາຍໂສ້ນີ້ທີ່ຊາຕານໃຊ້ເພື່ອຜູກມັດມະນຸດ.) (ສ່ວນສຳຄັນທີ່ສຸດຄືການຮັບຮູ້ມຸມມອງທີ່ຜິດພາດທີ່ເຈົ້າແອບມີກ່ຽວກັບສິ່ງທີ່ເຈົ້າຄວນສະແຫວງຫາ, ການເຂົ້າໃຈຄວາມເສຍຫາຍທີ່ອຸປະນິໄສທີ່ຊົ່ວຮ້າຍ ແລະ ເສື່ອມຊາມເຮັດໃຫ້ເກີດກັບຜູ້ຄົນ ແລະ ການປ່ຽນແປງມຸມມອງຂອງເຈົ້າກ່ຽວກັບສິ່ງຕ່າງໆ. ຈາກນັ້ນເຈົ້າຕ້ອງມາຢູ່ຕໍ່ໜ້າພຣະເຈົ້າໃນການອະທິຖານຫຼາຍຂຶ້ນ, ຍັບເຂົ້າໃກ້ພຣະອົງຫຼາຍຂຶ້ນ ແລະ ຄ່ອຍໆສ້າງຄວາມສຳພັນທີ່ປົກກະຕິກັບພຣະອົງ.) ມີຫຍັງອີກ? (ໃນບາງຄັ້ງເຈົ້າຮູ້ສຶກອ່ອນແອ ແລະ ຄິດລົບ ແລະ ບໍ່ສາມາດລະບຸສາເຫດ ຫຼື ອຸປະນິໄສເສື່ອມຊາມທີ່ເຮັດໃຫ້ເກີດຄວາມຮູ້ສຶກເຫຼົ່ານັ້ນ, ເຈົ້າຄວນອະທິຖານຫາພຣະເຈົ້າກ່ອນ ແລະ ຂໍໃຫ້ພຣະອົງສ່ອງແສງສະຫວ່າງແກ່ເຈົ້າ. ເຈົ້າຍັງສາມາດເປີດເຜີຍຕົນເອງຕໍ່ໜ້າອ້າຍເອື້ອຍນ້ອງບາງຄົນ ແລະ ໂອ້ລົມກັບພວກເຂົາ. ໂດຍການໄດ້ຍິນການໂອ້ລົມຂອງພວກເຂົາກ່ຽວກັບປະສົບການຂອງພວກເຂົາ, ເຈົ້າຈຶ່ງສາມາດຊີ້ແຈງຄວາມເຂົ້າໃຈຂອງເຈົ້າກ່ຽວກັບສະພາວະນີ້, ເຊິ່ງຫຼັງຈາກນັ້ນ ເຈົ້າກໍຄວນຊອກຫາຂໍ້ຄວາມທີ່ກ່ຽວຂ້ອງໃນພຣະທຳຂອງພຣະເຈົ້າເພື່ອແກ້ໄຂມັນ.) ເວົ້າຕໍ່ໄປເລີຍ. (ເມື່ອບາງສິ່ງບໍ່ໄດ້ເປັນໄປຕາມວິທີທີ່ເຈົ້າຕ້ອງການໃຫ້ມັນເປັນ, ຖ້າເຈົ້າແຍກແຍະຢູ່ສະເໝີ, ວິເຄາະວ່າຜູ້ໃດຖືກ ແລະ ຜູ້ໃດຜິດ, ຈາກນັ້ນໃນເວລາເຫຼົ່ານີ້ ເຈົ້າຄວນສະຫງົບຫົວໃຈຂອງເຈົ້າຕໍ່ໜ້າພຣະເຈົ້າ ແລະ ຍອມຕໍ່ສະຖານະການ, ອະທິຖານຫາພຣະເຈົ້າ ແລະ ສະແຫວງຫາຈາກພຣະເຈົ້າດ້ວຍຄວາມເຊື່ອໃນອຳນາດສູງສຸດຂອງພຣະອົງ. ຈາກນັ້ນພຣະເຈົ້າຈະສ່ອງແສງສະຫວ່າງໃຫ້ເຈົ້າ ແລະ ເຮັດໃຫ້ເຈົ້າສາມາດເຂົ້າໃຈຄວາມປະສົງຂອງພຣະອົງ. ຈາກນັ້ນເມື່ອເຈົ້າກວດສອບສະຖານະການຄືນໃໝ່, ເຈົ້າກໍຈະເຂົ້າໃຈວ່າເຈົ້າກຳລັງເປີດເຜີຍຄວາມເສື່ອມຊາມປະເພດໃດ ແລະ ຄວາມປະສົງຂອງພຣະເຈົ້າແມ່ນຫຍັງ. ນີ້ແມ່ນວິທີການທີ່ຂ້ານ້ອຍເຂົ້າສູ່ຄວາມຈິງ.) ພວກເຈົ້າທຸກຄົນຈຳເປັນຕ້ອງຝຶກໂອ້ລົມກ່ຽວກັບຄວາມຈິງ, ແບ່ງປັນຄວາມຮູ້, ປະສົບການ ແລະ ແນວຄິດຂອງພວກເຈົ້າ ແລະ ຮຽນຮູ້ວິທີການເປີດເຜີຍຕົນເອງໃນການໂອ້ລົມ. ຖ້າເຈົ້າເຮັດໄດ້, ເຈົ້າຈະໄດ້ຮັບຫຼາຍຂຶ້ນເລື້ອຍໆ ແລະ ເຂົ້າໃຈຫຼາຍຂຶ້ນເລື້ອຍໆ. ພວກເຈົ້າບາງຄົນພຽງແຕ່ແບ່ງປັນປະສົບການສ່ວນຕົວ ແລະ ຄວາມຮູ້ຂອງພວກເຈົ້າ ແລະ ພວກເຈົ້າແຕ່ລະຄົນມີບາງຢ່າງທີ່ແຕກຕ່າງໃຫ້ເວົ້າ. ດີຫຼາຍ, ພວກເຈົ້າທຸກຄົນໄດ້ແບ່ງປັນບາງສິ່ງທີ່ເປັນຈິງຫຼາຍ. ຫຼັງຈາກທີ່ໄດ້ຮັບຟັງການໂອ້ລົມຂອງພວກເຈົ້າ, ເຮົາສາມາດເຫັນໄດ້ວ່າພວກເຈົ້າທຸກຄົນໄດ້ເຕີບໃຫຍ່ ແລະ ມີການເຂົ້າສູ່ຊີວິດພໍສົມຄວນຕະຫຼອດສອງສາມປີຜ່ານມາທີ່ປະຕິບັດໜ້າທີ່ຂອງພວກເຈົ້າ. ເຈົ້າມີຄວາມຮູ້ ແລະ ປະສົບການບາງຢ່າງກ່ຽວກັບເລື່ອງຄວາມເຊື່ອໃນພຣະເຈົ້າ, ບໍ່ແມ່ນພຽງຖ້ອຍຄຳງ່າຍໆ ແລະ ເຈົ້າໄດ້ວາງຮາກສ້າງພື້ນຖານແລ້ວ. ນີ້ຄືສິ່ງທີ່ດີເລີດ. ມັນເບິ່ງຄືກັບວ່າການເຊື່ອໃນພຣະເຈົ້າບໍ່ແມ່ນເລື່ອງຍາກ: ຕາບໃດທີ່ຄົນໆໜຶ່ງຈິງໃຈ, ຮັບຟັງພຣະທຳຂອງພຣະເຈົ້າ ແລະ ເຮັດແມ່ນຫຍັງກໍຕາມທີ່ພຣະເຈົ້າເວົ້າ ແລະ ຕາບໃດທີ່ພວກເຂົາສາມາດປະຕິບັດຄວາມຈິງ, ພວກເຂົາກໍຈະສາມາດປະຕິບັດຕາມການຮຽກຮ້ອງຂອງພຣະເຈົ້າ. ໂດຍສະຫຼຸບແລ້ວ ມີຂໍ້ແທ້ຈິງໜຶ່ງຂໍ້ທີ່ເຈົ້າຄວນເຂົ້າໃຈໃນຄວາມເຊື່ອຂອງເຈົ້າໃນພຣະເຈົ້າເໜືອຂໍ້ແທ້ຈິງອື່ນໆ: ຄວາມເຊື່ອໃນພຣະເຈົ້າບໍ່ພຽງແຕ່ໝາຍເຖິງການເຊື່ອໃນນາມຂອງພຣະເຈົ້າ, ແຮງໄກທີ່ຈະເປັນການເຊື່ອໃນພຣະເຈົ້າທີ່ເລືອນລອຍໃນຈິນຕະນາການຂອງເຈົ້າ. ການເຊື່ອໃນພຣະເຈົ້າໝາຍຄວາມວ່າເຈົ້າຕ້ອງເຊື່ອວ່າພຣະເຈົ້າເປັນຈິງ; ເຈົ້າຄວນເຊື່ອໃນແກ່ນແທ້ຂອງພຣະເຈົ້າ, ໃນອຸປະນິໄສຂອງພຣະອົງ ແລະ ໃນສິ່ງທີ່ພຣະອົງມີ ແລະ ເປັນ; ເຈົ້າຕ້ອງເຊື່ອໃນຂໍ້ແທ້ຈິງທີ່ວ່າພຣະເຈົ້າປົກຄອງເໜືອໂຊກຊະຕາຂອງມະນຸດຊາດ ແລະ ພຣະອົງປົກຄອງໂຊກຊະຕາຂອງເຈົ້າ. ແລ້ວການເຊື່ອໝາຍຄວາມວ່າແນວໃດ? ມັນບໍ່ໄດ້ໝາຍຄວາມວ່າຄົນຈຳເປັນຕ້ອງໃຫ້ການຮ່ວມມື ແລະ ນໍາມັນໄປປະຕິບັດແທ້ໆບໍ? ຕົວຢ່າງ: ເມື່ອບາງຄົນພົບພໍ້ກັບສະຖານະການທີ່ບໍ່ເພິ່ງປະສົງ, ພວກເຂົາຈະເລີ່ມຈົ່ມຕໍ່ວ່າ ແລະ ກ່າວໂທດຄົນອື່ນ. ພວກເຂົາຈະບໍ່ພິຈາລະນາຈັກເທື່ອວ່າພວກເຂົາອາດນໍາມັນມາສູ່ພວກເຂົາເອງ ແລະ ໂຍນຄວາມຮັບຜິດຊອບໄປໃຫ້ຄົນອື່ນແທນຢູ່ສະເໝີ. ຈາກນັ້ນພວກເຂົາກໍຮູ້ສຶກພໍໃຈ ແລະ ສະບາຍໃຈ ແລະ ພວກເຂົາຄິດວ່າ “ບັນຫາໄດ້ຮັບການແກ້ໄຂແລ້ວ. ການເຊື່ອໃນພຣະເຈົ້າແບບນີ້ແມ່ນໜ້າຍິນດີ ແລະ ງ່າຍຫຼາຍ!” ເຈົ້າຄິດແນວໃດກ່ຽວກັບວິທີການໃນການແກ້ໄຂບັນຫາແບບນີ້? ຄົນໆໜຶ່ງສາມາດຮັບຄວາມຈິງໂດຍການປະຕິບັດໃນລັກສະນະນີ້ບໍ? ມັນສະແດງເຖິງທ່າທີແຫ່ງຄວາມເຊື່ອຟັງຕໍ່ພຣະເຈົ້າບໍ? ຄົນດັ່ງກ່າວເຊື່ອໃນພຣະເຈົ້າດ້ວຍທັດສະນະຫຍັງ ແລະ ດ້ວຍວິທີການຫຍັງ? ພວກເຂົາໄດ້ນໍາໃຊ້ຄຳເວົ້າທີ່ວ່າ “ພຣະເຈົ້າປົກຄອງໂຊກຊະຕາຂອງມະນຸດຊາດ, ທຸກສິ່ງ ແລະ ທຸກເຫດການແມ່ນຢູ່ໃນກໍາມືຂອງພຣະອົງ” ໃນຊີວິດປະຈຳວັນຂອງພວກເຂົາບໍ? ເມື່ອພວກເຂົາວິເຄາະບັນຫາໂດຍໃຊ້ຄວາມຄິດຂອງມະນຸດ, ເມື່ອພວກເຂົານໍາສະເໜີບັນຫາໂດຍໃຊ້ວິທີການຂອງມະນຸດ, ພວກເຂົາກຳລັງເຊື່ອໃນອຳນາດສູງສຸດຂອງພຣະເຈົ້າບໍ? ພວກເຂົາກຳລັງຍອມອ່ອນນ້ອມຕໍ່ອຳນາດອະທິປະໄຕຂອງພຣະເຈົ້າ ແລະ ການຈັດແຈງຜູ້ຄົນ, ເຫດການ ແລະ ສິ່ງຕ່າງໆບໍ? ບໍ່ແມ່ນຢ່າງແນ່ນອນ. ຢ່າງທຳອິດ, ພວກເຂົາບໍ່ຍອມອ່ອນນ້ອມ; ສິ່ງນີ້ຄືຂໍ້ຜິດພາດແລ້ວ. ຢ່າງທີສອງ ພວກເຂົາບໍ່ສາມາດຍອມຮັບສະຖານະການ, ຜູ້ຄົນ, ເຫດການ ແລະ ສິ່ງຕ່າງໆທີ່ພຣະເຈົ້າຈັດແຈງສຳລັບພວກເຂົາຈາກພຣະອົງ; ພວກເຂົາບໍ່ເບິ່ງຂ້າມສິ່ງພາຍນອກ. ພວກເຂົາພຽງແຕ່ເບິ່ງວ່າສະຖານະການປາກົດຂຶ້ນແນວໃດຈາກພາຍນອກກ່ອນ ແລ້ວກໍວິເຄາະມັນໂດຍໃຊ້ຄວາມຄິດແບບມະນຸດຂອງພວກເຂົາ ແລະ ພະຍາຍາມແກ້ໄຂມັນດ້ວຍວິທີການຂອງມະນຸດ. ສິ່ງນີ້ບໍ່ແມ່ນອີກຂໍ້ຜິດພາດໜຶ່ງບໍ? ມັນເປັນຄວາມຜິດພາດທີ່ໃຫຍ່ຫຼວງບໍ? (ແມ່ນ). ມັນເປັນແນວນັ້ນໄດ້ແນວໃດ? ພວກເຂົາບໍ່ເຊື່ອວ່າທຸກສິ່ງຖືກປົກຄອງໂດຍພຣະເຈົ້າ. ພວກເຂົາຄິດວ່າທຸກສິ່ງເກີດຂຶ້ນຕາມເວນຕາມກຳ. ໃນສາຍຕາຂອງພວກເຂົາ, ບໍ່ມີແມ່ນແຕ່ສິ່ງດຽວທີ່ຖືກປົກຄອງໂດຍພຣະເຈົ້າ ແລະ ສິ່ງສ່ວນໃຫຍ່ເກີດຂຶ້ນຍ້ອນການກະທຳຂອງມະນຸດ. ນີ້ແມ່ນການເຊື່ອໃນພຣະເຈົ້າບໍ? ພວກເຂົາມີຄວາມເຊື່ອທີ່ແທ້ຈິງບໍ? (ບໍ່.) ເປັນຫຍັງຈຶ່ງບໍ່? ພວກເຂົາບໍ່ເຊື່ອວ່າພຣະເຈົ້າປົກຄອງເໜືອທຸກສິ່ງ. ພວກເຂົາບໍ່ເຊື່ອວ່າພຣະເຈົ້າປົກຄອງເໜືອທຸກເລື່ອງ ແລະ ວັດຖຸທຸກຢ່າງ, ພຣະເຈົ້າປົກຄອງເໜືອສະຖານະການທັງໝົດ. ຖ້າສິ່ງໃດບໍ່ເປັນໄດ້ຕາມທີ່ພວກເຂົາຈິນຕະນາການ, ພວກເຂົາກໍບໍ່ສາມາດຮັບມັນຈາກພຣະເຈົ້າໄດ້. ພວກເຂົາບໍ່ເຊື່ອວ່າພຣະເຈົ້າສາມາດປັ້ນແຕ່ງສະຖານະການເຫຼົ່ານີ້ໄດ້. ເພາະພວກເຂົາບໍ່ສາມາດເຫັນພຣະເຈົ້າ, ພວກເຂົາກໍຄິດວ່າສະຖານະການເຫຼົ່ານີ້ເກີດຂຶ້ນຕາມເວນຕາມກຳ ໂດຍເປັນຜົນມາຈາກການກະທຳຂອງມະນຸດ, ແທນທີ່ຈະເປັນການປັ້ນແຕ່ງໂດຍພຣະເຈົ້າ. ພວກເຂົາບໍ່ເຊື່ອໃນອຳນາດສູງສຸດຂອງພຣະເຈົ້າ. ຈາກນັ້ນແມ່ນຫຍັງຄືແກ່ນແທ້ໃນຄວາມເຊື່ອຂອງພວກເຂົາ? (ພວກເຂົາຄືຜູ້ບໍ່ເຊື່ອ.) ຖືກຕ້ອງ, ພວກເຂົາຄືຜູ້ບໍ່ເຊື່ອ. ຜູ້ບໍ່ເຊື່ອບໍ່ໄດ້ຮັບຫຍັງຈາກພຣະເຈົ້າ. ໃນທາງກົງກັນຂ້າມ, ພວກເຂົາໃຊ້ສະໝອງຂອງພວກເຂົາຢ່າງໜັກເພື່ອພະຍາຍາມຈັດການກັບສິ່ງຕ່າງໆໂດຍໃຊ້ທັດສະນະຄະຕິ, ຄວາມຄິດ ແລະ ວິທີການຂອງມະນຸດ. ນີ້ຄືພຶດຕິກຳຂອງຜູ້ບໍ່ເຊື່ອ. ເມື່ອເຈົ້າພົບກັບຄົນປະເພດນີ້ໃນອະນາຄົດ, ເຈົ້າຄວນມີການແຍກແຍະບາງຢ່າງກ່ຽວກັບພວກເຂົາ. ຜູ້ທີ່ບໍ່ມີຄວາມເຊື່ອເກັ່ງໃນການໃຊ້ສະໝອງຂອງພວກເຂົາ ແລະ ສະເໜີແນວຄິດ ເມື່ອເກີດບັນຫາຂຶ້ນ; ພວກເຂົາສຶກສາບັນຫາຢູ່ໃນມືເລື້ອຍໆ ແລະ ພະຍາຍາມແກ້ໄຂມັນໂດຍໃຊ້ວິທີການຂອງມະນຸດ. ພວກເຂົາເບິ່ງຄົນ ແລະ ສິ່ງຕ່າງໆໂດຍໃຊ້ເຫດຜົນຂອງມະນຸດ ແລະ ປັດຊະຍາຂອງຊາຕານ ຫຼື ອີງໃສ່ກົດເກນ, ບໍ່ເຊື່ອວ່າພຣະທຳຂອງພຣະເຈົ້າຄືຄວາມຈິງ ຫຼື ອຳນາດສູງສຸດຂອງພຣະເຈົ້າຄອບຄຸມທຸກສິ່ງ. ທຸກສິ່ງທີ່ເກີດຂຶ້ນແມ່ນໄດ້ຮັບອະນຸຍາດຈາກພຣະເຈົ້າ, ແຕ່ຜູ້ບໍ່ເຊື່ອບໍ່ສາມາດຮັບເອົາສິ່ງເຫຼົ່ານີ້ຈາກພຣະເຈົ້າໄດ້ ແລະ ພວກເຂົາເບິ່ງສິ່ງຕ່າງໆໂດຍອີງຕາມແນວຄິດ ແລະ ຈິນຕະນາການຂອງມະນຸດຢູ່ສະເໝີ. ເຖິງແມ່ນວ່າຜູ້ເຊື່ອເວົ້າເປັນປະຈຳວ່າ ພວກເຂົາເຊື່ອວ່າໂຊກຊະຕາຂອງຄົນໆໜຶ່ງແມ່ນຢູ່ໃນມືຂອງພຣະເຈົ້າ ແລະ ພວກເຂົາເຕັມໃຈທີ່ຈະຍອມຕໍ່ອຳນາດສູງສຸດ ແລະ ການຈັດແຈງຂອງພຣະເຈົ້າ, ເມື່ອສິ່ງຕ່າງໆເກີດຂຶ້ນກັບພວກເຂົາແທ້ໆ, ພວກເຂົາກໍບໍ່ສາມາດຮັບເອົາສິ່ງເຫຼົ່ານັ້ນຈາກພຣະເຈົ້າໄດ້ ແລະ ພວກເຂົາເລີ່ມມີແນວຄິດຕ່າງໆກ່ຽວກັບພຣະເຈົ້າ. ນີ້ຄືພຶດຕິກຳຂອງຜູ້ບໍ່ເຊື່ອ. ມີຄົນແບບນີ້ໃນຊີວິດຂອງພວກເຈົ້າບໍ? ພວກເຈົ້າເອງເຄີຍປະພຶດໃນລັກສະນະນີ້ບໍ? (ແມ່ນແລ້ວ.) ພວກເຈົ້າປະພຶດຄືກັບຜູ້ບໍ່ເຊື່ອ, ແຕ່ພວກເຈົ້າເປັນຜູ້ບໍ່ເຊື່ອແທ້ໆບໍ? ພວກເຈົ້າເຊື່ອບໍວ່າພຣະເຈົ້າມີອຳນາດສູງສຸດເໜືອທຸກສິ່ງ? ພວກເຈົ້າຮັບຮູ້ຂໍ້ແທ້ຈິງທີ່ວ່າທຸກຄົນ, ທຸກເລື່ອງ, ທຸກສິ່ງ ແລະ ທຸກສະຖານະການແມ່ນຢູ່ໃນມືຂອງພຣະເຈົ້າບໍ? ພວກເຈົ້າສາມາດຮັບຫຼາຍສໍ່າໃດຈາກພຣະເຈົ້າ? ພວກເຈົ້າໄດ້ແກ້ໄຂເທົ່າໃດເລື່ອງໂດຍໃຊ້ວິທີການຂອງມະນຸດ? ແລ້ວເຈົ້າໃຊ້ຊີວິດຕາມອຸປະນິໄສທີ່ເສື່ອມຊາມຢູ່ເລື້ອຍໆບໍ? ເຈົ້າສາມາດຍອມຕໍ່ພຣະເຈົ້າຢູ່ເລື້ອຍໆບໍ? ໃຫ້ຕຶກຕອງກ່ຽວກັບຄຳຖາມເຫຼົ່ານີ້, ພວກເຈົ້າຈະຮູ້ຄຳຖາມຕໍ່ຄຳຖາມເຫຼົ່ານັ້ນໃນຫົວໃຈຂອງພວກເຈົ້າຢ່າງແນ່ນອນ. ມັນງ່າຍບໍທີ່ຈະຮັບສິ່ງຕ່າງໆຈາກພຣະເຈົ້າ? (ມັນຈະມີຄວາມດິ້ນຮົນພາຍໃນ.) ມັນເປັນຈິງທີ່ຈະມີຄວາມດິ້ນຮົນ, ແຕ່ແມ່ນຫຍັງຄືຜົນຮັບຂອງຄວາມດິ້ນຮົນນັ້ນ? ມັນຄືຄວາມສຳເລັດ ຫຼື ຄວາມລົ້ມເຫຼວ? (ບາງຄັ້ງກໍເປັນຄວາມລົ້ມເຫຼວ, ບາງຄັ້ງກໍເປັນຄວາມສຳເລັດ.) ຖ້າມັນເປັນການແຍກເອົາເທົ່າກັນ, ແລ້ວກໍຍັງມີຄວາມຫວັງສຳລັບພວກເຈົ້າ, ແຕ່ຖ້າພວກເຈົ້າລົ້ມເຫຼວຢູ່ເລື້ອຍໆ ແລະ ບໍ່ຄ່ອຍສຳເລັດ, ມັນກໍພິສູດວ່າເຈົ້າບໍ່ແມ່ນຄົນທີ່ຮັກຄວາມຈິງ. ຄວາມລົ້ມເຫຼວເປັນເລື່ອງປົກກະຕິ, ຢ່າຢ້ານຄວາມລົ້ມເຫຼວ, ຢ່າທໍ້ໃຈ, ຢ່າຄິດລົບ ຫຼື ຍອມຈຳນົນ ແລະ ພະຍາຍາມໃຫ້ໜັກຢູ່ເລື້ອຍໆ. ຄວາມລົ້ມເຫຼວບໍ່ແມ່ນສິ່ງທີ່ບໍ່ດີ; ຢ່າງໜ້ອຍທີ່ສຸດ, ຄົນສາມາດໄດ້ປະໂຫຍດຈາກຄວາມລົ້ມເຫຼວ, ເຊິ່ງເປັນສິ່ງທີ່ດີ!

ຂະບວນການທີ່ຄົນຮັບເອົາຄວາມຈິງແມ່ນເປັນຄືກັບນັກຮົບກ້າຫານທີ່ກ້າວຂາສູ່ສະໜາມຮົບ, ພ້ອມທີ່ຈະຕໍ່ສູ້ສັດຕູທຸກຮູບແບບໃນທຸກຊ່ວງເວລາ. ສັດຕູຂອງຄົນທີ່ສະແຫວງຫາຄວາມຈິງຄືຫຼາກຫຼາຍອຸປະນິໄສທີ່ເສື່ອມຊາມຂອງຊາຕານ. ຄົນເຫຼົ່ານີ້ກໍາລັງຕໍ່ສູ້ກັບເນື້ອໜັງທີ່ເສື່ອມຊາມຂອງພວກເຂົາ; ໃນແກ່ນແທ້ນັ້ນ, ພວກເຂົາກຳລັງສູ້ຮົບກັບຊາຕານ. ແລ້ວຈະໃຊ້ອາວຸດຫຍັງເພື່ອຕໍ່ສູ້ກັບຊາຕານ? ແນ່ນອນ, ມັນຄືຄວາມຈິງ, ມັນຄືການຕິດຕາມພຣະທຳຂອງພຣະເຈົ້າ. ເພື່ອປາບຊາຕານ, ຄົນໆໜຶ່ງຕ້ອງປະຕິບັດແງ່ມຸມໃດຂອງຄວາມຈິງກ່ອນ? ມັນຄືການຍອມຕໍ່ພຣະເຈົ້າ, ພຣະທຳຂອງພຣະອົງ ແລະ ຄວາມຈິງ. ນີ້ຄືບົດຮຽນທີ່ຄົນໆໜຶ່ງຕ້ອງເຂົ້າໃຫ້ເຖິງກ່ອນເມື່ອສູ້ຮົບກັບຊາຕານ. ຖ້າເຈົ້າບໍ່ສາມາດຮັບເອົາສິ່ງຕ່າງໆທີ່ເກີດຂຶ້ນກັບເຈົ້າຈາກພຣະເຈົ້າ, ເຈົ້າຈະບໍ່ສາມາດຍອມຕໍ່ໜ້າພຣະເຈົ້າ ແລະ ສະນັ້ນເຈົ້າຈະບໍ່ສາມາດສະຫງົບຕົນເອງຕໍ່ໜ້າພຣະເຈົ້າເພື່ອອະທິຖານ ຫຼື ສະແຫວງຫາຄວາມຈິງ. ຖ້າເຈົ້າບໍ່ສາມາດອະທິຖານຫາພຣະເຈົ້າ ຫຼື ສະແຫວງຫາຄວາມຈິງ, ເຈົ້າຈະບໍ່ເຂົ້າໃຈຄວາມຈິງ ຫຼື ເປັນຫຍັງພຣະເຈົ້າຈຶ່ງຈະວາງເຈົ້າໃນສະຖານະການເຫຼົ່ານັ້ນ, ກັບຄົນ, ເລື່ອງ ແລະ ສິ່ງເຫຼົ່ານັ້ນ, ເຈົ້າຈະກິ້ງເກືອກໃນຄວາມສັບສົນ. ຖ້າເຈົ້າບໍ່ສາມາດສະແຫວງຫາຄວາມຈິງ, ເຈົ້າບໍ່ສາມາດເອົາຊະນະອຸປະນິໄສທີ່ເສື່ອມຊາມຂອງເຈົ້າ. ໂດຍການເອົາຊະນະອຸປະນິໄສທີ່ເສື່ອມຊາມຂອງເຈົ້າ ແລະ ເນື້ອໜັງທີ່ເສື່ອມຊາມຂອງເຈົ້າເທົ່ານັ້ນ, ເຈົ້າຈຶ່ງຈະເຮັດໃຫ້ຊາຕານມານຮ້າຍໃນໂລກຝ່າຍວິນຍານນັ້ນອັບອາຍ. ການສູ້ຮົບກັບຊາຕານແມ່ນຂຶ້ນກັບການສະແຫວງຫາຄວາມຈິງເປັນສ່ວນໃຫຍ່; ຖ້າເຈົ້າບໍ່ເຂົ້າໃຈຄວາມຈິງ, ແລ້ວບັນຫາ ຫຼື ແນວຄິດໃດໜຶ່ງທີ່ເກີດຂຶ້ນໃນຕົວເຈົ້າກໍສາມາດເຮັດໃຫ້ເຈົ້າອ່ອນແອ ແລະ ຄິດລົບ. ຖ້າການສະແດງອອກເຖິງອຸປະນິໄສທີ່ເສື່ອມຊາມຂອງເຈົ້າບໍ່ໄດ້ຮັບການແກ້ໄຂຈັກເທື່ອ, ເຈົ້າມີແນວໂນ້ມທີ່ຈະລົ້ມລົງ ແລະ ລົ້ມເຫຼວ ແລະ ມັນຈະຍາກສຳລັບເຈົ້າທີ່ຈະລຸກຂຶ້ນອີກຄັ້ງ. ບາງຄົນສະດຸດເມື່ອພວກເຂົາພົບພໍ້ກັບການລໍ້ລວງ, ບາງຄົນເລີ່ມຄິດລົບ ເມື່ອປະສົບກັບຄວາມເຈັບປ່ວຍທີ່ເຈັບປວດ ແລະ ບາງຄົນລົ້ມໜ້າຄວໍ້າ ເມື່ອພົບກັບການທົດລອງ. ສິ່ງເຫຼົ່ານີ້ຄືຜົນຕາມມາຂອງການສະແຫວງຫາຄວາມຈິງຈັກເທື່ອ ແລະ ການບໍ່ສະແຫວງຫາຄວາມຈິງເພື່ອແກ້ໄຂອຸປະນິໄສທີ່ເສື່ອມຊາມທີ່ຄົນໆໜຶ່ງເປີດເຜີຍ. ພວກເຈົ້າຄິດແນວໃດ: ອຸປະນິໄສທີ່ຊົ່ວຮ້າຍສ້າງບັນຫາຫຼາຍຢ່າງໃຫ້ຜູ້ຄົນບໍ? (ແມ່ນແລ້ວ.) ມີບັນຫາຫຼາຍສໍ່າໃດ? (ພວກມັນຂັດຂວາງຜູ້ຄົນບໍ່ໃຫ້ມາຢູ່ຕໍ່ໜ້າພຣະເຈົ້າ ແລະ ເຮັດໃຫ້ພວກເຂົາບໍ່ສາມາດຍອມຕໍ່ພຣະເຈົ້າ.) ຖ້າຄົນບໍ່ສາມາດຍອມຕໍ່ພຣະເຈົ້າ, ພວກເຂົາຈະດຳລົງຊີວິດຕາມຫຍັງ? (ພວກເຂົາຈະດຳລົງຊີວິດຕາມອຸປະນິໄສທີ່ຊົ່ວຮ້າຍ ແລະ ເສື່ອມຊາມ.) ເມື່ອຄົນດຳລົງຊີວິດຕາມອຸປະນິໄສທີ່ຊົ່ວຮ້າຍ ແລະ ເສື່ອມຊາມ, ພວກເຂົາມັກຈະເປີດເຜີຍແນວຄິດ ແລະ ເລີ່ມຫົວຮ້ອນ. ຕົວຢ່າງ: ຖ້າເຈົ້າເຮັດບາງສິ່ງທີ່ບໍ່ຖືກຕ້ອງ ແລະ ອ້າຍເອື້ອຍນ້ອງເປີດໂປງເຈົ້າ ຫຼື ຈັດການກັບເຈົ້າ, ເຈົ້າຄວນຍອມຕໍ່ພຣະເຈົ້າ ແລະ ສະແຫວງຫາຄວາມຈິງແນວໃດ? ມີບົດຮຽນໃຫ້ຮຽນຮູ້ໃນບ່ອນນີ້. ບາງທີເຈົ້າເລີ່ມຕຶກຕອງກ່ຽວກັບສິ່ງນີ້ໂດຍຄິດວ່າ: “ຄົນນັ້ນດູຖູກຂ້ອຍເປັນປະຈຳ ແລະ ໃນເວລານີ້ພວກເຂົາໄດ້ພົບເຫັນບາງສິ່ງເພື່ອໃຊ້ຕໍ່ຕ້ານຂ້ອຍ. ພວກເຂົາກຳລັງແນເປົ້າໃສ່ຂ້ອຍ, ສະນັ້ນຂ້ອຍຈະບໍ່ຫຼິ້ນດີໆ. ຂ້ອຍຕ້ອງບໍ່ຖືກກໍ່ກວນ!” ນີ້ບໍ່ແມ່ນຄວາມຫົວຮ້ອນບໍ? (ແມ່ນແລ້ວ.) ແມ່ນຫຍັງຄືຄວາມຫົວຮ້ອນ? (ມັນເປັນເວລາທີ່ອຸປະນິໄສທີ່ຊົ່ວຮ້າຍຂອງຄົນໆໜຶ່ງເລີ່ມອອກມາ ເມື່ອຄວາມສົນໃຈຂອງພວກເຂົາຖືກທຳຮ້າຍ ຫຼື ກຽດສັກສີ ແລະ ສະຖານະຂອງພວກເຂົາໄດ້ຮັບຄວາມເສຍຫາຍ ແລະ ພວກເຂົາບາງສິ່ງທີ່ ຫຼື ເຮັດບາງສິ່ງຢ່າງຫຸນຫັນ. ນັ້ນຄືຄວາມເຂົ້າໃຈຂອງຂ້ອຍກ່ຽວກັບຄວາມໝາຍຂອງຄວາມຫົວຮ້ອນ.) ຄວາມເຂົ້າໃຈນັ້ນມີພື້ນຖານທີ່ຖືກຕ້ອງ. ຜູ້ໃດສາມາດສາມາດເພີ່ມເຕີມໃນສິ່ງນັ້ນແດ່? (ເມື່ອບາງສິ່ງເກີດຂຶ້ນກັບຄົນໆໜຶ່ງ ແລະ ພວກເຂົາບໍ່ສະແຫວງຫາຄວາມຈິງ ແລະ ເປີດເຜີຍສິ່ງເຫຼົ່ານັ້ນທີ່ມີຢູ່ພາຍໃນພວກເຂົາໂດຍທຳມະຊາດແທນ, ນັ້ນຄືຄວາມຫົວຮ້ອນ.) ຄຳວ່າ “ໂດຍທຳມະຊາດ” ທີ່ລາວໃຊ້ແມ່ນເໝາະສົມຫຼາຍ. ຫຼັງຈາກທີ່ຄົນຖືກຊາຕານເຮັດໃຫ້ເສື່ອມຊາມ, ເມື່ອອຸປະນິໄສທີ່ເປັນທຳມະຊາດທີ່ສຸດ ແລະ ດັ້ງເດີມທີ່ສຸດຂອງພວກເຂົາທີ່ມາຈາກຮາກເງົ້າຂອງພວກເຂົາແທ້ໆຖືກເປີດໂປງ, ມັນແມ່ນຖືກເອີ້ນວ່າຄວາມຫົວຮ້ອນ. ມັນເປັນສິ່ງທີ່ບໍ່ຜ່ານຄວາມຄິດ, ການປະມວນຜົນທາງຈິດ, ການຕຶກຕອງ ຫຼື ການຈັດຄວາມຄິດ, ແຕ່ປາກົດອອກມາເລີຍ. ນັ້ນຄືຄວາມຫົວຮ້ອນ. ຄວາມຫົວຮ້ອນແມ່ນສິ່ງທີ່ສະແດງອອກຈາກຄົນທີ່ໃຊ້ຊີວິດພາຍໃນອຸປະນິໄສທີ່ເສື່ອມຊາມ. ສະນັ້ນເປັນຫຍັງສິ່ງທີ່ສະແດງອອກມາຢ່າງເປັນທຳມະຊາດຈາກທຳມະຊາດຂອງມະນຸດຈຶ່ງບໍ່ສອດຄ່ອງກັບຄວາມຈິງ? ເປັນຫຍັງຄົນຈຶ່ງເປີດເຜີຍຄວາມຫົວຮ້ອນ? ແມ່ນຫຍັງຄືເຫດຜົນ? ມັນເກີດຂຶ້ນຈາກທຳມະຊາດທີ່ຊົ່ວຮ້າຍຂອງມະນຸດ. ອຸປະນິໄສໂດຍກຳເນີດຂອງມະນຸດເປັນມາຈາກຄວາມຫົວຮ້ອນ. ເມື່ອເກີດຄວາມເສຍຫາຍກັບຜົນປະໂຫຍດ, ຄວາມທະນົງຕົວ ຫຼື ຄວາມພາກພູມໃຈຂອງຄົນໆໜຶ່ງ, ຖ້າພວກເຂົາບໍ່ເຂົ້າໃຈຄວາມຈິງ ຫຼື ມີຄວາມເປັນຈິງແຫ່ງຄວາມຈິງ, ພວກເຂົາຈະປ່ອຍໃຫ້ອຸປະນິໄສທີ່ເສື່ອມຊາມຂອງພວກເຂົາສັ່ງການການທີ່ພວກເຂົາປະຕິບັດຕໍ່ຄວາມເສຍຫາຍນັ້ນ ແລະ ພວກເຂົາຈະຫຸນຫັນ ແລະ ເຮັດຢ່າງໃຈຮ້ອນ. ຈາກນັ້ນສິ່ງທີ່ພວກເຂົາສຳແດງອອກ ແລະ ເປີດເຜີຍແມ່ນຄວາມຫົວຮ້ອນ. ຄວາມຫົວຮ້ອນເປັນສິ່ງທີ່ດີ ຫຼື ສິ່ງທີ່ບໍ່ດີ? ມັນເປັນສິ່ງທີ່ບໍ່ດີຢ່າງຊັດເຈນ. ການໃຫ້ຄົນໃຊ້ຊີວິດໃນລັກສະນະທີ່ຫົວຮ້ອນບໍ່ເປັນສິ່ງທີ່ດີ; ມັນມີແນວໂນ້ມທີ່ຈະກໍ່ໃຫ້ເກີດໄພພິບັດ. ຖ້າຄວາມຫົວຮ້ອນ ແລະ ຄວາມເສື່ອມຊາມຂອງຄົນໆໜຶ່ງຖືກເປີດໂປງເມື່ອສິ່ງຕ່າງໆເກີດຂຶ້ນກັບພວກເຂົາ, ນັ້ນຄືຄົນທີ່ສະແຫວງຫາຄວາມຈິງ ແລະ ເຊື່ອຟັງພຣະເຈົ້າບໍ? ເຫັນໄດ້ຢ່າງຊັດເຈນວ່າມັນແນ່ນອນທີ່ຄົນແບບນັ້ນຈະບໍ່ເຊື່ອຟັງພຣະເຈົ້າ. ແຕ່ສຳລັບຫຼາກຫຼາຍຄົນ, ເຫດການ, ສິ່ງຕ່າງໆ ແລະ ສະພາບແວດລ້ອມທີ່ພຣະເຈົ້າຈັດແຈງໃຫ້ຜູ້ຄົນ, ຖ້າຄົນໆໜຶ່ງບໍ່ສາມາດຍອມຮັບພວກມັນຈາກພຣະເຈົ້າ, ຈັດການກັບພວກມັນ ແລະ ແກ້ໄຂພວກມັນດ້ວຍວິທີການຂອງມະນຸດ, ແມ່ນຫຍັງຈະເປັນຜົນຕາມມາຈາກສິ່ງນັ້ນໃນທີ່ສຸດ? (ພຣະເຈົ້າຈະລັງກຽດ ແລະ ປະຕິເສດຄົນນັ້ນ.) ແລ້ວນັ້ນຈະເປັນການອົບຮົມສັ່ງສອນຜູ້ຄົນບໍ? (ບໍ່, ມັນຈະບໍ່ເປັນເຊັ່ນນັ້ນ.) ພວກເຂົາຈະບໍ່ພຽງແຕ່ລົ້ມເຫຼວໃນຊີວິດຂອງພວກເຂົາເອງ ແຕ່ຍັງຈະບໍ່ມີການອົບຮົມສັ່ງສອນໃຫ້ຄົນອື່ນ. ຍິ່ງໄປກວ່ານັ້ນ, ພວກເຂົາຈະເຮັດໃຫ້ພຣະເຈົ້າອັບອາຍ ແລະ ເຮັດໃຫ້ພຣະອົງລັງກຽດ ແລະ ປະຕິເສດພວກເຂົາ. ຄົນແບບນັ້ນໄດ້ສູນເສຍພະຍານຂອງພວກເຂົາ ແລະ ບໍ່ເປັນທີ່ຕ້ອນຮັບບໍ່ວ່າພວກເຂົາຈະໄປໃສກໍຕາມ. ຖ້າເຈົ້າເປັນສະມາຊິກໃນເຮືອນຂອງພຣະເຈົ້າ, ແຕ່ເຈົ້າຫົວຮ້ອນໃນການກະທຳຂອງເຈົ້າຢູ່ສະເໝີ, ເປີດໂປງສິ່ງທີ່ເປັນທຳມະຊາດໃນຕົວເຈົ້າຢູ່ສະເໝີ ແລະ ເປີດເຜີຍອຸປະນິໄສທີ່ເສື່ອມຊາມຂອງເຈົ້າຢູ່ສະເໝີ, ເຮັດສິ່ງຕ່າງໆດ້ວຍວິທີການຂອງມະນຸດ ແລະ ມີອຸປະນິໄສທີ່ເສື່ອມຊາມ ແລະ ຊົ່ວຮ້າຍ, ຜົນຕາມມາສຸດທ້າຍຈະເປັນການທີ່ເຈົ້າເຮັດຊົ່ວ ແລະ ເຈົ້າຕໍ່ຕ້ານພຣະເຈົ້າ ແລະ ຖ້າເຈົ້າຍັງບໍ່ກັບໃຈຢູ່ຕະຫຼອດເວລາ ແລະ ບໍ່ສາມາດຢຽບໃນເສັ້ນທາງຂອງການສະແຫວງຫາຄວາມຈິງ, ເຈົ້າຈະຖືກເປີດໂປງ ແລະ ໂຍນຖິ້ມ. ບັນຫາໃນການດຳລົງຊີວິດໂດຍອາໄສອຸປະນິໄສທີ່ຊົ່ວຮ້າຍ ແລະ ການບໍ່ສະແຫວງຫາຄວາມຈິງເພື່ອແກ້ໄຂບັນຫາບໍ່ແມ່ນສິ່ງທີ່ຮ້າຍແຮງບໍ? ແງ່ມຸມໜຶ່ງຂອງບັນຫາກໍຄືຄົນໆໜຶ່ງຈະບໍ່ເຕີບໃຫຍ່ ຫຼື ປ່ຽນແປງໃນຊີວິດຂອງພວກເຂົາເອງ; ນອກຈາກນັ້ນ, ຄົນໆໜຶ່ງຈະມີອິດທິພົນຕໍ່ຄົນອື່ນໃນທາງລົບໆ. ພວກເຂົາຈະບໍ່ຮັບໃຊ້ດ້ວຍຈຸດປະສົງທີ່ດີໃນຄຣິສຕະຈັກ ແລະ ໃນເວລານັ້ນ ພວກເຂົາຈະນໍາບັນຫາທີ່ໃຫຍ່ຫຼວງມາສູ່ຄຣິສຕະຈັກ ແລະ ມາສູ່ຄົນຖືກເລືອກຂອງພຣະເຈົ້າ, ຄືກັບແມງວັນທີ່ບິນກັບໄປກັບມາເທິງໂຕະອາຫານ, ກໍ່ໃຫ້ເກີດຄວາມລັງກຽດ ແລະ ຄວາມກຽດຊັງ. ພວກເຈົ້າຕ້ອງການເປັນຄົນປະເພດນີ້ບໍ? (ບໍ່.) ດີຖ້າເປັນແນວນັ້ນ, ເຈົ້າຄວນເຮັດແນວໃດເພື່ອເຮັດໃຫ້ພຣະເຈົ້າພໍໃຈ ແລະ ອົບຮົມສັ່ງສອນຄົນອື່ນ? ບໍ່ວ່າເຈົ້າຈະເປີດເຜີຍອຸປະນິໄສທີ່ເສື່ອມຊາມຫຍັງກໍຕາມ, ເຈົ້າຕ້ອງສະຫງົບຕົນເອງລົງກ່ອນ, ຟ້າວມາຢູ່ຕໍ່ໜ້າພຣະເຈົ້າໃນຄຳອະທິຖານ ແລະ ສະແຫວງຫາຄວາມຈິງເພື່ອແກ້ໄຂມັນ. ເຈົ້າຕ້ອງບໍ່ສືບຕໍ່ເປີດເຜີຍຄວາມເສື່ອມຊາມໂດຍເຮັດຕາມຄວາມປະສົງ ແລະ ຄວາມຫົວຮ້ອນຂອງເຈົ້າເອງຢ່າງເດັດຂາດ. ໃນທຸກໆວິນາທີໃນທຸກໆນາທີຂອງທຸກໆມື້ໃນຊີວິດຂອງເຈົ້າ, ບໍ່ວ່າເຈົ້າຈະເຮັດຫຍັງກໍຕາມ ແລະ ບໍ່ວ່າເຈົ້າຈະຄິດຫຍັງກໍຕາມ, ພຣະເຈົ້າກຳລັງພິຈາລະນາກວດສອບ ແລະ ເຝົ້າເບິ່ງເຈົ້າ. ພຣະເຈົ້າກຳລັງສັງເກດຫຍັງ? (ສິ່ງທີ່ຄົນໆໜຶ່ງຄິດ ແລະ ວິທີການທີ່ພວກເຂົາຕອບໂຕ້ເມື່ອພວກເຂົາພົບພໍ້ຜູ້ຄົນ, ເລື່ອງ ຫຼື ສິ່ງຕ່າງໆທີ່ພຣະເຈົ້າໄດ້ຈັດແຈງໃຫ້ພວກເຂົາ.) ຖືກຕ້ອງ ແລະ ແມ່ນຫຍັງຄືຈຸດປະສົງຂອງພຣະເຈົ້າໃນການສັງເກດສິ່ງເຫຼົ່ານີ້? (ເພື່ອເບິ່ງວ່າຄົນໆນີ້ເປັນຄົນທີ່ຢຳເກງພຣະເຈົ້າ ແລະ ຫຼີກເວັ້ນສິ່ງຊົ່ວຮ້າຍ ຫຼື ບໍ່.) ນີ້ແມ່ນສ່ວນໜຶ່ງໃນເຫດຜົນ. ແມ່ນຫຍັງຄືເຫດຜົນຫຼັກ? ໃຫ້ຕຶກຕອງກ່ຽວກັບສິ່ງນີ້ຢ່າງຮອບຄອບ. (ເພື່ອເບິ່ງວ່າພວກເຂົາມີຫົວໃຈທີ່ສະແຫວງຫາຄວາມຈິງ ແລະ ຍອມຕໍ່ພຣະເຈົ້າ ຫຼື ບໍ່.) ບໍ່ວ່າມັນຈະເປັນການຢຳເກງພຣະເຈົ້າ ແລະ ການຫຼີກເວັ້ນຈາກສິ່ງຊົ່ວຮ້າຍ ຫຼື ການມີຫົວໃຈທີ່ສະແຫວງຫາຄວາມຈິງ ແລະ ການຍອມຕໍ່ພຣະເຈົ້າ, ສິ່ງເຫຼົ່ານີ້ລ້ວນແລ້ວແຕ່ແຕະຕ້ອງຮອດຄຳຖາມກ່ຽວກັບເສັ້ນທາງທີ່ຄົນໆໜຶ່ງເລືອກຍ່າງ. ເປັນຫຍັງພຣະເຈົ້າຈຶ່ງພິຈາລະນາກວດສອບຜູ້ຄົນຢູ່ສະເໝີ? ມັນແມ່ນເພື່ອເບິ່ງວ່າເຈົ້າກຳລັງຍ່າງໃນເສັ້ນທາງປະເພດໃດ, ແມ່ນຫຍັງຄືເປົ້າໝາຍ ແລະ ທິດທາງໃນຊີວິດຂອງເຈົ້າ, ເຈົ້າໄດ້ເລືອກເສັ້ນທາງຂອງການສະແຫວງຫາຄວາມຈິງ ຫຼື ເສັ້ນທາງຂອງພວກຟາຣີຊາຍທີ່ໜ້າຊື່ໃຈຄົດ. ມັນແມ່ນເພື່ອເບິ່ງວ່າເຈົ້າຢູ່ໃນເສັ້ນທາງໃດໃນບັນດາເສັ້ນທາງເຫຼົ່ານີ້ແທ້ໆ. ຖ້າເຈົ້າໄດ້ເລືອກເສັ້ນທາງທີ່ຖືກຕ້ອງ, ພຣະເຈົ້າຈະຊີ້ນໍາເຈົ້າ, ສ່ອງແສງສະຫວ່າງໃຫ້ເຈົ້າ, ສະໜອງໃຫ້ເຈົ້າ ແລະ ສະໜັບສະໜູນເຈົ້າ. ຖ້າເຈົ້າໄດ້ເລືອກຫົນທາງທີ່ບໍ່ຖືກຕ້ອງ, ມັນກໍສະແດງວ່າເຈົ້າໄດ້ຫັນຫຼັງຂອງເຈົ້າໃສ່ພຣະເຈົ້າໂດຍສິ້ນເຊີງ, ສະນັ້ນພຣະອົງຈະປະຖິ້ມເຈົ້າໂດຍທຳມະຊາດ.

ມີຄົນທີ່ເທດສະໜາຄຳເວົ້າ ແລະ ວະລີທີ່ເປັນຫຼັກຄຳສອນ ແລະ ລະເມີດຫຼັກການແຫ່ງຄວາມຈິງໃນທຸກສິ່ງທີ່ພວກເຂົາເຮັດຢູ່ສະເໝີ, ເຖິງກັບເຮັດສິ່ງຕ່າງໆທີ່ທຳຮ້າຍຜົນປະໂຫຍດໃນເຮືອນຂອງພຣະເຈົ້າ, ແຕ່ເປັນຫຍັງພວກເຂົາຈຶ່ງບໍ່ຖືກລົງວິໄນ ຫຼື ຕິຕຽນ? ບາງຄົນບໍ່ສາມາດເຂົ້າໃຈບັນຫານີ້ໄດ້. ເຮົາຈະບອກພວກເຈົ້າວ່າ ພຣະເຈົ້າໄດ້ປະຖິ້ມຄົນເຊັ່ນນີ້ແລ້ວ. ບໍ່ວ່າຄົນໆໜຶ່ງຈະເປັນຜູ້ເຊື່ອໄດ້ເທົ່າໃດປີກໍຕາມ ຖ້າພຣະເຈົ້າຕັດສິນໃຈທີ່ຈະປະຖິ້ມຄົນນີ້, ແລ້ວນັ້ນກໍເປັນເລື່ອງທີ່ຈິງຈັງຢ່າງຮ້າຍແຮງ! ແມ່ນຫຍັງຄືຄວາມປະສົງ ແລະ ຄວາມປາດຖະໜາຂອງພຣະເຈົ້າ, ກ່ຽວກັບວ່າພຣະອົງຫວັງໃຫ້ຄົນຍ່າງໃນເສັ້ນທາງແບບໃດ? ເມື່ອພຣະເຈົ້າຈັດຄົນໃສ່ສະຖານະການໃດໜຶ່ງ, ພຣະອົງຫວັງວ່າພວກເຂົາຈະຍອມ ຫຼື ກະບົດ? ພຣະອົງຫວັງວ່າພວກເຂົາຈະສະແຫວງຫາ ແລະ ຮັບເອົາຄວາມຈິງ ຫຼື ບໍ່ສົນໃຈມັນ ແລະ ມາເຖິງຈຸດຢຸດນິ້ງ? ແມ່ນຫຍັງຄືທ່າທີ່ຂອງພຣະເຈົ້າຕໍ່ສິ່ງນີ້? ພຣະອົງຄາດຫວັງຫຍັງຈາກຜູ້ຄົນ? ພຣະອົງຫວັງວ່າພວກເຂົາຈະສາມາດຍອມ ແລະ ໃຫ້ການຮ່ວມມືກັບພາລະກິດຂອງພຣະອົງຢ່າງຫ້າວຫັນ, ບໍ່ຢູ່ຊື່ໆ, ຂີ້ຄ້ານ ຫຼື ບໍ່ສົນໃຈມັນ. ບາງຄົນບໍ່ຮ້ອນບໍ່ໜາວໃນໜ້າທີ່ຂອງພວກເຂົາ: ເມື່ອພວກເຂົາໄດ້ຮັບການມອບໝາຍໜ້າວຽກ, ພວກເຂົາຈະເຮັດມັນຕາມທີ່ພວກເຂົາເຫັນວ່າເໝາະສົມ, ແຕ່ພວກເຂົາຈະບໍ່ສະແຫວງຫາຄວາມຈິງ ຫຼື ຄວາມປະສົງຂອງພຣະເຈົ້າ. ພວກເຂົາຮູ້ສຶກວ່າບໍ່ມີຫຍັງຜິດກັບວິທີການນີ້, ຍ້ອນພວກເຂົາບໍ່ໄດ້ລະເມີດບົດບັນຍັດບໍລິຫານໃດໆ, ເຮັດຜິດຕໍ່ອຸປະນິໄສຂອງພຣະເຈົ້າ ຫຼື ລົບກວນ ຫຼື ຂັດຂວາງວຽກງານຂອງຄຣິສຕະຈັກ ແລະ ພວກເຂົາຍັງເຮັດໜ້າທີ່ຂອງພວກເຂົາ, ພວກເຂົາຮູ້ສຶກວ່າພວກເຂົາຈະບໍ່ຖືກປະນາມ. ເຈົ້າຄິດແນວໃດກ່ຽວກັບທ່າທີ່ປະເພດນີ້? (ມັນບໍ່ດີ. ມັນເປັນທ່າທີ່ທີ່ລົບໆ, ຢູ່ຊື່ໆ, ບໍ່ຮ້ອນບໍ່ໜາວ, ເຊິ່ງພຣະເຈົ້າດູຖູກ.) ແມ່ນຫຍັງຄືທ່າທີ່ທີ່ບໍ່ຮ້ອນບໍ່ໜາວ? ເປັນຫຍັງພຣະເຈົ້າຈຶ່ງດູຖູກມັນ? ແມ່ນຫຍັງຄືແກ່ນແທ້ຂອງທ່າທີ່ປະເພດນີ້? (ຂ້ານ້ອຍສາມາດແບ່ງປັນປະສົບການຂອງຂ້ານ້ອຍໜ້ອຍໜຶ່ງກ່ຽວກັບສິ່ງນີ້. ໃນໜ້າທີ່ຂອງຂ້ານ້ອຍເມື່ອບໍ່ດົນມານີ້, ຂ້ານ້ອຍເຮັດຕາມຄວາມປະສົງຂອງຂ້ານ້ອຍເອງ ແລະ ລະເມີດຫຼັກການ. ຫຼັງຈາກທີ່ຖືກລິຮານ ແລະ ຖືກຈັດການ, ຂ້ານ້ອຍບໍ່ໄດ້ໄຕ່ຕອງກ່ຽວກັບຕົນເອງ ແລະ ຂ້ານ້ອຍເຂົ້າໃຈພຣະເຈົ້າຜິດ ແລະ ຕັ້ງທ່າລະວັງພຣະອົງ. ຫົວໃຈຂອງຂ້ານ້ອຍປິດກັ້ນພຣະເຈົ້າ, ຂ້ານ້ອຍບໍ່ຕ້ອງການຍັບເຂົ້າໃກ້ພຣະອົງ ແລະ ຂ້ານ້ອຍບໍ່ໄດ້ອະທິຖານຫາພຣະອົງ. ທ່າທີ່ຂອງຂ້ານ້ອຍບໍ່ຮ້ອນບໍ່ໜາວ ແລະ ມັນເຮັດໃຫ້ຂ້ານ້ອຍຄິດລົບ, ຢູ່ຊື່ໆ ແລະ ລຳເຄັນໃນລະຫວ່າງເວລານັ້ນ. ເພາະຫຼັງຈາກທີ່ຫົວໃຈຂອງຂ້ານ້ອຍປິດໃສ່ພຣະເຈົ້າ, ມັນກໍເປັນຄືກັບວ່າເສົາທີ່ສຳຄັນທີ່ສຸດໃນຊີວິດຂອງຂ້ານ້ອຍໄດ້ພັງລົງ ແລະ ຂ້ານ້ອຍຖືກປ່ອຍໃຫ້ຮູ້ສຶກລຳເຄັນ. ຈາກພາຍນອກ, ຂ້ານ້ອຍປາກົດຄືກັບວ່າເຮັດໜ້າທີ່ຂອງຂ້ານ້ອຍໂດຍບໍ່ມີພຶດຕິກຳໃດໆທີ່ກະບົດຢ່າງແທ້ຈິງ, ແຕ່ຂ້ານ້ອຍບໍ່ໄດ້ຮັບແສງສະຫວ່າງຈາກພຣະວິນຍານບໍລິສຸດ ແລະ ຂ້ານ້ອຍບໍ່ໄດ້ມີຊຸດຄວາມຄິດທີ່ຮ່ວມມືກັບພຣະເຈົ້າຢ່າງຫ້າວຫັນ. ການຮັກສາທ່າທີ່ທີ່ບໍ່ຮ້ອນບໍ່ໜາວ, ບໍ່ດີ ແລະ ບໍ່ມີແຮງຈູງໃຈນີ້ເປັນຄືກັບການຂ້າຕົນເອງຢ່າງຊ້າໆ. ຄົນທີ່ຫັນຈາກພຣະເຈົ້າກໍເປັນຄືກັບຕົ້ນໄມ້ທີ່ມີຮາກຕາຍ. ເມື່ອມັນຖືກຕັດຂາດຈາກທໍ່ລ້ຽງ, ກິ່ງ ແລະ ໃບກໍຫ່ຽວແຫ້ງເທື່ອລະໜ້ອຍຈົນທັງຕົ້ນຕາຍ.) ນັ້ນຄືການອະທິບາຍທີ່ດີຫຼາຍ. ບາງທີຄົນສ່ວນໃຫຍ່ຢູ່ໃນສະພາວະນີ້: ພວກເຂົາເຮັດແມ່ນຫຍັງກໍຕາມທີ່ຮຽກຮ້ອງຈາກພວກເຂົາ, ບໍ່ສ້າງບັນຫາ ຫຼື ເຮັດສິ່ງຊົ່ວຮ້າຍ ຫຼື ລົບກວນສິ່ງຕ່າງໆ, ພວກເຂົາພຽງແຕ່ບໍ່ຮ້ອນບໍ່ໜາວ. ເປັນຫຍັງພຣະເຈົ້າຈຶ່ງດູຖູກທ່າທີ່ປະເພດນີ້? ແມ່ນຫຍັງຄືແກ່ນແທ້ທີ່ສະແດງໂດຍທ່າທີ່ດັ່ງກ່າວ? ມັນບໍ່ດີ, ບໍ່ຍອມເຊື່ອຟັງ ແລະ ເປັນການປະຕິເສດຄວາມຈິງ. ພວກເຈົ້າຈະເວົ້າບໍວ່າເປັນພຣະເຈົ້າທີ່ປະຕິເສດຜູ້ຄົນກ່ອນ ຫຼື ຄົນປະຕິເສດພຣະເຈົ້າກ່ອນ? (ຄົນເຮັດມັນກ່ອນ.) ຖ້າເຈົ້າປະຕິເສດພຣະເຈົ້າກ່ອນ, ຫົວໃຈຂອງເຈົ້າປິດກັ້ນກັບພຣະເຈົ້າ, ເຊິ່ງເປັນບັນຫາທີ່ຈິງຈັງ. “ປິດກັ້ນ” ເປັນວິທີການໜຶ່ງທີ່ຈະອະທິບາຍມັນ. ສິ່ງທີ່ກຳລັງເກີດຂຶ້ນແທ້ໆກໍຄືຄົນປິດອັດຫົວໃຈຂອງພວກເຂົາ, ຂັງພຣະເຈົ້າໄວ້ຢູ່ຂ້າງນອກ, ເຊິ່ງໝາຍຄວາມວ່າ: “ຂ້ານ້ອຍບໍ່ຕ້ອງການພຣະອົງອີກຕໍ່ໄປ. ຂ້ານ້ອຍກຳລັງຕັດຂາດຄວາມສຳພັນທັງໝົດກັບພຣະອົງ ແລະ ຢຸດການຕິດຕໍ່ທັງໝົດລະຫວ່າງພວກເຮົາ”. ເມື່ອສິ່ງຖືກສ້າງມີທ່າທີ່ປະເພດນີ້ຕໍ່ຜູ້ສ້າງຂອງພວກເຂົາ, ພຣະເຈົ້າຈັດການກັບສິ່ງນີ້ແນວໃດ? ແມ່ນຫຍັງຄືທ່າທີ່ຂອງພຣະອົງ? ເມື່ອພຣະອົງເຫັນຄົນຢູ່ໃນສະພາວະດັ່ງກ່າວ, ພຣະອົງຮູ້ສຶກເຖິງຄວາມປິຕິຍິນດີ, ຄວາມຂີ້ດຽດ ຫຼື ຄວາມໂສກເສົ້າ? ກ່ອນອື່ນໝົດ, ພຣະອົງຮູ້ສຶກໂສກເສົ້າ. ເມື່ອພຣະອົງເຫັນວ່າຄົນມຶນຊາເກີນໄປ ແລະ ບໍ່ເຕັມໃຈທີ່ສຸດທີ່ຈະຍອມຮັບຄວາມຈິງ, ພຣະເຈົ້າກໍຮູ້ສຶກຜິດຫວັງ ແລະ ຈາກນັ້ນພຣະອົງກໍດູຖູກພວກເຂົາ. ເມື່ອຫົວໃຈຂອງຄົນໆໜຶ່ງປິດກັ້ນຈາກພຣະເຈົ້າ, ພຣະອົງຈະຮັບມືກັບສິ່ງນີ້ແນວໃດ? (ພຣະເຈົ້າຈະປັ້ນແຕ່ງສະຖານະການບາງຢ່າງທີ່ປ່ອຍໃຫ້ພວກເຂົາເຂົ້າໃຈຄວາມປະສົງຂອງພຣະອົງ ແລະ ເປີດຫົວໃຈຂອງພວກເຂົາໃຫ້ພຣະອົງ.) ແມ່ນແລ້ວ, ນີ້ຄືໜຶ່ງໃນວິທີການທີ່ກະຕືລືລົ້ນຂອງພຣະເຈົ້າ, ບາງຄັ້ງພຣະອົງກໍເຮັດສິ່ງແບບນັ້ນ ແຕ່ບາງຄັ້ງພຣະອົງບໍ່ໄດ້ເຮັດເຊັ່ນນັ້ນ. ບາງຄັ້ງ, ພຣະອົງຈະເຊື່ອງໃບໜ້າຂອງພຣະອົງ ແລະ ລໍຄອຍເວລາຂອງພຣະອົງ, ລໍຖ້າໃຫ້ເຈົ້າເປີດໃຈຂອງເຈົ້າໃຫ້ພຣະອົງ. ເມື່ອເຈົ້າໄດ້ຍອມຮັບພຣະອົງເຂົ້າໃສ່ຫົວໃຈຂອງເຈົ້າ ແລະ ສາມາດຍອມຮັບຄວາມຈິງ, ພຣະອົງຈະສືບຕໍ່ມີຄວາມເຫັນໃຈສຳລັບພຣະເຈົ້າ ແລະ ສ່ອງແສງສະຫວ່າງໃຫ້ເຈົ້າ. ເຖິງຢ່າງໃດກໍຕາມ, ໂດຍທົ່ວໄປແລ້ວ ຖ້າເຈົ້າມີທ່າທີ່ປະເພດນີ້ ໂດຍທີ່ຫົວໃຈຂອງເຈົ້າປິດກັ້ນຈາກພຣະເຈົ້າໂດຍສົມບູນ, ປະຕິເສດຄວາມສຳພັນທີ່ເປັນປົກກະຕິກັບພຣະອົງ, ປະຕິເສດການຕິດຕໍ່ທັງໝົດກັບພຣະອົງ, ແລ້ວເຈົ້າກຳລັງປະຕິເສດອຳນາດສູງສຸດຂອງພຣະເຈົ້າທີ່ຢູ່ເໜືອເຈົ້າ ແລະ ການຊີ້ນໍາຂອງພຣະອົງ. ນີ້ເປັນເຊັ່ນດຽວກັບການປະຕິເສດພຣະອົງວ່າພຣະເຈົ້າຂອງເຈົ້າ ແລະ ການບໍ່ຕ້ອງານກໃຫ້ພຣະອົງເປັນພຣະຜູ້ເປັນເຈົ້າຂອງເຈົ້າ. ຖ້າເຈົ້າປະຕິເສດພຣະອົງວ່າເປັນພຣະເຈົ້າ ແລະ ພຣະຜູ້ເປັນເຈົ້າຂອງເຈົ້າ, ພຣະອົງຍັງເຮັດພາລະກິດໃນຕົວເຈົ້າບໍ? (ບໍ່ແມ່ນ.) ແລ້ວສິ່ງດຽວທີ່ພຣະອົງສາມາດເຮັດໄດ້ຄືການປະຖິ້ມເຈົ້າ. ຫຼັງຈາກທີ່ເຈົ້າເຂົ້າໃຈສິ່ງທີ່ເກີດຂຶ້ນ ແລະ ຮັບຮູ້ເຖິງຂໍ້ຜິດພາດໃນວິທີການຂອງເຈົ້າ ແລະ ຕ້ອງການກັບໃຈເທົ່ານັ້ນເອງ, ພາລະກິດຂອງພຣະເຈົ້າໃນຕົວເຈົ້າຈະສາມາດເລີ່ມຕົ້ນຂຶ້ນໃໝ່. ສະນັ້ນເມື່ອຜະເຊີນກັບທ່າທີ່ທີ່ບໍ່ຮ້ອນບໍ່ໜາວເຊັ່ນນີ້, ພຣະເຈົ້າຈະບໍ່ເຮັດພາລະກິດຢ່າງແນ່ນອນ, ພຣະອົງຈະປະຄົນແບບນີ້ໄວ້. ພວກເຈົ້າມີປະສົບການໃດໆກ່ຽວກັບສິ່ງນີ້ບໍ? ສະພາບການດັ່ງກ່າວສະຫງົບສຸກ ແລະ ປິຕິຍິນດີ ຫຼື ບໍ່ສາມາດທົນຮັບໄດ້ ແລະ ລຳເຄັນ? (ບໍ່ສາມາດທົນຮັບໄດ້ ແລະ ລຳເຄັນ.) ລຳເຄັນສໍ່າໃດ? (ມັນເປັນຄືກັບການເປັນຊາກສົບທີ່ຍ່າງໄດ້. ມັນເປັນການເປັນຢູ່ທີ່ໄຮ້ຄວາມຄິດ ແລະ ໄຮ້ວິນຍານຄືກັບການເປັນຢູ່ຂອງສັດຮ້າຍ.) ຖ້າພຣະເຈົ້າບໍ່ແມ່ນຢູ່ໃນຫົວໃຈຂອງຄົນໆໜຶ່ງ, ແລ້ວຫົວໃຈຂອງພວກເຂົາກໍວ່າງເປົ່າ; ມັນເປັນຄືກັບວ່າພວກເຂົາບໍ່ມີວິນຍານ. ສິ່ງນີ້ບໍ່ໄດ້ໝາຍຄວາມວ່າພວກເຂົາກາຍມາເປັນຄົນຕາຍທີ່ໄຮ້ວິນຍານບໍ? ຊ່າງເປັນຕາຢ້ານ! ບຸກຄົນໜຶ່ງສາມາດທໍລະຍົດພຣະເຈົ້າໄດ້ທຸກບ່ອນ ແລະ ຢູ່ຕະຫຼອດເວລາ. ດ້ວຍຄວາມປະໝາດເລັກນ້ອຍ, ພວກເຂົາສາມາດປະຕິເສດພຣະເຈົ້າໃນຫົວໃຈຂອງພວກເຂົາ ເຊິ່ງຫຼັງຈາກນັ້ນສະພາບການຂອງພວກເຂົາກໍປ່ຽນແປງໃນທັນທີ: ສະພາວະໃນວິນຍານຂອງພວກເຂົາຫຼຸດລົງໃນທັນທີ, ພວກເຂົາບໍ່ຮູ້ສຶກເຖິງການສະຖິດຂອງພຣະເຈົ້າອີກຕໍ່ໄປ ແລະ ການທີ່ພວກເຂົາເພິ່ງພາພຣະເຈົ້າ ແລະ ຄວາມສຳພັນກັບພຣະອົງກໍຫາຍໄປໂດຍສິ້ນເຊີງ, ຄືກັບຫົວໃຈທີ່ເຊົາເຕັ້ນ. ນີ້ຄືສະຖານະການທີ່ອັນຕະລາຍ. ສາມາດເຮັດຫຍັງກັບສະພາວະດັ່ງກ່າວ? ເຈົ້າຈຳເປັນຕ້ອງມີທ່າທີ່ທີ່ຖືກຕ້ອງ ແລະ ອະທິຖານຫາພຣະເຈົ້າໃນທັນທີ ແລະ ກັບໃຈ. ຖ້າຄົນໆໜຶ່ງໃຊ້ຊີວິດໃນສະພາວະທີ່ຄິດລົບ ແລະ ບໍ່ຍອມເຊື່ອຟັງ, ສະພາວະທີ່ພວກເຂົາຖືກພຣະເຈົ້າປະຖິ້ມຢ່າງສົມບູນ ແລະ ບໍ່ສາມາດພົວພັນກັບພຣະອົງໄດ້, ນັ້ນຄືສິ່ງທີ່ອັນຕະລາຍ! ພວກເຈົ້າຮັບຮູ້ຜົນຕາມມາທີ່ບໍ່ປາດຖະໜາທີ່ອັນຕະລາຍນີ້ສາມາດພາໃຫ້ເກີດບໍ? ມັນບໍ່ແມ່ນເລື່ອງການສູນເສຍທີ່ຄົນໆອາດຜະເຊີນ, ແມ່ນຫຍັງຄືຜົນຕາມມາອື່ນໆທີ່ອາດມີ? (ພວກເຂົາອາດຖືກຄອບງໍາໂດຍວິນຍານຊົ່ວຮ້າຍ.) ນັ້ນຄືຜົນຕາມມາທີ່ເວົ້າເຖິງ. ມີໂອກາດອື່ນໆອີກຫຼາຍຢ່າງ. (ພວກເຂົາອາດເຮັດຊົ່ວຢ່າງຮ້າຍແຮງ ແລະ ຖືກເປີດໂປງ ແລະ ໂຍນຖິ້ມໂດຍພຣະເຈົ້າ.) ສິ່ງນີ້ຍັງສາມາດເກີດຂຶ້ນໄດ້ເຊັ່ນກັນ. ມີຫຍັງອີກ? (ພວກເຂົາອາດຫ່າງອອກຫຼາຍຂຶ້ນເລື້ອຍໆຈາກພຣະເຈົ້າໃນຄວາມສຳພັນຂອງພວກເຂົາ.) ຕອນນີ້, ຖ້າສະພາວະນີ້ຍັງຄົງສືບຕໍ່ ພວກເຈົ້າຄິດວ່າໃນທີ່ສຸດຄົນນີ້ຈະພິຈາລະນາທີ່ຈະບໍ່ເຊື່ອໃນພຣະເຈົ້າອີກຕໍ່ໄປບໍ? (ພວກເຂົາຈະເຮັດເຊັ່ນນັ້ນ.) ນັ້ນບໍ່ແມ່ນສິ່ງທີ່ເປັນຢ້ານບໍ? (ແມ່ນແລ້ວ.) ຖ້າຄົນໜຶ່ງມີຄວາມປາດຖະໜາທີ່ຊົ່ວຮ້າຍນີ້ທີ່ຈະປະຖິ້ມຄວາມເຊື່ອຂອງພວກເຂົາ, ນັ້ນຄືສິ່ງທີ່ເປັນຕາຢ້ານທີ່ສຸດ ເພາະພວກເຂົາໄດ້ທໍລະຍົດພຣະເຈົ້າໃນຫົວໃຈຂອງພວກເຂົາ ແລະ ພຣະເຈົ້າຈະບໍ່ຊ່ວຍຄົນແບບນີ້ໃຫ້ລອດພົ້ນ. 

ໃນຖານະຜູ້ເຊື່ອ, ຄົນໆໜຶ່ງຕ້ອງຮັກສາຄວາມສຳພັນທີ່ເປັນປົກກະຕິກັບພຣະເຈົ້າ; ນີ້ຄືສິ່ງທີ່ສຳຄັນຫຼາຍ. ເມື່ອຄວາມສຳພັນຂອງຄົນໆໜຶ່ງກັບພຣະເຈົ້າເປັນປົກກະຕິ, ພວກເຂົາຈະຢູ່ໃນສະພາວະທີ່ດີ; ເມື່ອສະພາວະຂອງພວກເຂົາບໍ່ດີ, ຄວາມສຳພັນຂອງພວກເຂົາກັບພຣະເຈົ້າຈະບໍ່ເປັນປົກກະຕິ. ຫົວໃຈຂອງຄົນໆໜຶ່ງຈະຢູ່ໃນສອງສະຖານະການທີ່ແຕກຕ່າງກັນໂດຍສິ້ນເຊີງ ໂດຍຂຶ້ນກັບວ່າພວກເຂົາຢູ່ໃນສະພາວະທີ່ດີ ຫຼື ສະພາວະທີ່ບໍ່ດີ. ເມື່ອຄົນໆໜຶ່ງຢູ່ໃນສະພາວະທີ່ດີ, ພວກເຂົາຈະຮູ້ສຶກເຖິງຄວາມເຂັ້ມແຂງບາງຢ່າງໃນຫົວໃຈຂອງພວກເຂົາ, ຄວາມເຂັ້ມແຂງທີ່ຈະຂັບເຄື່ອນໃຫ້ພວກເຂົາບໍ່ແຕ່ງງານຈັກເທື່ອ, ຕິດຕາມພຣະເຈົ້າຈົນເຖິງທີ່ສຸດບໍ່ວ່າພວກເຂົາຈະທົນທຸກຫຼາຍສໍ່າໃດກໍຕາມ ແລະ ຍັງຄົງອຸທິດຕໍ່ພຣະເຈົ້າຈົນເຖິງທີ່ສຸດ, ຈົນຕາຍ. ຄວາມເດັດດ່ຽວປະເພດນີ້ເກີດຂຶ້ນໄດ້ແນວໃດ? (ມັນມາຈາກຄວາມກະຕືລືລົ້ນປະເພດທີ່ຜູ້ຄົນມີ.) ພຣະເຈົ້າພົບວ່າຄວາມກະຕືລືລົ້ນນີ້ສາມາດຍອມຮັບໄດ້ບໍ? ຄວາມເດັດດ່ຽວປະເພດນີ້ເປັນສິ່ງທີ່ດີ ຫຼື ບໍ່ດີ? (ເປັນສິ່ງທີ່ດີ.) ພຣະເຈົ້າພົບວ່າສິ່ງທີ່ດີເປັນສິ່ງທີ່ສາມາດຍອມຮັບໄດ້ບໍ? (ແມ່ນແລ້ວ.) ພຣະເຈົ້າພິເຄາະຫົວໃຈຂອງຜູ້ຄົນ. ພຣະອົງພິເຄາະສິ່ງທີ່ຜູ້ຄົນຄິດໃນສ່ວນເລິກໃນຫົວໃຈຂອງພວກເຂົາ ແລະ ສະພາວະຂອງພວກເຂົາເປັນແນວໃດຢູ່ບ່ອນນັ້ນ. ສະນັ້ນ, ເມື່ອເຈົ້າສະແດງຄວາມປາດຖະໜາ ແລະ ຄວາມເດັດດ່ຽວປະເພດນີ້ອອກມາໃນຫົວໃຈຂອງເຈົ້າ, ພຣະເຈົ້າຈະພິເຄາະສິ່ງນີ້ເຊັ່ນກັນ. ຄວາມເດັດດ່ຽວນີ້ມາຈາກໃສ? ມັນມາຈາດຄວາມເປັນທຳມະຊາດ ແລະ ຄວາມຫົວຮ້ອນຂອງຄົນໆໜຶ່ງບໍ? (ບໍ່, ມັນຖືກຝັງໃນຜູ້ຄົນໂດຍພາລະກິດຂອງພຣະວິນຍານບໍລິສຸດ.) ຖືກຕ້ອງ. ເມື່ອຄົນໃຊ້ຊີວິດໃນສະພາວະທີ່ຖືກຕ້ອງ, ພຣະວິນຍານບໍລິສຸດຈະໃຫ້ອຳນາດປະເພດນີ້ແກ່ພວກເົຂາ, ເຊິ່ງເຮັດໃຫ້ພວກເຂົາມີຄວາມເດັດດ່ຽວນັ້ນ. ນີ້ຄືສິ່ງທີ່ດີ ແລະ ມັນຖືກມອບໃຫ້ແກ່ຜູ້ຄົນໂດຍພຣະວິນຍານບໍລິສຸດ ຍ້ອນການຮ່ວມມື ແລະ ການເສຍສະຫຼະຂອງພວກເຂົາ. ຄົນເຄີຍບັງເອີນມີຄວາມເຊື່ອປະເພດນີ້ດ້ວຍຕົວພວກເຂົາເອງບໍ? ບໍ່ແມ່ຢ່າງແນ່ນອນ, ແມ່ນບໍ? ເມື່ອຜູ້ຄົນພຽງແຕ່ມີຄວາມເດັດດ່ຽວໜ້ອຍໜຶ່ງທີ່ຈະຮ່ວມມື, ພຣະວິນຍານບໍລິສຸດກໍມອບແຮງຈູງໃຈທີ່ຊົງພະລັງດັ່ງກ່າວໃຫ້ພວກເຂົາ! ຈາກສິ່ງນີ້, ຕອນນີ້ເຈົ້າໄດ້ເຫັນຫຍັງ? (ຄົນຕ້ອງຢູ່ກັບພຣະເຈົ້າ. ຖ້າບໍ່ມີພຣະເຈົ້າ, ມີພຽງແຕ່ຄວາມຕາຍ.) “ຄົນຕ້ອງຢູ່ກັບພຣະເຈົ້າ”, ນັ້ນຄືຄວາມຈິງ. ນີ້ຄືຄວາມຮູ້ທີ່ໄດ້ຮັບຈາກປະສົບການ. ຖ້າເຈົ້າເປີດຫົວໃຈຂອງເຈົ້າໃຫ້ພຣະເຈົ້າ, ຖ້າເຈົ້າມີຄວາມເດັດດ່ຽວນັ້ນເລັກນ້ອຍ ແລະ ສາມາດເປີດເຜີຍຫົວໃຈຂອງເຈົ້າໃນການອະທິຖານຫາພຣະເຈົ້າ, ພຣະອົງຈະມອບອຳນາດນີ້ໃຫ້ເຈົ້າ. ອຳນາດນີ້ຈະຢູ່ຕະຫຼອດຊີວິດຂອງເຈົ້າ ແລະ ປ່ອຍໃຫ້ເຈົ້າມີຄວາມເດັດດ່ຽວທີ່ເລິກຊຶ້ງນັ້ນ ແລະ ເວົ້າວ່າ “ຂ້ານ້ອຍໄດ້ຖວາຍທັງຊີວິດຂອງຂ້ານ້ອຍໃຫ້ພຣະເຈົ້າ, ຂ້ານ້ອຍຈະໃຊ້ຊີວິດທັງໝົດເພື່ອເສຍສະຫຼະຕົນເອງໃຫ້ພຣະເຈົ້າ ແລະ ມີຊີວິດຢູ່ເພື່ອພຣະອົງ!” ມັນເປັນຂໍ້ແທ້ຈິງ; ນີ້ຄືວິທີການທີ່ຜູ້ຄົນຄິດ ແລະ ສິ່ງທີ່ພວກເຂົາຕ້ອງການເຮັດ. ເຖິງຢ່າງໃດກໍຕາມ, ຖ້າຄົນໃດໜຶ່ງຕິດຕາມພຣະເຈົ້າ ແລະ ເຮັດໜ້າທີ່ຂອງພວກເຂົາໂດຍອາໄສຈິດໃຈຂອງພວກເຂົາເອງ, ຄວາມຄິດຂອງພວກເຂົາເອງ ແລະ ຄວາມສາມາດ ແລະ ພອນສະຫວັນຂອງພວກເຂົາເອງ, ແລ້ວພວກເຂົາຈະມີຈຸດແຂງຫຼາຍສໍ່າໃດ? ຖ້າເຈົ້າບໍ່ມີຄວາມປະສົງທີ່ຈະສະແຫວງຫາຄວາມຈິງ, ແລ້ວເຖິງວ່າຈະເຮັດວຽກໜັກສໍ່າໃດ ມັນກໍບໍ່ພຽງພໍ. ຄວາມເຂັ້ມແຂງພາຍໃນນີ້ບໍ່ສາມາດບັນລຸໂດຍມະນຸດ; ມັນເປັນສິ່ງທີ່ມອບໃຫ້ໂດຍພຣະເຈົ້າ. ຄົນຈະສູນເສຍຄວາມເຂັ້ມແຂງນີ້ໄດ້ແນວໃດ? ແມ່ນຫຍັງເຮັດໃຫ້ສິ່ງນີ້ເກີດຂຶ້ນ? ເມື່ອພຣະເຈົ້າບໍ່ຢູ່ໃນຫົວໃຈຂອງພວກເຂົາອີກຕໍ່ໄປ, ອຳນາດນີ້ກໍຫາຍໄປ. ເມື່ອຄົນມີຄວາມເຂັ້ມແຂງນີ້, ມັນຄືພາລະກິດຂອງພຣະວິນຍານບໍລິສຸດ, ມັນຄືອຳນາດທີ່ມອບໃຫ້ຜູ້ຄົນໂດຍພຣະເຈົ້າ, ມັນລ້ວນແລ້ວແຕ່ເປັນການກະທຳຂອງພຣະເຈົ້າ. ຖ້າຫົວໃຈຂອງເຈົ້າຖືກປິດກັ້ນຈາກພຣະເຈົ້າ, ຖ້າເຈົ້າເວົ້າວ່່າ “ບໍ່” ກັບພຣະເຈົ້າ ແລະ ເຈົ້າປະຕິເສດອຳນາດສູງສຸດຂອງພຣະອົງ ແລະ ການປັ້ນແຕ່ງໃນຊີວິດຂອງເຈົ້າ, ພ້ອມທັງສະພາບແວດລ້ອມ, ຄົນ, ເຫດການ ແລະ ສິ່ງຕ່າງໆທັງໝົດທີ່ພຣະອົງໄດ້ຈັດແຈງໄວ້ອ້ອມໆເຈົ້າ, ແລ້ວເຈົ້າຈະເຖິງກັບບໍ່ມີຫົວໃຈທີ່ຈະສະແຫວງຫາຄວາມຈິງ. ເມື່ອຄົນສູນເສຍພຣະເຈົ້າ, ມັນກໍຮ້າຍແຮງສໍ່ານີ້ຢ່າງແນ່ນອນ; ນີ້ຄືຂໍ້ແທ້ຈິງ. ຄົນທີ່ສູນເສຍພຣະເຈົ້າກໍບໍ່ມີຄ່າຫຍັງ. ຖ້າຄົນໆໜຶ່ງປິດກັ້ນຫົວໃຈຂອງພວກເຂົາຈາກພຣະເຈົ້າ, ພວກເຂົາອາດເຖິງກັບຄິດອີກຄັ້ງກ່ຽວກັບການເຊື່ອໃນພຣະເຈົ້າ, ເຊິ່ງພວກເຂົາສາມາດເປີດເຜີຍໄດ້ຕະຫຼອດເວລາ ແລະ ໄດ້ທຸກຫົນແຫ່ງ. ສ່ວນທີ່ໂຫດຮ້າຍທີ່ສຸດໃນສິ່ງນີ້ກໍຄືຄວາມຄິດເຫຼົ່ານີ້ຂອງພວກເຂົາຈະເຂັ້ມແຂງຂຶ້ນເລື້ອຍໆ, ຈົນເຖິງຂອບເຂດທີ່ພວກເຂົາອາດເຖິງກັບເສຍດາຍທຸກສິ່ງທີ່ພວກເຂົາໄດ້ປະຕິເສດ ແລະ ເສຍສະຫຼະ ແລະ ເສຍດາຍຄວາມເດັດດ່ຽວທີ່ພວກເຂົາເຄີຍມີ ແລະ ການທົນທຸກທີ່ພວກເຂົາໄດ້ອົດກັ້ນ. ສະພາວະຂອງພວກເຂົາຈະແຕກຕ່າງກັນຢ່າງສິ້ນເຊີງກ່ຽວກັບວ່າມັນເປັນແນວໃດ, ຄືກັບວ່າພວກເຂົາເປັນຄົນທີ່ແຕກຕ່າງກັນ. ສິ່ງນີ້ເກີດຂຶ້ນໄດ້ແນວໃດ? ຖ້າຄົນໆໜຶ່ງສາມາດຍອມຕໍ່ຄົນ, ເຫດການ, ສິ່ງຕ່າງໆ ແລະ ສະພາບແວດລ້ອມທີ່ພຣະເຈົ້າໄດ້ກຳນົດໄວ້ໃຫ້ພວກເຂົາ, ພວກເຂົາສາມາດໃຊ້ຊີວິດຢ່າງສະຫງົບສຸກ ແລະ ຢ່າງມີຄວາມສຸກ. ຖ້າພວກເຂົາພະຍາຍາມຫຼົບໜີຈາກຄົນ, ເຫດການ ແລະ ສິ່ງຕ່າງໆທີ່ພຣະເຈົ້າໄດ້ກຳນົດໃຫ້ຢູ່ສະເໝີ ແລະ ບໍ່ເຕັມໃຈທີ່ຈະຍອມຕໍ່ສະພາບແວດລ້ອມທີ່ພວກເຂົາຢູ່ໃນ, ເຊິ່ງເປັນສະພາບແວດລ້ອມທີ່ພຣະເຈົ້າມີອຳນາດສູງສຸດ, ແມ່ນຫຍັງຄືສະພາບການທີ່ຈະເປັນຜົນມາຈາກສິ່ງນີ້? (ຄວາມລຳເຄັນ ແລະ ຄວາມມືດມົວ.) ພວກເຂົາຈະປະສົບກັບຄວາມມືດມົວ, ຄວາມລຳເຄັນ, ຄວາມປັ່ນປ່ວນ, ຄວາມວິຕົກກັງວົນຢູ່ສະເໝີ ແລະ ຄວາມໂສກເສົ້າ. ນີ້ບໍ່ແມ່ນຄວາມແຕກຕ່າງກັນໂດຍສິ້ນເຊີງບໍ? (ແມ່ນແລ້ວ.) ເມື່ອຄົນໃຊ້ຊີວິດໃນສະພາວະທີ່ດີ, ມັນກໍຄືກັບການໃຊ້ຊີວິດໃນສະຫວັນ, ໃຊ້ຊີວິດຕໍ່ໜ້າພຣະເຈົ້າ. ເມື່ອພວກເຂົາຢູ່ໃນສະພາວະທີ່ບໍ່ດີ, ສະພາວະຂອງພວກເຂົາກໍເລີ່ມມືດມົວຂຶ້ນເລື້ອຍໆ ແລະ ພຣະເຈົ້າຍັງຄົງໃກ້ເກີນທີ່ພວກເຂົາຈະຈັບຕ້ອງໄດ້. ການໃຊ້ຊີວິດໃນສະພາວະທີ່ມືດມົວບໍ່ໄດ້ແຕກຕ່າງຫຍັງຈາກການໃຊ້ຊີວິດໃນນະຮົກ. ພວກເຈົ້າເຄີຍຮູ້ສຶກເຖິງການທົນທຸກໃນນະຮົກບໍ? ມັນໜ້າຍິນດີ ຫຼື ບໍ່ສາມາດທົນຮັບໄດ້? (ບໍ່ສາມາດທົນຮັບໄດ້.) ເຈົ້າຈະອະທິບາຍມັນແນວໃດດ້ວຍປະໂຫຍກດຽວ? (ມັນຮ້າຍແຮງກວ່າຄວາມຕາຍ.) ຖືກຕ້ອງ, ມັນຮ້າຍແຮງກວ່າຄວາມຕາຍ. ການຕາຍກໍຈະໜ້າຍິນດີຫຼາຍກວ່າການໃຊ້ຊີວິດ, ມັນທໍລະມານຫຼາຍ. ເຈົ້າເວົ້າມັນໄດ້ດີຫຼາຍ; ນັ້ນຄືລັກສະນະທີ່ມັນເປັນ.

ຄວາມຫຍຸ້ງຍາກທັງໝົດທີ່ຜູ້ຄົນປະສົບ ແລະ ຄວາມຄິດລົບ ແລະ ຄວາມອ່ອນແອທັງໝົດຂອງພວກເຂົາແມ່ນກ່ຽວຂ້ອງກັບອຸປະນິໄສທີ່ເສື່ອມຊາມຂອງພວກເຂົາໂດຍກົງ. ຖ້າອຸປະນິໄສທີ່ເສື່ອມຊາມຂອງພວກເຂົາສາມາດໄດ້ຮັບການແກ້ໄຂໄດ້, ມັນສາມາດເວົ້າໄດ້ວ່າຄວາມຫຍຸ້ງຍາກທັງໝົດໃນຄວາມເຊື່ອຂອງພວກເຂົາຈະໄດ້ຮັບການແກ້ໄຂ ບໍ່ຫຼາຍກໍໜ້ອຍ: ຈະບໍ່ມີຫຍັງດຶງພວກເຂົາກັບຈາກການສະແຫວງຫາຄວາມຈິງ, ພວກເຂົາຈະບໍ່ປະສົບກັບຄວາມຫຍຸ້ງຍາກໃນການປະຕິບັດຄວາມຈິງ ແລະ ບໍ່ມີຫຍັງຈະຫ້າມບໍ່ໃຫ້ພວກເຂົາຍອມຕໍ່ພຣະເຈົ້າ. ສະນັ້ນ, ການແກ້ໄຂອຸປະນິໄສທີ່ເສື່ອມຊາມຂອງຄົນໆໜຶ່ງຈຶ່ງສຳຄັນຫຼາຍ. ການທີ່ພຣະເຈົ້າຮຽກຮ້ອງໃຫ້ຜູ້ຄົນສະແຫວງຫາຄວາມຈິງ ແລະ ຊື່ສັດແມ່ນກ່ຽວຂ້ອງກັບການແກ້ໄຂອຸປະນິໄສທີ່ເສື່ອມຊາມ ແລະ ບັນລຸການປ່ຽນແປງໃນອຸປະນິໄສ. ເປົ້າໝາຍຂອງການສະແຫວງຫາຄວາມຈິງຄືການແກ້ໄຂບັນຫາໃນອຸປະນິໄສທີ່ເສື່ອມຊາມ ແລະ ການສະແຫວງຫາຄວາມຈິງແມ່ນເກີດຂຶ້ນເພື່ອບັນລຸການປ່ຽນແປງໃນອຸປະນິໄສ. ສະນັ້ນຄົນໆໜຶ່ງຈະສະແຫວງຫາຄວາມຈິງໄດ້ແນວໃດ? ຄົນໆໜຶ່ງຈະສາມາດຮັບເອົາຄວາມຈິງໄດ້ແນວໃດ? ເຮົາເວົ້າຫຍັງເມື່ອບໍ່ດົນມານີ້? (ໃຫ້ມີຄວາມເຊື່ອວ່າພຣະເຈົ້າມີອຳນາດສູງສຸດເໜືອທຸກສິ່ງ ແລະ ຍອມຕໍ່ສະພາບແວດລ້ອມທີ່ພຣະອົງໄດ້ວາງອອກ.) ແມ່ນແລ້ວ, ມີຄວາມເຊື່ອ, ຍອມ, ພະຍາຍາມຮຽນເອົາບົດຮຽນ, ສະແຫວງຫາຄວາມຈິງ ແລະ ຍຶດໝັ້ນກັບໜ້າທີ່ຂອງເຈົ້າໃນສະພາບແວດລ້ອມທີ່ພຣະເຈົ້າໄດ້ສ້າງຂຶ້ນ. ຖ້າເຈົ້າສາມາດຮຽນເອົາບົດຮຽນຈາກສະພາບແວດລ້ອມທີ່ພຣະເຈົ້າໄດ້ສ້າງ, ມັນຈະບໍ່ເປັນເລື່ອງງ່າຍສຳລັບເຈົ້າບໍທີ່ຈະຍອມ? (ແມ່ນແລ້ວ.) ເມື່ອເຈົ້າສະແຫວງຫາຄວາມຈິງ ແລະ ຮຽນເອົາບົດຮຽນຂອງເຈົ້າ, ມັນບໍ່ເປັນຈິງບໍທີ່ເຈົ້າຈະຫຼີກລ່ຽງຈາກການເປີດເຜີຍອຸປະນິໄສທີ່ເສື່ອມຊາມ ແລະ ຫ້າມເຈົ້າເອງບໍ່ໃຫ້ເປີດໂປງຄວາມຫົວຮ້ອນຂອງເຈົ້າ. ໃນລະຫວ່າງຂະບວນການນີ້, ເຈົ້າຈະບໍ່ຫຼີກລ່ຽງຈາກການໃຊ້ວິທີການຂອງມະນຸດ ແລະ ຄວາມຄິດຂອງມະນຸດເພື່ອຈັດການກັບຜູ້ຄົນ, ເຫດການ ແລະ ສິ່ງຕ່າງໆທີ່ພຣະເຈົ້າໄດ້ກຳນົດໄວ້ສຳລັບເຈົ້າບໍ? ໃນລັກສະນະນີ້, ເຈົ້າຈະບໍ່ຢູ່ໃນສະພາວະທີ່ປົກກະຕິບໍ? ແລ້ວເມື່ອເຈົ້າຢູ່ໃນສະພາວະທີ່ປົກກະຕິ, ເຈົ້າຈະບໍ່ສາມາດໃຊ້ຊີວິດຕໍ່ໜ້າພຣະເຈົ້າຢູ່ສະເໝີບໍ? ແລ້ວເຈົ້າຈະປອດໄພ. ຖ້າເຈົ້າສາມາດມາຢູ່ຕໍ່ໜ້າພຣະເຈົ້າຢູ່ເລື້ອຍໆ, ໃຊ້ຊີວິດຢູ່ຕໍ່ໜ້າພຣະອົງ, ສະແຫວງຫາຄວາມປະສົງຂອງພຣະອົງຢູ່ເລື້ອຍໆໃນສະພາບແວດລ້ອມທີ່ພຣະອົງໄດ້ຈັດໄວ້ໃຫ້ເຈົ້າ ແລະ ຍອມຕໍ່ທຸກຄົນ, ເຫດການ ແລະ ສິ່ງຕ່າງໆທີ່ພຣະອົງໄດ້ຈັດແຈງ, ແລ້ວເຈົ້າຈະບໍ່ໃຊ້ຊີວິດຢູ່ພາຍໃຕ້ສາຍຕາຂອງພຣະເຈົ້າ ແລະ ພາຍໃຕ້ການດູແລຂອງພຣະອົງຢູ່ສະເໝີບໍ? (ແມ່ນແລ້ວ.) ເມື່ອໂຊກຊະຕາຂອງເຈົ້າຢູ່ພາຍໃຕ້ອຳນາດສູງສຸດຂອງພຣະເຈົ້າ ແລະ ຖືກເຝົ້າເບິ່ງ ແລະ ຄຸ້ມຄອງໂດຍພຣະອົງ, ເມື່ອເຈົ້າມີຄວາມສຸກກັບການປົກປ້ອງຂອງພຣະເຈົ້າທຸກມື້, ເຈົ້າຈະບໍ່ເປັນຄົນທີ່ມີຄວາມສຸກທີ່ສຸດບໍ? (ຖືກຕ້ອງ.) ນັ້ນນີ້ຕອນຈົບຂອງການໂອ້ລົມຂອງພວກເຮົາກ່ຽວກັບຫົວຂໍ້ນີ້. ນັບຕັ້ງແຕ່ນີ້ຕໍ່ໄປ, ພວກເຈົ້າທຸກຄົນສາມາດໂອ້ລົມກ່ຽວກັບມັນຮ່ວມກັນ ແລະ ສະຫຼຸບ ແລະ ແບ່ງປັນຄວາມເຂົ້າໃຈຂອງພວກເຈົ້າກ່ຽວກັບມັນ. ຄິດໃຫ້ອອກວ່າຈະໃຊ້ຊີວິດຢ່າງມີຄວາມສຸກໄດ້ແນວໃດ ແລະ ຈະຮັບເອົາການຍອມຮັບຂອງພຣະເຈົ້າຄືດັ່ງທີ່ໂຢບເຮັດໄດ້ແນວໃດ, ເພື່ອວ່າພຣະເຈົ້າຈະຮັບເອົາເຈົ້າມາຢູ່ໃນຫົວໃຈຂອງພຣະອົງ ແລະ ເວົ້າວ່າເຈົ້າເປັນຄົນທີ່ພຣະອົງຮັກ; ຄິດໃຫ້ອອກວ່າຈະກ້າວເຂົ້າສູ່ເສັ້ນທາງທີ່ຖືກຕ້ອງໃນຊີວິດຄືກັບທີ່ໂຢບເຮັດໄດ້ແນວໃດ, ອັນໃດໃນສິ່ງນັ້ນທີ່ເປັນການຢຳເກງພຣະເຈົ້າ ແລະ ການຫຼີກເວັ້ນຈາກສິ່ງຊົ່ວຮ້າຍ.

ວັນທີ 25 ມັງກອນ 2017


ການຈ່າຍລາຄາເພື່ອຮັບເອົາຄວາມຈິງຄືສິ່ງທີ່ມີຄວາມໝາຍຢ່າງຍິ່ງໃຫຍ່

ຈຸດປະສົງຂອງການເຊື່ອໃນພຣະເຈົ້າແມ່ນເພື່ອຮັບເອົາຄວາມລອດພົ້ນ, ແຕ່ການຮັບເອົາຄວາມລອດພົ້ນເປັນເລື່ອງງ່າຍບໍ? ແມ່ນຫຍັງຄືສິ່ງທີ່ຍາກທີ່ສຸດກ່ຽວກັບມັນ? ມີຫຼາຍຄົນທີ່ບໍ່ສາມາດເຫັນສິ່ງນີ້ໄດ້ຢ່າງຊັດເຈນ, ແຕ່ການຮັບເອົາຄວາມຈິງເປັນສ່ວນທີ່ຫຍຸ້ງຍາກທີ່ສຸດແທ້ໆໃນການຮັບເອົາຄວາມລອດພົ້ນ. ສະນັ້ນ, ການທົນທຸກກັບຄວາມເຈັບປວດຫຼາຍຢ່າງ ແລະ ການຈ່າຍລາຄາເພື່ອທີ່ຈະຮັບເອົາຄວາມຈິງແມ່ນກຸ້ມຄ່າຢູ່ສະເໝີ, ບໍ່ວ່າເຈົ້າຈະໄດ້ຮັບຫຼາຍສໍ່າໃດກໍຕາມ. ສະນັ້ນເຈົ້າຕ້ອງທົນທຸກກັບຫຍັງເພື່ອທີ່ຈະຮັບເອົາຄວາມຈິງ? ເຈົ້າຕ້ອງທົນທຸກຜ່ານການພິພາກສາ ແລະ ການຂ້ຽນຕີ, ການທົດສອບ ແລະ ການຫຼໍ່ຫຼອມ ແລະ ການຖືກລິຮານ ແລະ ການຖືກຈັດການ, ເຈົ້າຕ້ອງທົນທຸກກັບການຂົ່ມເຫັງ ແລະ ຄວາມລຳບາກຍາກແຄ້ນທີ່ເກີດຂຶ້ນຈາກການຕິດຕາມພຣະເຈົ້າ, ເຈົ້າຕ້ອງທົນທຸກຜ່ານການຖືກຂັງຄຸກ ແລະ ການໃສ່ຮ້າຍ ແລະ ການປະນາມຈາກໂລກສາສະໜາ. ເຈ້ົາຕ້ອງອົດກັ້ນກັບຄວາມລຳບາກທັງໝົດນີ້. ຖ້າເຈົ້າສາມາດອົດທົນຜ່ານພວກມັນທັງໝົດ, ເຈົ້າກໍຈະສາມາດຮັບເອົາຄວາມຈິງໄດ້. ໃນຕອນນີ້, ຄົນສ່ວນໃຫຍ່ເຕັມໃຈທີ່ຈະສະແຫວງຫາຄວາມຈິງ. ພວກເຂົາເອົາໃຈໃສ່ກັບການປະຕິບັດໜ້າທີ່ຂອງພວກເຂົາໃຫ້ດີ ແລະ ພວກເຂົາຕ້ອງການຝຶກຝົນໃນການປະຕິບັດຄວາມຈິງໃນຂະນະທີ່ປະຕິບັດໜ້າທີ່ຂອງພວກເຂົາ ແລະ ເພື່ອຮັບເອົາຄວາມຈິງ. ການເຊື່ອໃນພຣະເຈົ້າ ແລະ ການເຮັດໜ້າທີ່ຂອງຄົນໆໜຶ່ງຄືເສັ້ນທາງທີ່ຖືກຕ້ອງໃນຊີວິດ. ມັນເປັນສິ່ງທີ່ຖືກຕ້ອງທີ່ຈະເລືອກເສັ້ນທາງນີ້ ແລະ ມັນເປັນສິ່ງທີ່ຈະໄດ້ຮັບພອນຈາກພຣະເຈົ້າຫຼາຍທີ່ສຸດ. ຜູ້ຄົນສາມາດສະຫຼະຕົນເອງເພື່ອພຣະອົງຢ່າງຈິງໃຈ ແລະ ປະຕິບັດໜ້າທີ່ຂອງສິ່ງຖືກສ້າງ. ນີ້ຄືຄວາມກະລຸນາ ແລະ ພອນທີ່ຍິ່ງໃຫຍ່ຂອງພຣະເຈົ້າ. ມີບາງຄົນທີ່ບໍ່ເຫັນຄວາມໝາຍສຳຄັນໃນການປະຕິບັດໜ້າທີ່ຢ່າງຊັດເຈນ, ຄົນທີ່ພະຍາຍາມຕໍ່ລອງກັບພຣະເຈົ້າຢູ່ສະເໝີ. ບໍ່ວ່າແມ່ນຫຍັງຈະເກີດຂຶ້ນກັບພວກເຂົາກໍຕາມ, ພວກເຂົາສາມາດຖືກຈຳກັດ ແລະ ລົບກວນໄດ້ຢູ່ສະເໝີ, ພວກເຂົາສາມາດຢູ່ພາຍໃຕ້ອິດທິພົນ ແລະ ແກວ່ງໄປມາຢູ່ສະເໝີ, ເຊິ່ງພາໃຫ້ພວກເຂົາບໍ່ສາມາດປະຕິບັດໜ້າທີ່ຂອງພວກເຂົາຢ່າງເປັນປົກກະຕິ ຈົນເຖິງຂອບເຂດທີ່ພວກເຂົາເຖິງກັບປະຖິ້ມໜ້າທີ່ຂອງພວກເຂົາ ແລະ ແລ່ນໜີ. ນັ້ນຄືສິ່ງທີ່ໜ້າເສົ້າໃຈ! ພວກເຂົາອາດຈະບໍ່ຮູ້ສຶກເສຍໃຈຫຼາຍ ແຕ່ເມື່ອໄພພິບັດເລີ່ມໃຫຍ່ຂຶ້ນ ແລະ ພາລະກິດຂອງພຣະເຈົ້າສິ້ນສຸດລົງ ແລະ ພຣະອົງເລີ່ມຕົ້ນໃຫ້ລາງວັນແກ່ຄົນດີ ແລະ ລົງໂທດຄົນຊົ່ວຮ້າຍ, ພວກເຂົາຈະຮູ້ຈັກເຖິງຜົນຕາມມາຈາກການກະທຳນີ້. ນັ້ນຄືເຫດຜົນທີ່ພວກເຈົ້າຕ້ອງອະທິຖານຮ່ວມກັນຢູ່ເລື້ອຍໆ, ສະຫງົບຕົນເອງຢູ່ຕໍ່ໜ້າພຣະເຈົ້າ, ອ່ານພຣະທຳຂອງພຣະອົງຫຼາຍຂຶ້ນ ແລະ ໂອ້ລົມຫຼາຍຂຶ້ນກ່ຽວກັບຄວາມຈິງ. ໃຫ້ປະຖິ້ມບັນຫາເຫຼົ່ານີ້ທີ່ບໍ່ມີຫຍັງກ່ຽວຂ້ອງກັບການສະແຫວງຫາຄວາມຈິງໃນຕອນນີ້, ເຊິ່ງເປັນສິ່ງທີ່ບໍ່ຄວນຖືກພິຈາລະນາໃນຕອນນີ້. ການແຕ່ງດອງ, ການເຮັດວຽກ, ອະນາຄົດຂອງຄົນໆໜຶ່ງ ແລະ ການປັກຫຼັກສ້າງຖານບໍ່ແມ່ນເລື່ອງດຽວທີ່ສຳຄັນໃນຊີວິດ ຫຼື ການຊອກຫາຕຳແໜ່ງຂອງຄົນໆໜຶ່ງໃນສັງຄົມ ແລະ ການມີກິນຢ່າງພຽງພໍກໍບໍ່ແມ່ນ. ບໍ່ມີຫຍັງໃນບັນດາສິ່ງເຫຼົ່ານີ້ທີ່ເປັນເລື່ອງສຳຄັນທີ່ສຸດໃນຊີວິດ. ສິ່ງທີ່ສຳຄັນທີ່ສຸດໃນຊີວິດແມ່ນຫຍັງ? ມັນຄືການປະຕິບັດໜ້າທີ່ ແລະ ການເຮັດໜ້າວຽກທີ່ສິ່ງຖືກສ້າງຄວນປະຕິບັດ ແລະ ດຳເນີນພາລະກິດຂອງພຣະເຈົ້າ ແລະ ສິ່ງທີ່ພຣະອົງຝາກຝັງໃຫ້ແກ່ເຈົ້ານັ້ນສຳເລັດ. ນັ້ນຄືສິ່ງທີ່ມີຄວາມໝາຍທີ່ສຸດ. ນັ້ນຄືຄວາມເດັດດ່ຽວທີ່ຜູ້ຄົນຄວນມີ.

ໃນຕອນນີ້, ພວກເຈົ້າທີ່ເຊື່ອໃນພຣະເຈົ້າສາມາດກິນ ແລະ ດື່ມພຣະທຳຂອງພຣະອົງໃນທຸກໆມື້ ແລະ ຄົນທີ່ສະແຫວງຫາຄວາມຈິງຫຼາຍຂຶ້ນກໍປະຕິບັດໜ້າທີ່ອີກດ້ວຍ. ນີ້ຄືຈຸດເລີ່ມຕົ້ນທີ່ຖືກຕ້ອງສຳລັບທິດທາງຂອງເຈົ້າໃນຊີວິດ, ສະນັ້ນເຈົ້າຄວນສືບຕໍ່ຍ່າງໃນເສັ້ນທາງນີ້ແນວໃດ? (ພວກເຮົາຄວນວາງພື້ນຖານໃນເສັ້ນທາງເຂົ້າສູ່ຊີວິດ.) ແມ່ນແລ້ວ, ຖ້າເຈົ້າຕ້ອງການຮັບເອົາຄວາມຈິງ ແລະ ຊີວິດ, ເຈົ້າກໍຕ້ອງວາງພື້ນຖານເທິງພຣະທຳຂອງພຣະເຈົ້າ. ສິ່ງນີ້ຈະເຮັດໃຫ້ເຈົ້າສາມາດເລີ່ມຍ່າງໃນເສັ້ນທາງແຫ່ງການສະແຫວງຫາຄວາມຈິງ, ເຊິ່ງເປັນສິ່ງດຽວທີ່ເປັນເປົ້າໝາຍ ແລະ ທິດທາງໃນຊີວິດ. ເຈົ້າຈະເປັນພຽງໜຶ່ງໃນຄົນທີ່ຖືກເລືອກ ແລະ ຖືກກຳນົດໄວ້ລ່ວງໜ້າຂອງພຣະເຈົ້າຢ່າງແທ້ຈິງ ຖ້າເຈົ້າປ່ອຍໃຫ້ພຣະທຳຂອງພຣະອົງ ແລະ ຄວາມຈິງວາງພື້ນຖານໃນຫົວໃຈຂອງເຈົ້າ. ໃນຕອນນີ້, ພື້ນຖານຂອງພວກເຈົ້າຍັງບໍ່ໝັ້ນຄົງ. ຖ້າແມ່ນແຕ່ການລໍ້ລວງໜ້ອຍໜຶ່ງຈາກຊາຕານເກີດຂຶ້ນກັບເຈົ້າ, ບໍ່ຕ້ອງເວົ້າເຖິງໄພພິບັດ ຫຼື ການທົດສອບທີ່ຍິ່ງໃຫຍ່, ພວກເຈົ້າສາມາດສັ່ນຄອນ ແລະ ສະດຸດ. ນີ້ຄືການຂາດພື້ນຖານ, ເຊິ່ງເປັນສິ່ງທີ່ອັນຕະລາຍຫຼາຍ! ຫຼາຍຄົນສະດຸດ ແລະ ທໍລະຍົດພຣະເຈົ້າເມື່ອການຂົ່ມເຫັງ ຫຼື ຄວາມລຳບາກຍາກແຄ້ນເກີດຂຶ້ນກັບພວກເຂົາ. ບາງຄົນເລີ່ມປະພຶດຢ່າງປະໝາດເລິນເລີ້ຫຼັງຈາກທີ່ພວກເຂົາໄດ້ຮັບສະຖານະບາງຢ່າງ ແລະ ຫຼັງຈາກນັ້ນ ພວກເຂົາກໍຖືກເປີດໂປງ ແລະ ຖືກຂັບໄລ່ອອກ. ພວກເຈົ້າທຸກຄົນສາມາດເຫັນສິ່ງເຫຼົ່ານີ້ໄດ້ຢ່າງຊັດເຈນຫຼາຍ. ສະນັ້ນ, ໃນຕອນນີ້ ພວກເຈົ້າຄວນກຳນົດທິດທາງ ແລະ ເປົ້າໝາຍທີ່ພວກເຈົ້າຄວນສະແຫວງຫາໃນຊີວິດກ່ອນ, ພ້ອມທັງເສັ້ນທາງທີ່ພວກເຈົ້າຄວນຍ່າງ ແລະ ຫຼັງຈາກນັ້ນກໍສະຫງົບຈິດໃຈຂອງພວກເຈົ້າ ແລະ ເຮັດວຽກໜັກ, ສະຫຼະຕົນເອງ, ທຸ້ມເທພະຍາຍາມ ແລະ ຈ່າຍລາຄາເພື່ອເປົ້າໝາຍນັ້ນ. ປະຖິ້ມສິ່ງອື່ນໆສຳລັບຕອນນີ້. ຖ້າເຈົ້າສືບຕໍ່ໄຕ່ຕອງກ່ຽວກັບພວກມັນ, ມັນຈະສົ່ງຜົນກະທົບຕໍ່ການປະຕິບັດໜ້າທີ່ຂອງເຈົ້າ ແລະ ມັນຈະສົ່ງຜົນກະທົບຕໍ່ເລື່ອງທີ່ສຳຄັນຢ່າງຍິ່ງໃນການທີ່ເຈົ້າສະແຫວງຫາຄວາມຈິງ ແລະ ຄວາມລອດພົ້ນຂອງເຈົ້າ. ຖ້າເຈົ້າຕ້ອງຄິດກ່ຽວກັບການຊອກຫາວຽກ, ການຫາເງິນ ແລະ ການກາຍມາເປັນຄົນລວຍ ແລະ ກ່ຽວກັບການສ້າງຖານະທີ່ໝັ້ນຄົງໃນສັງຄົມ ແລະ ກ່ຽວກັບການຊອກຫາຕຳແໜ່ງຂອງເຈົ້າ, ຖ້າເຈົ້າຕ້ອງຄິດກ່ຽວກັບການແຕ່ງດອງ ແລະ ການຊອກຫາຄູ່ສົມລົດ ແລະ ກ່ຽວກັບການຮັບເອົາຄວາມຮັບຜິດຊອບໃນການສະໜັບສະໜູນຄອບຄົວ ແລະ ການເຮັດໃຫ້ພວກເຂົາມີຊີວິດທີ່ດີ ແລະ ຖ້າເຈົ້າຍັງຕ້ອງການຮຽນຮູ້ທັກສະໃໝ່ໆບາງຢ່າງ, ເປັນເລີດ ແລະ ດີກວ່າຄົນອື່ນ, ການຄິດກ່ຽວກັບທັງໝົດນີ້ຈະບໍ່ເປັນເລື່ອງທີ່ອິດເມື່ອຍບໍ? ມີເທົ່າໃດຢ່າງທີ່ສາມາດເຂົ້າໄປໃນຄວາມຄິດຂອງເຈົ້າ? ບຸກຄົນໜຶ່ງມີພະລັງງານຫຼາຍສໍ່າໃດໃນຕະຫຼອດຊີວິດຂອງພວກເຂົາ? ຄົນໆໜຶ່ງມີປີດີໆເທົ່າໃດປີ? ໃນຊີວິດນີ້, ຜູ້ຄົນມີພະລັງງານຫຼາຍທີ່ສຸດລະຫວ່າງອາຍຸຊາວປີ ແລະ ສີ່ສິບປີ. ໃນຊ່ວງເວລານີ້, ພວກເຈົ້າຕ້ອງຊຳນານເລື່ອງຄວາມຈິງທີ່ຜູ້ເຊື່ອໃນພຣະເຈົ້າຄວນເຂົ້າໃຈ ແລະ ຫຼັງຈາກນັ້ນກໍເຂົ້າສູ່ຄວາມເປັນຈິງແຫ່ງຄວາມຈິງ ແລະ ຍອມຮັບການພິພາກສາ ແລະ ການຂ້ຽນຕີຂອງພຣະເຈົ້າ, ພ້ອມທັງການຫຼໍ່ຫຼອມ ແລະ ການທົດສອບຂອງພຣະອົງ ແລະ ໄປຮອດຈຸດທີ່ເຈົ້າບໍ່ປະຕິເສດພຣະເຈົ້າ, ບໍ່ວ່າຈະເປັນສະຖານະການຫຍັງກໍຕາມ. ນີ້ຄືສິ່ງພື້ນຖານທີ່ສຸດ. ຍິ່ງໄປກວ່ານັ້ນ, ບໍ່ວ່າຜູ້ໃດຈະໃຊ້ຄວາມຮັກ ແລະ ການແຕ່ງດອງເພື່ອລໍ້ລວງ ແລະ ຫຼອກລໍ້ເຈົ້າ ຫຼື ຄົນໃດໜຶ່ງຈະໃຫ້ຊື່ສຽງ, ຄວາມຮັ່ງມີ, ສະຖານະ ຫຼື ຜົນປະໂຫຍດກັບເຈົ້າຫຼາຍສໍ່າໃດກໍຕາມ, ເຈົ້າບໍ່ຄວນປະຖິ້ມໜ້າທີ່ຂອງເຈົ້າ ຫຼື ສິ່ງທີ່ສິ່ງຖືກສ້າງຄວນເຮັດ. ເຖິງແມ່ນວ່າພຣະເຈົ້າບໍ່ຕ້ອງການເຈົ້າໃນເວລາຕໍ່ມາ, ເຈົ້າກໍຍັງຄວນສະແຫວງຫາຄວາມຈິງ, ເຈົ້າກໍຍັງຄວນພະຍາຍາມຍ່າງຕາມເສັ້ນທາງແຫ່ງການຢຳເກງພຣະເຈົ້າ ແລະ ການຫຼີກເວັ້ນຈາກສິ່ງຊົ່ວຮ້າຍ. ເຈົ້າຕ້ອງໄປເຖິງຈຸດສູງນີ້ໃຫ້ໄດ້. ໃນລັກສະນະນັ້ນ, ຫຼາຍປີທີ່ເຈົ້າສະຫຼະຕົນເອງເພື່ອພຣະເຈົ້າຈະບໍ່ເສຍເປົ່າ. ຖ້າເຈົ້າໃຊ້ເວລາຫຼາຍປີທີ່ດີທີ່ສຸດຂອງເຈົ້າເພື່ອຄິດກ່ຽວກັບການຊອກຫາວຽກດີໆ ຫຼື ການຊອກຫາຄູ່ສົມລົດ, ການຫວັງທີ່ຈະມີຄວາມສຸກກັບຊີວິດໃນເນື້ອໜັງໃນຂະນະທີ່ເຊື່ອໃນພຣະເຈົ້າ, ເຮັດທັງສອງຢ່າງໃນເວລາດຽວກັນ, ແລ້ວຫຼັງຈາກສອງສາມປີ, ເຈົ້າອາດຈະຊອກຫາຄູ່ສົມລົດ, ແຕ່ງດອງ, ມີລູກ ແລະ ສ້າງເຮືອນ ແລະ ອາຊີບ ແຕ່ເຈົ້າຈະບໍ່ໄດ້ຮັບຫຍັງຈາກການເຊື່ອໃນພຣະເຈົ້າຕະຫຼອດປີເຫຼົ່ານັ້ນ, ເຈົ້າຈະບໍ່ໄດ້ຮັບຄວາມຈິງໃດໆ, ຫົວໃຈຂອງເຈົ້າຈະຮູ້ສຶກຫວ່າງເປົ່າ ແລະ ປີທີ່ດີທີ່ສຸດຂອງເຈົ້າຈະຫຼຸດລອຍໄປ. ເມື່ອເຈົ້າຫວນກັບໄປເບິ່ງຊ່ວງອາຍຸສີ່ສິບປີ, ເຈົ້າຈະມີຄອບຄົວ, ເຈົ້າຈະມີລູກ ແລະ ເຈົ້າຈະບໍ່ຢູ່ຄົນດຽວ, ແຕ່ເຈົ້າຈະຕ້ອງສະໜັບສະໜູນຄອບຄົວຂອງເຈົ້າ. ນັ້ນຄືຕ່ອງໂສ້ທີ່ເຈົ້າບໍ່ສາມາດເປັນອິດສະຫຼະໄດ້. ຖ້າເຈົ້າຕ້ອງການປະຕິບັດໜ້າທີ່ຂອງເຈົ້າ, ເຈົ້າຈະຕ້ອງເຮັດເຊັ່ນນັ້ນໃນຂະນະທີ່ຖືກລ່າມໃສ່ຕ່ອງໂສ້ຄອບຄົວຂອງເຈົ້າ. ບໍ່ວ່າຫົວໃຈຂອງເຈົ້າຈະໃຫຍ່ສໍ່າໃດກໍຕາມ, ເຈົ້າບໍ່ສາມາດເຮັດທັງສອງຢ່າງ. ເຈົ້າຈະບໍ່ສາມາດຕິດຕາມພຣະເຈົ້າໝົດໃຈ ແລະ ເຮັດໜ້າທີ່ຂອງເຈົ້າໄດ້ເປັນຢ່າງດີ. ມີຫຼາຍຄົນທີ່ປະຖິ້ມຄອບຄົວ ແລະ ສິ່ງທາງໂລກ, ແຕ່ຫຼັງຈາກທີ່ເຊື່ອໃນພຣະເຈົ້າໄດ້ສອງສາມປີ ພວກເຂົາຍັງສະແຫວງຫາຊື່ສຽງ, ກຳໄລ ແລະ ສະຖານະເທົ່ານັ້ນ. ພວກເຂົາບໍ່ໄດ້ຮັບຄວາມຈິງ ແລະ ພວກເຂົາເຖິງກັບບໍ່ມີຄຳພະຍານທີ່ເປັນຈິງກ່ຽວກັບປະສົບການໃດໆ. ສິ່ງນີ້ເປັນຄືກັນກັບການທີ່ພວກເຂົາເສຍເວລາຂອງພວກເຂົາ. ເມື່ອພວກເຂົາປະຕິບັດໜ້າທີ່ຂອງພວກເຂົາໃນຕອນນີ້, ພວກເຂົາບໍ່ເຂົ້າໃຈແມ່ນແຕ່ສ່ວນນ້ອຍໆໃນຄວາມຈິງ ແລະ ເມື່ອບາງສິ່ງເກີດຂຶ້ນກັບພວກເຂົາ, ພວກເຂົາບໍ່ຮູ້ວິທີທີ່ຈະຜະເຊີນໜ້າກັບມັນ. ສະນັ້ນພວກເຂົາເລີ່ມຮ້ອງໄຫ້ນໍ້າມູກໄຫຼ ແລະ ພວກເຂົາເຕັມໄປດ້ວຍຄວາມເສຍໃຈຫຼາຍ. ເມື່ອພວກເຂົາຄິດກັບໄປຫາຕອນເລີ່ມຕົ້ນ, ໄປຫາຄົນໜຸ່ມທຸກຄົນທີ່ດຳລົງຊີວິດໃນຄຣິສຕະຈັກຮ່ວມ, ເຮັດໜ້າທີ່ຂອງພວກເຂົາ, ຮ້ອງເພງນະມັດສະການ ແລະ ສັນລະເສີນພຣະເຈົ້າຮ່ວມກັນ, ພວກເຂົາກໍຄິດກ່ຽວກັບວ່າມື້ເຫຼົ່ານັ້ນດີແນວໃດ ແລະ ພວກເຂົາຕ້ອງການກັບຄືນໄປຫາເວລານັ້ນຫຼາຍສໍ່າໃດ! ໜ້າເສຍດາຍທີ່ໃນໂລກນີ້ບໍ່ມີວິທີຮັກສາສຳລັບຄວາມເສຍດາຍ. ບໍ່ມີຜູ້ໃດສາມາດຍ້ອນກັບເວລາໄດ້, ເຖິງແມ່ນວ່າພວກເຂົາຈະຕ້ອງການ. ບໍ່ມີທາງທີ່ຈະກັບໄປຫາຕອນເລີ່ມຕົ້ນ ແລະ ດຳລົງຊີວິດອີກຄັ້ງ. ນັ້ນຄືເຫດຜົນທີ່ວ່າຫຼັງຈາກໂອກາດໄດ້ຜ່ານໄປ, ມັນຈະບໍ່ກັບມາອີກຄັ້ງ. ຊີວິດຂອງບຸກຄົນໜຶ່ງຢູ່ໄດ້ດົນພຽງສອງສາມທົດສະວັດ, ຖ້າເຈົ້າພາດເວລາທີ່ເໝາະສົມທີ່ສຸດນີ້ໃນການສະແຫວງຫາຄວາມຈິງ, ຄວາມເສຍດາຍຂອງເຈົ້າຈະໄຮ້ປະໂຫຍດ. ບາງຄົນເຊື່ອໃນພຣະເຈົ້າຈົນເຖິງທຸກມື້ນີ້ ແລະ ພວກເຂົາຍັງສັບສົນ. ພວກເຂົາບໍ່ຮູ້ແທ້ໆວ່າພາລະກິດຂອງພຣະເຈົ້າໄປຮອດຂັ້ນຕອນໃດ. ໄພພິບັດທີ່ຍິ່ງໃຫຍ່ໄດ້ມາເຖິງ ແລະ ຄົນເຫຼົ່ານີ້ຍັງໃຊ້ຊີວິດໃນຄວາມຝັນໂດຍຄິດວ່າ: “ຍັງເຫຼືອເວລາອີກຫຼາຍກ່ອນທີ່ພຣະເຈົ້າຈະສຳເລັດພາລະກິດຂອງພຣະອົງ! ຕອນນີ້ຜູ້ຄົນຍັງກິນ, ດື່ມ ແລະ ແຕ່ງດອງຕາມປົກກະຕິ. ຂ້ານ້ອຍຕ້ອງຟ້າວ ແລະ ມີຄວາມສຸກກັບຊີວິດ, ຂ້ານ້ອຍບໍ່ສາມາດພາດໄດ້!” ພວກເຂົາຍັງປາຖະໜາຢາກໄດ້ຄວາມສະບາຍທາງເນື້ອໜັງ ໂດຍບໍ່ມີຄວາມກະຫາຍຫາຄວາມຈິງໃນຫົວໃຈຂອງພວກເຂົາແມ່ນແຕ່ໜ້ອຍດຽວ. ດ້ວຍວິທີນີ້, ພວກເຂົາພາດໂອກາດຄັ້ງດຽວໃນຊີວິດຂອງພວກເຂົາທີ່ຈະໄດ້ຮັບຄວາມລອດພົ້ນ. ໃນຄວາມເປັນຈິງແລ້ວ, ພຣະເຈົ້າເຮັດພາລະກິດເພື່ອຊ່ວຍມະນຸດຊາດໃຫ້ລອດພົ້ນ ແລະ ເມື່ອພາລະກິດແຫ່ງຄວາມລອດພົ້ນຂອງພຣະອົງສຳເລັດ, ເຖິງແມ່ນວ່າມີພຽງຄົນດຽວທີ່ລອດ, ພຣະເຈົ້າຈະບໍ່ຄິດວ່ານີ້ແມ່ນຈຳນວນໜ້ອຍເກີນໄປ. ພຣະເຈົ້າຈະຮັບເອົາໜຶ່ງຄົນນັ້ນ ແລະ ຄົນທີ່ເຫຼືອທັງໝົດຈະຖືກປະໄວ້ທາງຫຼັງ. ນີ້ຄືອຸປະນິໄສຂອງພຣະເຈົ້າ, ເຊິ່ງບໍ່ມີຜູ້ໃດສາມາດເຫັນໄດ້ຢ່າງຊັດເຈນ. ໃນຕອນທີ່ພຣະເຈົ້າຈະທຳລາຍໂລກດ້ວຍນໍ້າຖ້ວມ, ພຣະອົງໄດ້ສັ່ງໃຫ້ໂນອາສ້າງເຮືອໃຫຍ່ເພື່ອຊ່ວຍຄົນທີ່ເຊື່ອໃນພຣະອົງ. ເມື່ອເຮືອໃຫຍ່ສຳເລັດແລ້ວ, ມີພຽງແຕ່ສະມາຊິກແປດຄົນໃນຄອບຄົວຂອງໂນອາທີ່ເຂົ້າສູ່ເຮືອໃຫຍ່ ແລະ ໄດ້ຮັບຄວາມລອດພົ້ນຈາກພຣະເຈົ້າ. ເກີດຫຍັງຂຶ້ນກັບທຸກຄົນທີ່ເຫຼືອ? ພວກເຂົາທຸກຄົນຈົມຢູ່ໃນນໍ້າຖ້ວມ ແລະ ຕາຍໃນໄພພິບັດ. ໃນປັດຈຸບັນ, ມີຫຼາຍຄົນທີ່ເຫັນພຣະເຈົ້າກ່າວຄວາມຈິງທັງໝົດນີ້, ຄົນທີ່ຮູ້ເປັນຢ່າງດີວ່າພຣະເຈົ້າກຳລັງເຮັດພາລະກິດແຫ່ງຄວາມລອດພົ້ນ, ແຕ່ພວກເຂົາຍັງສົງໄສ, ມີແນວຄິດຂອງພວກເຂົາເອງ ແລະ ປະຕິເສດທີ່ຈະຍອມຮັບມັນ. ຄົນປະເພດນີ້ພໍໃຈກັບພວກເຂົາເອງ, ແຕ່ເມື່ອໄພພິບັດທີ່ຍິ່ງໃຫຍ່ມາເຖິງ, ພວກເຂົາຈະຖືກທຳລາຍ ແລະ ພວກເຂົາຈະກ່າວໂທດໃສ່ຜູ້ໃດສຳລັບສິ່ງນີ້? ໃນສາຍຕາຂອງພຣະເຈົ້າ, ຄົນທີ່ບໍ່ຍອມຮັບຄວາມລອດພົ້ນຂອງພຣະອົງຄືແມງໄມ້, ພວກເຂົາເປັນຜີທີ່ມີຊີວິດ, ພວກເຂົາແຮງຕໍ່າກວ່າສັດຮ້າຍ! ໃນຊ່ວງເວລາຄວາມລອດພົ້ນຂອງພຣະເຈົ້າ, ອຸປະນິໄສຂອງພຣະອົງມີຄວາມເມດຕາ, ມີຄວາມຮັກ ແລະ ໃຫ້ອະໄພ, ແຕ່ເມື່ອພາລະກິດແຫ່ງຄວາມລອດພົ້ນຂອງພຣະອົງສິ້ນສຸດລົງ, ພຣະອົງຈະບໍ່ໃຫ້ອະໄພມະນຸດອີກຕໍ່ໄປ. ພຣະເຈົ້າຈະເອົາມັນຄືນ ແລະ ຜູ້ຄົນຈະຜະເຊີນໜ້າກັບຄວາມໂກດຮ້າຍ ແລະ ຄວາມສະຫງ່າຜ່າເຜີຍຂອງພຣະອົງເທົ່ານັ້ນ. ໃນຕອນນີ້, ພວກເຈົ້າຍັງທັນເວລາສຳລັບຊ່ວງເວລາທີ່ຍິ່ງໃຫຍ່ນີ້. ພຣະເຈົ້າກຳລັງເຮັດພາລະກິດແຫ່ງການພິພາກສາໃນຍຸກສຸດທ້າຍ. ນີ້ຄືໂອກາດຄັ້ງໜຶ່ງ ແລະ ຄັ້ງດຽວທີ່ຜູ້ຄົນຈະຖືກຊ່ວຍໃຫ້ລອດພົ້ນ ແລະ ຖືກເຮັດໃຫ້ສົມບູນໂດຍພຣະເຈົ້າ. ພວກເຈົ້າທຸກຄົນປະຕິບັດໜ້າທີ່ໃນຊ່ວງເວລາທີ່ສຳຄັນນີ້ໃນການທີ່ພຣະເຈົ້າແຜ່ຂະຫຍາຍຂ່າວປະເສີດແຫ່ງອານາຈັກ. ນີ້ຄືຄວາມດີອົກດີໃຈທີ່ພິເສດຂອງພຣະເຈົ້າສຳລັບພວກເຈົ້າແທ້ໆ. ບໍ່ວ່າເຈົ້າຈະໄດ້ສຶກສາສາຂາຫຍັງກໍຕາມ ຫຼື ບໍ່ວ່າເຈົ້າຈະມີຂົງເຂດຄວາມຮູ້ຫຍັງກໍຕາມ ຫຼື ບໍ່ວ່າເຈົ້າຈະມີຂອງປະທານ ຫຼື ຄວາມຊຳນານຫຍັງກໍຕາມ, ໃນກໍລະນີໃດໜຶ່ງ ພຣະເຈົ້າກຳລັງສະແດງຄວາມກະລຸນາໃຫ້ແກ່ເຈົ້າໂດຍອະນຸຍາດໃຫ້ເຈົ້າໃຊ້ຄວາມຊຳນານນີ້ປະຕິບັດໜ້າທີ່ໃນເຮືອນຂອງພຣະອົງ. ນັ້ນຄືໂອກາດທີ່ເກີດຂຶ້ນໄດ້ຍາກ. ເມື່ອພຣະເຈົ້າກະທຳການ, ພຣະອົງບໍ່ມີອະຄະຕິຕໍ່ບຸກຄົນໃດໜຶ່ງ, ພຣະອົງປະຕິບັດຕໍ່ທຸກຄົນຢ່າງເທົ່າທຽມ. ພຣະເຈົ້າປະຕິບັດຕໍ່ຄົນໃດໜຶ່ງທີ່ຍອມຮັບ ແລະ ປະຕິບັດຄວາມຈິງດ້ວຍຄວາມກະລຸນາ ແລະ ພຣະອົງກຽດຊັງ ແລະ ປະຕິເສດຄົນໃດກໍຕາມທີ່ບໍ່ຮັກຄວາມຈິງ, ຄົນທີ່ເບື່ອໜ່າຍຄວາມຈິງ ແລະ ປະຕິເສດຄວາມຈິງ. ພຣະເຈົ້າທ່ຽງທຳຕໍ່ທຸກຄົນ. ຕາບໃດທີ່ເຈົ້າສາມາດຍອມຮັບຄວາມຈິງ ແລະ ຍອມຈຳນົນຕໍ່ພຣະເຈົ້າ, ພຣະເຈົ້າຈະປະຕິບັດຕໍ່ເຈົ້າດ້ວຍຄວາມກະລຸນາ ແລະ ພຣະອົງຈະບໍ່ໃຫ້ເຈົ້າຮັບຜິດຊອບສຳລັບການເຮັດຜິດໃນອະດີດຂອງເຈົ້າ. ບໍ່ວ່າພຣະເຈົ້າຈະເປີດທາງຊະນິດໃດກໍຕາມໃຫ້ແກ່ເຈົ້າ, ບໍ່ວ່າພຣະອົງຈະປະຕິບັດຕໍ່ເຈົ້າດ້ວຍຄວາມກະລຸນາຫຼາຍສໍ່າໃດກໍຕາມ, ໃນທີ່ສຸດແລ້ວ ພຣະອົງມີຄວາມປາຖະໜາດຽວ, ເຊິ່ງເປັນການເຮັດໃຫ້ເຈົ້າເຂົ້າໃຈຄວາມປະສົງຂອງພຣະອົງ, ຮຽນຮູ້ບົດຮຽນ ແລະ ເຂົ້າໃຈຄວາມຈິງໃນສະພາບແວດລ້ອມທີ່ເໝາະສົມກັບຄວາມກ້າວໜ້າໃນຊີວິດຂອງເຈົ້າ. ຫຼັງຈາກທີ່ພຣະທຳ ແລະ ຄວາມຈິງຂອງພຣະເຈົ້າໄດ້ສ້າງຂຶ້ນຢູ່ພາຍໃນເຈົ້າ ແລະ ກາຍມາເປັນຊີວິດຂອງເຈົ້າ ແລະ ເຈົ້າປະຕິບັດຕໍ່ພຣະເຈົ້າດັ່ງພໍ່ແມ່ທີ່ໃຫ້ກຳເນີດຄືນໃໝ່ຂອງເຈົ້າ ແລະ ເຈົ້າສາມາດບັນລຸການຍອມອ່ອນນ້ອມຕໍ່ພຣະເຈົ້າ ແລະ ການຢຳເກງພຣະເຈົ້າ, ເຈົ້າຈະເຮັດຕາມຄວາມປະສົງຂອງພຣະເຈົ້າ. ເຖິງແມ່ນວ່າພວກເຈົ້າສ່ວນໃຫຍ່ຂ້ອນຂ້າງໜຸ່ມ, ຖ້າພວກເຈົ້າທຸກຄົນໄດ້ຮັບຄວາມເດັດດ່ຽວ, ເຈົ້າເຕີບໃຫຍ່ໃນຊີວິດ, ເຈົ້າມີຄວາມຢຳເກງພຣະເຈົ້າໃນຫົວໃຈຂອງເຈົ້າ ແລະ ເຈົ້າສາມາດຍຶດໝັ້ນເມື່ອການທົດສອບ ແລະ ຄວາມລຳບາກຍາກແຄ້ນເກີດຂຶ້ນກັບເຈົ້າ ໂດຍການອ່ານພຣະທຳຂອງພຣະເຈົ້າ ແລະ ການເຂົ້າໃຈຄວາມຈິງ, ເຈົ້າກໍຈະມີວຸດທິພາວະ ແລະ ພຣະເຈົ້າຈະພໍໃຈ. ພຣະເຈົ້າຈະເວົ້າວ່າພຣະອົງບໍ່ໄດ້ຈ່າຍລາຄາທີ່ພຽນພະຍາຍາມຢ່າງສູນເປົ່າ ເມື່ອພຣະອົງປະຕິບັດຕໍ່ເຈົ້າດ້ວຍຄວາມກະລຸນາ. ພຣະອົງຈະເກັບກ່ຽວລາງວັນ, ພຣະອົງຈະເຫັນໝາກຜົນຈາກພາລະກິດຂອງພຣະອົງໃນເຈົ້າ ແລະ ພຣະອົງຈະຫຼຽວເບິ່ງສິ່ງນີ້ດ້ວຍຄວາມພໍໃຈ ແລະ ຄວາມປິຕິຍິນດີ. ຜົນຮັບນີ້ແມ່ນຖືກບັນລຸໂດຍພາລະກິດຂອງພຣະເຈົ້າທັງສິ້ນ; ມັນບໍ່ແມ່ນສິ່ງທີ່ມະນຸດຈະໂອ້ອວດໄດ້.

ພຣະເຈົ້າບໍ່ພຽງແຕ່ຈ່າຍລາຄາສຳລັບແຕ່ລະຄົນໃນຫຼາຍທົດສະວັດນັບຕັ້ງແຕ່ທີ່ພວກເຂົາເກີດຈົນເຖິງປັດຈຸບັນ. ດັ່ງທີ່ພຣະເຈົ້າເຫັນມັນ, ເຈົ້າໄດ້ມາສູ່ໂລກນີ້ຫຼາຍຄັ້ງຈົນນັບບໍ່ຖ້ວນ ແລະ ໄດ້ເກີດໃໝ່ຫຼາຍຄັ້ງຈົນນັບບໍ່ຖ້ວນ. ຜູ້ໃດຮັບຜິດຊອບເລື່ອງນີ້? ພຣະເຈົ້າຮັບຜິດຊອບເລື່ອງນີ້. ເຈົ້າບໍ່ມີທາງທີ່ຈະຮູ້ຈັກສິ່ງເຫຼົ່ານີ້ໄດ້. ແຕ່ລະຄັ້ງທີ່ເຈົ້າມາໃນໂລກນີ້, ພຣະເຈົ້າກໍດຳເນີນການຈັດແຈງສຳລັບເຈົ້າດ້ວຍຕົວເອງ: ພຣະອົງຈັດແຈງວ່າເຈົ້າຈະດຳລົງຊີວິດໄດ້ເທົ່າໃດປີ, ເຈົ້າຈະເກີດໃນຄອບຄົວປະເພດໃດ, ເຈົ້າຈະສ້າງເຮືອນ ແລະ ມີອາຊີບໃນເມື່ອໃດ, ພ້ອມທັງສິ່ງທີ່ເຈົ້າຈະເຮັດໃນໂລກນີ້ ແລະ ເຈົ້າຈະຫາລ້ຽງຊີບໄດ້ແນວໃດ. ພຣະເຈົ້າຈັດແຈງຫົນທາງໃຫ້ເຈົ້າໄດ້ຫາລ້ຽງຊີບ ເພື່ອວ່າເຈົ້າຈະສາມາດສຳເລັດພາລະກິດຂອງເຈົ້າໃນຊີວິດນີ້ໂດຍບໍ່ມີຫຍັງຂັດຂວາງ. ແລ້ວສຳລັບສິ່ງທີ່ເຈົ້າຄວນເຮັດໃນການເກີດໃໝ່ຄັ້ງຕໍ່ໄປຂອງເຈົ້າ, ພຣະເຈົ້າໄດ້ຈັດແຈງ ແລະ ສົ່ງມອບຊີວິດນັ້ນໃຫ້ແກ່ເຈົ້າຕາມສິ່ງທີ່ເຈົ້າຄວນມີ ແລະ ສິ່ງທີ່ຄວນມອບໃຫ້ແກ່ເຈົ້າ... ພຣະເຈົ້າໄດ້ດຳເນີນການຈັດແຈງເຫຼົ່ານີ້ເພື່ອເຈົ້າຫຼາຍຄັ້ງ ແລະ ໃນທີ່ສຸດແລ້ວ ເຈົ້າກໍເກີດໃນຍຸກສຸດທ້າຍ, ໃນຄອບຄົວປັດຈຸບັນຂອງເຈົ້າ. ພຣະເຈົ້າໄດ້ຈັດແຈງສະພາບແວດລ້ອມໃຫ້ແກ່ເຈົ້າເພື່ອວ່າເຈົ້າຈະສາມາດເຊື່ອໃນພຣະອົງ, ພຣະອົງອະນຸຍາດໃຫ້ເຈົ້າໄດ້ຍິນສຽງຂອງພຣະອົງ ແລະ ກັບມາຢູ່ຕໍ່ໜ້າພຣະອົງ ເພື່ອວ່າເຈົ້າຈະສາມາດຕິດຕາມພຣະອົງ ແລະ ປະຕິບັດໜ້າທີ່ໃນເຮືອນຂອງພຣະອົງ. ດ້ວຍການຊີ້ນໍາເຊັ່ນນັ້ນຈາກພຣະເຈົ້າເທົ່ານັ້ນ, ເຈົ້າຈຶ່ງໃຊ້ຊີວິດຈົນເຖິງມື້ນີ້. ເຈົ້າບໍ່ຮູ້ວ່າເຈົ້າໄດ້ເກີດເທົ່າໃດຄັ້ງຢູ່ທ່າມກາງມະນຸດ ຫຼື ລັກສະນະພາຍນອກຂອງເຈົ້າມີການປ່ຽນແປງເທົ່າໃດຄັ້ງ ຫຼື ເຈົ້າມີເທົ່າໃດຄອບຄົວ ຫຼື ເຈົ້າໄດ້ມີຊີວິດຕະຫຼອດເທົ່າໃດຍຸກ ແລະ ເທົ່າໃດລາຊະວົງ, ແຕ່ມືຂອງພຣະເຈົ້າຄໍ້າໜູນເຈົ້າຢູ່ຕະຫຼອດເວລາ ແລະ ພຣະອົງເຝົ້າເບິ່ງເຈົ້າຢູ່ສະເໝີ. ພຣະເຈົ້າເຮັດວຽກໜັກຫຼາຍເພື່ອຄົນໆໜຶ່ງ! ບາງຄົນເວົ້າວ່າ “ຂ້ານ້ອຍອາຍຸຫົກສິບປີ. ເປັນເວລາຫົກສິບປີ, ພຣະເຈົ້າໄດ້ເຝົ້າເບິ່ງຂ້ານ້ອຍ, ປົກປ້ອງຂ້ານ້ອຍ ແລະ ຊີ້ນໍາຂ້ານ້ອຍ. ເມື່ອຂ້ານ້ອຍເຖົ້າ, ຖ້າຂ້ານ້ອຍບໍ່ສາມາດປະຕິບັດໜ້າທີ່ ແລະ ຂ້ານ້ອຍບໍ່ເຮັດຫຍັງໄດ້, ພຣະເຈົ້າຍັງຈະດູແລຂ້ານ້ອຍບໍ?” ນີ້ບໍ່ແມ່ນສິ່ງທີ່ໂງ່ໆທີ່ຈະເວົ້າບໍ? ພຣະເຈົ້າບໍ່ໄດ້ມີອຳນາດສູງສຸດເໜືອໂຊກຊະຕາຂອງບຸກຄົນໜຶ່ງ ແລະ ເຝົ້າເບິ່ງພວກເຂົາ ແລະ ປົກປ້ອງພວກເຂົາພຽງແຕ່ຊົ່ວຊີວິດໜຶ່ງເທົ່ານັ້ນ. ຖ້າມັນເປັນເລື່ອງຊົ່ວຊີວິດໜຶ່ງ, ຕະຫຼອດຊີວິດໜຶ່ງເທົ່ານັ້ນ, ສິ່ງນັ້ນຈະບໍ່ສາມາດສະແດງໃຫ້ເຫັນວ່າພຣະເຈົ້າມີລິດທານຸພາບສູງສຸດ ແລະ ມີອຳນາດສູງສຸດເໜືອທຸກສິ່ງ. ແຮງງານທີ່ພຣະເຈົ້າໄດ້ເຮັດ ແລະ ລາຄາທີ່ພຣະອົງໄດ້ຈ່າຍສຳລັບບຸກຄົນໜຶ່ງບໍ່ແມ່ນພຽງແຕ່ເພື່ອຈັດແຈງສິ່ງທີ່ພວກເຂົາເຮັດໃນຊີວິດນີ້, ແຕ່ເພື່ອຈັດແຈງຈຳນວນຊີວິດທີ່ນັບບໍ່ຖ້ວນໃຫ້ແກ່ພວກເຂົາ. ພຣະເຈົ້າຮັບຜິດຊອບສຳລັບທຸກວິນຍານທີ່ເກີດໃໝ່ຢ່າງສົມບູນ. ພຣະອົງເຮັດພາລະກິດຢ່າງເອົາໃຈໃສ່, ຈ່າຍລາຄາຊີວິດຂອງພຣະອົງ, ຊີ້ນໍາທຸກຄົນ ແລະ ຈັດແຈງຊີວິດຂອງພວກເຂົາແຕ່ລະຄົນ. ພຣະເຈົ້າເຮັດວຽກໜັກ ແລະ ຈ່າຍລາຄາໃນລັກສະນະນີ້ເພື່ອມະນຸດ ແລະ ພຣະອົງປະທານຄວາມຈິງທັງໝົດນີ້ ແລະ ຊີວິດນີ້ໃຫ້ແກ່ມະນຸດ. ຖ້າຜູ້ຄົນບໍ່ປະຕິບັດໜ້າທີ່ຂອງສິ່ງທີ່ຖືກສ້າງຂຶ້ນໃນຍຸກສຸດທ້າຍເຫຼົ່ານີ້ ແລະ ພວກເຂົາບໍ່ກັບມາຢູ່ຕໍ່ໜ້າພຣະຜູ້ສ້າງ, ຖ້າໃນທີ່ສຸດແລ້ວ ບໍ່ວ່າພວກເຂົາຈະໄດ້ໃຊ້ຊີວິດຜ່ານຊີວິດ ແລະ ຮຸ່ນຄົນຫຼາຍສໍ່າໃດ, ພວກເຂົາຈະບໍ່ເຮັດໜ້າທີ່ຂອງພວກເຂົາໃຫ້ດີ ແລະ ພວກເຂົາຈະບໍ່ສາມາດບັນລຸຄວາມຮຽກຮ້ອງຂອງພຣະເຈົ້າ, ແລ້ວໜີ້ຂອງພວກເຂົາຕໍ່ພຣະເຈົ້າຈະບໍ່ມີຫຼາຍເກີນໄປບໍ? ພວກເຂົາບໍ່ຄູ່ຄວນກັບລາຄາທັງໝົດທີ່ພຣະເຈົ້າໄດ້ຈ່າຍບໍ? ພວກເຂົາຂາດຄວາມສຳນຶກຫຼາຍ, ພວກເຂົາບໍ່ສົມຄວນທີ່ຈະຖືກເອີ້ນວ່າຜູ້ຄົນ ຍ້ອນໜີ້ຂອງພວກເຂົາຕໍ່ພຣະເຈົ້າຈະມີຫຼາຍເກີນໄປ. ສະນັ້ນ, ໃນຊີວິດນີ້, ເຮົາບໍ່ໄດ້ເວົ້າກ່ຽວກັບຊີວິດກ່ອນໜ້າຂອງເຈົ້າ, ແຕ່ໃນຊີວິດນີ້ ຖ້າເຈົ້າບໍ່ສາມາດປະຖິ້ມສິ່ງຕ່າງໆທີ່ເຈົ້າຮັກ ຫຼື ສິ່ງພາຍນອກເພື່ອພາລະກິດຂອງເຈົ້າ, ເຊັ່ນ: ຄວາມສຸກທາງວັດຖຸ ແລະ ຄວາມຮັກ ແລະ ຄວາມປິຕິຍິນດີຂອງຄອບຄົວ, ຖ້າເຈົ້າບໍ່ປະຖິ້ມຄວາມສຸກໃນເນື້ອໜັງເພື່ອລາຄາທີ່ພຣະເຈົ້າຈ່າຍໃຫ້ແກ່ເຈົ້າ ຫຼື ຕອບແທນຄວາມຮັກຂອງພຣະເຈົ້າ, ເຈົ້າກໍຊົ່ວຮ້າຍຢ່າງແທ້ຈິງ! ໃນຄວາມເປັນຈິງແລ້ວ, ລາຄາໃດໜຶ່ງທີ່ເຈົ້າຈ່າຍໃຫ້ແກ່ພຣະເຈົ້າກໍກຸ້ມຄ່າ. ເມື່ອທຽບໃສ່ລາຄາທີ່ພຣະເຈົ້າຈ່າຍໃຫ້ເຈົ້າ, ຈຳນວນໜ້ອຍໆທີ່ເຈົ້າຖວາຍ ຫຼື ສະຫຼະໃຫ້ນັ້ນທຽບເທົ່າກັບຫຍັງ? ສ່ວນໜ້ອຍໆທີ່ເຈົ້າທົນທຸກທຽບເທົ່າກັບຫຍັງ? ເຈົ້າຮູ້ບໍວ່າພຣະເຈົ້າທົນທຸກຫຼາຍສໍ່າໃດ? ສ່ວນໜ້ອຍໆທີ່ເຈົ້າທົນທຸກບໍ່ສົມຄວນແກ່ການກ່າວເຖິງເລີຍ ເມື່ອທຽບມັນໃສ່ສິ່ງທີ່ພຣະເຈົ້າໄດ້ທົນທຸກ. ຍິ່ງໄປກວ່ານັ້ນ, ໂດຍການເຮັດໜ້າທີ່ຂອງເຈົ້າໃນຕອນນີ້ ເຈົ້າກຳລັງຮັບເອົາຄວາມຈິງ ແລະ ຊີວິດ ແລະ ໃນທີ່ສຸດແລ້ວ ເຈົ້າຈະຢູ່ລອດ ແລະ ເຂົ້າສູ່ອານາຈັກຂອງພຣະເຈົ້າ. ນັ້ນຊ່າງເປັນພອນທີ່ຍິ່ງໃຫຍ່! ໃນຂະນະທີ່ເຈົ້າຕິດຕາມພຣະເຈົ້າ, ບໍ່ວ່າເຈົ້າຈະທົນທຸກ ຫຼື ຈ່າຍລາຄາ, ເຈົ້າກໍກຳລັງເຮັດພາລະກິດກັບພຣະເຈົ້າແທ້ໆ. ບໍ່ວ່າພຣະເຈົ້າຈະຂໍໃຫ້ພວກເຮົາເຮັດຫຍັງກໍຕາມ, ພວກເຮົາຮັບຟັງພຣະທຳຂອງພຣະເຈົ້າ ແລະ ປະຕິບັດຕາມພວກມັນ. ຢ່າຂັດຂືນກັບພຣະເຈົ້າ ຫຼື ເຮັດຫຍັງກໍຕາມທີ່ນໍາເອົາຄວາມໂສກເສົ້າມາຫາພຣະອົງ. ເພື່ອທີ່ຈະເຮັດວຽກກັບພຣະເຈົ້າ, ເຈົ້າຕ້ອງທົນທຸກໜ້ອຍໜຶ່ງ ແລະ ເຈົ້າຕ້ອງປະຕິເສດ ແລະ ປ່ອຍວາງບາງຢ່າງ. ເຈົ້າຕ້ອງປະຖິ້ມຊື່ສຽງ ແລະ ຜົນປະໂຫຍດ, ສະຖານະ, ເງິນ ແລະ ຄວາມສຸກທາງໂລກ. ເຈົ້າເຖິງກັບຕ້ອງປະຖິ້ມສິ່ງຕ່າງໆ ເຊັ່ນ: ການແຕ່ງດອງ, ການເຮັດວຽກ ແລະ ຄວາມຄາດຫວັງຂອງເຈົ້າໃນໂລກ. ພຣະເຈົ້າຮູ້ບໍວ່າເຈົ້າໄດ້ປະຖິ້ມສິ່ງເຫຼົ່ານີ້? ພຣະເຈົ້າສາມາດເຫັນທຸກສິ່ງນີ້ບໍ? (ແມ່ນແລ້ວ). ພຣະເຈົ້າຈະເຮັດແນວໃດ ເມື່ອພຣະອົງເຫັນວ່າເຈົ້າໄດ້ປະຖິ້ມສິ່ງເຫຼົ່ານີ້? (ພຣະເຈົ້າຈະສະບາຍໃຈ ແລະ ພຣະອົງຈະພໍໃຈ). ພຣະເຈົ້າຈະບໍ່ພຽງແຕ່ພໍໃຈ ແລະ ເວົ້າວ່າ “ລາຄາທີ່ເຮົາໄດ້ຈ່າຍນັ້ນເກີດໝາກຜົນແລ້ວ. ຜູ້ຄົນເຕັມໃຈທີ່ຈະເຮັດວຽກຄຽງຂ້າງກັບເຮົາ, ພວກເຂົາມີຄວາມເດັດດ່ຽວນີ້ ແລະ ເຮົາໄດ້ຮັບເອົາພວກເຂົາແລ້ວ”. ບໍ່ວ່າພຣະເຈົ້າພໍໃຈ ຫຼື ມີຄວາມສຸກ, ເພິ່ງພໍໃຈ ຫຼື ສະບາຍໃຈ, ພຣະເຈົ້າບໍ່ໄດ້ມີພຽງແຕ່ທັດສະນະນັ້ນ. ພຣະອົງຍັງກະທຳການ ແລະ ພຣະອົງຕ້ອງການເຫັນຜົນຮັບທີ່ພາລະກິດຂອງພຣະອົງບັນລຸ, ຖ້າບໍ່ດັ່ງນັ້ນສິ່ງທີ່ພຣະອົງຮຽກຮ້ອງຈາກຜູ້ຄົນກໍຈະໄຮ້ຄວາມໝາຍ. ຄວາມກະລຸນາ, ຄວາມຮັກ ແລະ ຄວາມເຫັນອົກເຫັນໃຈທີ່ພຣະເຈົ້າສະແດງໃຫ້ແກ່ມະນຸດບໍ່ແມ່ນພຽງທັດສະນະປະເພດໃດໜຶ່ງ, ພວກມັນຄືຂໍ້ແທ້ຈິງເຊັ່ນກັນ. ນັ້ນແມ່ນຂໍ້ແທ້ຈິງຫຍັງ? ມັນເປັນເພາະພຣະເຈົ້າໃສ່ພຣະທຳຂອງພຣະອົງຢູ່ພາຍໃນເຈົ້າ, ສ່ອງແສງສະຫວ່າງໃຫ້ແກ່ເຈົ້າ ເພື່ອວ່າເຈົ້າອາດຈະເຫັນສິ່ງທີ່ເປັນຕາຮັກກ່ຽວກັບພຣະອົງ ແລະ ເຫັນວ່າໂລກນີ້ລ້ວນແລ້ວແຕ່ກ່ຽວກັບຫຍັງແທ້ໆ, ເພື່ອວ່າຫົວໃຈຂອງເຈົ້າຈະເຕັມໄປດ້ວຍແສງສະຫວ່າງ, ເຮັດໃຫ້ເຈົ້າເຂົ້າໃຈພຣະທຳຂອງພຣະອົງ ແລະ ຄວາມຈິງ. ດ້ວຍວິທີນີ້, ໂດຍທີ່ບໍ່ຮັບຮູ້ມັນ ເຈົ້າກໍໄດ້ຮັບຄວາມຈິງ. ພຣະເຈົ້າເຮັດພາລະກິດຫຼາຍຢ່າງໃນຕົວເຈົ້າໃນວິທີການທີ່ເປັນຈິງຫຼາຍ, ເຮັດໃຫ້ເຈົ້າສາມາດຮັບເອົາຄວາມຈິງ. ເມື່ອເຈົ້າໄດ້ຮັບຄວາມຈິງ, ເມື່ອເຈົ້າໄດ້ຮັບສິ່ງທີ່ລໍ້າຄ່າທີ່ສຸດເຊິ່ງເປັນຊີວິດຕະຫຼອດໄປເປັນນິດ, ຄວາມປະສົງຂອງພຣະເຈົ້າກໍບັນລຸແລ້ວ. ເມື່ອພຣະເຈົ້າເຫັນວ່າຜູ້ຄົນກຳລັງສະແຫວງຫາຄວາມຈິງ ແລະ ເຕັມໃຈທີ່ຈະຮ່ວມມືກັບພຣະອົງ, ພຣະອົງກໍມີຄວາມສຸກ ແລະ ພໍໃຈ. ຫຼັງຈາກນັ້ນພຣະອົງກໍມີທັດສະນະ ແລະ ໃນຂະນະທີ່ພຣະອົງມີທັດສະນະເຊັ່ນນັ້ນ, ພຣະອົງກໍໄປເຮັດພາລະກິດ ແລະ ຊົມເຊີຍ ແລະ ໃຫ້ພອນມະນຸດ. ພຣະອົງເວົ້າວ່າ “ເຮົາຈະໃຫ້ລາງວັນແກ່ເຈົ້າດ້ວຍພອນທີ່ເຈົ້າສົມຄວນໄດ້ຮັບ”. ແລ້ວຫຼັງຈາກນັ້ນ ເຈົ້າກໍຈະໄດ້ຮັບຄວາມຈິງ ແລະ ຊີວິດ. ເມື່ອເຈົ້າມີຄວາມຮູ້ກ່ຽວກັບພຣະຜູ້ສ້າງ ແລະ ເຈົ້າໄດ້ຮັບການຍົກຍ້ອງຈາກພຣະອົງ, ເຈົ້າຈະຍັງຮູ້ສຶກຫວ່າງເປົ່າໃນຫົວໃຈຂອງເຈົ້າບໍ? ເຈົ້າຈະບໍ່ຮູ້ສຶກ. ເຈົ້າຈະຮູ້ສຶກເຕັມລົ້ມ ແລະ ມີຄວາມຮູ້ສຶກສະໜຸກສະໜານ. ນີ້ບໍ່ແມ່ນຄວາມໝາຍຂອງການທີ່ຊີວິດຂອງຄົນໆໜຶ່ງມີຄຸນຄ່າບໍ? ນີ້ຄືສິ່ງທີ່ມີຄຸນຄ່າ ແລະ ມີຄວາມໝາຍທີ່ສຸດ.

ໃຫ້ເບິ່ງທີ່ໂຢບ: ເພິ່ນເຄີຍອະທິຖານຂໍໃຫ້ພຣະເຈົ້າມອບພູເຂົາທີ່ເຕັມໄປດ້ວຍປະສຸສັດ ແລະ ຄວາມລໍ້າລວຍຢ່າງຫຼວງຫຼາຍໃຫ້ແກ່ເພິ່ນບໍ? (ບໍ່). ເພິ່ນສະແຫວງຫາຫຍັງ? (ເພິ່ນສະແຫວງຫາເພື່ອຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ). ພຣະອົງເບິ່ງ “ການຢຳເກງພຣະເຈົ້າ ແລະ ການຫຼີກເວັ້ນຈາກສິ່ງຊົ່ວຮ້າຍ” ເປັນແນວໃດ? ພຣະເຈົ້າເວົ້າວ່າ: “ພຣະເຈົ້າເຫັນວ່າມັນເປັນສິ່ງທີ່ດີ”. ເມື່ອຜູ້ຄົນສະແຫວງຫາເພື່ອຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ, ມັນນໍາຄວາມປິຕິຍິນດີຫຼາຍທີ່ສຸດມາໃຫ້ພຣະເຈົ້າ ແລະ ມັນເປັນສິ່ງທີ່ພຣະອົງໃຫ້ພອນ. ພຣະເຈົ້າພຽງແຕ່ເວົ້າພຣະທຳເຫຼົ່ານີ້ ແລະ ບໍ່ໄດ້ເຮັດຫຍັງຕື່ມອີກບໍ? ພຣະເຈົ້າເຮັດຫຍັງອີກກັບໂຢບ? (ພຣະອົງທົດສອບໂຢບ). ພຣະເຈົ້າສົ່ງຊາຕານມາລໍ້ລວງໂຢບ ເພື່ອເອົາພູເຂົາທີ່ເຕັມດ້ວຍປະສຸສັດຂອງເພິ່ນ, ຄວາມລໍ້າລວຍທີ່ຫຼວງຫຼາຍຂອງເພິ່ນ, ລູກໆຂອງເພິ່ນ, ຄົນຮັບໃຊ້ຂອງເພິ່ນ, ພຣະອົງໄດ້ທົດສອບເພິ່ນ. ພຣະເຈົ້າຕ້ອງການບັນລຸຫຍັງຜ່ານການທົດສອບເພິ່ນ? ພຣະເຈົ້າຕ້ອງການຄຳພະຍານຂອງໂຢບ. ພຣະເຈົ້າໄດ້ມອບຫຍັງໃຫ້ແກ່ໂຢບໃນເວລານັ້ນ? ຜູ້ຄົນໄຕ່ຕອງວ່າ: “ພຣະເຈົ້າມອບຫຍັງໃຫ້ແກ່ໂຢບ? ປະສຸສັດ ແລະ ຄວາມລໍ້າລວຍທີ່ຫຼວງຫຼາຍຂອງເພິ່ນໄດ້ຖືກເອົາໄປ ແລະ ເພິ່ນເຫຼືອຫຍັງ? ພຣະເຈົ້າບໍ່ໄດ້ມອບຫຍັງໃຫ້ແກ່ເພິ່ນ!” ໃນທາງຜິວເຜີນ, ມັນເບິ່ງຄືກັບວ່າສິ່ງທີ່ພຣະເຈົ້າມອບໃຫ້ແກ່ໂຢບ, ພຣະອົງເອົາພວກມັນໄປ ແລະ ມັນປາກົດວ່າເຖິງແມ່ນໂຢບບໍ່ມີຫຍັງເຫຼືອ, ແຕ່ການທີ່ພຣະເຈົ້າເອົາໄປນັ້ນເອງກໍເປັນລາງວັນທີ່ຍິ່ງໃຫຍ່ກວ່າ. ບໍ່ມີຜູ້ໃດເຫັນຢ່າງຊັດເຈນເຖິງສິ່ງທີ່ພຣະເຈົ້າໃຫ້ລາງວັນແກ່ໂຢບ. ພຣະເຈົ້າຕ້ອງການຄຳພະຍານຂອງໂຢບ ແລະ ພຣະອົງກໍມອບໂອກາດໃຫ້ແກ່ໂຢບ. ນັ້ນເປັນໂອກາດປະເພດໃດ? ມັນເປັນໂອກາດທີ່ໂຢບຈະເປັນພະຍານໃຫ້ແກ່ພຣະເຈົ້າຢູ່ຕໍ່ໜ້າຊາຕານ ແລະ ທຸກຄົນ, ເປັນພະຍານເຖິງຄວາມເປັນຈິງໃນການທີ່ເພິ່ນຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ, ເປັນພະຍານເຖິງຂໍ້ແທ້ຈິງທີ່ເພິ່ນຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ, ເປັນພະຍານວ່າເພິ່ນເປັນມະນຸດທີ່ສົມບູນ ແລະ ທ່ຽງທຳ. ພຣະເຈົ້າບໍ່ໄດ້ມອບສິ່ງນີ້ໃຫ້ແກ່ໂຢບບໍ? ຖ້າພຣະເຈົ້າບໍ່ໄດ້ມອບໂອກາດນີ້ໃຫ້ແກ່ໂຢບ, ຊາຕານຈະກ້າເຄື່ອນໄຫວຕໍ່ຕ້ານໂຢບບໍ? (ບໍ່). ຊາຕານຈະບໍ່ກ້າຢ່າງແນ່ນອນ, ນັ້ນຄືສິ່ງທີ່ແນ່ນອນທີ່ສຸດ. ຖ້າຊາຕານບໍ່ກ້າລໍ້ລວງໂຢບ, ໂຢບຈະມີໂອກາດນີ້ບໍ? ເພິ່ນກໍຄົງຈະບໍ່ມີໂອກາດນີ້. ນັ້ນຄືເຫດຜົນທີ່ພຣະເຈົ້າມອບໂອກາດເຊັ່ນນັ້ນໃຫ້ແກ່ໂຢບ ເພື່ອພິສູດຕໍ່ທຸກຄົນວ່າເສັ້ນທາງທີ່ເພິ່ນຍ່າງ ນັ້ນກໍຄື ເສັ້ນທາງໃນການຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ ເປັນເສັ້ນທາງທີ່ຖືກຕ້ອງ, ພຣະເຈົ້າພົບວ່າມັນເປັນສິ່ງທີ່ສາມາດຍອມຮັບໄດ້ ແລະ ໂຢບເປັນມະນຸດທີ່ທ່ຽງທຳ ແລະ ສົມບູນ. ທຸກຄົນເຫັນສິ່ງເຫຼົ່ານີ້, ພຣະເຈົ້າກໍເຫັນພວກມັນເຊັ່ນກັນ ແລະ ໂຢບບໍ່ໄດ້ເຮັດໃຫ້ພຣະເຈົ້າຜິດຫວັງໃນທ່າມກາງໂອກາດນີ້. ເພິ່ນເປັນພະຍານໃຫ້ແກ່ພຣະເຈົ້າ, ເພິ່ນເອົາຊະນະຊາຕານ ແລະ ພຣະເຈົ້າເຫັນວ່າມັນຄືສິ່ງທີ່ດີ. ພຣະເຈົ້າໃຫ້ລາງວັນໂຢບໃນທີ່ສຸດບໍ? (ພຣະອົງໃຫ້). ແມ່ນຫຍັງຄືລາງວັນທີສອງຂອງພຣະເຈົ້າສຳລັບໂຢບ? ພຣະເຈົ້າເວົ້າວ່າການທີ່ໂຢບຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍເປັນສິ່ງທີ່ສາມາດຍອມຮັບໄດ້ສຳລັບພຣະເຈົ້າ. ໂຢບເປັນພະຍານໃຫ້ແກ່ພຣະເຈົ້າຢູ່ຕໍ່ໜ້າຊາຕານ ແລະ ພຣະເຈົ້າເຫັນວ່າທັງໝົດນີ້ເປັນສິ່ງທີ່ດີ. ພຣະອົງທັງປຶ້ມໃຈ ແລະ ພໍໃຈ ແລະ ພຣະອົງມີທັດສະນະລັກສະນະໃດໜຶ່ງ. ຫຼັງຈາກທີ່ພຣະເຈົ້າມີທັດສະນະນີ້, ພຣະອົງບໍ່ໄດ້ເຮັດຫຍັງອີກບໍ? ພຣະອົງເຮັດຫຍັງອີກ? ມັນເບິ່ງຄືກັບວ່າພວກເຈົ້າບໍ່ລຶ້ງເຄີຍກັບໜັງສືໂຢບຫຼາຍ. ພາຍໃຕ້ສະຖານະການຫຍັງທີ່ໂຢບເວົ້າວ່າ: “ຂ້ານ້ອຍໄດ້ຍິນຈາກພຣະອົງດ້ວຍການຟັງ ແຕ່ບັດນີ້ ຕາຂອງຂ້ານ້ອຍເຫັນພຣະອົງແລ້ວ”? ເພິ່ນກ່າວຄຳເວົ້າເຫຼົ່ານີ້ຫຼັງຈາກທີ່ເພິ່ນຮັບຟັງພຣະທຳທີ່ພຣະເຈົ້າກ່າວຕໍ່ເພິ່ນ. ໂຢບເຫັນພຣະເຈົ້າກ່ອນໜ້ານີ້ບໍ? (ບໍ່). ສຳລັບໂຢບ, ການໄດ້ຍິນສຽງຂອງພຣະເຈົ້າເປັນສິ່ງດຽວກັນກັບການເຫັນໃບໜ້າຂອງພຣະອົງ ແລະ ນັ້ນບໍ່ແມ່ນພອນທີ່ສິ່ງຖືກສ້າງປາຖະໜາຢາກໄດ້ຫຼາຍທີ່ສຸດບໍ? (ແມ່ນແລ້ວ). ໂຢບໄດ້ຮັບສິ່ງນີ້. ພວກເຈົ້າອິດສາເພິ່ນບໍ? (ແມ່ນແລ້ວ). ພອນນີ້ບໍ່ແມ່ນຮັບໄດ້ງ່າຍໆ. ສະນັ້ນເຈົ້າຈະສາມາດໄດ້ຮັບໂອກາດນີ້ ແລະ ຮັບຄວາມກະລຸນາ ແລະ ລາງວັນປະເພດນີ້ໄດ້ແນວໃດ? ເຈົ້າຕ້ອງເປັນພະຍານໃຫ້ແກ່ພຣະເຈົ້າ ເຊິ່ງຄວາມໝາຍວ່າເຈົ້າຕ້ອງເປັນພະຍານໃຫ້ແກ່ພຣະເຈົ້າໃນທ່າມກາງການລໍ້ລວງຂອງຊາຕານ. ເຈົ້າຕ້ອງຍ່າງໃນເສັ້ນທາງຂອງການຢຳເກງພຣະເຈົ້າ ແລະ ການຫຼີກເວັ້ນຈາກສິ່ງຊົ່ວຮ້າຍ. ເຈົ້າຕ້ອງເຮັດໃຫ້ພຣະເຈ້ົາເວົ້າວ່າ “ພຣະເຈົ້າເຫັນວ່າມັນເປັນສິ່ງທີ່ດີ”. ເມື່ອພຣະເຈົ້າຮູ້ສຶກປຶ້ມໃຈ ແລະ ພໍໃຈ ແລະ ພຣະອົງເຫັນວ່າຄຳພະຍານຂອງເຈົ້າ ແລະ ທຸກສິ່ງທີ່ເຈົ້າເຮັດແມ່ນເປັນສິ່ງທີ່ດີ, ເມື່ອພຣະເຈົ້າເວົ້າວ່າເຈົ້າເປັນຄົນທີ່ສົມບູນແບບ ແລະ ເປັນຄົນທີ່ສະແຫວງຫາຄວາມຈິງ, ເຈົ້າກໍຈະສາມາດໄດ້ຮັບພອນຂອງພຣະອົງ. ຫຼັງຈາກທີ່ໂຢບໄດ້ຍິນສຽງຂອງພຣະເຈົ້າ, ພຣະເຈົ້າເຮັດຫຍັງອີກ? ພຣະອົງມອບໃຫ້ໂຢບຫຼາຍກວ່າທີ່ພຣະອົງເຄີຍເຮັດມາກ່ອນ. ໂຢບຮັ່ງມີກວ່າທີ່ເພິ່ນເປັນໃນເມື່ອກ່ອນ. ຖ້າເພິ່ນເປັນມະຫາເສດຖີຫຼາຍລ້ານກ່ອນໜ້າ, ເພິ່ນອາດຈະເປັນມະຫາເສດຖີພັນລ້ານຫຼັງຈາກນັ້ນ. ເຈົ້າເຫັນແລ້ວວ່າຖ້າບຸກຄົນໜຶ່ງຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ, ມັນເປັນສິ່ງງ່າຍໆສຳລັບພວກເຂົາທີ່ຈະກາຍມາເປັນມະຫາເສດຖີພັນລ້ານ; ມັນເປັນເລື່ອງຄຳເວົ້າດຽວສຳລັບພຣະເຈົ້າ. ນັ້ນຄືຄວາມກະລຸນາຂອງພຣະເຈົ້າ. ໂຢບຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ເພິ່ນໄດ້ຮັບພອນຂອງພຣະເຈົ້າ.

ສິ່ງທີ່ພຣະເຈົ້າມອບໃຫ້ແກ່ຜູ້ຄົນມີຫຼາຍກວ່າສິ່ງທີ່ພວກເຂົາສາມາດຮ້ອງຂໍ ຫຼື ຈິນຕະນາການ, ແຕ່ຖ້າເຈົ້າຕ້ອງການຮັບລາງວັນທີ່ຫຼາຍກວ່າສິ່ງໃດກໍຕາມທີ່ເຈົ້າສາມາດຮ້ອງຂໍ ຫຼື ຈິນຕະນາການໄດ້, ເຈົ້າຕ້ອງປະຕິບັດຕາມວີທີທາງຂອງພຣະເຈົ້າ. ການປະຕິບັດຕາມວິທີທາງຂອງພຣະເຈົ້າບໍ່ແມ່ນເລື່ອງງ່າຍ. ຜູ້ຄົນຕ້ອງຈ່າຍລາຄາ, ແຕ່ລາຄານັ້ນບໍ່ໄດ້ຈ່າຍຢ່າງສູນເປົ່າ, ມັນຈະໄດ້ຮັບລາງວັນ. ຜູ້ຄົນຄິດວ່າພຣະເຈົ້າພຽງແຕ່ມີທັດສະນະປະເພດໃດໜຶ່ງຕໍ່ພວກເຂົາ, ພຣະອົງບໍ່ເຮັດຫຍັງ, ພຣະອົງເຝົ້າເບິ່ງພວກເຂົາຢູ່ສະເໝີ, ເບິ່ງວ່າພວກເຂົາປະພຶດແນວໃດ. ນັ້ນແມ່ນລັກສະນະທີ່ມັນເປັນແທ້ໆບໍ? ບໍ່ແມ່ນ. ພຣະເຈົ້າເປັນຄືກັບພໍ່ແມ່ແທ້ໆ. ຖ້າເຈົ້າຮັບຟັງພໍ່ແມ່ຂອງເຈົ້າ, ຖ້າເຈົ້າມີເຫດຜົນ, ຖ້າເຈົ້າເອົາໃຈໃສ່ກັບໜ້າທີ່ທີ່ເໝາະສົມຂອງເຈົ້າ ແລະ ທົນທຸກໃນຈຳນວນທີ່ບໍ່ໜ້ອຍເພື່ອຕິດຕາມເສັ້ນທາງທີ່ຖືກຕ້ອງ, ພໍ່ແມ່ຂອງເຈົ້າຈະຮູ້ສຶກແນວໃດ? ພໍ່ແມ່ຂອງເຈົ້າຈະຮູ້ສຶກຮັກ ແລະ ໂສກເສົ້າສຳລັບເຈົ້າ. ພວກເຂົາພຽງແຕ່ກະຕືລືລົ້ນເກີນໄປທີ່ຈະປະຖິ້ມຊີວິດຂອງພວກເຂົາເພື່ອລູກໆຂອງພວກເຂົາ ແລະ ບັນເທົາຄວາມທົນທຸກຂອງລູກໆຂອງພວກເຂົາ, ເພື່ອໃຫ້ແນ່ໃຈວ່າພວກເຂົາກິນດີ, ສວມໃສ່ເສື້ອຜ້າທີ່ດີໆ ແລະ ມີຄວາມສຸກກັບຊີວິດ. ແລ້ວພວກເຂົາກໍພໍໃຈ. ພວກເຂົາບໍ່ຕ້ອງການໃຫ້ເຈົ້າທົນທຸກເລີຍ. ນີ້ຄືຫົວໃຈຂອງພໍ່ແມ່. ເມື່ອທຽບໃສ່ຫົວໃຈຂອງພໍ່ແມ່, ຫົວໃຈຂອງພຣະເຈົ້າດີກວ່ານັ້ນແທ້ໆ, ສວຍງາມກວ່າ, ມີເມດຕາກວ່າ. ຫົວໃຈຂອງພຣະອົງບໍ່ສາມາດມີໜ້ອຍກວ່າສິ່ງນີ້ໄດ້. ພວກເຈົ້າທຸກຄົນສາມາດເຂົ້າໃຈໜ້ອຍໜຶ່ງກ່ຽວກັບຫົວໃຈຂອງພໍ່ແມ່ຂອງພວກເຈົ້າ. ພວກເຈົ້າທຸກຄົນຮູ້ເປັນຢ່າງດີຫຼາຍວ່າພໍ່ແມ່ຂອງພວກເຈົ້າດີແນວໃດກັບພວກເຈົ້າ ແລະ ພວກເຈົ້າທຸກຄົນຕ້ອງການໃຫ້ກຽດພໍ່ແມ່ຂອງພວກເຈົ້າ. ສະນັ້ນ, ເຈົ້າຄວນໃຊ້ຄວາມກະຕັນຍູນັ້ນເພື່ອພິຈາລະນາເຖິງຫົວໃຈຂອງພຣະເຈົ້າ. ຄົນທີ່ເຮັດເຊັ່ນນັ້ນກໍມີຄວາມສຳນຶກຈຳນວນຫຼາຍທີ່ສຸດ. ເດັກນ້ອຍສາມາດຮູ້ສຶກເຖິງຄວາມຮັກທີ່ພໍ່ແມ່ຂອງພວກເຂົາມີໃຫ້ພວກເຂົາ, ແຕ່ຜູ້ຄົນຄວນທີ່ຈະສາມາດຮູ້ສຶກເຖິງຄວາມຮັກທີ່ພຣະເຈົ້າມີໃຫ້ພວກເຂົາຫຼາຍຂຶ້ນ ເພາະທຸກສິ່ງທີ່ພວກເຂົາມີແມ່ນຖືກຈັດແຈງ ແລະ ປັ້ນແຕ່ງໂດຍພຣະເຈົ້າ. ມີພຽງແຕ່ພຣະເຈົ້າທີ່ສາມາດຕັດສິນໃຈທຸກສິ່ງສຳລັບບຸກຄົນໜຶ່ງ. ພໍ່ແມ່ບໍ່ສາມາດຕັດສິນໃຈທຸກຢ່າງສຳລັບລູກ, ບໍ່ວ່າຄວາມຮັກຂອງພວກເຂົາຈະມີຫຼາຍສໍ່າໃດກໍຕາມ. ຢ່າງໜ້ອຍທີ່ສຸດ, ພໍ່ແມ່ບໍ່ມີຄວາມຈິງ. ຄວາມຮັກຂອງພວກເຂົາເກີດຈາກເນື້ອໜັງ ແລະ ຄວາມຮູ້ສຶກ; ມັນບໍ່ສາມາດຊ່ວຍໃຫ້ຄົນໃດໜຶ່ງອອກຈາກຄວາມເສື່ອມຊາມຢ່າງແນ່ນອນ ຫຼື ມັນບໍ່ສາມາດໃຫ້ພວກເຂົາມີການເຕີບໃຫຍ່ໃນຊີວິດແມ່ນແຕ່ໜ້ອຍດຽວ. ມີພຽງແຕ່ຄວາມຮັກຂອງພຣະເຈົ້າຈຶ່ງສາມາດຊ່ວຍຜູ້ຄົນໃຫ້ລອດພົ້ນໄດ້. ພຣະທຳຂອງພຣະເຈົ້າສາມາດນໍາພາຜູ້ຄົນ ແລະ ບຳລຸງລ້ຽງພວກເຂົາ ເພື່ອວ່າພວກເຂົາອາດຈະຍ່າງໃນເສັ້ນທາງທີ່ຖືກຕ້ອງໃນຊີວິດ. ເຈົ້າສາມາດເຫັນໄດ້ວ່າຄວາມຮັກຂອງພຣະເຈົ້າຫຼາຍກວ່າຄວາມຮັກຂອງພໍ່ແມ່ສໍ່າໃດ. ພຣະເຈົ້າສະແດງໃຫ້ຜູ້ຄົນເຫັນການຄຳນຶງທຸກຢ່າງ! ພໍ່ແມ່ຂອງເຈົ້າໃຫ້ກຳເນີດເຈົ້າ ແລະ ສຳລັບພວກເຂົາແລ້ວ ເຈົ້າກໍເປັນເນື້ອໜັງ ແລະ ເລືອດຂອງພວກເຂົາເອງ. ພວກເຂົາດູແລເຈົ້າ, ທະນຸຖະໜອມ ແລະ ປົກປ້ອງເຈົ້າຫຼາຍ, ສະນັ້ນເຈົ້າຄິດວ່າພຣະເຈົ້າເບິ່ງມະນຸດແນວໃດ, ເຊິ່ງເປັນຜູ້ທີ່ພຣະອົງສ້າງຂຶ້ນດ້ວຍມືຂອງພຣະອົງເອງ? ພຣະເຈົ້າທະນຸຖະໜອມມະນຸດຄືກັບວ່າພວກເຂົາເປັນລູກຂອງພຣະອົງເອງ; ຜູ້ຄົນເປັນເນື້ອໜັງ ແລະ ເລືອດຂອງພຣະອົງ. ມັນບໍ່ເປັນຄືກັບແນວຄິດຂອງມະນຸດທີ່ພໍ່ແມ່ໃຫ້ກຳເນີດລູກ ແລະ ມີຄວາມເຊື່ອມໂຍງກັນໂດຍສາຍພົວພັນທາງເລືອດ. ພຣະເຈົ້າໄດ້ສ້າງຜູ້ຄົນດ້ວຍມືຂອງພຣະອົງເອງ, ແຕ່ພຣະອົງເປົ່າລົມຫາຍໃຈຂອງພຣະອົງເຂົ້າໃສ່ພວກເຂົາ ແລະ ພຣະອົງມີຄວາມຄາດຫວັງສຳລັບພວກເຂົາ. ພຣະເຈົ້າໄດ້ຝາກຝັງຜູ້ຄົນດ້ວຍຄວາມຫວັງຂອງພຣະອົງ; ພຣະອົງມີຂໍ້ຮຽກຮ້ອງຈາກພວກເຂົາ ແລະ ພຣະອົງໄດ້ຝາກຝັງສິ່ງຕ່າງໆກັບພວກເຂົາ. ພຣະເຈົ້າບໍ່ພຽງແຕ່ສ້າງມະນຸດ, ເປົ່າລົມຫາຍໃຈເຂົ້າໃສ່ພວກເຂົາ, ເຮັດໃຫ້ພວກເຂົາມີຊີວິດ ແລະ ຫຼັງຈາກນັ້ນພາລະກິດຂອງພຣະອົງກໍສຳເລັດ. ມັນບໍ່ໄດ້ເປັນຄືກັບວ່າມະນຸດຊາດບໍ່ດີ, ພຣະເຈົ້າພຽງແຕ່ສາມາດສ້າງມັນຂຶ້ນໃໝ່ ເພາະພຣະເຈົ້າມີລິດອຳນາດ ແລະ ມີອຳນາດໄພສານທີ່ສຸດ. ຫຼັງຈາກທີ່ພຣະເຈົ້າສ້າງມະນຸດ, ພຣະອົງຮູ້ສຶກກັງວົນສຳລັບພວກເຂົາ. ມະນຸດຄືເນື້ອໜັງ ແລະ ເລືອດຂອງພຣະອົງ, ພວກເຂົາເປັນເພື່ອນເດີນທາງຂອງພຣະອົງ ແລະ ໃນເວລາດຽວກັນໃນແຜນການຄຸ້ມຄອງຂອງພຣະອົງ, ພວກເຂົາກໍເປັນຜູ້ທີ່ເຊື່ອໃຈໄດ້ ແລະ ຜູ້ແບກຮັບຄວາມຫວັງທັງໝົດຂອງພຣະອົງ. ໃນທີ່ສຸດແລ້ວ, ພຣະອົງຕ້ອງການທີ່ຈະເຫັນຄວາມຫວັງໃນຄົນເຫຼົ່ານີ້ ແລະ ຮັບເອົາຜົນຮັບ. ອີງໃສ່ສິ່ງນີ້, ຖ້າພວກເຈົ້າສາມາດສະແດງຄວາມເຂົ້າໃຈບາງຢ່າງສຳລັບເຈດຕະນາ ແລະ ຄວາມປະສົງຂອງພຣະເຈົ້າ, ສິ່ງນັ້ນຈະບໍ່ເຮັດໃຫ້ຄວາມເຂົ້າໃຈຂອງພວກເຈົ້າເລິກເຊິ່ງຂຶ້ນໜ້ອຍໜຶ່ງບໍ? (ແມ່ນແລ້ວ, ມັນຈະເປັນເຊັ່ນນັ້ນ). ດັ່ງທີ່ພໍ່ແມ່ທີ່ຕ້ອງການໃຫ້ລູກໆຂອງພວກເຂົາຮໍ່າຮຽນ ແລະ ເປັນເລີດໃນຊີວິດ, ຄົນທີ່ຢູ່ຂ້າງລູກໆຂອງພວກເຂົາໃນຂະນະທີ່ພວກເຂົາຮໍ່າຮຽນ, ວີລົມໃຫ້ພວກເຂົາ, ເຫຍັ້້ນນໍ້າຊາໃຫ້ແກ່ພວກເຂົາໃນຊ່ວງເວລາຕໍ່ມາ, ເຮັດອາຫານທີ່ລົດຊາດດີຈຳນວນໜຶ່ງໃຫ້ແກ່ພວກເຂົາເມື່ອຮອດເວລາກິນ. ພໍ່ແມ່ເຫຼົ່ານັ້ນບໍ່ຮູ້ຈັກວ່າຈະເຮັດແນວໃດໃຫ້ດີກວ່ານີ້, ຄວາມຄິດຂອງພວກເຂົາໝຸນຢູ່ອ້ອມລູກໆຂອງພວກເຂົາຢູ່ສະເໝີ. ພໍ່ແມ່ຂອງເຈົ້າບໍ່ປະຕິບັດຕໍ່ເຈົ້າເຊັ່ນນີ້ ເພາະພວກເຂົາມີຄວາມຄາດຫວັງຈາກເຈົ້າ, ເພາະພວກເຂົາໄດ້ວາງຄວາມຫວັງຂອງພວກເຂົາໄວ້ໃນຕົວເຈົ້າບໍ? ຖ້າເຈົ້າບໍ່ຮັບຟັງພວກເຂົາ ແລະ ສືບຕໍ່ບໍ່ເຊື່ອຟັງພວກເຂົາ, ສິ່ງນັ້ນຈະບໍ່ເຮັດໃຫ້ພວກເຂົາເຈັບປວດບໍ? ພວກເຂົາຈະບໍ່ເສົ້າໃຈບໍ? (ພວກເຂົາຈະເສົ້າໃຈ). ແລ້ວໃຫ້ໄຕ່ຕອງກ່ຽວກັບຄວາມປະສົງຂອງພຣະເຈົ້າໂດຍອີງໃສ່ແນວຄິດນີ້. ເມື່ອພຣະເຈົ້າເບິ່ງມະນຸດ, ບໍ່ວ່າພວກເຂົາຈະອາຍຸເຖົ້າສໍ່າໃດກໍຕາມ, ພວກເຂົາກໍເປັນເດັກນ້ອຍໃນສາຍຕາຂອງພຣະອົງ. ຖ້າເຈົ້າເວົ້າວ່າ “ຂ້ານ້ອຍອາຍຸແປດສິບປີ”, ພຣະເຈົ້າຈະເວົ້າວ່າເຈົ້າເປັນເດັກນ້ອຍ. ຖ້າເຈົ້າເວົ້າວ່າ “ຂ້ານ້ອຍອາຍຸຊາວປີ”, ເຈົ້າກໍຍິ່ງເປັນເດັກນ້ອຍຫຼາຍຂຶ້ນ. ບໍ່ວ່າເຈົ້າຈະແປດສິບ, ແປດຮ້ອຍ ຫຼື ແປດພັນປີ, ມະນຸດທຸກຄົນກໍເປັນເດັກນ້ອຍໃນສາຍຕາຂອງພຣະເຈົ້າ. ຈາກມຸມມອງຂອງພຣະເຈົ້າ, ອາຍຸບໍ່ໄດ້ສ້າງຄວາມແຕກຕ່າງຫຍັງເລີຍ. ໃນສາຍຕາຂອງພຣະເຈົ້າ, ທຸກຄົນເປັນເດັກນ້ອຍແຮກເກີດ ແລະ ເປັນເດັກນ້ອຍ; ນັ້ນຄືວິທີການທີ່ພຣະເຈົ້າເບິ່ງມະນຸດຊາດ. ນັ້ນຄືເຫດຜົນທີ່ວ່າໃນສາຍຕາຂອງພຣະເຈົ້າ, ເຈົ້າຄືເນື້ອໜັງ ແລະ ເລືອດຂອງພຣະອົງ ແລະ ເປັນໜຶ່ງໃນເພື່ອນເດີນທາງຂອງພຣະອົງ. ແລ້ວເຈົ້າຈະສາມາດມີຄຸນສົມບັດທີ່ຈະກາຍມາເປັນເນື້ອໜັງ ແລະ ເລືອດຂອງພຣະອົງ, ເປັນເພື່ອນເດີນທາງຂອງພຣະອົງ, ເປັນບຸກຄົນທີ່ສະແຫວງຫາຫົວໃຈພຣະອົງເອງ, ເພື່ອເຮັດໃຫ້ພຣະອົງພໍໃຈໄດ້ແນວໃດ? ນີ້ບໍ່ແມ່ນຄຳຖາມທີ່ຄູ່ຄວນແກ່ການພິຈາລະນາ ແລະ ການໄຕ່ຕອງຂອງມະນຸດຊາດບໍ? (ແມ່ນແລ້ວ). ພຣະເຈົ້າປະຕິບັດຕໍ່ມະນຸດຊາດຄືກັບເນື້ອໜັງ ແລະ ເລືອດຂອງພຣະອົງ, ເພື່ອນເດີນທາງຂອງພຣະອົງ, ຜູ້ແບກຮັບລາຄາ ແລະ ເລືອດທີ່ພຣະອົງໄດ້ຈ່າຍ. ພຣະເຈົ້າມີຄວາມຮັກປະເພດໃດສຳລັບມະນຸດ? ພຣະອົງມີວິທີຄິດປະເພດໃດ? ພຣະອົງປະຕິບັດຕໍ່ຜູ້ຄົນທີ່ພຣະອົງມີຄວາມສຳພັນໃນລະດັບນີ້ໄດ້ແນວໃດ? ມະນຸດສາມາດເຂົ້າໃຈແມ່ນແຕ່ໜ້ອຍດຽວບໍເຖິງປະເພດຄວາມຮັກທີ່ພຣະເຈົ້າມີສຳລັບຄົນເຫຼົ່ານີ້? ບາງຄົນເວົ້າວ່າ: “ຂ້ານ້ອຍບໍ່ເຄີຍເຫັນພຣະເຈົ້າ ແລະ ຂ້ານ້ອຍບໍ່ສາມາດຮູ້ສຶກເຖິງສິ່ງຕ່າງໆທີ່ພຣະອົງໄດ້ເຮັດໃຫ້ແກ່ຂ້ານ້ອຍໃນຊີວິດຊາດກ່ອນຂອງຂ້ານ້ອຍ”. ເຈົ້າມີຊີວິດແລ້ວໃນຕອນນີ້, ສະນັ້ນເຈົ້າຈະບໍ່ສາມາດຮູ້ສຶກເຖິງການຊີ້ນໍາຂອງພຣະເຈົ້າ ແລະ ລາຄາທີ່ພຣະອົງໄດ້ຈ່າຍສຳລັບເຈົ້າບໍ? ເຈົ້າສາມາດຢັ່ງຮູ້ພວກມັນບໍ? (ແມ່ນແລ້ວ). ຖ້າເຈົ້າສາມາດຢັ່ງຮູ້ພວກມັນ, ນັ້ນຄືສິ່ງທີ່ຖືກຕ້ອງຢ່າງສົມບູນ, ມັນພິສູດວ່າເຈົ້າມີຫົວໃຈ ແລະ ວິນຍານ. ຖ້າເຈົ້າສາມາດຢັ່ງຮູ້ຫຼາຍສໍ່ານີ້, ມັນກໍພຽງພໍແລ້ວ. ມັນກຸ້ມຄ່າທີ່ເຈົ້າຈະປະຖິ້ມທຸກສິ່ງເພື່ອຕິດຕາມພຣະເຈົ້າ.

ວັນທີ 29 ພຶດສະພາ 2017


ໂດຍການມີຊີວິດຢູ່ຕໍ່ໜ້າພຣະເຈົ້າຢູ່ເລື້ອຍໆເທົ່ານັ້ນ, ຄົນໆໜຶ່ງຈຶ່ງສາມາດມີຄວາມສຳພັນທີ່ເປັນປົກກະຕິກັບພຣະອົງ

ພວກເຈົ້າສ່ວນໃຫຍ່ໄດ້ເຊື່ອໃນພຣະເຈົ້າເປັນເວລາຫຼາຍປີ ແລະ ວາງພື້ນຖານໃນຫົນທາງທີ່ແທ້ຈິງບໍ່ຫຼາຍກໍໜ້ອຍ. ຕອນນີ້ພວກເຈົ້າສາມາດປະຖິ້ມສິ່ງກີດຂວາງຈາກຄອບຄົວ ແລະ ໂລກທີ່ບໍ່ແມ່ນສາດສະໜາເພື່ອຕິດຕາມພຣະເຈົ້າ. ເຈົ້າກຳລັງຝຶກຝົນເພື່ອປະຕິບັດໜ້າທີ່ໃນເຮືອນຂອງພຣະເຈົ້າ, ເຈົ້າເຕັມໃຈທີ່ຈະເສຍສະຫຼະຕົນເອງສຳລັບພຣະເຈົ້າ ແລະ ພ້ອມທີ່ຈະດິ້ນຮົນໄປຫາຄວາມຈິງ. ນີ້ໝາຍຄວາມວ່າພວກເຈົ້າໄດ້ເລີ່ມເຂົ້າໃຈສິ່ງຕ່າງໆ ແລະ ພວກເຈົ້າມີຄວາມສຳນຶກ ແລະ ເຫດຜົນໜ້ອຍໜຶ່ງ. ນັ້ນຄືສິ່ງທີ່ດີ. ຄວາມໝາຍສຳຄັນຂອງການປະຕິບັດໜ້າທີ່ເປັນສິ່ງທີ່ດີຫຼາຍ! ບໍ່ວ່າເຈົ້າຈະສາມາດເຮັດໜ້າທີ່ຂອງເຈົ້າໃຫ້ດີໄດ້ ຫຼື ບໍ່ ແມ່ນມີຄວາມສຳພັນໂດຍກົງກັບຄວາມລອດພົ້ນ ແລະ ຄວາມສົມບູນຂອງເຈົ້າ. ມັນອາດເວົ້າໄດ້ວ່າຄົນໆໜຶ່ງພຽງແຕ່ສາມາດຮັບເອົາການເຂົ້າສູ່ຊີວິດໂດຍການມີປະສົບການກັບພາລະກິດຂອງພຣະເຈົ້າ ແລະ ຄົນໆໜຶ່ງພຽງແຕ່ສາມາດຮັບເອົາການເຫັນດີເຫັນພ້ອມຂອງພຣະເຈົ້າໂດຍການປະຕິບັດໜ້າທີ່ຂອງພວກເຂົາໃຫ້ດີ. ສະນັ້ນ, ການຮຽກຮ້ອງຫຼາຍຂຶ້ນໜ້ອຍໜຶ່ງຈາກພວກເຈົ້າເມື່ອກ່ຽວຂ້ອງກັບໜ້າທີ່ຂອງພວກເຈົ້າ ແລະ ການລິຮານ ແລະ ການຈັດການເຈົ້າໜ້ອຍໜຶ່ງກໍຈະເປັນປະໂຫຍດໃຫ້ພວກເຈົ້າ. ຢ່າງໜ້ອຍທີ່ສຸດ, ເຈົ້າຈະເຮັດໃຫ້ຄວາມກ້າວໜ້າໃນຊີວິດໄວຂຶ້ນ. ມັນບໍ່ແມ່ນສິ່ງບໍ່ດີທີ່ການຮຽກຮ້ອງຈາກພວກເຈົ້ານັ້ນມີສູງຫຼາຍ ແລະ ມັນບໍ່ແມ່ນສິ່ງບໍ່ດີທີ່ຈະໃຫ້ບັນຫາທີ່ຍາກລຳບາກໃຫ້ພວກເຈົ້າເພື່ອທົດສອບພວກເຈົ້າ. ທຸກສິ່ງນີ້ແມ່ນເກີດຂຶ້ນເພື່ອຊ່ວຍໃຫ້ພວກເຈົ້າເຕີບໃຫຍ່ໃນຊີວິດ ແລະ ເຮັດຄວາມປະສົງຂອງພຣະເຈົ້າ ແລະ ເພື່ອວ່າພວກເຈົ້າຈະສາມາດມີຄວາມເຂົ້າໃຈທີ່ດີຂຶ້ນກ່ຽວກັບຄວາມຮູ້ວິຊາການ ແລະ ເລີ່ມມີປະສິດທິພາບໃນໜ້າທີ່ຂອງພວກເຈົ້າ. ຖ້າບໍ່ມີການຮຽກຮ້ອງເຫຼົ່ານີ້ຕໍ່ພວກເຈົ້າ, ຜົນຮັບຈະເປັນຫຍັງ? ພວກເຈົ້າຈະພຽງແຕ່ສາມາດເທດສະໜາຫຼັກຄຳສອນ ແລະ ປະຕິບັດຕາມກົດລະບຽບ ແລະ ພວກເຈົ້າຈະເຊື່ອໃນພຣະເຈົ້າເປັນເວລາຫຼາຍປີໂດຍບໍ່ປ່ຽນແປງຫຍັງເລີຍ. ໃນກໍລະນີນັ້ນ, ເມື່ອໃດພວກເຈົ້າຈຶ່ງຈະສາມາດກ້າວໜ້າໄດ້? ພວກເຈົ້າຈະສາມາດປະຕິບັດໜ້າທີ່ຂອງພວກເຈົ້າເປັນຢ່າງດີໄດ້ແນວໃດ? ເຈົ້າບໍ່ພຽງແຕ່ຈະບໍ່ກ້າວໜ້າກ່ຽວກັບຄວາມຈິງ, ເຈົ້າຈະບໍ່ມີຄວາມກ້າວໜ້າໃນຄວາມຮູ້ວິຊາການທີ່ຈຳເປັນຕ້ອງມີໃນໜ້າທີ່ຂອງເຈົ້າ. ແລ້ວເຈົ້າຈະສາມາດເຮັດໜ້າທີ່ຂອງເຈົ້າໃຫ້ຢູ່ໃນມາດຕະຖານທີ່ສາມາດຍອມຮັບໄດ້ ແລະ ເປັນພະຍານໃຫ້ພຣະເຈົ້າໄດ້ບໍ? ເທົ່າທີ່ກ່ຽວຂ້ອງກັບວຸດທິພາວະໃນປັດຈຸບັນຂອງພວກເຈົ້າ, ຄວາມເຂົ້າໃຈຂອງພວກເຈົ້າກ່ຽວກັບຄວາມຈິງແມ່ນຕື້ນເກີນໄປ ແລະ ພວກເຈົ້າບໍ່ໄດ້ກຳແໜ້ນຫຼັກການສຳລັບການປະຕິບັດໜ້າທີ່ຂອງພວກເຈົ້າ. ພວກເຈົ້າຍັງຫ່າງໄກຫຼາຍຈາກການໄປເຖິງມາດຕະຖານສຳລັບການປະຕິບັດໜ້າທີ່ຂອງພວກເຈົ້າຢ່າງໜ້າພໍໃຈ. ແລ້ວເຖິງຢ່າງນັ້ນກໍຕາມ, ພວກເຈົ້າບໍ່ຮູ້ສິ່ງນີ້ ແລະ ຮູ້ສຶກວ່າພວກເຈົ້າກຳລັງເຮັດໄດ້ດີ ແລະ ໃນບາງຄັ້ງພວກເຈົ້າກໍເຖິງກັບຖືວ່າຕົນເອງຊອບທຳ ແລະ ກ້າຫານທີ່ສຸດ. ຄຳເວົ້າທີ່ເຈົ້າເວົ້າ ຫຼື ສິ່ງຕ່າງໆທີ່ເຈົ້າເຮັດບໍ່ສາມາດເປີດເຜີຍຕໍ່ຄົນອື່ນໄດ້ ແລະ ພວກມັນບໍ່ສອດຄ່ອງກັບຫຼັກການແຫ່ງຄວາມຈິງ. ເມື່ອຄົນໃດໜຶ່ງຊີ້ໃຫ້ເຫັນເຖິງໜຶ່ງໃນບັນຫາຂອງເຈົ້າ, ເຈົ້າກໍບໍ່ສາມາດຍອມຮັບມັນໄດ້ ແລະ ເຈົ້າບໍ່ສະແຫວງຫາຄວາມຈິງ ແລະ ເຈົ້າເຖິງກັບຫາຂໍ້ອ້າງໃຫ້ຕົນເອງ. ແມ່ນຫຍັງຄືບັນຫາຢູ່ບ່ອນນີ້? ມັນຄືເຈົ້າບໍ່ມີແມ່ນແຕ່ຄວາມສຳນຶກທີ່ເປັນພື້ນຖານທີ່ສຸດເຊິ່ງຈຳເປັນເພື່ອປະພຶດຕົວເຈົ້າເອງຢ່າງເໝາະສົມ. ບໍ່ວ່າເຈົ້າຈະເຮັດຫຍັງກໍຕາມ, ຄົນສ່ວນໃຫຍ່ຕ້ອງຖືວ່າມັນເໝາະສົມເປັນຢ່າງໜ້ອຍທີ່ສຸດ. ເຈົ້າຕ້ອງຮັບຟັງຂໍ້ສະເໜີຂອງທຸກຄົນ, ຖ້າສິ່ງທີ່ພວກເຂົາເວົ້າຖືກຕ້ອງ, ແລ້ວເຈົ້າກໍຕ້ອງຍອມຮັບມັນ ແລະ ຈາກນັ້ນກໍແກ້ໄຂຂໍ້ຜິດພາດຂອງເຈົ້າ. ຖ້າທຸກຄົນຄິດວ່າຜົນຮັບທີ່ເຈົ້າໄດ້ຮັບນັ້ນບໍ່ມີບັນຫາຫຍັງ ແລະ ທຸກຄົນເຫັນກັບພວກມັນ, ໃນຕອນນັ້ນເອງ ການກະທຳຂອງເຈົ້າຈຶ່ງຈະຖືວ່າສາມາດຍອມຮັບໄດ້. ດ້ວຍວິທີນີ້, ໃນດ້ານໜຶ່ງ ພວກເຈົ້າຈະສາມາດເຮັດໂດຍສອດຄ່ອງກັບຫຼັກການຕ່າງໆໃນຂະນະທີ່ເຮັດໜ້າທີ່ຂອງພວກເຈົ້າ ແລະ ພວກເຈົ້າຈະເລີ່ມເປັນຜູ້ໃຫຍ່ ແລະ ມີປະສົບການໃນການຮັບມືກັບບັນຫາ. ໃນອີກດ້ານໜຶ່ງ, ພວກເຈົ້າຈະສາມາດຮຽນຮູ້ຫຼາຍຂຶ້ນ ແລະ ໃນເວລາດຽວກັນພວກເຈົ້າກໍຈະເລີ່ມເຂົ້າໃຈຄວາມຈິງ ແລະ ເຂົ້າສູ່ຊີວິດ. ແລ້ວດ້ວຍເຫດນັ້ນ ເມື່ອມີບາງຢ່າງເກີດຂຶ້ນກັບເຈົ້າ, ເຈົ້າຕ້ອງບໍ່ຖືວ່າຕົນເອງຊອບທຳ. ເຈົ້າຕ້ອງສະຫງົບຕົນເອງຕໍ່ໜ້າພຣະເຈົ້າ ແລະ ຮຽນຮູ້ເອົາບົດຮຽນ. ເຈົ້າຕ້ອງສາມາດປ່ອຍຕົນເອງໄປເພື່ອທີ່ຈະຮຽນຮູ້ເພີ່ມເຕີມ. ຖ້າເຈົ້າຄິດວ່າ “ຂ້ອຍຊຳນານໃນເລື່ອງນີ້ຫຼາຍກວ່າພວກເຈົ້າ, ສະນັ້ນຂ້ອຍຄວນຄວບຄຸມ ແລະ ພວກເຈົ້າທຸກຄົນຄວນຮັບຟັງຂ້ອຍ!” ນັ້ນແມ່ນອຸປະນິໄສປະເພດໃດ? ມັນຄືຄວາມອວດດີ ແລະ ການຖືວ່າຕົນເອງຊອບທຳ. ມັນເປັນອຸປະນິໄສທີ່ຊົ່ວຮ້າຍ ແລະ ເສື່ອມຊາມ ແລະ ມັນບໍ່ແມ່ນສິ່ງທີ່ຢູ່ພາຍໃນຂອບເຂດຄວາມເປັນມະນຸດທີ່ປົກກະຕິ. ສະນັ້ນການບໍ່ຖືວ່າຕົນເອງຊອບທຳໝາຍຄວາມວ່າແນວໃດ? (ມັນໝາຍຄວາມເຖິງການຮັບຟັງຂໍ້ສະເໜີຂອງທຸກຄົນ ແລະ ການສົນທະນາສິ່ງຕ່າງໆກັບທຸກຄົນ.) ບໍ່ວ່າຄວາມຄິດ ແລະ ຄວາມຄິດເຫັນສ່ວນຕົວຂອງເຈົ້າຈະແມ່ນຫຍັງກໍຕາມ, ຖ້າເຈົ້າຕັດສິນຢ່າງຫຼັບຫູຫຼັບຕາວ່າພວກມັນຖືກຕ້ອງ ແລະ ພວກມັນເປັນວິທີທີ່ຄວນດຳເນີນສິ່ງຕ່າງໆ, ນັ້ນຄືຄວາມອວດດີ ແລະ ການຖືວ່າຕົນເອງຊອບທຳ. ຖ້າເຈົ້າມີແນວຄິດ ຫຼື ຄວາມຄິດເຫັນບາງຢ່າງທີ່ເຈົ້າຮູ້ສຶກວ່າຖືກຕ້ອງ, ແຕ່ເຈົ້າບໍ່ມີຄວາມເຊື່ອຢ່າງສົມບູນໃນຕົນເອງ ແລະ ເຈົ້າສາມາດຢືນຢັນພວກມັນຜ່ານການສະແຫວງຫາ ແລະ ການໂອ້ລົມ, ນັ້ນຄືຄວາມໝາຍຂອງການບໍ່ຖືວ່າຕົນເອງຊອບທຳ. ການລໍຖ້າເພື່ອຮັບການສະໜັບສະໜູນ ແລະ ການເຫັນດີເຫັນພ້ອມຂອງທຸກຄົນກ່ອນທີ່ຈະດຳເນີນການເປັນວິທີການທີ່ສົມເຫດສົມຜົນໃນການເຮັດສິ່ງຕ່າງໆ. ຖ້າຄົນໃດໜຶ່ງບໍ່ເຫັນດີກັບເຈົ້າ, ເຈົ້າຄວນຕອບຮັບກັບມັນຢ່າງມີສະຕິ ແລະ ຮອບຄອບເມື່ອມັນກ່ຽວຂ້ອງກັບແງ່ມຸມວິຊາການໃນວຽກງານຂອງເຈົ້າ. ເຈົ້າບໍ່ສາມາດຫຼັບຫູຫຼັບຕາໃສ່ມັນໂດຍເວົ້າວ່າ “ເຈົ້າເຂົ້າໃຈສິ່ງນີ້ໄດ້ດີກວ່າ ຫຼື ຂ້ອຍເຂົ້າໃຈໄດ້ດີກວ່າ? ຂ້ອຍກ່ຽວພັນກັບວຽກງານຂົງເຂດນີ້ເປັນເວລາດົນແລ້ວ, ຂ້ອຍຈະບໍ່ມີຄວາມເຂົ້າໃຈກ່ຽວກັບມັນໄດ້ດີກວ່າເຈົ້າບໍ? ເຈົ້າຮູ້ຫຍັງກ່ຽວກັບມັນ? ເຈົ້າບໍ່ໄດ້ເຂົ້າໃຈມັນ!” ນັ້ນບໍ່ແມ່ນອຸປະນິໄສທີ່ດີ, ມັນອວດດີ ແລະ ຖືວ່າຕົນເອງຊອບທຳເກີນໄປ. ມັນເປັນໄປໄດ້ທີ່ຄົນໃດໜຶ່ງທີ່ບໍ່ເຫັນດີກັບເຈົ້າຈະເປັນເດັກນ້ອຍ ແລະ ພວກເຂົາບໍ່ມີຄວາມເຂົ້າໃຈທີ່ດີກ່ຽວຂ້ອງວຽກງານຂົງເຂດນັ້ນ; ເຈົ້າອາດເວົ້າຖືກ ແລະ ເຈົ້າອາດເຮັດສິ່ງຕ່າງໆຢ່າງຖືກຕ້ອງ, ແຕ່ມັນຄືອຸປະນິໄສຂອງເຈົ້າທີ່ເປັນບັນຫາ. ແລ້ວແມ່ນຫຍັງຄືວິທີທີ່ຖືກຕ້ອງໃນການປະພຶດ ແລະ ການກະທຳ? ເຈົ້າຈະສາມາດປະພຶດ ແລະ ເຮັດຕາມຫຼັກການແຫ່ງຄວາມຈິງໄດ້ແນວໃດ? ເຈົ້າຕ້ອງນໍາແນວຄິດຂອງເຈົ້າມາໃຫ້ພິຈາລະນາໄດ້ ແລະ ປ່ອຍໃຫ້ທຸກຄົນເບິ່ງວ່າມີບັນຫາຫຍັງກັບພວກມັນ ຫຼື ບໍ່. ຖ້າຄົນໃດໜຶ່ງມີຂໍ້ສະເໜີ, ເຈົ້າຕ້ອງຍອມຮັບມັນກ່ອນ ແລະ ຈາກນັ້ນກໍປ່ອຍໃຫ້ທຸກຄົນຢືນຢັນເສັ້ນທາງທີ່ຖືກຕ້ອງໃນການປະຕິບັດ. ຖ້າບໍ່ມີຜູ້ໃດມີບັນຫາກັບມັນ, ແລ້ວເຈົ້າກໍສາມາດຕັດສິນວິທີການທີ່ເໝາະສົມທີ່ສຸດເພື່ອເຮັດສິ່ງຕ່າງໆ ແລະ ເຮັດດ້ວຍວິທີນັ້ນ. ຖ້າຄົ້ນພົບບັນຫາ, ແລ້ວເຈົ້າຕ້ອງຮຽກຮ້ອງຄວາມຄິດເຫັນຂອງທຸກຄົນ ແລະ ເຈົ້າຄວນສະແຫວງຫາຄວາມຈິງ ແລະ ໂອ້ລົມກ່ຽວກັບມັນຮ່ວມກັນໂດຍສິ້ນເຊີງ ແລະ ດ້ວຍວິທີນັ້ນ ເຈົ້າຈະໄດ້ຮັບແສງສະຫວ່າງຈາກພຣະວິນຍານບໍລິສຸດ. ເມື່ອຫົວໃຈຂອງເຈົ້າໄດ້ຮັບແສງເຍືອງທາງ ແລະ ເຈົ້າມີເສັ້ນທາງທີ່ດີກວ່າ, ຜົນຮັບທີ່ເຈົ້າບັນລຸກໍຈະດີກວ່າເມື່ອກ່ອນ. ສິ່ງນີ້ບໍ່ແມ່ນການຊີ້ນໍາຂອງພຣະເຈົ້າບໍ? ມັນເປັນສິ່ງທີ່ອັດສະຈັນ! ຖ້າເຈົ້າສາມາດຫຼີກລ່ຽງການຖືວ່າຕົນເອງຊອບທຳ, ຖ້າເຈົ້າສາມາດປ່ອຍຈິນຕະນາການ ແລະ ແນວຄິດຂອງເຈົ້າໄປ ແລະ ຖ້າເຈົ້າສາມາດຮັບຟັງຄວາມຄິດເຫັນທີ່ຖືກຕ້ອງຂອງຄົນອື່ນ, ເຈົ້າກໍຈະສາມາດຮັບເອົາແສງສະຫວ່າງຈາກພຣະວິນຍານບໍລິສຸດ. ຫົວໃຈຂອງເຈົ້າຈະໄດ້ຮັບແສງເຍືອງທາງ ແລະ ເຈົ້າຈະສາມາດຊອກຫາເສັ້ນທາງທີ່ຖືກຕ້ອງ. ເຈົ້າຈະມີຫົນທາງໄປຂ້າງໜ້າ ແລະ ເມື່ອເຈົ້ານໍາມັນໄປປະຕິບັດ, ມັນກໍຈະສອດຄ່ອງກັບຄວາມຈິງຢ່າງແນ່ນອນ. ຜ່ານການປະຕິບັດ ແລະ ປະສົບການເຫຼົ່ານັ້ນ, ເຈົ້າຈະຮຽນຮູ້ວິທີການປະຕິບັດຄວາມຈິງ ແລະ ໃນເວລາດຽວກັນ ເຈົ້າກໍຈະຮຽນຮູ້ສິ່ງໃໝ່ໆກ່ຽວກັບວຽກງານຂົງເຂດນັ້ນ. ນີ້ບໍ່ແມ່ນສິ່ງທີ່ດີບໍ? ຜ່ານສິ່ງນີ້, ເຈົ້າຈະຮັບຮູ້ວ່າເມື່ອສິ່ງຕ່າງໆເກີດຂຶ້ນກັບເຈົ້ານັ້ນ ເຈົ້າຈະຕ້ອງບໍ່ຖືວ່າຕົນເອງຊອບທຳ ແລະ ເຈົ້າຕ້ອງສະແຫວງຫາຄວາມຈິງ ແລະ ຖ້າເຈົ້າຖືວ່າຕົນເອງຊອບທຳ ແລະ ບໍ່ຍອມຮັບຄວາມຈິງ, ທຸກຄົນຈະລັງກຽດເຈົ້າ ແລະ ພຣະເຈົ້າຈະກຽດຊັງເຈົ້າຢ່າງແນ່ນອນ. ນີ້ບໍ່ແມ່ນບົດຮຽນທີ່ໄດ້ຮຽນຮູ້ບໍ? ຖ້າເຈົ້າສະແຫວງຫາດ້ວຍວິທີນີ້ ແລະ ປະຕິບັດຄວາມຈິງຢູ່ສະເໝີ, ເຈົ້າກໍຈະປາດຖະໜາຫາທັກສະວິຊາການທີ່ເຈົ້າໃຊ້ໃນໜ້າທີ່ຂອງເຈົ້າ, ເຈົ້າຈະມີຜົນຮັບທີ່ດີຂຶ້ນເລື້ອຍໆໃນໜ້າທີ່ຂອງເຈົ້າ ແລະ ພຣະເຈົ້າຈະສ່ອງແສງສະຫວ່າງ ແລະ ອວຍພອນເຈົ້າ ແລະ ເຮັດໃຫ້ເຈົ້າໄດ້ຮັບຫຼາຍຍິ່ງຂຶ້ນ. ນອກຈາກນັ້ນ, ເຈົ້າຈະມີເສັ້ນທາງສຳລັບການປະຕິບັດຄວາມຈິງ ແລະ ເມື່ອເຈົ້າຮູ້ຈັກວິທີການປະຕິບັດຄວາມຈິງ, ເຈົ້າຈະຄ່ອຍໆກຳແໜ້ນຫຼັກການ. ເມື່ອເຈົ້າຮູ້ວ່າການກະທຳໃດຈະພາໄປສູ່ແສງສະຫວ່າງ ແລະ ການຊີ້ນໍາຂອງພຣະເຈົ້າ, ສິ່ງໃດຈະພາໄປສູ່ຄວາມກຽດຊັງຂອງພຣະອົງ ແລະ ການປົດອອກຈາກໜ້າທີ່ ແລະ ສິ່ງໃດຈະພາໄປສູ່ການເຫັນດີເຫັນພ້ອມ ແລະ ພອນຂອງພຣະອົງ, ເຈົ້າຈະມີຫົນທາງໄປຂ້າງໜ້າ. ເມື່ອຄົນໄດ້ຮັບພອນ ແລະ ແສງສະຫວ່າງຂອງພຣະເຈົ້າ, ຄວາມກ້າວໜ້າໃນຊີວິດຂອງພວກເຂົາກໍຈະໄວຂຶ້ນ. ພວກເຂົາຈະໄດ້ຮັບແສງສະຫວ່າງ ແລະ ການຊີ້ນໍາຂອງພຣະເຈົ້າທຸກໆມື້ ແລະ ຈະມີຄວາມສະຫງົບສຸກ ແລະ ຄວາມສຸກໃນຫົວໃຈຂອງພວກເຂົາ. ສິ່ງນີ້ບໍ່ນໍາຄວາມພໍໃຈມາສູ່ພວກເຂົາບໍ? ເມື່ອສາມາດນໍາສະເໜີການກະທຳຂອງເຈົ້າຕໍ່ໜ້າພຣະເຈົ້າ ແລະ ພຣະເຈົ້າຍອມຮັບມັນ, ເຈົ້າກໍຈະຮູ້ສຶກກົດດັນໃນຫົວໃຈຂອງເຈົ້າ ແລະ ໃນພາຍໃນນັ້ນ ເຈົ້າຈະມີຄວາມສະຫງົບສຸກ ແລະ ຄວາມສຸກ. ຄວາມສະຫງົບສຸກ ແລະ ຄວາມສຸກນີ້ຄືຄວາມຮູ້ສຶກທີ່ພຣະເຈົ້າໄດ້ມອບໃຫ້ເຈົ້າ, ພວກມັນເປັນຄວາມກະຕຸ້ນທີ່ພຣະວິນຍານບໍລິສຸດປະທານໃຫ້ເຈົ້າ.

ການອວດດີ ແລະ ການຖືວ່າຕົນເອງຊອບທຳຄືອຸປະນິໄສຊົ່ວຮ້າຍທີ່ຊັດເຈນທີ່ສຸດຂອງມະນຸດ ແລະ ຖ້າຄົນບໍ່ຍອມຮັບຄວາມຈິງ, ພວກເຂົາກໍບໍ່ມີທາງເຮັດໃຫ້ມັນສະອາດໄດ້. ທຸກຄົນມີອຸປະນິໄສທີ່ອວດດີ ແລະ ຖືວ່າຕົນເອງຊອບທຳ ແລະ ພວກເຂົາຫຍິ່ງຍະໂສຢູ່ສະເໝີ. ບໍ່ວ່າພວກເຂົາຈະຄິດແນວໃດກໍຕາມ ຫຼື ພວກເຂົາຈະເວົ້າຫຍັງກໍຕາມ ຫຼື ພວກເຂົາຈະເບິ່ງສິ່ງຕ່າງໆແນວໃດກໍຕາມ, ພວກເຂົາຄິດຢູ່ສະເໝີວ່າມຸມມອງຂອງພວກເຂົາເອງ ແລະ ທັດສະນະຂອງພວກເຂົາເອງເປັນສິ່ງທີ່ຖືກຕ້ອງ ແລະ ສິ່ງທີ່ຄົນອື່ນເວົ້າບໍ່ໄດ້ດີ ຫຼື ຖືກຕ້ອງສໍ່າສິ່ງທີ່ພວກເຂົາເວົ້າ. ພວກເຂົາຍຶດຕິດກັບຄວາມຄິດເຫັນຂອງພວກເຂົາຢູ່ສະເໝີ ແລະ ບໍ່ວ່າຜູ້ໃດຈະເວົ້າກໍຕາມ, ພວກເຂົາຈະບໍ່ຮັບຟັງຄົນເຫຼົ່ານັ້ນ. ເຖິງແມ່ນວ່າສິ່ງທີ່ຄົນອື່ນເວົ້ານັ້ນຖືກຕ້ອງ ຫຼື ສອດຄ່ອງກັບຄວາມຈິງ, ພວກເຂົາຈະບໍ່ຍອມຮັບມັນ; ພວກເຂົາຈະພຽງແຕ່ເຮັດຄືກັບຮັບຟັງ ແຕ່ພວກເຂົາຈະບໍ່ປັບໃຊ້ແນວຄິດແທ້ໆ ແລະ ເມື່ອມັນຮອດເວລາທີ່ຈະດຳເນີນການ, ພວກເຂົາຍັງຈະເຮັດສິ່ງຕ່າງໆຕາມທາງຂອງພວກເຂົາ ໂດຍຄິດຢູ່ສະເໝີວ່າສິ່ງທີ່ພວກເຂົາເວົ້າແມ່ນຖືກຕ້ອງ ແລະ ມີເຫດຜົນ. ມັນເປັນໄປໄດ້ທີ່ສິ່ງທີ່ເຈົ້າເວົ້ານັ້ນຖືກຕ້ອງ ແລະ ມີເຫດຜົນແທ້ໆ ຫຼື ສິ່ງທີ່ເຈົ້າເຮັດນັ້ນຖືກຕ້ອງ ແລະ ບໍ່ມີຂໍ້ຜິດພາດ, ແຕ່ເຈົ້າໄດ້ເປີດເຜີຍອຸປະນິໄສປະເພດໃດ? ມັນບໍ່ແມ່ນໜຶ່ງໃນອຸປະນິໄສທີ່ອວດດີ ແລະ ຖືວ່າຕົນເອງຊອບທຳບໍ? ຖ້າເຈົ້າບໍ່ປະຖິ້ມອຸປະນິໄສທີ່ອວດດີ ແລະ ຖືວ່າຕົນເອງຊອບທຳນີ້, ມັນຈະບໍ່ສົ່ງຜົນກະທົບຕໍ່ການທີ່ເຈົ້າປະຕິບັດໜ້າທີ່ຂອງເຈົ້າບໍ? ມັນຈະບໍ່ສົ່ງຜົນກະທົບຕໍ່ການທີ່ເຈົ້າປະຕິບັດຄວາມຈິງບໍ? ຖ້າເຈົ້າບໍ່ແກ້ໄຂອຸປະນິໄສທີ່ອວດດີ ແລະ ຖືວ່າຕົນເອງຊອບທຳຂອງເຈົ້າ, ມັນຈະບໍ່ກໍ່ໃຫ້ເຈົ້າມີຄວາມລົ້ມເຫຼວທີ່ຮ້າຍແຮງໃນອະນາຄົດບໍ? ເຈົ້າຈະປະສົບກັບຄວາມລົ້ມເຫຼວຢ່າງແນ່ນອນ, ນີ້ຄືສິ່ງທີ່ຫຼີກລ່ຽງບໍ່ໄດ້. ບອກເຮົາເບິ່ງວ່າ ພຣະເຈົ້າຈະສາມາດເຫັນພຶດຕິກຳແບບນັ້ນຂອງມະນຸດບໍ? ພຣະເຈົ້າຍິ່ງສາມາດເຫັນໄດ້ຫຼາຍຂຶ້ນ! ພຣະເຈົ້າຈະບໍ່ພຽງແຕ່ພິຈາລະນາກວດສອບຄວາມເລິກໃນຫົວໃຈຂອງຜູ້ຄົນ, ພຣະອົງຍັງສັງເກດທຸກຄຳເວົ້າ ແລະ ການກະທຳຂອງພວກເຂົາຕະຫຼອດເວລາ ແລະ ຢູ່ທຸກຫົນແຫ່ງ. ພຣະເຈົ້າຈະເວົ້າຫຍັງເມື່ອພຣະອົງເຫັນພຶດຕິກຳນີ້ຂອງເຈົ້າ? ພຣະເຈົ້າຈະເວົ້າວ່າ: “ເຈົ້າຫົວດື້! ມັນສາມາດເຂົ້າໃຈໄດ້ວ່າເຈົ້າອາດຍຶດຕິດກັບແນວຄິດຂອງເຈົ້າເອງ ເມື່ອເຈົ້າບໍ່ຮູ້ວ່າເຈົ້າເຮັດຜິດ, ແຕ່ເມື່ອເຈົ້າຮູ້ຢ່າງຊັດເຈນວ່າເຈົ້າຜິດພາດ ແລະ ເຈົ້າຍັງຍຶດຕິດກັບແນວຄິດຂອງເຈົ້າ ແລະ ຕ້ອງຕາຍກ່ອນຖ້າຈະໃຫ້ກັບໃຈ, ເຈົ້າກໍເປັນພຽງແຕ່ຄົນໂງ່ທີ່ດື້ດ້ານ ແລະ ເຈົ້າຕົກຢູ່ໃນບັນຫາ. ບໍ່ວ່າຜູ້ໃດຈະສະເໜີ, ຖ້າເຈົ້າປັບໃຊ້ທັດສະນະທີ່ຜິດໆ ແລະ ຕໍ່ຕ້ານຢູ່ສະເໝີ ແລະ ບໍ່ຍອມຮັບຄວາມຈິງແມ່ນແຕ່ໜ້ອຍດຽວ ແລະ ຖ້າຫົວໃຈຂອງເຈົ້າຕໍ່ຕ້ານ, ປິດກັ້ນ ແລະ ເມີນເສີຍໂດຍສິ້ນເຊີງ, ແລ້ວເຈົ້າກໍເປັນຕາຫົວຫຼາຍ, ເຈົ້າເປັນຄົນທີ່ບໍ່ມີເຫດຜົນເລີຍ! ເຈົ້າຈັດການໄດ້ຍາກເກີນໄປ!” ເຈົ້າຈັດການໄດ້ຍາກໃນລັກສະນະໃດ? ເຈົ້າຈັດການໄດ້ຍາກ ເພາະສິ່ງທີ່ເຈົ້າກຳລັງສະແດງອອກບໍ່ແມ່ນວິທີການທີ່ຜິດພາດ ຫຼື ພຶດຕິກຳທີ່ຜິດພາດ, ແຕ່ເປັນການສະແດງອອກເຖິງອຸປະນິໄສຂອງເຈົ້າ. ການສະແດງອອກເຖິງອຸປະນິໄສຫຍັງ? ອຸປະນິໄສທີ່ເຈົ້າເບື່ອໜ່າຍຄວາມຈິງ ແລະ ກຽດຊັງຄວາມຈິງ. ຫຼັງຈາກທີ່ມີການລະບຸວ່າເຈົ້າເປັນຄົນທີ່ກຽດຊັງຄວາມຈິງ, ໃນສາຍຕາຂອງພຣະເຈົ້ານັ້ນ ເຈົ້າຕົກຢູ່ໃນບັນຫາແລ້ວ ແລະ ພຣະອົງຈະລັງກຽດ, ປະຕິເສດ ແລະ ບໍ່ສົນໃຈເຈົ້າ. ຈາກທັດສະນະຂອງຜູ້ຄົນນັ້ນ, ຫຼາຍທີ່ສຸດທີ່ພວກເຂົາຈະເວົ້າກໍຄື: “ອຸປະນິໄສຂອງບຸກຄົນນີ້ບໍ່ດີ, ພວກເຂົາຫົວແຂງ, ຫົວດື້ ແລະ ອວດດີເຫຼືອເກີນ. ຄົນນີ້ເຂົ້ານໍາໄດ້ຍາກ ແລະ ບໍ່ຮັກຄວາມຈິງ. ພວກເຂົາບໍ່ຍອມຮັບຄວາມຈິງຈັກເທື່ອ ແລະ ພວກເຂົາບໍ່ນໍາຄວາມຈິງໄປປະຕິບັດ”. ຢ່າງຫຼາຍທີ່ສຸດ, ທຸກຄົນຈະໃຫ້ການປະເມີນນີ້ແກ່ເຈົ້າ ແຕ່ການປະເມີນນີ້ສາມາດກຳນົດໂຊກຊະຕາຂອງເຈົ້າບໍ? ການປະເມີນທີ່ຄົນໃຫ້ແກ່ເຈົ້າບໍ່ສາມາດຕັດສິນໂຊກຊະຕາຂອງເຈົ້າໄດ້, ແຕ່ມີສິ່ງໜຶ່ງທີ່ເຈົ້າຕ້ອງບໍ່ລືມ: ພຣະເຈົ້າພິຈາລະນາກວດສອບຫົວໃຈຂອງຜູ້ຄົນ ແລະ ໃນເວລາດຽວກັນນັ້ນ ພຣະເຈົ້າກໍສັງເກດທຸກຄຳເວົ້າ ແລະ ການກະທຳຂອງພວກເຂົາ. ຖ້າພຣະເຈົ້າຕັດສິນໃຫ້ເຈົ້າເປັນແບບນີ້ ແລະ ເວົ້າວ່າເຈົ້າກຽດຊັງຄວາມຈິງ, ຖ້າພຣະອົງບໍ່ພຽງແຕ່ເວົ້າວ່າເຈົ້າມີອຸປະນິໄສທີ່ເສື່ອມຊາມໜ້ອຍໜຶ່ງ ຫຼື ເຈົ້າບໍ່ເຊື່ອຟັງໜ້ອຍໜຶ່ງ, ນີ້ບໍ່ແມ່ນບັນຫາທີ່ຮ້າຍແຮງຫຼາຍບໍ? (ມັນຮ້າຍແຮງ.) ນີ້ໝາຍຄວາມເຖິງບັນຫາ ແລະ ບັນຫານີ້ບໍ່ໄດ້ເກີດຈາກລັກສະນະທີ່ຄົນເບິ່ງເຈົ້າ ຫຼື ວິທີການທີ່ພວກເຂົາປະເມີນເຈົ້າ, ມັນເກີດຈາກວິທີການທີ່ພຣະເຈົ້າເບິ່ງອຸປະນິໄສທີ່ເສື່ອມຊາມຂອງເຈົ້າທີ່ກຽດຊັງຄວາມຈິງ. ສະນັ້ນພຣະເຈົ້າຈະເບິ່ງມັນແນວໃດ? ພຣະເຈົ້າພຽງແຕ່ຕັດສິນວ່າເຈົ້າກຽດຊັງ ແລະ ບໍ່ຮັກຄວາມຈິງ ແລະ ນັ້ນຄືທັງໝົດບໍ? ມັນງ່າຍຂະໜາດນັ້ນບໍ? ຄວາມຈິງມາຈາກໃສ? ຄວາມຈິງເປັນຕົວແທນໃຫ້ຜູ້ໃດ? (ມັນເປັນຕົວແທນໃຫ້ພຣະເຈົ້າ.) ໃຫ້ຕຶກຕອງສິ່ງນີ້: ຖ້າຄົນໃດໜຶ່ງກຽດຊັງຄວາມຈິງ, ແລ້ວຈາກທັດສະນະຂອງພຣະເຈົ້ານັ້ນ ພຣະອົງຈະເບິ່ງພວກເຂົາແນວໃດ? (ເປັນສັດຕູຂອງພຣະອົງ.) ນີ້ບໍ່ແມ່ນບັນຫາທີ່ຮ້າຍແຮງບໍ? ເມື່ອຄົນໃດໜຶ່ງກຽດຊັງຄວາມຈິງ, ພວກເຂົາກໍກຽດຊັງພຣະເຈົ້າ! ເປັນຫຍັງເຮົາຈຶ່ງເວົ້າວ່າພວກເຂົາກຽດຊັງພຣະເຈົ້າ? ພວກເຂົາສາບແຊ່ງພຣະເຈົ້າບໍ? ພວກເຂົາຕໍ່ຕ້ານພຣະເຈົ້າຢູ່ຊ່ອງໜ້າຂອງພຣະອົງບໍ? ພວກເຂົາຕັດສິນ ຫຼື ປະນາມພຣະອົງຢູ່ຫຼັບຫຼັງພຣະອົງບໍ? ບໍ່ຈຳເປັນ. ສະນັ້ນເປັນຫຍັງເຮົາຈຶ່ງເວົ້າວ່າການສະແດງອອກເຖິງອຸປະນິໄສທີ່ກຽດຊັງຄວາມຈິງເປັນການກຽດຊັງພຣະເຈົ້າ? ນີ້ບໍ່ແມ່ນການເຮັດບາງຢ່າງໃຫ້ໃຫຍ່ເກີນຄວາມເປັນຈິງ, ມັນຄືຄວາມເປັນຈິງຂອງສະຖານະການດັ່ງກ່າວ. ມັນເປັນຄືກັບພວກຟາຣີຊາຍໜ້າຊື່ໃຈຄົດທີ່ຄຶງພຣະເຢຊູເຈົ້າເທິງໄມ້ກາງ ເພາະພວກເຂົາກຽດຊັງຄວາມຈິງ ເຊິ່ງມີຜົນຕາມມາທີ່ໂຫດຮ້າຍ. ຄວາມໝາຍຂອງສິ່ງນີ້ກໍຄືຖ້າຄົນໃດໜຶ່ງມີອຸປະນິໄສທີ່ເບື່ອໜ່າຍຄວາມຈິງ ແລະ ກຽດຊັງຄວາມຈິງ, ມັນອາດສະແດງອອກຈາກສິ່ງເຫຼົ່ານັ້ນໄດ້ທຸກເວລາ ແລະ ທຸກຫົນແຫ່ງ ແລະ ຖ້າພວກເຂົາໃຊ້ຊີວິດຕາມມັນ, ພວກເຂົາຈະບໍ່ຕໍ່ຕ້ານພຣະເຈົ້າບໍ? ເມື່ອພວກເຂົາປະສົບກັບບາງສິ່ງທີ່ກ່ຽວຂ້ອງກັບຄວາມຈິງ ຫຼື ການຕັດສິນໃຈ, ຖ້າພວກເຂົາບໍ່ສາມາດຍອມຮັບຄວາມຈິງ ແລະ ພວກເຂົາໃຊ້ຊີວິດຕາມອຸປະນິໄສທີ່ເສື່ອມຊາມຂອງພວກເຂົາ, ພວກເຂົາຈະຕໍ່ຕ້ານພຣະເຈົ້າໂດຍທຳມະຊາດ ແລະ ທໍລະຍົດພຣະອົງ, ເພາະອຸປະນິໄສທີ່ເສື່ອມຊາມຂອງພວກເຂົາຄືອຸປະນິໄສທີ່ກຽດຊັງພຣະເຈົ້າ ແລະ ກຽດຊັງຄວາມຈິງ. ຖ້າເຈົ້າມີອຸປະນິໄສແບບນັ້ນ, ແລ້ວເຖິງແມ່ນມັນກ່ຽວຂ້ອງກັບພຣະທຳທີ່ພຣະເຈົ້າໄດ້ເວົ້າກ່າວ ເຈົ້າກໍຈະຕັ້ງຄຳຖາມກັບພວກມັນ ແລະ ຕ້ອງການວິເຄາະ ແລະ ໄຈ້ແຍກພວກມັນ. ແລ້ວເຈົ້າກໍຈະສົງໄສພຣະທຳຂອງພຣະເຈົ້າ ແລະ ເວົ້າວ່າ “ສິ່ງເຫຼົ່ານີ້ຄືພຣະທຳຂອງພຣະເຈົ້າແທ້ໆບໍ? ພວກມັນບໍ່ເບິ່ງຄືກັບວ່າເປັນຄວາມຈິງສຳລັບຂ້ອຍ, ພວກມັນທັງໝົດບໍ່ໄດ້ເບິ່ງຄືກັບຖືກຕ້ອງສຳລັບຂ້ອຍ!” ໃນລັກສະນະນີ້, ອຸປະນິໄສຂອງເຈົ້າທີ່ກຽດຊັງຄວາມຈິງບໍ່ໄດ້ສະແດງອອກມາບໍ? ເມື່ອເຈົ້າຄິດໃນລັກສະນະນີ້, ເຈົ້າຈະສາມາດຍອມອ່ອນນ້ອມຕໍ່ພຣະເຈົ້າບໍ? ເຈົ້າບໍ່ສາມາດເຮັດໄດ້ຢ່າງແນ່ນອນ. ຖ້າເຈົ້າບໍ່ສາມາດຍອມອ່ອນນ້ອມຕໍ່ພຣະເຈົ້າ, ພຣະອົງຍັງເປັນພຣະເຈົ້າຂອງເຈົ້າບໍ? ບໍ່ແມ່ນ. ແລ້ວພຣະເຈົ້າຈະເປັນຫຍັງສຳລັບເຈົ້າ? ເຈົ້າຈະປະຕິບັດຕໍ່ພຣະອົງຄືກັບເປົ້າໝາຍການວິໄຈ, ຄົນທີ່ຕ້ອງຖືກສົງໄສ, ຄົນທີ່ຕ້ອງຖືກປະນາມ, ເຈົ້າຈະປະຕິບັດຕໍ່ພຣະອົງຄືກັບຄົນທຳມະດາ ແລະ ປົກກະຕິ ແລະ ປະນາມພຣະອົງວ່າເປັນເຊັ່ນນັ້ນ. ໃນການເຮັດເຊັ່ນນັ້ນ, ເຈົ້າຈະກາຍມາເປັນຄົນທີ່ຕໍ່ຕ້ານ ແລະ ໝິ່ນປະໝາດພຣະເຈົ້າ. ອຸປະນິໄສປະເພດໃດກໍ່ໃຫ້ເກີດສິ່ງນີ້? ມັນເກີດຂຶ້ນຈາກອຸປະນິໄສທີ່ອວດດີທີ່ພອງຂຶ້ນໃນລະດັບໃດໜຶ່ງ; ບໍ່ພຽງແຕ່ວ່າອຸປະນິໄສທີ່ຊົ່ວຮ້າຍຂອງເຈົ້າຈະສະແດງອອກຈາກຕົວເຈົ້າ, ໃບໜ້າທີ່ຊົ່ວຮ້າຍຂອງເຈົ້າຍັງຈະຖືກເປີດເຜີຍໂດຍສິ້ນເຊີງ. ເກີດຂຶ້ນຫຍັງກັບຄວາມສຳພັນລະຫວ່າງພຣະເຈົ້າ ແລະ ຄົນທີ່ໄປຮອດຂັ້ນທີ່ຕໍ່ຕ້ານພຣະເຈົ້າ ແລະ ຄົນທີ່ມີຄວາມກະບົດຕໍ່ພຣະເຈົ້າໃນລະດັບໃດໜຶ່ງ? ມັນກາຍມາເປັນຄວາມສຳພັນທີ່ເປັນປໍລະປັກ ເຊິ່ງຄົນໆໜຶ່ງວາງພຣະເຈົ້າໃຫ້ຢູ່ໃນຕຳແໜ່ງທີ່ຕໍ່ຕ້ານພວກເຂົາເອງ. ໃນຄວາມເຊື່ອຂອງເຈົ້າໃນພຣະເຈົ້າ, ຖ້າເຈົ້າບໍ່ສາມາດຍອມຮັບ ແລະ ເຊື່ອຟັງຄວາມຈິງ ແລ້ວພຣະເຈົ້າກໍບໍ່ແມ່ນພຣະເຈົ້າຂອງເຈົ້າ. ຖ້າເຈົ້າປະຕິເສດຄວາມຈິງ ແລະ ບໍ່ສົນໃຈມັນ, ແລ້ວເຈົ້າຈະກາຍມາເປັນຄົນທີ່ຕໍ່ຕ້ານພຣະເຈົ້າ. ຖ້າເປັນເຊັ່ນນັ້ນ, ພຣະເຈົ້າຍັງສາມາດຊ່ວຍເຈົ້າໃຫ້ລອດພົ້ນບໍ? ພຣະອົງບໍ່ສາມາດເຮັດໄດ້ຢ່າງແນ່ນອນ? ພຣະເຈົ້າມອບໂອກາດໃຫ້ເຈົ້າເພື່ອຮັບເອົາຄວາມລອດພົ້ນຂອງພຣະອົງ ແລະ ບໍ່ເຫັນວ່າເຈົ້າເປັນສັດຕູ, ແຕ່ເຈົ້າບໍ່ສາມາດຍອມຮັບຄວາມຈິງ ແລະ ເຈົ້າວາງພຣະເຈົ້າໃຫ້ຢູ່ໃນຕຳແໜ່ງທີ່ຕໍ່ຕ້ານເຈົ້າ; ຄວາມບໍ່ສາມາດຂອງເຈົ້າໃນການຍອມຮັບພຣະເຈົ້າໃຫ້ເປັນຄວາມຈິງຂອງເຈົ້າ ແລະ ເປັນເສັ້ນທາງຂອງເຈົ້າຈະເຮັດໃຫ້ເຈົ້າກາຍເປັນຄົນທີ່ຕໍ່ຕ້ານພຣະເຈົ້າ. ຄວນແກ້ໄຂບັນຫານີ້ແນວໃດ? ເຈົ້າຕ້ອງກັບໃຈ ແລະ ປ່ຽນເສັ້ນທາງໃຫ້ໄວ. ຕົວຢ່າງ: ເມື່ອເຈົ້າພົບກັບບັນຫາ ຫຼື ຄວາມຫຍຸ້ງຍາກໃນຂະນະທີ່ປະຕິບັດໜ້າທີ່ຂອງເຈົ້າ ແລະ ເຈົ້າບໍ່ຮູ້ຈັກວິທີການແກ້ໄຂມັນ, ເຈົ້າຕ້ອງບໍ່ຕຶກຕອງມັນຢ່າງຫຼັບຫູຫຼັບຕາ, ເຈົ້າຕ້ອງສະຫງົບຕົນເອງຕໍ່ໜ້າພຣະເຈົ້າກ່ອນ, ອະທິຖານ ແລະ ສະແຫວງຫາຈາກພຣະອົງ ແລະ ເບິ່ງວ່າພຣະທຳຂອງພຣະເຈົ້າເວົ້າແນວໃດກ່ຽວກັບສິ່ງນັ້ນ. ຫຼັງຈາກທີ່ອ່ານພຣະທຳຂອງພຣະເຈົ້າ, ຖ້າເຈົ້າຍັງບໍ່ເຂົ້າໃຈ ແລະ ບໍ່ຮູ້ວ່າແມ່ນຫຍັງຄືຄວາມຈິງທີ່ກ່ຽວຂ້ອງກັບບັນຫານີ້, ເຈົ້າຕ້ອງຍຶດໝັ້ນກັບຫຼັກການໜຶ່ງຢ່າງ ນັ້ນກໍຄື ເຊື່ອຟັງກ່ອນ, ບໍ່ມີແນວຄິດ ຫຼື ຄວາມຄິດສ່ວນຕົວໃດໆ, ລໍຖ້າດ້ວຍຫົວໃຈທີ່ສະຫງົບສຸກ ແລະ ເບິ່ງວ່າພຣະເຈົ້າມີເຈດຕະນາ ແລະ ຕ້ອງການເຮັດແນວໃດ. ເມື່ອເຈົ້າບໍ່ເຂົ້າໃຈຄວາມຈິງ, ເຈົ້າຄວນສະແຫວງຫາມັນ ແລະ ເຈົ້າຄວນລໍຖ້າພຣະເຈົ້າ, ແທນທີ່ຈະເຮັດຢ່າງຫຼັບຫູຫຼັບຕາ ແລະ ຢ່າງບໍ່ລະມັດລະວັງ. ຖ້າຄົນໃດໜຶ່ງໃຫ້ຂໍ້ສະເໜີແກ່ເຈົ້າເມື່ອເຈົ້າບໍ່ເຂົ້າໃຈຄວາມຈິງ ແລະ ບອກເຈົ້າກ່ຽວກັບວິທີການເຮັດໃຫ້ສອດຄ່ອງກັບຄວາມຈິງ, ເຈົ້າກໍຄວນຍອມຮັບມັນກ່ອນ ແລະ ປ່ອຍໃຫ້ທຸກຄົນໂອ້ລົມກ່ຽວກັບມັນ ແລະ ເບິ່ງວ່າເສັ້ນທາງນີ້ຖືກຕ້ອງ ຫຼື ບໍ່ ແລະ ມັນສອດຄ່ອງກັບຫຼັກການແຫ່ງຄວາມຈິງ ຫຼື ບໍ່. ຖ້າເຈົ້າຢືນຢັນວ່າມັນສອດຄ່ອງກັບຄວາມຈິງ, ແລ້ວປະຕິບັດດ້ວຍວິທີນັ້ນ; ຖ້າເຈົ້າຕັດສິນວ່າມັນບໍ່ສອດຄ່ອງກັບຄວາມຈິງ, ແລ້ວຢ່າປະຕິບັດດ້ວຍວິທີນັ້ນ. ມັນງ່າຍຂະໜາດນັ້ນ. ເມື່ອເຈົ້າສະແຫວງຫາຄວາມຈິງ, ເຈົ້າຄວນສະແຫວງຫາຈາກຫຼາຍຄົນ. ຖ້າຄົນໃດໜຶ່ງມີຫຍັງໃຫ້ເວົ້າ, ເຈົ້າຄວນຮັບຟັງພວກເຂົາ ແລະ ປະຕິບັດຕໍ່ຄຳເວົ້າທຸກຂໍ້ຂອງພວກເຂົາຢ່າງຈິງຈັງ. ຢ່າເມີນເສີຍ ຫຼື ດູໝິ່ນພວກເຂົາ, ເພາະສິ່ງນີ້ກ່ຽວຂ້ອງກັບເລື່ອງທີ່ຢູ່ພາຍໃນຂອບເຂດໜ້າທີ່ຂອງເຈົ້າ ແລະ ເຈົ້າຕ້ອງປະຕິບັດຕໍ່ສິ່ງນີ້ຢ່າງຈິງໃຈ. ນີ້ຄືທັດສະນະທີ່ຖືກຕ້ອງ ແລະ ສະພາວະທີ່ຖືກຕ້ອງ. ເມື່ອເຈົ້າຢູ່ໃນສະພາວະທີ່ຖືກຕ້ອງ ແລະ ເຈົ້າບໍ່ເປີດເຜີຍອຸປະນິໄສທີ່ເບື່ອໜ່າຍຄວາມຈິງ ແລະ ກຽດຊັງຄວາມຈິງ, ແລ້ວການປະຕິບັດດ້ວຍວິທີນີ້ກໍຈະເຂົ້າແທນທີ່ອຸປະນິໄສທີ່ເສື່ອມຊາມຂອງເຈົ້າ. ນີ້ຄືການປະຕິບັດຄວາມຈິງ. ຖ້າເຈົ້າປະຕິບັດຄວາມຈິງດ້ວຍວິທີນີ້, ມັນຈະເກີດໝາກຜົນຫຍັງ? (ພວກເຮົາຈະຖືກຊີ້ນໍາໂດຍພຣະວິນຍານບໍລິສຸດ.) ການຮັບເອົາການຊີ້ນໍາຂອງພຣະວິນຍານບໍລິສຸດຄືແງ່ມຸມໜຶ່ງ. ບາງຄັ້ງເລື່ອງຈະງ່າຍຫຼາຍ ແລະ ສາມາດບັນລຸໄດ້ໂດຍໃຊ້ຄວາມຄິດຂອງເຈົ້າເອງ; ຫຼັງຈາກທີ່ຄົນອື່ນໃຫ້ຂໍ້ສະເໜີຂອງພວກເຂົາແກ່ເຈົ້າແລ້ວ ແລະ ເຈົ້າເຂົ້າໃຈ, ເຈົ້າຈະສາມາດແກ້ໄຂສິ່ງຕ່າງໆ ແລະ ເຮັດໂດຍສອດຄ່ອງກັບຫຼັກການ. ຄົນອາດຄິດວ່ານີ້ຄືເລື່ອງນ້ອຍ, ແຕ່ສຳລັບພຣະເຈົ້າແລ້ວ ມັນເປັນເລື່ອງໃຫຍ່. ເປັນຫຍັງເຮົາຈຶ່ງເວົ້າເຊັ່ນນີ້? ເພາະເມື່ອເຈົ້າປະຕິບັດດ້ວຍວິທີນີ້, ສຳລັບພຣະເຈົ້າແລ້ວ ເຈົ້າເປັນຄົນທີ່ສາມາດປະຕິບັດຄວາມຈິງ, ເປັນຄົນທີ່ຮັກຄວາມຈິງ ແລະ ເປັນຄົນທີ່ບໍ່ເບື່ອໜ່າຍຄວາມຈິງ, ເມື່ອພຣະເຈົ້າເບິ່ງເຂົ້າໄປໃນຫົວໃຈຂອງເຈົ້າ, ພຣະອົງຍັງເບິ່ງເຫັນອຸປະນິໄສຂອງເຈົ້າ ແລະ ນີ້ຄືເລື່ອງໃຫຍ່. ເວົ້າອີກຢ່າງກໍຄື ເມື່ອເຈົ້າເຮັດໜ້າທີ່ຂອງເຈົ້າ ແລະ ດຳເນີນການຢູ່ໃນການສະຖິດຂອງພຣະເຈົ້າ, ສິ່ງທີ່ເຈົ້າດຳລົງຊີວິດຕາມ ແລະ ສະແດງອອກແມ່ນລ້ວນແລ້ວແຕ່ເປັນຄວາມເປັນຈິງແຫ່ງຄວາມຈິງທີ່ຄົນຄວນມີ. ທັດສະນະ, ຄວາມຄິດ ແລະ ສະພາວະທີ່ເຈົ້າມີໃນທຸກສິ່ງທີ່ເຈົ້າເຮັດກໍເປັນສິ່ງສຳຄັນທີ່ສຸດສຳລັບພຣະເຈົ້າ ແລະ ພວກມັນເປັນສິ່ງທີ່ພຣະເຈົ້າພິຈາລະນາກວດສອບ.

ມັນບໍ່ແມ່ນເລື່ອງຕໍ່າຊ້າບໍທີ່ບາງຄົນມັກຈັບຜິດຄົນອື່ນ ແລະ ເຮັດບາງສິ່ງຢ່າງລົມໆແລ້ງໆ ເມື່ອໃດກໍຕາມທີ່ມີບາງຢ່າງເກີດຂຶ້ນກັບພວກເຂົາ? ນີ້ແມ່ນບັນຫາທີ່ໃຫຍ່. ຄົນທີ່ມີຄວາມເຂົ້າໃຈຢ່າງຊັດເຈນຈະບໍ່ເຮັດຜິດເຊັ່ນນີ້, ແຕ່ນີ້ແມ່ນສິ່ງທີ່ຄົນບໍ່ມີເຫດຜົນເປັນ. ພວກເຂົາຈິນຕະນາການຢູ່ສະເໝີວ່າຄົນອື່ນກຳລັງເຮັດສິ່ງຕ່າງໆໃຫ້ຫຍຸ້ງຍາກສຳລັບພວກເຂົາ, ຄົນອື່ນຕັ້ງໃຈສ້າງເວລາທີ່ຍາກລຳບາກໃຫ້ພວກເຂົາ, ສະນັ້ນພວກເຂົາຈຶ່ງເປັນປໍລະປັກຄົນອື່ນຢູ່ສະເໝີ. ນີ້ບໍ່ແມ່ນຄວາມຄາດເຄື່ອນບໍ? ພວກເຂົາບໍ່ໄດ້ພະຍາຍາມເມື່ອເວົ້າເຖິງຄວາມຈິງ, ພວກເຂົາມັກເວົ້າຄຸມເຄືອກ່ຽວກັບສິ່ງທີ່ບໍ່ສຳຄັນ ເມື່ອມີບາງຢ່າງເກີດຂຶ້ນກັບພວກເຂົາ, ຮຽກຮ້ອງໃຫ້ມີຄຳອະທິບາຍ, ພະຍາຍາມບໍ່ໃຫ້ເສຍໜ້າ ແລະ ພວກເຂົາໃຊ້ວິທີແກ້ບັນຫາຂອງມະນຸດເພື່ອຮັບມືກັບເລື່ອງເຫຼົ່ານີ້ຢູ່ສະເໝີ. ນີ້ຄືອຸປະສັກທີ່ໃຫຍ່ທີ່ສຸດຕໍ່ການເຂົ້າສູ່ຊີວິດ. ຖ້າເຈົ້າເຊື່ອໃນພຣະເຈົ້າໃນລັກສະນະນີ້ ຫຼື ປະຕິບັດຕາມວິທີການນີ້, ເຈົ້າຈະບໍ່ໄດ້ຮັບຄວາມຈິງຈັກເທື່ີອ ເພາະເຈົ້າບໍ່ເຄີຍມາຢູ່ຕໍ່ໜ້າພຣະເຈົ້າຈັກເທື່ອ. ເຈົ້າບໍ່ເຄີຍມາຢູ່ຕໍ່ໜ້າພຣະເຈົ້າເພື່ອຮັບເອົາທຸກຢ່າງທີ່ພຣະເຈົ້າໄດ້ກຳນົດໄວ້ສຳລັບເຈົ້າຈັກເທື່ອ ແລະ ເຈົ້າບໍ່ໄດ້ໃຊ້ຄວາມຈິງເພື່ອຮັບມືກັບທຸກສິ່ງນີ້, ໃນທາງກົງກັນຂ້າມ ເຈົ້າໃຊ້ວິທີແກ້ໄຂບັນຫາຂອງມະນຸດເພື່ອຮັບມືກັບສິ່ງຕ່າງໆ. ສະນັ້ນ, ໃນສາຍຕາຂອງພຣະເຈົ້ານັ້ນ ເຈົ້າໄດ້ພັດຫຼົງຈາກພຣະອົງໄກຫຼາຍເກີນໄປ. ບໍ່ແມ່ນພຽງແຕ່ວ່າຫົວໃຈຂອງເຈົ້າໄດ້ພັດຫຼົງຈາກພຣະອົງ, ການເປັນຢູ່ທັງໝົດຂອງເຈົ້າບໍ່ໄດ້ດຳເນີນຢູ່ໃນການສະຖິດຂອງພຣະອົງ. ນີ້ຄືວິທີທີ່ພຣະເຈົ້າເບິ່ງຄົນທີ່ວິເຄາະສິ່ງຕ່າງໆເກີນຄວາມເປັນຈິງ ແລະ ຈັບຜິດຄົນອື່ນຢູ່ສະເໝີ. ມີຄົນທີ່ເວົ້າຄ່ອງແຄ້ວ ຫຼື ເວົ້າມ່ວນຫູ, ເປັນຄົນທີ່ຄວາມຄິດຂອງພວກເຂົາໄວ ແລະ ຫຼັກແຫຼມ, ຄົນທີ່ຄິດວ່າ “ຂ້ອຍເວົ້າໄດ້ດີ. ຄົນອື່ນທຸກຄົນຊົມເຊີຍ ແລະ ເຄົາລົບຂ້ອຍແທ້ໆ ແລະ ນັບຖືຂ້ອຍເປັນຢ່າງສູງ. ຄົນຮັບຟັງຂ້ອຍເປັນປະຈຳ”. ສິ່ງນີ້ມີປະໂຫຍດບໍ? ເຈົ້າໄດ້ສ້າງກຽດຕິຍົດໃນບັນດາຜູ້ຄົນ, ແຕ່ວິທີການທີ່ເຈົ້າປະພຶດຕໍ່ໜ້າພຣະເຈົ້າບໍ່ໄດ້ເຮັດໃຫ້ພຣະອົງພໍໃຈ. ພຣະເຈົ້າເວົ້າວ່າເຈົ້າເປັນຜູ້ບໍ່ເຊື່ອ ແລະ ເຈົ້າກຽດຊັງຄວາມຈິງ. ໃນບັນດາຜູ້ຄົນ, ເຈົ້າອາດມີປະສົບການຫຼາຍ ແລະ ເກ່ງຊຳນານ, ເຈົ້າອາດຮັບມືກັບສິ່ງຕ່າງໆໄດ້ຢ່າງດີຫຼາຍ ແລະ ເຂົ້າກັບທຸກຄົນໄດ້ດີ; ເຈົ້າອາດສາມາດຊອກຫາວິທີການເພື່ອຮັບມື ແລະ ຈັດການສິ່ງຕ່າງໆຢູ່ສະເໝີ ບໍ່ວ່າຈະເປັນສະຖານະການໃດກໍຕາມ, ແຕ່ເຈົ້າບໍ່ໄດ້ມາຢູ່ຕໍ່ໜ້າພຣະເຈົ້າ ແລະ ສະແຫວງຫາຄວາມຈິງເພື່ອແກ້ໄຂບັນຫາ. ຄົນແບບນີ້ເປັນບັນຫາຫຼາຍ. ພຣະເຈົ້າມີພຽງແຕ່ສິ່ງດຽວໃຫ້ເວົ້າໃນການປະເມີນຄົນແບບເຈົ້າ: “ເຈົ້າເປັນຜູ້ບໍ່ເຊື່ອ, ເຈົ້າພະຍາຍາມໃຊ້ປະໂຫຍດຈາກໂອກາດນີ້ເພື່ອຮັບເອົາພອນໂດຍເຮັດທຳທ່າວ່າເຊື່ອໃນພຣະເຈົ້າ. ເຈົ້າບໍ່ແມ່ນຄົນທີ່ຍອມຮັບຄວາມຈິງ”. ເຈົ້າຄິດແນວໃດກ່ຽວກັບການປະເມີນປະເພດນີ້? ມັນເປັນສິ່ງທີ່ພວກເຈົ້າຕ້ອງການບໍ? ມັນບໍ່ແມ່ນຢ່າງແນ່ນອນ. ມັນເປັນໄປໄດ້ທີ່ບາງຄົນບໍ່ສົນໃຈ ແລະ ເວົ້າວ່າ “ມັນບໍ່ສຳຄັນວ່າພຣະເຈົ້າຈະເບິ່ງພວກເຮົາເປັນແນວໃດ, ເຖິງຢ່າງໃດພວກເຮົາກໍບໍ່ສາມາດເຫັນພຣະເຈົ້າໄດ້ຢູ່ແລ້ວ. ບັນຫາທີ່ຮີບດ່ວນທີ່ສຸດຂອງພວກເຮົາກໍຄືການມີຄວາມສຳພັນທີ່ດີກັບຄົນທີ່ຢູ່ອ້ອມຂ້າງພວກເຮົາ. ຫຼັງຈາກທີ່ພວກເຮົາໄດ້ສ້າງຈຸດຢືນທີ່ໜັກແໜ້ນສຳລັບພວກເຮົາເອງ, ແລ້ວພວກເຮົາກໍສາມາດເອົາຊະນະຜູ້ນໍາ ແລະ ຜູ້ເຮັດວຽກ ເພື່ອວ່າທຸກຄົນຈະຊົມເຊີຍພວກເຮົາ”. ນີ້ແມ່ນຄົນປະເພດໃດ? ພວກເຂົາເປັນຄົນທີ່ເຊື່ອໃນພຣະເຈົ້າບໍ? ພວກເຂົາບໍ່ແມ່ນຢ່າງແນ່ນອນ; ພວກເຂົາເປັນຜູ້ບໍ່ເຊື່ອ. ຄົນທີ່ເຊື່ອໃນພຣະເຈົ້າຕ້ອງດຳລົງຊີວິດໃນການສະຖິດຂອງພຣະເຈົ້າຢູ່ສະເໝີ; ບໍ່ວ່າພວກເຂົາຈະພົບພໍ້ບັນຫາຫຍັງກໍຕາມ, ພວກເຂົາຕ້ອງມາຢູ່ຕໍ່ໜ້າພຣະເຈົ້າເພື່ອສະແຫວງຫາຄວາມຈິງ ເພື່ອວ່າໃນທີ່ສຸດແລ້ວ ພຣະເຈົ້າຈະເວົ້າວ່າ “ເຈົ້າເປັນຄົນທີ່ຮັກຄວາມຈິງ, ຄົນທີ່ເຮັດໃຫ້ພຣະເຈົ້າພໍໃຈ ແລະ ຄົນທີ່ພຣະເຈົ້າຖືວ່າສາມາດຍອມຮັບໄດ້. ພຣະເຈົ້າໄດ້ເຫັນຫົວໃຈຂອງເຈົ້າ ແລະ ພຣະອົງຍັງໄດ້ເຫັນຄວາມເຊື່ອຟັງຂອງເຈົ້າ”. ເຈົ້າຄິດແນວໃດກ່ຽວກັບການປະເມີນປະເພດນີ້? ມີພຽງແຕ່ຄົນແບບນີ້ເທົ່ານັ້ນຈຶ່ງສາມາດຮັບເອົາການຍົກຍ້ອງຂອງພຣະເຈົ້າ. ພວກເຈົ້າສາມາດເຂົ້າໃຈສິ່ງນີ້ໄດ້ຢ່າງສົມບູນບໍ? ເຮົາບອກພວກເຈົ້າວ່າ ບໍ່ວ່າຜູ້ເຊື່ອໃນພຣະເຈົ້າຈະປະຕິບັດໜ້າທີ່ຫຍັງກໍຕາມ, ບໍ່ວ່າພວກເຂົາຈະຮັບມືກັບເລື່ອງພາຍນອກ ຫຼື ໜ້າທີ່ທີ່ກ່ຽວຂ້ອງກັບຫຼາກຫຼາຍວຽກງານ ຫຼື ຂົງເຂດຄວາມຊຳນານໃນເຮືອນຂອງພຣະເຈົ້າ, ຖ້າພວກເຂົາບໍ່ມາຢູ່ຕໍ່ໜ້າພຣະເຈົ້າຢູ່ເລື້ອຍໆ ແລະ ດຳລົງຊີວິດໃນການສະຖິດຂອງພຣະອົງ ແລະ ພວກເຂົາບໍ່ກ້າຍອມຮັບການພິເຄາະຂອງພຣະອົງ ແລະ ພວກເຂົາບໍ່ສະແຫວງຫາຄວາມຈິງຈາກພຣະເຈົ້າ, ແລ້ວພວກເຂົາກໍເປັນຜູ້ບໍ່ເຊື່ອ ແລະ ພວກເຂົາບໍ່ໄດ້ແຕກຕ່າງຫຍັງຈາກຜູ້ບໍ່ເຊື່ອ. ພວກເຈົ້າສາມາດເຂົ້າໃຈປະເດັນນີ້ບໍ? ມັນເປັນໄປໄດ້ທີ່ມີບາງຄົນທີ່ບໍ່ສາມາດປະຕິບັດໜ້າທີ່ໃນຕອນນີ້ ເພາະສະພາບແວດລ້ອມຂອງພວກເຂົາບໍ່ເອື້ອອຳນວຍ; ພວກເຂົາໃຊ້ຊີວິດໃນສະພາບແວດລ້ອມຂອງຜູ້ບໍ່ເຊື່ອ ແລະ ເຖິງຢ່າງນັ້ນ ພວກເຂົາກໍຍັງຮັບແສງສະຫວ່າງ ແລະ ການຊີ້ນໍາຂອງພຣະເຈົ້າຢູ່ເລື້ອຍໆ. ສາມາດເປັນແບບນີ້ໄດ້ແນວໃດ? ສິ່ງທີ່ຈຳເປັນຢ່າງຍິ່ງທີ່ສຸດກໍຄືພວກເຂົາສາມາດອະທິຖານຫາພຣະເຈົ້າ, ກິນ ແລະ ດື່ມພຣະທຳຂອງພຣະເຈົ້າ, ສະແຫວງຫາຄວາມຈິງ ແລະ ປະຕິບັດມັນ ແລະ ຮັກສາຄວາມສຳພັນທີ່ເປັນປົກກະຕິກັບພຣະເຈົ້າ. ສິ່ງເຫຼົ່ານີ້ຄືສິ່ງທີ່ເປັນກະແຈສູ່ການຕັດສິນວ່າຄົນໆໜຶ່ງສາມາດດຳລົງຊີວິດໃນການສະຖິດຂອງພຣະເຈົ້າຢູ່ສະເໝີ ຫຼື ບໍ່. ຖ້າເຈົ້າບໍ່ສຳຜັດພຣະເຈົ້າຢູ່ເລື້ອຍໆ ແລະ ເຈົ້າອ່ອນແອ ແລະ ຄິດລົບຢູ່ເລື້ອຍໆ ຫຼື ຖ້າເຈົ້າມີໃຈເກເລຢູ່ເລື້ອຍໆ ຫຼື ຖ້າເຈົ້າບໍ່ແບກຮັບພາລະໃດໆໃນໜ້າທີ່ຂອງເຈົ້າ ແລະ ເຈົ້າມຶນງົງຢູ່ສະເໝີ, ນີ້ຄືສະພາວະທີ່ດີ ຫຼື ສະພາວະທີ່ບໍ່ດີ? ມັນເປັນສະພາວະທີ່ດຳລົງຊີວິດຕໍ່ໜ້າພຣະເຈົ້າ ຫຼື ເປັນສະພາວະທີ່ບໍ່ໄດ້ດຳລົງຊີວິດຕໍ່ໜ້າພຣະເຈົ້າເລີຍ? (ມັນເປັນສະພາວະທີ່ບໍ່ໄດ້ດຳລົງຊີວິດຕໍ່ໜ້າພຣະເຈົ້າ.) ສະນັ້ນ, ພວກເຈົ້າຕ້ອງປະເມີນສິ່ງນີ້, ພວກເຈົ້າດຳລົງຊີວິດຢູ່ຕໍ່ໜ້າພຣະເຈົ້າຢູ່ເລື້ອຍໆ ຫຼື ບໍ່? ຖ້າພວກເຈົ້າບໍ່ຄ່ອຍເຮັດເລີຍ ແລະ ພວກເຈົ້າບໍ່ໄດ້ແມ່ນແຕ່ອະທິຖານ ຫຼື ອ່ານພຣະທຳຂອງພຣະເຈົ້າ, ສິ່ງນີ້ກໍຈະເຮັດໃຫ້ເກີດບັນຫາຢ່າງແນ່ນອນ, ມັນໝາຍຄວາມວ່າເຈົ້າເປັນຜູ້ບໍ່ເຊື່ອ. ບາງຄົນບໍ່ຄ່ອຍໃສ່ໃຈກັບເລື່ອງທີ່ເໝາະສົມ, ພວກເຂົາມີໃຈເກເລ ແລະ ໃຈແຕກ ແລະ ເມື່ອສິ່ງຕ່າງໆເກີດຂຶ້ນກັບພວກເຂົາ, ພວກເຂົາສັບສົນຢູ່ສະເໝີ ແລະ ບໍ່ຮູ້ຈັກວິທີການສະແຫວງຫາຄວາມຈິງ. ພວກເຂົາເຖິງກັບບໍ່ຮູ້ວ່າພວກເຂົາມີຜົນຮັບໃນການປະຕິບັດໜ້າທີ່ຂອງພວກເຂົາ ຫຼື ບໍ່. ພວກເຂົາບໍ່ຮູ້ວ່າອັນໃດຄືການກະທຳປະຈຳວັນຂອງພວກເຂົາທີ່ເຮັດຜິດໃຈພຣະເຈົ້າ, ອັນຄືທີ່ພຣະເຈົ້າຖືວ່າສາມາດຍອມຮັບໄດ້ ແລະ ອັນໃດທີ່ພຣະເຈົ້າລັງກຽດ. ພວກເຂົາພຽງແຕ່ຜ່ານຜ່າແບບມົ້ວໆໃນມື້ຕໍ່ມື້. ເຈົ້າຄິດແນວໃດກ່ຽວກັບສະພາວະນີ້? ຄົນທີ່ໃຊ້ຊີວິດໃນສະພາວະປະເພດເຫຼົ່ານີ້ມີຫົວໃຈທີ່ຢຳເກງພຣະເຈົ້າບໍ? ສາມາດມີຫຼັກການໃດໆໃນສິ່ງທີ່ພວກເຂົາເຮັດບໍ? ພວກເຂົາສາມາດເຮັດສິ່ງທີ່ມີເຫດຜົນບໍ? ເມື່ອພວກເຂົາກຳລັງປະຕິບັດໜ້າທີ່ຂອງພວກເຂົາ, ພວກເຂົາສາມາດເວົ້າວ່າ “ຂ້ອຍຕ້ອງສະຫງວນທີ່ທ່າ, ຂ້ອຍຕ້ອງເຮັດໜ້າທີ່ຂອງຂ້ອຍໃຫ້ດີ, ຂ້ອຍຕ້ອງເຮັດມັນສຸດໃຈຂອງຂ້ອຍ ແລະ ສຸດກຳລັງຂອງຂ້ອຍ” ບໍ? ພວກເຂົາສາມາດບັນລຸຄວາມອຸທິດຕົວບໍ? (ພວກເຂົາບໍ່ສາມາດເຮັດໄດ້.) ແລ້ວຄົນແບບນັ້ນກຳລັງເຮັດຫຍັງ? ພວກເຂົາກຳລັງໃຊ້ແຮງເທົ່ານັ້ນ! ຄົນແບບນັ້ນໄດ້ຮັບເອົາຄວາມຈິງບໍ? (ພວກເຂົາບໍ່ໄດ້ຮັບ.) ນັ້ນຄືການສູນເສຍທີ່ໃຫຍ່ຫຼວງ. ຄົນໂງ່ກຸ່ມນີ້ບໍ່ສາມາດຮູ້ວິທີການສະແຫວງຫາຄວາມຈິງໄດ້ແນວໃດ? ພວກເຂົາເຊື່ອໃນພຣະເຈົ້າເປັນເວລາສິບ ຫຼື ຊາວປີ ແລະ ໄດ້ຍິນຄຳເທດສະໜາຫຼາຍຄັ້ງ, ເຖິງຢ່າງນັ້ນ ພວກເຂົາກໍບໍ່ຮູ້ວ່າການຖືກຮັບເອົາຜ່ານຄວາມເຊື່ອໃນພຣະເຈົ້າແມ່ນຫຍັງ, ພວກເຂົາຄວນສະແຫວງຫາຄວາມຈິງແນວໃດ, ພວກເຂົາຄວນປະຕິບັດຄວາມຈິງແນວໃດ ຫຼື ພວກເຂົາຄວນປະຕິບັດໜ້າທີ່ຂອງພວກເຂົາແນວໃດ. ຖ້າພວກເຂົາບໍ່ຊັດເຈນແມ່ນແຕ່ກ່ຽວກັບສິ່ງທີ່ສຳຄັນເຫຼົ່ານີ້, ພວກເຂົາບໍ່ໄດ້ໂງ່ສໍ່າໃດສໍ່າໜຶ່ງບໍ? ພວກເຂົາຫົວຊ້າ ແລະ ມຶນຊາຫຼາຍ. ພວກເຂົາບໍ່ມີປະຕິກິລິຍາໃດໆຕໍ່ຄວາມຈິງເລີຍ ແລະ ນີ້ຄືສິ່ງທີ່ອັນຕະລາຍ. ແມ່ນຫຍັງຄືສິ່ງທີ່ສຳຄັນທີ່ສຸດກ່ຽວກັບການເຊື່ອໃນພຣະເຈົ້າ? ມັນຄືການຮັບເອົາຄວາມຈິງ. ບັນຫາຫຍັງຈະໄດ້ຮັບການແກ້ໄຂ ເມື່ອຄົນໆໜຶ່ງໄດ້ຮັບຄວາມຈິງ? ຫຼັກໆແລ້ວມັນຈະເປັນບັນຫາຄວາມຜິດບາບຂອງພວກເຂົາ ແລະ ບັນຫາໃນອຸປະນິໄສທີ່ເສື່ອມຊາມຂອງພວກເຂົາ ແລະ ຄວາມຫຍຸ້ງຍາກທັງໝົດໃນຄວາມເຊື່ອຂອງພວກເຂົາໃນພຣະເຈົ້າ ແລະ ມຸມມອງທີ່ຜິດພາດຂອງພວກເຂົາ. ບັນຫາທັງໝົດນີ້ສາມາດໄດ້ຮັບການແກ້ໄຂໄດ້. ເມື່ອຄົນໆໜຶ່ງໄດ້ຮັບຄວາມຈິງ, ພວກເຂົາຄວນນໍາມັນໄປໃຊ້ຢູ່ບ່ອນໃດ? ມັນຄວນຖືກນໍາໃຊ້ໃນການປະຕິບັດໜ້າທີ່ຂອງພວກເຂົາ ແລະ ໃນການເປັນພະຍານໃຫ້ພຣະເຈົ້າ, ສິ່ງເຫຼົ່ານີ້ຄືສິ່ງສຳຄັນທີ່ສຸດ. ໃນຕອນນີ້, ພວກເຈົ້າອາດຂາດຄວາມຮູ້ທີ່ແທ້ຈິງກ່ຽວກັບສິ່ງນີ້, ພວກເຈົ້າອາດຍັງບໍ່ທັນຮູ້ເຖິງຄຸນຄ່າ ຫຼື ຄວາມໝາຍສຳຄັນຂອງຄວາມຈິງ, ແຕ່ມື້ໜຶ່ງພວກເຈົ້າຈະຮູ້.

ພວກເຈົ້າໄດ້ອ່ານໜັງສືໂຢບແລ້ວບໍ? ເມື່ອພວກເຈົ້າກຳລັງອ່ານມັນ, ພວກເຈົ້າຮູ້ສຶກວ່າໄດ້ຮັບການດົນບັນດານບໍ? ເຈົ້າເຄີຍມີປະສົບການກັບຄວາມປາດຖະໜາປະເພດທີ່ເຮັດໃຫ້ເຈົ້າຕ້ອງການກາຍມາເປັນຄົນແບບໂຢບບໍ? (ແມ່ນ.) ສະພາວະ ແລະ ອາລົມປະເພດນີ້ສາມາດຢູ່ໄດ້ດົນສໍ່າໃດ? ໜຶ່ງມື້ ຫຼື ສອງມື້ ຫຼື ໜຶ່ງເດືອນ ຫຼື ສອງເດືອນ ຫຼື ບາງທີໜຶ່ງປີ ຫຼື ສອງປີບໍ? (ສອງ ຫຼື ສາມມື້.) ສະນັ້ນສະພາວະ ແລະ ອາລົມປະເພດນີ້ຈະຫາຍໄປຫຼັງຈາກສອງ ຫຼື ສາມມື້ບໍ? ເຈົ້າຕ້ອງອະທິຖານເມື່ອເຈົ້າຮູ້ສຶກໄດ້ຮັບການດົນບັນດານ ແລະ ບອກພຣະເຈົ້າວ່າເຈົ້າຕ້ອງການເປັນຄົນແບບໂຢບ, ເຈົ້າປາດຖະໜາທີ່ຈະເຂົ້າໃຈຄວາມຈິງ, ຮັບເອົາຄວາມຮູ້ກ່ຽວກັບພຣະເຈົ້າ ແລະ ກາຍມາເປັນຄົນທີ່ຢຳເກງພຣະເຈົ້າ ແລະ ຫຼີກເວັ້ນສິ່ງຊົ່ວຮ້າຍ. ເຈົ້າຕ້ອງອ້ອນວອນຫາພຣະເຈົ້າເພື່ອໃຫ້ສິ່ງນີ້ເກີດຂຶ້ນໃນຕົວເຈົ້າ, ອ້ອນວອນໃຫ້ພຣະອົງຊີ້ນໍາເຈົ້າ, ໃຫ້ເຈົ້າມີສະພາບແວດລ້ອມທີ່ຖືກຕ້ອງ, ໃຫ້ເຈົ້າມີກຳລັງ ແລະ ປົກປ້ອງເຈົ້າ ເພື່ອວ່າເຈົ້າອາດຢືນຍັດໃນທຸກສະຖານະການທີ່ເຈົ້າພົບພໍ້, ບໍ່ຕໍ່ຕ້ານພຣະເຈົ້າ ແລະ ປະຕິບັດການຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ ແລະ ຕອບສະໜອງຄວາມປະສົງຂອງພຣະອົງແທນ. ເຈົ້າຕ້ອງອະທິຖານ ແລະ ວິງວອນຫາພຣະເຈົ້າຢູ່ສະເໝີເພື່ອເຫັນແກ່ເປົ້າໝາຍນີ້ ແລະ ເພື່ອສິ່ງຕ່າງໆທີ່ເຈົ້າຫວັງຈະບັນລຸ ແລະ ເມື່ອພຣະເຈົ້າເຫັນເຖິງຫົວໃຈທີ່ເປັນຈິງຂອງເຈົ້າ, ພຣະອົງກໍຈະເຮັດ. ຢ່າຢ້ານເມື່ອພຣະເຈົ້າເຮັດ. ພຣະເຈົ້າບໍ່ສາມາດເຮັດໃຫ້ຮ່າງກາຍຂອງເຈົ້າເຕັມໄປດ້ວຍຝີ ແລະ ຍຶດເອົາທຸກສິ່ງທີ່ເຈົ້າມີໄປຈາກເຈົ້າ, ຄືກັບທີ່ພຣະອົງເຮັດເມື່ອພຣະອົງທົດສອບໂຢບ. ພຣະເຈົ້າຈະບໍ່ເຮັດເຊັ່ນນັ້ນ; ພຣະອົງຈະຄ່ອຍໆເຮັດໃຫ້ມີຫຼາຍຂຶ້ນສຳລັບເຈົ້າຕາມວຸດທິພາວະຂອງເຈົ້າ. ເຈົ້າຕ້ອງຮ້ອງຫາພຣະເຈົ້າຢ່າງຈິງໃຈ, ຢ່າພຽງແຕ່ຮ້ອງຫາພຣະອົງສອງມື້ຫຼັງຈາກທີ່ເຈົ້າອ່ານໜັງສືໂຢບ ແລະ ຍັງຮູ້ສຶກໄດ້ຮັບການດົນບັນດານຈາກມັນ ແລະ ຈາກນັ້ນກໍລືມກ່ຽວກັບມັນໃນມື້ທີສາມ ເມື່ອເຈົ້າບໍ່ໄດ້ອ່ານມັນອີກຕໍ່ໄປ ແລະ ເຊົາຮັກສາມັນໄວ້ໃນຫົວໃຈຂອງເຈົ້າ. ຖ້າເຈົ້າເຮັດ, ສິ່ງນັ້ນກໍຈະເຮັດໃຫ້ເກີດບັນຫາສຳລັບເຈົ້າຢ່າງແນ່ນອນ! ຖ້າເຈົ້າຊົມເຊີຍຄົນແບບໂຢບ ແລະ ເຈົ້າຕ້ອງການເປັນຄົນປະເພດນັ້ນ, ແລ້ວເຈົ້າກໍຕ້ອງມີເສັ້ນທາງສຳລັບວິທີການກາຍມາເປັນຄົນປະເພດນັ້ນ, ເຈົ້າຕ້ອງວາງຫົວໃຈຂອງເຈົ້າຕໍ່ໜ້າພຣະເຈົ້າ ແລະ ຈາກນັ້ນກໍອະທິຖານເພື່ອສິ່ງນີ້ຢູ່ເລື້ອຍໆ ແລະ ຕຶກຕອງກ່ຽວກັບມັນຢູ່ເລື້ອຍໆ ແລະ ຈາກນັ້ນກໍກິນ ແລະ ດື່ມພຣະທຳທີ່ພຣະເຈົ້າໄດ້ກ່າວກ່ຽວກັບໂຢບ, ຄຸ່ນຄິດກ່ຽວກັບພວກມັນຢ່າງສະໝໍ່າສະເໝີ ແລະ ຊໍ້າໆ ແລະ ຫຼັງຈາກນັ້ນ ເຈົ້າຕ້ອງໂອ້ລົມກັບຄົນທີ່ມີປະສົບການ ແລະ ຄວາມຮູ້ປະເພດນີ້. ເຈົ້າຕ້ອງເຮັດວຽກໜັກເພື່ອໄປຫາເປົ້າໝາຍນີ້. ເຈົ້າຄວນເຮັດວຽກໜັກແນວໃດ? ຖ້າເຈົ້າພຽງແຕ່ນັ່ງເບິ່ງ ແລະ ລໍຖ້າ, ນັ້ນບໍ່ແມ່ນການເຮັດວຽກໜັກ. ເຈົ້າຕ້ອງນໍາມັນໄປປະຕິບັດ, ເຈົ້າຕ້ອງອຸທິດຄວາມພະຍາຍາມໃຫ້ມັນ, ໃນເວລາດຽວກັນກໍແອບມີຄວາມເດັດດ່ຽວທີ່ຈະທົນຮັບການທົນທຸກ ແລະ ມີຫົວໃຈທີ່ປາດຖະໜາ ແລະ ຈາກນັ້ນກໍມອບຄຳອະທິຖານຂອງເຈົ້າໃຫ້ສິ່ງນີ້, ຂໍໃຫ້ພຣະເຈົ້າເຮັດ. ຖ້າພຣະເຈົ້າບໍ່ເຮັດ, ແລ້ວບໍ່ວ່າຄົນຈະມີແຮງຂັບເຄື່ອນຫຼາຍສໍ່າໃດກໍຕາມ, ມັນຈະບໍ່ເປັນປະໂຫຍດຫຍັງເລີຍ. ພຣະເຈົ້າຈະເຮັດແນວໃດ? ພຣະເຈົ້າຈະເລີ່ມປັ້ນແຕ່ງ ແລະ ຈັດແຈງສະພາບແວດລ້ອມໃຫ້ເຈົ້າຕາມທີ່ເໝາະສົມກັບວຸດທິພາວະຂອງເຈົ້າ. ເຈົ້າຕ້ອງບອກພຣະເຈົ້າວ່າເຈົ້າປາດຖະໜາທີ່ຈະບັນລຸເປົ້າໝາຍຫຍັງໃນຄວາມເຊື່ອຂອງເຈົ້າ ແລະ ເຈົ້າມີຄວາມເດັດດ່ຽວປະເພດໃດ. ເຈົ້າໄດ້ອະທິຖານ ແລະ ວິງວອນຫາພຣະເຈົ້າສຳລັບສິ່ງນີ້ບໍ? ເຈົ້າອະທິຖານ ແລະ ວິງວອນຫາພຣະເຈົ້າດົນສໍ່າໃດ? ຖ້າເຈົ້າພຽງແຕ່ເວົ້າຄຳອະທິຖານສອງສາມຄຳດົນໆຄັ້ງ ແລະ ເມື່ອເຈົ້າເຫັນວ່າພຣະເຈົ້າບໍ່ໄດ້ເຮັດ, ເຈົ້າກໍຄິດວ່າ “ລືມມັນໄປເທາະ, ຂ້ອຍຈະພຽງແຕ່ປ່ອຍໃຫ້ສິ່ງຕ່າງໆເປັນໄປ. ແມ່ນຫຍັງກໍຕາມຈະເກີດຂຶ້ນກໍໃຫ້ມັນເກີດຂຶ້ນ, ຂ້ອຍຈະພຽງແຕ່ໄປຕາມກະແສ. ຂ້ອຍບໍ່ສົນໃຈວ່າຈະເກີດຂຶ້ນຫຍັງກັບຂ້ອຍ”, ສິ່ງນັ້ນແມ່ນໃຊ້ການບໍ່ໄດ້ ແລະ ເຈົ້າບໍ່ໄດ້ຈິງໃຈ. ຖ້າສິ່ງດຽວທີ່ເຈົ້າມີຄືຄວາມກະຕືລືລົ້ນສອງນາທີ, ພຣະເຈົ້າສາມາດເຮັດເພື່ອເຈົ້າ ແລະ ຊ່ວຍຈັດແຈງສະພາບແວດລ້ອມສຳລັບເຈົ້າບໍ? ພຣະເຈົ້າຈະບໍ່ເຮັດແບບນັ້ນ! ພຣະເຈົ້າຕ້ອງການເຫັນຄວາມຈິງໃຈຂອງເຈົ້າ ແລະ ເບິ່ງວ່າຄວາມຈິງໃຈ ແລະ ຄວາມບາກບັ່ນຂອງເຈົ້າສາມາດຢູ່ດົນສໍ່າໃດ ແລະ ຫົວໃຈຂອງເຈົ້າເປັນຈິງ ຫຼື ບໍ່ເປັນຈິງ. ພຣະເຈົ້າຈະລໍຖ້າ. ພຣະອົງໄດ້ຍິນຄຳອະທິຖານ ແລະ ການວິງວອນຂອງເຈົ້າ, ພຣະອົງໄດ້ຍິນຄວາມເດັດດ່ຽວ ແລະ ຄວາມປາດຖະໜາທີ່ເຈ້ົາເຊື່ອໝັ້ນໃນພຣະອົງ ແຕ່ຈົນກວ່າພຣະອົງຈະໄດ້ເຫັນຄວາມເດັດດ່ຽວຂອງເຈົ້າທີ່ຈະທົນຮັບການທົນທຸກ, ພຣະອົງຈະບໍ່ເຮັດ. ຫຼັງຈາກທີ່ເຈົ້າອະທິຖານຫາພຣະເຈົ້າແລ້ວ, ຖ້າເຈົ້າພຽງແຕ່ຫາຍໄປໂດຍບໍ່ໄດ້ເຮັດຫຍັງ ພຣະເຈົ້າຈະເຮັດພາຍໃຕ້ສະຖານະການເຫຼົ່ານີ້ບໍ? ບໍ່ເຮັດຢ່າງແນ່ນອນທີ່ສຸດ. ເຈົ້າຕ້ອງອະທິຖານ ແລະ ວິງວອນຫາພຣະເຈົ້າຫຼາຍຂຶ້ນ, ພະຍາຍາມໃນສິ່ງນີ້ ແລະ ຕຶກຕອງກ່ຽວກັບມັນ ແລະ ຈາກນັ້ນກໍຊີມລົດຊາດລາຍລະອຽດ ແລະ ສະພາບແວດລ້ອມທີ່ພຣະເຈົ້າໄດ້ຈັດກຽມໃຫ້ເຈົ້າ; ພວກມັນຈະມາຫາເຈົ້າເທື່ອລະໜ້ອຍ ແລະ ພຣະເຈົ້າຈະເລີ່ມເຮັດ. ຖ້າເຈົ້າບໍ່ມີຫົວໃຈທີ່ເປັນຈິງ, ແລ້ວສິ່ງນີ້ກໍຈະບໍ່ເກີດຜົນ. ເຈົ້າອາດເວົ້າວ່າ “ຂ້ອຍຊົມເຊີຍໂຢບ ແລະ ຂ້ອຍຊົມເຊີຍເປໂຕ!” ແຕ່ການຊົມເຊີຍຂອງເຈົ້າມີຫຍັງດີ? ເຈົ້າສາມາດຊົມເຊີຍພວກເຂົາສຳລັບທຸກສິ່ງທີ່ເຈົ້າມັກ, ແຕ່ເຈົ້າບໍ່ແມ່ນພວກເຂົາ ແລະ ການຊົມເຊີຍພຽງຢ່າງດຽວຂອງເຈົ້າຈະບໍ່ເຮັດໃຫ້ພຣະເຈົ້າເຮັດພາລະກິດແບບດຽວກັນໃນຕົວເຈົ້າຄືກັບວ່າພຣະອົງເຮັດໃນພວກເຂົາ, ເພາະເຈົ້າບໍ່ແມ່ນຄົນປະເພດດຽວກັນກັບພວກເຂົາ. ເຈົ້າບໍ່ມີຄວາມເດັດດ່ຽວຂອງພວກເຂົາ ຫຼື ຄວາມເປັນມະນຸດຂອງພວກເຂົາ ຫຼື ຫົວໃຈທີ່ພວກເຂົາປາດຖະໜາ ແລະ ສະແຫວງຫາຄວາມຈິງ. ມີພຽງແຕ່ເມື່ອເຈົ້າເລີ່ມມີສິ່ງເຫຼົ່ານີ້, ພຣະເຈົ້າຈຶ່ງຈະປະທານໃຫ້ເຈົ້າຫຼາຍຂຶ້ນ.

ໃນຕອນນີ້, ພວກເຈົ້າມີຄວາມເດັດດ່ຽວທີ່ຈະສະແຫວງຫາຄວາມຈິງ, ຮັບເອົາຄວາມຈິງ ແລະ ບັນລຸຄວາມລອດພົ້ນ ແລະ ຖືກພຣະເຈົ້າເຮັດໃຫ້ສົມບູນບໍ? (ແມ່ນ.) ຄວາມເດັດດ່ຽວຂອງເຈົ້າຍິ່ງໃຫຍ່ສໍ່າໃດ? ເຈົ້າສາມາດຮັກສາມັນໃຫ້ດົນສໍ່າໃດ? (ເມື່ອຂ້ານ້ອຍຢູ່ໃນສະພາວະທີ່ດີ ຂ້ານ້ອຍມີຄວາມເດັດດ່ຽວ, ເມື່ອຂ້ານ້ອຍພົບກັບສິ່ງທີ່ບໍ່ສອດຄ່ອງກັບແນວຄິດຂອງຂ້ານ້ອຍ ຫຼື ຜົນປະໂຫຍດໃນເນື້ອໜັງຂອງຂ້ານ້ອຍ ຫຼື ເມື່ອຂ້ານ້ອຍຜ່ານການຫຼໍ່ຫຼອມບາງຢ່າງ ຫຼື ມີຄວາມຫຍຸ້ງຍາກບາງຢ່າງ, ຂ້ານ້ອຍກໍຕິດກັບໃນສະພາວະລົບໆ ແລະ ຄວາມເຊື່ອ ແລະ ຄວາມເດັດດ່ຽວທີ່ຂ້ານ້ອຍມີໃນຕອນເລີ່ມຕົ້ນຈະຫາຍໄປເທື່ອລະໜ້ອຍ.) ສິ່ງນີ້ແມ່ນໃຊ້ການບໍ່ໄດ້. ເຈົ້າອ່ອນແອເກີນໄປ. ເຈົ້າຕ້ອງໄປຮອດບ່ອນທີ່ບໍ່ວ່າເຈົ້າຈະພົບກັບສະຖານະການຫຍັງກໍຕາມ, ພວກມັນບໍ່ສາມາດປ່ຽນແປງຄວາມເດັດດ່ຽວຂອງເຈົ້າໄດ້. ໃນຕອນນັ້ນເອງ, ເຈົ້າຈຶ່ງຈະເປັນຄົນທີ່ຮັກ ແລະ ສະແຫວງຫາຄວາມຈິງຢ່າງແທ້ຈິງ. ເມື່ອບາງສິ່ງເກີດຂຶ້ນກັບເຈົ້າ ແລະ ເຈົ້າພົບກັບຄວາມຫຍຸ້ງຍາກໜ້ອຍໜຶ່ງ, ຖ້າເຈົ້າຖອນຕົວ, ຄິດລົບ ແລະ ຫົດຫູ່ໃຈ ແລະ ປະຖິ້ມຄວາມເດັດດ່ຽວຂອງເຈົ້າ, ສິ່ງນີ້ແມ່ນໃຊ້ການບໍ່ໄດ້. ເຈົ້າຕ້ອງມີຄວາມເຂັ້ມແຂງຂອງຄົນທີ່ພ້ອມຈະສ່ຽງຊີວິດຂອງພວກເຂົາ ແລະ ເວົ້າວ່າ “ບໍ່ວ່າຫຍັງຈະເກີດຂຶ້ນກໍຕາມ, ເຖິງແມ່ນວ່າຂ້ອຍຕາຍ ຂ້ອຍຈະບໍ່ປະຖິ້ມຄວາມຈິງ ຫຼື ເປົ້າໝາຍຂອງຂ້ອຍທີ່ຈະສະແຫວງຫາຄວາມຈິງ”. ຈາກນັ້ນບໍ່ມີຫຍັງຈະສາມາດຢຸດເຈົ້າໄດ້. ຖ້າເຈົ້າພົບກັບຄວາມຫຍຸ້ງຍາກແທ້ໆ ແລະ ເຈົ້າຖືກໄລ່ໃຫ້ຈົນມຸມ, ພຣະເຈົ້າຈະເຮັດ. ນອກຈາກນັ້ນ, ເຈົ້າຕ້ອງມີຄວາມເຂົ້າໃຈນີ້: “ບໍ່ວ່າຂ້ອຍຈະພົບຫຍັງກໍຕາມ, ພວກມັນຈະລ້ວນແລ້ວແຕ່ເປັນບົດຮຽນທີ່ຂ້ອຍຕ້ອງຮຽນຮູ້ໃນການສະແຫວງຫາຄວາມຈິງຂອງຂ້ອຍ, ພວກມັນໄດ້ຖືກຈັດແຈງໃຫ້ໂດຍພຣະເຈົ້າ. ຂ້ອຍອາດອ່ອນແອ, ແຕ່ຂ້ອຍບໍ່ໄດ້ຄິດລົບ ແລະ ຂ້ອຍຂອບຄຸນພຣະເຈົ້າທີ່ໄດ້ມອບໂອກາດໃຫ້ຂ້ອຍໄດ້ຮຽນຮູ້ບົດຮຽນເຫຼົ່ານີ້. ຂ້ອຍຂອບຄຸນພຣະເຈົ້າທີ່ໄດ້ກຳນົດສະຖານະການນີ້ໃຫ້ຂ້ອຍ. ຂ້ອຍບໍ່ສາມາດປະຖິ້ມຄວາມເດັດດ່ຽວຂອງຂ້ອຍທີ່ຈະຕິດຕາມພຣະເຈົ້າ ແລະ ຮັບເອົາຄວາມຈິງ. ຖ້າຂ້ອຍຍອມຈຳນົນ, ນັ້ນກໍຈະເປັນຄືກັບການຍອມຕໍ່ຊາຕານ, ທຳຮ້າຍຕົນເອງ ແລະ ທໍລະຍົດພຣະເຈົ້າ”. ນີ້ຄືຄວາມເດັດດ່ຽວປະເພດທີ່ເຈົ້າຕ້ອງມີ. ບໍ່ວ່າເຈົ້າຈະພົບກັບເລື່ອງນ້ອຍໆຫຍັງກໍຕາມ, ພວກມັນລ້ວນແລ້ວແຕ່ເປັນສາກນ້ອຍໆໃນການພັດທະນາຊີວິດຂອງເຈົ້າ. ເຈົ້າຕ້ອງບໍ່ປ່ອຍໃຫ້ພວກມັນປິດກັ້ນທິດທາງໃນຄວາມຄືບໜ້າຂອງເຈົ້າ. ເມື່ອເຈົ້າພົບກັບຄວາມຫຍຸ້ງຍາກທີ່ເຈົ້າສາມາດສະແຫວງຫາ ແລະ ລໍຖ້າ ແຕ່ທິດທາງໃນຄວາມຄືບໜ້າຂອງເຈົ້າຕ້ອງບໍ່ປ່ຽນແປງ, ນັ້ນບໍ່ແມ່ນສິ່ງທີ່ຖືກຕ້ອງບໍ? (ແມ່ນແລ້ວ.) ບໍ່ວ່າຄົນອື່ນຈະເວົ້າຫຍັງກໍຕາມ ຫຼື ພວກເຂົາຈະປະຕິບັດຕໍ່ເຈົ້າແນວໃດກໍຕາມ ແລະ ບໍ່ວ່າພຣະເຈົ້າຈະປະຕິບັດແນວໃດກໍຕາມກັບເຈົ້າ, ຄວາມເດັດດ່ຽວຂອງເຈົ້າຕ້ອງບໍ່ປ່ຽນແປງ. ຖ້າພຣະເຈົ້າເວົ້າວ່າ “ເຈົ້າບໍ່ຍອມຮັບຄວາມຈິງເລີຍ, ເຮົາກໍລັງກຽດເຈົ້າ” ແລະ ເຈົ້າເວົ້າວ່າ “ພຣະເຈົ້າລັງກຽດຂ້ອຍ, ແລ້ວຊີວິດຂອງຂ້ອຍມີຄວາມໝາຍຫຍັງ? ມັນຈະດີກວ່າຖ້າຂ້ອຍຕາຍ ແລະ ຈົບທຸກສິ່ງທຸກຢ່າງ!” ເຈົ້າກໍເຂົ້າໃຈພຣະເຈົ້າຜິດ. ມັນເປັນຈິງທີ່ພຣະເຈົ້າກຽດຊັງເຈົ້າ, ແຕ່ເຈົ້າຄວນຕໍ່ສູ້, ເຈົ້າຄວນຍອມຮັບຄວາມຈິງ ແລະ ເຈົ້າຄວນປະຕິບັດໜ້າທີ່ຂອງເຈົ້າ. ຈາກນັ້ນເຈົ້າຈະບໍ່ເປັນຄົນທີ່ບໍ່ມີຫຍັງດີ ແລະ ພຣະເຈົ້າຈະບໍ່ລັງກຽດ ແລະ ປະຕິເສດເຈົ້າ. ໃນຕອນນີ້, ວຸດທິພາວະຂອງພວກເຈົ້າຍັງມີໜ້ອຍເຫຼືອເກີນ ແລະ ພວກເຈົ້າຍັງບໍ່ທັນໄດ້ບັນລຸມາດຕະຖານທີ່ກຳນົດໄວ້ເພື່ອໃຫ້ພຣະເຈົ້າໄດ້ທົດສອບເຈົ້າ. ແມ່ນຫຍັງຄືສິ່ງດຽວທີ່ພວກເຈົ້າສາມາດເຮັດໄດ້? ເຈົ້າຕ້ອງອະທິຖານວ່າ: “ພຣະເຈົ້າ, ກະລຸນາຊີ້ນໍາຂ້ານ້ອຍ ແລະ ສ່ອງແສງສະຫວ່າງໃຫ້ຂ້ານ້ອຍ ເພື່ອວ່າຂ້ານ້ອຍຈະເຂົ້າໃຈຄວາມປະສົງຂອງພຣະອົງ ແລະ ຈະມີຄວາມເຊື່ອ ແລະ ຄວາມບາກບັ່ນທີ່ຈະຍ່າງໃນເສັ້ນທາງທີ່ສະແຫວງຫາຄວາມຈິງ ແລະ ເພື່ອວ່າຂ້ານ້ອຍອາດຢຳເກງພຣະເຈົ້າ ແລະ ຫຼີກເວັ້ນຈາກສິ່ງຊົ່ວຮ້າຍ. ເຖິງແມ່ນວ່າຂ້ານ້ອຍອ່ອນແອ ແລະ ວຸດທິພາວະຂອງຂ້ານ້ອຍຍັງບໍ່ເປັນຜູ້ໃຫຍ່, ຂ້ານ້ອຍຂໍໃຫ້ພຣະອົງມອບກຳລັງໃຫ້ແກ່ຂ້ານ້ອຍ ແລະ ປົກປ້ອງຂ້ານ້ອຍ ເພື່ອວ່າຂ້ານ້ອຍຈະສາມາດຕິດຕາມພຣະອົງຈົນເຖິງທີ່ສຸດ”. ເຈົ້າຕ້ອງມາຢູ່ຕໍ່ໜ້າພຣະເຈົ້າເພື່ອອະທິຖານຢູ່ເລື້ອຍໆ. ຄົນອື່ນອາດປາດຖະໜາສິ່ງຂອງທາງໂລກ, ໝົກມຸ້ນໃນເນື້ອໜັງຂອງພວກເຂົາ ແລະ ຕິດຕາມກະແສທາງໂລກ, ແຕ່ເຈົ້າຕ້ອງບໍ່ເຮັດຕາມພວກເຂົາ, ພຽງແຕ່ເອົາໃຈໃສ່ກັບການປະຕິບັດໜ້າທີ່ຂອງເຈົ້າເອງ. ເມື່ອຄົນອື່ນກຳລັງຮູ້ສຶກລົບໆ ແລະ ພວກເຂົາບໍ່ປະຕິບັດໜ້າທີ່ຂອງພວກເຂົາ, ເຈົ້າຕ້ອງບໍ່ຮູ້ສຶກອຶດອັດໃຈ ແລະ ເຈົ້າຄວນສະແຫວງຫາຄວາມຈິງເພື່ອຊ່ວຍເຫຼືອພວກເຂົາ. ເມື່ອຄົນອື່ນໝົກມຸ້ນກັບຄວາມສະບາຍ ເຈົ້າຕ້ອງບໍ່ອິດສາພວກເຂົາ, ເຈົ້າຕ້ອງໃຫ້ຕົນເອງຫຍຸ້ງຢູ່ກັບການດຳລົງຊີວິດຕໍ່ໜ້າພຣະເຈົ້າເທົ່ານັ້ນ. ເມື່ອຄົນອື່ນສະແຫວງຫາກຽດຕິຍົດ, ກຳໄລ ແລະ ສະຖານະ, ເຈົ້າຄວນອະທິຖານເພື່ອພວກເຂົາ ແລະ ຊ່ວຍເຫຼືອພວກເຂົາ, ສະຫງົບຫົວໃຈຂອງເຈົ້າຕໍ່ໜ້າພຣະເຈົ້າ ແລະ ບໍ່ປ່ອຍໃຫ້ສິ່ງເຫຼົ່ານີ້ມີອິດທິພົນຕໍ່ເຈົ້າ. ບໍ່ວ່າຈະເກີດຫຍັງຂຶ້ນຢູ່ອ້ອມຂ້າງເຈົ້າ, ເຈົ້າຄວນອະທິຖານຫາພຣະເຈົ້າກ່ຽວກັບທຸກສິ່ງ. ເຈົ້າຄວນສະແຫວງຫາຄວາມຈິງຢູ່ສະເໝີ, ຄວບຄຸມຕົນເອງ, ໃຫ້ແນ່ໃຈວ່າເຈົ້າກຳລັງດຳລົງຊີວິດໃນການສະຖິດຂອງພຣະເຈົ້າ ແລະ ມີຄວາມສຳພັນທີ່ເປັນປົກກະຕິກັບພຣະເຈົ້າ. ພຣະເຈົ້າພິຈາລະນາກວດສອບຄົນຕະຫຼອດເວລາ ແລະ ພຣະວິນຍານບໍລິສຸດເຮັດພາລະກິດຢູ່ພາຍໃນຄົນປະເພດເຫຼົ່ານີ້. ພຣະເຈົ້າຈະພິຈາລະນາກວດສອບຫົວໃຈຂອງຄົນໆໜຶ່ງໄດ້ແນວໃດ? ພຣະອົງບໍ່ພຽງແຕ່ເບິ່ງດ້ວຍສາຍຕາຂອງພຣະອົງ, ພຣະອົງສ້າງສະພາບແວດລ້ອມໃຫ້ເຈົ້າ ແລະ ສຳຜັດຫົວໃຈຂອງເຈົ້າດ້ວຍມືຂອງພຣະອົງ. ເປັນຫຍັງເຮົາຈຶ່ງເວົ້າເຊັ່ນນີ້? ເພາະເມື່ອພຣະເຈົ້າສ້າງສະພາບແວດລ້ອມໃຫ້ເຈົ້າ, ພຣະເຈົ້າກໍເບິ່ງວ່າເຈົ້າບໍ່ພໍໃຈ ແລະ ກຽດຊັງມັນ ຫຼື ມັກ ແລະ ຍອມມັນ, ເຈົ້າລໍຖ້າຢູ່ຊື່ໆ ຫຼື ສະແຫວງຫາຄວາມຈິງຢ່າງຫ້າວຫັນ. ພຣະເຈົ້າເຝົ້າເບິ່ງວ່າຫົວໃຈຂອງເຈົ້າ ແລະ ຄວາມຄິດຂອງເຈົ້າປ່ຽນແປງແນວໃດ ແລະ ພວກມັນພັດທະນາໄປໃນທິດທາງໃດ. ສະພາວະຢູ່ໃນຫົວໃຈຂອງເຈົ້າເປັນບວກຢູ່ບາງຄັ້ງ ແລະ ບາງຄັ້ງກໍເປັນລົບ. ຖ້າເຈົ້າສາມາດຍອມຮັບຄວາມຈິງ, ເຈົ້າກໍຈະສາມາດຮັບຄົນ, ເຫດການ ແລະ ສິ່ງຕ່າງໆຈາກພຣະເຈົ້າ ແລະ ຫຼາກຫຼາຍສະພາບແວດລ້ອມທີ່ພຣະອົງໄດ້ກຳນົດໄວ້ໃຫ້ເຈົ້າ ແລະ ເຈົ້າຈະສາມາດຮັບມືກັບພວກມັນໄດ້ຢ່າງຖືກຕ້ອງ. ໂດຍການອ່ານພຣະທຳຂອງພຣະເຈົ້າ ແລະ ຜ່ານການຕຶກຕອງ, ຄວາມຄິດ ແລະ ແນວຄິດທັງໝົດຂອງເຈົ້າ, ຄວາມຄິດເຫັນທັງໝົດຂອງເຈົ້າ ແລະ ອາລົມທັງໝົດຂອງເຈົ້າຈະປ່ຽນແປງໂດຍອີງຕາມພຣະທຳຂອງພຣະເຈົ້າ. ເຈົ້າຈະຊັດເຈນກ່ຽວກັບສິ່ງນີ້ ແລະ ພຣະເຈົ້າຍັງຈະພິຈາລະນາກວດສອບມັນທັງໝົດ. ເຖິງແມ່ນວ່າເຈົ້າບໍ່ເວົ້າກ່ຽວກັບມັນໃຫ້ຜູ້ໃດຟັງ ຫຼື ອະທິຖານກ່ຽວກັບມັນ ແລະ ເຈົ້າຈະພຽງແຕ່ຄິດວ່າສິ່ງນີ້ຢູ່ໃນຫົວໃຈຂອງເຈົ້າ ແລະ ໃນໂລກຂອງເຈົ້າເອງ, ຈາກທັດສະນະຂອງພຣະເຈົ້ານັ້ນ ມັນກໍຊັດເຈນຫຼາຍແລ້ວ, ມັນຈະເຫັນໄດ້ຢ່າງຊັດເຈນສຳລັບພຣະອົງ. ຄົນເບິ່ງເຈົ້າດ້ວຍສາຍຕາຂອງພວກເຂົາ, ແຕ່ພຣະເຈົ້າສຳຜັດຫົວໃຈຂອງເຈົ້າດ້ວຍສາຍຕາຂອງພຣະອົງ, ນັ້ນຄືລະດັບຄວາມໃກ້ຊິດທີ່ພຣະອົງມີຕໍ່ເຈົ້າ. ຖ້າເຈົ້າສາມາດຮູ້ສຶກເຖິງການພິເຄາະຂອງພຣະເຈົ້າ, ເຈົ້າກໍກຳລັງດຳລົງຊີວິດໃນການສະຖິດຂອງພຣະເຈົ້າ. ຖ້າເຈົ້າບໍ່ສາມາດຮູ້ສຶກເຖິງການພິເຄາະຂອງພຣະອົງເລີຍ, ເຈົ້າກໍກຳລັງໃຊ້ຊີວິດໃນໂລກຂອງເຈົ້າ ແລະ ເຈົ້າໃຊ້ຊີວິດຕາມຄວາມຮູ້ສຶກ ແລະ ອຸປະນິໄສທີ່ເສື່ອມຊາມຂອງເຈົ້າເອງ ແລະ ຈາກນັ້ນເຈົ້າກໍຢູ່ໃນບັນຫາ. ຖ້າເຈົ້າບໍ່ດຳລົງຊີວິດໃນການສະຖິດຂອງພຣະເຈົ້າ, ຖ້າມີໄລຍະຫ່າງທີ່ໃຫຍ່ຫຼວງລະຫວ່າງເຈົ້າ ແລະ ພຣະເຈົ້າ ແລະ ເຈົ້າຢູ່ຫ່າງຈາກພຣະອົງ, ຖ້າເຈົ້າບໍ່ໄດ້ຄຳນຶງເຖິງຄວາມປະສົງຂອງພຣະເຈົ້າເລີຍ ແລະ ຖ້າເຈົ້າບໍ່ຍອມຮັບການພິເຄາະຂອງພຣະເຈົ້າ, ພຣະເຈົ້າກໍຈະຮູ້ທຸກສິ່ງນີ້. ມັນຈະງ່າຍເຫຼືອເກີນທີ່ພຣະອົງຈະຢັ່ງຮູ້ສິ່ງນີ້. ສະນັ້ນເມື່ອເຈົ້າມີຄວາມເດັດດ່ຽວ ແລະ ເປົ້າໝາຍ ແລະ ເຈົ້າເຕັມໃຈທີ່ຈະຖືກພຣະເຈົ້າເຮັດໃຫ້ສົມບູນ ແລະ ກາຍມາເປັນຄົນທີ່ຕິດຕາມຄວາມປະສົງຂອງພຣະເຈົ້າ ແລະ ຢຳເກງພຣະເຈົ້າ ແລະ ຫຼີກເວັ້ນສິ່ງຊົ່ວຮ້າຍ, ເມື່ອເຈົ້າມີຄວາມເດັດດ່ຽວນີ້ ແລະ ເຈົ້າສາມາດອະທິຖານ ແລະ ວິງວອນຫາສິ່ງເຫຼົ່ານີ້ຢູ່ເລື້ອຍໆ ແລະ ດຳລົງຊີວິດໃນການສະຖິດຂອງພຣະເຈົ້າ, ບໍ່ເຄີຍເຮັດໃຫ້ຕົນເອງຢູ່ຫ່າງຈາກພຣະເຈົ້າ ຫຼື ຈາກພຣະອົງໄປຈັກເທື່ອ, ເຈົ້າກໍຊັດເຈນກ່ຽວກັບສິ່ງເຫຼົ່ານີ້ ແລະ ພຣະເຈົ້າກໍຮູ້ຈັກພວກມັນເຊັ່ນກັນ. ບາງຄົນເວົ້າວ່າ “ຂ້ອຍເອງກໍຊັດເຈນກ່ຽວກັບມັນ, ແຕ່ພຣະເຈົ້າຮູ້ຈັກມັນ ຫຼື ບໍ່?” ຄຳຖາມນີ້ບໍ່ຖືກຕ້ອງ. ຖ້າເຈົ້າເວົ້າສິ່ງນີ້, ມັນກໍພິສູດວ່າເຈົ້າບໍ່ເຄີຍສື່ສານກັບພຣະເຈົ້າຈັກເທື່ອ ແລະ ບໍ່ມີຄວາມສຳພັນຫຍັງທັງສິ້ນລະຫວ່າງເຈົ້າ ແລະ ພຣະເຈົ້າ. ເປັນຫຍັງເຮົາຈຶ່ງເວົ້າບໍ່ມີຄວາມສຳພັນລະຫວ່າງເຈົ້າ ແລະ ພຣະເຈົ້າ? ເຈົ້າບໍ່ໄດ້ໃຊ້ຊີວິດຢູ່ຕໍ່ໜ້າພຣະເຈົ້າ ແລະ ດ້ວຍເຫດນັ້ນ ເຈົ້າບໍ່ສາມາດສຳນຶກໄດ້ວ່າພຣະອົງຢູ່ກັບເຈົ້າ ຫຼື ບໍ່, ພຣະອົງກຳລັງຊີ້ນໍາເຈົ້າ ຫຼື ບໍ່, ພຣະອົງກຳລັງປົກປ້ອງເຈົ້າ ຫຼື ບໍ່ ແລະ ພຣະອົງໄດ້ຕຳນິເຈົ້າ ຫຼື ບໍ່ ເມື່ອເຈົ້າເຮັດບາງຢ່າງຜິດ. ຖ້າເຈົ້າບໍ່ມີຄວາມສຳນຶກກ່ຽວກັບສິ່ງເຫຼົ່ານີ້, ແລ້ວເຈົ້າກໍບໍ່ໄດ້ດຳລົງຊີວິດຕໍ່ໜ້າພຣະເຈົ້າ, ເຈົ້າພຽງແຕ່ຈິນຕະນາການສິ່ງນີ້ຂຶ້ນ ແລະ ໝົກມຸ້ນກັບຕົນເອງ, ເຈົ້າກຳລັງໃຊ້ຊີວິດໃນໂລກຂອງເຈົ້າເອງ ແລະ ບໍ່ແມ່ນຢູ່ຕໍ່ໜ້າພຣະເຈົ້າ ແລະ ບໍ່ມີຄວາມສຳພັນຫຍັງລະຫວ່າງເຈົ້າ ແລະ ພຣະເຈົ້າ.

ຜູ້ຄົນຈະສາມາດຮັກສາຄວາມສຳພັນທີ່ເປັນປົກກະຕິກັບພຣະເຈົ້າໄດ້ແນວໃດ? ການຮັກສາຄວາມສຳພັນນັ້ນຈະຂຶ້ນກັບຫຍັງ? ມັນຂຶ້ນກັບການທີ່ພວກເຂົາວິງວອນ, ອະທິຖານ ແລະ ມີປະຕິສຳພັນກັບພຣະເຈົ້າໃນຫົວໃຈຂອງພວກເຂົາ. ຄວາມສຳພັນປະເພດນີ້ເຮັດໃຫ້ຄົນສາມາດດຳລົງຊີວິດຢູ່ຕໍ່ໜ້າພຣະເຈົ້າຢູ່ສະເໝີ. ສະນັ້ນ, ເພື່ອທີ່ຈະສ້າງຄວາມສຳພັນທີ່ເປັນປົກກະຕິກັບພຣະເຈົ້າ ຄົນຕ້ອງສະຫງົບລົງກ່ອນ. ບາງຄົນເຮັດສິ່ງຕ່າງໆຢູ່ພາຍນອກຢູ່ສະເໝີ ແລະ ພຽງແຕ່ເຮັດໃຫ້ພວກເຂົາເອງຫຍຸ້ງຢູ່ກັບເລື່ອງພາຍນອກເທົ່ານັ້ນ. ຖ້າພວກເຂົາບໍ່ມີຊີວິດຝ່າຍວິນຍານໃດໆເປັນເວລາໜຶ່ງ ຫຼື ສອງມື້, ພວກເຂົາຈະບໍ່ຮັບຮູ້ມັນເລີຍ. ພວກເຂົາຍັງຈະບໍ່ຮັບຮູ້ມັນຫຼັງຈາກສາມ ຫຼື ສີ່ມື້ ຫຼື ແມ່ນແຕ່ຫຼັງຈາກໜຶ່ງ ຫຼື ສອງເດືອນ. ນີ້ເປັນເພາະພວກເຂົາບໍ່ໄດ້ອະທິຖານ ຫຼື ວິງວອນ ຫຼື ສື່ສານກັບພຣະເຈົ້າ. ການວິງວອນຄືເວລາທີ່ບາງຢ່າງເກີດຂຶ້ນກັບເຈົ້າ ແລະ ເຈົ້າຕ້ອງການໃຫ້ພຣະເຈົ້າຊ່ວຍເຫຼືອເຈົ້າ, ຊີ້ນໍາເຈົ້າ, ຈັດໃຫ້ເຈົ້າ, ສ່ອງແສງສະຫວ່າງໃຫ້ເຈົ້າ, ເຮັດໃຫ້ເຈົ້າເຂົ້າໃຈຄວາມປະສົງຂອງພຣະອົງ, ຮູ້ຈັກວ່າຄວາມຈິງແມ່ນຫຍັງ, ເຂົ້າໃຈວ່າຫຼັກການແຫ່ງຄວາມຈິງແມ່ນຫຍັງ ແລະ ຮູ້ຈັກວິທີການປະຕິບັດຄວາມຈິງ, ນີ້ຄືການວິງວອນປະເພດທີ່ສອດຄ່ອງກັບຄວາມປະສົງຂອງພຣະເຈົ້າ. ການອະທິຖານຄອບຄຸມຂອບເຂດທີ່ກວ້າງຂວາງພໍສົມຄວນ. ບາງຄັ້ງເຈົ້າອາດເວົ້າກ່ຽວກັບສິ່ງຕ່າງໆທີ່ຢູ່ໃນຫົວໃຈຂອງເຈົ້າ, ເມື່ອເຈົ້າພົບກັບຄວາມຫຍຸ້ງຍາກ ຫຼື ເມື່ອເຈົ້າກຳລັງຮູ້ສຶກລົບໆ ແລະ ອ່ອນແອ, ເຈົ້າກໍສາມາດເວົ້າກັບພຣະເຈົ້າກ່ຽວກັບສິ່ງເຫຼົ່ານີ້ຈາກຫົວໃຈ; ເຈົ້າຍັງສາມາດອະທິຖານຫາພຣະເຈົ້າໄດ້ຕະຫຼອດເວລາເມື່ອເຈົ້າບໍ່ເຊື່ອຟັງ ຫຼື ເຈົ້າສາມາດເວົ້າກັບພຣະເຈົ້າກ່ຽວກັບສິ່ງທີ່ເກີດຂຶ້ນກັບເຈົ້າທຸກໆມື້, ທັງສິ່ງທີ່ເຈົ້າສາມາດເບິ່ງອອກໄດ້ ແລະ ສິ່ງທີ່ເຈົ້າບໍ່ສາມາດເບິ່ງອອກ, ສິ່ງນີ້ແມ່ນເອີ້ນວ່າການອະທິຖານ. ການອະທິຖານຄືການເວົ້າກັບພຣະເຈົ້າກ່ຽວກັບສິ່ງທີ່ຢູ່ໃນຫົວໃຈຂອງເຈົ້າ ຫຼື ການສະແຫວງຫາຄວາມຈິງຈາກພຣະເຈົ້າ. ບາງຄັ້ງມັນກໍຖືກປະຕິບັດໃນເວລາທີ່ແນ່ນອນ, ບາງຄັ້ງມັນກໍບໍ່ໄດ້ຢູ່ໃນເວລາທີ່ແນ່ນອນ; ເຈົ້າສາມາດອະທິຖານໄດ້ທຸກເວລາ ແລະ ທຸກຫົນແຫ່ງ. ການໂອ້ລົມຝ່າຍວິນຍານບໍ່ໄດ້ປາກົດຮ່າງໃດໆເລີຍ: ອາດມີບາງສິ່ງທີ່ວຸ້ນວາຍເຈົ້າ ຫຼື ອາດບໍ່ມີ; ເຈົ້າອາດມີບາງສິ່ງທີ່ເຈົ້າຕ້ອງການເວົ້າ ຫຼື ເຈົ້າອາດບໍ່ມີ. ເມື່ອມີບາງຢ່າງທີ່ວຸ້ນວາຍເຈົ້າ, ເຈົ້າຄວນເວົ້າກັບພຣະເຈົ້າກ່ຽວກັບສິ່ງນັ້ນ ແລະ ກ່າວຄຳອະທິຖານ. ໂດຍປົກກະຕິແລ້ວ, ເຈົ້າຄວນພະຍາຍາມຕຶກຕອງຄຳຖາມຕ່າງໆ ເຊັ່ນ: ພຣະເຈົ້າຮັກມະນຸດແນວໃດ, ພຣະອົງກັງວົນກ່ຽວກັບມະນຸດແນວໃດ, ເປັນຫຍັງພຣະອົງຈຶ່ງລິຮານ ແລະ ຈັດການມະນຸດ, ແມ່ນຫຍັງຄືຄວາມໝາຍຂອງການເຊື່ອຟັງພຣະເຈົ້າແທ້ໆ ແລະ ອື່ນໆອີກ, ການສື່ສານກັບພຣະເຈົ້າທຸກເວລາ ແລະ ທຸກສະຖານທີ່, ການອະທິຖານຫາພຣະເຈົ້າ ແລະ ການສະແຫວງຫາຈາກພຣະອົງ. ນີ້ຄືການໂອ້ລົມຝ່າຍວິນຍານ ຫຼື “ການລົມຜ່ານວິນຍານ” ໂດຍສັ້ນໆ. ບາງຄັ້ງເຈົ້າອາດຄິດຫາບາງຢ່າງທີ່ເຮັດໃຫ້ເຈົ້າບໍ່ພໍໃຈຫຼາຍໃນຂະນະທີ່ເຈົ້າຢູ່ເທິງຖະໜົນ; ເຈົ້າບໍ່ຈຳເປັນຕ້ອງຄຸເຂົ່າ ຫຼື ຫຼັບຕາຂອງເຈົ້າ. ເຈົ້າສາມາດເວົ້າກັບພຣະເຈົ້າໃນຫົວໃຈຂອງເຈົ້າໄດ້ເລີຍວ່າ “ພຣະເຈົ້າ, ສິ່ງນີ້ເກີດຂຶ້ນກັບຂ້ານ້ອຍ ແລະ ຂ້ານ້ອຍບໍ່ຮູ້ຈັກວິທີການຮັບມືກັບມັນຢ່າງຖືກຕ້ອງ, ສະນັ້ນຂ້ານ້ອຍຈຶ່ງຂໍການຊີ້ນໍາຂອງພຣະອົງໃນເລື່ອງນີ້”. ເມື່ອເຈົ້າຮູ້ສຶກເຖິງການເຄື່ອນໄຫວໃນຫົວໃຈຂອງເຈົ້າ ແລະ ເຈົ້າກ່າວຄຳເວົ້າສອງສາມຄຳທີ່ຈິງໃຈກ່ຽວກັບມັນຕໍ່ພຣະເຈົ້າ, ແລ້ວພຣະອົງກໍຈະຮູ້. ບາງຄັ້ງເຈົ້າອາດຮູ້ສຶກຄິດຮອດບ້ານ ແລະ ເຈົ້າເວົ້າວ່າ “ພຣະເຈົ້າ, ຂ້ານ້ອຍຄິດຮອດບ້ານ”. ເຈົ້າບໍ່ເວົ້າວ່າເຈົ້າຄິດຮອດຜູ້ໃດເປັນການສະເພາະ, ມັນພຽງແຕ່ວ່າເຈົ້າຮູ້ສຶກເສົ້າ ແລະ ເຈົ້າກຳລັງບອກພຣະເຈົ້າກ່ຽວກັບມັນ. ເຈົ້າພຽງແຕ່ສາມາດແກ້ໄຂບັນຫາຂອງເຈົ້າ ຖ້າເຈົ້າອະທິຖານຫາພຣະເຈົ້າ ແລະ ບອກພຣະອົງວ່າແມ່ນຫຍັງຢູ່ໃນຫົວໃຈຂອງເຈົ້າ. ເຈົ້າສາມາດແກ້ໄຂບັນຫາຂອງເຈົ້າໂດຍການເວົ້າກັບຄົນອື່ນບໍ? ມັນກໍບໍ່ໄດ້ຂີ້ຮ້າຍຫຼາຍ ຖ້າເຈົ້າພົບກັບຄົນທີ່ເຂົ້າໃຈຄວາມຈິງ, ບໍ່ພຽງແຕ່ວ່າເຈົ້າຈະສາມາດແກ້ໄຂບັນຫາຂອງເຈົ້າເທົ່ານັ້ນ ເຈົ້າຍັງຈະໄດ້ປະໂຫຍດຈາກມັນອີກດ້ວຍ. ແຕ່ຖ້າເຈົ້າພົບກັບຄົນທີ່ບໍ່ເຂົ້າໃຈຄວາມຈິງ, ເຈົ້າຈະບໍ່ສາມາດແກ້ໄຂບັນຫາຂອງເຈົ້າ ແລະ ມັນອາດຍັງສົ່ງຜົນກະທົບຕໍ່ພວກເຂົາ. ຖ້າເຈົ້າເວົ້າກັບພຣະເຈົາ, ພຣະເຈົ້າກໍຈະປອບໃຈເຈົ້າ ແລະ ດົນບັນດານເຈົ້າ. ຖ້າເຈົ້າສາມາດສະຫງົບຕົນເອງຕໍ່ໜ້າພຣະເຈົ້າ ແລະ ອ່ານພຣະທຳຂອງພຣະອົງ ແລະ ຈາກນັ້ນກໍຕຶກຕອງ ແລະ ອະທິຖານ, ເຈົ້າກໍຈະສາມາດເຂົ້າໃຈຄວາມຈິງ ແລະ ແກ້ໄຂບັນຫາຂອງເຈົ້າໄດ້. ພຣະທຳຂອງພຣະເຈົ້າສາມາດຊ່ວຍໃຫ້ເຈົ້າຊອກຫາເສັ້ນທາງເພື່ອເອົາຊະນະຄວາມຫຍຸ້ງຍາກຂອງເຈົ້າ ແລະ ເມື່ອເຈົ້າຂ້າມຜ່ານອຸປະສັກທີ່ເລັກນ້ອຍນີ້, ເຈົ້າຈະສະດຸດ ແລະ ມັນຈະບໍ່ຄວບຄຸມເຈົ້າ ຫຼື ມັນຈະບໍ່ມີອິດທິພົນຕໍ່ການທີ່ເຈົ້າປະຕິບັດໜ້າທີ່ຂອງເຈົ້າ. ຈະມີເວລາທີ່ເຈົ້າຮູ້ສຶກເສົ້າຕົກຕໍ່າຝ່າຍວິນຍານ ແລະ ມືດມົວຂຶ້ນໜ້ອຍໜຶ່ງໃນທັນທີ. ເມື່ອສິ່ງນີ້ເກີດຂຶ້ນ, ເຈົ້າຄວນອະທິຖານຫາພຣະເຈົ້າໃນທັນທີ ແລະ ຍັບເຂົ້າໃກ້ພຣະອົງ, ເຊິ່ງໝາຍຄວາມເຖິງການເວົ້າກັບພຣະອົງກ່ຽວກັບສິ່ງທີ່ຢູ່ໃນຫົວໃຈຂອງເຈົ້າ ແລະ ການເຊື່ອໝັ້ນໃນພຣະອົງຢູ່ຕະຫຼອດເວລາ ແລະ ບໍ່ວ່າເຈົ້າຈະຢູ່ບ່ອນໃດກໍຕາມ. ໃນລັກສະນະນີ້, ສະພາວະຂອງເຈົ້າສາມາດໄດ້ຮັບການແກ້ໄຂ. ເຈົ້າຕ້ອງມີຄວາມເຊື່ອວ່າ: “ພຣະເຈົ້າຢູ່ຂ້າງຂ້ານ້ອຍໃນທຸກຊ່ວງເວລາ, ພຣະອົງບໍ່ເຄີຍປະຖິ້ມຂ້ານ້ອຍ, ຂ້ານ້ອຍສາມາດຮູ້ສຶກເຖິງສິ່ງນັ້ນໄດ້. ບໍ່ວ່າຂ້ານ້ອຍຈະຢູ່ບ່ອນໃດ ຫຼື ຂ້ານ້ອຍກຳລັງເຮັດຫຍັງກໍຕາມ, ບໍ່ວ່າຂ້ານ້ອຍຈະຢູ່ໃນການເຕົ້າໂຮມ ຫຼື ກຳລັງປະຕິບັດໜ້າທີ່ຂອງຂ້ານ້ອຍ, ໃນຫົວໃຈຂອງຂ້ານ້ອຍ, ຂ້ານ້ອຍຮູ້ວ່າພຣະເຈົ້າກຳລັງນໍາພາຂ້ອຍດ້ວຍການຈູງມື ແລະ ພຣະອົງບໍ່ເຄີຍປະຖິ້ມຂ້ານ້ອຍຈັກເທື່ອ”. ບາງຄັ້ງ, ເມື່ອເຈົ້າຄິດຫາວ່າ ເຈົ້າຜ່ານແຕ່ລະມື້ແບບນີ້ໃນປີທີ່ຜ່ານມາໄດ້ແນວໃດ, ເຈົ້າຈະຮູ້ສຶກວ່າວຸດທິພາວະຂອງເຈົ້າເຕີບໃຫຍ່ຂຶ້ນ, ພຣະເຈົ້ານໍາພາເຈົ້າ ແລະ ຄວາມຮັກຂອງພຣະເຈົ້າປົກປ້ອງເຈົ້າຢູ່ສະເໝີ. ເມື່ອເຈົ້າຄິດຫາສິ່ງເຫຼົ່ານີ້, ແລ້ວເຈົ້າກໍອະທິຖານໃນຫົວໃຈຂອງເຈົ້າ, ໂດຍຂອບໃຈພຣະເຈົ້າ: “ໂອ ພຣະເຈົ້າ! ຂ້ານ້ອຍຂອບພຣະຄຸນພຣະອົງ! ຂ້ານ້ອຍອ່ອນແອເກີນໄປ, ຂີ້ຢ້ານ ແລະ ເສື່ອມຊາມຢ່າງຮ້າຍແຮງເຫຼືອເກີນ. ຖ້າຂ້ານ້ອຍບໍ່ມີພຣະອົງທີ່ນໍາພາຂ້ານ້ອຍແບບນີ້, ບໍ່ມີທາງທີ່ຂ້ານ້ອຍຈະຜ່ານມັນຈົນຮອດມື້ນີ້ດ້ວຍຕົນເອງ”. ນີ້ບໍ່ແມ່ນການໂອ້ລົມຝ່າຍວິນຍານບໍ? ຖ້າຜູ້ຄົນສາມາດໂອ້ລົມກັບພຣະເຈົ້າໃນລັກສະນະນີ້ຢູ່ເລື້ອຍໆ, ພວກເຂົາຈະບໍ່ມີຫຍັງຫຼາຍໃຫ້ເວົ້າກັບພຣະເຈົ້າບໍ? ພວກເຂົາຈະບໍ່ໃຊ້ຊີວິດຫຼາຍມື້ໂດຍບໍ່ມີຫຍັງຈັກຢ່າງໃຫ້ເວົ້າກັບພຣະເຈົ້າ. ເມື່ອເຈົ້າບໍ່ມີຫຍັງເວົ້າກັບພຣະເຈົ້າ, ພຣະເຈົ້າກໍຫາຍໄປຈາກຫົວໃຈຂອງເຈົ້າ. ຖ້າພຣະເຈົ້າຢູ່ໃນຫົວໃຈຂອງເຈົ້າ ແລະ ເຈົ້າມີຄວາມເຊື່ອໃນພຣະເຈົ້າ, ແລ້ວເຈົ້າກໍຈະສາມາດກ່າວຄຳເວົ້າທຸກສິ່ງໃນຫົວໃຈຂອງເຈົ້າກ່ຽວກັບພຣະອົງ, ເຊິ່ງລວມເຖິງສິ່ງເຫຼົ່ານັ້ນທີ່ເຈົ້າຈະເວົ້າກັບມິດສະຫາຍຂອງເຈົ້າ. ໃນຄວາມເປັນຈິງແລ້ວ, ພຣະເຈົ້າຄືມິດສະຫາຍທີ່ໃກ້ຊິດທີ່ສຸດຂອງເຈົ້າ. ຖ້າເຈົ້າປະຕິບັດຕໍ່ພຣະເຈົ້າດັ່ງມິດສະຫາຍທີ່ໃກ້ຊິດທີ່ສຸດຂອງເຈົ້າ, ດັ່ງຄອບຄົວຂອງເຈົ້າທີ່ເຈົ້າເພິ່ງພາຫຼາຍທີ່ສຸດ, ທີ່ເຈົ້າຖືວ່າເພິ່ງພາໄດ້ຫຼາຍທີ່ສຸດ, ທີ່ໄວ້ໃຈຫຼາຍທີ່ສຸດ ແລະ ທີ່ເຈົ້າໃກ້ຊິດນໍາຫຼາຍທີ່ສຸດ, ແລ້ວມັນກໍອາດເປັນໄປບໍ່ໄດ້ທີ່ເຈົ້າຈະບໍ່ມີຫຍັງໃຫ້ເວົ້າກັບພຣະເຈົ້າ. ຖ້າເຈົ້າມີບາງສິ່ງທີ່ຈະເວົ້າກັບພຣະເຈົ້າຢູ່ສະເໝີ, ເຈົ້າຈະບໍ່ດຳລົງຊີວິດໃນການສະຖິດຂອງພຣະອົງຢູ່ສະເໝີບໍ? ຖ້າເຈົ້າດຳລົງຊີວິດໃນການສະຖິດຂອງພຣະເຈົ້າ, ແລ້ວເຈົ້າກໍຈະສາມາດຮູ້ສຶກວ່າພຣະເຈົ້າສ່ອງແສງສະຫວ່າງ ແລະ ນໍາພາເຈົ້າແນວໃດໃນທຸກຊ່ວງເວລາ, ພຣະອົງຫ່ວງໃຍ ແລະ ປົກປ້ອງເຈົ້າຫຼາຍສໍ່າໃດ ແລະ ນໍາພາຄວາມສະຫງົບສຸກ ແລະ ຄວາມປິຕິຍິນດີມາໃຫ້ເຈົ້າຫຼາຍສໍ່າໃດ, ພຣະອົງອວຍພອນເຈົ້າແນວໃດ ແລະ ພຣະອົງຕໍານິເຈົ້າ, ລົງວິໄນເຈົ້າ, ຂ້ຽນຕີເຈົ້າ ແລະ ພິພາກສາ ແລະ ຕິສອນເຈົ້າ. ທຸກສິ່ງນີ້ຈະຊັດເຈນ ແລະ ຈະແຈ້ງກັບເຈົ້າໃນຫົວໃຈຂອງເຈົ້າ. ຖ້າເຈົ້າພຽງແຕ່ຜ່ານຜ່າແບບມົ້ວໆໃນທຸກໆມື້, ເຊື່ອໃນພຣະເຈົ້າດ້ວຍຄຳເວົ້າເທົ່ານັ້ນ, ໂດຍບໍ່ມີພຣະເຈົ້າໃນຫົວໃຈຂອງເຈົ້າ ແລະ ຖ້າເຈົ້າພຽງແຕ່ປະຕິບັດໜ້າທີ່ຂອງເຈົ້າ ແລະ ເຂົ້າຮ່ວມການເຕົ້າໂຮມໃນລະດັບພາຍນອກ ແລະ ອ່ານພຣະທຳຂອງພຣະເຈົ້າ ແລະ ອະທິຖານທຸກມື້, ພຽງແຕ່ເຮັດສິ່ງເຫຼົ່ານີ້ພໍແລ້ວມືແລ້ວຕີນ, ແລ້ວນີ້ບໍ່ແມ່ນຄວາມເຊື່ອໃນພຣະເຈົ້າ, ບໍ່ມີຫຍັງໃນພິທີກຳທາງສາດສະໜາເຫຼົ່ານີ້ທີ່ເຈົ້າປະຕິບັດຕາມຈະມີຄວາມສຳພັນໃດໆກັບຄວາມຈິງ. ຄົນທີ່ເຊື່ອໃນພຣະເຈົ້າກໍຄວນອ່ານຂໍ້ຄວາມໃນພຣະທຳຂອງພຣະເຈົ້າຢ່າງຖີ່ຖ້ວນທຸກມື້ ແລະ ອະທິຖານ ແລະ ໂອ້ລົມພາຍໃນພຣະທຳເຫຼົ່ານີ້. ພວກເຂົາຄວນຮັບແສງເຍືອງທາງເລັກໆນ້ອຍໆຈາກພຣະທຳຂອງພຣະເຈົ້າທຸກມື້ ແລະ ເຂົ້າໃຈຄວາມຈິງໜ້ອຍໜຶ່ງ. ໂດຍສະເພາະແລ້ວ, ພວກເຂົາຄວນສາມາດສະແຫວງຫາຄວາມຈິງ ແລະ ຮັບມືກັບເລື່ອງຕ່າງໆຕາມຫຼັກການໃນຂະນະທີ່ປະຕິບັດໜ້າທີ່ຂອງພວກເຂົາ ແລະ ສາມາດຮັບເອົາປະສົບການໃນຊີວິດທຸກໆມື້ ແລະ ມີປະສົບການກັບພາລະກິດຂອງພຣະເຈົ້າ. ນັ້ນຄືຜູ້ເຊື່ອທີ່ແທ້ຈິງ ແລະ ຄົນທີ່ຕິດຕາມພຣະເຈົ້າ.

ແມ່ນຫຍັງຄືບັນຫາທີ່ສຳຄັນທີ່ສຸດ ແລະ ຕ້ອງການການແກ້ໄຂທີ່ສຸດໃນຄວາມເຊື່ອຂອງເຈົ້າໃນພຣະເຈົ້າ? ມັນເປັນບັນຫາໃນຄວາມສຳພັນທີ່ເປັນປົກກະຕິຂອງເຈົ້າກັບພຣະເຈົ້າ. ຖ້າເຈົ້າເຊື່ອໃນພຣະເຈົ້າ, ແຕ່ພຣະອົງບໍ່ໄດ້ຢູ່ໃນຫົວໃຈຂອງເຈົ້າ ແລະ ເຈົ້າໄດ້ຕັດການເຊື່ອມຕໍ່ຄວາມສຳພັນຂອງເຈົ້າກັບພຣະອົງ ແລະ ເຈົ້າບໍ່ປະຕິບັດຕໍ່ພຣະເຈົ້າຄືກັບມິດສະຫາຍຂອງເຈົ້າ ແລະ ສະມາຊິກຄອບຄົວທີ່ໃກ້ຊິດທີ່ສຸດ ແລະ ຄົນທີ່ເຈົ້າໄວ້ໃຈ, ແລ້ວພຣະເຈົ້າກໍບໍ່ແມ່ນພຣະເຈົ້າຂອງເຈົ້າ. ປະຕິບັດຕາມພຣະທຳຂອງເຮົາຊົ່ວໄລຍະໜຶ່ງ ແລະ ກວດເບິ່ງວ່າສະພາວະພາຍໃນຂອງພວກເຈົ້າມີການປ່ຽນແປງ ຫຼື ບໍ່. ໂດຍການປະຕິບັດຕາມພຣະທຳຂອງເຮົາ, ເຈົ້າສາມາດແນ່ໃຈໄດ້ວ່າເຈົ້າດຳລົງຊີວິດໃນການສະຖິດຂອງພຣະເຈົ້າ, ເຈົ້າມີສະພາບການທີ່ເປັນປົກກະຕິກ ແລະ ສະພາວະທີ່ເປັນປົກກະຕິ. ເມື່ອສະພາວະຂອງຄົນໆໜຶ່ງເປັນປົກກະຕິ ແລະ ພວກເຂົາບໍ່ໄດ້ຮັບອິດທິພົນຈາກເຫດການ, ຄົນ ແລະ ສິ່ງໃດໆ ຫຼື ສະພາບແວດລ້ອມຕ່າງໆທີ່ເກີດຂຶ້ນກັບພວກເຂົາໃນທຸກຂັ້ນຕອນໃນປະສົບການຊີວິດຂອງພວກເຂົາ ແລະ ພວກເຂົາສາມາດຝືນປະຕິບັດໜ້າທີ່ຂອງພວກເຂົາຢ່າງເປັນປົກກະຕິ, ພວກເຂົາກໍມີວຸດທິພາວະທີ່ແທ້ຈິງ ແລະ ພວກເຂົາເປັນຄົນທີ່ໄດ້ເຂົ້າສູ່ຄວາມເປັນຈິງແຫ່ງຄວາມຈິງ.

ວັນທີ 20 ກຸມພາ 1992


ການປະຕິບັດຄວາມຈິງແມ່ນຫຍັງ

ຜູ້ຄົນຈຳນວນຫຼາຍໄດ້ຟັງຄຳເທດສະໜາເປັນເວລາຫຼາຍປີ, ແຕ່ບໍ່ເຂົ້າໃຈວ່າຄວາມຈິງແມ່ນຫຍັງ ຫຼື ພວກເຂົາບໍ່ຄວນທຸ້ມເທຄວາມພະຍາຍາມໄປສູ່ຄວາມຈິງດ້ານໃດ. ພວກເຂົາມີແຕ່ຮັບຟັງເທົ່ານັ້ນ, ປະໝາດຢູ່ສະເໝີ ຄືຄົນທີ່ມີຄວາມຄິດບໍ່ມີຫົວໃຈ. ບໍ່ແປກທີ່ພວກເຂົາໄດ້ເຊື່ອໃນພຣະເຈົ້າມາເປັນເວລາຫຼາຍປີ, ແຕ່ຍັງບໍ່ມີປະສົບການ ແລະ ປະຈັກພະຍານ. ຄົນທີ່ສະແຫວງຫາຄວາມຈິງຢ່າງແທ້ຈິງຕ້ອງໄຕ່ຕອງກ່ຽວກັບຕົນເອງ: ສິ່ງທີ່ເຮົ້າເວົ້າ ແລະ ເຮັດສອດຄ່ອງກັບຄວາມຈິງບໍ? ເຈົ້າຂາດຫຍັງ? ເຈົ້າຄວນຊົດເຊີຍຂໍ້ບົກຜ່ອງຫຍັງແດ່? ເຈົ້າປະຕິບັດໜ້າທີ່ຂອງເຈົ້າໄດ້ດີສ່ຳໃດ? ເຈົ້າສາມາດປະຕາມຫຼັກການໄດ້ບໍ? ຖ້າເຈົ້າບໍ່ຊັດເຈນກ່ຽວກັບສິ່ງເຫຼົ່ານີ້, ແລ້ວເຈົ້າກໍບໍ່ແມ່ນຄົນທີ່ສະແຫວງຫາຄວາມຈິງ. ຖ້າເຈົ້າປາຖະໜາທີ່ຈະສະແຫວງຫາ ແລະ ຮັບເອົາຄວາມຈິງ, ເຈົ້າຕ້ອງອ່ານ ແລະ ໄຕ່ຕອງພຣະທຳຂອງພຣະເຈົ້າເລື້ອຍໆ. ບໍ່ວ່າເຈົ້າປະຕິບັດໜ້າທີ່ຫຍັງກໍຕາມ, ເຈົ້າຕ້ອງໄຕ່ຕອງ ແລະ ຄິດຫາຄວາມຈິງທີ່ເຈົ້າຕ້ອງເຂົ້າໃຈ ແລະ ເຈົ້າຕ້ອງສາມາດປະຕິບັດ ແລະ ປະສົບກັບຄວາມຈິງຫຼາຍຢ່າງທີ່ເຈົ້າເຂົ້າໃຈ. ເຈົ້າຕ້ອງຄຳນຶງຢູ່ສະເໝີວ່າ “ຂ້ອຍໄດ້ປະຕິບັດ ແລະ ເຂົ້າສູ່ຄວາມຈິງແລ້ວບໍ? ຊີວິດດ້ານໃດທີ່ຄວາມຈິງນີ້ໝາຍເຖິງ? ສະພາບແວດລ້ອມໃດ? ສະຖານະການໃດ?” ຄໍາຖາມເຫຼົ່ານີ້ຕ້ອງຖືກແກ້ໄຂຢູ່ໃນໃຈຂອງເຈົ້າ ແລະ ເຈົ້າຕ້ອງພະຍາຍາມຄິດໃຫ້ອອກໃນເວລາຫວ່າງຂອງເຈົ້າ. ຖ້າເຈົ້າຄິດກ່ຽວກັບມັນແຕ່ບໍ່ເຂົ້າໃຈ, ເຈົ້າກໍຕ້ອງອະທິຖານອ່ານ, ມາຢູ່ຕໍ່ໜ້າພຣະເຈົ້າ ແລະ ເປີດໃຈຂອງເຈົ້າຕໍ່ພຣະອົງ. ຄົນສ່ວນຫຼາຍບໍ່ໄດ້ຕັ້ງໃຈຂອງຕົນໃສ່ຄວາມຈິງໃນຄວາມເຊື່ອຂອງພວກເຂົາໃນພຣະເຈົ້າ. ຫົວໃຈຂອງພວກເຂົາຢູ່ໃສ? ຫົວໃຈຂອງພວກເຂົາຕັ້ງຢູ່ກັບເລື່ອງລາວພາຍນອກຢູ່ສະເໝີ, ມົກໝຸ້ນຢູ່ກັບເລື່ອງໄຮ້ສາລະ ແລະ ຄວາມທະນົງຕົວ, ສິ່ງທີ່ຖືກ ແລະ ສິ່ງທີ່ຜິດຢູ່ສະເໝີ. ພວກເຂົາບໍ່ຮູ້ວ່າສິ່ງໃດທີ່ກ່ຽວຂ້ອງກັບຄວາມຈິງ ແລະ ສິ່ງໃດທີ່ບໍ່ກ່ຽວຂ້ອງ ແລະ ພວກເຂົາຄິດວ່າ “ຕາບໃດທີ່ຂ້ອຍເຮັດສິ່ງຕ່າງໆໃນເຮືອນຂອງພຣະເຈົ້າ, ເຮັດຫຼາຍຢ່າງ ແລະ ອົດທົນກັບຄວາມຍາກລຳບາກເພື່ອປະຕິບັດໜ້າທີ່ຂອງຂ້ອຍ, ແລ້ວຂ້ອຍກໍກຳລັງປະຕິບັດຄວາມຈິງ”. ສິ່ງນີ້ບໍ່ຖືກຕ້ອງ. ຄົນໆໜຶ່ງປະຕິບັດຄວາມຈິງໂດຍການເຮັດສິ່ງຕ່າງໆສຳລັບເຮືອນຂອງພຣະເຈົ້າ, ຫຍຸ້ງຢູ່ກັບການເຮັດຫຼາຍສິ່ງຫຼາຍຢ່າງ ແລະ ອົດທົນກັບຄວາມຍາກລຳບາກບໍ? ມີພື້ນຖານໃດໆໃສການເວົ້າເຊັ່ນນັ້ນບໍ? ການທົນກັບຄວາມຍາກລຳບາກໃນຂະນະທີ່ເຮັດສິ່ງຕ່າງໆ ແລະ ປະຕິບັດຄວາມຈິງແມ່ນສອງສິ່ງທີ່ແຕກຕ່າງກັນ. ຖ້າເຈົ້າບໍ່ຮູ້ວ່າຄວາມຈິງແມ່ນຫຍັງ, ເຈົ້າຈະສາມາດປະຕິບັດມັນໄດ້ແນວໃດ? ນັ້ນບໍ່ແມ່ນສິ່ງທີ່ໄຮ້ເຫດຜົນບໍ? ເຈົ້າກຳລັງເຮັດຄວາມແນວຄິດ ແລະ ຈິນຕະນາການຂອງມະນຸດ, ເຈົ້າຢູ່ໃນສະພາວະທີ່ສັບສົນ ແລະ ມຶນງົງ, ເຮັດສິ່ງຕ່າງໆຕາມຄວາມຄິດຂອງເຈົ້າເອງ. ຫົວໃຈຂອງເຈົ້າສັບສົນ ໂດຍບໍ່ມີເປົ້າໝາຍ, ທິດທາງ ຫຼື ຫຼັການໃດໆ. ເຈົ້າພຽງແຕ່ເຮັດສິ່ງຕ່າງໆ ແລະ ທົນກັບຄວາມຍາກລຳບາກໃນຂະນະທີ່ເຮັດສິ່ງເຫຼົ່ານັ້ນ, ສິ່ງນັ້ນຈະກ່ຽວຂ້ອງກັບການປະຕິບັດຄວາມຈິງໄດ້ແນວໃດ? ຖ້າຜູ້ຄົນບໍ່ເຂົ້າໃຈຄວາມຈິງ, ບໍ່ວ່າພວກເຂົາເຮັດຫຍັງກໍຕາມ ແລະ ບໍ່ວ່າພວກເຂົາທົນກັບຄວາມຫຍຸ້ງຍາກໃດກໍຕາມ, ພວກເຂົາຢູ່ໃກຈາກການປະຕິບັດຄວາມຈິງ. ຜູ້ຄົນມັກຈະເຮັດສິ່ງຕ່າງໆຄວາມໃຈຕົວເອງຢູ່ສະເໝີ ແລະ ພຽງແຕ່ເຮັດສິ່ງຕ່າງໆໃຫ້ສຳເລັດ; ພວກເຂົາບໍ່ຄຳນຶງເລີຍວ່າການກະທຳຂອງພວກເຂົາສອດຄ່ອງກັບຫຼັການແຫ່ງຄວາມຈິງ ຫຼື ບໍ່. ຖ້າເຈົ້າບໍ່ຮູ້ວ່າສິ່ງທີ່ເຈົ້າເຮັດນັ້ນສອດຄ່ອງກັບຄວາມຈິງ ຫຼື ບໍ່, ເຈົ້າກໍບໍ່ໄດ້ປະຕິບັດຄວາມຈິງຢ່າງແນ່ນອນ. ບາງຄົນອາດເວົ້າວ່າ “ຂ້ອຍກຳລັງເຮັດສິ່ງຕ່າງໆເພື່ອຄຣິສຕະຈັກ. ນັ້ນບໍ່ແມ່ນການປະຕິບັດຄວາມຈິງບໍ?” ນັ້ນເປັນສິ່ງທີ່ຜິດ. ການເຮັດສິ່ງຕ່າງໆເພື່ອຄຣິສຕະຈັກໝາຍຄວາມວ່າຄົນໆໜຶ່ງກຳລັງປະຕິບັດຄວາມຈິງບໍ? ບໍ່ຈຳເປັນ, ສິ່ງນັ້ນສາມາດກຳນົດໄດ້ໂດຍການເບິ່ງວ່າມີຫຼັກການໃນການກະທຳຂອງບຸກຄົນນັ້ນ ຫຼື ບໍ່. ຖ້າບໍ່ມີຫຼັກການຕໍ່ສິ່ງທີ່ບາງຄົນເຮັດ, ແລ້ວບໍ່ວ່າພວກເຂົາເຮັດມັນເພື່ອໃຜກໍຕາມ, ພວກເຂົາບໍ່ໄດ້ກຳລັງປະຕິບັດຄວາມຈິງ. ເຖິງແມ່ນວ່າພວກເຂົາເຮັດບາງສິ່ງທີ່ດີ, ມັນຕ້ອງເຮັດຕາມຫຼັກການແຫ່ງຄວາມຈິງຈຶ່ງຈະຖືວ່າເປັນການປະຕິບັດຄວາມຈິງ. ຖ້າພວກເຂົາລະເມີດຫຼັກການ, ແລ້ວຄວາມດີໃດກໍ່ຕາມທີ່ພວກເຂົາເຮັດແມ່ນເປັນພຽງແຕ່ຄວາມປະພຶດທີ່ດີ ແລະ ຂາດການປະຕິບັດຄວາມຈິງ. ຕອນນີ້ມີຫຼາຍຄົນທີ່ບໍ່ເຄີຍຂົນຂວາຍຫາຫຼັກການແຫ່ງຄວາມຈິງໃນການປະຕິບັດໜ້າທີ່ຂອງຕົນ, ນີ້ໝາຍຄວາມວ່າ ພວກເຂົາພຽງແຕ່ໃຫ້ບໍລິການ. ຖ້າບຸກຄົນໜຶ່ງບໍ່ເຄີຍຂົນຂວາຍຫາຄວາມຈິງ, ພວກເຂົາກໍບໍ່ສາມາດປະຕິບັດໜ້າທີ່ຂອງຕົນໄດ້ຢ່າງພຽງພໍ; ຄົນປະເພດນັ້ນບໍ່ແມ່ນໜຶ່ງໃນຄົນຂອງພຣະເຈົ້າຢ່າງແນ່ນອນ, ພວກເຂົາສາມາດຖືກເອີ້ນໄດ້ແຕ່ວ່າຜູ້ໃຫ້ບໍລິການເທົ່ານັ້ນ. ຖ້າພວກເຂົາສາມາດຍຶດໝັ້ນໃນການໃຫ້ບໍລິການຈົນເຖິງທີ່ສຸດ, ພວກເຂົາອາດຖືກຖືວ່າເປັນຜູ້ໃຫ້ບໍລິການທີ່ຈົ່ງຮັກພັກດີ ແລະ ໄດ້ຮັບອະນຸຍາດໃຫ້ຢູ່ຕໍ່ໄດ້. ແຕ່ຖ້າພວກເຂົາໄດ້ເຮັດບາງສິ່ງທີ່ບໍ່ດີໃນຂະນະທີ່ໃຫ້ບໍລິການ, ພວກເຂົາຈະຖືກຂັບໄລ່ອອກໄປຕາມທາງ ຄືກັບຄົນງານຕາມລະດູການທີ່ບໍ່ຈຳເປັນອີກຕໍ່ໄປ. ຜູ້ໃຫ້ບໍລິການສ່ວນໃຫຍ່ຖືກຂັບໄລ່ອອກດ້ວຍວິທີນີ້. ຖ້າການບໍລິການທີ່ພວກເຂົາເຮັດບໍ່ໄດ້ຕາມມາດຕະຖານ, ແລ້ວພວກເຂົາກໍຈະບໍ່ສາມາດຍຶດໝັ້ນໄດ້ຢ່າງແນ່ນອນ.

ການປະຕິບັດຄວາມຈິງໝາຍຄວາມວ່າແນວໃດ? ການປະຕິບັດຄວາມຈິງເມື່ອເຮັດສຳເລັດໜ້າວຽກໜຶ່ງ ຫຼື ປະຕິບັດໜ້າທີ່ໜຶ່ງ ຫຼື ບໍ່ປະຕິບັດມັນໝາຍຄວາມວ່າແນວໃດ? ການບໍ່ປະຕິບັດຄວາມຈິງໝາຍຄວາມວ່າ ສິ່ງທີ່ຄົນໆໜຶ່ງເຮັດແມ່ນບໍ່ກ່ຽວຂ້ອງກັບຄວາມຈິງ. ບຸກຄົນນັ້ນອາດກຳລັງປະຕິບັດໜ້າທີ່ໜຶ່ງ, ແຕ່ການທີ່ພວກເຂົາເຮັດເຊັ່ນນັ້ນມີຄວາມສຳພັນເລັກນ້ອຍກັບຄວາມຈິງ. ມັນເປັນພຽງພຶດຕິກຳທີ່ດີຮູບແບບໜຶ່ງ ແລະ ມັນບໍ່ສາມາຖືວ່າເປັນຄຸນງາມຄວາມດີ, ແຕ່ມັນຍັງຫ່າງໄກຈາກການປະຕິບັດຄວາມຈິງ ນັ້ນກໍຄືມີຄວາມແຕກຕ່າງລະຫວ່າງສິ່ງເຫຼົ່ານີ້. ແມ່ນຫຍັງຄືຄວາມແຕກຕ່າງ? ເຈົ້າພຽງແຕ່ປະຕິບັດຕາມຂອບເຂດ ຫຼື ກົດເກນເຮັດບາງສິ່ງ. ເຈົ້າບໍ່ຍອມໃຫ້ຜົນປະໂຫຍດໃນເຮືອນຂອງພຣະເຈົ້າປະສົບກັບຄວາມສູນເສຍໃດໆ, ເຈົ້າເຮັດຫຼາຍຢ່າງຫຼາຍຂຶ້ນເລັກນ້ອຍ ແລະ ຜະເຊີນກັບຄວາມຍາກລຳບາກເລັກນ້ອຍ, ເຈົ້າໄດ້ບັນລຸສິ່ງເຫຼົ່ານີ້ ແລະ ຖ້າຄວາມຕ້ອງການຈາກເຈົ້າບໍ່ສູງເປັນພິເສດ, ເຈົ້າກໍອາດຈະປະຕິບັດໜ້າທີ່ຂອງເຈົ້າໄດ້ຢ່າງພຽງພໍ. ແຕ່ຍັງມີສິ່ງອື່ນໃຫ້ຄຳນຶງເຖິງອີກ: ເຈົ້າໄດ້ຂຸດຄົ້ນ ແລະ ເປີດເຜີຍອຸປະນິໄສທີ່ເສື່ອມຊາມ, ຄວາມຄິດ ແລະ ສິ່ງທີ່ເຮັດໃຫ້ພຣະເຈົ້າບໍ່ພໍໃຈຢູ່ໃນຕົວເຈົ້າບໍໃນເວລາທີ່ເຈົ້າກໍາລັງເຮັດສິ່ງນັ້ນ? ເຈົ້າໄດ້ຮູ້ຈັກຕົນເອງຢ່າງແທ້ຈິງຜ່ານການເຮັດມັນ ແລະ ຜ່ານການປະຕິບັດໜ້າທີ່ຂອງເຈົ້າບໍ? ເຈົ້າໄດ້ພົບຄວາຈິງທີ່ເຈົ້າຈຳເປັນຕ້ອງປະຕິບັດ ແລະ ເຂົ້າເຖິງບໍ? (ບໍ່ຄ່ອຍເລີຍ, ບາງຄັ້ງຂ້ອຍກໍພຽງເອົາຕົນເອງທຽບໃສ່ພຣະທຳຂອງພຣະເຈົ້າ, ຮູ້ຈັກຕົນເອງໜ້ອຍໜຶ່ງ ແລະ ໝົດພຽງສ່ຳນັ້ນ). ແລ້ວເວລາສ່ວນໃຫຍ່ ເຈົ້າພຽງແຕ່ມີຄວາມຮູ້ທາງທິດສະດີ, ຄວາມຮູ້ຕາມຫຼັກສູດກ່ຽວກັບຕົນເອງ, ບໍ່ແມ່ນຄວາມຮູ້ທີ່ແທ້ຈິງ. ຖ້າເຈົ້າບໍ່ສະແຫວງຫາຄວາມຈິງ, ຖ້າເຈົ້າບໍ່ປະຕິບັດມັນ ແລະ ບໍ່ໄດ້ຮັບມັນ, ແລ້ວເຖິງແມ່ນວ່າເຈົ້າບໍ່ໄດ້ເຮັດຫຍັງທີ່ຜິດພາດຢ່າງໃຫຍ່ຫຼວງ ແລະ ບໍ່ໄດ້ລະເມີດຫຼັການໃຫຍ່ໆ, ເຖິງແມ່ນວ່າເຈົ້າບໍ່ໄດ້ເຮັດຄວາມຊົ່ວຢ່າງຫ້າວຫັນ ແລະ ເບິ່ງຄືວ່າເປັນຄົນດີທີມີຄວາມເປັນມະນຸດເລັກນ້ອຍ, ການທີ່ເຈົ້າບໍ່ມີຂໍ້ຜິດພາດ ແລະ ຮູບລັກສະນະຄວາມເປັນມະນຸດຂອງເຈົ້າຍັງບໍ່ຄືກັນກັບການເຮັດຕາມຄວາມຈິງ ຫຼື ປະຕິບັດມັນ. ສິ່ງເຫຼົ່ານີ້ຫາງໄກ ແລະ ແຕກຕ່າງຈາກກັນ. ຫຼັງຈາກທີ່ເຊື່ອໃນພຣະເຈົ້າມາເປັນເວລາຫຼາຍປີ, ຫຼາຍຄົນຄົ້ນພົບວ່າ ພວກເຂົາເປັນຜູ້ໃຫ້ບໍລິການທົ່ວໄປ. ພວກເຂົາສົງໄສວ່າພວກເຂົາກາຍເປັນຜູ້ໃຫ້ບໍລິການໄດ້ແນວໃດ, ແຕ່ຄຳຕອບບໍ່ມາຫາພວກເຂົາ, ຄຸ່ນຄິດຈົນສຸດຄວາມສາມາດຂອງພວກເຂົາ. ເມື່ອຜູ້ຄົນຫາກໍເລີ່ມເຊື່ອໃນພຣະເຈົ້າ, ພວກເຂົາບໍ່ຕັ້ງໃຈທີ່ຈະເປັນຜູ້ໃຫ້ບໍລິການ. ພວກເຂົາວາງແຜນທີ່ຈະເປັນຜູ້ເຊື່ອທີ່ດີ, ບັນລຸຄວາມເຂົ້າໃຈກ່ຽວກັບຄວາມຈິງ ແລະ ໄດ້ຮັບຄວາມລອດພົ້ນໃນທີ່ສຸດ ແລະ ເຂົ້າສູ່ອານາຈັກສະຫວັນ ຫຼື ຢ່າງໜ້ອຍທີ່ສຸດກໍສາມາດລອດຊີວິດໄດ້. ພວກເຂົາຍັງຄິດວ່າໃນຖານະຜູ້ເຊື່ອ, ພວກເຂົາຕ້ອງຢຳເກງພຣະເຈົ້າ ແລະ ຫຼີກເວັ້ນຄວາມຊົ່ວຮ້າຍ ແລະ ຍອມຕໍ່ພຣະອົງ. ພວກເຂົາກາຍເປັນຜູ້ໃຫ້ບໍລິການໂດຍບໍ່ຮູ້ເມື່ອຕົວໄດ້ແນວໃດ? ນັ້ນກໍຍ້ອນວ່າ ເຈົ້າບໍ່ເຄີຍສາມາດປະຕິບັດຄວາມຈິງ ຫຼື ເຂົ້າສູ່ຄວາມເປັນຈິງແຫ່ງຄວາມຈິງໃນໜ້າທີ່ຂອງເຈົ້າ ແລະ ໃນສະພາບແວດລ້ອມທີ່ພຣະເຈົ້າໄດ້ຈັດແຈງໃຫ້ເຈົ້າ, ເຈົ້າມັກຈະເຮັດວຽກຢູ່ສະເໝີແທນທີ່ຈະປະຕິບັດໜ້າທີ່ຂອງເຈົ້າ. ນັ້ນຄືເຫດຜົນ. ດັ່ງນັ້ນ, ຫຼັງຈາກທີ່ເຈົ້າໄດ້ປະຕິບັດໜ້າທີ່ຂອງເຈົ້າຊົ່ວໄລຍະໜຶ່ງ, ເມື່ອເຈົ້າມິດງຽບລົງ ແລະ ຄິດວ່າ “ຂ້ອຍໄດ້ຮັບຫຍັງໃນຊ່ວງເວລານີ້? ເມື່ອຂ້ອຍອອກໄປຂ້າງນອກຄັ້ງໜຶ່ງ ຂ້ອຍເກືອບຈະພົບກັບອັນຕະລາຍ, ແຕ່ພຣະເຈົ້າປົກປ້ອງຂ້ອຍ”, ການເຫັນວ່າພຣະເຈົ້າໄດ້ປົກປ້ອງເຈົ້ານັບວ່າເປັນການຮູ້ຈັກພຣະອົງບໍ? ສິ່ງເຫຼົ່ານີ້ບໍ່ສາມາດົນໃຈເຈົ້າໃຫ້ເພີ່ມຄວາມເຊື່ອຂອງເຈົ້າໃນພຣະເຈົ້າ ຫຼື ບໍ່ສາມາດເຮັດໃຫ້ເຈົ້າມີຄວາມເຂົ້າໃຈທີ່ແທ້ຈິງກ່ຽວກັບອຸປະນິໄສທີ່ເສື່ອມຊາມ, ທຳມະຊາດ ແລະ ແກ່ນແທ້ຂອງເຈົ້າ. ເມື່ອຫວນຄິດເຖິງວ່າເຈົ້າປະຕິບັດໜ້າທີ່ຂອງເຈົ້າແນວໃດໃນຊ່ວງນີ້, ເຈົ້າມີຄວາມກ້າວໜ້າຫຍັງບໍໃນການເຂົ້າສູ່ຊີວິດຂອງເຈົ້າ? ຖ້າເຈົ້ານຳຄວາມຈິງໄປປະຕິບັດເມື່ອເຈົ້າປະຕິບັດໜ້າທີ່ຂອງເຈົ້າ ແລະ ກະທຳຕາມຫຼັກການຕ່າງໆ, ເຈົ້າກໍຈະມີຄວາມກ້າວໜ້າຢ່າງແນ່ນອນ. ຖ້າເຈົ້າເວົ້າວ່າ “ຕາບໃດທີ່ສິ່ງຕ່າງໆດ້ານບວກຍັງດຳເນີນໄປ, ຄວາມຈິງກ່ຽວກັບການຮູ້ຈັກພຣະເຈົ້ານັ້ນເລິກເຊິ່ງ; ຂ້ອຍບໍ່ເຂົ້າໃຈມັນແທ້ໆ ຫຼື ຮຽນຮູ້ຫຼາຍຈາກມັນເທື່ອ. ແຕ່ຕາບໃດທີ່ສິ່ງຕ່າງໆດ້ານລົບດຳເນີນໄປ, ຂ້ອຍຮູ້ວ່າອຸປະນິໄສທີ່ເສື່ອມຊາມແມ່ນິສິ່ງທີ່ລະບຸໄດ້ຍາກທີ່ສຸດ, ແມ່ນອຸປະນິໄສທີ່ເສື່ອມຊາມຂອງມະນຸດຕາມທີ່ພຣະເຈົ້າໄດ້ເປີດເຜີຍ, ແກ່ນແທ້ຂອງມະນຸດເຊິ່ງເປັນປໍລະປັກຕໍ່ພຣະເຈົ້າ ແລະ ຕໍ່ຕ້ານພຣະອົງ, ທຳມະຊາດທີ່ຊົ່ວຮ້າຍຂອງມະນຸດ ແລະ ຄວາມຫຼອກລວງ, ພ້ອມທັງອຸປະນິໄສອັນເສື່ອມຊາມທີ່ເຊື່ອງຢູ່ເລິກສຸດໃນຫົວໃຈຂອງມະນຸດເຊິ່ງພຣະເຈົ້າໄດ້ເປີດເຜີຍ. ຂ້ອຍບໍ່ສາມາດເຫັນມັນມາກ່ອນ, ແຕ່ຕອນນີ້ຂ້ອຍໄດ້ຮັບຮູ້ມັນ ແລະ ເຫັນມັນ ແລະ ຫົວໃຈຂອງຂ້ອຍມີຄວາມຮູ້ສຶກບາງຢ່າງກ່ຽວກັບມັນ”. ນີ້ແມ່ນຄວາມກ້າວໜ້າ. ເຈົ້າມີຄວາມຮູ້ສຶກເຫຼົ່ານີ້ ແລະ ເມື່ອເຈົ້າເຮັດໃຫ້ຕົວເອງສະຫງົບລົງ ແລະ ພະຍາຍາມທີ່ຈະຄິດພິຈາລະນາມັນຢ່າງຮອບຄອບ, ເຈົ້າຍັງພົບວ່າປະສົບການຂອງເຈົ້າໃນການເຊື່ອໃນພຣະເຈົ້າເປັນເວລາຫຼາຍປີນັ້ນຕື້ນເກີນໄປ ແລະ ເຫັນວ່າເຈົ້າຂາດແຄນຫຼາຍສິ່ງເກີນໄປ. ເຈົ້າມີຄວາມເຂົ້າໃຈບາງຢ່າງໃນຄວາມຈິງກ່ຽວກັບຄວາມເສື່ອມຊາມຂອງເຈົ້າເອງ, ແຕ່ເຈົ້າຫາກໍເລີ່ມກັບໃຈເທົ່ານັ້ນ. ເຈົາເຮັດບາບໜ້ອຍລົງ ແລະ ສະແດງໃຫ້ເຫັນການປ່ຽນແປງພຶດຕິກຳບາງຢ່າງ, ແຕ່ນີ້ແມ່ນຍັງແຕກຕ່າງກັນຫຼາຍຈາກການປ່ຽນແປງອຸປະນິໄສຊີວິດ. ຖ້າຈົນກວ່າເຈົ້າມີປະສົບການຕື່ມອີກສອງສາມປີ, ເມື່ອເຈົ້າມີຄວາມເຂົ້າໃຈທີ່ເລິກເຊິ່ງຂຶ້ນຕື່ມກ່ຽວກັບອຸປະນິໄສທີ່ເສື່ອມຊາມຂອງເຈົ້າ ແລະ ມີການປ່ຽນແປງບາງຢ່າງໃນອຸປະນິໄສຊີວິດຂອງເຈົ້າ, ແລ້ວໃນທີ່ສຸດ ເຈົ້າກໍຈະຮູ້ສຶກວ່າເຈົ້າໄດ້ຮັບຄວາມລອດພົ້ນອັນໃຫຍ່ຫຼວງຈາກພຣະເຈົ້າ ແລະ ຈະເວົ້າວ່າ “ພຣະທຳຂອງພຣະເຈົ້າທີ່ເປີດເຜີຍມະນຸດນັ້ນແມ່ນຄວາມຈິງ ແລະ ຂ້ອຍເວົ້າວ່າ ອາແມນ ຕໍ່ພຣະທຳຂອງພຣະເຈົ້າ. ພຣະທຳຂອງພຣະອົງຄືຄວາມຈິງ ແລະ ພວກມັນຊ່າງເປັນຄວາມຈິງ!” ເມື່ອຜູ້ຄົນບໍ່ຮູ້ຈັກຕົນເອງ, ພວກເຂົາລ້ວນເວົ້າວ່າ “ຄົນອື່ນໆອາດຈະທໍລະຍົດພຣະເຈົ້າ, ແຕ່ຂ້ອຍຈະບໍ່ທໍລະຍົດຈັກເທື່ອ. ຄົນອື່ນໆອາດຈະປະຖິ້ມພຣະເຈົ້າ, ແຕ່ຂ້ອຍຈະບໍ່ປະຖິ້ມຈັກເທື່ອ”. ຄຳເວົ້າເຫຼົ່ານີ້ບໍ່ແມ່ນຄຳເວົ້າທີ່ຫວ່າງເປົ່າບໍ? ເມື່ອຖືກເປີດໂປງດ້ວຍຄວາມຈິງ, ຜູ້ຄົນສາມາດຮູ້ສຶກໄດ້ວ່າ ພວກເຂົາເອງບໍ່ສາມາດເຊື່ອຖືໄດ້ເຊັ່ນກັນ, ພວກເຂົາຕ້ອງການໃຫ້ພຣະເຈົ້າເບິ່ງແຍງ ແລະ ປົກປ້ອງພວກເຂົາ, ວ່າພວກເຂົາບໍ່ສາມາດປະຖິ້ມການດູແລຂອງພຣະເຈົ້າໄດ້ແທ້ໆ, ວ່າໂດຍຜ່ານພຣະຄຸນ ແລະ ຄວາມເມດຕາຂອງພຣະເຈົ້າເທົ່ານັ້ນ ມະນຸດຈຶ່ງຢູ່ໄດ້ມາຮອດທຸກມື້ນີ້ ແລະ ມະນຸດຊາດບໍ່ມີຫຍັງທີ່ຈະອວດອ້າງໄດ້. ຖ້າເຈົ້າມີຄວາມຮູ້ສຶກນີ້, ມັນມາຈາກປະສົບການຂອງເຈົ້າ ແລະ ບໍ່ແມ່ນຍ້ອນຄົນອື່ນປູກຝັງໃສ່ເຈົ້າ. ມັນມາຈາກສິ່ງທີ່ເຈົ້າໄດ້ຜ່ານ ແລະ ມີປະສົບການເປັນການສ່ວນຕົວ. ສິ່ງເຫຼົ່ານີ້ເປັນຈິງຫຼາຍ ແລະ ເລິກເຊິ່ງ, ເປັນຈິງຫຼາຍກວ່າຄຳເວົ້າໃຫຍ່ທີ່ຫວ່າງເປົ່າທີ່ຄົນເວົ້າເລື້ອຍໆ. ເມື່ອເຈົ້າມີປະສົບການຮູບແບບນີ້ ແລະ ຫົວໃຈຂອງເຈົ້າມີຄວາມຮູ້ສຶກນີ້, ແລ້ວມັນກໍຈະກະຫາຍພຣະເຈົ້າ, ພຣະທຳຂອງພຣະອົງ ແລະ ຄວາມຈິງ. ເຈົ້າຈະໄດ້ຮັບການດົນໃຈໃຫ້ຮັກສາພຣະທຳຂອງພຣະເຈົ້າ, ດົນໃຈໃຫ້ປະຕິບັດ ແລະ ປະສົບກັບພຣະທຳຂອງພຣະອົງ ແລະ ເຈົ້າຈະຖືກນຳເຂົ້າໃກ້ພຣະເຈົ້າອີກບາດກ້າວໜຶ່ງໃນຄວາມສຳພັນຂອງເຈົ້າກັບພຣະອົງ. ສິ່ງນີ້ເປັນຫຼັກຖານພິສູດວ່າ ເຈົ້າຢູ່ບົນເສັ້ນທາງທີ່ຖືກຕ້ອງຂອງຄວາມເຊື່ອໃນພຣະເຈົ້າແລ້ວ ແລະ ໄດ້ເລີ່ມເຂົ້າສູ່ຄວາມເປັນຈິງແຫ່ງຄວາມຈິງ. ຄົນເຫຼົ່ານັ້ນທີ່ເຄີຍເທດສະໜາແຕ່ຄຳເວົ້າໃນຫຼັກຄຳສອນ ແລະ ທິດສະດີທີ່ຫວ່າງເປົ່າໄດ້ຖືກຂັບໄລ່ອອກໄປຫ່າງໄກ, ໂດດດ່ຽວ ແລະ ລະອາຍໃຈ ໃນເຮືອນຂອງພຣະເຈົ້າຫຼາຍຂຶ້ນເລື້ອຍໆ. ພວກເຂົາຕ້ອງໄຕ່ຕອງຕົນເອງ ແລະ ມັນຮອດເວລາທີ່ພວກເຂົາຕ້ອງຕື່ນນອນແລ້ວ.

ແມ່ນຫຍັງຄືບັດທັດຖານເພື່ອວັດແທກວ່າຄົນໆໜຶ່ງມີຄວາມເປັນຈິງແຫ່ງຄວາມຈິງ ຫຼື ບໍ່? ຫຼື ເພື່ອເບິ່ງວ່າຄົນໆໜຶ່ງກຳລັງປະຕິບັດຄວາມຈິງບໍ? ເມື່ອບາງສິ່ງເກີດຂຶ້ນກັບພວກເຂົາ, ເຈົ້າຕ້ອງເບິ່ງວ່າພວກເຂົາມີທ່າທີຫຍັງຕໍ່ພຣະເຈົ້າ, ພວກເຂົາສາມາດສະແຫວງຫາຄວາມຈິງ ຫຼື ບໍ່, ພວກເຂົາມີຄວາມຮູ້ທີ່ແທ້ຈິງກ່ຽວກັບຕົນເອງ ຫຼື ບໍ່ ແລະ ພວກເຂົາສາມາດຢຳເກງພຣະເຈົ້າ ແລະ ຫຼີກເວັ້ນຄວາມຊົ່ວຮ້າຍໄດ້ ຫຼື ບໍ່. ໂດຍການມີມຸມມອງທີ່ຊັດເຈນກ່ຽວກັບສິ່ງເຫຼົ່ານີ້, ເຈົ້າຈຶ່ງສາມາດກຳນົດໄດ້ວ່າພວກເຂົາກຳລັງປະຕິບັດຄວາມຈິງ ຫຼື ມີຄວາມເປັນຈິງຂອງຄວາມຈິງຢູ່ ຫຼື ບໍ່. ຖ້າຄົນໆໜຶ່ງເທດສະໜາຄຳເວົ້າ ແລະ ປະໂຫຍກຂອງຫຼັກຄຳສອນຢູ່ສະເໝີ ແລະ ກ່າວຄຳເວົ້າສຽງສູງເມື່ອສິ່ງຕ່າງໆເກີດຂຶ້ນກັບພວກເຂົາ, ມັນຊັດເຈນວ່າພວກເຂົາບໍ່ມີຄວາມເປັນຈິງແຫ່ງຄວາມຈິງ. ເມື່ອສິ່ງຕ່າງໆເກີດຂຶ້ນກັບຄົນໆໜຶ່ງທີ່ບໍ່ມີຄວາມເປັນຈິງແຫ່ງຄວາມຈິງ, ພວກເຂົາສາມາດປະຕິບັດຄວາມຈິງໄດ້ບໍ? ພວກເຂົາບໍ່ສາມາດເຮັດເຊັ່ນນັ້ນໄດ້. ພວກເຂົາອາດເວົ້າວ່າ “ສິ່ງນີ້ໄດ້ເກີດຂຶ້ນ, ຂ້ອຍຍອມຕໍ່ພຣະເຈົ້າ!” ເປັນຫຍັງເຈົ້າຈຶ່ງຕ້ອງການຍອມຕໍ່ພຣະເຈົ້າ? ຫຼັກການຖືກຕ້ອງ, ແຕ່ເຈົ້າອາດກຳລັງເຮັດຕາມຄວາມຮູ້ສຶກຂອງເຈົ້າ ດ້ວຍວິທີການທີ່ເຈົ້າໄດ້ຊັ່ງຊາ ແລະ ຕັດສິນໃຈດ້ວຍຕົນເອງ. ເຈົ້າເວົ້າເຖິງການຍອມຕໍ່ພຣະເຈົ້າ, ແຕ່ໃນໃຈ ເຈົ້າສົ່ງໄສທຸກສິ່ງທີ່ພຣະເຈົ້າເຮັດຢູ່ສະເໝີ. ເຈົ້າບໍ່ເຂົ້າໃຈວ່າເປັນຫຍັງພຣະເຈົ້າຈຶ່ງກະທຳຕາມຮູບແບບທີ່ພຣະອົງເຮັດ, ແຕ່ເຈົ້າສືບຕໍ່ບອກຕົນເອງວ່າເຈົ້າຕ້ອງຍອມຕໍ່ພຣະອົງ, ເມື່ອຄວາມຈິງແລ້ວ ເຈົ້າບໍ່ມີຄວາມຕັ້ງໃຈທີ່ຈະເຮັດເຊັ່ນນັ້ນ. ທາງພາຍນອກ ເຈົ້າເບິ່ງຄືວ່າບໍ່ໄດ້ຕໍ່ຕ້ານ, ບໍ່ຈົ່ມຕໍ່ວ່າ ແລະ ເຮັດສິ່ງທີ່ເຈົ້າຖືກບອກ. ເບິ່ງຄືວ່າເຈົ້າໄດ້ຍອມ, ແຕ່ການຍອມແບບນີ້ເປັນພຽງການໃຫ້ບໍລິການດ້ວຍປາກ, ເປັນພຽງການປະຕິບັດຕາມກົດເກນເທົ່ານັ້ນ. ເຈົ້າບໍ່ໄດ້ປະຕິບັດການຍອມອ່ອນນ້ອມ. ເຈົ້າຕ້ອງດຶງອອກມາ ແລະ ວິເຄາະອຸປະນິໄສທີ່ເສື່ອມຊາມທີ່ຢຸດເຈົ້າບໍ່ໃຫ້ຍອມອ່ອນນ້ອມ ແລະ ປຽບທຽບມັນໃສ່ກັບພຣະທຳຂອງພຣະເຈົ້າ. ຖ້າເຈົ້າໄດ້ຮັບຄວາມຮູ້ທີ່ແທ້ຈິງກ່ຽວກັບອຸປະນິໄສທີ່ເສື່ອມຊາມຂອງເຈົ້າ, ຖ້າເຈົ້າສາມາດເຂົ້າໃຈພຣະເຈົ້າຢ່າງແທ້ຈິງ ແລະ ຮູ້ວ່າເປັນຫຍັງພຣະອົງຈຶ່ງກະທຳຕາມຮູບແບບທີ່ພຣະອົງເຮັດ, ຖ້າເຈົ້າສາມາດເຂົ້າໃຈສິ່ງນີ້ໄດ້ຢ່າງຄົບຖ້ວນ, ເຈົ້າກໍສາມາດຍອມຕໍ່ພຣະເຈົ້າໄດ້. ເຈົ້າຈະເວົ້າວ່າ “ບໍ່ວ່າລຳບາກແສນເຂັນພຽງໃດ, ບໍ່ວ່າຂ້ອຍຮູ້ສຶກອ່ອນແອ ຫຼື ໂສກເສົ້າແນວໃດກໍຕາມ, ຂ້ອຍຈະບໍ່ຄິດລົບ ແລະ ຂ້ອຍຈະຍອມຕໍ່ພຣະເຈົ້າ, ເພາະຂ້ອຍຮູ້ວ່າສິ່ງທີ່ພຣະເຈົ້າເຮັດນັ້ນດີ, ທຸກສິ່ງທີ່ພຣະອົງເຮັດແມ່ນຖືກຕ້ອງ. ພຣະອົງຈະບໍ່ເຮັດສິ່ງໃດທີ່ຜິດ”. ເມື່ອເຈົ້າບັນລຸສິ່ງນີ້, ບັນຫາຂອງເຈົ້າກໍຈະໄດ້ຮັບການແກ້ໄຂຢ່າງສົມບູນ. ບາງຄົນບໍ່ສະແຫວງຫາຄວາມຈິງ ແລະ ແກ້ໄຂບັນຫາດ້ວຍວິທີນີ້. ພວກເຂົາພຽງແຕ່ເທດສະໜາຄຳເວົ້າ ແລະ ປະໂຫຍກຂອງຫຼັກຄຳສອນ ແລະ ມັນເບິ່ງຄືວ່າພວກເຂົາເຂົ້າໃຈທຸກສິ່ງ, ແຕ່ເມື່ອຄວາມຫຍຸ້ງຍາກທີ່ແທ້ຈິງເກີດຂຶ້ນກັບພວກເຂົາ, ພວກເຂົາກໍບໍ່ສາມາດເອົາຄວາມຈິງໄປປະຕິບັດໄດ້ ເຖິງແມ່ນວ່າພວກເຂົາຢາກປະຕິບັດກໍຕາມ. ຂໍ້ຂ້ອງໃຈ ແລະ ຄວາມເຂົ້າໃຈຜິດຍັງຄົງຢູ່ໃນໃຈ, ແຕ່ພວກເຂົາບໍ່ໄດ້ສະແຫວງຫາຄວາມຈິງເພື່ອແກ້ໄຂບັນຫາ. ຂໍ້ຂ້ອງໃຈ ແລະ ຄວາມເຂົ້າໃຈຜິດເຫຼົ່ານີ້ຖືກເຊື່ອງໄວ້ຂ້າງໃນຄົນ. ຄວາມຈິງແລ້ວ ພວກມັນແມ່ນມະເຮັງ ແລະ ຈະລະເບີດອອກມາໃນສະພາບແວດລ້ອມທີ່ເໝາະສົມ. ກ່ອນສິ່ງນັ້ນຈະເກີດຂຶ້ນ, ຜູ້ຄົນບໍ່ສາມາດຮູ້ສຶກເຖິງພວກມັນ ແລະ ພວກເຂົາຄິດວ່າພວກເຂົາເຂົ້າໃຈຄວາມຈິງທັງໝົດ ແລະ ບໍ່ມີຄວາມຫຍຸ້ງຍາກຫຍັງ. ແຕ່ເມື່ອມີບາງສິ່ງເກີດຂຶ້ນກັບພວກເຂົາໃນພາຍຫຼັງ, ພວກເຂົາກໍບໍ່ສາມາດເອົາຄວາມຈິງໄປປະຕິບັດໄດ້. ສິ່ງນີ້ພິສູດໃຫ້ເຫັນວ່າເຈົ້າບໍ່ມີຄວາມເຊື່ອທີ່ແທ້ຈິງໃນພຣະເຈົ້າ ແລະ ເຈົ້າບໍ່ເຂົ້າໃຈຄວາມຈິງແທ້ໆ. ນັ້ນໝາຍຄວາມວ່າແນວໃດ? ມັນໝາຍຄວາມວ່າ ເຈົ້າສາມາດເທດສະໜາຄຳເວົ້າ ແລະ ປະໂຫຍກສອງສາມຢ່າງຂອງຫຼັກຄຳສອນ ແລະ ພຽງແຕ່ປະຕິບັດຕາມກົດເກນສອງສາມຂໍ້ເທົ່ານັ້ນ. ເຖິງແມ່ນວ່າເຈົ້າອາດສາມາດຍອມໃນເວລານັ້ນ, ມັນກໍເປັນການຍອມປະຕິບັດຕາມກົດເກນຕ່າງໆ ແລະ ມັນເປັນການຍອມທີ່ມີຂີດຈຳກັດຫຼາຍ. ຖ້າບາງສິ່ງທີ່ບໍ່ເຂົ້າກັບແນວຄິດຂອງເຈົ້າເກີດຂຶ້ນກັບເຈົ້າ, ເຈົ້າກໍຈະບໍ່ສາມາດຍອມໄດ້. ສິ່ງນີ້ສະແດງໃຫ້ເຫັນວ່າ ເຈົ້າບໍ່ແມ່ນຄົນທີ່ສາມດຍອມຕໍ່ພຣະເຈົ້າໄດ້ຢ່າງແທ້ຈິງ ແລະ ອຸປະນິໄສຂອງເຈົ້າບໍ່ໄດ້ຮັບການແກ້ໄຂ ແລະ ບໍ່ໄດ້ປ່ຽນແປງ. ເຈົ້າຕ້ອງຮູ້ອຸປະນິໄສທີ່ເສື່ອມຊາມຂອງເຈົ້າໃນແງ່ຂອງສິ່ງທີ່ເກີດຂຶ້ນກັບເຈົ້າ ແລະ ເຈົ້າຕ້ອງຮູ້, ເຂົ້າໃຈ ແລະ ຄຳນຶງເຖິງທຸກສິ່ງທີ່ພຣະເຈົ້າເຮັດ. ຫຼັງຈາກນັ້ນ, ເຈົ້າຕ້ອງບັນລຸການຍອມອ່ອນນ້ອມທີ່ແທ້ຈິງ ແລະ ເຕັມໃຈ ແລະ ບໍ່ວ່າເກີດຫຍັງຂຶ້ນກັບເຈົ້າ ຫຼື ມັນບໍ່ເຂົ້າກັບແນວຄິດຂອງເຈົ້າຫຼາຍສ່ຳໃດກໍຕາມ, ເຈົ້າຕ້ອງສາມາດຍອມອ່ອນນ້ອມ. ນີ້ແມ່ນລະດັບທີ່ຕ້ອງບັນລຸເພື່ອຈະເປັນຄົນທີ່ຍອມຕໍ່ພຣະເຈົ້າຢ່າງແທ້ຈິງ ແລະ ເປັນຄົນທີ່ໄດ້ປ່ຽນແປງຢ່າງແທ້ຈິງ.

ຄົນສ່ວນໃຫຍ່ທີ່ເຊື່ອໃນພຣະເຈົ້າມາເປັນເວລາຫຼາຍປີບໍ່ຮູ້ວ່າການຍອມຕໍ່ພຣະເຈົ້າແມ່ນຫຍັງ. ພວກເຂົາຮູ້ແຕ່ພຽງວິທີກ່າວຄຳເວົ້າ ແລະ ປະໂຫຍກຂອງຫຼັກຄຳສອນ, ບໍ່ແມ່ນການປະຕິບັດຄວາມຈິງ ຫຼື ວິທີການປະຕິບັດເພື່ອຈະຍອມຕໍ່ພຣະເຈົ້າ. ເປັນຫຍັງຈຶ່ງເປັນແບບນີ້? ບາງຄົນຍອມຕໍ່ພຣະເຈົ້າຕາມແນວຄິດ ແລະ ຈິນຕະນາການຂອງຕົນເອງຢູ່ສະເໝີ ແລະ ເມື່ອສິ່ງທີ່ພຣະເຈົ້າເວົ້າບໍ່ສອດຄ່ອງກັບແນວຄິດຂອງພວກເຂົາ, ພວກເຂົາກໍບໍ່ສາມາດເຮັດໃຫ້ຕົນເອງຍອມໄດ້. ແລ້ວແນວຄິດ ແລະ ຄວາມເຂົ້າໃຈຜິດກ່ຽວກັບພຣະເຈົ້າກໍເກີດຂຶ້ນໃນຕົວພວກເຂົາ ແລະ ພວກເຂົາຈະບໍ່ສະແຫວງຫາຄວາມຈິງ. ຖ້າພວກເຂົາເປັນຄົນທີ່ຍອມຕໍ່ພຣະເຈົ້າແທ້ໆ, ພວກເຂົາກໍຈະສາມາດເຮັດເຊັ່ນນັ້ນໄດ້ບໍ່ວ່າພຣະທຳຂອງພຣະເຈົ້າສອດຄ່ອງກັບແນວຄິດຂອງມະນຸດ ຫຼື ບໍ່ກໍຕາມ, ເພາະວ່າການຍອມຂອງມະນຸດຕໍ່ພຣະເຈົ້າແມ່ນໄດ້ຮັບການແຕ່ງຕັ້ງໂດຍສະຫວັນ ແລະ ຮັບຮູ້ໂດຍແຜ່ນດິນໂລກ. ຖ້າຄົນໆໜຶ່ງປະຕິບັດດ້ວຍວິທີນີ້, ພວກເຂົາກໍກຳລັງຍອມຕໍ່ພຣະເຈົ້າ ແລະ ຖ້າຄົນໆໜຶ່ງໄດ້ມາເຂົ້າໃຈຄວາມຈິງຜ່ານການປະຕິບັດນີ້, ແລ້ວພວກເຂົາກໍມີຄວາມເປັນຈິງຂອງການຍອມຕໍ່ພຣະເຈົ້າ. ເມື່ອຄົນສ່ວນໃຫຍ່ພະຍາຍາມປະຕິບັດຄວາມຈິງ, ພວກເຂົາປະຕິບັດພຽງແຕ່ຫຼັກຄຳສອນຕາມຕົວອັກສອນແຫ່ງພຣະທຳຂອງພຣະເຈົ້າເທົ່ານັ້ນ ແລະ ຄິດວ່າພວກເຂົາກຳລັງປະຕິບັດຄວາມຈິງ. ວາມຈິງກໍຄືການເຮັດເຊັ່ນນັ້ນຂາດການປະຕິບັດຄວາມຈິງ. ຕ້ອງມີຫຼັກການໃນການປະຕິບັດຄວາມຈິງ. ຖ້າຄົນໆໜຶ່ງບໍ່ສາມາດພົບເຫັນຫຼັກການແຫ່ງການປະຕິບັດຄວາມຈິງ, ພວກເຂົາກໍພຽງແຕ່ເຮັດຕາມກົດເກນ ແລະ ການປະຕິບັດນີ້ກໍຂາດລາຍລະອຽດທີ່ຈຳເປັນໃນການເຮັດຕາມຫຼັກການຕ່າງໆ. ຫຼາຍຄົນຍຶດຖືກົດເກນຂອງຄຳເວົ້າ ແລະ ປະໂຫຍກຂອງຫຼັກຄຳສອນເທົ່ານັ້ນ ແລະ ບໍ່ມີຫຼັກການໃນການປະຕິບັດຂອງພວກເຂົາ. ສິ່ງນີ້ເປັນການຂາດມາດຕະຖານສຳລັບການປະຕິບັດຄວາມຈິງ. ທຸກຄົນໃນສາສະໜາກະທຳຕາມແນວຄິດ ແລະ ຈິນຕະນາການຂອງພວກເຂົາເອງ ແລະ ຄິດວ່ານີ້ເປັນການປະຕິບັດຄວາມຈິງ. ຕົວຢ່າງ: ພວກເຂົາອາດຈະເທດສະໜາກ່ຽວກັບຄວາມຮັກ ຫຼື ກ່ຽວກັບຄວາມຖ່ອມຕົນ, ແຕ່ທຸກສິ່ງທີ່ພວກເຂົາເຮັດແມ່ນການເວົ້າຄືນຄຳເວົ້າທີ່ຟັງມ່ວນຫູ. ການປະຕິບັດຂອງພວກເຂົາບໍ່ມີຫຼັກການ ແລະ ພວກເຂົາບໍ່ສາມາດເຂົ້າໃຈສິ່ງທີ່ເປັນພື້ນຖານທີ່ສຸດ. ຄົນໆໜຶ່ງຈະສາມາດເຂົ້າສູ່ຄວາມເປັນຈິງແຫ່ງຄວາມຈິງໄດ້ແນວໃດຖ້າພວກເຂົາປະຕິບັດດ້ວຍວິທີນີ້? ພຣະທຳຂອງພຣະເຈົ້າແມ່ນຄວາມຈິງ; ມະນຸດດຳລົງຊີວິດຕາມຄວາມເປັນຈິງ. ມັນບໍ່ແມ່ນວ່າຈົນກວ່າບາງຄົນຈະສາມາດປະຕິບັດຄວາມຈິງ ແລະ ດຳລົງຊີວິດຕາມພຣະທຳຂອງພຣະເຈົ້າ ພວກເຂົາຈຶ່ງມີຄວາມເປັນຈິງແຫ່ງຄວາມຈິງ. ຜ່ານການປະຕິບັດ ແລະ ປະສົບການກ່ຽວກັບພຣະທຳຂອງພຣະເຈົ້າ, ຜູ້ຄົນໄດ້ຮັບການສ່ອງແສງສະຫວ່າງຂອງພຣະວິນຍານບໍລິສຸດ ແລະ ຄວາມຮູ້ທີ່ແທ້ຈິງກ່ຽວກັບພຣະທຳຂອງພຣະເຈົ້າ. ເມື່ອນັ້ນເອງພວກເຂົາຈຶ່ງເຂົ້າໃຈຄວາມຈິງ. ຄົນທີ່ເຂົ້າໃຈຄວາມຈິງແທ້ໆສາມາດກຳນົດຫຼັການປະຕິບັດໄດ້. ເມື່ອເຈົ້າເຂົ້າໃຈຫຼັກການປະຕິບັດ, ຄຳເວົ້າ ແລະ ການກະທຳຂອງເຈົ້າກໍຕະມີຫຼັກການ ແລະ ການປະຕິບັດໜ້າທີ່ຂອງເຈົ້າກໍຈະສອດຄ່ອງກັບຫຼັກການແຫ່ງຄວາມຈິງ. ນີ້ແມ່ນສິ່ງທີ່ໝາຍເຖິງການປະຕິບັດຄວາມຈິງ; ນີ້ແມ່ນສິ່ງທີ່ໝາຍເຖິງການມີຄວາມເປັນຈິງແຫ່ງຄວາມຈິງ. ມັນບໍ່ແມ່ນຈົນເຈົ້າດຳລົງຊີວິດຕາມຄວາມເປັນຈິງແຫ່ງຄວາມຈິງເຈົ້າຈຶ່ງປະຕິບັດຄວາມຈິງ ແລະ ຖ້າເຈົ້າບໍ່ດຳລົງຊີວິດຕາມຄວາມເປັນຈິງແຫ່ງຄວາມຈິງ, ເຈົ້າກໍບໍ່ໄດ້ກຳລັງປະຕິບັດຄວາມຈິງ. ການປະຕິບັດຄວາມຈິງບໍ່ແມ່ນເລື່ອງຂອງການພຽງແຕ່ຍຶດໝັ້ນໃນຫຼັກການ, ຕາມທີ່ມະນຸດຈິນຕະນາການວ່າມັນຈະເປັນ ແລະ ຄົນໆໜຶ່ງຕ້ອງບໍ່ປະຕິບັດແນວໃດກໍຕາມທີ່ພວກເຂົາຢາກປະຕິບັດ. ພຣະເຈົ້າເບິ່ງທີ່ວ່າເຈົ້າເຂົ້າໃຈຄວາມຈິງແທ້ບໍໃນລະຫວ່າງປະຕິບັດ ແລະ ປະສົບກັບພຣະທຳຂອງພຣະອົງ ແລະ ເບິ່ງທີ່ວ່າຄຳເວົ້າ ແລະ ການກະທຳຂອງເຈົ້າມີຫຼັກການແຫ່ງຄວາມຈິງ ຫຼື ບໍ່. ຖ້າເຈົ້າເຂົ້າໃຈຄວາມຈິງ ແລະ ສາມາດນຳມັນໄປປະຕິບັດ, ເຈົ້າຈະມີການເຂົ້າສູ່ຊີວິດ. ບໍ່ວ່າເຈົ້າມີປະສົບການ ແລະ ຄວາມຮູ້ຫຍັງກໍຕາມກ່ຽວກັບພຣະທຳຂອງພຣະເຈົ້າ, ບໍ່ວ່າເຈົ້າມີຄວາມຊື່ນຊົມຫຍັງ, ສິ່ງເຫຼົ່ານີ້ລ້ວນແຕ່ກ່ຽວຂ້ອງໂດຍກົງກັບການເຂົ້າສູ່ຊີວິດຂອງເຈົ້າ. ຖ້າເຈົ້າໄດ້ປະສົບຫຼາຍສິ່ງ, ລົ້ມເຫຼວຫຼາຍຄັ້ງ, ຮຽນຮູ້ບົດຮຽນທີ່ແທ້ຈິງ ແລະ ມີປະສົບການຕົວຈິງ, ແລ້ວເຈົ້າອາດຈະຮູ້ສຶກວ່າເຈົ້າມີຄວາມເປັນຈິງແຫ່ງຄວາມຈິງ. ສິ່ງນີ້ຖືກຕ້ອງບໍ? ບໍ່. ຄວາມຮູ້ສຶກດັ່ງກ່າວເຊື່ອຖືໄດ້ບໍ? ມັນເຊື່ອຖືກບໍ່ໄດ້ເຊັ່ນກັນ. ຄົນທີ່ມີຄວາມເປັນຈິງແຫ່ງຄວາມຈິງສາມາດຍອມຕໍ່ພຣະເຈົ້າ ແລະ ເປັນພະຍານໃຫ້ພຣະອົງ ແລະ ມັນເປັນການສັ່ງສອນຄົນອື່ນທີ່ໄດ້ຍິນຄຳພະຍານຂອງພວກເຂົາ. ມີພຽງຄົນເຫຼົ່ານັ້ນທີ່ສາມາດເວົ້າໄດ້ວ່າມີຄວາມເປັນຈິງແຫ່ງຄວາມຈິງ. ມີພຽງແຕ່ຄົນທີ່ສາມາດກະຕຸ້ນໃຫ້ເກີດການຮັບຮູ້ ແລະ ໄດ້ຮັບການຮັບຮອງຈາກບັນດາຄົນທີ່ເຂົ້າໃຈຄວາມຈິງເທົ່ານັ້ນທີ່ມີຄວາມເປັນຈິງແຫ່ງຄວາມຈິງ. ບໍ່ວ່າເຈົ້າມີຄວາມເປັນຈິງແຫ່ງຄວາມຈິງ ຫຼື ບໍ່ນັ້ນແມ່ນຂຶ້ນຢູ່ກັບວ່າເຈົ້າສາມາດເຂົ້າໃຈຄວາມຈິງ ແລະ ມາຮູ້ຈັກພຣະເຈົ້າໃນການປະຕິບັດ ແລະ ປະສົບການຂອງເຈົ້າກ່ຽວກັບພຣະທຳຂອງພຣະເຈົ້າ ຫຼື ບໍ່. ຖ້າການປະຕິບັດ ແລະ ປະສົບການຂອງເຈົ້າບໍ່ກ່ຽວຂ້ອງກັບພຣະທຳຂອງພຣະເຈົ້າ ແລະ ຄວາມຈິງ, ເຈົ້າກໍບໍ່ມີປະສົບການຊີວິດທີ່ແທ້ຈິງ. ສິ່ງນີ້ຍັງພິສູດອີກວ່າຄວາມສຳພັນຂອງເຈົ້າກັບພຣະເຈົ້ານັ້ນຜິດປົກກະຕິ. ເປັນຫຍັງເຮົາຈຶ່ງເວົ້າວ່າຄວາມສຳພັນຂອງເຈົ້າກັບພຣະເຈົ້າຜິດປົກກະຕິ? ເພາະເຈົ້າບໍ່ມີການປະຕິບັດ ຫຼື ປະສົບການກ່ຽວກັບພຣະທຳຂອງພຣະເຈົ້າ ແລະ ເຈົ້າບໍ່ໄດ້ບັນລຸຄວາມເຂົ້າໃຈກ່ຽວກັບຄວາມຈິງ. ສິ່ງນັ້ນສະແດງໃຫ້ເຫັນວ່າ ເຈົ້າບໍ່ແມ່ນຄົນທີ່ປະສົບກັບພາລະກິດຂອງພຣະເຈົ້າ, ແຮງໄກທີ່ຈະເປັນຄົນທີ່ຍອມຕໍ່ພຣະເຈົ້າ. ຖ້າວ່າເຈົ້າໄດ້ເຊື່ອໃນພຣະເຈົ້າມາເປັນເວລາຫຼາຍປີ, ຖ້າເຈົ້າໄດ້ຜະເຊີນກັບການລອງໃຈ ແລະ ຄວາມຍາກລຳບາກຫຼາຍຢ່າງ ແລະ ຄວາມເຊື່ອຂອງເຈົ້າ ແລະ ຄວາມຮັກຕໍ່ພຣະເຈົ້າເຕີບໃຫຍ່ຂຶ້ນ ແລະ ເຈົ້າຍຶດໝັ້ນໃນຄຳພະຍານຂອງເຈົ້າເທົ່ານັ້ນ ເຈົ້າຈຶ່ງຈະສະແດງໃຫ້ເຫັນວ່າມີຄວາມເຊື່ອທີ່ແທ້ຈິງໃນພຣະເຈົ້າ. ຄວາມເຊື່ອທີ່ແທ້ຈິງດັ່ງກ່າວຕ້ອງໄດ້ຮັບການພິສູດໂດຍການຍຶດໝັ້ນໃນຄຳພະຍານຂອງເຈົ້າ; ບໍ່ວ່າເຈົ້າສາມາດເຮັດເຊັ່ນນັ້ນໄດ້ ຫຼື ບໍ່ນັ້ນແມ່ນສິ່ງສຳຄັນ. ມັນຄືການທົດສອບວ່າເຈົ້າກຳລັງປະຕິບັດຄວາມຈິງຢູ່ ຫຼື ບໍ່ ແລະ ມັນເປີດໂປງວ່າເຈົ້າມີຄວາມເຊື່ອທີ່ແທ້ຈິງ ຫຼື ບໍ່. ຕົວຢ່າງ: ທ່າທີຂອງເຈົ້າຈະເປັນແນວໃດຖ້າພຣະເຈົ້າຈັດແຈງສະຖານະການໜຶ່ງຂຶ້ນມາ ແລະ ເຈົ້າເຫັນວ່າພຣະອົງຕັ້ງໃຈເອົາຄົນທີ່ເຈົ້າຮັກ ແລະ ຫ່ວງໃຍທີ່ສຸດ ຫຼື ສິ່ງຕ່າງໆທີ່ເຈົ້າຮັກທີ່ສຸດໄປ? ມັນບໍ່ຄືກັບການພຽງແຕ່ເວົ້າວ່າ “ໂອ ພຣະເຈົ້າ, ທຸກສິ່ງທີ່ພຣະອົງເຮັດນັ້ນດີ. ຂ້ານ້ອຍຂອບໃຈ ແລະ ສັນລະເສີນພຣະອົງ” ໝາຍຄວາມວ່າເຈົ້າສາມາດຜ່ານການທົດສອບໄດ້. ເມື່ອເຈົ້າເຫັນຄົນທີ່ເຈົ້າຮັກທີ່ສຸດຫາຍໃຈລົມຫາຍໃຈສຸດທ້າຍຂອງພວກເຂົາ, ຫົວໃຈຂອງເຈົ້າຈະຢູ່ໃນຄວາມເຈັບປວດ ແລະ ຄວາມວຸ້ນວາຍ ແລະ ເຈົ້າເວົ້າວ່າ “ຂ້ອຍຢູ່ບໍ່ໄດ້ຖ້າລາວຕາຍ. ຂ້ອຍຈະຕາຍໄປກັບລາວ ເນື່ອງຈາກວ່າຂ້ອຍບໍ່ສາມາດຢູ່ໄດ້ໂດຍບໍ່ມີລາວ! ຖ້າລາວຕາຍ, ຂ້ອຍຈະບໍ່ເຊື່ອໃນພຣະເຈົ້າອີກຕໍ່ໄປ”. ໃນກໍລະນີນີ້, ເຈົ້າບໍ່ມີຄວາມເປັນຈິງແຫ່ງຄວາມຈິງ ແລະ ຖືກເປີດໂປງຢ່າງສົມບູນ. ເຈົ້າມີຄວາມເຊື່ອທີ່ແທ້ຈິງບໍ? ຄົນຮັກຂອງເຈົ້າຕາຍ ແລະ ເຈົ້າບໍ່ສາມາດດຳລົງຊີວິດຢູ່; ເຈົ້າບໍ່ຕ້ອງການແມ່ນແຕ່ພຣະເຈົ້າ. ຄົນຮັກຂອງເຈົ້າຕາຍ ແລະ ເຈົ້າບໍ່ເຊື່ອຟັງແມ່ນແຕ່ພຣະເຈົ້າ. ສິ່ງນີ້ພິສູດວ່າສິ່ງທີ່ເຈົ້າຮັກ ແລະ ເຊື່ອຟັງແມ່ນມະນຸດ. ເຈົ້າບໍ່ໄດ້ຖືກເປີດໂປງໂດຍສິ່ງນີ້ບໍ? ໂດຍພື້ນຖານແລ້ວ ເຈົ້າບໍ່ແມ່ນຄົນທີ່ເຊື່ອຟັງພຣະເຈົ້າ, ແຮງໄກທີ່ຈະຮັກພຣະອົງ. ການໂອ້ລົມປົກກະຕິຂອງເຈົ້າກັບຄົນອື່ນຕ້ອງເຕັມໄປດ້ວຍການລົມກັນ ແລະ ຫຼັກຄຳສອນທີ່ຫວ່າງເປົ່າ, ບໍ່ແມ່ນຄຳເວົ້າທີ່ເປັນຈິງ ແລະ ຈິງໃຈ. ບໍ່ວ່າຫຼັກຄຳສອນທີ່ເຈົ້າເວົ້າ ແລະ ຄຳຂວັນທີ່ເຈົ້າຮ້ອງອອກມານັ້ນມາຈາກຄວາມເຊື່ອຂອງເຈົ້າ ຫຼື ບໍ່ ແລະ ຄວາມເຂົ້າໃຈທີ່ແທ້ຈິງຂອງເຈົ້າຈະຖືກເປີດໂປງເມື່ອເຈົ້າຖືກທົດສອບ. ມັນກັບກາຍເປັນວ່າ ເຈົ້າເປັນຜູ້ເຊື່ອຈອມປອມ, ຜູ້ແອບອ້າງ ແລະ ຜູ້ບໍ່ເຊື່ອ. ເຈົ້າໃຫ້ບໍລິການດ້ວຍປາກເທົ່ານັ້ນໃນຄວາມເຊື່ອຂອງເຈົ້າໃນພຣະເຈົ້າ; ພຣະທຳຂອງພຣະອົງບໍ່ໄດ້ຝັງຮາກເລິກລົງໄປໃນຫົວໃຈຂອງເຈົ້າ. ຮູບແບບຄວາມເຊື່ອໃນພຣະເຈົ້າທີ່ເປັນຕາຢ້ານທີ່ສຸດຄືເມື່ອບຸກຄົນໜຶ່ງເຂົ້າໃຈຫຼັກຄຳສອນທັງໝົດ, ແຕ່ບໍ່ມີຄວາມເຊື່ອທີ່ແທ້ຈິງໃນພຣະເຈົ້າແມ່ນແຕ່ໜ້ອຍດຽວ. ໂດຍຫຼັກການແລ້ວ, ຈະເບິ່ງວ່າຄົນໃດໜຶ່ງສາມາດຍອມຮັບຄວາມຈິງ ແລະ ນຳມັນໄປປະຕິບັດເມື່ອມີເຫດການເກີດຂຶ້ນກັບພວກເຂົາໄດ້ ຫຼື ບໍ່. ຖ້າພວກເຂົາບໍ່ເຄີຍຍອມຮັບຄວາມຈິງ ຫຼື ບໍ່ເຄີຍນຳມັນໄປປະຕິບັດ, ຄວາມຈິງແລ້ວພວກເຂົາໄດ້ຖືກເປີດໂປງແລ້ວ ແລະ ບໍ່ຈຳເປັນຕ້ອງລໍຖ້າການທົດສອບເພື່ອເປີດໂປງພວກເຂົາ. ເມື່ອສິ່ງຕ່າງໆເກີດຂຶ້ນກັບຄົນໃດໜຶ່ງໃນຊີວິດປະຈຳວັນ, ເຈົ້າສາມາດເຫັນໄດ້ຢ່າງຊັດເຈນວ່າພວກເຂົາມີຄວາມເປັນຈິງແຫ່ງຄວາມຈິງ ຫຼື ບໍ່. ມີຫຼາຍຄົນທີ່ບໍ່ສະແຫວງຫາຄວາມຈິງຕາມປົກກະຕິ ແລະ ບໍ່ນຳຄວາມຈິງໄປປະຕິບັດເມື່ອສິ່ງຕ່າງໆເກີດຂຶ້ນກັບພວກເຂົາ. ຄົນແບບນີ້ຕ້ອງຖ້າການກວດສອບເພື່ອເປີດໂປງພວກເຂົາບໍ? ບໍ່ເລີຍ. ຫຼັງຈາກຊົ່ວໄລຍະໜຶ່ງ, ຖ້າບໍ່ມີຫຍັງປ່ຽນແປງ, ໝາຍຄວາມວ່າພວກເຂົາໄດ້ຖືກເປີດໂປງແລ້ວ. ຖ້າພວກເຂົາຖືກລິຮານ ແລະ ຖືກຈັດການ, ແຕ່ຍັງບໍ່ຍອມຮັບຄວາມຈິງ ແລະ ຍັງເດັດດ່ຽວທີ່ຈະບໍ່ກັບໃຈ, ແລ້ວພວກເຂົາກໍຖືກເປີດໂປງຫຼາຍຂຶ້ນ ແລະ ຄວນຖືກລົບລ້າງ ແລະ ຂັບໄລ່ອອກ. ຄົນທີ່ບໍ່ສຸມໃສ່ການຍອມຮັບຄວາມຈິງ ຫຼື ນຳຄວາມຈິງໄປປະຕິບັດຕາມປົກກະຕິລ້ວນແລ້ວແຕ່ແມ່ນຜູ້ບໍ່ເຊື່ອ ແລະ ຕ້ອງບໍ່ໄດ້ຮັບການມອບໝາຍວຽກໃດໆໃຫ້ ຫຼື ມີຄວາມຮັບຜິດຊອບໃດໆ. ຄົນທີ່ບໍ່ມີຄວາມຈິງສາມາດຍຶດໝັ້ນໄດ້ບໍ? ມັນສຳຄັນບໍທີ່ຈະນຳຄວາມຈິງໄປປະຕິບັດ? ໃຫ້ເບິ່ງຄົນເຫຼົ່ານັ້ນທີ່ບໍ່ເຄີຍປະຕິບັດຄວາມຈິງຈັກເທື່ອ, ມັນຈະບໍ່ໃຊ້ເວລາຫຼາຍປີທີ່ພວກເຂົາທຸກຄົນຈະຖືກເປີດໂປງ. ພວກເຂົາບໍ່ມີປະສົບການ ຫຼື ປະຈັກພະຍານເລີຍ. ພວກເຂົາຊ່າງອານາຖາ ແລະ ໜ້າສົ່ງສານ ແລະ ພວກເຂົາຕ້ອງຮູ້ສຶກລະອາຍໃຈສ່ຳໃດ! 

ຄວາມເຊື່ອທີ່ແທ້ຈິງໃນພຣະເຈົ້າໃນບາງຄົນເກີດຂຶ້ນໄດ້ແນວໃດ? ມັນມາຈາກປະສົບການ. ມັນມາຈາກປະສົບການໄດ້ແນວໃດ? ຖ້າເຈົ້າສາມາດສະແຫວງຫາ ແລະ ໄຕ່ຕອງຄວາມປະສົງຂອງພຣະເຈົ້າໃນທຸກຄົນ, ເຫດການ ແລະ ສິ່ງທີ່ເຈົ້າຜະເຊີນ ແລະ ເຂົ້າໃຈພຣະອົງໂດຍຜ່ານທາງມັນ, ແລ້ວຫຼັງຈາກທີ່ມີປະສົບການຫຼາຍແລ້ວ, ເຈົ້າຈະຄ່ອຍໆມີຄວາມເຂົ້າໃຈທີ່ແທ້ຈິງກ່ຽວກັບພຣະເຈົ້າ, ບໍ່ແມ່ນຄວາມເຂົ້າໃຈດ້ວຍຄຳເວົ້າ, ແຕ່ເປັນສິ່ງທີ່ເຈົ້າຮູ້ສຶກໄດ້ຢູ່ໃນໃຈເຈົ້າ. ພຣະເຈົ້າທີ່ຫົວໃຈເຈົ້າເຊື່ອ ແລະ ທີ່ປາກຂອງເຈົ້າຮັບຮູ້ອາໄສຢູ່ໃນໃຈເຈົ້າ ແລະ ບໍ່ມີຜູ້ໃດສາມາດເອົາສິ່ງນັ້ນໄປໄດ້. ເຊັ່ນດຽວກັນກັບໂຢບ, ເມື່ອລາວຖືກລອງໃຈ ແລະ ເພື່ອນໆຂອງລາວເວົ້າວ່າ “ເຈົ້າໄດ້ເຮັດບາບ ແລະ ເຮັດຜິດໃຈພຣະເຈົ້າ. ໄວໆ, ຈົ່ງອ້ອນວອນພຣະເຢໂຮວາໃຫ້ຍົກໂທດໃຫ້ເຈົ້າ!” ໂຢບບໍ່ໄດ້ຮູ້ສຶກວ່າລາວໄດ້ເຮັດບາບ ຫຼື ເຮັດຜິດໃຈພຣະເຈົ້າ, ແຕ່ເປັນຫຍັງ? ເພາະວ່າຫຼັງຈາກທີ່ໃຊ້ຊີວິດຫຼາຍທົດສະວັດ, ຄວາມເຂົ້າໃຈຂອງລາວກ່ຽວກັບພຣະເຈົ້າບໍ່ໄດ້ອີງໃສ່ໃນປະສົບການຂອງລາວເອງ; ລາວບໍ່ໄດ້ເວົ້າວ່າ: “ພຣະເຈົ້າອວຍພອນ ແລະ ມີເມດຕາຕໍ່ມະນຸດ ແລະ ບໍ່ເຄີຍຖອນສິດພວກເຂົາ”. ປະສົບການຂອງລາວແມ່ນພຣະເຈົ້າປະທານໃຫ້ມະນຸດ, ແຕ່ພຣະອົງກໍຊົງເອົາຄືນໄປເຊັ່ນກັນ. ເມື່ອພຣະອົງປະທານສິ່ງຕ່າງໆໃຫ້ມະນຸດ, ບາງຄັ້ງພຣະອົງກໍຕິສອນ, ລົງວິໄນ ແລະ ລົງໂທດໃນເວລາດຽວກັນ. ສິ່ງທີ່ພຣະເຈົ້າເຮັດຕໍ່ຜູ້ຄົນບໍ່ໄດ້ຖືກກຳນົດດ້ວຍຈິດໃຈ, ຄວາມຄິດ ຫຼື ຈິນຕະນາການຂອງມະນຸດ. ດັ່ງນັ້ນ, ປະສົບການຊີວິດຫຼາຍທົດສະວັດຂອງໂຢບເຮັດໃຫ້ລາວສະຫຼຸບໄດ້ວ່າ “ພຣະເຢໂຮວາໄດ້ມອບໃຫ້ ແລະ ພຣະເຢໂຮວາໄດ້ເອົາຄືນໄປ; ພອນປະເສີດຈົ່ງມີແກ່ພຣະນາມຂອງພຣະເຢໂຮວາເທີ້ນ” (ໂຢບ 1:21). ນັ້ນກໍຄື, ທຸກສິ່ງທີ່ພຣະເຈົ້າເຮັດ, ບໍ່ວ່າໃນສາຍຕາຂອງມະນຸດຖືວ່າເປັນສິ່ງທີ່ດີ ຫຼື ບໍ່ດີກໍຕາມ, ແມ່ນເປັນສ່ວນໜຶ່ງຂອງການຈັດຕຽມຂອງພຣະອົງ. ເຖິງແມ່ນວ່າສິ່ງທີ່ບໍ່ດີຈະເກີດຂຶ້ນກໍຕາມ, ຊາຕານບໍ່ກ້າກະທຳຕໍ່ມະນຸດໂດຍບໍ່ໄດ້ຮັບອະນຸຍາດຈາກພຣະເຈົ້າ. ມະນຸດຊາດຢູ່ໃນມືຂອງພຣະເຈົ້າ ແລະ ຢູ່ພາຍໃຕ້ອຳນາດອະທິປະໄຕຂອງພຣະອົງ ພວກເຂົາບໍ່ມີຫຍັງຕ້ອງຢ້ານ. ເຖິງແມ່ນວ່າເຈົ້າຕົກຢູ່ໃນມືຂອງຊາຕານ, ມັນກໍຖືກພຣະເຈົ້າກຳນົດໄວ້ ແລະ ຊາຕານຈະບໍ່ກ້າສຳພັດເຈົ້າໂດຍບໍ່ໄດ້ຮັບອະນຸຍາດຈາກພຣະເຈົ້າ. ໂຢບມີຄວາມເຂົ້າໃຈລະດັບນີ້ ແລະ ດ້ວຍເຫດນີ້ຈຶ່ງບໍ່ໄດ້ຈົ່ມວ່າ ບໍ່ວ່າພຣະເຈົ້າເຮັດຫຍັງກໍຕາມ. ລາວເຫັນຢ່າງຊັດເຈນວ່າ ມີພຽງແຕ່ພຣະເຈົ້າເຢໂຮວາເທົ່ານັ້ນແມ່ນພຣະເຈົ້າທີ່ແທ້ຈິງທີ່ປົກຄອງທຸກສິ່ງ ແລະ ບັນດາເທວະດາ, ວິນຍານຊົ່ວຮ້າຍ ແລະ ມານຮ້າຍທັງໝົດບໍ່ແມ່ນພຣະເຈົ້າ. ແມ່ນໃຜປົກຄອງທຸກສິ່ງ? ໃຜປົກຄອງມະນຸດ ແລະ ມີອຳນາດອະທິປະໄຕເໜືອທຸກສິ່ງ? ພຣະເຈົ້າມີ. ໃຊ້ປະໂຫຍກທົ່ວໄປ, ພຣະເຈົ້າແມ່ນຜູ້ຍິ່ງໃຫຍ່ທີ່ສຸດ. ຄອບຄົວຂອງບຸກຄົນໜຶ່ງ, ລະດັບຄວາມຮັ່ງມີຂອງພວກເຂົາ, ບໍ່ວ່າພວກເຂົາໃຊ້ຊີວິດປະຈຳວັນດ້ວຍຄວາມສະດວກສະບາຍ ຫຼື ຄວາມເຈັບປວດ ແລະ ອາຍຸໄຂຂອງພວກເຂົາ, ທັງໝົດນີ້ແມ່ນຢູ່ໃນມືຂອງພຣະເຈົ້າ. ໂຢບມີປະສົບການທີ່ເລິກເຊິ່ງໃນເລື່ອງນີ້ ແລະ ບໍ່ແມ່ນພຽງແຕ່ຄັ້ງດຽວ ຫຼື ສອງຄັ້ນໃນຊີວິດຂອງລາວ. ເມື່ອໃດກໍຕາມທີ່ມີບາງສິ່ງເກີດຂຶ້ນ, ຖ້າລາວສາມາດເຂົ້າໃຈໄດ້ວ່າມັນເກີດຂຶ້ນພາຍໃນອຳນາດອະທິປະໄຕຂອງພຣະເຈົ້າ, ມັນກໍຝັງເລິກຢູ່ໃນຄວາມຊົງຈຳຂອງລາວ. ມັນເຮັດໃຫ້ລາວຮູ້ສຶກຢ່າງເລິກເຊິ່ງ ແລະ ສຳພັດໄດ້ວ່າສິ່ງເຫຼົ່ານີ້ບໍ່ໄດ້ເກີດຂຶ້ນໂດຍບັງເອີນ ຫຼື ຕາມຄວາມປະສົງຂອງມະນຸດ ຫຼື ຊາຕານ, ແຕ່ນັ້ນແມ່ນພາລະກິດຂອງພຣະເຈົ້າ ແລະ ລາວບໍ່ສາມາດຈົ່ມວ່າໄດ້. ໂຢບຮັບຮູ້ຫຍັງເມື່ອລາວຜ່ານການລອງໃຈຄັ້ງໃຫຍ່? ພຣະເຈົ້າສູງສົ່ງ, ພຣະເຈົ້າມີສະຕິປັນຍາ. ລາວສາມາດສັນລະເສີນພຣະເຈົ້າຢູ່ສະເໝີ ບໍ່ວ່າພຣະເຈົ້າເຮັດຫຍັງກໍຕາມ. ຖ້າສິ່ງຕ່າງໆແບບນີ້ເກີດຂຶ້ນກັບເຈົ້າ ແຕ່ເຈົ້າບໍ່ສາມາດເຂົ້າໃຈມັນໄດ້, ຢ່າຕັດສິນ ຫຼື ສະຫຼຸບເອົາເອງ. ຖ້າເຈົ້າບໍ່ຮູ້ວ່າຄວາມປະສົງດີຂອງພຣະເຈົ້າແມ່ນຫຍັງກໍຈົ່ງສະແຫວງຫາ, ລໍຖ້າ ແລະ ຈາກນັ້ນກໍເຊື່ອຟັງ. ນີ້ເປັນວິທີປະຕິບັດທີ່ດີທີ່ສຸດ ແລະ ທາງປະຕິບັດທີ່ດີທີ່ສຸດ, ບໍ່ດັ່ງນັ້ນ ເຈົ້າຈະໄດ້ຮັບຄວາມອັບອາຍ ແລະ ລະອາຍໃຈ. ໂຢບຮູ້ຈັກສິ່ງເຫຼົ່ານີ້ທັງໝົດເປັນຢ່າງດີຫຼາຍ. ຖ້າເຈົ້າເຂົ້າໃຈພຣະເຈົ້າຜິດຢູ່ສະເໝີ, ເຈົ້າຈະບໍ່ໄດ້ຮັບຄວາມຈິງຈັກເທື່ອ ແລະ ຈະສູນເສຍພອນຂອງພຣະເຈົ້າ. ເຖິງແມ່ນວ່າເຈົ້າໄດ້ທົນທຸກກັບຄວາມຍາກລຳບາກຫຼາຍຢ່າງ, ເຈົ້າກໍຈະບໍ່ໄດ້ຮັບຫຍັງ ເພາະຄວາມສຳພັນຂອງເຈົ້າກັບພຣະເຈົ້າຜິດປົກກະຕິ, ເຈົ້າບໍ່ປະຕິບັດຕໍ່ພຣະເຈົ້າວ່າເປັນພຣະເຈົ້າ, ເຈົ້າບໍ່ເຂົ້າໃຈພາລະກິດຂອງພຣະອົງ ແລະ ເຈົ້າບໍ່ເຊື່ອຟັງພຣະອົງຢ່າງແທ້ຈິງ. ດ້ວຍເຫດນີ້, ເຈົ້າຈະບໍ່ໄດ້ຮັບຄວາມຮູ້ທີ່ແທ້ຈິງກ່ຽວກັບພຣະເຈົ້າຈັກເທື່ອ. ພຣະເຈົ້າເວົ້າ ແລະ ປະຕິບັດພາລະກິດ ແລະ ບໍ່ວ່າພຣະອົງທຸ້ມເທຄວາມພະຍາຍາມເພື່ອເຈົ້າຫຼາຍສ່ຳໃດ ແລະ ບໍ່ວ່າພຣະອົງສ້າງສະພາບແວດລ້ອມຮູບແບບໃດໃຫ້ແກ່ເຈົ້າກໍຕາມ, ທ້າຍທີ່ສຸດແລ້ວທັງໝົດແມ່ນເພື່ອໃຫ້ເຈົ້າສາມາດຮູ້ຈັກພຣະເຈົ້າ. ຫຼັງຈາກທີ່ເຈົ້າຮູ້ຈັກພຣະເຈົ້າແລ້ວ, ຄວາມສຳພັນຂອງເຈົ້າກັບພຣະອົງກໍຈະຍິ່ງໃກ້ຊິດກັນ ແລະ ປົກກະຕິຫຼາຍຂຶ້ນ. ພຣະເຈົ້າບໍ່ກະທຳໂດຍບໍ່ມີເຫດຜົນ, ແຮງໄກທີ່ຈະຫຼິ້ນກັບໃຜບາງຄົນດ້ວຍຄວາມເບື່ອໜ່າຍ ແລະ ມັນເປັນເລື່ອງປົກກະຕິຖ້າຜູ້ຄົນບໍ່ເຂົ້າໃຈວິທີການທີ່ພຣະອົງປະຕິບັດພາລະກິດ. ແຕ່ພວກເຂົາຄວນສະແຫວງຫາຄວາມຈິງ ແລະ ຢ່າງໜ້ອຍທີ່ສຸດກໍຢ່າຕັດສິນພຣະເຈົ້າຢ່າງບໍ່ຍຸດຕິທຳ, ນີ້ແມ່ນຄວາມໝາຍຂອງການເປັນຄົນມີເຫດຜົນ. ດັ່ງທີ່ເປໂຕເວົ້າ, ພຣະເຈົ້າປະຕິບັດຕໍ່ຜູ້ຄົນຄືກັບຂອງຫຼິ້ນ ຫຼື ບໍ່ວ່າພຣະອົງປະຕິບັດຕໍ່ພວກເຂົາແນວໃດ ກໍຖືກຕ້ອງສະເໝີ. “ຖ້າພຣະເຈົ້າປະຕິບັດຕໍ່ຂ້ອຍຄືກັບຂອງຫຼິ້ນ, ຂ້ອຍຈະບໍ່ພ້ອມ ແລະ ເຕັມໃຈໄດ້ແນວໃດ?” ແມ່ນຫຍັງພາໃຫ້ເປໂຕເວົ້າຄຳເວົ້າເຫຼົ່ານີ້? (ປະສົບການຂອງເປໂຕນຳໄປສູ່ຄຳເວົ້າເຫຼົ່ານີ້. ລາວຮັບຮູ້ວ່າ ບໍ່ວ່າພຣະເຈົ້າເຮັດຫຍັງກໍຕາມ, ເຈດຕະນາຂອງພຣະອົງນັ້ນດີສະເໝີ). ບາງຄັ້ງເຈົ້າຈະບໍ່ເຂົ້າໃຈຄວາມປະສົງຂອງພຣະເຈົ້າ, ດັ່ງນັ້ນ ເຈົ້າຄວນເຮັດແນວໃດ? ເຈົ້າຕ້ອງລໍຖ້າ, ສະແຫວງຫາ ແລະ ພະຍາຍາມຮັບຮູ້ມັນ. ເຖິງແມ່ນວ່າໂຢບ ແລະ ເປໂຕດຳລົງຊີວິດໃນຍຸກສະໄໝທີ່ແຕກຕ່າງກັນ, ມີພື້ນຖານທີ່ແຕກຕ່າງກັນ, ປະສົບກັບສິ່ງຕ່າງໆທີ່ແຕກຕ່າງກັນ ແລະ ກ່າວຄຳເວົ້າທີ່ແຕກຕ່າງກັນ, ເສັ້ນທາງ ແລະ ວິທີການປະຕິບັດຄວາມຈິງຂອງພວກເຂົາແມ່ນຄືກັນ ແລະ ທ່າທີຂອງພວກເຂົາຕໍ່ພຣະເຈົ້າເມື່ອສິ່ງຕ່າງໆເກີດຂຶ້ນແມ່ນຄືກັນ. ພຽງແຕ່ວ່າພວກເຂົາໃຊ້ພາສາທີ່ແຕກຕ່າງກັນເພື່ອສະແດງຄວາມຄິດນີ້. ແຕ່ຜູ້ຄົນເຂົ້າໃຈຫຍັງຈາກເລື່ອງນີ້? ເຈົ້າຕ້ອງຝຶກຝົນຍອມອ່ອນນ້ອມ ໃນຂະນະທີ່ສະແຫວງຫາ ແລະ ຄອງຖ້າຄວາມປະສົງຂອງພຣະເຈົ້າ. ຢ່າວິຕົກກັງວົນ. ມັນຖືກຕ້ອງແລ້ວທີ່ຈະພຽງແຕມີທ່າທີນີ້ກ່ອນ. ຖ້າເຈົ້າກັງວົນຫຼາຍເກີນໄປເມື່ອສິ່ງຕ່າງໆເກີດຂຶ້ນ ແລະ ບໍ່ຮູ້ຈັກສະແຫວງຫາຄວາມຈິງ, ແຕ່ສືບຕໍ່ຈົ່ມວ່າໃຫ້ພຣະເຈົ້າ, ມັນກໍຈະມີບັນຫາຕາມມາ. ບາງຄົນເວົ້າວ່າ “ຂ້ອຍພຽງແຕ່ບໍ່ເຂົ້າໃຈ! ເປັນຫຍັງພຣະເຈົ້າຈຶ່ງປະຕິບັດຕໍ່ພວກເຮົາແບບນີ້? ຂ້ອຍບໍ່ສາມາດຍອມໄດ້ຖ້າພວກເຮົາຖືກປະຕິບັດຄືກັບມານຮ້າຍ, ຊາຕານ. ມັນບໍ່ສົມເຫດສົມໝົດ ແລະ ບໍ່ຍຸດຕິທຳ!” ເຈົ້າຍັງສົມຄວນໄດ້ຮັບຄໍາແນະນໍາຈາກພຣະເຈົ້າບໍ ເມື່ອຈິດໃຈຂອງມະນຸດ, ແນວຄິດ, ຈິນຕະນາການ, ຄວາມກະບົດ ແລະ ການຕໍ່ຕ້ານຂອງເຈົ້າຂາດຫາຍໄປ? ການຍອມບໍ່ໄດ້ງ່າຍຄືກັບການເວົ້າວ່າເຈົ້າຍອມ ຫຼື ການເທດສະໜາຫຼັກຄຳສອນ ຫຼື ການສະແດງຄວາມຕັ້ງໃຈເລັກນ້ອຍ ແລະ ມີການຍັບຍັ້ງຕົນເອງເລັກນ້ອຍ. ມັນບໍ່ໄດ້ງ່າຍປານນັ້ນ. ຖ້າເຈົ້າເຊື່ອຟັງພຣະເຈົ້າ, ລາງວັນທີ່ດີທີ່ສຸດຂອງເຈົ້າແມ່ນການມີຄວາມຮູ້ກ່ຽວກັບພຣະອົງ, ເຂົ້າໃຈສະພາບແວດລ້ອມທີ່ພຣະອົງຈັດໃຫ້ແກ່ເຈົ້າ ແລະ ມີປະສົບການທີ່ແທ້ຈິງ. ນັ້ນກໍຄື, ເຈົ້າຈະເຂົ້າໃຈຫົວໃຈຂອງພຣະເຈົ້າ ແລະ ຄວາມພຽນພະຍາຍາມທີ່ພຣະອົງເຮັດ ແລະ ພຣະອົງຜິດຫວັງໃນເຫຼັກທີ່ມີຕຳນິທີ່ບໍ່ໄດ້ກາຍເປັນເຫຼັກກ້າ. ພຣະເຈົ້າບໍ່ຕ້ອງການໃຫ້ເຈົ້າດຳລົງຊີວິດດ້ວຍອຸປະນິໄສທີ່ເສື່ອມຊາມ, ແຕ່ຕ້ອງການໃຫ້ເຈົ້າຫຼຸດພົ້ນຈາກມັນ. ສະນັ້ນ ພຣະອົງຈຶ່ງຕ້ອງໃຊ້ວິທີຕ່າງໆເຊັ່ນ ການຕັດສິນ ແລະ ຕີສອນເຈົ້າ, ການລິຮານ ແລະ ການຈັດການເຈົ້າ, ການຕຳໜິ ແລະ ການລົງວິໄນເຈົ້າຫຼາຍຈົນເບິ່ງຄືວ່າພຣະເຈົ້າກະທຳແບບບໍ່ສົມເຫດສົມຜົນ, ຄືກັບວ່າພຣະອົງກ່າວໂທດ ແລະ ລົງໂທດເຈົ້າ ຫຼື ເຮັດຫຼິ້ນກັບເຈົ້າ. ແລ້ວເຈົ້າຈະເຮັດຫຍັງ? ຖ້າເຈົ້າສາມາດເຂົ້າໃຈຄວາມພຽນພະຍາຍາມຂອງພຣະເຈົ້າ, ແມ່ນແຕ່ເມື່ອພຣະອົງກະທຳດ້ວຍວິທີນີ້, ແລ້ວມັນກໍພຽງພໍແລ້ວ, ເຈົ້າຈະເຊື່ອຟັງຢ່າງແທ້ຈິງ. ໃນຂະນະທີ່ລາວຖືກລອງໃຈ, ໂຢບເວົ້າວ່າ “ພຣະເຢໂຮວາໄດ້ມອບໃຫ້ ແລະ ພຣະເຢໂຮວາໄດ້ເອົາຄືນໄປ; ພອນປະເສີດຈົ່ງມີແກ່ພຣະນາມຂອງພຣະເຢໂຮວາເທີ້ນ”. ແມ່ນຫຍັງຄືຄວາມເຂົ້າໃຈຂອງລາວກ່ຽວກັບຄຳເວົ້າເຫຼົ່ານີ້? “ທຸກສິ່ງທຸກຢ່າງທີ່ຂ້ານ້ອຍມີແມ່ນພຣະເຢໂຮວາເຈົ້າປະທານໃຫ້ ແລະ ພະອົງສາມາດເອົາໄປໄດ້ຖ້າພຣະອົງປາຖະໜາເຊັ່ນນັ້ນ, ເພາະພຣະອົງເປັນພຣະເຈົ້າ ແລະ ພຣະອົງມີອຳນາດນີ້. ຂ້ານ້ອຍບໍ່ມີສິດທີ່ຈະປະຕິເສດ, ເພາະວ່າທຸກສິ່ງທີ່ຂ້ານ້ອຍມີແມ່ນມາຈາກພຣະອົງ”. ນີ້ຄືສິ່ງທີ່ໂຢບເຂົ້າໃຈ ແລະ ປະສົບ. ແມ່ນຫຍັງຄືຄວາມຕັ້ງໃຈຂອງລາວໃນຕອນນັ້ນ? “ຂ້ານ້ອຍຕ້ອງເຂົ້າໃຈພຣະເຈົ້າ, ກະທຳດ້ວຍວິທີການທີ່ສົມເຫດສົມຜົນ ແລະ ເປັນຄົນທີ່ມີເຫດຜົນ. ທັງໝົດນີ້ໄດ້ຖືກມອບໃຫ້ຂ້ານ້ອຍໂດຍພຣະເຈົ້າ ແລະ ພຣະອົງສາມາດເອົາມັນໄປໄດ້ທຸກເວລາ. ຂ້ານ້ອຍບໍ່ສາມາດພະຍາຍາມຫາເຫດຜົນກັບພຣະເຈົ້າກ່ຽວກັບເລື່ອງນີ້; ການເຮັດແບບນັ້ນຈະເປັນການບໍ່ເຊື່ອຟັງພຣະອົງ. ການປະຕິເສດການກະທຳຂອງພຣະເຈົ້າຈະເປັນການທຳຮ້າຍຫົວໃຈຂອງພຣະອົງ ແລະ ຂ້ານ້ອຍຈະບໍ່ເປັນຄົນດີທີ່ແທ້ຈິງ ຫຼື ເປັນສິ່ງຖືກສ້າງຢ່າງແທ້ຈິງຖ້າວ່າຂ້ານ້ອຍປະຕິບັດເສດ”. ນີ້ແມ່ນວິທີທີ່ລາວປະຕິບັດໃນເວລານັ້ນ, ແລ້ວການປະຕິບັດນີ້ເຮັດໃຫ້ລາວມີຜົນຮັບແນວໃດ? ແທ້ຈິງແລ້ວ, ຜົນໄດ້ຮັບທີ່ແທ້ຈິງບໍ່ແມ່ນວ່າລາວກາຍເປັນຄົນຮັ່ງມີ ຫຼື ມີງົວ ແລະ ແກະຫຼາຍກວ່າເກົ່າ ຫຼື ມີລູກທີ່ສວຍງາມກວ່າແຕ່ກ່ອນ. ສິ່ງເຫຼົ່ານີ້ເປັນພຽງສິ່ງທີ່ໄດ້ຮັບຈາກຄວາມກາລຸນາຂອງພຣະເຈົ້າ. ຜ່ານປະສົບການນີ້, ສິ່ງທີ່ພຣະເຈົ້າປະທານໃຫ້ແກ່ລາວແທ້ໆແມ່ນຄວາມເຂົ້າໃຈທີ່ດີຂຶ້ນກ່ຽວກັບພຣະອົງ, ຄວາມເຊື່ອຟັງ, ຄວາມສຳພັນທີ່ໃກ້ຊິດກັນຫຼາຍຂຶ້ນກັບພຣະອົງ ແລະ ຄວາມໃກ້ຊິດກັບຫົວໃຈຂອງພຣະອົງຫຼາຍຍິ່ງຂຶ້ນ. ໂຢບສາມາດເຂົ້າໃຈແມ່ນຫຍັງກໍຕາມທີ່ພຣະເຈົ້າເຮັດ ແລະ ບໍ່ໄດ້ເວົ້າຄຳເວົ້າທີ່ໂງ່ ຫຼື ໝິ່ນປະໝາດ ຫຼື ຄຳເວົ້າທີ່ທຳຮ້າຍຫົວໃຈຂອງພຣະເຈົ້າອີກຕໍ່ໄປ. ນີ້ບໍ່ແມ່ນສິ່ງທີ່ໝາຍເຖິງການປົດປ່ອຍຕົນເອງຈາກອຸປະນິໄສທີ່ເສື່ອມຊາມຂອງເຈົ້າບໍ? ຊາຕານບໍ່ສາມາດຄວບຄຸມເຈົ້າອີກຕໍ່ໄປ; ເຈົ້າບໍ່ຢູ່ພາຍໃຕ້ການຄວບຄຸມຂອງມັນອີກຕໍ່ໄປ, ແຕ່ຢູ່ພາຍໃຕ້ພຣະເຈົ້າ. ເຈົ້າສາມາມຍອມບໍ່ວ່າພຣະເຈົ້າເຮັດຫຍັງກໍຕາມ ແລະ ເຈົ້າເປັນຂອງພຣະອົງ. ນີ້ແມ່ນສະພາວະຂອງໂຢບໃນຕອນນັ້ນ ແລະ ທ່າທີທີ່ລາວມີ. ນອກຈາກນັ້ນ, ຍ້ອນວ່າລາວປະຕິບັດໃນລັກສະນະນີ້ ແລະ ເຂົ້າສູ່ຄວາມເປັນຈິງນີ້, ໃນທີ່ສຸດພຣະເຈົ້າໄດ້ປາກົດຕົວແກ່ລາວ. ການປາກົດຕົວຂອງພຣະເຈົ້າ, ບໍ່ວ່າຢູ່ຮູບແບບໃດກໍ່ຕາມ ເຮັດໃຫ້ຄວາມເຂົ້າໃຈຂອງລາວກ່ຽວກັບພຣະເຈົ້າເລິກເຊິ່ງຂຶ້ນບໍ? (ເລິກເຊິ່ງຂຶ້ນ). ແມ່ນ, ມັນເຮັດໃຫ້ຄວາມເຂົ້າໃຈຂອງລາວເລິກເຊິ່ງຂຶ້ນແນ່ນອນ. ຈາກຕົ້ນເດີມທີ່ໄດ້ຍິນກ່ຽວກັບພຣະເຈົ້າໃນຕຳນານ ສູ່ການຢືນຢັນການດຳລົງຢູ່ຂອງພຣະອົງ, ສູ່ການເຫັນພຣະອົງ; ອັນໃດໃນສິ່ງເຫຼົ່ານີ້ທີ່ພວກເຈົ້າຈະເວົ້າວ່າເປັນພອນທີ່ຍິ່ງໃຫຍ່ກວ່າເມື່ອທຽບກັບພຣະຄຸນທີ່ພຣະເຈົ້າປະທານໃຫ້? (ການໄດ້ເຫັນພຣະເຈົ້າແມ່ນພອນທີ່ຍິ່ງໃຫຍ່ກວ່າ). ແນ່ນອນ. ເມື່ອຜູ້ຄົນເຊື່ອໃນພຣະເຈົ້າ ແຕ່ບໍ່ເຂົ້າໃຈຄວາມຈິງ, ພວກເຂົາຂໍໃຫ້ພຣະເຈົ້າປົກປ້ອງພວກເຂົາຢູ່ສະເໝີ, ປະທານພຣະຄຸນໃຫ້ແກ່ພວກເຂົາ, ຍົກພວກເຂົາຂຶ້ນເໜືອຄົນອື່ນ ແລະ ອວຍພອນໝົດຄອບຄົວຂອງພວກເຂົາດ້ວຍຄວາມປອດໄພ ແລະ ຄວາມສຸກ. ພວກເຂົາຕ້ອງການເທດສະໜາທຸກບ່ອນທີ່ພວກເຂົາໄປ ແລະ ໃຫ້ຄົນອື່ນອິດສາ ແລະ ຊື່ນຊົມພວກເຂົາ. ນີ້ແມ່ນສິ່ງທີ່ຄົນຕ້ອງການ, ແຕ່ພວກເຂົາບໍ່ຮູ້ພອນທີ່ຍິ່ງໃຫຍ່ທີ່ສຸດທີ່ພຣະເຈົ້າຕ້ອງການມອບໃຫ້. ພວກເຂົາສະແຫວງຫາແຕ່ພຣະຄຸນທາງວັດຖຸພາຍນອກເທົ່ານັ້ນ, ແຕ່ການສະແຫວງຫາທັງໝົດຂອງພວກເຂົາ ພຽງແຕ່ເຮັດໃຫ້ພວກເຂົາອອກຫ່າງຈາກຫົວໃຈຂອງພຣະເຈົ້າຫຼາຍຂຶ້ນ. ພວກເຂົາສູນເສຍຄວາມໂຊກດີທີ່ຍິ່ງໃຫຍ່ທີ່ສຸດໄປ ແລະ ພວກເຂົາສູນເສຍພອນຂອງພຣະເຈົ້າ. ຖ້າເຈົ້າບໍ່ສາມາດໄດ້ຮັບຄວາມຮູ້ກ່ຽວກັບພຣະເຈົ້າ ແລະ ບໍ່ສາມາດໄດ້ຮັບຄວາມຈິງ, ເຈົ້າຈະສາມາດມີຊີວິດຢູ່ໃນທີ່ປະທັບຂອງພຣະອົງໄດ້ບໍ? ເຈົ້າສາມາດຍອມຕໍ່ແຜນການທັງໝົດຂອງພຣະເຈົ້າໄດ້ບໍ? ສິ່ງນີ້ເປັນໄປບໍ່ໄດ້ແນ່ນອນ.

ຂະບວນການນຳຄວາມຈິງໄປປະຕິບັດ ແລະ ການເຂົ້າສູ່ຄວາມເປັນຈິງແຫ່ງຄວາມຈິງ ແທ້ຈິງແລ້ວແມ່ນຂະບວນການຂອງການເຂົ້າໃຈຕົນເອງ ແລະ ການປະຖິ້ມອຸປະນິໄສທີ່ເສື່ອມຊາມຂອງເຈົ້າ. ມັນຍັງເປັນຂະບວນການຂອງການປະຕິສຳພັນກັບພຣະເຈົ້າໜ້າຕໍ່ໜ້າ ແລະ ການມາຮູ້ຈັກພຣະອົງ. ເຈົ້າເວົ້າວ່າເຈົ້ານຳຄວາມຈິງໄປປະຕິບັດ, ແຕ່ເຈົ້າບໍ່ຮູ້ຈັກພຣະເຈົ້າໄດ້ແນວໃດ? ຄວາມສຳພັນຂອງເຈົ້າກັບພຣະເຈົ້າບໍ່ໃກ້ຊິດກັນຫຼາຍຂຶ້ນໄດ້ແນວໃດ? ເຈົ້າເວົ້າວ່າເຈົ້າອະທິຖານ ແລະ ເປີດໃຈຂອງເຈົ້າຕໍ່ພຣະອົງທຸກໆມື້, ດັ່ງນັ້ນ ເຈົ້າຮູ້ສຶກໃກ້ຊິດພຣະອົງຫຼາຍຂຶ້ນໃນຊ່ວງເວລານີ້ບໍ? ເຈົ້າຮູ້ສຶກວ່າຄວາມເຊື່ອຂອງເຈົ້າໃນພຣະເຈົ້າໄດ້ເພີ່ມຂຶ້ນບໍ? ໃນຊ່ວງເວລານີ້, ເຈົ້າຮູ້ສຶກວ່າເຈົ້າໄດ້ຮັບຄວາມເຂົ້າໃຈຫຼາຍຂຶ້ນກ່ຽວກັບພຣະເຈົ້າ, ມີການຈົ່ມວ່າພຣະອົງໜ້ອຍລົງ ແລະ ເຈົ້າເຂົ້າໃຈຜິດ ແລະ ກະບົດຕໍ່ພຣະອົງໜ້ອຍລົງບໍ? ຖ້າເຈົ້າບໍ່ເຫັນສິ່ງນີ້ໃນຕົວເຈົ້າ ແລະ ເປັນຄືກັບເມື່ອກ່ອນ, ເຈົ້າກໍບໍ່ໄດ້ນຳຄວາມຈິງໄປປະຕິບັດ ແລະ ໄດ້ເສຍເວລາ, ເສຍແຮງໄປລ້າໆ. ບໍ່ມີໃຜບັງຄັບໃຫ້ເຈົ້າໃຫ້ບໍລິການ ຫຼື ເຮັດວຽກໜັກ ແລະ ໃນທຳນອງດຽວກັນ ກໍບໍ່ມີໃຜກີດກັນເຈົ້າຈາກການນຳຄວາມຈິງໄປປະຕິບັດ. ມັນເປັນທາງເລືອກຂອງເຈົ້າເອງ ແລະ ເຈົ້າຍ່າງຕາມເສັ້ນທາງຂອງການໃຫ້ບໍລິການ. ຖ້າຜູ້ຄົນບໍ່ນຳຄວາມຈິງໄປປະຕິບັດ ຫຼື ສະແຫວງຫາຄວາມຈິງ, ພວກເຂົາກໍບໍ່ສາມາດຊ່ວຍຫຍັງໄດ້ນອກຈາກເປັນຜູ້ໃຫ້ບໍລິການ. ມັນຍາກຫຼາຍສຳລັບຜູ້ຄົນທີ່ຈະນຳຄວາມຈິງໄປປະຕິບັດ. ພວກເຂົາບໍ່ຮູ້ວິທີເຊື່ອຟັງພຣະເຈົ້າ ແລະ ພໍໃຈທີ່ຈະເຮັດວຽກ ແລະ ໃຫ້ການບໍລິການເທົ່ານັ້ນ. ໃນທີ່ສຸດ, ເມື່ອພວກເຂົາສາມາດເຂົ້າໃຈທິດສະດີສອງສາມຢ່າງ, ພວກເຂົາບໍ່ຮູ້ວິທີນຳຄວາມຈິງໄປປະຕິບັດ. ກົງກັນຂ້າມ, ພວກເຂົາພຽງແຕ່ໃຫ້ການບໍລິການອີກຄັ້ງ, ແຕ່ພວກເຂົາເຖິງກັບບໍ່ຮູ້ມັນຊ້ຳ. ເພາະສະນັ້ນ, ເຈົ້າຕ້ອງໃຊ້ເວລາໄຕ່ຕອງ, ກວດສອບຕົນເອງ ແລະ ໂອ້ລົມສິ່ງທີເຈົ້າໄດ້ຮັບໃນຊ່ວງເວລານີ້ກັບອ້າຍເອື້ອຍນ້ອງເປັນໄລຍະ. ເຈົ້າເວົ້າວ່າ “ຂ້ອຍຍັງມີຄວາມເຂົ້າໃຈຜິດຫຼາຍຢ່າງກ່ຽວກັບພຣະເຈົ້າເຊິ່ງຂ້ອຍຍັງບໍ່ທັນໄດ້ແກ້ໄຂເທື່ອ”. ຄົນອື່ນເວົ້າວ່າ “ຂ້ອຍຮູ້ສຶກຄືກັບວ່າຂ້ອຍໄດ້ຮັບຄວາມເຂົ້າໃຈບາງຢ່າງກ່ຽຍກັບຫົວໃຈຂອງພຣະເຈົ້າໃນປັດຈຸບັນນີ້. ມັນເປັນສິ່ງທີ່ດີທີ່ພຣະເຈົ້າປ່ອຍໃຫ້ມະນຸດຊາດທົນທຸກ. ຂ້ອຍເຄີຍຢ້ານການທົນທຸກ ແລະ ຕ້ອງການເຊື່ອງ ຫຼື ແລ່ນໜີເມື່ອຜະເຊີນກັບການທົນທຸກ. ຕອນນີ້ ຂ້ອຍຮູ້ສຶກວ່າມີແຕ່ຄົນທີ່ໄດ້ທົນທຸກໜ້ອຍໜຶ່ງທີ່ສາມາດເຮັດໃຫ້ຕົນເອງສະຫງົບລົງຕໍ່ໜ້າພຣະເຈົ້າໄດ້ ແລະ ປ້ອງກັນບໍ່ໃຫ້ເນັ້ນຄວາມສົນໃຈຂອງພວກເຂົາໄປທີ່ເລື່ອງລາວພາຍນອກ. ການທົນທຸກເປັນສິ່ງທີດີ, ດັ່ງນັ້ນພຣະເຈົ້າຈຶ່ງສ້າງສະພາບແວດລ້ອມທີ່ຫຍຸ້ງຍາກເພື່ອທົດສອບ ແລະ ຫຼໍ່ຫຼອມຜູ້ຄົນ. ຂ້ອຍຮູ້ສຶກຄືກັບວ່າຂ້ອຍເຂົ້າໃຈ ແລະ ຮູ້ສຶກໄດ້ເຖິງວັດຖຸປະສົງບາງຢ່າງຂອງພຣະເຈົ້າ ແລະ ຄວາມພຽນພະຍາຍາມທີ່ພຣະອົງເຮັດ. ທຸກສິ່ງທີ່ພຣະເຈົ້າເຮັດເປັນສິ່ງທີ່ດີ!” ນີ້ແມ່ນວິທີການທີ່ເຈົ້າຕ້ອງໂອ້ລົມ. ເຈົ້າຈະເກັບກ່ຽວຜົນປະໂຫຍດໂດຍການໂອ້ລົມ. ຖ້າມີສອງສາມຄົນມາເຕົ້າໂຮມກັນໃນເວລາຫວ່າງເພື່ອນິນທາ, ຕັດສິນ ຫຼື ເວົ້າເລື່ອງອື່ນທີ່ມັກຈະເຮັດໃຫ້ເກີດການໂຕ້ຖຽງກັນ, ພວກເຂົາອາດເບິ່ງຄືວ່າກໍາລັງເວົ້າເຖິງຄວາມເຊື່ອໃນພຣະເຈົ້າ ຫຼື ປະສົບການຊີວິດຂອງຕົນ, ແຕ່ຖ້າຫົວໃຈຂອງພວກເຂົາບໍ່ສະຫງົບ, ແລ້ວພວກເຂົາກໍຄວນຝຶກຝົນວິທີສະແຫວງຫາ ແລະ ພະຍາຍາມຫາຄວາມຈິງ ແລະພະຍາຍາມເຮັດຕາມຂໍ້ກຳນົດຂອງພຣະເຈົ້າ. ຖ້າເຈົ້າສະແຫວງຫາຄວາມຈິງດ້ວຍວິທີການນີ້ຢູ່ສະເໝີ, ຫຼັງຈາກນັ້ນພຣະວິນຍານບໍລິສຸດກໍຈະເຮັດວຽກໃນຕົວເຈົ້າ ແລະ ສ່ອງສະຫວ່າງເຈົ້າ. ເອົາຄວາມຂາດເຂີນຄວາມຈິງຂອງເຈົ້າເປັນພາລະທີ່ຕ້ອງໄລ່ຕາມ, ໄປປະຕິບັດ ແລະ ປະສົບ ແລະ ພະຍາຍາມເພື່ອຄວາມຈິງ. ເຈົ້າຄວນນຳສິ່ງນີ້ໄປປະຕິບັດແນວໃດ? ເຈົ້າຄວນສະແຫວງຫາ ແລະ ຂໍການຊີ້ນຳຈາກຄົນທີ່ເຂົ້າໃຈຄວາມຈິງກ່ຽວກັບສິ່ງຕ່າງໆທີ່ເຈົ້າບໍ່ເຂົ້າໃຈ ຫຼື ບໍ່ສາມາດກຳໃຈຄວາມໄດ້. ຖ້າເຈົ້າປະຕິບັດແບບນີ້ຢູ່ຕະຫຼອດເວລາ, ເຈົ້າກໍຈະສາມາດເຂົ້າໃຈຄວາມຈິງຫຼາຍຂຶ້ນ ແລະ ໄດ້ຮັບຫຼາຍ. ເວລາສ່ວນໃຫຍ່ພວກເຈົ້າບໍ່ຮູ້ວິທີທີ່ຈະໂອ້ລົມຄວາມຈິງ, ພຽງແຕ່ສຸມໃສ່ການສົນທະນາກ່ຽວກັບວຽກງານ ຫຼື ເວົ້າກ່ຽວກັບວິທີການ ແລະ ບໍ່ແມ່ນຫຼັກການຢູ່ສະເໝີ້. ນີ້ເປັນການບ່ຽງເບນ, ເມື່ອໃນຄວາມເປັນຈິງແລ້ວ ເຈົ້າຄວນໂອ້ລົມກ່ຽວກັບເລື່ອງທີ່ກ່ຽວຂ້ອງກັບຫຼັກການແຫ່ງຄວາມຈິງເມື່ອເຈົ້າລົມກັນກ່ຽວກັບວຽກງານ; ມັນຈະເປັນປະໂຫຍດຕໍ່ການເຂົ້າສູ່ຊີວິດຂອງເຈົ້າເອງ. ຫຼັງຈາກທີ່ເຈົ້າໄດ້ໂອ້ລົມຢ່າງຊັດເຈນກ່ຽວກັບເລື່ອງຕ່າງໆທີ່ກ່ຽວຂ້ອງກັບຫຼັກການແຫ່ງຄວາມຈິງ, ແລ້ວເຈົ້າກໍຈະມີເສັ້ນທາງສູ່ການເຂົ້າສູ່ຊີວິດ. ສິ່ງນີ້ເປັນປະໂຫຍດສຳລັບການເຮັດວຽກ ແລະ ການປະຕິບັດໜ້າທີ່ຂອງເຈົ້າ, ພ້ອມທັງສຳລັບການເຂົ້າສູ່ຊີວິດຂອງເຈົ້າເອງ. ນີ້ບໍ່ແມ່ນສິ່ງທີ່ດີທີ່ສຸດຂອງທັງສອງໂລກບໍ? ເຈົ້າຕ້ອງໂອ້ລົມໃນລັກສະນະທີ່ບໍລິສຸດ ແລະ ເປີດໃຈກ່ຽວກັບປະສົບການຂອງເຈົ້າໃນການເຊື່ອໃນພຣະເຈົ້າເພື່ອໃຫ້ໄດ້ຜົນຮັບ ແລະ ບັນລຸການເຂົ້າສູ່ຊີວິດ. ການນິນທາ ແລະ ການຕັດສິນບໍ່ມີປະໂຫຍດຫຍັງເລີຍຕໍ່ການເຂົ້າສູ່ຊີວິດ ແລະ ເຮັດໃຫ້ສູນເສຍໂອກາດຂອງພວກເຂົາຕໍ່ຄວາມລອດພົ້ນຜ່ານຄວາມເຊື່ອໃນພຣະເຈົ້າ. ໃນການເຊື່ອໃນພຣະເຈົ້າ, ຄົນໆໜຶ່ງຕ້ອງສຸມໃສ່ການນຳຄວາມຈິງໄປປະຕິບັດ. ຍິ່ງເຈົ້ານຳຄວາມຈິງໄປປະຕິບັດຫຼາຍສ່ຳໃດ, ໂອກາດແຫ່ງຄວາມລອດພົ້ນຂອງເຈົ້າກໍຍິ່ງໃຫຍ່ຂຶ້ນສ່ຳນັ້ນ. ຖ້າເຈົ້າເຂົ້າໃຈຄວາມຈິງໜ້ອຍເກີນໄປ, ເຈົາຍິ່ງຕ້ອງສະແຫວງຫາມັນໃຫ້ຫຼາຍຂຶ້ນຕື່ມອີກ. ໂດຍການໄດ້ຮັບຄວາມເຂົ້າໃຈກ່ຽວກັບຄວາມຈິງ ແລະ ການນຳຄວາມຈິງໄປປະຕິບັດເທົ່ານັ້ນ ເຈົ້າຈຶ່ງສາມາດປະສົບກັບການປ່ຽນແປງທີ່ແທ້ຈິງ ແລະ ບັນລຸຄວາມຫວັງແຫ່ງຄວາມລອດພົ້ນທີ່ຍິ່ງໃຫຍ່ກວ່າ ແລະ ແນ່ນອນຫຼາຍຂຶ້ນ.

ກ່ຽວກັບການປະສານງານຢ່າງສະໝານສັນ

ວິທີການທີ່ຜູ້ຄົນເຮັດໜ້າທີ່ຂອງພວກເຂົາໃນເຮືອນຂອງພຣະເຈົ້າແມ່ນແຕກຕ່າງຈາກວິທີການທີ່ສິ່ງຕ່າງໆຖືກເຮັດທ່າມກາງຜູ້ບໍ່ເຊື່ອຢ່າງສິ້ນເຊີງ. ແມ່ນຫຍັງຄືຄວາມແຕກຕ່າງ? ອ້າຍເອື້ອຍນ້ອງອ່ານພຣະທຳຂອງພຣະເຈົ້າຮ່ວມກັນ ແລະ ເຊື່ອມໂຍງກັນໃນວິຍານ. ພວກເຂົາສາມາດດຳລົງຊີວິດຢ່າງສະໝານສັນ ແລະ ບອກກັນ ແລະ ກັນກ່ຽວກັບສິ່ງທີ່ຢູ່ໃນຄວາມຄິດຂອງພວກເຂົາຢ່າງແທ້ຈິງ. ພວກເຂົາສາມາດໂອ້ລົມຄວາມຈິງກັບກັນ ແລະ ກັນຢ່າງລຽບງ່າຍ ແລະ ຢ່າງເປີດໃຈ. ບໍ່ວ່າໃຜກໍຕາມທີ່ມີຄວາມຫຍຸ້ງຍາກ, ພວກເຂົາກໍສະແຫວງຫາຄວາມຈິງຮ່ວມກັນເພື່ອແກ້ໄຂບັນຫາ, ພວກເຂົາສາມາດບັນລຸຄວາມເປັນໜຶ່ງດຽວກັນໃນວິຍານ ແລະ ພວກເຂົາສາມາດຍອມອ່ອນນ້ອມຕໍ່ໜ້າຄວາມຈິງ ແລະ ຕໍ່ໜ້າພຣະເຈົ້າ. ຜູ້ບໍ່ເຊື່ອແມ່ນແຕກຕ່າງກັນ. ພວກເຂົາລ້ວນມີຄວາມລັບຂອງຕົວເອງ, ພວກເຂົາບໍ່ສື່ສານກັນຢ່າງເປີດເຜີຍ, ພວກເຂົາຕັ່ງທ່າລະວັງກັນ ແລະ ກັນ ແລະ ພວກເຂົາເຖິງກັບວາງແຜນຮ້າຍ ແລະ ແຂ່ງຂັນກັນເອງ. ໃນທີ່ສຸດແລ້ວ, ພວກເຂົາກໍແຍກທາງກັນໃນເງື່ອນໄຂທີ່ບໍ່ດີ ແລະ ເດີນຕາມທາງຂອງຕົນເອງ. ຄວາມແຕກຕ່າງທີ່ໃຫຍ່ທີ່ສຸດລະຫວ່າງການຢູ່ໃນຄຣິສຕະຈັກ ແລະ ການຢູ່ໃນໂລກຂອງຜູ້ບໍ່ເຊື່ອກໍຄື ບັນດາຄົນທີ່ເຊື່ອໃນພຣະເຈົ້າຢ່າງລັບໆສາມາດຍອມຮັບຄວາມຈິງໄດ້. ບໍ່ວ່າໃຜກໍຕາມທີ່ມີບັນຫາ ຫຼື ຄວາມຍຸກຍາກ, ທຸກຄົນກໍສາມາດໂອ້ລົມຢ່າງເປີດເຜີຍ ແລະ ຊ່ວຍເຫຼືອກັນ ແລະ ຖ້າບາງຄົນເຜີຍຄວາມເສື່ອມຊາມອອກມາ, ພວກເຂົາສາມາດໄດ້ຮັບການວິຈານ, ຖືກຈັດການ ແລະ ຖືກລິຮານ, ເພື່ອໃຫ້ບຸກຄົນນີ້ສາມາດກັບໃຈໄດ້. ນີ້ແມ່ນສິ່ງທີ່ໝາຍເຖິງການຮັກກັນ ແລະ ກັນ. ທຸກຄົນມີຄວາມສຳພັນເທົ່າທຽມກັນ ແລະ ຫຼັກການເຊິ່ງຜູ້ຄົນເຂົ້າກັນໄດ້ນັ້ນແມ່ນສ້າງຂຶ້ນບົນພື້ນຖານຈາກພຣະທຳຂອງພຣະເຈົ້າ. ຖ້າຄົນໃດໜຶ່ງເປີດເຜີຍຄວາມເສື່ອມຊາມອອກມາ, ເວົ້າຢ່າງບໍ່ຖືກຕ້ອງ ຫຼື ເຮັດຜິດ, ພວກເຂົາກໍສາມາດໂອ້ລົມໄດ້ຢ່າງເປີດເຜີຍ. ເມື່ອທຸກຄົນສະແຫວງຫາຄວາມຈິງ, ຊ່ວຍເຫຼືອກັນ ແລະ ໄດ້ຮັບຄວາມເຂົ້າໃຈເຖິງຄວາມຈິງ, ໄດ້ຮັບອິດສະລະພາບ ແລະ ເສລີພາບຢ່າງສົມບູນ. ໃນລັກສະນະນີ້, ຜູ້ຄົນຈະບໍ່ເຫີນຫ່າງຈາກກັນ, ຍາດຊິງກັນ ຫຼື ຕັ້ງທ່າໃສ່ກັນອີກຕໍ່ໄປ. ພວກເຂົາຍັງສາມາດໜູນໃຈກັນ ແລະ ຮັກກັນເປັນໜຶ່ງດຽວກັນ. ສິ່ງເຫຼົ່ານີ້ແມ່ນຜົນມາຈາກພຣະທຳຂອງພຣະເຈົ້າ. ຜ່ານຊີວິດຄຣິສຕະຈັກ, ບັນດາຜູ້ທີ່ເຊື່ອໃນພຣະເຈົ້າຢ່າງແທ້ຈິງທັງໝົດໄດ້ມາເຂົ້າໃຈຄວາມຈິງ, ປະຖິ້ມຄວາມເສື່ອມຊາມຂອງຕົນ, ຮ່ວມມືຢ່າງສະໝານສັນກັບອ້າຍເອື້ອຍນ້ອງຂອງຕົນ, ປະຕິບັດໜ້າທີ່ຂອງຕົນໃຫ້ດີ, ດຳລົງຊີວິດຢ່າງສະໝານສັນ ແລະ ດຳລົງຊີວິດຢູ່ຕໍ່ໜ້າພຣະເຈົ້າ. 

ຖ້າເຈົ້າຕ້ອງການປະຕິບັດໜ້າທີ່ຂອງເຈົ້າໃຫ້ດີ ແລະ ເຮັດຕາມຄວາມປະສົງຂອງພຣະເຈົ້າ, ເຈົ້າກໍຕ້ອງຮຽນຮູ້ທີ່ຈະເຮັດວຽກຢ່າງສະໝານສັນກັບຄົນອື່ນກ່ອນ. ເມື່ອຮ່ວມມືກັບອ້າຍເອື້ອຍນ້ອງຂອງເຈົ້າ, ເຈົ້າຄວນຄຳນຶງເຖິງສິ່ງຕໍ່ໄປນີ້: “ສະໝານສັນແມ່ນຫຍັງ? ຄຳເວົ້າຂອງຂ້ອຍສອດຄ່ອງກັບພວກມັນບໍ? ຄວາມຄິດຂອງຂ້ອຍສອດຄ່ອງກັບພວກມັນບໍ? ວິທີທີ່ຂ້ອຍເຮັດສິ່ງຕ່າງໆສອດຄ່ອງກັບພວກມັນບໍ?” ໃຫ້ພິຈາລະນາເບິ່ງວິທີຮ່ວມມືຢ່າງສະໝານສັນ. ຕອນນັ້ນ, ສະໝານສັນໝາຍເຖິງຄວາມອົດກັ້ນ ແລະ ຄວາມອົດທົນ, ແຕ່ມັນຍັງໝາຍເຖິງການຢືນຍັດ ແລະ ການຍຶດໝັ້ນໃນຫຼັກການອີກດ້ວຍ. ສະໝານສັນບໍ່ໄດ້ໝາຍເຖິງການຍອມປະນີປະນອມກັບຫຼັກການເພື່ອເຮັດໃຫ້ສິ່ງຕ່າງໆບໍ່ມີບັນຫາ ຫຼື ພະຍາຍາມເປັນ “ຄົນດີ” ຫຼື ການຍຶດໝັ້ນໃນເສັ້ນທາງແຫ່ງຄວາມພໍປະມານ ແລະ ແນ່ນອນວ່າມັນບໍ່ໄດ້ໝາຍເຖິງການສ້າງຄວາມພໍໃຈໃຫ້ກັບໃຜຜູ້ໜຶ່ງ. ສິ່ງເຫຼົ່ານີ້ແມ່ນຫຼັກການ. ຫຼັງຈາກທີ່ເຈົ້າກຳຫຼັກການເຫຼົ່ານີ້ໄດ້, ເຈົ້າຈະເວົ້າ ແລະ ເຮັດສອດຄ່ອງກັບຄວາມປະສົງຂອງພຣະເຈົ້າໂດຍບໍ່ຮູ້ເມື່ອຕົວ ແລະ ດຳລົງຊີວິດໃນຄວາມເປັນຈິງແຫ່ງຄວາມຈິງ ແລະ ໃນລັກສະນະນີ້ ມັນຈຶ່ງງ່າຍທີ່ບັນລຸຄວາມເປັນໜຶ່ງດຽວກັນໄດ້. ໃນເຮືອນຂອງພຣະເຈົ້າ, ຖ້າຜູ້ຄົນດຳລົງຊີວິດຕາມປັດຊະຍາທາງໂລກຂອງຕົນ ແລະ ຖ້າພວກເຂົາເພິ່ງພາແນວຄິດ, ຄວາມໂນ້ມອ່ຽງ, ຄວາມປາຖະໜາ, ແຮງຈູງໃຈທີ່ເຫັນແກ່ຕົວຂອງຕົນເອງ, ພອນສະຫວັນຂອງຕົນເອງ ແລະ ຄວາມສະຫຼາດໃນການເຂົ້າກັນໄດ້, ແລ້ວນີ້ກໍບໍ່ມີທາງທີ່ຈະດຳລົງຊີວິດຢູ່ຕໍ່ໜ້າພຣະເຈົ້າໄດ້ ແລະ ພວກເຂົາກໍບໍ່ສາມາດບັນລຸຄວາມເປັນໜຶ່ງດຽວກັນໄດ້. ເປັນຫຍັງຈຶ່ງເປັນເຊັ່ນນີ້? ນີ້ກໍຍ້ອນວ່າ ເມື່ອຜູ້ຄົນດຳລົງຊີວິດຕາມອຸປະນິໃສແບບຊາຕານ, ພວກເຂົາບໍ່ສາມາດບັນລຸຄວາມເປັນໜຶ່ງດຽວກັນໄດ້. ແລ້ວແມ່ນຫຍັງຄືຜົນຕາມມາສຸດທ້າຍຂອງເລື່ອງນີ້ແມ່ນຫຍັງ? ພຣະເຈົ້າບໍ່ພຣະຕິບັດພາລະກິດໃນຕົວພວກເຂົາ. ຖ້າບໍ່ມີພາລະກິດຂອງພຣະເຈົ້າ, ຖ້າຜູ້ຄົນເພິ່ງພາຄວາມສາມາດອັນເລັກນ້ອຍ ແລະ ຄວາມສະຫຼາດຂອງຕົນ ໂດຍອາໄສຄວາມຊຳນານເລັກນ້ອຍຂອງຕົນ ແລະ ຄວາມຮູ້ ແລະ ທັກສະພຽງເລັກນ້ອຍເຫຼົ່ານັ້ນທີ່ພວກເຂົາໄດ້ຮັບ, ແລ້ວພວກເຂົາກໍຈະມີຊ່ວງເວລາທີ່ຍຸກຍາກຫຼາຍທີ່ຈະນຳໄປໃຊ້ໃນເຮືອນຂອງພຣະເຈົ້າ ແລະ ພວກເຂົາຈະພົບວ່າມັນຍາກທີ່ຈະເຮັດໃຫ້ສອດຄ່ອງກັບຄວາມປະສົງຂອງພຣະອົງໄດ້. ຖ້າບໍ່ມີພາລະກິດຂອງພຣະເຈົ້າ, ເຈົ້າກໍບໍ່ສາມາດເຂົ້າໃຈຄວາມປະສົງຂອງພຣະເຈົ້າ, ຂໍ້ຮຽກຮ້ອງຂອງພຣະເຈົ້າ ຫຼື ຫຼັກການປະຕິບັດຄວາມຈິງໄດ້ຈັກເທື່ອ. ເຈົ້າຈະບໍ່ຮູ້ຈັກເສັ້ນທາງ ຫຼື ຫຼັກການໃນການປະຕິບັດໜ້າທີ່ຂອງເຈົ້າ ແລະ ເຈົ້າຈະບໍ່ຮູ້ຈັກວິທີການເຮັດໃຫ້ສອດຄ່ອງກັບຄວາມປະສົງຂອງພຣະເຈົ້າຈັກເທື່ອ ຫຼື ການກະທຳໃດທີ່ລະເມີດຫຼັກການແຫ່ງຄວາມຈິງ ແລະ ຕໍ່ຕ້ານພຣະເຈົ້າ. ຖ້າບໍ່ມີສິ່ງໃດໃນສິ່ງເຫຼົ່ານີ້ຊັດເຈນສຳລັບເຈົ້າ, ເຈົ້າກໍຈະພຽງແຕ່ສັງເກດ ແລະ ປະຕິບັດຕາມຫຼັກການຢ່າງຫຼັບຫູຫຼັບຕາ. ເມື່ອເຈົ້າປະຕິບັດໜ້າທີ່ຂອງເຈົ້າໃນຄວາມສັບສົນດັ່ງກ່າວ, ແນ່ໃຈໄດ້ເລີຍວ່າເຈົ້າຈະລົ້ມເຫຼວ. ເຈົ້າຈະບໍ່ໄດ້ຮັບການຮັບຮອງຈາກພຣະເຈົ້າຈັກເທື່ອ ແລະ ແນ່ໃຈໄດ້ເລີວ່າເຈົ້າຈະເຮັດໃຫ້ພຣະເຈົ້າກຽດຊັງ ແລະ ປະຕິເສດເຈົ້າ ແລະ ເຈົ້າກໍຈະຖືກຂັບໄລ່ອອກ. 

ເມື່ອສອງຄົນຮ່ວມມືກັນປະຕິບັດໜ້າທີ່, ບາງຄັ້ງພວກເຂົາກໍຈະມີການຜິດຖຽງກັນກ່ຽວກັບເລື່ອງຂອງຫຼັກການ. ພວກເຂົາຈະມີມຸມມອງທີ່ແຕກຕ່າງກັນ ແລະ ພວກເຂົາຈະມີຄຳຄິດເຫັນທີ່ແຕກຕ່າງກັນ. ສາມາດເຮັດຫຍັງໄດ້ໃນກໍລະນີນັ້ນ? ນີ້ແມ່ນບັນຫາທີ່ເກີດຂຶ້ນເລື້ອຍໆບໍ? ມັນເປັນປະກົດການທົ່ວໄປ. ຄວາມຄິດ, ຄວາມສາມາດ, ການຢັ່ງຮູ້, ອາຍຸ ແລະ ປະສົບການຂອງແຕ່ລະຄົນແມ່ນແຕກຕ່າງກັນ ແລະ ມັນເປັນໄປບໍ່ໄດ້ສຳລັບສອງຄົນທີ່ຈະມີຄວາມຄິດ ແລະ ມຸມມອງຄືກັນແທ້ໆ, ດ້ວຍເຫດນັ້ນ ການທີ່ສອງຄົນອາດມີຄຳຄິດເຫັນ ແລະ ມຸມມອງທີ່ແຕກຕ່າງກັນແມ່ນປະກົດການທົ່ວໄປຫຼາຍ. ມັນບໍ່ສາມາດເກີດຂຶ້ນໄດ້ເປັນປະຈຳ. ມັນບໍ່ມີຫຍັງທີ່ຕ້ອງເຮັດໃຫ້ວຸ້ນວາຍເລີຍ. ຄຳຖາມທີ່ສຳຄັນຄື ເມື່ອບັນຫາດັ່ງກ່າວເກີດຂຶ້ນ, ຈະຮ່ວມມື ແລະ ສະແຫວງຫາແນວໃດເພື່ອໃຫ້ບັນລຸຄວາມເປັນໜຶ່ງດຽວກັນຕໍ່ໜ້າພຣະເຈົ້າ ແລະ ມີຄວາມເອກະພາບກັນດ້ານມຸມມອງ ແລະ ຄຳຄິດເຫັນ. ແມ່ນຫຍັງຄືທາງສູ່ການຮ່ວມກັນຂອງມຸມມອງ ແລະ ຄຳຄິດເຫັນ? ມັນແມ່ນການຊອກຫາລັກສະນະຂອງຫຼັກການແຫ່ງຄວາມຈິງທີ່ກ່ຽວຂ້ອງ, ບໍ່ແມ່ນການເຮັດຕາມໃຈໂຕເອງ ຫຼື ຕາມເຈດຕະນາລົມຂອງຄົນອື່ນ, ແຕ່ເພື່ອຊອກຫາເຈດຕະນາລົງຂອງພຣະເຈົ້າ. ນີ້ແມ່ນເສັ້ນທາງສູ່ການຮ່ວມມືກັນຢ່າງສະໝານສັນ. ເມື່ອເຈົ້າສະແຫວງຫາເຈດຕະນາຂອງພຣະເຈົ້າ ແລະ ຫຼັກການທີ່ພຣະອົງກຳນົດເທົ່ານັ້ນ ເຈົ້າຈຶ່ງຈະສາມາດບັນລຸຄວາມເປັນໜຶ່ງດຽວກັນໄດ້. ບໍ່ດັ່ງນັ້ນ, ຖ້າສິ່ງຕ່າງໆເປັນໄປຕາມທາງຂອງເຈົ້າ, ຄົນອື່ນກໍຈະບໍ່ພໍໃຈ ແລະ ຖ້າສິ່ງຕ່າງໆເປັນໄປຕາມທາງຂອງພວກເຂົາ, ເຈົ້າກໍຈະຮູ້ສຶກບໍ່ພໍໃຈ ແລະ ບໍ່ສະບາຍໃຈ. ເຈົ້າຈະບໍ່ສາມາດເຫັນສິ່ງຕ່າງໆໄດ້ຢ່າງຊັດເຈນ, ບໍ່ສາມາດປ່ອຍວາງສິ່ງຕ່າງໆໄດ້ ແລະ ເຈົ້າຈະຄິດຢູ່ສະເໝີວ່າ “ນີ້ແມ່ນທາງທີ່ຖືກຕ້ອງໃນການເຮັດສິ່ງຕ່າງໆບໍ?” ເຈົ້າຈະບໍ່ສາມາດເຫັນໄດ້ວ່າ ໃຜມີວິທີຄິດທີ່ຖືກຕ້ອງແທ້ໆ, ແຕ່ໃນເວລາດຽວກັນ, ເຈົ້າຈະບໍ່ເຕັມໃຈທີ່ຈະລົ້ມເລີກຄວາມຄິດຂອງຕົວເຈົ້າເອງ. ໃນສະຖານະການດັ່ງກ່າວ, ເຈົ້າຄວນສະແຫວງຫາຄວາມຈິງ ແລະ ເຈົ້າຄວນສະແຫວງຫາວ່າແມ່ນຫຍັງຄືຫຼັກການ ແລະ ແມ່ນຫຍັງຄືມາດຕະຖານທີ່ພຣະເຈົ້າຕ້ອງການ. ຫຼັງຈາກທີ່ເຈົ້າໄດ້ຊອກຫາຫຼັກການທີ່ພຣະເຈົ້າຕ້ອງການ, ໃຫ້ໂອ້ລົມກັບຄົນອື່ນ. ແລ້ວຖ້າພວກເຂົາໂອ້ລົມເລັກນ້ອຍກ່ຽວກັບມຸມມອງ ແລະ ຄວາມຮູ້ຂອງພວກເຂົາ, ຫົວໃຈຂອງເຈົ້າກໍຈະຊັດເຈນ ແລະ ສົດໃສ. ເຈົ້າຈະຄິດກັບຕົວເອງວ່າ “ວິທີການຄິດຂອງຂ້ອຍຂ້ອນຂ້າງບ່ຽງເອ່ນເລັກນ້ອຍ, ຕື້ນເຂີນເລັກນ້ອຍ; ວິທີການຄິດຂອງພວກເຂົາດີກວ່າ, ໃຫ້ຄຽງກັບສິ່ງທີ່ພຣະເຈົ້າຮຽກຮ້ອງກວ່າ, ດັ່ງນັ້ນ ຂ້ອຍຈະປະຖິ້ມວິທີການຄິດຂອງຂ້ອຍ, ຍອມຮັບເອົາຂອງພວກເຂົາ ແລະ ຍອມຕໍ່ມັນ. ມາເຮັດຕາມວິທີຂອງພວກເຂົາກັນເທາະ”. ແລ້ວເມື່ອໄດ້ຮຽນບາງສິ່ງຈາກພວກເຂົາ, ເຈົ້າບໍ່ໄດ້ຮັບຄວາມໂປດປານບໍ? ພວກເຂົາໃຫ້ເລັກນ້ອຍ ແລະ ເຈົ້າກໍມີຄວາມສຸກກັບສິ່ງທີ່ເຮັດແລ້ວ. ນັ້ນເອີ້ນວ່າ ພຣະຄຸນຂອງພຣະເຈົ້າ ແລະ ເຈົ້າໄດ້ຮັບຄວາມໂປດປານ. ເຈົ້າຄິດວ່າແມ່ນເມື່ອພຣະວິນຍານບໍລິສຸດໃຫ້ຄວາມສະຫວ່າງແກ່ເຈົ້າແທ້ໆເທົ່ານັ້ນບໍເຈົ້າຈຶ່ງໄດ້ຮັບຄວາມໂປດປານ? ເມື່ອບາງຄົນມີຄຳຄິດເຫັນ ລື ການສ່ອງສະຫວ່າງບາງຢ່າງ ແລະ ແບ່ງປັນມັນກັບເຈົ້າໃນການໂອ້ລົມ ຫຼື ບາງສິ່ງຖືກປະຕິບັດຕາມຫຼັກການຂອງພວກເຂົາ ແລະ ເຈົ້າເຫັນວ່າຜົນຮັບດີພໍສົມຄວນ, ນັ້ນບໍ່ແມ່ນການໄດ້ຮັບບາງສິ່ງບໍ? ນີ້ເປັນການໄດ້ຮັບການໂປດປານ. ການຮ່ວມມືກັນລະຫວ່າງອ້າຍເອື້ອຍນ້ອງເປັນຂະບວນການຂອງການຊົດເຊີຍຈຸດອ່ອນດ້ວຍຈຸດແຂງຂອງອີກຄົນ. ເຈົ້າໃຊ້ຈຸດແຂງຂອງເຈົ້າເພື່ອຊົດເຊີຍຂໍ້ບົກຜ່ອງຂອງຄົນອື່ນ ແລະ ຄົນອື່ນກໍ່ໃຊ້ຈຸດແຂງຂອງພວກເຂົາເພື່ອຊົດເຊີຍຈຸດອ່ອນຂອງເຈົ້າ. ນີ້ແມ່ນສິ່ງທີ່ໝາຍເຖິງການຊົດເຊີຍຈຸດອ່ອນຂອງຕົນດ້ວຍຈຸດແຂງຂອງຄົນອື່ນ ແລະ ເພື່ອຮ່ວມມືກັນຢ່າງສະໝານສັນ. ເມື່ອຮ່ວມມືກັນດ້ວຍຄວາມກົມກຽວກັນເທົ່ານັ້ນ ຜູ້ຄົນຈຶ່ງສາມາດໄດ້ຮັບພອນຢູ່ຕໍ່ໜ້າພຣະເຈົ້າ ແລະ ຍິ່ງມີປະສົບການນີ້ຫຼາຍເທົ່າໃດ ພວກເຂົາກໍ່ຍິ່ງມີຄວາມເປັນຈິງຫຼາຍຂຶ້ນເທົ່ານັ້ນ, ເສັ້ນທາງຂອງພວກເຂົາກໍ່ຈະສົດໃສຍິ່ງຂຶ້ນເມື່ອພວກເຂົາຍ່າງ ແລະ ພວກເຂົາກໍ່ສະບາຍໃຈຫຼາຍຂຶ້ນເລື້ອຍໆ. ຖ້າເຈົ້າບໍ່ຮ່ວມມືກັນຢ່າງສະໝານສັນ; ຖ້າເຈົ້າມັກຈະຫຼິ້ນຫົວກັບຄົນອື່ນຢູ່ສະເໝີ ແລະ ບໍ່ຍອມຮັບສິ່ງທີ່ພວກເຂົາເວົ້າຈັກເທື່ອ ແລະ ພວກເຂົາກໍບໍ່ປາຖະໜາທີ່ຈະຟັງເຈົ້າ; ຖ້າເຈົ້າພະຍາຍາມຮັກສາກຽດສັກສີຂອງຄົນອື່ນ, ແຕ່ພວກເຂົາບໍ່ໄດ້ເຮັດແບບດຽວກັນສຳລັບເຈົ້າ ແລະ ເຈົ້າພົບວ່າບໍ່ສະບາຍໃຈ; ຖ້າເຈົ້າເຮັດໃຫ້ພວກເຂົາຈົນມຸມໃນສິ່ງທີ່ພວກເຂົາໄດ້ເວົ້າ ແລະ ພວກເຂົາຈື່ມັນໄດ້ ແລະ ຄັ້ງໜ້າທີ່ມີບັນຫາເກີດຂຶ້ນ, ພວກເຂົາເຮັດແບບດຽວກັນກັບເຈົ້າ; ແລ້ວນີ້ແມ່ນບັນຫາຫຍັງ? ນີ້່ບໍ່ແມ່ນການດຳລົງຊີວິດຕາມຄວາມຫົວຮ້ອນຂອງເຈົ້າ ແລະ ຍາດຊິງກັນເອງບໍ? ນີ້ບໍ່ແມ່ນການດຳລົງຊີວິດຕາມອຸປະນິໄສທີ່ເສື່ອມຊາມບໍ? ການປະຕິບັດໜ້າທີ່ຂອງເຈົ້າໃນລັກສະນະນີ້ຈະບໍ່ໄດ້ຮັບການຮັບການຮັບຮອງ ແລະ ພອນຈາກພຣະເຈົ້າຢ່າງແນ່ນອນ. ມັນຈະເຮັດໃຫ້ພຣະເຈົ້າກຽດຊັງເຈົ້າເທົ່ານັ້ນ. 

ເຈົ້າຕ້ອງຮ່ວມມືກັນຢ່າງສະໝານສັນໃນການປະຕິບັດໜ້າທີ່ຂອງເຈົ້າ. ເມື່ອນັ້ນເອງເຈົ້າຈຶ່ງຈະໄດ້ຮັບຜົນຮັບທີ່ດີ ແລະ ບັນລຸຂໍ້ກຳນົດຂອງພຣະເຈົ້າໄດ້. ການຮ່ວມມືຢ່າງສະໝານສັນແມ່ນຫຍັງ? ພຶດຕິກຳໃດທີ່ບໍ່ມີຄຸນສົມບັດວ່າເປັນການຮ່ວມມືທີ່ສະໝານສັນ? ສົມມຸດວ່າເຈົ້າເຮັດໜ້າທີ່ຂອງເຈົ້າ ແລະ ຂ້ອຍເຮັດໜ້າທີ່ຂອງຂ້ອຍ. ພວກເຮົາແຕ່ລະຄົນໄດ້ປະຕິບັດໜ້າທີ່ຂອງຕົນ, ແຕ່ບໍ່ມີຄວາມເຂົ້າໃຈໂດຍປະລິຍາຍລະຫວ່າງພວກເຮົາ, ບໍ່ມີການສື່ສານ ຫຼື ການໂອ້ລົມກັນ. ພວກເຮົາບໍ່ບັນລຸຄວາມເຂົ້າໃຈເຊິ່ງກັນ ແລະ ກັນປະເພດໃດເລີຍ. ພວກເຮົາພຽງແຕ່ຮູ້ເລິກລົງໄປວ່າ “ຂ້ອຍກຳລັງປະຕິບັດໜ້າທີ່ຂອງຂ້ອຍ ແລະ ເຈົ້າກໍກຳລັງປະຕິບັດໜ້າທີ່ຂອງເຈົ້າ. ບໍ່ໃຫ້ແຊກແຊງກັນ”. ນີ້ແມ່ນການຮ່ວມມືກັນຢ່າງສະໝານສັນບໍ? ໂດຍພາຍນອກ, ມັນອາດເບິ່ງຄືວ່າ ບໍ່ມີຂໍ້ໂຕ້ແຍ້ງ ຫຼື ຄວາມແຕກຕ່າງໃນຄວາມຄິດເຫັນລະຫວ່າງສອງຄົນດັ່ງກ່າວ ແລະ ເບິ່ງຄືວ່າພວກເຂົາບໍ່ແຊກແຊງກັນ ຫຼື ຈໍາກັດເຊິ່ງກັນ ແລະ ກັນ. ຢ່າງໃດກໍຕາມ, ໂດຍທາງຝ່າຍວິນຍານແມ່ນບໍ່ມີການຮ່ວມມືຢ່າງສະໝານສັນລະຫວ່າວພວກເຂົາ. ພວກເຂົາບໍ່ມີຄວາມເຂົ້າໃຈກັນໂດຍປະລິຍາຍ ຫຼື ເປັນຫ່ວງເຊິ່ງກັນ ແລະ ກັນ. ທັງໝົດທີ່ກຳລັງເກີດຂຶ້ນແມ່ນພວກເຂົາແຕ່ລະຄົນກຳລັງເຮັດສິ່ງຂອງຂອງຕົວເອງ ແລະ ໃຊ້ຄວາມພະຍາຍາມຂອງແຕ່ລະຄົນໂດຍບໍ່ມີການຮ່ວມມືໃດໆ. ນີ້ເປັນວິທີທີ່ດີໃນການເຮັດສິ່ງຕ່າງໆບໍ? ມັນອາດປາກົດວ່າບໍ່ມີໃຜກຳລັງເຝົ້າເບິ່ງ, ຈຳກັດ, ສັ່ງການ ຫຼື ເຊື່ອຟັງຄົນອື່ນຢ່າງຫຼັບຫູຫຼັບຕາ ແລະ ສິ່ງນີ້ອາດເຖິງກັບເບິ່ງສົມເຫດສົມຜົນ, ແຕ່ມີອຸປະນິໄສທີ່ເສື່ອມຊາມປະເພດໜຶ່ງຢູ່ພາຍໃນພວກເຂົາ. ພວກເຂົາແຕ່ລະຄົນແຂ່ງຂັນກັນເປັນວິລະບຸລຸດ, ເປັນຫົວໜ້າ ຫຼື ປະຕິບັດໃຫ້ດີກວ່າຄົນອື່ນ, ດັ່ງນັ້ນ ພວກເຂົາຈຶ່ງບໍ່ຮັກ, ບໍ່ສົນໃຈ ຫຼື ບໍ່ຊ່ວຍເຫຼືອຄົນອື່ນ. ບ່ອນນີ້ມີການຮ່ວມມືທີ່ສະໝານສັນບໍ? (ບໍ່). ຖ້າບໍ່ມີການຮ່ວມມືກັນ, ເຈົ້າກໍກຳລັງຕໍ່ສູ້ກັບບັ້ນຮົບຢ່າງໂດດດ່ຽວ ແລະ ເຈົ້າຈະເຮັດຫຼາຍສິ່ງຫຼາຍຢ່າງໄດ້ຢ່າງສົມບູນ ແລະ ຢ່າງທົ່ວເຖິງໄດ້ໜ້ອຍລົງ. ນີ້ບໍ່ແມ່ນປະເພດຂອງສະພາວະທີ່ພຣະເຈົ້າຢາກເຫັນໃນມະນຸດ. ມັນບໍ່ເປັນທີ່ພໍໃຈພຣະອົງ. 

ບາງຄົນມັກເຮັດສິ່ງຕ່າງໆຄົນດຽວ ໂດຍບໍ່ສົນທະນາສິ່ງຕ່າງໆກັບຜູ້ໃດ ຫຼື ບອກຜູ້ໃດ. ພວກເຂົາພຽງແຕ່ເຮັດສິ່ງຕ່າງໆຕາມທີ່ພວກເຂົາຕ້ອງການ, ບໍ່ວ່າຄົນອື່ນອາດເບິ່ງພວກເຂົາແນວໃດກໍຕາມ. ພວກເຂົາຄິດວ່າ “ຂ້ອຍເປັນຜູ້ນຳ ແລະ ພວກເຈົ້າແມ່ນຜູ້ຖືກເລືອກຂອງພຣະເຈົ້າ, ດັ່ງນັ້ນ ພວກເຈົ້າຈຳເປັນຕ້ອງເຮັດຕາມສິ່ງທີ່ຂ້ອຍເຮັດ. ເຮັດຕາມທີ່ຂ້ອຍເວົ້າແທ້ໆ, ນັ້ນແມ່ນວິທີທີ່ມັນຄວນຈະເປັນ”. ພວກເຂົາບໍ່ຈແຈ້ງໃຫ້ຄົນອື່ນຮູ້ເມື່ອພວກເຂົາເຮັດ ແລະ ການກະທຳຂອງພວກເຂົາກໍບໍ່ມີຄວາມໂປ່ງໃສ. ພວກເຂົາພະຍາຍາມເປັນການສ່ວນຕົວ ແລະ ເຮັດຢ່າງລັບໆຢູ່ສະເໝີ. ຄືກັນກັບມັງກອນແດງໃຫຍ່ທີ່ຍັງຄົງຜູກຂາດອຳນາດໂດຍພັກດຽວ, ພວກເຂົາປາຖະໜາຢູ່ສະເໝີທີ່ຈະຫຼອກລວງ ແລະ ຄວບຄຸມຄົນອື່ນທີ່ພວກເຂົາເຫັນວ່າບໍ່ສຳຄັນ ແລະ ໄຮ້ຄ່າ. ພວກເຂົາຕ້ອງການມີສິດຕັດສິນໃຈໃນເລື່ອງຕ່າງໆຢູ່ສະເໝີ ໂດຍບໍ່ໄດ້ສົນທະນາ ແລະ ສື່ສານກັບຄົນອື່ນ ແລະ ພວກເຂົາບໍ່ເຄີຍຮ້ອງຂໍຄວາມຄິດເຫັນຈາກຄົນອື່ນ. ເຈົ້າຄິດຫຍັງກັບແນວທາງນີ້? ມັນມີຄວາມເປັນມະນຸດປົກກະຕິບໍ? (ມັນບໍ່ມີ). ມັນບໍ່ແມ່ນທຳມະຊາດຂອງມັງກອນແດງໃຫຍ່ບໍ? ມັງກອນແດງໃຫຍ່ແມ່ນຜະເດັດການ ແລະ ມັກເຮັດຕາມອຳເພີໃຈ. ຄົນທີ່ມີອຸປະນິໄສທີ່ເສື່ອມຊາມປະເພດນີ້ບໍ່ແມ່ນລູກຫຼານຂອງມັງກອນແດງໃຫຍ່ບໍ? ນີ້ແມ່ນວິທີທີ່ຜູ້ຄົນຄວນຮູ້ຈັກຕົວເອງ. ພວກເຈົ້າສາມາດເຮັດແບບນີ້ໄດ້ບໍ? (ເຮັດໄດ້). ເມື່ອພວກເຈົ້າປະພຶດຕົວແບບນີ້ ພວກເຈົ້າຮູ້ມັນບໍ? ຖ້າເຈົ້າຮູ້, ກໍຍັງມີຫວັງສຳລັບເຈົ້າ, ແຕ່ຖ້າເຈົ້າບໍ່ຮູ້, ເຈົ້າມີບັນຫາຢ່າງແນ່ນອນ ແລະ ໃນກໍລະນີນີ້, ບໍ່ແມ່ນຮອດວາລະຂອງເຈົ້າແລ້ວບໍ? ຈະເຮັດແນວໃດເມື່ອເຈົ້າບໍ່ຮູ້ຕົວວ່າເຈົ້າກຳລັງເຮັດແບບນີ້? (ພວກເຮົາຕ້ອງການອ້າຍເອື້ອຍນ້ອງຂອງພວກເຮົາຊີ້ໃຫ້ເຫັນ, ລິຮານພວກເຮົາ ແລະ ຈັດການກັບພວກເຮົາ). ຖ້າເຈົ້າເວົ້າກັບຄົນອື່ນກ່ອນວ່າ “ໂດຍທຳມະຊາດແລ້ວ, ຂ້ອຍເປັນຄົນທີ່ຮັກນຳພາຄົນອື່ນ ແລະ ຂ້ອຍກຳລັງບອກພວກເຈົ້າເປັນການລ່ວງໜ້າ, ດັ່ງນັ້ນຖ້າວ່າ ແລະ ເມື່ອມັນເກີດຂຶ້ນ, ຢ່າໄປຫຍຸ້ງກັບມັນ. ເຈົ້າຕ້ອງທົນກັບຂ້ອຍ. ຂ້ອຍຮູ້ວ່າມັນບໍ່ດີ ແລະ ຂ້ອຍກຳລັງເຮັດວຽກໃນການປ່ຽນແປງມັນເທື່ອລະໜ້ອຍ, ດັ່ງນັ້ນ ຂ້ອຍຫວັງວ່າພວເຈົ້າຈະອົດທົນກັບຂ້ອຍໄດ້. ເມື່ອສິ່ງເຫຼົ່ານີ້ເກີດຂຶ້ນ, ໃຫ້ອົດທົນກັບຂ້ອຍ, ຮ່ວມມືກັບຂ້ອຍ ແລະ ຈົ່ງພະຍາຍາມຮ່ວມມືກັນຢ່າງສະໝານສັນ”. ການເຮັດສິ່ງຕ່າງໆໃນລັກສະນະນີ້ເປັນທີ່ຍອມຮັບບໍ? (ບໍ່. ມັນບໍ່ສົມເຫດສົມຜົນ). ເປັນຫຍັງເຈົ້າຈຶ່ງເວົ້າວ່ານີ້ແມ່ນບໍ່ສົມເຫດສົມຜົນ? ຄົນທີ່ເວົ້າແບບນີ້ບໍ່ມີເຈດຕະນາທີ່ຈະສະແຫວງຫາຄວາມຈິງ. ພວກເຂົາຂ້ອນຂ້າງຮູ້ດີວ່າ ການເຮັດສິ່ງຕ່າງໆໃນລັກສະນະນີ້ແມ່ນຜິດ, ແຕ່ພວກເຂົາກໍຍັງຢືນຢັນທີ່ຈະເຮັດມັນ, ໃນຂະນະທີ່ບີບບັງຄັບຄົນອື່ນ, ທຸກຄົນຮຽກຮ້ອງການຮ່ວມມື ແລະ ການສະໜັບສະໜູກຈາກພວກເຂົາ. ບໍ່ມີຄວາມປາຖະໜາທີ່ຈະປະຕິບັດຄວາມຈິງໃນເຈດຕະນາຂອງພວກເຂົາ. ພວກເຂົາຈົງໃຈທີ່ຈະຕໍ່ຕ້ານຄວາມຈິງ. ການລະເມີດໂດຍຮູ້ຕົວດີ, ນັ້ນແມ່ນສິ່ງທີ່ພຣະເຈົ້າກຽດຊັງທີ່ສຸດ. ບໍ່ມີໃຜນອກຈາກຄົນຊົ່ວ ແລະ ຜູ້ຕໍ່ຕ້ານພຣະຄຣິດທີ່ສາມາດເຮັດຫຍັງເຊັ່ນນີ້ໄດ້ ແລະ ການເຮັດເຊັ່ນນັ້ນກໍແມ່ນວິທີການທີ່ຜູ້ຕໍ່ຕ້ານພຣະຄຣິດກະທຳແທ້ໆ. ຄົນໆໜຶ່ງຕົກຢູ່ໃນອັນຕະລາຍເມື່ອພວກເຂົາເຈດຕະນາຂັດສູ້ກັບຄວາມຈິງ ແລະ ຕໍ່ຕ້ານພຣະເຈົ້າ. ນີ້ແມ່ນການຍ່າງບົນເສັ້ນທາງຂອງຜູ້ຕໍ່ຕ້ານພຣະຄຣິດ. ບຸກຄົນເຫຼົ່ານີ້ບໍ່ປະຕິບັດຄວາມຈິງດ້ວຍຕົວເອງ, ແຕ່ພວກເຂົາບີບບັງຄັບຄົນອື່ນ ແລະ ຜູ້ມັດພວກເຂົາ, ພະຍາຍາມເຮັດໃຫ້ຄົນອື່ນຕິດຕາມພວກເຂົາໃນການຂັດສູ້ກັບຄວາມຈິງ ແລະ ຕໍ່ຕ້ານພຣະເຈົ້າ. ພວກເຂົາບໍ່ໄດ້ຈົງໃຈຕັ້ງຕົນຕໍ່ຕ້ານພຣະເຈົ້າບໍ? ໂດຍສະເພາະເມື່ອພວກເຂົາປະພຶດໂຕໃນລັກສະນະນີ້, ພວກເຂົາຈແຈ້ງໃຫ້ກຸ່ມຮັບຊາບລ່ວງໜ້າ ແລະ ຂໍໃຫ້ຜູ້ຄົນໃຫ້ເງິນອຸດໜູນພວກເຂົາ ແລະ ຈາກນັ້ນກໍໃຫ້ແຕ່ລະຄົນສະໜັບສະໜູນພວກເຂົາ. ໃນການເຮັດເຊັ່ນນີ້ ພວກເຂົາຍິ່ງເຈົ້າເລ່ຫຼາຍຂຶ້ນ. ການເວົ້າເຊັ່ນນີ້ເປັນການສະແດງອຳນາດ, ເປັນການຍື່ນຄຳຂາດ. ສິ່ງທີ່ພວກເຂົາໝາເຖິງແມ່ນ “ຟັງທາງນີ້, ຂ້ອຍບໍ່ແມ່ນຄົນໃຫ້ມີເລື່ອງນຳ. ຄົນທຳມະດາສາມັນບໍ່ມີຄວາມໝາຍສຳລັບຂ້ອຍ. ສິ່ງທີ່ຂ້ອຍຕ້ອງການຄືຮັບຜິດຊອບ. ຢ່າພະຍາຍາມສົນທະນາສິ່ງຕ່າງໆກັບຂ້ອຍຈະດີກວ່າ, ບໍ່ມີທີ່ຫວ່າງໃຫ້ສົນທະນາ! ນີ້ແມ່ນບັນຫາຂອງຂ້ອຍ: ຖ້າເຈົ້າໃຫ້ຂ້ອຍເຮັດບາງສິ່ງ, ແລ້ວຂ້ອຍກໍຈຳເປັນຕ້ອງມີອຳນາດຕັດສິນໃຈ ແລະ ຢ່າພະຍາຍາມຮ່ວມມືກັບຂ້ອຍຈະດີວ່າ, ເຈົ້າຈະເຮັດບໍ່ໄດ້ ເຖິງແມ່ນວ່າເຈົ້າຕ້ອງການກໍຕາມ!” ນີ້ເປັນການເປີດໃຈບໍ? ບໍ່ແມ່ນ. ນີ້ແມ່ນວິທີການເຮັດສິ່ງຕ່າງໆໃນນາມຂອງຊາຕານ, ບໍ່ແມ່ນພຽງບັນຫາໃນການເປີດເຜີຍອຸປະນິໄສທີ່ເສື່ອມຊາມ. ພວກເຂົາປາຖະໜາທີ່ຈະຄອງລາດຢ່າງສົມບູນ, ໃຫ້ເປັນໄປຕາມທີ່ພວກເຂົາເວົ້າ ເພື່ອໃຫ້ທຸກຄົນເຮັດໃນສິ່ງທີ່ພວກເຂົາເວົ້າ, ຈາກນັ້ນກໍຕິດຕາມ ແລະ ເຊື່ອຟັງພວກເຂົາ. ນັ້ນບໍ່ແມ່ນການທີ່ຊາຕານມານຮ້າຍສຳແດງຕົນບໍ? ນີ້່ບໍ່ແມ່ນການຖອກເທອຸປະນິໄສທີ່ເສື່ອມຊາມພຽງຄັ້ງດຽວ. ການກະທຳຂອງຜູ້ຕໍ່ຕ້ານພຣະຄຣິດໄດ້ຖືກກຳນົດໂດຍທຳມະຊາດແບບຊາຕານຂອງພວກເຂົາ. ພວກເຂົາເຊື່ອໃນພຣະເຈົ້າ ແລະ ມາຄຣິສຕະຈັກດ້ວຍເຈດຕະນາທີ່ຈະຍຶດອຳນາດ. ພວກເຂົາຕັ້ງໃຈຈະຕັ້ງຕົນເປັນສັດຕູກັບພຣະເຈົ້າ, ນຳພາຜູ້ທີ່ຖືກເລືອກຂອງພຣະເຈົ້າສູ່ເສັ້ນທາງແຫ່ງການຕໍ່ຕ້ານພຣະອົງ. ພວກເຂົາເປັນຄືກັນກັບຫົວໜ້ານິກາຍສາສະໜາຕ່າງໆຂ້າງນອກນັ້ນ. ພວກເຂົາລ້ວນມີແກ່ນແທ້ຂອງຜູ້ຕໍ່ຕ້ານພຣະຄຣິດ ແລະ ມັກຊາຕານ, ພວກເຂົາທຸກຄົນປາຖະໜາທີ່ຈະໃຫ້ຕົນເອງມີສະຖານະທຽບເທົ່າກັບພຣະເຈົ້າ. ຖ້າໜຶ່ງໃນຜູ້ຖືກເລືອກຂອງພຣະເຈົ້າເຫັນການສະແດງຕົນຂອງຜູ້ຕໍ່ຕ້ານພຣະຄຣິດ, ພວກເຂົາຄວນເຂົ້າຫາມັນແນວໃດ? ພວກເຂົາຄວນຊ່ວຍເຫຼືອພວກເຂົາດ້ວຍຄວາມຮັກບໍ? ພວກເຂົາຄວນເປີດໂປງ ແລະ ແຍກແຍະພວກເຂົາ ແລະ ໃຫ້ຄົນອື່ນເຫັນໂສມໜ້າຊາຕານຂອງພວກເຂົາ, ຫຼັງຈາກນັ້ນ ພວກເຂົາຄວນປະຖິ້ມຜູ້ຕໍ່ຕ້ານພຣະຄຣິດເຫຼົ່ານັ້ນ. ນີ້ແມ່ນຫຼັກການທີ່ຜູ້ຖືກເລືອກຂອງພຣະເຈົ້າຄວນເຂົ້າໃຈ ແລະ ກຳໃຫ້ໄດ້. ສຳລັບຄົນທີ່ຖືວ່າການສຳແດງຕົວຂອງຜູ້ຕໍ່ຕ້ານພຣະຄຣິດເປັນການຖອກເທອຸປະນິໄສທີ່ເສື່ອມຊາມ, ການລ່ວງລະເມີດຊົ່ວຄາວ ແລະ ຖືກຫຼອກລວງໂດຍສິ່ງທີ່ເອີ້ນວ່າ “ການຮູ້ຈັກຕົວເອງ” ແລະ ການກະທຳທີ່ຄາດຄະເນວ່າເປັນການເປີດໃຈ ແລະ ເປີດເຜີຍຕົວຕົນ ແລະ ຍັງໂອ້ລົມກ່ຽວກັບຄວາມຈິງກັບພວກເຂົາ, ພວກເຂົາຄົງຈະເປັນຄົນໂງ່ຈ້າແທ້ໆ ແລະ ເຫັນໄດ້ຊັດເຈນວ່າບໍ່ມີການຢັ່ງຮູ້ເລີຍ. ບອກເຮົາເບິ່ງ, ບຸກຄົນທີ່ໃນຖານະເປັນຜູ້ຕໍ່ຕ້ານພຣະຄຣິດ ທີ່ຖອກເທອຸປະນິໃສທີ່ເສື່ອມຊາມຂອງຕົນອອກມາ, ພວກເຂົາສາມາດເປີດໃຈ ແລະ ເປີດເຜີຍຕົວເອງກັບຄົນອື່ນໄດ້ບໍ? ພວກເຂົາບໍ່ເຄີຍໄຕ່ຕອງ ຫຼື ຮູ້ຈັກຕົວເອງເມື່ອພວກເຂົາເຮັດສິ່ງທີ່ຜິດ ແລະ ການທີ່ພວກເຂົາເປີດເຜີຍຕົວເອງກໍເປັນການກະທຳທີ່ຫຼອກລວງ, ບໍ່ມີຫຍັງໄປຫຼາຍກ່າການແກ້ຕ່າງໃຫ້ຕົວເອງ. ຄົນໆໜຶ່ງຈຳເປັນຕ້ອງແຍກແຍະໃຫ້ໄດ້ວ່າການເປີດໃຈ ແລະ ການເປີດເຜີຍຕົວເອງມັນໝາຍຄວາມວ່າແນວໃດແທ້. ຖ້າພວກເຂົາເວົ້າວ່າ “ຂ້ອຍອາລົມບໍ່ດີ, ດັ່ງນັ້ນ ຢ່າມາກວນໂມໂຫຂ້ອຍ!” ນີ້ເປັນການເປີດເຜີຍຕົວເອງບໍ? (ບໍ່). ພວກເຂົາກຳລັງເຕືອນເຈົ້າບໍ່ໃຫ້ກວນໂມໂຫພວກເຂົາ, ການກວນໂມໂຫພວກເຂົາຈະເຮັດໃຫ້ເກີດບັນຫາ. ແລ້ວຖ້າພວກເຂົາເວົ້າວ່າ “ຢູ່ເຮືອນຂອງຂ້ອຍ, ຂ້ອຍເວົ້າແນວໃດກໍແນວນັ້ນ. ແມ່ນແຕ່ພໍ່ແມ່ຂອງຂ້ອຍກໍຕ້ອງເຮັດຕາມທີ່ຂ້ອຍເວົ້າ. ນີ້ແມ່ນຄວາມໃຈຮ້ອນທີ່ຂ້ອຍມີ ແລະ ພວກເຈົ້າຕ້ອງຈະຕ້ອງຍົກໂທດໃຫ້ຂ້ອຍ, ຂ້ອຍບໍ່ສາມາດເຮັດຫຍັງກັບມັນໄດ້. ພໍ່ແມ່ຂອງຂ້ອຍເວົ້າວ່າ ຄົນມີພອນສະຫວັນຫຼາຍມີອາລົມທີ່ຫຸນຫັນ ແລະ ດ້ວຍເຫດນັ້ນ ພວກເຂົາຈຶ່ງໃຫ້ອະໄພຂ້ອຍ”? ນີ້ເປັນການເປີດເຜີຍຕົວຕົນບໍ? (ບໍ່). ພວກເຂົາກຳລັງບອກເຈົ້າວ່າຄົນທີ່ມີພອນສະຫວັນມີອາລົມທີ່ຫຸນຫັນ, ດັ່ງນັ້ນ ເຈົ້າຄວນໃຫ້ອະໄພພວກເຂົາ. ຖ້າພວກເຂົາເວົ້າວ່າ “ຂ້ອຍມີອາລົມແບບນີ້ນັບຕັ້ງແຕ່ຂ້ອຍຍັງເປັນເດັກນ້ອຍ. ຂ້ອຍເວົ້າແນວໃດກໍເປັນແນວນັ້ນ. ຂ້ອຍສະແຫວງຫາຄວາມສົມບູນແບບ ແລະ ສິ່ງທີ່ຂ້ອຍຕ້ອງການ. ຕອນນີ້ຂ້ອຍດີຂຶ້ນຫຼາຍເມື່ອຂ້ອຍເຊື່ອໃນພຣະເຈົ້າ ແລະ ໃນຫຼາຍໆຢ່າງ, ຂ້ອຍສາມາດອົດທົນ ແລະ ຄວບຄຸມຕົນເອງໄດ້, ແຕ່ຂ້ອຍຍັງສະແຫວງຫາຄວາມສົມບູນແບບຢູ່. ຖ້າບາງສິ່ງບໍ່ສົມບູນແບບ, ມັນກໍບໍ່ມີປະໂຫຍດ ແລະ ຂ້ອຍບໍ່ສາມາດຍອມຮັບມັນໄດ້”. ນີ້ເປັນການເປີດເຜີຍຕົວຕົນບໍ? (ບໍ່). ແລ້ວນີ້ແມ່ນຫຍັງ? ນີ້ເປັນການຍົກຍ້ອງຕົວເອງ ແລະ ເປັນການໂອ້ອວດເພື່ອເຮັດໃຫ້ຄົນອື່ນເຄົາລົບພວກເຂົາ, ບອກຄົນອື່ນວ່າພວກເຂົາໜ້າເກງຂາມສ່ຳໃດ, ວິທີການທີ່ພວກກໍ່ການຮ້າຍ ແລະ ພວກນັກເລງອວດອ້າງຄວາມຮຸນແຮງ ແລະ ເບັ່ງອຳນາດເມື່ອພວກເຂົາພົບກັນ, ຄືກັບຈະເວົ້າວ່າ “ເຈົ້າຄິດວ່າເຈົ້າສາມາດມີເລື່ອງກັບຂ້ອຍໄດ້ບໍ? ຖ້າເຈົ້າມີເລື່ອງ, ມາເບິ່ງກັນວ່າກຳປັ້ນຂອງພວກເຮົາເວົ້າຫຍັງກ່ຽວກັບເລື່ອງນີ້!” ນີ້່ບໍ່ແມ່ນໃບໜ້າຂອງຊາຕານບໍ? ບໍ່ແມ່ນວິທີການເປີດເຜີຍຕົວເອງທັງໝົດຈະຄືກັນ. ເມື່ອຜູ້ຕໍ່ຕ້ານພຣະຄຣິດເປີດເຜີຍຕົວເອງ ພວກເຂົາໝາຍທີ່ຈະຂົ່ມເຫັງ, ຂົ່ມຂູ່ ແລະ ເຮັດໃຫ້ຄົນອື່ນຢ້ານ. ພວກເຂົາຢາກເອົາຊະນະຄົນອື່ນສະເໝີ. ນີ້ແມ່ນໂສມໜ້າຂອງຊາຕານ. ມັນບໍ່ແມ່ນວິທີການເປີດໃຈທີ່ທຳມະດາ ແລະ ລຽບງ່າຍ. ເພື່ອດຳລົງຊີວິດແບບມະນຸດທຳມະດາ, ຄົນໆໜຶ່ງຄວນເປີດໃຈ ແລະ ເປີດເຜີຍຕົວເອງແນວໃດ? ໂດຍການເປີດໃຈກ່ຽວກັບການຖອກເທອຸປະນິໄສທີ່ເສື່ອມຊາມຂອງຕົນ, ອະນຸຍາດໃຫ້ຄົນອື່ນເຫັນທະລຸສູ່ຄວາມເປັນຈິງຂອງຫົວໃຈພວກເຂົາ ແລະ ຈາກນັ້ນກໍແຍກແຍະ ແລະ ຮູ້ຈັກແກ່ນແທ້ຂອງບັນຫາໂດຍອີງໃສ່ພຣະທຳຂອງພຣະເຈົ້າ ແລະ ກຽດຊັງ ແລະ ລັງກຽດຕົວເອງຈາກກົ້ນເລິກຫົວໃຈຂອງຕົນ. ເມື່ອພວກເຂົາເປີດເຜີຍຕົວເອງ, ພວກເຂົາບໍ່ຄວນພະຍາຍາມແກ້ຕ່າງໃຫ້ຕົວເອງ ຫຼື ພະຍາຍາມອະທິບາຍຕົວເອງ, ແຕ່ກົງກັນຂ້າມ, ພວກເຂົາຄວນພຽງແຕ່ປະຕິບັດຄວາມຈິງ ແລະ ເປັນຄົນສັດຊື່. ບາງຄົນກໍມີອຸປະນິໄສທີ່ບໍ່ດີຢ່າງຊັດເຈນ, ແຕ່ພວກເຂົາເວົ້າກ່ຽວກັບຕົວເອງວ່າມີອາລົມບໍ່ດີຢູ່ສະເໝີ. ນີ້ບໍ່ແມ່ນເປັນພຽງການແກ້ຕົວແບບໜຶ່ງບໍ? ອຸປະນິໄສທີ່ບໍ່ດີກໍຄື: ອຸປະນິໄສທີ່ບໍ່ດີ. ເມື່ອບາງຄົນເຮັດບາງສິ່ງທີ່ບໍ່ສົມເຫດສົມຜົນ ຫຼື ບາງສິ່ງທີ່ທຳຮ້າຍທຸກຄົນ, ບັນຫາແມ່ນກັບອຸປະນິໄສ ແລະ ຄວາມເປັນມະນຸດຂອງພວກເຂົາ, ແຕ່ພວກເຂົາເວົ້າຢູ່ສະເໝີວ່າ ພວກເຂົາສູນເສຍການຄວບຄຸມອາລົມຂອງຕົວເອງຊົ່ວຄາວ ຫຼື ໃຈຮ້າຍເລັກນ້ອຍ. ພວກເຂົາບໍ່ເຄີຍເຂົ້າໃຈບັນຫາໃນແກ່ນແທ້ຂອງມັນຈັກເທື່ອ. ນີ້ເປັນການແຍກແຍະຕົວເອງ ແລະ ການເປີດເຜີຍຕົວເອງຢ່າງແທ້ຈິງບໍ? ປະການທີໜຶ່ງ, ເພື່ອໃຫ້ຄົນໆໜຶ່ງເຫັນຄຸນຄ່າບັນຫາ ແລະ ແຍກແຍະ ແລະ ເປີດເຜີຍຕົວເອງໃນລະດັບທີ່ຈຳເປັນ, ພວກເຂົາຕ້ອງມີຫົວໃຈທີ່ຊື່ສັດ ແລະ ທັດສະນະທີ່ຈິງໃຈ ແລະ ພວກເຂົາຕ້ອງເວົ້າເຖິງສິ່ງທີ່ພວກເຂົາສາມາດເຂົ້າໃຈກ່ຽວກັບບັນຫາໃນອຸປະນິໄສຂອງພວກເຂົາ. ປະການທີສອງ, ຄົນໆໜຶ່ງຄວນຮູ້ສຶກວ່າອຸປະນິໄສຂອງພວກເຂົານັ້ນຮຸນແຮງ, ພວກເຂົາຕ້ອງເວົ້າກັບທຸກຄົນວ່າ “ຖ້າຂ້ອຍເຜີຍອຸປະນິໄສທີ່ເສື່ອມຊາມເຊັ່ນນັ້ນອີກ, ຢ່າລັງເລທີ່ຈະເຕືອນຂ້ອຍ, ຢ່າຍອມແພ້ກັບຂ້ອຍ. ອຸປະນິໄສທີ່ເສື່ອມຊາມດ້ານນີ້ຂອງຂ້ອຍແມ່ນຮຸນແຮງຫຼາຍ ແລະ ຂ້ອຍຕ້ອງການຄວາມຈຶງເພື່ອໂອ້ລົມຫຼາຍຄັ້ງເພື່ອເປີດໂປງຂ້ອຍ. ຂ້ອຍຍອມຮັບການຖືກລິຮານ ແລະ ຖືກຈັດການໂດຍທຸກຄົນຢ່າງມີຄວາມສຸກ ແລະ ຂ້ອຍຫວັງວ່າທຸກຈະເຝົ້າຈັບຕາເບິ່ງຂ້ອຍ, ຊ່ວຍເຫຼືອຂ້ອຍ ແລະ ບໍ່ປ່ອຍໃຫ້ຂ້ອຍຫຼົງທາງ”. ທ່າທີດັ່ງກ່າວແມ່ນຫຍັງ? ນີ້ແມ່ນທ່າທີຂອງການຍອມຮັບຄວາມຈິງ. ບາງຄົນຮູ້ສຶກບໍ່ສະບາຍໃຈເລັກນ້ອຍເມື່ອພວກເຂົາເວົ້າສິ່ງເຫຼົ່ານີ້. ພວກເຂົາຄິດກັບຕົວເອງວ່າ “ຖ້າທຸກຄົນລຸກຮື້ຂຶ້ນ ແລະ ເປີດໂປງຂ້ອຍ, ແລ້ວຂ້ອຍຈະເຮັດແນວໃດ? ຂ້ອຍຈະສາມາດຮັບມັນໄດ້ບໍ?” ພວກເຈົ້າຢ້ານທີ່ຈະຖືກຄົນອື່ນເປີດໂປງພວກເຈົ້າບໍ? (ບໍ່). ເຈົ້າຄວນກ້າຫານຕໍ່ໜ້າເລື່ອງນີ້. ມັນໜ້າອັບອາຍທີ່ຈະຢ້ານຖືກເປີດໂປງ. ຖ້າເຈົ້າຮັກຄວາມຈິງແທ້ໆ, ເຈົ້າຈະຢ້ານຖືກເຮັດໃຫ້ອັບອາຍໃນລັກສະນະນີ້ບໍ? ເຈົ້າຈະຢ້ານທຸກຄົນຈັດການກັບເຈົ້າບໍ? ຄວາມຢ້ານກົວນີ້ແມ່ນຄວາມອ່ອນແອ, ຄວາມຄິດລົບ ແລະ ຄວາມເສື່ອມຊາມ. ທຸກຄົນເຜີຍຄວາມເສື່ອມຊາມ, ແຕ່ແກ່ນແທ້ກ່ຽວກັບວິທີການທີ່ພວກເຂົາເປີດເຜີຍມັນແມ່ນແຕກຕ່າງກັນ. ຕາບໃດທີ່ບາງຄົນບໍ່ຕັ້ງໃຈລະເມີດ ຫຼື ກໍ່ໃຫ້ເກີດການຂັດຂວາງ ແລະ ການລົບກວນ, ແລ້ວຂອງພວກເຂົາກໍແມ່ນຮູບແບບການເປີດເຜີຍຄວາມເສື່ອມຊາມປົກກະຕິ ແລະ ທຸກຄົນຈະສາມາດປະຕິບັດຕໍ່ມັນໄດ້ຢ່າງຖືກຕ້ອງ. ຖ້າເປົ້າໝາຍທີ່ຕັ້ງໃຈໄວ້ຂອງຄົນໆໜຶ່ງແມ່ນເພື່ອກໍ່ໃຫ້ເກີດການຂັດຂວາງ ແລະ ການລົບກວນ ຫຼື ເພື່ອຈົງໃຈສ້າງຄວາມເສຍຫາຍຕໍ່ວຽກງານຂອງຄຣິສຕະຈັກ, ແລ້ວພວກເຂົາກໍເປັນຄົນທີ່ຢ້ານຖືກຄົນອື່ນເປີດໂປງທີ່ສຸດ, ເພາະວ່າແກ່ນແທ້ຂອງບັນຫານີ້ຮ້າຍແຮງເກີນໄປ ແລະ ໃນຕອນທີ່ພວກເຂົາຖືກເປີດໂປງ, ພວກເຂົາກໍຈະຖືກເປີດເຜີຍ ແລະ ຖືກຂັບໄລ່ອອກ. ຄວາມຢ້ານກົວຂອງພວກເຂົານີ້ໜັກໜ່ວງໃນໃຈຂອງພວກເຂົາ. ບໍ່ວ່າມື້ນີ້ພຣະເຈົ້າເຮັດພາລະກິດແນວໃດກໍຕາມ, ທັງໝົດແມ່ນເພື່ອຈຸດປະສົງຂອງການຊຳລະລ້າງຜູ້ຄົນຈາກຄວາມເສື່ອມຊາມຂອງພວກເຂົາ ແລະ ຊ່ວຍພວກເຂົາໃຫ້ລອດພົ້ນ. ຖ້າເຈົ້າເປັນປະເພດຄົນທີ່ຖືກຕ້ອງ ແລະ ເຈົ້າພະຍາຍາມປະຕິບັດໜ້າທີ່ຂອງເຈົ້າໃຫ້ດີ ແລະ ເຮັດການມອບໝາຍຂອງພຣະເຈົ້າໃຫ້ສຳເລັດ, ຄົນສ່ວນໃຫຍ່ຈະເຫັນສິ່ງນີ້ຢ່າງຊັດເຈນ. ພວກເຂົາສາມາດແຍກແຍະສິ່ງນີ້ຂອງເຈົ້າອອກໄດ້. ອີກຢ່າງ, ການເປີດໂປງ, ການລິຮານ ແລະ ການຈັດການກັບຜູຄ້ຄົນບໍ່ແມ່ນການສ້າງບັນຫາໃຫ້ກັບພວກເຂົາ. ກົງກັນຂ້າມ, ມັນຖືກດຳເນີນເພື່ອຊ່ວຍພວກເຂົາແກ້ໄຂບັນຫາຂອງຕົນ ເພື່ອໃຫ້ພວກເຂົາສາມາດປະຕິບັດໜ້າທີ່ຂອງຕົນໃຫ້ດີ ແລະ ປົກປ້ອງວຽກງານຂອງຄຣິສຕະຈັກ. ນີ້ແມ່ນສິ່ງທີ່ຖືກຕ້ອງຕາມກົດໝາຍ. ບຸກຄົນໜຶ່ງຍອມຮັບການຖືກລິຮານ ແລະ ການຖືກຈັດການ ເພື່ອໃຫ້ອຸປະນິໄສທີ່ເສື່ອມຊາມຂອງພວກເຂົາໄດ້ຖືກເຮັດໃຫ້ບໍລິສຸດ. ມັນຍັງເປັນທ່າທີທີ່ຄົນໆໜຶ່ງຄວນມີເພື່ອບັນລຸການປ່ຽນແປງອຸປະນິໄສ. ເມື່ອຄົນເຮົາມີທ່າທີນີ້, ພວກເຂົາຍັງຈຳເປັນຕ້ອງຊອກຫາເສັ້ນທາງປະຕິບັດທີ່ເໝາະສົມ ແລະ ເມື່ອຮອດເວລາເຮັດເຊັ່ນັ້ນ, ມັນກໍຈຳເປັນຕ້ອງທົນທຸກ. ເມື່ອມີການສູ້ຮົບ, ພວກເຂົາຕ້ອງປະຖິ້ມເນື້ອໜັງ ແລະ ປະຖິ້ມຂໍ້ຈຳກັດຂອງຄວາມທະນົງຕົວ, ຄວາມພູມໃຈ ແລະ ອາລົມຂອງຕົນ. ເມື່ອພວກເຂົາໄດ້ຜ່ານຜ່າຄວາມຫຍຸ້ງຍາກຂອງເນື້ອໜັງແລ້ວ, ສິ່ງຕ່າງໆກໍງ່າຍຂຶ້ນຫຼາຍ. ບາງຄົນອາດເອີ້ນສິ່ງນີ້ວ່າ ເສລີພາບ ແລະ ການປົດປ່ອຍ. ນີ້ແມ່ນຂະບວນການຂອງການປະຕິບັດຄວາມຈິງ. ມີການທົນທຸກພໍສົມຄວນຢູ່ສະເໝີ. ມັນເປັນໄປບໍ່ໄດ້ທີ່ຈະບໍ່ທົນທຸກເລີຍ, ຍ້ອນເນື້ອໜັງເສື່ອມຊາມ ແລະ ຜູ້ຄົນມີຄວາມທະນົງຕົວ ແລະ ຄວາມພາກພູມໃຈ ແລະ ພວກເຂົາຄຳນຶງເຖິງຜົນປະໂຫຍດຂອງຕົວເອງຢູ່ສະເໝີ. ສິ່ງເຫຼົ່ານີ້ແມ່ນອຸປະສັກທີ່ໃຫຍ່ຫຼວງທີ່ສຸດຂອງຜູ້ຄົນໃນການປະຕິບັດຄວາມຈິງ. ເພາະສະນັ້ນ, ມັນຈຶ່ງເປັນໄປບໍ່ໄດ້ທີ່ຈະປະຕິບັດຄວາມຈິງໂດຍບໍ່ທົນທຸກໜ້ອຍໜຶ່ງ. ເມື່ອຜູ້ຄົນຊິມລົດຊາດຄວາມຫວານຊື່ນຂອງການປະຕິບັດຄວາມຈິງ ແລະ ປະສົບກັບຄວາມສະຫງົບສຸກ ແລະ ຄວາມສຸກທີ່ແທ້ຈິງ, ພວກເຂົາກໍເຕັມໃຈທີ່ຈະປະຈິບັດຄວາມຈິງ ແລະ ມັນກໍງ່າຍຂຶ້ນສຳລັບພວກເຂົາທີ່ຈະປະຕິເສດຕົວເອງ, ປະຖິ້ມເນື້ອໜັງ ແລະ ເອົາຊະນະຊາຕານ. ດ້ວຍວິທີນີ້ ພວກເຂົາໄດ້ຮັບການປົດປ່ອຍ ແລະ ເປັນອິດສະຫຼະຢ່າງສົມບູນ. 

ຕ້ອງສ້າງບັນຍາກາດປະເພດໃດໃນຊີວິດຄຣິສຕະຈັກ? ບັນຍາກາດທີ່ເຊິ່ງ ເມື່ອບາງສິ່ງເກີດຂຶ້ນ, ສິ່ງນັ້ນຈະຖືກກ່າວເຖິງ, ບໍ່ແມ່ນບຸກຄົນ. ບາງຄັ້ງ ຄວາມບໍ່ເຫັນດີຈະນຳໄປສູ່ການຜິດຖຽງກັນ ແລະ ອາລົມຮ້ອນຈະແລ່ນຂຶ້ນສູງ, ແຕ່ບໍ່ມີຄວາມບາດໝາງໃນໃຈ. ທຸກສິ່ງແມ່ນເພື່ອເຫັນແກ່ການປ່ຽນແປງອຸປະນິໄສຂອງຜູ້ຄົນ ແລະ ການປະຕິບັດໜ້າທີ່ຂອງຄົນໆໜຶ່ງໃຫ້ດີ. ທັງໝົດແມ່ນການປະຕິບັດຄວາມຈິງເພື່ອເຮັດຕາມຄວາມປະສົງຂອງພຣະເຈົ້າ. ບໍ່ມີຄວາມກຽດຊັງລະຫວ່າງຜູຸ້ຄົນ. ນີ້ກໍຍ້ອນວ່າ ຜູ້ຄົນລ້ວນຢູ່ໃນຂະບວນການຂອງການພະຍາຍາມບັນລຸຄວາມລອດພົ້ນ. ທຸກຄົນມີອຸປະນິໄສທີ່ເສື່ອມຊາມອັນດຽວກັນ ແລະ ບາງຄັ້ງ, ຄຳເວົ້າອາດຈະຮຸນແຮງເກີນໄປ ຫຼື ໄປໃກເກີນໄປ ຫຼື ບາງຄົນມີທ່າທີທີ່ບໍ່ຄ່ອຍດີ. ພວກເຮົາບໍ່ຄວນມີຄວາມຮູ້ສຶກໂກດຮ້າຍກັບສິ່ງເຫຼົ່ານີ້. ຖ້າເຈົ້າຍັງບໍ່ສາມາດເຂົ້າໃຈ ຫຼື ເບິ່ງທະລຸເລື່ອງດັ່ງກ່າວ, ມີທາງເລືອກສຸດທ້າຍຄື: ອະທິຖານຕໍ່ໜ້າພຣະເຈົ້າ ແລະ ໄຕ່ຕອງກັບຕົວເອງວ່າ “ພວກເຮົາເຊື່ອ ແລະ ຕິດຕາມພຣະເຈົ້າດຽວກັນ, ດັ່ງນັ້ນ ບໍ່ວ່າພວກເຮົາມີຂໍ້ໂຕ້ແຍ້ງ ຫຼື ຄວາມຄິດເຫັນທີ່ແຕກຕ່າງກັນແນວໃດກໍຕາມ, ບໍ່ວ່າມັນແບ່ງແຍກພວກເຮົາ, ພວກເຮົາກໍເປັນໜຶ່ງດຽວກັນຕໍ່ໜ້າພຣະເຈົ້າ. ພວກເຮົາອະທິຖານຫາພຣະເຈົ້າດຽວກັນ, ແລ້ວມີຫຍັງທີ່ພວກເຮົາບໍ່ສາມາດຂ້າມຜ່ານໄປໄດ້?” ຖ້າເຈົ້າຄິດກ່ຽວກັບມັນຢ່າງຮອບຄອບໃນລັກສະນະນີ້, ເຈົ້າຈະບໍ່ເອົາຊະນະຂໍ້ຈຳກັດເຫຼົ່ານີ້ບໍ? ຈຸດປະສົງສູງສຸດຂອງສິ່ງນີ້ແມ່ນຫຍັງເມື່ອເວົ້າ ແລະ ເຮັດສຳເລັດແລ້ວ? ມັນແມ່ນເພື່ອຮ່ວມມືກັນຢ່າງສະໝານສັນ, ເພື່ອສະແຫວງຫາເຮັດຕາມຄວາມປະສົງຂອງພຣະເຈົ້າໃນທຸກສິ່ງ ແລະ ເພື່ອບັນລຸຄວາມເປັນໜຶ່ງດຽວກັນ, ເປັນໜຶ່ງດຽວໃນຫຼັກການ, ເປັນໜຶ່ງດຽວໃນຈຸດປະສົງ ແລະ ເປັນໜຶ່ງດຽວໃນເຈດຕະນາ ແລະ ແຫຼ່ງທີ່ມາສຳລັບການກະທຳ. ນີ້ແມ່ນເວົ້າງ່າຍກວ່າເຮັດ. ນີ້ແມ່ນຫຍັງ? (ຜູ້ຄົນມີອຸປະນິໄສທີ່ເສື່ອມຊາມ). ຖືກຕ້ອງ. ມັນບໍ່ແມ່ນຍ້ອນຄວາມແຕກຕ່າງຂອງອາລົມ, ບຸກຄະລິກ ແລະ ອາຍຸຂອງຜູ້ຄົນ ຫຼື ຍ້ອນຜູ້ຄົນມາຈາກຄອບຄົວທີ່ແຕກຕ່າງກັນ, ແຕ່ຍ້ອນຜູ້ຄົນມີອຸປະນິໄສທີ່ເສື່ອມຊາມ. ນັ້ນແມ່ນສາເຫດຕົ້ນຕໍ. ຖ້າພວກເຈົ້າທຸກຄົນສາມາດເຫັນສາເຫດຕົ້ນຕໍທີ່ມີຢູ່ໃນອຸປະນິໄສທີ່ເສື່ອມຊາມຂອງຜູ້ຄົນ, ເຈົ້າກໍສາມາດຮັບມືກັບສິ່ງຕ່າງໆໄດ້ຢ່າງຖືກຕ້ອງ ແລະ ບັນຫາກໍຈະແກ້ໄຂໄດ້ງ່າຍ. ດັ່ງນັ້ນ, ພວກເຮົາຍັງຈຳເປັນຕ້ອງສົນທະນາໃນທີ່ນີ້ຢ່າງລະອຽດກ່ຽວກັບວິທີການແກ້ໄຂອຸປະນິໄສທີເສື່ອມຊາມບໍ? ບໍ່. ພວກເຮົາໄດ້ຮັບຟັງຄຳເທດສະໜາຫຼາຍບົດທີ່ພວກເຈົ້າທຸກຄົນຮູ້ບາງສິ່ງກ່ຽວກັບທາງທີ່ຕ້ອງຍ່າງ ແລະ ພວກເຈົ້າທຸກຄົນມີປະສົບການບາງຢ່າງໃນເລື່ອງນີ້. ຕາບໃດທີ່ຜູ້ຄົນສາມາດພຽນພະຍາຍາມໃນການສະແຫວງຫາຄວາມຈິງໃນທຸກສິ່ງເພື່ອແກ້ໄຂສິ່ງຕ່າງໆ, ໄຕ່ຕອງເບິ່ງບັນຫາທີ່ມີຢູ່ພາຍໃນຕົວພວກເຂົາ ແລະ ສືບຕໍ່ປະຕິບັດຕໍ່ຜູ້ອື່ນຢ່າງຍຸດຕິທຳ, ຈາກນັ້ນ ໂດຍພື້ນຖານແລ້ວ ພວກເຂົາຈະສາມາດຮ່ວມມືກັບຄົນອື່ນໄດ້ຢ່າງສະໝານສັນ. ຕາບໃດທີ່ຜູ້ຄົນສາມາດຍອມຮັບຄວາມຈິງ, ບໍ່ອວດດີ ຫຼື ຖືວ່າຕົນເອງຊອບທຳ ແລະ ສາມາດຮັບຟັງຂໍ້ສະເໜີຂອງຄົນອື່ນໄດ້ຢ່າງຖືກຕ້ອງ, ຈາກນັ້ນ ພວກເຂົາກໍສາມາດຮ່ວມມືກັນ ແລະ ຖ້າບັນຫາເກີດຂຶ້ນ, ມັນກໍງ່າຍຂຶ້ນທີ່ຈະຮ່ວມມືກັນໂດຍການສະແຫວງຫາຄວາມຈິງເພື່ອແກ້ໄຂພວກມັນ. ຕາບໃດທີ່ຜູ້ໃດຜູ້ໜຶ່ງສາມາດຍອມຮັບຄວາມຈິງ ແລະ ເປີດໃຈໃນການໂອ້ລົມ, ຄູ່ຮ່ວມງານຂອງພວກເຂົາກໍຈະໄດ້ຮັບການດົນໃຈຢ່າງງ່າຍດາຍ ແລະ ສາມາດຍອມຮັບຄວາມຈິງ. ຈາກນັ້ນການບັນລຸການຮ່ວມມືທີ່ສະໝານສັນບໍ່ແມ່ນບັນຫາໃຫຍ່ ແລະ ມັນງ່າຍທີ່ຈະບັນລຸເປົ້າໝາຍຂອງຄວາມເປັນໜຶ່ງດຽວກັນໃນໃຈ ແລະ ຄວາມຄິດ. 

5 ກັນຍາ 2017


ການປະຕິບັດໜ້າທີ່ໆຖືກຕ້ອງຈຳເປັນຕ້ອງມີການຮ່ວມມືຢ່າງສາມັກຄີ

ການຮ່ວມມືຢ່າງສະໝານສັນເປັນສິ່ງຈຳເປັນສຳລັບການປະຕິບັດໜ້າທີ່ຢ່າງຖືກຕ້ອງ. ເພາະທຸກຄົນມີອຸປະນິໄສທີ່ເສື່ອມຊາມ ແລະ ບໍ່ມີຜູ້ໃດມີຄວາມຈິງ, ໂດຍຜ່ານການຮ່ວມມືຢ່າງສະໝານສັນເທົ່ານັ້ນ ພວກເຂົາຈຶ່ງສາມາດປະຕິບັດໜ້າທີ່ຂອງພວກເຂົາຢ່າງຖືກຕ້ອງ. ການຮ່ວມມືຢ່າງສະໝານສັນບໍ່ພຽງແຕ່ເປັນປະໂຫຍດຕໍ່ການເຂົ້າສູ່ຊີວິດຂອງຄົນ, ແຕ່ຍັງເປັນປະໂຫຍດຕໍ່ການປະຕິບັດໜ້າທີ່ຂອງພວກເຂົາຢ່າງຖືກຕ້ອງ ແລະ ວຽກງານໃນຄຣິສຕະຈັກ. ຄົນທີ່ຮ່ວມມືຢ່າງສະໝານສັນເປັນຄົນທີ່ມີຄວາມເປັນມະນຸດ ແລະ ຄວາມຊື່ສັດຂ້ອນຂ້າງດີ, ແຕ່ຖ້າຄວາມເປັນມະນຸດຂອງຄົນໃດໜຶ່ງບໍ່ດີ, ຖ້າພວກເຂົາອວດດີ ແລະ ຖືວ່າຕົນເອງຊອບທຳເກີນໄປ ຫຼື ຄົດໂກງ ແລະ ມີເລ່ຫຼ່ຽມຫຼາຍເກີນໄປ, ແລ້ວພວກເຂົາກໍບໍ່ມີທາງຮ່ວມມືກັບຄົນອື່ນຢ່າງສະໝານສັນ. ບາງຄົນບໍ່ມີສ່ວນຮ່ວມໃນວຽກງານທີ່ຊື່ສັດ, ບໍ່ມີສະຕິເມື່ອປະຕິບັດໜ້າທີ່ຂອງພວກເຂົາ ແລະ ເຮັດການກະທຳທີ່ຊົ່ວຮ້າຍຢູ່ສະເໝີ. ຄົນແບບນີ້ບໍ່ສາມາດຮ່ວມມືກັບຄົນອື່ນໄດ້ ແລະ ບໍ່ສາມາດຊອກຫາຄວາມສະໝານສັນ ຫຼື ເຂົ້າກັບຄົນໃດໆໄດ້. ຄົນແບບນັ້ນບໍ່ມີຄວາມເປັນມະນຸດ ແລະ ເປັນຂອງສັດຮ້າຍ ແລະ ມານຮ້າຍ, ຊາຕານ. ຄົນທີ່ເຊື່ອຟັງ ແລະ ຍອມອ່ອນນ້ອຍທຸກຄົນທີ່ມີຄວາມເປັນມະນຸດທີ່ດີຈະມີຜົນຮັບຢ່າງແນ່ນອນ ເມື່ອປະຕິບັດໜ້າທີ່ຂອງພວກເຂົາ ແລະ ຮ່ວມມືກັບຄົນອື່ນໄດ້ຢ່າງງ່າຍດາຍ. ແລ້ວສຳລັບຄົນທີ່ເຂົ້າຮ່ວມຢ່າງຊື່ສັດເພື່ອປະຕິບັດໜ້າທີ່ຂອງພວກເຂົາ, ຄົນທີ່ກໍ່ກວນ ຫຼື ເຖິງກັບລົບກວນຄົນອື່ນທີ່ກຳລັງປະຕິບັດໜ້າທີ່ຂອງພວກເຂົາ, ຖ້າພວກເຂົາບໍ່ສາມາດແກ້ໄຂໄດ້ຫຼັງຈາກການຕັກເຕືອນຫຼາຍຄັ້ງ ແລະ ບໍ່ເຄີຍມີຄວາມຄິດທີ່ຈະກັບໃຈຈັກເທື່ອ, ສ້າງການລົບກວນ ແລະ ການຂັດຂວາງໃນໜ້າທີ່ຂອງພວກເຂົາຢູ່ສະເໝີ ແລະ ຄຸນນະພາບຄວາມເປັນມະນຸດຂອງພວກເຂົາແມ່ນຕໍ່າຊ້າ, ແລ້ວພວກເຂົາຄວນຖືກກຳຈັດອອກໂດຍບໍ່ຕ້ອງຊັກຊ້າ, ເພື່ອຫຼີກລ່ຽງບໍ່ໃຫ້ນໍາບັນຫາ ຫຼື ຄວາມຫາຍະນະມາສູ່ວຽກງານຂອງຄຣິສຕະຈັກ. ນີ້ຄືບັນຫາທີ່ຜູ້ນໍາ ແລະ ຜູ້ເຮັດວຽກຕ້ອງແກ້ໄຂ.

ບາງຄົນບໍ່ມີຄວາມຮັບຜິດຊອບເມື່ອປະຕິບັດໜ້າທີ່ຂອງພວກເຂົາ, ສົ່ງຜົນໃຫ້ຕ້ອງເຮັດວຽກຄືນໃໝ່ຢູ່ສະເໝີ. ສິ່ງນີ້ສົ່ງຜົນກະທົບຕໍ່ປະສິດທິພາບໃນວຽກງານຢ່າງຮ້າຍແຮງ. ນອກຈາກຄົນທີ່ຂາດຄວາມຮູ້ຄວາມຊຳນານ ແລະ ຂາດປະສົບການ, ມີເຫດຜົນໃດອີກສຳລັບການປາກົດຕົວຂອງບັນຫານີ້ບໍ? (ເມື່ອຄົນໆໜຶ່ງອວດດີ ແລະ ຖືວ່າຕົນເອງຊອບທຳພໍສົມຄວນ, ຕັດສິນໃຈດ້ວຍພວກເຂົາເອງ ແລະ ບໍ່ປະຕິບັດໜ້າທີ່ຂອງພວກເຂົາຕາມຫຼັກການ.) ສາມາດຮຽນຮູ້ ແລະ ສະສົມຄວາມຮູ້ຄວາມຊຳນານ ແລະ ປະສົບການເທື່ອລະໜ້ອຍ, ແຕ່ຖ້າມີບັນຫາໃນອຸປະນິໄສຂອງຄົນໆໜຶ່ງ, ພວກເຈົ້າຄິດວ່າມັນເປັນເລື່ອງງ່າຍທີ່ຈະແກ້ໄຂບໍ? (ບໍ່, ມັນບໍ່ແມ່ນເລື່ອງງ່າຍ.) ແລ້ວມັນຄວນໄດ້ຮັບແກ້ໄຂແນວໃດ? (ຄົນໆນັ້ນຕ້ອງຜະເຊີນກັບການຊ້ຽນຕີ ແລະ ການພິພາກສາ ແລະ ຖືກລິຮານ ແລະ ຖືກຈັດການ.) ພວກເຂົາຈຳເປັນຕ້ອງຜະເຊີນກັບການພິພາກສາ ແລະ ການຂ້ຽນຕີ ແລະ ຖືກລິຮານ ແລະ ຖືກຈັດການ, ຄຳເວົ້າເຫຼົ່ານີ້ຖືກຕ້ອງ ແຕ່ສາມາດບັນລຸໄດ້ໂດຍຄົນທີ່ສະແຫວງຫາຄວາມຈິງເທົ່ານັ້ນ. ຄົນທີ່ບໍ່ຮັກຄວາມຈິງຈະສາມາດຍອມຮັບການຖືກລິຮານ ແລະ ຖືກຈັດການບໍ? ບໍ່, ພວກເຂົາບໍ່ສາມາດເຮັດໄດ້. ເມື່ອຕ້ອງເຮັດວຽກຄືນໃໝ່ຢູ່ສະເໝີເມື່ອຜູ້ຄົນປະຕິບັດໜ້າທີ່ຂອງພວກເຂົາ, ບັນຫາໃຫຍ່ທີ່ສຸດບໍ່ແມ່ນຄວາມຂາດເຂີນໃນຄວາມຮູ້ຄວາມຊຳນານ ຫຼື ຂາດປະສົບການ, ແຕ່ເພາະພວກເຂົາຖືວ່າຕົນເອງຊອບທຳ ແລະ ອວດດີເກີນໄປ, ເພາະພວກເຂົາບໍ່ເຮັດວຽກຢ່າງສະໝານສັນ, ແຕ່ຕັດສິນໃຈ ແລະ ເຮັດໂດຍລຳພັງ, ໂດຍມີຜົນຮັບທີ່ພວກເຂົາສ້າງຄວາມວຸ້ນວາຍໃນວຽກງານ ແລະ ບໍ່ໄດ້ບັນລຸຫຍັງ ແລະ ຄວາມພະຍາຍາມທັງໝົດໄດ້ເສຍເປົ່າ. ແລ້ວບັນຫາຮ້າຍແຮງທີ່ສຸດໃນສິ່ງນີ້ຄືອຸປະນິໄສທີ່ເສື່ອມຊາມຂອງຜູ້ຄົນ. ເມື່ອອຸປະນິໄສທີ່ເສື່ອມຊາມຂອງຜູ້ຄົນຮ້າຍແຮງເກີນໄປ, ພວກເຂົາບໍ່ແມ່ນຄົນດີອີກຕໍ່ໄປ, ພວກເຂົາເປັນຄົນຊົ່ວຮ້າຍ. ອຸປະນິໄສຂອງຄົນຊົ່ວຮ້າຍແມ່ນຮ້າຍແຮງຫຼາຍກວ່າອຸປະນິໄສທີ່ເສື່ອມຊາມທຳມະດາ. ຄົນຊົ່ວຮ້າຍມີແນວໂນ້ມທີ່ຈະເຮັດການກະທຳທີ່ຊົ່ວຮ້າຍ, ພວກເຂົາມີແນວໂນ້ມທີ່ຈະຂັດຂວາງ ແລະ ລົບກວນວຽກງານຂອງຄຣິສຕະຈັກ. ສິ່ງດຽວທີ່ຄົນຊົ່ວຮ້າຍສາມາດເຮັດໄດ້ເມື່ອພວກເຂົາປະຕິບັດໜ້າທີ່ກໍຄືການເຮັດສິ່ງທີ່ບໍ່ດີ ແລະ ສ້າງຄວາມວຸ້ນວາຍໃຫ້ສິ່ງຕ່າງໆ; ການບໍລິການຂອງພວກເຂົາມີບັນຫາຫຼາຍກວ່າມັນຄູ່ຄວນ. ບາງຄົນບໍ່ໄດ້ຊົ່ວຮ້າຍ, ແຕ່ພວກເຂົາປະຕິບັດໜ້າທີ່ຂອງພວກເຂົາຕາມອຸປະນິໄສທີ່ເສື່ອມຊາມຂອງພວກເຂົາເອງ ແລະ ໃນທຳນອງດຽວກັນ ພວກເຂົາບໍ່ສາມາດປະຕິບັດໜ້າທີ່ຂອງພວກເຂົາຢ່າງຖືກຕ້ອງ. ເວົ້າສະຫຼຸບແລ້ວກໍຄືອຸປະນິໄສທີ່ເສື່ອມຊາມເປັນອຸປະສັກທີ່ສຸດຕໍ່ການທີ່ຄົນປະຕິບັດໜ້າທີ່ຂອງພວກເຂົາຢ່າງຖືກຕ້ອງ. ພວກເຈົ້າຈະຄິດວ່າແງ່ມຸມໃດໃນອຸປະນິໄສທີ່ເສື່ອມຊາມຂອງຜູ້ຄົນມີຜົນກະທົບຕໍ່ປະສິດທິພາບໃນການປະຕິບັດໜ້າທີ່ຂອງພວກເຂົາ? (ຄວາມອວດດີ ແລະ ການຄິດວ່າຕົນເອງຊອບທຳ.) ແລ້ວແມ່ນຫຍັງຄືການສຳແດງອອກຫຼັກເຖິງຄວາມອວດດີ ແລະ ການຄິດວ່າຕົນເອງຊອກທຳ? ການຕັດສິນໃຈພຽງລຳພຽງ, ການເຮັດຕາມທາງຂອງເຈົ້າເອງ, ການບໍ່ຮັບຟັງຂໍ້ສະເໜີຂອງຄົນອື່ນ, ບໍ່ແມ່ນການປຶກສາກັບຄົນອື່ນ, ບໍ່ແມ່ນການຮ່ວມມືຢ່າງສາມັກຄື ແລະ ພະຍາຍາມເປັນຄົນສຸດທ້າຍທີ່ຕັດສິນໃນສິ່ງຕ່າງໆຢູ່ສະເໝີ. ເຖິງແມ່ນອ້າຍເອື້ອຍນ້ອງທີ່ດີສອງສາມຄົນທີ່ອາດຮ່ວມມືເພື່ອປະຕິບັດໜ້າທີ່ໃດໜຶ່ງ, ໂດຍພວກເຂົາແຕ່ລະຄົນປະຕິບັດໜ້າທີ່ຂອງພວກເຂົາເອງ, ຜູ້ນໍາກຸ່ມ ຫຼື ຜູ້ດູແລຕິດຕາມຄົນໃດໜຶ່ງຕ້ອງການເປັນຄົນສຸດທ້າຍທີ່ຕັດສິນໃຈຢູ່ສະເໝີ; ແມ່ນຫຍັງກໍຕາມທີ່ພວກເຂົາກຳລັງເຮັດ, ພວກເຂົາບໍ່ເຄີຍຮ່ວມມືກັບຄົນອື່ນຢ່າງສາມັກຄີຈັກເທື່ອ ແລະ ພວກເຂົາບໍ່ມີສ່ວນຮ່ວມໃນການໂອ້ລົມ ແລະ ພວກເຂົາຟ້າວເຮັດສິ່ງຕ່າງໆໂດຍບໍ່ຮັບເອົາຄວາມຄິດເຫັນຂອງຄົນອື່ນກ່ອນ. ພວກເຂົາເຮັດໃຫ້ທຸກຄົນຮັບຟັງພວກເຂົາເທົ່ານັ້ນ ແລະ ນີ້ກໍຄືບັນຫາ. ຍິ່ງໄປກວ່ານັ້ນ, ເມື່ອຄົນອື່ນເຫັນບັນຫາ, ແຕ່ບໍ່ອອກມາເພື່ອຢຸດບຸກຄົນທີ່ຮັບຜິດຊອບ, ມັນກໍຈະສົ່ງຜົນໃຫ້ເກີດສະຖານະການທີ່ຄົນບໍ່ມີປະສິດທິພາບໃນໜ້າທີ່ຂອງພວກເຂົາ, ເກີດຄວາມວຸ້ນວາຍໃນວຽກງານໂດຍສິ້ນເຊີງ ແລະ ທຸກຄົນມີສ່ວນຮ່ວມຈຳເປັນຕ້ອງເຮັດວຽກງານຂອງພວກເຂົາຄືນ, ແລ້ວເຮັດໃຫ້ພວກເຂົາເມື່ອຍໃນລະຫວ່າງທີ່ກຳລັງດຳເນີນງານ. ຜູ້ໃດຮັບຜິດຊອບສຳລັບການກໍ່ໃຫ້ເກີດຜົນຮັບທີ່ຮ້າຍແຮງນັ້ນ? (ຄົນທີ່ຮັບຜິດຊອບ.) ຄົນອື່ນທີ່ກ່ຽວຂ້ອງກໍມີຄວາມຮັບຜິດຊອບເຊັ່ນກັນບໍ? (ແມ່ນແລ້ວ.) ບຸກຄົນທີ່ຮັບຜິດຊອບກໍຕັດສິນໃຈດ້ວຍພວກເຂົາເອງ, ໂດຍຢືນຢັນທີ່ຈະເຮັດສິ່ງຕ່າງໆດ້ວຍວິທີຂອງພວກເຂົາ ແລະ ຄົນອື່ນເຫັນບັນຫາ ແຕ່ກໍບໍ່ໄດ້ເຮັດຫຍັງເພື່ອຢຸດພວກເຂົາ ແລະ ສິ່ງທີ່ຮ້າຍແຮງໄປກວ່ານັ້ນກໍຄື ພວກເຂົາເຖິງກັບປະຕິບັດຕາມ; ສິ່ງນີ້ບໍ່ໄດ້ເຮັດໃຫ້ພວກເຂົາເປັນຜູ້ສົມຮູ້ຮ່ວມຄິດບໍ? ຖ້າເຈົ້າບໍ່ຢັບຢັ້ງ, ຂັດຂວາງ ຫຼື ເປີດໂປງບຸກຄົນນີ້, ແຕ່ກົງກັນຂ້າມປະຕິບັດຕາມພວກເຂົາ ແລະ ປ່ອຍໃຫ້ພວກເຂົາບົ່ງການເຈົ້າ, ເຈົ້າບໍ່ໄດ້ກຳລັງອະນຸຍາດໃຫ້ຊາຕານລົບກວນວຽກງານຂອງຄຣິສຕະຈັກບໍ? ສິ່ງນີ້ແມ່ນບັນຫາຂອງພວກເຈົ້າຢ່າງແນ່ນອນ. ເມື່ອພວກເຈົ້າເຫັນບັນຫາ ແຕ່ບໍ່ໄດ້ເຮັດຫຍັງເພື່ອຢຸດມັນ, ບໍ່ໂອ້ລົມກ່ຽວກັບມັນ, ບໍ່ພະຍາຍາມຈຳກັດມັນ ແລະ ຍິ່ງໄປກວ່ານັ້ນເຈົ້າບໍ່ໄດ້ລາຍງານມັນໃຫ້ຄົນທີ່ຢູ່ເໜືອເຈົ້າ, ແຕ່ເຮັດໜ້າທີ່ເປັນຄົນຍອມຕາມທຸກຢ່າງ, ສິ່ງນີ້ບໍ່ແມ່ນສັນຍານເຖິງຄວາມບໍ່ຈົງຮັກພັກດີບໍ? ຄົນຍອມຕາມທຸກຢ່າງຈົງຮັກພັກດີຕໍ່ພຣະເຈົ້າບໍ? ບໍ່ແມ່ນແຕ່ໜ້ອຍດຽວ. ຄົນແບບນັ້ນບໍ່ໄດ້ພຽງແຕ່ບໍ່ຈົງຮັກພັກດີຕໍ່ພຣະເຈົ້າເທົ່ານັ້ນ, ພວກເຂົາເຮັດໜ້າທີ່ເປັນຜູ້ສົມຮູ້ຮ່ວມຄິດຂອງຊາຕານ, ເປັນຜູ້ຮັບໃຊ້ ແລະ ຜູ້ຕິດຕາມຂອງມັນ. ພວກເຂົາບໍ່ມີຄວາມເຊື່ອໃນໜ້າທີ່ ແລະ ຄວາມຮັບຜິດຊອບຂອງພວກເຂົາ, ແຕ່ຕໍ່ຊາຕານນັ້ນ ພວກເຂົາຂ້ອນຂ້າງຈົງຮັກພັກດີ. ແກ່ນແທ້ຂອງບັນຫາແມ່ນຢູ່ໃນບ່ອນນີ້. ສຳລັບຄວາມບໍ່ພຽງພໍດ້ານວິຊາຊີບ, ມັນເປັນໄປໄດ້ທີ່ຈະຮຽນຮູ້ຢ່າງສະໝໍ່າສະເໝີ ແລະ ດຶງປະສົບການຂອງເຈົ້າມາຢູ່ຮ່ວມກັນ ໃນຂະນະທີ່ກຳລັງປະຕິບັດໜ້າທີ່ຂອງເຈົ້າ. ບັນຫາດັ່ງກ່າວສາມາດຖືກແກ້ໄຂໄດ້ຢ່າງງ່າຍດາຍ. ສິ່ງທີ່ສຳຄັນທີ່ສຸດໃນການແກ້ໄຂກໍຄືອຸປະນິໄສທີ່ເສື່ອມຊາມຂອງມະນຸດ. ຖ້າພວກເຈົ້າບໍ່ສະແຫວງຫາຄວາມຈິງ ຫຼື ແກ້ໄຂອຸປະນິໄສທີ່ເສື່ອມຊາມ, ແຕ່ຫຼິ້ນບົດເປັນຄົນປະຈົບປະແຈງຄົນອື່ນຢູ່ສະເໝີ ແລະ ບໍ່ຈັດການ ຫຼື ຊ່ວຍເຫຼືອຄົນທີ່ເຈົ້າເຫັນວ່າໄດ້ລະເມີດຫຼັກການ ບໍ່ເປີດໂປງ ຫຼື ເປີດເຜີຍພວກເຂົາ, ແຕ່ຫຼົບໜ້າຢູ່ສະເໝີ, ບໍ່ມີຄວາມຮັບຜິດຊອບ, ແລ້ວການປະຕິບັດໜ້າທີ່ແບບເຈົ້າຈະພຽງແຕ່ເປັນອັນຕະລາຍ ແລະ ເຮັດໃຫ້ວຽກງານຂອງຄຣິສຕະຈັກຊັກຊ້າ. ການເຮັດຄືກັບວ່າການປະຕິບັດໜ້າທີ່ຂອງເຈົ້າເປັນສິ່ງເລັກນ້ອຍໂດຍບໍ່ມີຄວາມຮັບຜິດຊອບແມ່ນແຕ່ໜ້ອຍດຽວຈະບໍ່ພຽງແຕ່ສົ່ງຜົນກະທົບຕໍ່ປະສິດທິພາບໃນວຽກງານ, ແຕ່ຍັງພາໄປສູ່ຄວາມຊັກຊ້າທີ່ເກີດຂຶ້ນຊໍ້າໆໃນວຽກງານຂອງຄຣິສຕະຈັກ. ເມື່ອເຈົ້າປະຕິບັດໜ້າທີ່ຂອງເຈົ້າໃນລັກສະນະນີ້, ເຈົ້າຈະບໍ່ພຽງແຕ່ເຮັດໃນລະດັບຂັ້ນຕໍ່າ ແລະ ຫຼອກລວງພຣະເຈົ້າເທົ່ານັ້ນບໍ? ມັນສະແດງການອຸທິດໃດໆຕໍ່ພຣະເຈົ້າບໍ? ຖ້າເຈົ້າພະຍາຍາມເຮັດໃນລະດັບຂັ້ນຕໍ່າຢູ່ສະເໝີໃນຂະນະທີ່ປະຕິບັດໜ້າທີ່ຂອງເຈົ້າ ແລະ ບໍ່ກັບໃຈຢ່າງໜັກແໜ້ນ, ແລ້ວເຈົ້າກໍຈະຖືກໂຍນຖິ້ມຢ່າງຫຼີກລ່ຽງບໍ່ໄດ້.

ເຈົ້າຄວນຮັບມືກັບຄວາມຫຍຸ້ງຍາກທີ່ເຈົ້າພົບພໍ້ໃນຂະນະທີ່ປະຕິບັດໜ້າທີ່ຂອງເຈົ້າແນວໃດ? ວິທີການທີ່ດີທີ່ສຸດກໍຄືໃຫ້ທຸກຄົນສະແຫວງຫາຄວາມຈິງຮ່ວມກັນເພື່ອແກ້ໄຂບັນຫາ ແລະ ບັນລຸຄວາມເປັນເອກະສັນ. ຕາບໃດທີ່ເຈົ້າເຂົ້າໃຈຫຼັກການ, ເຈົ້າຈະຮູ້ວ່າຈະເຮັດແນວໃດ. ນີ້ແມ່ນວິທີທີ່ເໝາະສົມທີ່ສຸດໃນການແກ້ໄຂບັນຫາ. ຖ້າເຈົ້າບໍ່ສະແຫວງຫາຄວາມຈິງເພື່ອແກ້ໄຂບັນຫາ ແລະ ເຮັດຕາມແນວຄິດ ແລະ ຈິນຕະນາການສ່ວນຕົວຂອງເຈົ້າແທນ, ແລ້ວເຈົ້າກໍບໍ່ໄດ້ປະຕິບັດໜ້າທີ່ຂອງເຈົ້າ. ມີຄວາມແຕກຕ່າງຫຍັງລະຫວ່າງສິ່ງນີ້ ແລະ ການເຮັດວຽກໃນສັງຄົມທີ່ບໍ່ແມ່ນສາດສະໜາ ຫຼື ໂລກຂອງຊາຕານ? ເຮືອນຂອງພຣະເຈົ້າຖືກປົກຄອງໂດຍຄວາມຈິງ ແລະ ໂດຍພຣະເຈົ້າ. ບໍ່ວ່າຈະປາກົດບັນຫາຫຍັງກໍຕາມ, ຕ້ອງມີການສະແຫວງຫາຄວາມຈິງເພື່ອແກ້ໄຂມັນ. ບໍ່ວ່າຈະມີຄວາມຄິດເຫັນທີ່ແຕກຕ່າງກັນຫຼາຍສໍ່າໃດ ຫຼື ພວກມັນຈະແຕກຕ່າງກັນຫຼາຍສໍ່າໃດ, ພວກມັນຄວນຖືກນໍາສະເໜີ ແລະ ມີການໂອ້ລົມທັງໝົດ. ແລ້ວຫຼັງຈາກທີ່ບັນລຸຄວາມເປັນເອກະສັນ, ຄວນມີການດຳເນີນການຕາມຫຼັກການ. ດ້ວຍວິທີນີ້, ທ່ານຈະບໍ່ພຽງແຕ່ສາມາດແກ້ໄຂບັນຫາ ແຕ່ທ່ານຍັງສາມາດປະຕິບັດຄວາມຈິງ ແລະ ປະຕິບັດໜ້າທີ່ຂອງເຈົ້າໄດ້ຢ່າງເໝາະສົມ. ເຈົ້າຍັງສາມາດບັນລຸການຮ່ວມມືຢ່າງສະໝານສັນໃນລະຫວ່າງຂະບວນການແກ້ໄຂບັນຫາ. ຖ້າຄົນທີ່ເຮັດໜ້າທີ່ຂອງພວກເຂົາລ້ວນແລ້ວແຕ່ຮັກຄວາມຈິງ, ແລ້ວມັນງ່າຍສຳລັບພວກເຂົາທີ່ຈະຍອມຮັບ ແລະ ເຊື່ອຟັງຄວາມຈິງ; ແຕ່ຖ້າພວກເຂົາອວດດີ ແລະ ຖືວ່າຕົນເອງຊອບທຳ, ແລ້ວມັນກໍບໍ່ງ່າຍສຳລັບພວກເຂົາທີ່ຈະຍອມຮັບຄວາມຈິງ, ແມ່ນແຕ່ເມື່ອຄົນໂອ້ລົມກ່ຽວກັບມັນ. ມີຄົນທີ່ບໍ່ເຂົ້າໃຈຄວາມຈິງ, ແຕ່ຕ້ອງການໃຫ້ຄົນອື່ນຮັບຟັງພວກເຂົາຢູ່ສະເໝີ. ຄົນແບບນີ້ພຽງແຕ່ລົບກວນຄົນອື່ນທີ່ກຳລັງເຮັດໜ້າທີ່ຂອງພວກເຂົາ. ນີ້ຄືຮາກເງົ້າຂອງບັນຫາ ແລະ ມັນຕ້ອງໄດ້ຮັບການແກ້ໄຂກ່ອນທີ່ຈະສາມາດປະຕິບັດໜ້າທີ່ຂອງຄົນໆໜຶ່ງຢ່າງຖືກຕ້ອງ. ໃນການເຮັດໜ້າທີ່ຂອງຄົນໆໜຶ່ງ, ຖ້າເຂົາອວດດີ ແລະ ຫົວແຂງຢູ່ສະເໝີ, ຕັດສິນໃຈດ້ວຍຕົວພວກເຂົາເອງຢູ່ສະເໝີ, ເຮັດທຸກສິ່ງຢ່າງເລິນເລີ້ ແລະ ຕາມທີ່ພວກເຂົາພໍໃຈ, ບໍ່ຮ່ວມມື ຫຼື ສົນທະນາສິ່ງຕ່າງໆກັບຄົນອື່ນ ແລະ ບໍ່ມີການສະແຫວງຫາຄວາມຈິງ, ນີ້ແມ່ນທ່າທີ່ຕໍ່ໜ້າທີ່ຂອງເຂົາປະເພດໃດ? ສາມາດປະຕິບັດໜ້າທີ່ຂອງເຂົາຢ່າງຖືກຕ້ອງດ້ວຍວິທີນີ້ບໍ? ຖ້າຄົນປະເພດນີ້ບໍ່ເຄີຍຍອມຮັບການຖືກລິຮານ ແລະ ການຖືກຈັດການຈັກເທື່ອ, ບໍ່ຍອມຮັບຄວາມຈິງເລີຍ ແລະ ຍັງສືບຕໍ່ເຮັດສິ່ງຕ່າງໆຕາມທາງຂອງພວກເຂົາເອງ, ເຮັດຢ່າງໃຈຮ້ອນ ແລະ ຕາມທີ່ພວກເຂົາພໍໃຈ, ບໍ່ມີການກັບໃຈ ຫຼື ການປ່ຽນແປງ, ແລ້ວມັນບໍ່ແມ່ນພຽງບັນຫາກ່ຽວກັບທ່າທີ່ ແຕ່ເປັນບັນຫາໃນຄວາມເປັນມະນຸດ ແລະ ລັກສະນະຂອງພວກເຂົາ. ນີ້ຄືຄົນທີ່ບໍ່ມີຄວາມເປັນມະນຸດ. ຄົນໃດໜຶ່ງທີ່ບໍ່ມີຄວາມເປັນມະນຸດຈະສາມາດປະຕິບັດໜ້າທີ່ຂອງພວກເຂົາຢ່າງຖືກຕ້ອງບໍ? ບໍ່ໄດ້ຢ່າງແນ່ນອນ. ໃນຂະນະທີ່ກຳລັງເຮັດໜ້າທີ່ຂອງພວກເຂົາ, ຖ້າຄົນໆໜຶ່ງເຮັດແມ່ນແຕ່ການກະທຳທີ່ເປັນການຝ່າຝືນທຸກປະເພດ ແລະ ລົບກວນວຽກງານຂອງຄຣິສຕະຈັກ, ແລ້ວພວກເຂົາກໍເປັນຄົນຊົ່ວຮ້າຍ. ຄົນແບບນັ້ນບໍ່ເໝາະສົມທີ່ຈະເຮັດໜ້າທີ່ຂອງພວກເຂົາ. ການປະຕິບັດໜ້າທີ່ຂອງພວກເຂົາສົ່ງຜົນໃຫ້ເກີດການລົບກວນ ແລະ ຄວາມເສຍຫາຍເທົ່ານັ້ນ ແລະ ພວກເຂົາເປັນໄພຫຼາຍກວ່າເປັນຜົນດີ, ສະນັ້ນພວກເຂົາຄວນຖິ້ມຕັດສິດຈາກການປະຕິບັດໜ້າທີ່ຂອງພວກເຂົາ ແລະ ເອົາອອກຈາກຄຣິສຕະຈັກ. ນັ້ນຄືເຫດຜົນທີ່ຄວາມສາມາດໃນການປະຕິບັດໜ້າທີ່ຂອງຄົນໆໜຶ່ງໄດ້ເປັນຢ່າງດີຈຶ່ງບໍ່ຂຶ້ນກັບຄວາມສາມາດຂອງຄົນໆນັ້ນພຽງຢ່າງດຽວ, ແຕ່ກ່ຽວກັບທ່າທີ່ຂອງພວກເຂົາຕໍ່ໜ້າທີ່ຂອງພວກເຂົາ, ລັກສະນະຂອງພວກເຂົາ, ຄວາມເປັນມະນຸດຂອງພວກເຂົາດີ ຫຼື ບໍ່ດີ ແລະ ພວກເຂົາສາມາດຍອມຮັບຄວາມຈິງໄດ້ ຫຼື ບໍ່ເປັນຫຼັກ. ສິ່ງເຫຼົ່ານີ້ຄືບັນຫາຕົ້ນຕໍ. ບໍ່ວ່າຫົວໃຈຂອງເຈົ້າຈະຢູ່ໃນໜ້າທີ່ຂອງເຈົ້າ ຫຼື ບໍ່, ເຈົ້າກຳລັງເຮັດສຸດຄວາມສາມາດຂອງເຈົ້າ ແລະ ເຮັດສຸດໃຈ ຫຼື ບໍ່, ເຈົ້າມີທ່າທີ່ທີ່ຈິງຈັງ ແລະ ມີສະຕິຕໍ່ການປະຕິບັດໜ້າທີ່ຂອງເຈົ້າ ຫຼື ບໍ່, ເຈົ້າກະຕືລືລົ້ນ ແລະ ເຮັດວຽກໜັກ ຫຼື ບໍ່: ສິ່ງເຫຼົ່ານີ້ຄືສິ່ງທີ່ພຣະເຈົ້າຫຼຽວເບິ່ງ ແລະ ພຣະເຈົ້າພິເຄາະທຸກຄົນ. ສາມາດປະຕິບັດໜ້າທີ່ຂອງຜູ້ຄົນໄດ້ຢ່າງຖືກຕ້ອງບໍ ຖ້າພວກເຂົາສ່ວນໃຫຍ່ບໍ່ມີຄວາມຮັບຜິດຊອບ ແລະ ບໍ່ມີຜູ້ໃດກະຕືລືລົ້ນ ແລະ ເຖິງແມ່ນຈະຮູ້ໃນຫົວໃຈຂອງພວກເຂົາວ່າແມ່ນຫຍັງຄືສິ່ງຖືກຕ້ອງທີ່ຕ້ອງເຮັດ, ພວກເຂົາບໍ່ໄດ້ດິ້ນຮົນຕາມຫາຫຼັກການ ແລະ ບໍ່ມີຜູ້ໃດຈິງຈັງກັບມັນ? ໃນສະຖານະການປະເພດນີ້, ຜູ້ນໍາ ແລະ ຜູ້ເຮັດວຽກຕ້ອງຕິດຕາມ, ກວດກາ ແລະ ໃຫ້ການຊີ້ນໍາ ຫຼື ຊອກຫາຄົນຮັບຜິດຊອບເພື່ອເປັນຜູ້ນໍາກຸ່ມ ຫຼື ຄົນຄວບຄຸມ. ດ້ວຍວິທີນີ້, ຄົນສ່ວນໃຫຍ່ສາມາດຖືກກະຕຸ້ນໃຫ້ດຳເນີນການ ແລະ ສາມາດບັນລຸຜົນຮັບທີ່ດີເມື່ອພວກເຂົາປະຕິບັດໜ້າທີ່ຂອງພວກເຂົາ. ຖ້າປາກົດມີຄົນທີ່ລົບກວນ ແລະ ສ້າງຄວາມເສຍຫາຍ, ແລ້ວປ່ອຍໃຫ້ມີການເອົາພວກເຂົາອອກໂດຍກົງ, ເມື່ອມີການແກ້ໄຂບັນຫາຕົ້ນຕໍ ມັນກໍຈະງ່າຍສຳລັບຜູ້ຄົນທີ່ຈະມີປະສິດທິພາບໃນໜ້າທີ່ຂອງພວກເຂົາ. ບາງຄົນອາດມີຄວາມສາມາດເລັກນ້ອຍ, ແຕ່ບໍ່ມີຄວາມຮັບຜິດຊອບໃນການປະຕິບັດໜ້າທີ່ຂອງພວກເຂົາ. ພວກເຂົາອາດມີທັກສະວິຊາການ ຫຼື ຄວາມຮູ້ທາງວິຊາຊີບ, ແຕ່ບໍ່ສັ່ງສອນມັນໃຫ້ຄົນອື່ນ. ຜູ້ນໍາ ແລະ ຜູ້ເຮັດວຽກຕ້ອງແກ້ໄຂບັນຫານີ້. ພວກເຂົາຄວນໂອ້ລົມກັບພວກເຂົາ ແລະ ໃຫ້ກຳລັງໃຈພວກເຂົາເພື່ອສັ່ງສອນທັກສະຂອງພວກເຂົາໃຫ້ຄົນອື່ນ, ເພື່ອວ່າຄົນອື່ນຈະຮຽນຮູ້ທັກສະໄດ້ໄວເທົ່າທີ່ເປັນໄປໄດ້ ແລະ ຊຳນານຄວາມຮູ້ທາງວິຊາຊີບ. ໃນຖານະທີ່ເປັນຄົນຮອບຮູ້ໃນຄວາມຮູ້ທາງວິຊາຊີບ, ເຈົ້າຕ້ອງບໍ່ວາງໂຕ ຫຼື ໂອ້ອວດຄຸນສົມບັດຂອງເຈົ້າ; ເຈົ້າຄວນສັ່ງສອນທັກສະ ແລະ ຄວາມຮູ້ຂອງເຈົ້າຢ່າງຫ້າວຫັນໃຫ້ຜູ້ຝຶກຫັດໃໝ່, ເພື່ອວ່າທຸກຄົນຈະສາມາດປະຕິບັດໜ້າທີ່ຂອງພວກເຂົາຮ່ວມກັນໄດ້ດີ. ມັນອາດເປັນວ່າເຈົ້າມີຄວາມຮູ້ທີ່ສຸດກ່ຽວກັບວິຊາຊີບຂອງເຈົ້າ ແລະ ນໍາໜ້າໃນເລື່ອງທັກສະ, ແຕ່ນີ້ຄືພອນສະຫວັນທີ່ພຣະເຈົ້າມອບໃຫ້ເຈົ້າ ແລະ ເຈົ້າຄວນໃຊ້ມັນເພື່ອປະຕິບັດໜ້າທີ່ຂອງເຈົ້າ ແລະ ໃຊ້ປະໂຫຍດຈາກຈຸດແຂງຂອງເຈົ້າ. ບໍ່ວ່າເຈົ້າຈະມີທັກສະ ຫຼື ມີພອນສະຫວັນສໍ່າໃດກໍຕາມ, ເຈົ້າບໍ່ສາມາດເຮັດວຽກໂດຍລຳພັງ; ໜ້າທີ່ແມ່ນປະຕິບັດໄດ້ມີປະສິດທິພາບຫຼາຍຂຶ້ນ ຖ້າທຸກຄົນສາມາດກຳແໜ້ນທັກສະ ແລະ ຄວາມຮູ້ໃນວິຊາຊີບ. ດັ່ງຄຳເວົ້າທີ່ວ່າຮົ້ວຈຳເປັນຕ້ອງມີເສົາສາມຕົ້ນ. ບໍ່ວ່າບຸກຄົນໜຶ່ງຈະມີຄວາມສາມາດສໍ່າໃດກໍຕາມ, ຖ້າບໍ່ມີການຊ່ວຍເຫຼືອຈາກຄົນອື່ນ ມັນກໍບໍ່ພຽງພໍ. ສະນັ້ນ, ບໍ່ມີຜູ້ໃດຄວນອວດດີ ແລະ ບໍ່ມີຜູ້ໃດຄວນປາດຖະໜາທີ່ຈະເຮັດ ຫຼື ຕັດສິນໃຈດ້ວຍພວກເຂົາເອງ. ຜູ້ຄົນຄວນປະຖິ້ມເນື້ອໜັງ, ເລືອກທີ່ຈະບໍ່ສົນໃຈແນວຄິດ ແລະ ຄວາມຄິດເຫັນຂອງພວກເຂົາເອງ ແລະ ເຮັດວຽກຢ່າງສະໝານສັນກັບຄົນອື່ນທຸກຄົນ. ຜູ້ໃດກໍຕາມທີ່ມີຄວາມຮູ້ທາງວິຊາຊີບຄວນຊ່ວຍເຫຼືອຄົນອື່ນດ້ວຍຄວາມຮັກ, ເພື່ອວ່າພວກເຂົາອາດຊຳນານທັກສະ ແລະ ຄວາມຮູ້ເຫຼົ່ານີ້ອີກດ້ວຍ. ສິ່ງນີ້ຈະເປັນປະໂຫຍດຕໍ່ການປະຕິບັດໜ້າທີ່. ຖ້າເບິ່ງ ແລະ ປະຕິບັດຕໍ່ການມີທັກສະຄືກັບວ່າເປັນປີ້ແລກອາຫານຢູ່ສະເໝີ ແລະ ເຈົ້າຢ້ານວ່າການສັ່ງສອນມັນໃຫ້ຄົນອື່ນຈະເຮັດໃຫ້ເຈົ້າອຶດຢາກເອງ, ນີ້ຄືມຸມມອງຂອງຜູ້ບໍ່ເຊື່ອ. ມັນເປັນການປະຕິບັດທີ່ເຫັນແກ່ຕົວ ແລະ ໜ້າດູຖູກ ແລະ ຈະບໍ່ບິນເຂົ້າໄປໃນເຮືອນຂອງພຣະເຈົ້າ. ຖ້າເຈົ້າບໍ່ສາມາດຍອມຮັບຄວາມຈິງໄດ້ຈັກເທື່ອ ແລະ ບໍ່ເຕັມໃຈທີ່ຈະປະຕິບັດການບໍລິການຈັກເທື່ອ, ແລ້ວເຈົ້າພຽງແຕ່ຈະຖືກໂຍນຖິ້ມ. ຖ້າເຈົ້າໃສ່ໃຈກັບຄວາມປະສົງຂອງພຣະເຈົ້າ ແລະ ເຕັມໃຈທີ່ຈະໄວ້ວາງໃຈວຽກງານໃນເຮືອນຂອງພຣະອົງ, ເຈົ້າຄວນມອບຈຸດແຂງ ແລະ ທັກສະທັງໝົດຂອງເຈົ້າ, ເພື່ອວ່າຄົນອື່ນອາດຮຽນຮູ້ ແລະ ກຳແໜ້ນພວກເຂົາ ແລະ ປະຕິບັດໜ້າທີ່ຂອງພວກເຂົາໃຫ້ດີຂຶ້ນ. ນີ້ຄືສິ່ງທີ່ສອດຄ່ອງກັບຄວາມປະສົງຂອງພຣະເຈົ້າ; ມີພຽງແຕ່ຄົນແບບນັ້ນຈຶ່ງມີຄວາມເປັນມະນຸດ ແລະ ພວກເຂົາເປັນທີ່ຮັກ ແລະ ໄດ້ຮັບພອນໂດຍພຣະເຈົ້າ.

ຄົນໆໜຶ່ງຕ້ອງເຮັດຫຍັງເພື່ອປະຕິບັດໜ້າທີ່ຂອງພວກເຂົາໃຫ້ດີ? ເຂົາຕ້ອງເລີ່ມປະຕິບັດມັນດ້ວຍໝົດຫົວໃຈຂອງພວກເຂົາ ແລະ ໝົດກຳລັງຂອງພວກເຂົາ. ການໃຊ້ຫົວໃຈ ແລະ ກຳລັງທັງໝົດຂອງຄົນໆໜຶ່ງໝາຍເຖິງການຮັກສາຄວາມຄິດທັງໝົດຂອງເຂົາໃນການປະຕິບັດໜ້າທີ່ຂອງພວກເຂົາ ແລະ ບໍ່ປ່ອຍໃຫ້ຄົນອື່ນຄອບງໍາພວກເຂົາ ແລະ ຈາກນັ້ນກໍໃຊ້ກຳລັງທີ່ເຂົາມີ, ພະຍາຍາມໃຊ້ອຳນາດທັງໝົດຂອງເຂົາຢ່າງໜັກ ແລະ ນໍາເອົາຄວາມສາມາດຂອງເຂົາ, ພອນສະຫວັນ, ຈຸດແຂງ ແລະ ສິ່ງຕ່າງໆທີ່ພວກເຂົາເຂົ້າໃຈເຂົ້າໃສ່ໜ້າວຽກ. ຖ້າເຈົ້າມີຄວາມສາມາດທີ່ຈະຢັ່ງເຖິງ ແລະ ເຂົ້າໃຈ ແລະ ມີແນວຄິດທີ່ດີ, ເຈົ້າຕ້ອງສື່ສານກັບຄົນອື່ນກ່ຽວກັບສິ່ງນັ້ນ. ນີ້ຄືຄວາມໝາຍຂອງການຮ່ວມມືຢ່າງສະໝານສັນ. ນີ້ຄືວິທີການທີ່ເຈົ້າຈະປະຕິບັດໜ້າທີ່ຂອງເຈົ້າໄດ້ດີ, ວິທີການທີ່ເຈົ້າຈະບັນລຸຜົນການປະຕິບັດໜ້າທີ່ຂອງເຈົ້າຢ່າງເປັນທີ່ພໍໃຈ. ຖ້າເຈົ້າປາດຖະໜາທີ່ຈະຮັບເອົາທຸກສິ່ງດ້ວຍຕົວເຈົ້າເອງຢູ່ສະເໝີ, ຖ້າເຈົ້າຕ້ອງການເຮັດສິ່ງທີ່ຍິ່ງໃຫຍ່ໂດຍລຳພັງຢູ່ສະເໝີ, ຖ້າເຈົ້າຕ້ອງການໃຫ້ຈຸດສົນໃຈມາຢູ່ທີ່ເຈົ້າ ແລະ ບໍ່ມີຄົນອື່ນຢູ່ສະເໝີ, ເຈົ້າກຳລັງປະຕິບັດໜ້າທີ່ຂອງເຈົ້າບໍ? ສິ່ງທີ່ເຈົ້າກຳລັງເຮັດແມ່ນເອີ້ນວ່າອັດຕະທິປະໄຕ; ມັນຄືການສະແດງ. ມັນຄືພຶດຕິກຳທີ່ຊົ່ວຮ້າຍ, ບໍ່ແມ່ນການປະຕິບັດໜ້າທີ່. ບໍ່ວ່າຈຸດແຈງ, ພອນສະຫວັນ ຫຼື ຄວາມສາມາດພິເສດຂອງພວກເຂົາຈະເປັນຫຍັງກໍຕາມ, ບໍ່ມີຜູ້ໃດສາມາດຮັບເອົາວຽກງານທັງໝົດດ້ວຍພວກເຂົາເອງ; ພວກເຂົາຕ້ອງຮຽນຮູ້ທີ່ຈະຮ່ວມມືຢ່າງສະໝານສັນ ຖ້າພວກເຂົາຕ້ອງເຮັດວຽກງານຂອງຄຣິສຕະຈັກໃຫ້ດີ. ນັ້ນຄືວ່າເປັນຫຍັງການຮ່ວມມືຢ່າງສະໝານສັນຄືຫຼັກການແຫ່ງການປະຕິບັດໃນການປະຕິບັດໜ້າທີ່ຂອງຄົນໆໜຶ່ງ. ຕາບໃດທີ່ເຈົ້າໃຊ້ຫົວໃຈທັງໝົດຂອງເຈົ້າ ແລະ ກຳລັງທັງໝົດຂອງເຈົ້າ ແລະ ຄວາມຊື່ສັດທັງໝົດຂອງເຈົ້າ ແລະ ມອບທຸກສິ່ງທີ່ເຈົ້າສາມາດເຮັດໄດ້, ເຈົ້າກໍກຳລັງປະຕິບັດໜ້າທີ່ຂອງເຈົ້າໄດ້ດີ. ຖ້າເຈົ້າມີຄວາມຄິດ ຫຼື ແນວຄິດ, ໃຫ້ບອກມັນກັບຄົນອື່ນ; ຢ່າຫັກຫ້າມມັນໄວ້ ຫຼື ເກັບມັນເຊື່ອງໄວ້, ຖ້າເຈົ້າມີຂໍ້ສະເໜີ, ໃຫ້ສະເໜີພວກມັນ; ແນວຄິດຂອງຜູ້ໃດກໍຕາມທີ່ສອດຄ່ອງກັບຄວາມຈິງແມ່ນຕ້ອງຖືກຍອມຮັບ ແລະ ເຊື່ອຟັງ. ໃຫ້ເຮັດສິ່ງນີ້ ແລະ ເຈົ້າຈະບັນລຸການຮ່ວມມືຢ່າງສະໝານສັນ. ນີ້ຄືຄວາມໝາຍຂອງການປະຕິບັດໜ້າທີ່ຂອງຄົນໆໜຶ່ງຢ່າງຊື່ສັດ. ໃນການປະຕິບັດໜ້າທີ່ຂອງເຈົ້າ, ເຈົ້າຕ້ອງບໍ່ຮັບເອົາທຸກສິ່ງມາຢູ່ກັບຕົນເອງ ຫຼື ເຈົ້າຕ້ອງບໍ່ເຮັດວຽກເອງຈົນຕາຍ ຫຼື ເປັນ “ດອກໄມ້ດອກດຽວທີ່ເບັ່ງບານ” ຫຼື ຜູ້ເປັນອິດສະຫຼະ; ໃນທາງກົງກັນຂ້າມ, ເຈົ້າຕ້ອງຮຽນຮູ້ວິທີການຮ່ວມມືກັບຄົນອື່ນຢ່າງສະໝານສັນ ແລະ ເຮັດທຸກສິ່ງທີ່ເຈົ້າສາມາດເຮັດໄດ້, ປະຕິບັດຄວາມຮັບຜິດຊອບຂອງເຈົ້າ, ພະຍາຍາມເຮັດສຸດກຳລັງຂອງເຈົ້າ. ນີ້ຄືຄວາມໝາຍຂອງການປະຕິບັດໜ້າທີ່ຂອງເຈົ້າ. ການປະຕິບັດໜ້າທີ່ຂອງເຈົ້າຄືການແກວ່ງອຳນາດ ແລະ ແສງສະຫວ່າງທັງໝົດທີ່ເຈົ້າມີເພື່ອບັນລຸຜົນຮັບ. ນັ້ນຄືສິ່ງທີ່ພຽງພໍ. ຢ່າພະຍາຍາມໂອ້ອວດຢູ່ສະເໝີ, ເວົ້າສິ່ງທີ່ໃຫຍ່ໂຕ, ເຮັດສິ່ງຕ່າງໆດ້ວຍຕົວເຈົ້າເອງ. ເຈົ້າຄວນຮຽນຮູ້ວິທີການເຮັດວຽກກັບຄົນອື່ນ ແລະ ເຈົ້າຄວນໃຫ້ຄວາມສຳຄັນກັບການຮັບຟັງຂໍ້ສະເໜີຂອງຄົນອື່ນ ແລະ ຄົ້ນຫາຈຸດແຂງຂອງພວກເຂົາຢູ່ສະເໝີ. ດ້ວຍວິທີນີ້, ການຮ່ວມມືຢ່າງສະໝານສັນກາຍເປັນເລື່ອງງ່າຍ. ຖ້າເຈົ້າພະຍາຍາມໂອ້ອວດ ແລະ ເຮັດແຕ່ສິ່ງທີ່ເຈົ້າເວົ້າເທົ່ານັ້ນ, ເຈົ້າບໍ່ໄດ້ຮ່ວມມືຢ່າງສະໝານສັນ. ເຈົ້າກຳລັງເຮັດຫຍັງ? ເຈົ້າກຳລັງສ້າງການລົບກວນ ແລະ ທຳລາຍຄົນອື່ນ. ການສ້າງການລົບກວນ ແລະ ການທຳລາຍຄົນອື່ນຄືການຫຼິ້ນບົດບາດຂອງຊາຕານ; ມັນບໍ່ແມ່ນການປະຕິບັດໜ້າທີ່. ຖ້າເຈົ້າເຮັດສິ່ງຕ່າງໆທີ່ສ້າງການລົບກວນ ແລະ ທຳລາຍຄົນອື່ນຢູ່ສະເໝີ, ແລ້ວບໍ່ວ່າເຈົ້າຈະເສຍສະຫຼະຄວາມພະຍາຍາມ ຫຼື ເຈົ້າຈະໃສ່ໃຈຫຼາຍສໍ່າໃດ, ພຣະເຈົ້າຈະບໍ່ຈົດຈໍາ. ເຈົ້າອາດມີຈຸດແຂງໜ້ອຍໜຶ່ງ ແຕ່ຖ້າເຈົ້າສາມາດເຮັດວຽກກັບຄົນອື່ນໄດ້ ແລະ ສາມາດຍອມຮັບຂໍ້ສະເໜີທີ່ເໝາະສົມ ແລະ ຖ້າເຈົ້າມີແຮງຈູງໃຈທີ່ຖືກຕ້ອງ ແລະ ສາມາດປົກປ້ອງວຽກງານໃນເຮືອນຂອງພຣະເຈົ້າ, ແລ້ວເຈົ້າກໍເປັນຄົນທີ່ເໝາະສົມ. ບາງຄັ້ງດ້ວຍປະໂຫຍກດຽວ, ເຈົ້າສາມາດແກ້ໄຂບັນຫາ ແລະ ເປັນປະໂຫຍດຕໍ່ທຸກຄົນ; ບາງຄັ້ງຫຼັງຈາກທີ່ເຈົ້າໂອ້ລົມກ່ຽວກັບປະໂຫຍກດຽວກ່ຽວກັບຄວາມຈິງ, ທຸກຄົນມີເສັ້ນທາງໃຫ້ປະຕິບັດ ແລະ ສາມາດເຮັດວຽກຢ່າງສະໝານສັນຮ່ວມກັນ ແລະ ທຸກຄົນດິ້ນຮົນໄປຫາເປົ້າໝາຍຮ່ວມກັນ ແລະ ແບ່ງປັນມຸມມອງ ແລະ ຄວາມຄິດເຫັນດຽວກັນ ແລະ ສະນັ້ນວຽກງານຈຶ່ງມີປະສິດທິພາບເປັນຢ່າງຍິ່ງ. ເຖິງແມ່ນວ່າບໍ່ມີຜູ້ໃດອາດຈື່ໄດ້ວ່າເຈົ້າຫຼິ້ນບົດບາດນີ້ ແລະ ເຈົ້າອາດບໍ່ຮູ້ສຶກຄືກັບວ່າເຈົ້າມີຄວາມພະຍາຍາມຫຼາຍ, ພຣະເຈົ້າຈະເຫັນວ່າເຈົ້າເປັນຄົນທີ່ປະຕິບັດຄວາມຈິງ, ເປັນຄົນທີ່ເຮັດຕາມຫຼັກການ. ພຣະເຈົ້າຈະຈົດຈໍາວ່າເຈົ້າເຄີຍເຮັດເຊັ່ນນັ້ນ. ສິ່ງນີ້ແມ່ນເອີ້ນວ່າການປະຕິບັດໜ້າທີ່ຂອງເຈົ້າຢ່າງຊື່ສັດ. ບໍ່ວ່າເຈົ້າຈະພົບກັບຄວາມຫຍຸ້ງຍາກແນວໃດກໍຕາມໃນການປະຕິບັດໜ້າທີ່ຂອງເຈົ້າ, ໃນຄວາມເປັນຈິງແລ້ວ ພວກມັນລ້ວນແລ້ວແຕ່ສາມາດໄດ້ຮັບການແກ້ໄຂຢ່າງງ່າຍດາຍ. ຕາບໃດທີ່ເຈົ້າເປັນຄົນຊື່ສັດທີ່ມີຫົວໃຈໂນ້ມອຽງຫາພຣະເຈົ້າ ແລະ ສາມາດສະແຫວງຫາຄວາມຈິງ, ແລ້ວບໍ່ມີບັນຫາທີ່ບໍ່ສາມາດໄດ້ຮັບການແກ້ໄຂໄດ້. ຖ້າເຈົ້າບໍ່ເຂົ້າໃຈຄວາມຈິງ, ແລ້ວເຈົ້າກໍຕ້ອງຮຽນຮູ້ທີ່ຈະເຊື່ອຟັງ. ຖ້າມີຄົນໃດໜຶ່ງທີ່ເຂົ້າໃຈຄວາມຈິງ ຫຼື ເວົ້າຕາມຄວາມຈິງ, ແລ້ວເຈົ້າຕ້ອງຍອມຮັບມັນ ແລະ ເຊື່ອຟັງ. ເຈົ້າບໍ່ຄວນເຮັດສິ່ງຕ່າງໆທີ່ລົບກວນ ຫຼື ທຳລາຍ ບໍ່ວ່າຈະດ້ວຍວິທີການໃດກໍຕາມ ແລະ ບໍ່ດຳເນີນການ ຫຼື ຕັດສິນໃຈດ້ວຍຕົວເຈົ້າເອງ. ດ້ວຍວິທີນີ້, ເຈົ້າຈະບໍ່ເຮັດສິ່ງຊົ່ວຮ້າຍ. ເຈົ້າຕ້ອງຈື່ວ່າ: ການປະຕິບັດໜ້າທີ່ຂອງເຈົ້າບໍ່ແມ່ນເລື່ອງການໃຊ້ຄວາມພະຍາຍາມຂອງເຈົ້າເອງ ຫຼື ການຄຸ້ມຄອງຂອງເຈົ້າເອງ. ນີ້ບໍ່ແມ່ນວຽກງານສ່ວນຕົວຂອງເຈົ້າ, ມັນເປັນວຽກງານຂອງຄຣິສຕະຈັກ ແລະ ເຈົ້າພຽງແຕ່ປະກອບສ່ວນຈຸດແຂງທີ່ເຈົ້າມີ. ສິ່ງທີ່ເຈົ້າເຮັດໃນພາລະກິດການຄຸ້ມຄອງຂອງພຣະເຈົ້າເປັນພຽງສ່ວນນ້ອຍໆໃນການຮ່ວມມືຂອງມະນຸດ. ການຮ່ວມມືຂອງເຈົ້າເປັນພຽງແຕ່ບົດບາດເລັກນ້ອຍໃນບາງມຸມ. ນັ້ນຄືຄວາມຮັບຜິດຊອບທີ່ເຈົ້າແບກຮັບ. ໃນຫົວໃຈຂອງເຈົ້າ, ເຈົ້າຄວນມີຄວາມສຳນຶກນີ້. ແລ້ວດ້ວຍເຫດນັ້ນ ບໍ່ວ່າຈະມີເທົ່າໃດຄົນປະຕິບັດໜ້າທີ່ຂອງພວກເຂົາຮ່ວມກັນ ຫຼື ບໍ່ວ່າພວກເຂົາຈະພົບກັບຄວາມຫຍຸ້ງຍາກຫຍັງກໍຕາມ, ສິ່ງທຳອິດທີ່ທຸກຄົນຄວນເຮັດກໍຄືການອະທິຖານຫາພຣະເຈົ້າ ແລະ ການໂອ້ລົມຮ່ວມກັນ, ການສະແຫວງຫາຄວາມຈິງ ແລະ ຈາກນັ້ນກໍກຳນົດຫຼັກການແຫ່ງການປະຕິບັດ. ເມື່ອພວກເຂົາປະຕິບັດໜ້າທີ່ຂອງພວກເຂົາໃນລັກສະນະນີ້, ພວກເຂົາຈະມີເສັ້ນທາງສູ່ການປະຕິບັດ. ບາງຄົນພະຍາຍາມໂອ້ອວດຢູ່ສະເໝີ ແລະ ເມື່ອໄດ້ຮັບຄວາມຮັບຜິດຊອບສຳລັບວຽກງານ, ພວກເຂົາກໍຕ້ອງການມີສິດຕັດສິນໃຈຢູ່ສະເໝີ. ນີ້ແມ່ນພຶດຕິກຳປະເພດໃດ? ນີ້ຄືການເປັນກົດໝາຍໃຫ້ກັບຕົນເອງ. ພວກເຂົາວາງແຜນສິ່ງທີ່ພວກເຂົາເຮັດດ້ວຍຕົນເອງ, ໂດຍບໍ່ແຈ້ງໃຫ້ຄົນອື່ນຮັບຊາບ ແລະ ບໍ່ສົນທະນາຄວາມຄິດເຫັນຂອງພວກເຂົາກັບຄົນອື່ນ; ພວກເຂົາບໍ່ໄດ້ແບ່ງປັນພວກມັນກັບຄົນໃດກໍຕາມ ຫຼື ເປີດໃຈກ່ຽວກັບພວກມັນແຕ່ເກັບພວກມັນເຊື່ອງໄວ້ໃນຫົວໃຈຂອງພວກເຂົາ. ເມື່ອຮອດເວລາທີ່ຕ້ອງປະຕິບັດ, ພວກເຂົາກໍຕ້ອງການເຮັດໃຫ້ຄົນອື່ນປະຫຼາດໃຈດ້ວຍຄວາມສຳເລັດທີ່ງົດງາມຂອງພວກເຂົາ, ໃຫ້ພວກເຂົາງຶດງໍ້ໃຈຄັ້ງໃຫຍ່, ເພື່ອວ່າຄົນອື່ນຈະເຄົາລົບພວກເຂົາເປັນຢ່າງສູງ. ນັ້ນຄືການປະຕິບັດໜ້າທີ່ຂອງພວກເຂົາບໍ? ພວກເຂົາກຳລັງໂອ້ອວດ; ແລະ ເມື່ອພວກເຂົາມີສະຖານະ ແລະ ຊື່ສຽງ, ພວກເຂົາຈະເລີ່ມດຳເນີນການຂອງພວກເຂົາເອງ. ຄົນແບບນັ້ນບໍ່ມີຄວາມທະເຍີທະຍານທີ່ບ້າປ່ວງບໍ? ເປັນຫຍັງເຈົ້າຈຶ່ງຈະບໍ່ບອກທຸກຄົນກ່ຽວກັບສິ່ງທີ່ເຈົ້າກຳລັງເຮັດ? ເມື່ອວຽກງານນີ້ບໍ່ແມ່ນຂອງເຈົ້າພຽງລຳພັງ, ເປັນຫຍັງເຈົ້າຈຶ່ງດຳເນີນການໂດຍບໍ່ສົນທະນາມັນກັບຄົນອື່ນ ແລະ ຕັດສິນໃຈດ້ວຍຕົວເຈົ້າເອງ? ເປັນຫຍັງເຈົ້າຈຶ່ງເຮັດຢ່າງລັບໆ, ດຳເນີນການໃນກ່ອງດຳ, ເພື່ອບໍ່ໃຫ້ຜູ້ໃດຮູ້ກ່ຽວກັບສິ່ງນັ້ນ? ເປັນຫຍັງເຈົ້າຈຶ່ງພະຍາຍາມເຮັດໃຫ້ຄົນອື່ນເອົາໃຈໃສ່ກັບເຈົ້າໂດຍລຳພັງຢູ່ສະເໝີ? ເຫັນໄດ້ຢ່າງຊັດເຈນວ່າເຈົ້າເບິ່ງວຽກງານນີ້ເປັນວຽກງານສ່ວນຕົວຂອງເຈົ້າເອງ. ເຈົ້າເປັນຫົວໜ້າ ແລະ ທຸກຄົນກໍເປັນຜູ້ເຮັດວຽກ, ພວກເຂົາທຸກຄົນເຮັດວຽກສຳລັບເຈົ້າ. ເມື່ອເຈົ້າມີຊຸດຄວາມຄິດນີ້ຢູ່ສະເໝີ, ນີ້ບໍ່ແມ່ນບັນຫາບໍ? ຄົນປະເພດນີ້ບໍ່ໄດ້ເປີດເຜີຍອຸປະນິໄສຂອງຊາຕານແທ້ໆບໍ? ເມື່ອຄົນແບບນີ້ປະຕິບັດໜ້າທີ່, ບໍ່ໄວກໍຊ້າພວກເຂົາຈະຖືກໂຍນຖິ້ມ.

ມັນເປັນສິ່ງຈຳເປັນທີ່ຈະຮຽນຮູ້ວິທີການຮັບມືກັບມັນ ເມື່ອຜູ້ຄົນມີບັນຫາໃນການຮ່ວມມືກັບຄົນອື່ນໃນລະຫວ່າງໜ້າທີ່ຂອງພວກເຂົາ. ແມ່ນຫຍັງຄືຫຼັກການສຳລັບການຮັບມືກັບພວກມັນ? ຄວນບັນລຸຜົນຫຍັງ? ຮຽນຮູ້ທີ່ຈະເຮັດວຽກຢ່າງສະໝານສັນກັບທຸກຄົນ ແລະ ມີປະຕິສຳພັນກັບຄົນອື່ນໂດຍຄວາມຈິງ, ພຣະທຳຂອງພຣະເຈົ້າ ແລະ ຫຼັກການ, ບໍ່ແມ່ນອາລົມ ຫຼື ຄວາມຄຶກຄະນອງ. ໃນລັກສະນະນີ້, ຄວາມຈິງຈະບໍ່ປົກຄອງໃນຄຣິສຕະຈັກບໍ? ຕາບໃດທີ່ຄວາມຈິງປົກຄອງ, ສິ່ງຕ່າງໆຈະບໍ່ຖືກຮັບມືໃນລັກສະນະທີ່ເປັນທຳ ແລະ ສົມເຫດສົມຜົນບໍ? ພວກເຈົ້າບໍ່ຄິດວ່າການປະສານງານຢ່າງສະໝານສັນເປັນປະໂຫຍດສຳລັບທຸກຄົນບໍ? (ແມ່ນແລ້ວ.) ການເຮັດສິ່ງຕ່າງໆດ້ວຍວິທີນີ້ເປັນປະໂຫຍດສຳລັບພວກເຈົ້າຫຼາຍ. ກ່ອນອື່ນໝົດ, ມັນເປັນການອົບຮົມສັ່ງສອນ ແລະ ມີຄຸນຄ່າສຳລັບພວກເຈົ້າໃນທາງທີ່ດີ ເມື່ອພວກເຈົ້າປະຕິບັດໜ້າທີ່ຂອງພວກເຈົ້າ. ນອກເໜືອຈາກນັ້ນ, ມັນປ້ອງກັນບໍ່ໃຫ້ເຈົ້າເຮັດຜິດ, ສ້າງການລົບກວນ ແລະ ການຂັດຂວາງ ແລະ ຍ່າງໃນເສັ້ນທາງຂອງຜູ້ຕໍ່ຕ້ານພຣະຄຣິດ. ພວກເຈົ້າຢ້ານທີ່ຈະຍ່າງໃນເສັ້ນທາງຂອງຜູ້ຕໍ່ຕ້ານພຣະຄຣິດບໍ? (ແມ່ນ.) ຄວາມຢ້ານກົວມີປະໂຫຍດໃນຕົວມັນເອງບໍ? ບໍ່, ຄວາມຢ້ານກົວພຽງຢ່າງດຽວບໍ່ສາມາດແກ້ໄຂບັນຫາໄດ້. ມັນເປັນເລື່ອງປົກກະຕິທີ່ຈະຢ້ານໃນການຍ່າງຕາມເສັ້ນທາງຂອງຜູ້ຕໍ່ຕ້ານພຣະຄຣິດ. ມັນສະແດງໃຫ້ເຫັນວ່າຄົນໆໜຶ່ງເປັນຜູ້ຮັກຄວາມຈິງ, ເປັນຄົນທີ່ເຕັມໃຈຈະດິ້ນຮົນໄປຫາຄວາມຈິງ ແລະ ເປັນຄົນທີ່ເຕັມໃຈຈະສະແຫວງຫາມັນ. ຖ້າເຈົ້າຢ້ານກົວຢູ່ໃນຫົວໃຈ, ແລ້ວເຈົ້າກໍຄວນສະແຫວງຫາຄວາມຈິງ ແລະ ຊອກຫາເສັ້ນທາງໃນການປະຕິບັດ. ເຈົ້າຕ້ອງເລີ່ມຕົ້ນໂດຍການຮຽນຮູ້ທີ່ຈະຮ່ວມມືກັບຄົນອື່ນດ້ວຍຄວາມປອງດອງ. ຖ້າມີບັນຫາ, ໃຫ້ແກ້ໄຂມັນດ້ວຍການໂອ້ລົມ ແລະ ການສົນທະນາ, ເພື່ອວ່າທຸກຄົນອາດຮູ້ຫຼັກການພ້ອມທັງເຫດການ ແລະ ໂຄງການທີ່ສະເພາະກ່ຽວກັບວິທີແກ້ໄຂບັນຫາ. ສິ່ງນີ້ບໍ່ໄດ້ຫ້າມບໍ່ໃຫ້ເຈົ້າຕັດສິນໃຈໂດຍລຳພັງບໍ? ນອກຈາກນັ້ນ, ຖ້າເຈົ້າມີຫົວໃຈທີ່ຢ້ານກົວພຣະເຈົ້າ ແລ້ວເຈົ້າກໍຈະສາມາດຮັບເອົາການພິເຄາະຂອງພຣະເຈົ້າໂດຍທຳມະຊາດ, ແຕ່ເຈົ້າຍັງຕ້ອງຮຽນຮູ້ທີ່ຈະຍອມຮັບການດູແລຕິດຕາມຈາກຄົນຖືກເລືອກຂອງພຣະເຈົ້າ, ເຊິ່ງຮຽກຮ້ອງໃຫ້ເຈົ້າມີຄວາມອົດກັ້ນ ແລະ ການຍອມຮັບ. ຖ້າເຈົ້າເຫັນຄົນໃດໜຶ່ງທີ່ກຳລັງດູແລຕິດຕາມເຈົ້າ, ກວດກາວຽກງານຂອງເຈົ້າ ຫຼື ກວດສອບເຈົ້າໂດຍທີ່ເຈົ້າບໍ່ຮູ້ຕົວ ແລະ ຖ້າເຈົ້າເລີ່ມຫົວຮ້ອນ, ປະຕິບັດຕໍ່ຄົນໆໜຶ່ງຄືກັບວ່າເປັນສັດຕູ ແລະ ດູຖູກພວກເຂົາ ແລະ ເຖິງກັບໂຈມຕີພວກເຂົາ ແລະ ຈັດການກັບພວກເຂົາຄືກັບວ່າເປັນຄົນທໍລະຍົດ, ປາດຖະໜາໃຫ້ພວກເຂົາຫາຍໄປ, ແລ້ວສິ່ງນີ້ກໍເປັນບັນຫາ. ມັນບໍ່ແມ່ນສິ່ງທີ່ຕໍ່າຊ້າທີ່ສຸດບໍ? ແມ່ນຫຍັງຄືຄວາມແຕກຕ່າງລະຫວ່າງສິ່ງນີ້ ແລະ ກະສັດຂອງມານຮ້າຍ? ນີ້ຄືການປະຕິບັດຕໍ່ຜູ້ຄົນຢ່າງເປັນທຳບໍ? ຖ້າເຈົ້າຍ່າງໃນເສັ້ນທາງທີ່ຖືກຕ້ອງ ແລະ ເຮັດໃນວິທີທີ່ຖືກຕ້ອງ, ເຈົ້າມີຫຍັງໃຫ້ຢ້ານ ເມື່ອຜູ້ຄົນກວດສອບເຈົ້າ? ຖ້າເຈົ້າຢ້ານ, ມັນກໍສະແດງໃຫ້ເຫັນວ່າມີບາງຢ່າງທີ່ດັກຊຸ່ມໃນຫົວໃຈຂອງເຈົ້າ. ຖ້າເຈົ້າຮູ້ໃນຫົວໃຈຂອງເຈົ້າວ່າເຈົ້າມີບັນຫາ, ແລ້ວເຈົ້າກໍຄວນຍອມຮັບການພິພາກສາ ແລະ ການຂ້ຽນຕີຂອງພຣະເຈົ້າ. ນີ້ຄືສິ່ງທີ່ມີເຫດຜົນ. ຖ້າເຈົ້າຮູ້ວ່າເຈົ້າມີບັນຫາ, ແຕ່ເຈົ້າບໍ່ປ່ອຍໃຫ້ຄົນໃດດູແລຕິດຕາມເຈົ້າ, ກວດກາວຽກງານຂອງເຈົ້າ ຫຼື ສືບສວນບັນຫາຂອງເຈົ້າ, ແລ້ວເຈົ້າກໍບໍ່ມີເຫດຜົນຫຼາຍ, ເຈົ້າກຳລັງກະບົດ ແລະ ຕໍ່ຕ້ານພຣະເຈົ້າ ແລະ ໃນກໍລະນີນີ້ ບັນຫາຂອງເຈົ້າກໍຮ້າຍແຮງຫຼາຍຍິ່ງຂຶ້ນ. ຖ້າຄົນຖືກເລືອກຂອງພຣະເຈົ້າຢັ່ງຮູ້ວ່າເຈົ້າເປັນຜູ້ເຮັດການຊົ່ວ ຫຼື ຜູ້ບໍ່ເຊື່ອ, ແລ້ວຜົນຕາມມາກໍຈະເປັນບັນຫາຫຼາຍຍິ່ງຂຶ້ນ. ສະນັ້ນ, ຄົນທີ່ສາມາດຍອມຮັບການດູແລຕິດຕາມ, ການກວດສອບ ແລະ ການກວດກາຈາກຄົນອື່ນກໍເປັນສິ່ງທີ່ມີເຫດຜົນທີ່ສຸດໃນບັນດາສິ່ງທັງປວງ, ພວກເຂົາມີຄວາມອົດກັ້ນ ແລະ ຄວາມເປັນມະນຸດທີ່ປົກກະຕິ. ເມື່ອເຈົ້າຄົ້ນພົບວ່າເຈົ້າກຳລັງເຮັດບາງຢ່າງທີ່ຜິດ ຫຼື ສະແດງອອກເຖິງອຸປະນິໄສທີ່ເສື່ອມຊາມ, ຖ້າເຈົ້າສາມາດເປີດໃຈ ແລະ ສື່ສານກັບຄົນ, ສິ່ງນີ້ກໍຈະຊ່ວຍໃຫ້ຄົນທີ່ຢູ່ອ້ອມຂ້າງເຈົ້າໄດ້ຈັບຕາເບິ່ງເຈົ້າ. ມັນຈຳເປັນຢ່າງແນ່ນອນທີ່ຈະຍອມຮັບການດູແລຕິດຕາມ, ແຕ່ສິ່ງຫຼັກໆກໍຄືການອະທິຖານຫາພຣະເຈົ້າ ແລະ ການເພິ່ງພາພຣະອົງ, ເຮັດໃຫ້ຕົນເອງຢູ່ພາຍໃຕ້ການໄຕ່ຕອງຢູ່ສະເໝີ. ໂດຍສະເພາະເມື່ອເຈົ້າໄດ້ໄປໃນທາງທີ່ຜິດ ຫຼື ເຮັດບາງສິ່ງທີ່ຜິດ ຫຼື ເມື່ອເຈົ້າກຳລັງຈະເຮັດ ຫຼື ຕັດສິນໃຈບາງຢ່າງດ້ວຍຕົນເອງ ແລະ ຄົນທີ່ຢູ່ໃກ້ໆກ່າວເຖິງມັນ ແລະ ເຕືອນເຈົ້າ, ເຈົ້າຈຳເປັນຕ້ອງຍອມຮັບສິ່ງນັ້ນ ແລະ ຟ້າວໄຕ່ຕອງກ່ຽວກັບຕົນເອງ ແລະ ຍອມຮັບຂໍ້ຜິດພາດຂອງເຈົ້າ ແລະ ແກ້ໄຂມັນ. ສິ່ງນີ້ສາມາດປ້ອງກັນບໍ່ໃຫ້ເຈົ້າກ້າວຕີນສູ່ເສັ້ນທາງຂອງຜູ້ຕໍ່ຕ້ານພຣະຄຣິດ. ຖ້າມີຄົນທີ່ຊ່ວຍເຫຼືອ ແລະ ເຕືອນເຈົ້າໃນລັກສະນະນີ້, ເຈົ້າຈະບໍ່ຖືກຮັກສາໄວ້ໂດຍທີ່ບໍ່ຮູ້ຕົວບໍ? ແມ່ນແລ້ວ, ນັ້ນຄືການຮັກສາເຈົ້າໄວ້. ສະນັ້ນ, ເຈົ້າບໍ່ຄວນປ້ອງກັນຕົນເອງຈາກອ້າຍເອື້ອຍນ້ອງຂອງເຈົ້າ ຫຼື ຄົນທີ່ຢູ່ອ້ອມຂ້າງເຈົ້າຢູ່ສະເໝີ. ຢ່າປິດບັງຕົນເອງ ແລະ ປົກປິດຕົນເອງຢູ່ສະເໝີ, ບໍ່ປ່ອຍໃຫ້ຄົນອື່ນເຂົ້າໃຈເຈົ້າ ຫຼື ເຫັນວ່າເຈົ້າເປັນໃຜ. ຖ້າຫົວໃຈຂອງເຈົ້າປ້ອງກັນໂຕມັນເອງຈາກຄົນອື່ນຢູ່ສະເໝີ, ມັນກໍຈະສົ່ງຜົນກະທົບຕໍ່ການທີ່ເຈົ້າຊອກຫາຄວາມຈິງ ແລະ ມັນຈະເປັນເລື່ອງງ່າຍທີ່ເຈົ້າຈະລົ້ມເຫຼວໃນພາລະກິດຂອງພຣະວິນຍານບໍລິສຸດ, ພ້ອມທັງຫຼາຍໂອກາດທີ່ຈະຖືກເຮັດໃຫ້ສົມບູນແບບ. ຖ້າເຈົ້າປ້ອງກັນຕົນເອງຈາກຄົນອື່ນຢູ່ສະເໝີ, ມັນຈະມີກຳແພງໃນຫົວໃຈຂອງເຈົ້າ ແລະ ເຈົ້າຈະບໍ່ສາມາດຮ່ວມມືກັບຜູ້ຄົນ. ມັນເປັນເລື່ອງງ່າຍທີ່ເຈົ້າຈະເຮັດສິ່ງທີ່ບໍ່ຖືກຕ້ອງ ແລະ ຍ່າງຕາມເສັ້ນທາງທີ່ບໍ່ຖືກຕ້ອງ ແລະ ເຈົ້າຈະຕົກຕະລຶງຈົນເວົ້າບໍ່ອອກເມື່ອເຈົ້າເຮັດຜິດ. ເຈົ້າຈະຄິດແນວໃດໃນເວລານັ້ນ? “ຖ້າຂ້ອຍຮູ້ຕົວ, ຂ້ອຍກໍຄົງຈະຮ່ວມມືກັບອ້າຍເອື້ອຍນ້ອງຂອງຂ້ອຍເພື່ອປະຕິບັດໜ້າທີ່ຂອງຂ້ອຍຕັ້ງແຕ່ຕອນເລີ່ມຕົ້ນແລ້ວ ແລະ ຈະບໍ່ມີບັນຫາໃດໆຢ່າງແນ່ນອນ. ແຕ່ເພາະຂ້ອຍຢ້ານຢູ່ສະເໝີວ່າຄົນອື່ນຈະເບິ່ງຂ້ອຍອອກ, ຂ້ອຍຈຶ່ງປ້ອງກັນຕົນເອງຈາກຄົນອື່ນ. ແຕ່ໃນທີ່ສຸດແລ້ວ ບໍ່ມີຜູ້ໃດຈະເຮັດຜິດ, ຂ້ອຍເປັນຜູ້ທີ່ເຮັດຜິດໃນຕອນທຳອິດ. ຊ່າງເປັນສິ່ງທີ່ອັບອາຍ ແລະ ໂງ່ຈ້າແທ້!” ຖ້າເຈົ້າສາມາດເອົາໃຈໃສ່ກັບການສະແຫວງຫາຄວາມຈິງ ແລະ ເປີດໃຈໃນການໂອ້ລົມກັບອ້າຍເອື້ອຍນ້ອງຂອງເຈົ້າ ເມື່ອເຈົ້າມີຄວາມຫຍຸ້ງຍາກ, ອ້າຍເອື້ອຍນ້ອງຂອງເຈົ້າກໍສາມາດຊ່ວຍເຫຼືອເຈົ້າ ແລະ ເຮັດໃຫ້ເຈົ້າສາມາດເຂົ້າໃຈເສັ້ນທາງທີ່ຖືກຕ້ອງໃນການປະຕິບັດ ແລະ ຫຼັກການໃນການປະຕິບັດ. ມັນສາມາດປ້ອງກັນເຈົ້າບໍ່ໃຫ້ຍ່າງໃນເສັ້ນທາງທີ່ບໍ່ຖືກຕ້ອງ ເມື່ອປະຕິບັດໜ້າທີ່ຂອງເຈົ້າ, ສະນັ້ນເຈົ້າຈະບໍ່ລົ້ມເຫຼວ ຫຼື ລົ້ມລົງ ຫຼື ຖືກພຣະເຈົ້າລັງກຽດ ແລະ ປະຕິເສດ ແລະ ໂຍນຖິ້ມ. ໃນທາງກົງກັນຂ້າມ, ເຈົ້າຈະໄດ້ຮັບການປົກປ້ອງ, ປະຕິບັດໜ້າທີ່ຂອງເຈົ້າຢ່າງເໝາະສົມ ແລະ ຮັບເອົນການເຫັນດີເຫັນພ້ອມຂອງພຣະເຈົ້າ. ຜົນປະໂຫຍດທີ່ຄົນໄດ້ຮັບຈາກການຮ່ວມມືຢ່າງກົມກຽມຊ່າງມີຢ່າງຫຼວງຫຼາຍແທ້!

ຄຳວ່າ “ການຮ່ວມມືຢ່າງກົມກຽມ” ແມ່ນເຂົ້າໃຈໄດ້ງ່າຍຕາມຕົວອັກສອນ, ແຕ່ພວກມັນຍາກທີ່ຈະນໍາໄປປະຕິບັດ. ມັນບໍ່ແມ່ນເລື່ອງງ່າຍທີ່ຈະດຳລົງຊີວິດຕາມດ້ານປະຕິບັດຂອງຄຳເວົ້າເຫຼົ່ານີ້. ເປັນຫຍັງມັນຈຶ່ງບໍ່ງ່າຍ? (ຄົນມີອຸປະນິໄສທີ່ເສື່ອມຊາມ.) ນັ້ນຄືສິ່ງທີ່ຖືກຕ້ອງ. ມະນຸດມີອຸປະນິໄສທີ່ເສື່ອມຊາມແຫ່ງຄວາມອວດດີ, ສິ່ງຊົ່ວຮ້າຍ, ຄວາມຫົວດື້ ແລະ ອື່ນໆອີກ ແລະ ສິ່ງເຫຼົ່ານີ້ຂັດຂວາງການທີ່ພວກເຂົາປະຕິບັດຄວາມຈິງ. ເມື່ອເຈົ້າຮ່ວມມືກັບຄົນອື່ນ, ເຈົ້າກໍເປີດເຜີຍອຸປະນິໄສທີ່ເສື່ອມຊາມທຸກຮູບແບບ. ຍົກຕົວຢ່າງ, ເຈົ້າຄິດວ່າ: “ເຈົ້າເຮັດໃຫ້ຂ້ອຍຮ່ວມມືກັບຄົນອື່ນ, ແຕ່ພວກເຂົາເໝາະສົມກັບການຮ່ວມມືນັ້ນບໍ? ຄົນຈະບໍ່ດູຖູກຂ້ອຍບໍ ຖ້າເຂົ້າຮ່ວມມືກັບຄົນທີ່ຂາດຄວາມສາມາດ?” ແລ້ວບາງຄັ້ງ ເຈົ້າອາດເຖິງກັບຄິດວ່າ “ຄົນນັ້ນໄຮ້ຄວາມຄິດຫຼາຍ ແລະ ພວກເຂົາບໍ່ເຂົ້າໃຈວ່າຂ້ອຍເວົ້າຫຍັງ!” ຫຼື “ສິ່ງທີ່ຂ້ອຍເວົ້າມີແມ່ນຄວາມຄິດ ແລະ ມີຄວາມເຂົ້າໃຈ. ຖ້າຂ້ອຍບອກພວກເຂົາ ແລະ ປ່ອຍໃຫ້ພວກເຂົາເຮັດມັນດ້ວຍຕົວພວກເຂົາເອງ, ຂ້ອຍຈະຍັງໂດດເດັ່ນບໍ? ຂໍ້ສະເໜີຂອງຂ້ອຍດີທີ່ສຸດ. ຖ້າຂ້ອຍພຽງແຕ່ເວົ້າມັນ ແລະ ປ່ອຍໃຫ້ພວກເຂົາດຳເນີນມັນ, ຜູ້ໃດຈະຮູ້ວ່າມັນເປັນການປະກອບສ່ວນຂອງຂ້ອຍ?” ຄວາມຄິດ ແລະ ຄວາມຄິດເຫັນນັ້ນ, ຄຳເວົ້າທີ່ໂຫດຫ້ຽມເຫຼົ່ານັ້ນແມ່ນໄດ້ຍິນ ແລະ ເຫັນໄດ້ທົ່ວໄປ. ຖ້າເຈົ້າມີຄວາມຄິດ ແລະ ຄວາມຄິດເຫຼົ່ານັ້ນ, ເຈົ້າຈະເຕັມໃຈຮ່ວມມືກັບຄົນອື່ນໄດ້ແນວໃດ? ເຈົ້າຈະສາມາດບັນລຸການຮ່ວມມືຢ່າງກົມກຽມບໍ? ມັນບໍ່ແມ່ນເລື່ອງງ່າຍ; ມີຄວາມທ້າທາຍລະດັບໜຶ່ງໃນສິ່ງນັ້ນ! ຄຳວ່າ “ການຮ່ວມມືຢ່າງກົມກຽມ” ແມ່ນເວົ້າໄດ້ງ່າຍ, ພຽງແຕ່ອ້າປາກຂອງເຈົ້າ ແລະ ພວກມັນຈະອອກມາໃນທັນທີ. ແຕ່ເມື່ອມັນຮອດເວລາປະຕິບັດພວກມັນ, ການຂັດຂວາງຢູ່ພາຍໃນຕົວເຈົ້າກໍປາກົດໃຫຍ່ຂຶ້ນ. ຄວາມຄິດຂອງເຈົ້າເປັນແບບນີ້ ແລະ ແບບນັ້ນ. ບາງຄັ້ງເມື່ອເຈົ້າອາລົມດີ, ເຈົ້າອາດສາມາດໂອ້ລົມກັບຄົນອື່ນໄດ້ໜ້ອຍໜຶ່ງ; ແຕ່ຖ້າອາລົມຂອງເຈົ້າບໍ່ດີ ແລະ ເຈົ້າຖືກຂັດຂວາງໂດຍອຸປະນິໄສທີ່ເສື່ອມຊາມ, ເຈົ້າຈະບໍ່ສາມາດປະຕິບັດມັນເລີຍ. ໃນຖານະທີ່ເປັນຜູ້ນໍາ, ບາງຄົນບໍ່ສາມາດຮ່ວມມືກັບຄົນໃດໄດ້. ພວກເຂົາດູຖູກຄົນອື່ນຢູ່ສະເໝີ, ເອົາໃຈຍາກກັບຄົນອື່ນຢູ່ສະເໝີ ແລະ ເມື່ອພວກເຂົາພົບເຫັນຂໍ້ບົກຜ່ອງຂອງຄົນອື່ນ, ພວກເຂົາກໍຕັດສິນ ແລະ ໂຈມຕີຄົນເຫຼົ່ານັ້ນ. ສິ່ງນີ້ເຮັດໃຫ້ຜູ້ນໍາເຫຼົ່ານັ້ນເປັນໝາກປົ່ມເນົ່າ ແລະ ພວກເຂົາໄດ້ຖືກປ່ຽນແທນ. ພວກເຂົາບໍ່ເຂົ້າໃຈຄວາມໝາຍຂອງຄຳວ່າ “ການຮ່ວມມືຢ່າງກົມກຽມ” ບໍ? ໃນຄວາມເປັນຈິງແລ້ວ, ພວກເຂົາເຂົ້າໃຈພວກມັນໄດ້ດີພໍສົມຄວນ ແຕ່ພຽງແຕ່ບໍ່ສາມາດນໍາພວກມັນໄປປະຕິບັດ. ເປັນຫຍັງພວກເຂົາຈຶ່ງບໍ່ສາມາດນໍາພວກມັນໄປປະຕິບັດ? ເພາະພວກເຂົາຊື່ນຊົມສະຖານະຫຼາຍເກີນໄປ ແລະ ອຸປະນິໄສຂອງພວກເຂົາກໍອວດດີຫຼາຍເກີນໄປ. ພວກເຂົາຕ້ອງການໂອ້ອວດ ແລະ ເມື່ອພວກເຂົາໄດ້ຮັບສະຖານະ ພວກເຂົາກໍບໍ່ປ່ອຍມັນໄປ, ຍ້ອນຢ້ານວ່າມັນຈະຕົກໄປສູ່ມືຂອງຄົນອື່ນ ແລະ ເຮັດໃຫ້ພວກເຂົາບໍ່ເຫຼືອອຳນາດທີ່ແທ້ຈິງ. ພວກເຂົາຢ້ານທີ່ຈະຖືກຄົນອື່ນປະຖິ້ມ ແລະ ບໍ່ເຄົາລົບເປັນຢ່າງສູງ, ຢ້ານວ່າຄຳເວົ້າຂອງພວກເຂົາຈະບໍ່ມີລິດອຳນາດ ຫຼື ສິດອຳນາດ. ນັ້ນຄືສິ່ງທີ່ພວກເຂົາຢ້ານ. ຄວາມອວດດີຂອງພວກເຂົາໄປໄກສໍ່າໃດ? ພວກເຂົາສູນເສຍຄວາມຮູ້ສຶກຂອງພວກເຂົາ ແລະ ດຳເນີນການໂດຍອຳເພີໃຈ ແລະ ຢ່າງຫຸນຫັນ. ແລ້ວຜົນຕາມມາຄືຫຍັງ? ພວກເຂົາບໍ່ພຽງແຕ່ປະຕິບັດໜ້າທີ່ຂອງພວກເຂົາໄດ້ບໍ່ດີ, ແຕ່ການກະທຳຂອງພວກເຂົາຍັງປະກອບເປັນການລົບກວນ ແລະ ການຂັດຂວາງ ແລະ ພວກເຂົາຖືກປ່ຽນຕຳແໜ່ງ ແລະ ປ່ຽນແທນ. ບອກເຮົາເບິ່ງວ່າ ມີບ່ອນໃດບໍທີ່ຄົນແບບນັ້ນທີ່ມີອຸປະນິໄສແບບນັ້ນຈະເໝາະສົມແກ່ການປະຕິບັດໜ້າທີ່? ເຮົາຢ້ານວ່າບໍ່ວ່າຈະວາງພວກເຂົາໄວ້ຢູ່ໃສກໍຕາມ, ພວກເຂົາຈະບໍ່ປະຕິບັດໜ້າທີ່ຂອງພວກເຂົາຢ່າງຖືກຕ້ອງ. ພວກເຂົາບໍ່ສາມາດຮ່ວມມືກັບຄົນອື່ນ, ດີ ແລ້ວສິ່ງນັ້ນໝາຍຄວາມວ່າພວກເຂົາສາມາດປະຕິບັດໜ້າທີ່ໄດ້ເປັນຢ່າງດີດ້ວຍຕົນເອງບໍ? ບໍ່ແມ່ນຢ່າງແນ່ນອນ. ຖ້າພວກເຂົາປະຕິບັດໜ້າທີ່ຂອງພວກເຂົາດ້ວຍຕົນເອງ, ພວກເຂົາຈະເຖິງກັບຝືນໃຈໜ້ອຍລົງ, ສາມາດດຳເນີນການໂດຍອຳເພີໃຈ ແລະ ຢ່າງຫຸນຫັນຫຼາຍຂຶ້ນ. ບໍ່ວ່າເຈົ້າຈະສາມາດປະຕິບັດໜ້າທີ່ຂອງເຈົ້າໄດ້ດີ ຫຼື ບໍ່ນັ້ນ ບໍ່ແມ່ນເລື່ອງຄວາມຖະໜັດຂອງເຈົ້າ, ຄວາມຍິ່ງໃຫຍ່ໃນຄວາມສາມາດຂອງເຈົ້າ, ຄວາມເປັນມະນຸດຂອງເຈົ້າ, ຄວາມສາມາດຂອງເຈົ້າ ຫຼື ທັກສະຂອງເຈົ້າ; ມັນກ່ຽວກັບວ່າເຈົ້າເປັນຄົນທີ່ຍອມຮັບຄວາມຈິງ ຫຼື ບໍ່ ແລະ ເຈົ້າສາມາດນໍາຄວາມຈິງໄປປະຕິບັດ ຫຼື ບໍ່. ຖ້າເຈົ້າສາມາດນໍາຄວາມຈິງໄປປະຕິບັດ ແລະ ປະຕິບັດຕໍ່ຄົນອື່ນຢ່າງເປັນທຳ, ເຈົ້າກໍສາມາດບັນລຸການຮ່ວມມືຢ່າງກົມກຽວກັບຄົນອື່ນ. ສິ່ງສຳຄັນກໍຄືຄົນໆໜຶ່ງຈະສາມາດປະຕິບັດໜ້າທີ່ຂອງພວກເຂົາໄດ້ດີ ແລະ ບັນລຸການຮ່ວມມືຢ່າງກົມກຽວກັບຄົນອື່ນ ຫຼື ບໍ່, ຢູ່ທີ່ວ່າພວກເຂົາສາມາດຍອມຮັບ ແລະ ເຊື່ອຟັງຄວາມຈິງໄດ້ ຫຼື ບໍ່. ຄວາມສາມາດ, ຂອງປະທານ, ຄວາມຖະໜັດ, ອາຍຸ ແລະ ສິ່ງອື່ນໆຂອງຜູ້ຄົນບໍ່ແມ່ນສິ່ງຫຼັກໆ, ພວກມັນລ້ວນແລ້ວແຕ່ເປັນສິ່ງຮອງລົງມາ. ສິ່ງສຳຄັນທີ່ສຸດກໍຄືການພິຈາລະນາເບິ່ງວ່າຄົນໆໜຶ່ງຮັກຄວາມຈິງ ຫຼື ບໍ່ ແລະ ພວກເຂົາສາມາດປະຕິບັດຄວາມຈິງ ຫຼື ບໍ່. ຫຼັງຈາກທີ່ຮັບຟັງຄຳເທດສະໜາ, ຄົນທີ່ຮັກຄວາມຈິງ ແລະ ສາມາດປະຕິບັດຄວາມຈິງກໍຈະຍອມຮັບວ່າມັນຖືກຕ້ອງ. ໃນຊີວິດຈິງ, ເມື່ອພວກເຂົາພົບກັບຄົນ, ເຫດການ ແລະ ວັດຖຸຕ່າງໆ ພວກເຂົາກໍຈະຈັດຕັ້ງປະຕິບັດຄວາມຈິງເຫຼົ່ານີ້. ພວກເຂົາຈະນໍາຄວາມຈິງໄປປະຕິບັດ, ມັນຈະກາຍມາເປັນຄວາມເປັນຈິງຂອງພວກເຂົາເອງ ແລະ ເປັນສ່ວນໜຶ່ງໃນຊີວິດຂອງພວກເຂົາເອງ. ມັນຈະກາຍມາເປັນເກນ ແລະ ຫຼັກການທີ່ພວກເຂົາປະພຶດຕົນເອງ ແລະ ເຮັດສິ່ງຕ່າງໆ; ມັນຈະກາຍມາເປັນສິ່ງທີ່ພວກເຂົາດຳລົງຊີວິດຕາມ ແລະ ສະແດງອອກ. ເມື່ອຮັບຟັງຄຳເທດສະໜາ, ຄົນທີ່ບໍ່ຮັກຄວາມຈິງກໍຈະຍອມຮັບເຊັ່ນກັນວ່າມັນຖືກຕ້ອງ ແລະ ຄິດວ່າພວກເຂົາເຂົ້າໃຈມັນທັງໝົດ. ພວກເຂົາໄດ້ບັນທຶກຫຼັກຄຳສອນໃນຫົວໃຈຂອງພວກເຂົາ ແລະ ພວກເຂົາໃຊ້ຫຼັກການ ແລະ ເກນຫຍັງເພື່ອພິຈາລະນາສິ່ງໃດໜຶ່ງເມື່ອກຳລັງເຮັດມັນ? ພວກເຂົາພິຈາລະນາສິ່ງຕ່າງໆໂດຍອີງຕາມຜົນປະໂຫຍດຂອງພວກເຂົາຢູ່ສະເໝີ; ພວກເຂົາບໍ່ໄດ້ພິຈາລະນາສິ່ງຕ່າງໆໂດຍໃຊ້ຄວາມຈິງ. ພວກເຂົາຢ້ານວ່າການປະຕິບັດຄວາມຈິງຈະເຮັດໃຫ້ພວກເຂົາລົ້ມເຫຼວ ແລະ ຢ້ານທີ່ຈະຖືກຄົນອື່ນຕັດສິນ ແລະ ດູຖູກ, ຢ້ານທີ່ຈະເສຍໜ້າ. ພວກເຂົາພິຈາລະນາກັບໄປກັບມາ, ຈາກນັ້ນກໍຄິດໄດ້ໃນທີ່ສຸດວ່າ “ຂ້ອຍຈະພຽງແຕ່ປົກປ້ອງສະຖານະ, ຊື່ສຽງ ແລະ ຜົນປະໂຫຍດຂອງຂ້ອຍ, ນີ້ຄືສິ່ງຫຼັກໆ. ເມື່ອໄດ້ຮັບສິ່ງເຫຼົ່ານີ້, ຂ້ອຍກໍຈະພໍໃຈ. ຖ້າບໍ່ໄດ້ຮັບສິ່ງເຫຼົ່ານີ້, ຂ້ອຍກໍຈະບໍ່ມີຄວາມສຸກໃນການປະຕິບັດຄວາມຈິງ ແລະ ບໍ່ຄິດວ່າມັນເຮັດໃຫ້ມີຄວາມສຸກ”. ນີ້ແມ່ນຄົນທີ່ຮັກຄວາມຈິງບໍ? ບໍ່ແມ່ນຢ່າງແນ່ນອນ. ບາງຄົນຈິງຈັງຫຼາຍເມື່ອກຳລັງຮັບຟັງຄຳເທດສະໜາ ແລະ ເຖິງກັບຈົດບັນທຶກ. ທຸກຄັ້ງທີ່ພວກເຂົາໄດ້ຍິນຄຳເວົ້າຫຼັກ ຫຼື ວະລີທີ່ສຳຄັນ, ພວກເຂົາກໍບັນທຶກມັນໃສ່ໜັງສືບັນທຶກ, ແຕ່ບໍ່ໄດ້ໃຊ້ ແລະ ນໍາມັນໄປໃຊ້ຫຼັງຈາກນັ້ນ. ບໍ່ສາມາດເຫັນການປ່ຽນແປງຫຍັງທີ່ເປັນຈິງ ບໍ່ວ່າເວລາຈະຜ່ານໄປດົນສໍ່າໃດກໍຕາມ. ສິ່ງນີ້ເບິ່ງຄືກັບວ່າເປັນຄົນທີ່ຮັກຄວາມຈິງບໍ? ຄົນທີ່ຮັກ ແລະ ເຂົ້າໃຈຄວາມຈິງແມ່ນສາມາດນໍາມັນໄປປະຕິບັດ, ໃນຂະນະທີ່ຄົນທີ່ເຂົ້າໃຈແຕ່ບໍ່ຮັກຄວາມຈິງກໍບໍ່ນໍາມັນໄປປະຕິບັດ. ຕົວບົ່ງຊີ້ທີ່ຍິ່ງໃຫຍ່ທີ່ສຸດທີ່ວ່າຄົນໆໜຶ່ງຮັກຄວາມຈິງ ຫຼື ບໍ່ນັ້ນ ແມ່ນພວກເຂົາສາມາດນໍາມັນໄປປະຕິບັດໄດ້ ຫຼື ບໍ່. ພວກເຈົ້າຄິດວ່າຄົນທີ່ບໍ່ຮັກຄວາມຈິງຈະສາມາດແຍກສິ່ງທີ່ຖືກຕ້ອງຈາກສິ່ງທີ່ບໍ່ຖືກຕ້ອງບໍ? (ພວກເຂົາບໍ່ສາມາດເຮັດໄດ້.) ໃນຄວາມເປັນຈິງແລ້ວ, ພວກເຂົາສາມາດເຮັດໄດ້. ຕົວຢ່າງ: ຖ້າພວກເຂົາມີຄວາມກະລຸນາກັບຄົນໃດໜຶ່ງໃນອະດີດ, ແຕ່ຈາກນັ້ນຄົນນັ້ນກໍລ່ວງເກີນຜົນປະໂຫຍດຂອງພວກເຂົາ, ພວກເຂົາຈະເວົ້າວ່າ “ຄົນນັ້ນບໍ່ມີສາມັນສຳຄັນ. ຂ້ອຍຊ່ວຍພວກເຂົາໃນເມື່ອກ່ອນ ແລະ ຕອນນີ້ພວກເຂົາກໍປະຕິບັດກັບຂ້ອຍແບບນີ້!” ເຈົ້າເຫັນບໍ ພວກເຂົາເວົ້າກ່ຽວກັບຈິດສຳນຶກ ແຕ່ພວກເຂົາໃຊ້ມາດຕະຖານຫຍັງເພື່ອວັດແທກຈິດສຳນຶກຂອງຄົນໆໜຶ່ງ ຫຼື ມັນຖືກຕ້ອງ ແລະ ບໍ່ຖືກຕ້ອງ? ຜູ້ໃດກໍຕາມທີ່ເປັນປະໂຫຍດຕໍ່ພວກເຂົາ ແລະ ຄຳເວົ້າ ຫຼື ການກະທຳໃດກໍຕາມທີ່ເປັນປະໂຫຍດຕໍ່ພວກເຂົາ, ສິ່ງເຫຼົ່ານີ້ຄືສິ່ງທີ່ດີ ໃນຂະນະທີ່ແມ່ນຫຍັງກໍຕາມທີ່ບໍ່ເປັນປະໂຫຍດຕໍ່ພວກເຂົາຄືສິ່ງທີ່ບໍ່ດີ. ນີ້ຄືທັດສະນະຂອງພວກເຂົາເຫັນແກ່ຕົວສໍ່າໃດ. ພວກເຈົ້າຄິດວ່າຄົນປະເພດນີ້ຈະສາມາດຮັບເອົາຄວາມຈິງບໍ? (ບໍ່, ພວກເຂົາບໍ່ສາມາດຮັບໄດ້.) ເປັນຫຍັງຈຶ່ງບໍ່? (ພວກເຂົາບໍ່ສາມາດຮັບເອົາຄວາມຈິງ ເພາະການກະທຳຂອງພວກເຂົາບໍ່ມີຫຼັກການ ແລະ ພວກເຂົາປະຕິບັດຕາມຄວາມຈິງ. ໃນທາງກົງກັນຂ້າມ, ພວກເຂົາເຮັດຕາມຜົນປະໂຫຍດຂອງພວກເຂົາເອງ ແລະ ວາງອຸບາຍສຳລັບພວກເຂົາເອງໃນທຸກດ້ານ.) ຖືກຕ້ອງ. ພວກເຂົາບໍ່ສາມາດຮັບເອົາຄວາມຈິງ. ຄວາມຈິງແມ່ນກຽມໄວ້ສຳລັບຄົນປະເພດໃດ? ມັນກຽມໄວ້ສຳລັບຄົນທີ່ຮັກຄວາມຈິງ ແລະ ສາມາດປະຖິ້ມທຸກສິ່ງເພື່ອຄວາມຈິງ. ຄົນເຫຼົ່ານີ້ຄືຄົນທີ່ສາມາດຮັບເອົາຄວາມຈິງ ແລະ ຄວາມຈິງເປັນຂອງຜູ້ນັ້ນໃນທີ່ສຸດ ແລະ ມອບໃຫ້ແກ່ຄົນນັ້ນ. ມັນໝາຍຄວາມເຖິງຄວາມສາມາດໃນການນໍາຄວາມຈິງໄປປະຕິບັດ ແລະ ການດຳລົງຊີວິດຕາມຄວາມຈິງບໍ່ວ່າຫຍັງກໍຕາມ, ເຖິງແມ່ນວ່າມັນໝາຍເຖິງການເສຍສະຫຼະຜົນປະໂຫຍດສ່ວນຕົວຂອງຕົນເອງ ຫຼື ສິ່ງຕ່າງໆທີ່ຄົນໆໜຶ່ງຮັກທີ່ສຸດ ແລະ ຖວາຍພວກມັນທັງໝົດ. ໃນລັກສະນະນີ້ຈຶ່ງສາມາດຮັບເອົາຄວາມຈິງໄດ້.

ພວກເຈົ້າຄິດວ່າຄົນເຊີດຊູຫຍັງຫຼາຍທີ່ສຸດ? ມັນເປັນຊີວິດຂອງມະນຸດບໍ? (ແມ່ນແລ້ວ.) ໃນຄວາມເປັນຈິງແລ້ວ, ມັນບໍ່ແມ່ນ. ສົມມຸດວ່າເຈົ້າຖືກຂໍໃຫ້ວາງຊີວິດຂອງເຈົ້າໃຫ້ພຣະເຈົ້າ. ເຈົ້າສາມາດປະມັນຖິ້ມບໍ? ສົມມຸດວ່າເຈົ້າຖືກຂໍໃຫ້ຖວາຍຕົນເອງໃຫ້ພຣະເຈົ້າ ແລະ ຕາຍໃນທັນທີ, ເຈົ້າສາມາດເຮັດມັນໄດ້ບໍ? ມີບາງຄົນທີ່ສາມາດເຮັດສິ່ງນີ້ໄດ້. ສະນັ້ນ, ຊີວິດຈຶ່ງບໍ່ແມ່ນສິ່ງສຳຄັນທີ່ສຸດສຳລັບຄົນ, ຍ້ອນບາງຄົນກໍກຽມພ້ອມທີ່ຈະຖວາຍຕົນເອງໃຫ້ພຣະເຈົ້າແທ້ໆ ຫຼື ວາງຊີວິດຂອງພວກເຂົາເອງສຳລັບພຣະເຈົ້າໄດ້ທຸກເວລາ ແລະ ຢູ່ທຸກຫົນແຫ່ງ. ແຕ່ເມື່ອຜົນປະໂຫຍດ ຫຼື ຊື່ສຽງ ແລະ ສະຖານະສ່ວນຕົວຂອງພວກເຂົາເອງມີຄວາມສ່ຽງ, ໂດຍສະເພາະເມື່ອມັນກ່ຽວຂ້ອງກັບອະນາຄົດ ແລະ ໂຊກຊະຕາຂອງພວກເຂົາ, ພວກເຂົາສາມາດນໍາຄວາມຈິງໄປປະຕິບັດ ແລະ ປະຖິ້ມເນື້ອໜັງຂອງພວກເຂົາເອງບໍ? ນີ້ຄືສິ່ງທີ່ເຮັດໄດ້ຢ່າງຫຍຸ້ງຍາກທີ່ສຸດ. ແມ່ນຫຍັງຄືສິ່ງສຳຄັນທີ່ສຸດສຳລັບຄົນໆໜຶ່ງໃນສະຖານະການນີ້? (ຜົນປະໂຫຍດ, ອະນາຄົດ ແລະ ໂຊກຊະຕາຂອງພວກເຂົາ.) ຖືກຕ້ອງ. ມັນບໍ່ແມ່ນຊີວິດ, ແຕ່ເປັນຜົນປະໂຫຍດ, ສະຖານະ, ອະນາຄົດ ແລະ ໂຊກຊະຕາຂອງພວກເຂົາ, ສິ່ງເຫຼົ່ານີ້ເປັນສິ່ງທີ່ຄົນເຊີດຊູ ແລະ ຊື່ນຊົມທີ່ສຸດ. ບາງຄົນທີ່ສາມາດວາງຊີວິດຂອງພວກເຂົາໃຫ້ພຣະເຈົ້າກໍບໍ່ຈຳເປັນຕ້ອງເປັນຄົນທີ່ຮັກຄວາມຈິງ ແລະ ນໍາຄວາມຈິງໄປປະຕິບັດ. ການທີ່ສາມາດວາງຊີວິດຂອງຕົນເອງໃຫ້ພຣະເຈົ້າອາດເປັນພຽງຄຳຂວັນ. ເຈົ້າເວົ້າວ່າເຈົ້າສາມາດຖວາຍຊີວິດຂອງເຈົ້າໃຫ້ພຣະເຈົ້າ, ແຕ່ເຈົ້າສາມາດປ່ອຍຜົນປະໂຫຍດຈາກສະຖານະໄປບໍ? ປ່ອຍຄວາມພາກພູມໃຈໄປບໍ? ອັນໃດແມ່ນເສຍສະຫຼະໄດ້ງ່າຍກວ່າ? (ມັນງ່າຍກວ່າທີ່ຈະເສຍສະຫຼະຊີວິດຂອງຄົນໆໜຶ່ງ.) ແມ່ນແລ້ວ. ເມື່ອບາງຄົນພົບກັບຕົວເລືອກ, ເຖິງແມ່ນວ່າພວກເຂົາສາມາດເສຍສະຫຼະຊີວິດຂອງພວກເຂົາເອງ, ພວກເຂົາກໍບໍ່ສາມາດປະຖິ້ມຜົນປະໂຫຍດຈາກສະຖານະ ຫຼື ປະຕິເສດເສັ້ນທາງທີ່ຜິດພາດຂອງພວກເຂົາເອງ. ສົມມຸດວ່າເຈົ້າຕ້ອງເລືອກລະຫວ່າງເສັ້ນທາງສອງສາຍ. ສາຍໜຶ່ງແມ່ນເສັ້ນທາງຂອງການເປັນຄົນຊື່ສັດ, ການບອກຄວາມຈິງ ແລະ ການເວົ້າສິ່ງທີ່ຢູ່ໃນຫົວໃຈຂອງເຈົ້າ, ການແບ່ງປັນຫົວໃຈຂອງເຈົ້າກັບຄົນອື່ນ ຫຼື ການຍອມຮັບຂໍ້ຜິດພາດຂອງເຈົ້າ ແລະ ການບອກຂໍ້ແທ້ຈິງດັ່ງທີ່ພວກມັນເປັນ, ການສະແດງໃຫ້ຄົນອື່ນເຫັນຄວາມຂີ້ຮ້າຍທີ່ເສື່ອມຊາມຂອງເຈົ້າ ແລະ ການນໍາຄວາມອັບອາຍມາສູ່ຕົວຕົນຂອງເຈົ້າ. ອີກສາຍໜຶ່ງແມ່ນເສັ້ນທາງຂອງການມອບຊີວິດຂອງເຈົ້າເພື່ອເປັນມໍລະນາສັກຂີໃຫ້ກັບພຣະເຈົ້າ ແລະ ການເຂົ້າສູ່ອານາຈັກສະຫວັນເມື່ອເຈົ້າຕາຍ. ເຈົ້າຈະເລືອກສາຍໃດ? ບາງຄົນເວົ້າວ່າ “ຂ້ານ້ອຍເລືອກທີ່ຈະອຸທິດຊີວິດຂອງຂ້ານ້ອຍໃຫ້ກັບພຣະເຈົ້າ. ຂ້ານ້ອຍເຕັມໃຈທີ່ຈະຕາຍເພື່ອພຣະອົງ; ຫຼັງຈາກທີ່ຕາຍແລ້ວ ຂ້ານ້ອຍຈະໄດ້ຮັບລາງວັນຂອງຂ້ານ້ອຍ ແລະ ເຂົ້າສູ່ອານາຈັກສະຫວັນ”. ການວາງຊີວິດຂອງຄົນໆໜຶ່ງໃຫ້ກັບພຣະເຈົ້າສາມາດສຳເລັດໄດ້ໃນການກະຕຸ້ນຢ່າງຂັນແຂງພຽງໜຶ່ງຄັ້ງ, ໂດຍຄົນທີ່ມີຄວາມເດັດດ່ຽວ. ແຕ່ການປະຕິບັດຄວາມຈິງ ແລະ ການເປັນຄົນຊື່ສັດສາມາດສຳເລັດໄດ້ໃນການກະຕຸ້ນນັ້ນບໍ? ມັນບໍ່ສາມາດສຳເລັດໄດ້, ແມ່ນແຕ່ໃນການກະຕຸ້ນສອງຄັ້ງ. ຖ້າເຈົ້າມີຄວາມປະສົງເມື່ອກຳລັງເຮັດບາງສິ່ງ, ເຈົ້າກໍສາມາດເຮັດມັນໄດ້ດີໃນການກະຕຸ້ນພຽງຄັ້ງດຽວ; ແຕ່ໃນການເປັນຄົນຊື່ສັດ, ກໍລະນີດຽວທີ່ເວົ້າຄວາມຈິງໂດຍບໍ່ມີການເວົ້າຕົວະຈະບໍ່ໄດ້ເຮັດໃຫ້ເຈົ້າເປັນຄົນຊື່ສັດເລີຍຢ່າງສົມບູນ. ການເປັນຄົນຊື່ສັດກ່ຽວຂ້ອງກັບການປ່ຽນແປງອຸປະນິໄສຂອງເຈົ້າ ແລະ ສິ່ງນີ້ຈຳເປັນຕ້ອງມີປະສົບການສິບ ຫຼື ຊາວປີ. ເຈົ້າຕ້ອງປະຖິ້ມອຸປະນິໄສທີ່ຫຼອກລວງຂອງເຈົ້າອອກຈາກການເວົ້າຕົວະ ແລະ ການຫຼອກລວງກ່ອນທີ່ເຈົ້າຈະສາມາດຜ່ານມາດຕະຖານພື້ນຖານຂອງການເປັນຄົນຊື່ສັດ. ນີ້ບໍ່ແມ່ນສິ່ງທີ່ຍາກສຳລັບທຸກຄົນບໍ? ມັນຄືຄວາມທ້າທາຍທີ່ໃຫຍ່ຫຼວງ. ຕອນນີ້, ພຣະເຈົ້າຕ້ອງການເຮັດໃຫ້ສົມບູນ ແລະ ຮັບເອົາຄົນກຸ່ມໜຶ່ງ ແລະ ທຸກຄົນທີ່ສະແຫວງຫາຄວາມຈິງຕ້ອງຍອມຮັບການພິພາກສາ ແລະ ການຂ້ຽນຕີ, ການທົດລອງ ແລະ ການຫຼໍ່ຫຼອມ, ຈຸດປະສົງກໍຄືເພື່ອແກ້ໄຂອຸປະນິໄສທີ່ຫຼອກລວງຂອງພວກເຂົາ ແລະ ເຮັດໃຫ້ພວກເຂົາກາຍເປັນຄົນຊື່ສັດ, ຄົນທີ່ຍອມຕໍ່ພຣະເຈົ້າ. ນີ້ບໍ່ແມ່ນສິ່ງທີ່ສາມາດບັນລຸໄດ້ໃນການກະຕຸ້ນຄັ້ງດຽວ; ມັນຈຳເປັນຕ້ອງມີການທົດລອງຫຼາຍຄັ້ງ ແລະ ການຫຼໍ່ຫຼອມຫຼາຍຢ່າງກ່ອນທີ່ພວກເຂົາຈະສາມາດບັນລຸມັນໄດ້. ຖ້າຕອນນີ້ ພຣະເຈົ້າຂໍໃຫ້ເຈົ້າເປັນຄົນຊື່ສັດ ແລະ ເວົ້າສິ່ງຄວາມຈິງ, ສິ່ງທີ່ກ່ຽວຂ້ອງກັບຂໍ້ແທ້ຈິງ ແລະ ອະນາຄົດຂອງເຈົ້າ ແລະ ໂຊກຊະຕາຂອງເຈົ້າ, ຜົນຕາມມາອາດບໍ່ແມ່ນຂໍ້ໄດ້ປຽບຂອງເຈົ້າ, ໂດຍທີ່ຄົນອື່ນອາດບໍ່ເຊີດໜ້າຊູຕາເຈົ້າອີກຕໍ່ໄປ ແລະ ຮູ້ສຶກດ້ວຍຕົວເຈົ້າເອງວ່າຊື່ສຽງຂອງເຈົ້າໄດ້ຖືກທຳລາຍ, ໃນກໍລະນີເຊັ່ນນັ້ນ, ເຈົ້າສາມາດເວົ້າຢ່າງກົງໄປກົງມາ ແລະ ເວົ້າຄວາມຈິງບໍ? ເຈົ້າຍັງສາມາດເປັນຄົນຊື່ສັດບໍ? ນີ້ຄືສິ່ງທີ່ເຮັດໄດ້ຍາກທີ່ສຸດ, ຍາກກວ່າການສະຫຼະຊີວິດຂອງເຈົ້າ. ເຈົ້າອາດເວົ້າວ່າ “ການໃຫ້ຂ້ານ້ອຍເວົ້າຄວາມຈິງຄືຈະເປັນໄປບໍ່ໄດ້. ຂ້ານ້ອຍຈະຕາຍເພື່ອພຣະເຈົ້າດີກວ່າທີ່ຈະເວົ້າຄວາມຈິງ. ຂ້ານ້ອຍບໍ່ຕ້ອງການເປັນຄົນຊື່ສັດເລີຍ. ຂ້ານ້ອຍຈະຕາຍແທນທີ່ຈະໃຫ້ທຸກຄົນດູຖູກຂ້ານ້ອຍ ແລະ ຄິດວ່າຂ້ານ້ອຍເປັນຄົນທຳມະດາ”. ສິ່ງນີ້ສະແດງໃຫ້ເຫັນຫຍັງທີ່ຜູ້ຄົນເຊີດຊູທີ່ສຸດ? ສິ່ງທີ່ຜູ້ຄົນເຊີດຊູທີ່ສຸດແມ່ນສະຖານະ ແລະ ຊື່ສຽງຂອງພວກເຂົາ ນັ້ນກໍຄື ສິ່ງທີ່ຖືກຄວບຄຸມໂດຍອຸປະນິໄສທີ່ຊົ່ວຮ້າຍຂອງພວກເຂົາ. ຊີວິດເປັນຮອງ. ຖ້າສະຖານະການບັງຄັບໃຫ້ພວກເຂົາເຮັດ, ພວກເຂົາກໍຈະຮວບຮວມກຳລັງເພື່ອສະຫຼະຊີວິດຂອງພວກເຂົາ, ແຕ່ສະຖານະ ແລະ ຊື່ສຽງບໍ່ແມ່ນສິ່ງທີ່ປະຖິ້ມໄດ້ງ່າຍໆ. ສຳລັບຄົນທີ່ເຊື່ອໃນພຣະເຈົ້າ, ການສະຫຼະຊີວິດຂອງພວກເຂົາບໍ່ແມ່ນສິ່ງທີ່ສຳຄັນທີ່ສຸດ; ພຣະເຈົ້າຮຽກຮ້ອງໃຫ້ຜູ້ຄົນຍອມຮັບຄວາມຈິງ ແລະ ເປັນຄົນຊື່ສັດຢ່າງແທ້ຈິງທີ່ເວົ້າແມ່ນຫຍັງກໍຕາມທີ່ຢູ່ໃນຫົວໃຈຂອງພວກເຂົາ, ເປີດໃຈ ແລະ ເປີດເຜີຍຕົນເອງໃຫ້ກັບທຸກຄົນ. ນີ້ແມ່ນສິ່ງທີ່ເຮັດໄດ້ງ່າຍບໍ? (ບໍ່, ມັນບໍ່ແມ່ນ) ໃນຄວາມຈິງແລ້ວ, ພຣະເຈົ້າບໍ່ໄດ້ຮຽກຮ້ອງໃຫ້ເຈົ້າສະຫຼະຊີວິດຂອງເຈົ້າ. ພຣະເຈົ້າບໍ່ໄດ້ເປັນຄົນທີ່ມອບຊີວິດຂອງເຈົ້າໃຫ້ກັບເຈົ້າບໍ? ຊີວິດຂອງເຈົ້າຈະມີປະໂຫຍດຫຍັງສຳລັບພຣະເຈົ້າ? ພຣະເຈົ້າບໍ່ໄດ້ຕ້ອງການມັນ. ພຣະອົງຕ້ອງການໃຫ້ເຈົ້າເວົ້າຢ່າງຊື່ສັດ, ເວົ້າວ່າເຈົ້າເປັນຜູ້ໃດ ແລະ ເວົ້າສິ່ງທີ່ເຈົ້າຄິດໃນຫົວໃຈຂອງເຈົ້າ. ເຈົ້າສາມາດເວົ້າສິ່ງເຫຼົ່ານີ້ໄດ້ບໍ? ຢູ່ທີ່ນີ້, ໜ້າວຽກເລີ່ມຫຍຸ້ງຍາກ ແລະ ເຈົ້າອາດເວົ້າ “ຂໍໃຫ້ຂ້ານ້ອຍເຮັດວຽກໜັກ ແລະ ຂ້ານ້ອຍຈະມີກຳລັງທີ່ຈະເຮັດມັນ. ຂໍໃຫ້ຂ້ານ້ອຍເສຍສະຫຼະຊັບສິນທັງໝົດຂອງຂ້ານ້ອຍ ແລະ ຂ້ານ້ອຍກໍສາມາດເຮັດມັນໄດ້. ຂ້ານ້ອຍສາມາດປະຖິ້ມພໍ່ແມ່ຂອງຂ້ານ້ອຍ ແລະ ລູກໆຂອງຂ້ານ້ອຍ, ຄວາມເປັນໄວໜຸ່ມຂອງຂ້ານ້ອຍ, ການແຕ່ງດອງຂອງຂ້ານ້ອຍ ແລະ ອາຊີບຂອງຂ້ານ້ອຍໄດ້ຢ່າງງ່າຍດາຍ. ແຕ່ການເວົ້າສິ່ງທີ່ຢູ່ໃນຫົວໃຈຂອງຂ້ານ້ອຍ, ການເວົ້າຢ່າງຊື່ສັດ, ນັ້ນຄືສິ່ງດຽວທີ່ຂ້ານ້ອຍບໍ່ສາມາດເຮັດໄດ້”. ແມ່ນຫຍັງຄືເຫດຜົນທີ່ເຈົ້າບໍ່ສາມາດເຮັດມັນໄດ້? ເຫດຜົນກໍຄືຫຼັງຈາກທີ່ເຈົ້າເຮັດເຊັ່ນນັ້ນ, ຄົນໃດໜຶ່ງທີ່ຮູ້ຈັກເຈົ້າ ຫຼື ລຶ້ງເຄີຍກັບເຈົ້າຈະເບິ່ງເຈົ້າໃນລັກສະນະທີ່ແຕກຕ່າງອອກໄປ. ພວກເຂົາຈະບໍ່ເທີດທູນເຈົ້າອີກຕໍ່ໄປ. ເຈົ້າຈະເສຍໜ້າ ແລະ ຖືກເຮັດໃຫ້ອັບອາຍຢ່າງສິ້ນເຊີງ ແລະ ຄວາມຊື່ສັດ ແລະ ກຽດສັກສີຂອງເຈົ້າຈະຫາຍໄປເຊັ່ນກັນ. ສະຖານະທີ່ສົ່ງສົງ ແລະ ກຽດສັກສີຂອງເຈົ້າໃນຫົວໃຈຂອງຄົນອື່ນຈະບໍ່ມີອີກຕໍ່ໄປ. ນີ້ຄືເຫດຜົນທີ່ວ່າເປັນຫຍັງໃນສະຖານະການເຊັ່ນນັ້ນ, ບໍ່ວ່າຫຍັງກໍຕາມ ເຈົ້າຈະບໍ່ເວົ້າຄວາມຈິງ. ເມື່ອຜູ້ຄົນພົບພໍ້ສິ່ງນີ້, ມີການສູ້ຮົບໃນຫົວໃຈຂອງພວກເຂົາ ແລະ ເມື່ອການສູ້ຮົບສິ້ນສຸດລົງ, ບາງຄົນກໍທຳລາຍຄວາມຫຍຸ້ງຍາກຂອງພວກເຂົາໃນທີ່ສຸດ, ໃນຂະນະທີ່ຄົນອື່ນຍັງບໍ່ສາມາດທຳລາຍ ແລະ ຍັງຄົງຖືກອຸປະນິໄສທີ່ເສື່ອມຊາມແບບຊາຕານຂອງພວກເຂົາຄວບຄຸມ ແລະ ຖືກຄວບຄຸມໂດຍສະຖານະຂອງພວກເຂົາເອງ, ຊື່ສຽງ ແລະ ສິ່ງທີ່ເອີ້ນວ່າກຽດສັກສີ. ນີ້ຄືຄວາມຫຍຸ້ງຍາກ, ບໍ່ແມ່ນບໍ? ການພຽງແຕ່ເວົ້າຢ່າງຊື່ສັດ ແລະ ການເວົ້າຄວາມຈິງບໍ່ແມ່ນຄວາມສຳເລັດທີ່ຍິ່ງໃຫຍ່ເລີຍ, ແຕ່ວິລະບຸລຸດທີ່ກ້າຫານຫຼາຍຢ່າງ, ຫຼາຍຄົນທີ່ສາບານວ່າຈະອຸທິດ ແລະ ໃຊ້ຊີວິດຂອງພວກເຂົາສຳລັບພຣະເຈົ້າ ແລະ ເສຍສະຫຼະສຳລັບພຣະເຈົ້າ ແລະ ຫຼາຍຄົນທີ່ເວົ້າສິ່ງທີ່ຍິ່ງໃຫຍ່ອະລັງການສຳລັບພຣະເຈົ້າກໍພົບວ່າມັນເປັນໄປບໍ່ໄດ້ທີ່ຈະເຮັດເຊັ່ນນັ້ນ. ເຮົາໝາຍຄວາມວ່າແນວໃດໃນສິ່ງນີ້? ເມື່ອພຣະເຈົ້າຮຽກຮ້ອງໃຫ້ຜູ້ຄົນປະຕິບັດໜ້າທີ່ຂອງພວກເຂົາໃຫ້ດີ, ພຣະອົງບໍ່ໄດ້ຮ້ອງຂໍໃຫ້ພວກເຂົາເຮັດໜ້າວຽກໃນຈຳນວນໃດໜຶ່ງໃຫ້ສຳເລັດ ຫຼື ເຮັດບາກບັ່ນເຮັດສິ່ງໃດໜຶ່ງໃຫ້ສຳເລັດຢ່າງຍິ່ງໃຫຍ່ ຫຼື ບໍ່ໄດ້ໃຫ້ປະຕິບັດກິດຈະການໃດໜຶ່ງທີ່ຍິ່ງໃຫຍ່. ສິ່ງທີ່ພຣະເຈົ້າຮຽກຮ້ອງຈາກຜູ້ຄົນບໍ່ແມ່ນຄວາມສາມາດໃນການເຮັດສຳເລັດໜ້າວຽກຈຳນວນໃດໜຶ່ງ ຫຼື ປະຕິບັດວຽກງານອັນຍິ່ງໃຫຍ່ໃດໜຶ່ງໃຫ້ສຳເລັດ ແລະ ພຣະອົງບໍ່ຕ້ອງການໃຫ້ພວກເຂົາເປັນຜູ້ບຸກເບີກວຽກງານອັນຍິ່ງໃຫຍ່ໃດ. ສິ່ງທີ່ພຣະເຈົ້າຕ້ອງການແມ່ນໃຫ້ຜູ້ຄົນສາມາດເຮັດທຸກຢ່າງທີ່ພວກເຂົາສາມາດເຮັດໄດ້ໃນແບບທີ່ຕິດດິນ ແລະ ດຳລົງຊີວິດໃຫ້ສອດຄ່ອງກັບພຣະທຳຂອງພຣະອົງ. ພຣະເຈົ້າບໍ່ຕ້ອງການໃຫ້ເຈົ້າເປັນຜູ້ຍິ່ງໃຫຍ່ ຫຼື ສູງສົ່ງ ຫຼື ສ້າງປະຕິຫານໃດໆ ແລະ ພຣະອົງບໍ່ຕ້ອງການເຫັນຄວາມປະຫຼາດໃຈທີ່ໜ້າຍິນດີໃນຕົວເຈົ້າ. ພຣະອົງບໍ່ໄດ້ຕ້ອງການສິ່ງດັ່ງກ່າວ. ສິ່ງດຽວທີ່ພຣະເຈົ້າຕ້ອງການກໍຄືໃຫ້ເຈົ້າປະຕິບັດຕາມພຣະທຳຂອງພຣະອົງຢ່າງໜັກແໜ້ນ. ເມື່ອເຈົ້າຮັບຟັງພຣະທຳຂອງພຣະເຈົ້າ, ເຮັດສິ່ງທີ່ເຈົ້າເຂົ້າໃຈ, ປະຕິບັດສິ່ງທີ່ເຈົ້າຢັ່ງຮູ້, ຈື່ສິ່ງທີ່ເຈົ້າໄດ້ຍິນເປັນຢ່າງດີ ແລະ ຫຼັງຈາກນັ້ນ ເມື່ອຮອດເວລາປະຕິບັດ, ໃຫ້ເຮັດຕາມພຣະທຳຂອງພຣະເຈົ້າ. ໃຫ້ພວກມັນກາຍມາເປັນຊີວິດຂອງເຈົ້າ, ຄວາມເປັນຈິງຂອງເຈົ້າ ແລະ ສິ່ງທີ່ເຈົ້າດຳລົງຊີວິດຕາມ. ດັ່ງນັ້ນ, ພຣະເຈົ້າຈຶ່ງຈະພໍໃຈ. ເຈົ້າສະແຫວງຫາຄວາມຍິ່ງໃຫຍ່, ຄວາມມີກຽດ ແລະ ສະຖານະຢູ່ສະເໝີ; ເຈົ້າສະແຫວງຫາຄວາມສູງສົ່ງຢູ່ສະເໝີ. ພຣະເຈົ້າຮູ້ສຶກແນວໃດເມື່ອພຣະອົງເຫັນສິ່ງນີ້? ພຣະອົງກຽດຊັງມັນ ແລະ ພຣະອົງຈະເອົາພຣະອົງເອງອອກຫ່າງຈາກເຈົ້າ. ຍິ່ງເຈົ້າສະແຫວງຫາສິ່ງຕ່າງໆ ເຊັ່ນ: ຄວາມຍິ່ງໃຫຍ່; ຄວາມສະຫງ່າງາມ ແລະ ການຢູ່ເໜືອກວ່າຄົນອື່ນ, ມີຊື່ສຽງ, ໂດດເດັ່ນ ແລະ ເປັນທີ່ຈົດຈຳ, ພຣະເຈົ້າກໍ່ຍິ່ງພົບວ່າເຈົ້າໜ້າກຽດຊັງສ່ຳນັ້ນ. ຖ້າເຈົ້າບໍ່ໄຕ່ຕອງກ່ຽວກັບຕົວເອງ ແລະ ກັບໃຈ, ພຣະເຈົ້າກໍ່ຈະກຽດຊັງເຈົ້າ ແລະ ປະຖິ້ມເຈົ້າ. ຫຼີກລ່ຽງຈາກການເປັນຄົນທີ່ພຣະເຈົ້າພົບວ່າໜ້າກຽດຊັງ; ເປັນຄົນທີ່ພຣະເຈົ້າຮັກ. ແລ້ວຄົນໆໜຶ່ງຈະສາມາດບັນລຸຄວາມຮັກຂອງພຣະເຈົ້າໄດ້ແນວໃດ? ໂດຍການຍອມຮັບຄວາມຈິງຢ່າງເຊື່ອຟັງ, ການຢືນຢູ່ໃນຕຳແໜ່ງຂອງສິ່ງຖືກສ້າງ, ການຍຶດໝັ້ນພຣະທຳຂອງພຣະເຈົ້າຢ່າງໜັກແໜ້ນ, ການປະຕິບັດໜ້າທີ່ຂອງຕົນຢ່າງເໝາະສົມ, ການເປັນຄົນຊື່ສັດ ແລະ ການດຳລົງຊີວິດຕາມລັກສະນະຂອງມະນຸດ. ນີ້ແມ່ນພຽງພໍ, ພຣະເຈົ້າຈະພໍໃຈ. ຜູ້ຄົນຕ້ອງແນ່ໃຈວ່າຈະບໍ່ຖືຄວາມທະເຍີທະຍານ ຫຼື ສ້າງຄວາມບັນເທີງໃຫ້ກັບຄວາມຝັນທີ່ວ່າງເປົ່າ, ສະແຫວງຫາຊື່ສຽງ, ຜົນປະໂຫຍດ ແລະ ສະຖານະ ຫຼື ໂດດເດັ່ນຈາກຝູງຊົນ. ຍິ່ງໄປກວ່ານັ້ນ ພວກເຂົາຕ້ອງບໍ່ພະຍາຍາມເປັນຄົນທີ່ມີຄວາມຍິ່ງໃຫຍ່ ຫຼື ຍອດມະນຸດ, ຢູ່ເໜືອກວ່າໃນບັນດາມະນຸດ ແລະ ເຮັດໃຫ້ຄົນອື່ນນະມັດສະການພວກເຂົາ. ນັ້ນແມ່ນຄວາມປາຖະໜາຂອງຄວາມເປັນມະນຸດທີ່ເສື່ອມຊາມ ແລະ ມັນແມ່ນເສັ້ນທາງຂອງຊາຕານ; ພຣະເຈົ້າບໍ່ຊ່ວຍຄົນເຊັ່ນນັ້ນໃຫ້ລອດພົ້ນ. ຖ້າຜູ້ຄົນຍັງສະແຫວງຫາຊື່ສຽງ, ຜົນປະໂຫຍດ ແລະ ສະຖານະຢ່າງຕໍ່ເນື່ອງໂດຍບໍ່ກັບໃຈ, ກໍ່ບໍ່ມີທາງຮັກສາພວກເຂົາໄດ້ ແລະ ກໍ່ມີຜົນຮັບດຽວເທົ່ານັ້ນ: ການຖືກໂຍນຖິ້ມ. ມື້ນີ້, ຖ້າພວກເຈົ້າກັບໃຈໄດ້ໄວ ມັນກໍຍັງມີເວລາ; ແຕ່ເມື່ອມື້ນັ້ນມາຮອດທີ່ພຣະເຈົ້າເຮັດພາລະກິດຂອງພຣະອົງຈົນສຳເລັດ ແລະ ໄພພິບັດເລີ່ມຮຸນແຮງຂຶ້ນ, ແລ້ວເຈົ້າກໍຈະບໍ່ມີໂອກາດອີກຕໍ່ໄປ. ເມື່ອເວລານັ້ນມາຮອດ, ຄົນທີ່ສະແຫວງຫາຊື່ສຽງ, ຜົນປະໂຫຍດ ແລະ ສະຖານະ ແຕ່ປະຕິເສດຢ່າງດື້ດ້ານທີ່ຈະກັບໃຈ, ກໍຈະຖືກໂຍນຖິ້ມ. ພວກເຈົ້າຕ້ອງຊັດເຈນກ່ຽວກັບພາລະກິດຂອງພຣະເຈົ້າຈະຊ່ວຍຄົນປະເພດໃດໃຫ້ລອດພົ້ນ ແລະ ຄວາມໝາຍໃນຄວາມລອດພົ້ນຂອງພຣະອົງແມ່ນຫຍັງ. ພຣະເຈົ້າຂໍໃຫ້ຄົນມາຢູ່ຕໍ່ໜ້າພຣະອົງ, ຮັບຟັງພຣະທຳຂອງພຣະອົງ, ຍອມຮັບຄວາມຈິງ, ປະຖິ້ມອຸປະນິໄສທີ່ເສື່ອມຊາມຂອງພວກເຂົາ ແລະ ປະຕິບັດດັ່ງທີ່ພຣະເຈົ້າເວົ້າ ແລະ ສັ່ງການ. ສິ່ງນີ້ໝາຍເຖິງການດຳລົງຊີວິດຕາມພຣະທຳຂອງພຣະອົງ, ເຊິ່ງຢູ່ກົງກັນຂ້າມກັບແນວຄິດຂອງພວກເຂົາເອງ, ຈິນຕະນາການ ແລະ ປັດຊະຍາຊົ່ວຮ້າຍ ຫຼື ການສະແຫວງຫາ “ຄວາມສຸກ” ຂອງມະນຸດ. ຜູ້ໃດກໍຕາມທີ່ບໍ່ຮັບຟັງພຣະທຳຂອງພຣະເຈົ້າ ຫຼື ຍອມຮັບຄວາມຈິງ, ແຕ່ຍັງໃຊ້ຊີວິດຕາມປັດຊະຍາຂອງຊາຕານ ແລະ ດ້ວຍອຸປະນິໄສທີ່ຊົ່ວຮ້າຍໂດຍບໍ່ກັບໃຈ, ຄົນປະເພດນີ້ແມ່ນບໍ່ສາມາດຖືກພຣະເຈົ້າຊ່ວຍໃຫ້ລອດພົ້ນໄດ້. ເຈົ້າຕິດຕາມພຣະເຈົ້າ, ແຕ່ແນ່ນອນ ສິ່ງນີ້ຍັງເປັນເພາະພຣະເຈົ້າໄດ້ເລືອກເຈົ້າ, ແຕ່ແມ່ນຫຍັງຄືຄວາມໝາຍຂອງການທີ່ພຣະເຈົ້າເລືອກເຈົ້າ? ມັນແມ່ນເພື່ອປ່ຽນເຈົ້າໃຫ້ກາຍເປັນຄົນທີ່ໄວ້ໃຈໃນພຣະເຈົ້າ, ຄົນທີ່ຕິດຕາມພຣະເຈົ້າຢ່າງແທ້ຈິງ, ຄົນທີ່ສາມາດປະຖິ້ມທຸກສິ່ງສຳລັບພຣະເຈົ້າ ແລະ ຄົນທີ່ສາມາດຕິດຕາມຫົນທາງຂອງພຣະເຈົ້າ; ຄົນທີ່ລອກຄາບອຸປະນິໄສທີ່ຊົ່ວຮ້າຍຂອງພວກເຂົາ, ບໍ່ຕິດຕາມຊາຕານ ຫຼື ດຳລົງຊີວິດພາຍໃຕ້ອຳນາດຂອງມັນອີກຕໍ່ໄປ. ຖ້າເຈົ້າຕິດຕາມພຣະເຈົ້າ ແລະ ປະຕິບັດໜ້າທີ່ຂອງເຈົ້າໃນເຮືອນຂອງພຣະອົງແຕ່ລະເມີດຄວາມຈິງໃນທຸກດ້ານ ແລະ ບໍ່ປະຕິບັດ ຫຼື ມີປະສົບການຕາມພຣະທຳຂອງພຣະອົງ, ບາງເທື່ອກໍເຖິງກັບຕໍ່ຕ້ານພຣະອົງ, ເຈົ້າຈະສາມາດຖືກພຣະເຈົ້າຍອມຮັບໄດ້ບໍ? ບໍ່ໄດ້ຢ່າງແນ່ນອນ. ເຮົາໝາຍຄວາມວ່າແນວໃດໃນສິ່ງນີ້? ການປະຕິບັດໜ້າທີ່ບໍ່ແມ່ນສິ່ງທີ່ຫຍຸ້ງຍາກແທ້ໆ ຫຼື ມັນບໍ່ໄດ້ເປັນເລື່ອງຍາກທີ່ຈະເຮັດຢ່າງເຫຼື້ອມໃສ ແລະ ໃນມາດຕະຖານທີ່ສາມາດຍອມຮັບໄດ້. ເຈົ້າບໍ່ຈຳເປັນຕ້ອງເສຍສະຫຼະຊີວິດຂອງເຈົ້າ ຫຼື ເຮັດຫຍັງທີ່ພິເສດ ຫຼື ຫຍຸ້ງຍາກ, ເຈົ້າພຽງແຕ່ຕ້ອງປະຕິບັດຕາມພຣະທຳ ແລະ ຄຳສັ່ງຂອງພຣະເຈົ້າຢ່າງຊື່ສັດ ແລະ ຢ່າງໝັ້ນຄົງ, ໂດຍບໍ່ໃສ່ແນວຄິດຂອງເຈົ້າເອງ ຫຼື ດຳເນີນກິດຈະການຂອງເຈົ້າເອງ, ແຕ່ຍ່າງໃນເສັ້ນທາງທີ່ສະແຫວງຫາຄວາມຈິງ. ຖ້າຜູ້ຄົນສາມາດເຮັດສິ່ງນີ້ໄດ້, ພວກເຂົາກໍມີລັກສະນະຂອງມະນຸດໂດຍພື້ນຖານ. ເມື່ອພວກເຂົາເຊື່ອຟັງພຮະເຈົ້າຢ່າງແທ້ຈິງ ແລະ ກາຍມາເປັນຄົນທີ່ຊື່ສັດ, ພວກເຂົາຈະມີລັກສະນະຂອງມະນຸດຢ່າງແທ້ຈິງ.

ວັນທີ 25 ມີຖຸນາ 2019


ຫຼັກການທີ່ຄົນໆໜຶ່ງຄວນມີໃນການປະພຶດຕົນເອງ

ຄົນທີ່ເຊື່ອໃນພຣະເຈົ້າຕ້ອງຍ່າງໃນເສັ້ນທາງແຫ່ງຄວາມເຊື່ອຕາມພຣະທຳຂອງພຣະເຈົ້າ ແລະ ຂໍ້ຮຽກຮ້ອງຂອງພຣະອົງ. ຜູ້ເຊື່ອຕ້ອງປະພຶດຕົນຕາມຄວາມຈິງ. ຖ້າຄົນບໍ່ມີຄວາມຈິງ ແລະ ໃຊ້ຊີວິດຕາມປັດຊະຍາຂອງຊາຕານ, ໃນທີ່ສຸດແລ້ວນັ້ນພວກເຂົາຈະບໍ່ບັນລຸຜົນຮັບ ຫຼື ຈຸດຈົບທີ່ດີ. ມີພຽງແຕ່ພຣະທຳຂອງພຣະເຈົ້າທີ່ເປັນຄວາມຈິງຕະຫຼອດການ ແລະ ບໍ່ປ່ຽນແປງ. ຖ້າຜູ້ເຊື່ອບໍ່ໃຊ້ຊີວິດຕາມພຣະທຳຂອງພຣະເຈົ້າ ຫຼື ປະພຶດຕົນຕາມຄວາມຈິງ, ແລ້ວພວກເຂົາກໍຍິ່ງຕາບອດຫຼາຍກວ່າຄົນທີ່ຢູ່ໃນໂລກ, ຕາບອດຢ່າງສິ້ນຫວັງ. ຫຼາຍຄົນທີ່ບັນລຸຄວາມສຳເລັດບາງຢ່າງໃນຂົງເຂດໃດໜຶ່ງໃນໂລກທີ່ບໍ່ແມ່ນສາດສະໜາ ແລະ ກາຍມາມີຊື່ສຽງກໍເຮັດໃຫ້ຫົວຂອງພວກເຂົາຄຸມເຄືອໂດຍຊື່ສຽງ ແລະ ໂຊກຊະຕາ ແລະ ພວກເຂົາເລີ່ມເຊີດໜ້າຊູຕາຕົນເອງ. ໃນຄວາມເປັນຈິງແລ້ວ, ການຊົມເຊີຍ, ການຍົກຍ້ອງ, ການຢືນຢັນ ແລະ ການເຫັນດີເຫັນພ້ອມທີ່ຄົນອື່ນໃຫ້ແກ່ເຈົ້າເປັນພຽງກຽດຊົ່ວຄາວ. ພວກມັນບໍ່ໄດ້ເປັນຕົວແທນໃຫ້ຊີວິດ ຫຼື ພວກມັນບໍ່ໄດ້ໝາຍຄວາມແມ່ນແຕ່ໜ້ອຍດຽວວ່າຄົນໆໜຶ່ງກຳລັງຍ່າງໃນເສັ້ນທາງທີ່ຖືກຕ້ອງ. ພວກເຂົາເປັນພຽງກຽດ ແລະ ສະຫງ່າລາສີຊົ່ວຄາວເທົ່ານັ້ນ. ແມ່ນຫຍັງຄືສະຫງ່າລາສີເຫຼົ່ານີ້? ພວກມັນເປັນຈິງ ຫຼື ຫວ່າງເປົ່າ? (ຫວ່າງເປົ່າ.) ພວກມັນເປັນຄືກັບດາວຕົກ, ພວກມັນວາບຂຶ້ນສັ້ນໆ ແລະ ຫາຍໄປ. ຫຼັງຈາກທີ່ຄົນໄດ້ຮັບສະຫງ່າລາສີ, ກຽດ, ການສັນລະເສີນ, ຄວາມດີຄວາມຊອບ ແລະ ການຍົກຍ້ອງເຫຼົ່ານັ້ນ, ພວກເຂົາຍັງຕ້ອງກັບຄືນໄປສູ່ຊີວິດທີ່ເປັນຈິງ ແລະ ໃຊ້ຊີວິດຕາມທີ່ພວກເຂົາຄວນເຮັດ. ບາງຄົນບໍ່ສາມາດເຫັນສິ່ງນີ້ ແລະ ປາດຖະໜາໃຫ້ສິ່ງເຫຼົ່ານີ້ຢູ່ກັບພວກເຂົາຕະຫຼອດໄປ, ເຊິ່ງບໍ່ເປັນຈິງ. ຜູ້ຄົນປາດຖະໜາທີ່ຈະໃຊ້ຊີວິດໃນສະພາບແວດລ້ອມ ແລະ ບັນຍາກາດປະເພດນີ້ ຍ້ອນວ່າມັນເຮັດໃຫ້ພວກເຂົາຮູ້ສຶກແນວໃດ; ພວກເຂົາຕ້ອງການມີຄວາມສຸກກັບຄວາມຮູ້ສຶກນີ້ຕະຫຼອດໄປ. ຖ້າພວກເຂົາບໍ່ສາມາດມີຄວາມສຸກກັບມັນໄດ້, ຈາກນັ້ນພວກເຂົາກໍເລີ່ມຕົ້ນຍ່າງໃນເສັ້ນທາງທີ່ບໍ່ຖືກຕ້ອງ. ບາງຄົນໃຊ້ວິທີການທີ່ຫຼາກຫຼາຍ ເຊັ່ນ: ການດື່ມ ແລະ ການເສບຕິດຢາ ເພື່ອເຮັດໃຫ້ພວກເຂົາເອງມຶນຊາ: ນີ້ຄືວິທີການທີ່ມະນຸດທີ່ໃຊ້ຊີວິດໃນໂລກຂອງຊາຕານຮັບມືກັບຊື່ສຽງ ແລະ ໂຊກຊະຕາ. ຫຼັງຈາກທີ່ຄົນໆໜຶ່ງກາຍມາມີຊື່ສຽງ ແລະ ໄດ້ຮັບສະຫງ່າລາສີບາງຢ່າງ, ພວກເຂົາກໍມີແນວໂນ້ມທີ່ຈະສູນເສຍທິດທາງຂອງພວກເຂົາ ແລະ ພວກເຂົາບໍ່ຮູ້ວ່າພວກເຂົາຄວນເຮັດແນວໃດ ແລະ ພວກເຂົາບໍ່ຄວນເຮັດຫຍັງ. ພວກເຂົາໄດ້ຕັດຂາດຈາກໂລກຄວາມເປັນຈິງ ແລະ ບໍ່ສາມາດກັບມາສູ່ໂລກຄວາມເປັນຈິງໄດ້, ນີ້ຄືສິ່ງທີ່ອັນຕະລາຍ. ພວກເຈົ້າເຄີຍຢູ່ໃນສະພາວະດັ່ງກ່າວ ຫຼື ສະແດງພຶດຕິກຳດັ່ງກ່າວບໍ? (ແມ່ນ.) ແມ່ນຫຍັງເຮັດໃຫ້ເກີດສິ່ງນີ້? ມັນເປັນເພາະຜູ້ຄົນມີອຸປະນິໄສທີ່ເສື່ອມຊາມ. ພວກເຂົາໄຮ້ປະໂຫຍດເກີນໄປ, ອວດດີເກີນໄປ, ພວກເຂົາບໍ່ສາມາດຢືນຍັດຕໍ່ການລໍ້ລວງ ຫຼື ການຍົກຍ້ອງ ແລະ ພວກເຂົາບໍ່ສະແຫວງຫາຄວາມຈິງ ຫຼື ເຂົ້າໃຈມັນ. ພວກເຂົາຄິດວ່າພວກເຂົາບໍ່ຄືກັບໃຜພຽງແຕ່ຍ້ອນຄວາມສຳເລັດ ຫຼື ສະຫງ່າລາສີເລັກໆນ້ອຍໆທີ່ພວກເຂົາໄດ້ຮັບ; ພວກເຂົາຄິດວ່າພວກເຂົາໄດ້ກາຍມາເປັນຄົນຍິ່ງໃຫຍ່ ຫຼື ສຸດຍອດມະນຸດ. ພວກເຂົາຄິດວ່າມັນຈະເປັນອາຊະຍາກຳທີ່ບໍ່ເຊີດໜ້າຊູຕາຕົນເອງເມື່ອຢູ່ຕໍ່ໜ້າຊື່ສຽງ, ໂຊກຊະຕາ ແລະ ສະຫງ່າລາສີທັງໝົດນີ້. ຄົນທີ່ບໍ່ເຂົ້າໃຈຄວາມຈິງກໍມີແນວໂນ້ມທີ່ຈະເຊີດໜ້າຊູຕາຕົນເອງຢູ່ຕະຫຼອດເວລາ ຫຼື ຢູ່ທຸກຫົນແຫ່ງ. ເມື່ອພວກເຂົາເລີ່ມເຊີດໜ້າຊູຕາຕົນເອງ, ມັນເປັນເລື່ອງງ່າຍສຳລັບພວກເຂົາບໍທີ່ຈະກັບມາສູ່ໂລກຄວາມເປັນຈິງ? (ບໍ່.) ຄົນທີ່ມີຄວາມສຳນຶກເລັກໆນ້ອຍໆບໍ່ໄດ້ເຊີດໜ້າຊູຕາຕົນເອງໂດຍບໍ່ມີເຫດຜົນ. ເມື່ອພວກເຂົາຍັງບໍ່ບັນລຸຫຍັງເທື່ອ, ບໍ່ມີຫຍັງໃຫ້ນໍາສະເໜີ ແລະ ບໍ່ມີຜູ້ໃດໃນກຸ່ມທີ່ໃຫ້ຄວາມສົນໃຈກັບພວກເຂົາ, ພວກເຂົາກໍບໍ່ສາມາດເຊີດໜ້າຊູຕາຕົນເອງ ເຖິງແມ່ນວ່າພວກເຂົາຕ້ອງການເຮັດ. ພວກເຂົາອາດອວດດີ ແລະ ຫຼົງຕົນເອງໜ້ອຍໜຶ່ງ ຫຼື ພວກເຂົາອາດຮູ້ສຶກວ່າພວກເຂົາຂ້ອນຂ້າງມີພອນສະຫວັນ ແລະ ດີກວ່າຄົນອື່ນ, ແຕ່ພວກເຂົາບໍ່ມີແນວໂນ້ມທີ່ຈະເຊີດໜ້າຊູຕາຕົນເອງ. ຜູ້ຄົນເຊີດໜ້າຊູຕາຕົນເອງພາຍໃຕ້ສະຖານະການຫຍັງ? ເມື່ອຄົນອື່ນຍົກຍ້ອງພວກເຂົາສຳລັບຄວາມສຳເລັດບາງຢ່າງ. ພວກເຂົາຄິດວ່າພວກເຂົາດີກວ່າຄົນອື່ນ, ຄົນອື່ນທຳມະດາ ແລະ ບໍ່ໂດດເດັ່ນ, ມີພຽງແຕ່ພວກເຂົາທີ່ມີສະຖານະ ແລະ ບໍ່ໄດ້ຢູ່ໃນປະເພດດຽວກັນ ຫຼື ລະດັບດຽວກັນກັບຄົນອື່ນ, ພວກເຂົາຢູ່ສູງກວ່າຄົນອື່ນ. ນີ້ຄືວິທີການທີ່ພວກເຂົາເຮັດໃຫ້ຕົນເອງອວດອົ່ງທະນົງຕົວ. ນອກຈາກນັ້ນພວກເຂົາຄິດວ່າຕົນເອງມີຄວາມຊອບທຳໃນຄວາມຄິດເຫັນສູງສົ່ງທີ່ພວກເຂົາມີຕໍ່ຕົນເອງ. ພວກເຂົາຄິດຫາສິ່ງນີ້ໄດ້ແນວໃດ? ສິ່ງທີ່ພວກເຂົາເຊື່ອກໍຄື “ຂ້ອຍມີຈຸດແຂງ, ຄວາມສາມາດ ແລະ ສະໝອງທີ່ເປັນເອກະລັກ ແລະ ຂ້ອຍເຕັມໃຈທີ່ຈະສະແຫວງຫາຄວາມຈິງ. ຕອນນີ້ຂ້ອຍໄດ້ສຳເລັດບາງສິ່ງບາງຢ່າງ, ຂ້ອຍໄດ້ສ້າງຊື່ສຽງສຳລັບຕົນເອງ ແລະ ຊື່ສຽງ ແລະ ຄຸນຄ່າຂອງຂ້ອຍກໍສູງກວ່າຄົນອື່ນ. ສະນັ້ນ, ຂ້ອຍຈຶ່ງໂດດເດັ່ນຈາກບັນດາຝູງຊົນຢ່າງແນ່ນອນ ແລະ ເປັນຄົນທີ່ທຸກຄົນເທີດທູນ, ສະນັ້ນມັນຈຶ່ງຖືກທີ່ຂ້ອຍຈະເຊີດໜ້າຊູຕາຕົນເອງ”. ນີ້ຄືສິ່ງທີ່ພວກເຂົາຄິດໃນຄວາມຄິດຂອງພວກເຂົາ ແລະ ໃນທີ່ສຸດແລ້ວມັນກໍກາຍມາເປັນສິ່ງທີ່ຄາດຫວັງ ແລະ ມາດຕະຖານທີ່ພວກເຂົາຄວນເຊີດໜ້າຊູຕາຕົນເອງ. ພວກເຂົາເຊື່ອວ່ານີ້ເປັນສິ່ງທີ່ຖືກຕ້ອງ ແລະ ມີເຫດຜົນໂດຍບໍ່ຕ້ອງຕັ້ງຄຳຖາມ. ຖ້າພວກເຂົາບໍ່ເຊີດໜ້າຊູຕາຕົນເອງ, ພວກເຂົາກໍຮູ້ສຶກບໍ່ສົມດຸນ, ຄືກັບວ່າພວກເຂົາກຳລັງດ້ອຍຄ່າຕົນເອງ ແລະ ບໍ່ໃຊ້ຊີວິດຕາມການເຫັນດີເຫັນພ້ອມຂອງຄົນອື່ນ ແລະ ດ້ວຍເຫດນັ້ນພວກເຂົາຈຶ່ງຄິດວ່າມັນເປັນເລື່ອງທຳມະຊາດທີ່ຈະເຊີດໜ້າຊູຕາຕົນເອງ. ແມ່ນຫຍັງຄືຜົນຕາມມາຂອງການເຊີດໜ້າຊູຕາຕົນເອງ? (ພວກເຂົາຈະບໍ່ເຮັດວຽກກັບຄົນອື່ນໄດ້ດີອີກຕໍ່ໄປ ແລະ ຕ້ອງການເຮັດສິ່ງຕ່າງໆຕາມວິທີທາງຂອງພວກເຂົາເອງ.) ນີ້ຄືແງ່ມຸມໜຶ່ງໃນພຶດຕິກຳຂອງພວກເຂົາ. ມີຫຍັງອີກ? (ພວກເຂົາບໍ່ມີພື້ນຖານໃນຄວາມເປັນຈິງອີກຕໍ່ໄປ, ພວກເຂົາບໍ່ສະແຫວງຫາຄວາມກ້າວໜ້າໃນຂົງເຂດວຽກງານຂອງພວກເຂົາອີກຕໍ່ໄປ ແລະ ພວກເຂົາອາໄສສິ່ງທີ່ພວກເຂົາມີໃຫ້ນໍາສະເໜີຫຼາຍເກີນໄປ.) (ພວກເຂົາປະຕິເສດທີ່ຈະຍອມຕໍ່ສະຖານະການທີ່ພວກເຂົາບໍ່ມັກ.) ເປັນຫຍັງພວກເຂົາຈຶ່ງປະຕິເສດທີ່ຈະຍອມ? ພວກເຂົາສາມາດຍອມກ່ອນໜ້ານີ້ບໍ? (ພວກເຂົາບໍ່ມີຫົນທາງທີ່ຈະອວດດີກ່ອນໜ້ານີ້ ແລະ ສາມາດຄວບຄຸມ ແລະ ຍັບຢັ້ງຕົນເອງ, ສະນັ້ນພວກເຂົາຈຶ່ງສາມາດຍອມໄດ້ໃນຂອບເຂດໃດໜຶ່ງ. ແຕ່ຕອນນີ້ພວກເຂົາຮູ້ສຶກວ່າພວກເຂົາມີຫົນທາງ ແລະ ຄຸນສົມບັດ ແລະ ພວກເຂົາແຕກຕ່າງຈາກຄົນອື່ນ, ສະນັ້ນພວກເຂົາຈຶ່ງຄິດວ່າພວກເຂົາສາມາດກຳນົດເງື່ອນໄຂຂອງພວກເຂົາເອງ ແລະ ປະຕິເສດທີ່ຈະຍອມ.) ພວກເຂົາຮູ້ສຶກວ່າພວກເຂົາແຕກຕ່າງຈາກຄົນທີ່ພວກເຂົາເປັນກ່ອນໜ້ານີ້, ພວກເຂົາມີສະຖານະ, ເປັນທີ່ຮູ້ຈັກດີ ແລະ ບໍ່ຄວນຍອມຄົນອື່ນງ່າຍໆ. ຖ້າພວກເຂົາຍອມ, ມັນກໍຈະບໍ່ເໝາະສົມກັບສະຖານະຂອງພວກເຂົາ ແລະ ພວກເຂົາຈະບໍ່ໄດ້ໃຊ້ຊີວິດຢ່າງເໝາະສົມກັບຊື່ສຽງຂອງພວກເຂົາ. ພວກເຂົາຮູ້ສຶກວ່າພວກເຂົາມີສິດທີ່ຈະເວົ້າວ່າ “ບໍ່” ແລະ ສິດປະຕິເສດທີ່ຈະຍອມຄົນອື່ນ. ແມ່ນຫຍັງຄືພຶດຕິກຳອື່ນໆທີ່ພວກເຂົາສະແດງອອກ? (ຖ້າສະຖານະການຂອງພວກເຂົາເລີ່ມຮ້າຍແຮງ, ພວກເຂົາອາດເຖິງກັບກາຍມາເປັນໂປໂລທີ່ເວົ້າວ່າ “ເຮົາໄດ້ຕໍ່ສູ່ຢ່າງກ້າຫານ, ເຮົາໄດ້ສຳເລັດການແຂ່ງຂັນ, ເຮົາໄດ້ຕັ້ງໝັ້ນໃນຄວາມເຊື່ອ: ຈາກນີ້ເປັນຕົ້ນໄປ ມີການຈັດກຽມມົງກຸດແຫ່ງຄວາມຊອບທຳໄວ້ໃຫ້ກັບເຮົາແລ້ວ” (2 ຕີໂມທຽວ 4:7-8) ແລະ ເລີ່ມເຈລະຈາເງື່ອນໄຂຕ່າງໆກັບພຣະເຈົ້າ, ລືມວ່າພວກເຂົາເປັນສິ່ງຖືກສ້າງ.) ພວກເຂົາລືມວ່າພວກເຂົາແມ່ນໃຜ. ພວກເຈົ້າຄິດວ່າມັນເປັນເລື່ອງດີບໍທີ່ຄົນໆໜຶ່ງຈະເຊີດໜ້າຊູຕາຕົນເອງ? (ບໍ່.) ບໍ່, ແລ້ວເປັນຫຍັງຄົນຈຶ່ງເຊີດໜ້າຊູຕາຕົນເອງ? (ຍ້ອນອຸປະນິໄສຊົ່ວຮ້າຍທີ່ຢູ່ພາຍໃນພວກເຂົາ.) ການມີອຸປະນິໄສຊົ່ວຮ້າຍເປັນສິ່ງທີ່ຫຼີກລ່ຽງບໍ່ໄດ້ ແລະ ນີ້ຄືຮາກເງົ້າຂອງບັນຫາຢ່າງແນ່ນອນ. ມີເຫດຜົນຫຍັງອີກ? ພວກເຮົາມາເວົ້າກ່ຽວກັບເຫດຜົນທີ່ເປັນຈິງກັນເທາະ. (ຄົນໃຫ້ຄວາມສຳຄັນຫຼາຍເກີນໄປກັບຄວາມສຳເລັດຂອງພວກເຂົາ, ປະຕິບັດຕໍ່ພວກມັນຄືກັບວ່າແມ່ນຊີວິດແທ້ໆ. ສະນັ້ນ, ພວກເຂົາຈຶ່ງປິຕິຍິນດີໃນຄວາມສຳເລັດຂອງພວກເຂົາຢູ່ສະເໝີ ແລ້ວພາໄປສູ່ສະພາວະອີ່ມອົກອີ່ມໃຈ ເຊິ່ງພວກເຂົາບໍ່ສາມາດຫຼົບໜີໄດ້.) ນີ້ຄືປະເດັນສຳຄັນຂອງເລື່ອງດັ່ງກ່າວ. ມັນກ່ຽວຂ້ອງກັບສິ່ງທີ່ຄົນສະແຫວງຫາ ແລະ ປາດຖະໜາຫາໃນຫົວໃຈຂອງພວກເຂົາ, ພ້ອມທັງເສັ້ນທາງທີ່ພວກເຂົາເລືອກຍ່າງ. ຫຼາຍຄົນເຊື່ອວ່າພວກເຂົາມີວຸດທິພາວະຕາບໃດທີ່ພວກເຂົາສາມາດປະຕິບັດໜ້າວຽກປະຈຳບາງຢ່າງ ແລະ ສຳເລັດໜ້າທີ່ບາງຢ່າງທີ່ຮຽກຮ້ອງໃຫ້ມີຄວາມຮູ້ຄວາມຊຳນານທາງເຕັກນິກ. ຍິ່ງວຽກງານຂອງພວກເຂົາມີທັກສະ, ດີເລີດ ແລະ ສຳເລັດຫຼາຍສໍ່າໃດ, ມັນກໍຍິ່ງພິສູດວ່າພວກເຂົາມີຄວາມເປັນຈິງ, ພວກເຂົາຮັກພຣະເຈົ້າ ແລະ ພວກເຂົາເຊື່ອຟັງພຣະອົງ. ພວກເຂົາພິຈາລະນາວ່ານີ້ຄືຊີວິດຂອງພວກເຂົາ. ເມື່ອເປັນເຊັ່ນນັ້ນ, ພວກເຂົາກໍເທີດທູນມັນຢ່າງແນ່ນອນ ແລະ ສະແຫວງຫາມັນຄືກັບວ່າເປັນເປົ້າໝາຍໃນຊີວິດຂອງພວກເຂົາ, ແຕ່ເປົ້າໝາຍ ແລະ ທິດທາງຂອງພວກເຂົາບໍ່ຖືກຕ້ອງ ເຊັ່ນດຽວກັນກັບເສັ້ນທາງຂອງພວກເຂົາ. ຍິ່ງໄປກວ່ານັ້ນ, ໃນລະດັບຮາກເງົ້າຂອງເລື່ອງນັ້ນ ຄວາມເຂົ້າໃຈຂອງຄົນກ່ຽວກັບຊີວິດ, ການສະແຫວງຫາຄວາມຈິງ ແລະ ຄວາມໝາຍຂອງການມີຄວາມເປັນຈິງແຫ່ງຄວາມຈິງແມ່ນມີຂໍ້ບົກຜ່ອງ. ເມື່ອຄວາມເຂົ້າໃຈຂອງຜູ້ຄົນມີຂໍ້ບົກຜ່ອງ, ຄວາມຮູ້ ແລະ ການປະເມີນບາງຢ່າງໂດຍພື້ນຖານຂອງພວກເຂົາກໍຕ້ອງມີຂໍ້ບົກຜ່ອງເຊັ່ນກັນ. ຖ້າຄວາມເຂົ້າໃຈຂອງເຈົ້າມີຂໍ້ບົກຜ່ອງ, ສິ່ງທີ່ເຈົ້າສະແຫວງຫາກໍຕ້ອງມີຂໍ້ບົກຜ່ອງເຊັ່ນກັນ. ຜົນຕາມມາກໍຄືເສັ້ນທາງທີ່ເຈົ້າເລືອກແມ່ນມີບັນຫາຢ່າງແນ່ນອນ ແລະ ທິດທາງ ແລະ ເປົ້າໝາຍໃນຊີວິດຂອງເຈົ້າກໍມີຂໍ້ບົກຜ່ອງເຊັ່ນກັນ.

ທຸກຄົນຮູ້ວ່າມັນບໍ່ແມ່ນສິ່ງທີ່ດີທີ່ຄົນໆໜຶ່ງຈະເຊີດໜ້າຊູຕາຕົນເອງ ພຽງແຕ່ເພາະພວກເຂົາສາມາດບັນລຸຜົນຮັບບາງຢ່າງໃນໜ້າທີ່ຂອງພວກເຂົາ. ສະນັ້ນເປັນຫຍັງຄົນຈຶ່ງຍັງມີແນວໂນ້ມຈະເຊີດໜ້າຊູຕາຕົນເອງ? ສ່ວນໜຶ່ງກໍເນື່ອງຈາກຄວາມອວດດີ ແລະ ຄວາມເຮັດພໍຜິວເຜີນຂອງຜູ້ຄົນ. ມີເຫດຜົນອື່ນອີກບໍ? (ມັນເປັນເພາະຄົນບໍ່ໄດ້ສຳນຶກວ່າພຣະເຈົ້າເປັນຜູ້ທີ່ນໍາພາພວກເຂົາໃຫ້ບັນລຸຜົນຮັບເຫຼົ່ານີ້. ພວກເຂົາຈຶ່ງຄິດວ່າພວກເຂົາສົມຄວນໄດ້ຮັບຄວາມໄວ້ວາງໃຈທັງໝົດ ແລະ ມີຫົນທາງ. ໃນຄວາມເປັນຈິງແລ້ວ ຖ້າບໍ່ມີພາລະກິດຂອງພຣະເຈົ້າ ຄົນກໍບໍ່ສາມາດເຮັດຫຍັງໄດ້, ແຕ່ພວກເຂົາບໍ່ສາມາດເຂົ້າໃຈມັນໄດ້.) ປະໂຫຍກນີ້ຖືກຕ້ອງ ແລະ ມັນຍັງເປັນໃຈກາງຂອງບັນຫາອີກດ້ວຍ. ຖ້າຄົນບໍ່ຮູ້ຈັກພຣະເຈົ້າ ແລະ ບໍ່ມີພຣະວິນຍານບໍລິສຸດໃຫ້ສ່ອງແສງສະຫວ່າງແກ່ພວກເຂົາ, ພວກເຂົາກໍຈະຄິດຢູ່ສະເໝີວ່າຕົນເອງມີຄວາມສາມາດເຮັດທຸກຢ່າງ. ສະນັ້ນຖ້າພວກເຂົາມີຫົນທາງ, ພວກເຂົາກໍສາມາດກາຍມາເປັນຄົນອວດດີ ແລະ ເຊີດໜ້າຊູຕາຕົນເອງ. ພວກເຈົ້າສາມາດຮູ້ສຶກເຖິງການຊີ້ນໍາຂອງພຣະເຈົ້າ ແລະ ແສງສະຫວ່າງຂອງພຣະວິນຍານບໍລິສຸດບໍໃນລະຫວ່າງທີ່ປະຕິບັດໜ້າທີ່ຂອງເຈົ້າ? (ແມ່ນແລ້ວ). ຖ້າເຈົ້າສາມາດຮູ້ສຶກເຖິງພາລະກິດຂອງພຣະວິນຍານບໍລິສຸດ ແຕ່ຍັງຄິດຫາຕົວເຈົ້າເອງເອງຢ່າງສູງສົ່ງ ແລະ ຄິດວ່າເຈົ້າມີຄວາມເປັນຈິງ, ແລ້ວແມ່ນຫຍັງກຳລັງເກີດຂຶ້ນໃນທີ່ນີ້? (ເມື່ອການທີ່ພວກເຮົາປະຕິບັດໜ້າທີ່ຂອງພວກເຮົາໄດ້ເກີດໝາກຜົນບາງຢ່າງ, ພວກເຮົາຄິດວ່າເຄິ່ງໜຶ່ງຂອງຊື່ສຽງຄວາມສຳເລັດເປັນຂອງພຣະເຈົ້າ ແລະ ເຄິ່ງໜຶ່ງເປັນຂອງພວກເຮົາ. ພວກເຮົາຂະຫຍາຍການຮ່ວມມືຂອງພວກເຮົາໄປສູ່ຂອບເຂດທີ່ບໍ່ຈຳກັດ, ຄິດວ່າບໍ່ມີຫຍັງສຳຄັນກວ່າການຮ່ວມມືຂອງພວກເຮົາ ແລະ ແສງສະຫວ່າງຂອງພຣະເຈົ້າຈະບໍ່ສາມາດເປັນໄປໄດ້ຖ້າປາສະຈາກການຮ່ວມມືນັ້ນ). ແລ້ວເປັນຫຍັງພຣະເຈົ້າຈຶ່ງສ່ອງແສງສະຫວ່າງໃຫ້ກັບເຈົ້າ? ພຣະເຈົ້າຈະສາມາດສ່ອງແສງສະຫວ່າງໃຫ້ຄົນອື່ນເຊັ່ນກັນບໍ? (ແມ່ນແລ້ວ). ເມື່ອພຣະເຈົ້າສ່ອງແສງສະຫວ່າງໃຫ້ກັບຄົນໃດໜຶ່ງ, ມັນກໍແມ່ນໂດຍຄວາມກະລຸນາຂອງພຣະເຈົ້າ. ແລ້ວແມ່ນຫຍັງຄືການຮ່ວມມືເລັກໆນ້ອຍໆໃນສ່ວນຂອງເຈົ້າ? ມັນເປັນສິ່ງທີ່ເຈົ້າສົມຄວນໄດ້ຮັບຊື່ສຽງບໍ ຫຼື ມັນເປັນໜ້າທີ່ ແລະ ຄວາມຮັບຜິດຊອບຂອງເຈົ້າບໍ? (ມັນເປັນໜ້າທີ່ ແລະ ຄວາມຮັບຜິດຊອບຂອງພວກຂ້ານ້ອຍ). ເມື່ອເຈົ້າຮັບຮູ້ວ່າມັນເປັນໜ້າທີ່ ແລະ ຄວາມຮັບຜິດຊອບຂອງເຈົ້າ, ແລ້ວເຈົ້າຕ້ອງມີຊຸດຄວາມຄິດທີ່ຖືກຕ້ອງ ແລະ ຈະບໍ່ຄິດທີ່ພະຍາຍາມເອົາຊື່ສຽງຈາກສິ່ງນັ້ນ. ຖ້າເຈົ້າຄິດຢູ່ສະເໝີວ່າ “ນີ້ຄືການປະກອບສ່ວນຂອງຂ້ອຍ ຢູ່ສະເໝີ. ແສງສະຫວ່າງຂອງພຣະເຈົ້າຈະເປັນໄປໄດ້ບໍຖ້າບໍ່ມີການຮ່ວມມືຂອງຂ້ອຍ? ໜ້າວຽກນີ້ຈຳເປັນຕ້ອງມີການຮ່ວມມືຂອງມະນຸດ; ການຮ່ວມມືຂອງພວກເຮົາເປັນສ່ວນໃຫຍ່ໃນຄວາມສຳເລັດນີ້”, ແລ້ວເຈົ້າກໍເຂົ້າໃຈຜິດ. ເຈົ້າຈະສາມາດຮ່ວມມືໄດ້ແນວໃດ ຖ້າພຣະວິນຍານບໍລິສຸດບໍ່ໄດ້ສ່ອງແສງສະຫວ່າງໃຫ້ກັບເຈົ້າ ແລະ ຖ້າບໍ່ມີຜູ້ໃດໂອ້ລົມຫຼັກການແຫ່ງຄວາມຈິງກັບເຈົ້າ? ເຈົ້າຈະບໍ່ຮູ້ຈັກສິ່ງທີ່ພຣະເຈົ້າຮຽກຮ້ອງ ຫຼື ເຈົ້າຈະບໍ່ຮູ້ເສັ້ນທາງແຫ່ງການປະຕິບັດ. ເຖິງແມ່ນວ່າເຈົ້າຕ້ອງການເຊື່ອຟັງພຣະເຈົ້າ ແລະ ຮ່ວມມື, ເຈົ້າຈະບໍ່ຮູ້ວ່າຈະເຮັດແນວໃດ. “ການຮ່ວມມື” ຂອງເຈົ້ານີ້ບໍ່ແມ່ນພຽງຄຳເວົ້າທີ່ວ່າງເປົ່າບໍ? ຖ້າບໍ່ມີການຮ່ວມມືທີ່ແທ້ຈິງ, ເຈົ້າກໍພຽງແຕ່ເຮັດຕາມແນວຄິດຂອງເຈົ້າເອງ, ເຊິ່ງໃນກໍລະນີນັ້ນ ໜ້າທີ່ທີ່ເຈົ້າປະຕິບັດຈະສາມາດບັນລຸມາດຕະຖານໄດ້ບໍ? ບໍ່ໄດ້ຢ່າງແນ່ນອນ, ເຊິ່ງບົ່ງບອກເຖິງບັນຫາທີ່ເປັນຢູ່. ບັນຫາແມ່ນຫຍັງ? ບໍ່ວ່າບຸກຄົນໜຶ່ງຈະປະຕິບັດໜ້າທີ່ຫຍັງກໍຕາມ, ບໍ່ວ່າພວກເຂົາຈະບັນລຸຜົນ, ປະຕິບັດໜ້າທີ່ຂອງພວກເຂົາຕາມມາດຕະຖານ ແລະ ຮັບເອົາການຮອງຮັບຂອງພຣະເຈົ້າ ຫຼື ບໍ່ ແມ່ນຂຶ້ນກັບການກະທຳຂອງພຣະເຈົ້າ. ເຖິງແມ່ນວ່າເຈົ້າປະຕິບັດຄວາມຮັບຜິດຊອບ ແລະ ໜ້າທີ່ຂອງເຈົ້າ, ຖ້າພຣະເຈົ້າບໍ່ເຮັດພາລະກິດ, ຖ້າພຣະເຈົ້າບໍ່ສ່ອງແສງສະຫວ່າງ ແລະ ຊີ້ນໍາເຈົ້າ, ແລ້ວເຈົ້າກໍຈະບໍ່ຮູ້ຈັກເສັ້ນທາງຂອງເຈົ້າ, ທິດທາງຂອງເຈົ້າ ຫຼື ເປົ້າໝາຍຂອງເຈົ້າ. ໃນທີ່ສຸດແລ້ວແມ່ນຫຍັງຈະເກີດຂຶ້ນຈາກສິ່ງນັ້ນ? ຫຼັງຈາກທີ່ເຮັດວຽກໜັກຕະຫຼອດເວລາເຫຼົ່ານັ້ນ, ເຈົ້າຈະບໍ່ໄດ້ປະຕິບັດໜ້າທີ່ຂອງເຈົ້າຢ່າງຖືກຕ້ອງ ຫຼື ເຈົ້າຈະບໍ່ໄດ້ຮັບຄວາມຈິງ ຫຼື ຊີວິດ, ມັນລ້ວນແລ້ວແຕ່ສູນເປົ່າ. ສະນັ້ນ, ການທີ່ໜ້າທີ່ຂອງເຈົ້າຖືກປະຕິບັດຈົນບັນລຸມາດຕະຖານ, ການອົບຮົມສັ່ງສອນອ້າຍເອື້ອຍນ້ອງຂອງເຈົ້າ ແລະ ການຮັບເອົາການຮອງຮັບຂອງພຣະເຈົ້າລ້ວນແລ້ວແຕ່ຂຶ້ນກັບພຣະເຈົ້າ! ຜູ້ຄົນພຽງແຕ່ສາມາດເຮັດສິ່ງເຫຼົ່ານີ້ທີ່ພວກເຂົາສາມາດເຮັດເປັນການສ່ວນຕົວ, ສິ່ງທີ່ພວກເຂົາຄວນເຮັດ ແລະ ສິ່ງທີ່ຢູ່ພາຍໃນສັກກະຍາພາບໂດຍທຳມະຊາດຂອງພວກເຂົາ, ບໍ່ມີຫຍັງອີກ. ໃນທີ່ສຸດແລ້ວນັ້ນ, ການປະຕິບັດໜ້າທີ່ຂອງເຈົ້າໃນລັກສະນະທີ່ມີປະສິດທິພາບແມ່ນຂຶ້ນກັບການຊີ້ນໍາຈາກພຣະທຳຂອງພຣະເຈົ້າ ແລະ ແສງສະຫວ່າງ ແລະ ການນໍາພາຂອງພຣະວິນຍານບໍລິສຸດ; ມີແຕ່ເມື່ອນັ້ນ ເຈົ້າຈຶ່ງຈະສາມາດເຂົ້າໃຈຄວາມຈິງ ແລະ ສຳເລັດການຝາກຝັງຂອງພຣະເຈົ້າຕາມເສັ້ນທາງທີ່ພຣະເຈົ້າໄດ້ມອບໃຫ້ກັບເຈົ້າ ແລະ ຫຼັກການທີ່ພຣະອົງໄດ້ກຳນົດໄວ້. ສິ່ງນີ້ແມ່ນຄວາມກະລຸນາ ແລະ ພອນຂອງພຣະເຈົ້າ ແລະ ຖ້າຜູ້ຄົນບໍ່ສາມາດເຫັນສິ່ງນີ້ໄດ້, ພວກເຂົາກໍຕາບອດ. ບໍ່ວ່າເຮືອນຂອງພຣະເຈົ້າຈະເຮັດວຽກງານໃນລັກສະນະໃດກໍຕາມ, ຜົນຮັບຄວນເປັນແນວໃດ? ສ່ວນໜຶ່ງກໍຄວນເປັນການເປັນພະຍານໃຫ້ພຣະເຈົ້າ ແລະ ເຜີຍແຜ່ຂ່າວປະເສີດຂອງພຣະເຈົ້າ, ໃນຂະນະທີ່ອີກສ່ວນຄວນເປັນການອົບຮົມສັ່ງສອນ ແລະ ການນໍາຜົນປະໂຫຍດມາສູ່ອ້າຍເອື້ອຍນ້ອງ. ວຽກງານຂອງເຮືອນຂອງພຣະເຈົ້າຄວຮບັນລຸຜົນຮັບໃນທັງສອງຂົງເຂດ. ໃນເຮືອນຂອງພຣະເຈົ້າ ບໍ່ວ່າເຈົ້າຈະປະຕິບັດໜ້າທີ່ຫຍັງກໍຕາມ, ເຈົ້າສາມາດບັນລຸຜົນຮັບໂດຍບໍ່ມີການຊີ້ນໍາຂອງພຣະເຈົ້າບໍ? ບໍ່ໄດ້ຢ່າງແນ່ນອນ. ມັນສາມາດເວົ້າໄດ້ວ່າຖ້າບໍ່ມີການຊີ້ນໍາຂອງພຣະເຈົ້າ, ສິ່ງທີ່ເຈົ້າເຮັດກໍໄຮ້ປະໂຫຍດເປັນຢ່າງຍິ່ງ. ຕະຫຼອດປີທີ່ຜ່ານໄປ ເມື່ອພວກເຈົ້າສືບຕໍ່ປະຕິບັດໜ້າທີ່ຂອງພວກເຈົ້າ, ຍິ່ງພວກເຈົ້າປະຕິບັດໜ້າທີ່ເຫຼົ່ານີ້ຫຼາຍສໍ່າໃດ, ພວກເຈົ້າກໍຍິ່ງຍັບເຂົ້າໃກ້ຂໍ້ຮຽກຮ້ອງຂອງພຣະເຈົ້າຫຼາຍຂຶ້ນ, ພວກເຈົ້າກໍຍິ່ງເຂົ້າໃຈເຈດຕະນາຂອງພຣະອົງຫຼາຍຂຶ້ນ ແລະ ພວກເຈົ້າກໍຍິ່ງກຳແໜ້ນຫຼັກການຕ່າງໆໄດ້ຫຼາຍຂຶ້ນ. ຈະບັນລຸທຸກສິ່ງນີ້ໄດ້ແນວໃດ? (ໂດຍການຊີ້ນໍາຂອງພຣະເຈົ້າ.) ຖ້າບໍ່ມີການຊີ້ນໍາຂອງພຣະເຈົ້າ ແລະ ແສງສະຫວ່າງຂອງພຣະວິນຍານບໍລິສຸດ, ຜູ້ຄົນຈະສາມາດ “ປະກອບສ່ວນ” ຫຍັງໄດ້ແທ້ໆ? ສ່ວນໜຶ່ງໃນ “ການປະກອບສ່ວນ” ຂອງພວກເຂົາຄືຈິນຕະນາການຂອງມະນຸດ. ບາງຄັ້ງຄົນກໍປະຕິບັດໜ້າທີ່ຕາມຈິນຕະນາການຂອງພວກເຂົາເອງ ແລ້ວຄິດວ່າໂດຍການເຮັດເຊັ່ນນັ້ນ ພວກເຂົາຈະສາມາດເປັນພະຍານໃຫ້ພຣະເຈົ້າ. ເຖິງຢ່າງໃດກໍຕາມ, ຜົນຮັບແມ່ນກົງກັນຂ້າມ. ສິ່ງທີ່ພວກເຂົາສ້າງຂຶ້ນບໍ່ພຽງແຕ່ລົ້ມເຫຼວໃນການບັນລຸຜົນທີ່ປາດຖະໜາໄວ້ໃນການເປັນພະຍານໃຫ້ພຣະເຈົ້າ, ແຕ່ກົງກັນຂ້າມປາກົດວ່າມັນບໍ່ເປັນຈິງ ແລະ ບໍ່ແມ່ນຂອງແທ້, ເປັນພຽງຜົນຜະລິດຈາກຈິນຕະນາການ ແລະ ການປັ້ນແຕ່ງຂອງມະນຸດເທົ່ານັ້ນ, ເຊິ່ງເຮັດໃຫ້ພຣະເຈົ້າເສຍກຽດທີ່ສຸດ. ອີກສ່ວນໜຶ່ງຄືແນວຄິດຂອງມະນຸດ. ຄົນມັກທີ່ຈະເຮັດໂດຍອີງໃສ່ແນວຄິດຂອງພວກເຂົາເອງ ແລະ ເຊື່ອວ່າແນວຄິດຂອງພວກເຂົາສອດຄ່ອງກັບຄວາມຈິງ. ເມື່ອພວກເຂົາເຮັດຕາມແນວຄິດຂອງພວກເຂົາ, ພວກເຂົາຄິດວ່າພວກເຂົາໄດ້ຮັບການເຫັນດີເຫັນພ້ອມຈາກຄົນອື່ນ ແລະ ກຳລັງຖວາຍສະຫງ່າລາສີໃຫ້ແກ່ພຣະເຈົ້າ. ຜົນຕາມມາກໍຄືພວກເຂົາເຮັດຫຼາຍສິ່ງໂດຍອີງໃສ່ແນວຄິດຂອງພວກເຂົາເອງ ແລະ ພວກເຂົາບໍ່ພຽງແຕ່ລົ້ມເຫຼວໃນການບັນລຸຜົນທີ່ປາດຖະໜາໄວ້ໃນການເປັນພະຍານໃຫ້ພຣະເຈົ້າ; ແຕ່ກົງກັນຂ້າມ, ພວກເຂົານໍາພາຄົນອື່ນຢ່າງຜິດໆໃຫ້ຍອມຮັບວ່າແນວຄິດເຫຼົ່ານີ້ເປັນຄວາມຈິງ. ສິ່ງນີ້ບໍ່ພຽງແຕ່ຫ້າມບໍ່ໃຫ້ພວກເຂົາເຊື່ອຟັງພຣະເຈົ້າ, ແຕ່ມັນຍັງພາໃຫ້ເກີດຄວາມເຂົ້າໃຈຜິດ, ການສົງໄສ, ການປະນາມ ແລະ ການໝິ່ນປະໝາດພຣະເຈົ້າອີກດ້ວຍ. ສິ່ງເຫຼົ່ານີ້ຄືຜົນຕາມມາຂອງການເຮັດຕາມແນວຄິດຂອງຕົນເອງ ແລະ ການເຜີຍແຜ່ແນວຄິດເຫຼົ່ານີ້. ເມື່ອຄົນຂາດຄວາມເຂົ້າໃຈກ່ຽວກັບຄວາມຈິງ, ພວກເຂົາກໍອາໄສຈິນຕະນາການ ແລະ ແນວຄິດຕ່າງໆເພື່ອຊີ້ນໍາການກະທຳຂອງພວກເຂົາ. ນອກຈາກຈິນຕະນາການ ແລະ ແນວຄິດຕ່າງໆແລ້ວ, ອີກແງ່ມຸມໜຶ່ງຂອງສິ່ງທີ່ຄົນ “ປະກອບສ່ວນ” ຄືຄວາມຮູ້ຂອງມະນຸດ. ຫຼັງຈາກທີ່ໄດ້ຮັບຊຸດຄວາມຮູ້ທີ່ອຸດົມສົມບູນໃນຂົງເຂດທີ່ແຕກຕ່າງກັນແລ້ວ, ພວກເຂົາໄດ້ໃຊ້ຄວາມຮູ້ຂອງພວກເຂົາເພື່ອປະເມີນຂໍ້ຮຽກຮ້ອງຂອງພຣະເຈົ້າ, ຈິນຕະນາການວ່າຄວາມຈິງແມ່ນຫຍັງ ແລະ ຕັດສິນດ້ວຍຕົນເອງວ່າຈະປະຕິບັດໜ້າທີ່ຂອງພວກເຂົາ ແລະ ເຮັດເຈດຕະນາຂອງພຣະເຈົ້າໃຫ້ສຳເລັດໄດ້ແນວໃດ. ແມ່ນຫຍັງຄືຜົນຮັບຂອງການກະທຳດັ່ງກ່າວ? ພວກມັນຂັດແຍ່ງກັບເຈດຕະນາຂອງພຣະເຈົ້າຢ່າງແນ່ນອນ, ເພາະຄວາມຮູ້ຂອງມະນຸດຂັດກັບຄວາມຈິງ ແລະ ຕໍ່ຕ້ານຄວາມຈິງ. ເມື່ອຄົນປະຕິບັດໜ້າທີ່ຂອງພວກເຂົາໂດຍອີງໃສ່ຄວາມຮູ້ຂອງມະນຸດ, ມັນຈະສ້າງສະຖານະການປະເພດໃດໃນຄຣິສຕະຈັກ? ຄົນຈະເລີ່ມເຄົາລົບບູຊາຄວາມຮູ້ ແລະ ປຽບທຽບກັນເພື່ອເບິ່ງວ່າຜູ້ໃດມີຄວາມຮູ້ຫຼາຍກວ່າ, ຜູ້ໃດໄດ້ອ່ານໜັງສືຫຼາຍກວ່າ ຫຼື ຜູ້ໃດມີຄຸນວຸດທິການສຶກສາສູງກວ່າ. ສິ່ງເຫຼົ່ານີ້ຄືປະເພດທີ່ພວກເຂົາມັກປຽບທຽບ. ເມື່ອສະຖານະການດັ່ງກ່າວເກີດຂຶ້ນພາຍໃນຄຣິສຕະຈັກ, ສິ່ງນີ້ກ່ຽວຂ້ອງຫຍັງກັບການທີ່ຜູ້ຄົນໃຊ້ຄວາມຮູ້ຂອງມະນຸດເພື່ອຮັບໃຊ້ ແລະ ເປັນພະຍານໃຫ້ພຣະເຈົ້າບໍ? ບໍ່ກ່ຽວຂ້ອງຢ່າງແນ່ນອນ. ແມ່ນຫຍັງຄືຜົນຕາມມາຂອງການໃຊ້ຄວາມຮູ້ເພື່ອປະຕິບັດໜ້າທີ່ຂອງຄົນໆໜຶ່ງ ແລະ ເປັນພະຍານໃຫ້ພຣະເຈົ້າ? ສິ່ງນີ້ພາໃຫ້ເກີດຄວາມມັກໃນຄວາມຮັກຂອງມະນຸດຫຼາຍກວ່າການຮັກໃນຄວາມຈິງ, ບ່ຽງເບນຄວາມສົນໃຈຂອງຄົນໄປສູ່ເສັ້ນທາງຂອງການສະແຫວງຫາຄວາມຮູ້ຂອງມະນຸດ. ມັນບໍ່ຖືກຕ້ອງ ແລະ ເຮັດໃຫ້ຄົນໆໜຶ່ງຫັນເຫຈາກຫົນທາງທີ່ແທ້ຈິງໂດຍສິ້ນເຊີງ. ບໍ່ວ່າຈະໂດຍການໃຊ້ຈິນຕະນາການ, ແນວຄິດ ຫຼື ຄວາມຮູ້ຂອງມະນຸດເພື່ອເປັນພະຍານໃຫ້ພຣະເຈົ້າ ແລະ ຮັບໃຊ້ພຣະອົງ ຫຼື ບໍ່, ບໍ່ມີສິ່ງໃດໃນວິທີການເຫຼົ່ານີ້ທີ່ສາມາດບັນລຸຜົນຮັບທີ່ປາດຖະໜາໄວ້ໃນການຊ່ວຍໃຫ້ຜູ້ຄົນຮູ້ຈັກ ແລະ ຊ່ວຍຟັງພຣະເຈົ້າ. ໃນທາງກົງກັນຂ້າມ, ພວກມັນສາມາດຂັດຂວາງຜູ້ຄົນຈາກການຫັນມາຫາພຣະເຈົ້າໄດ້ຢ່າງງ່າຍດາຍ. ສະນັ້ນ, ການໃຊ້ຈິນຕະນາການ, ແນວຄິດ ຫຼື ຄວາມຮູ້ຂອງມະນຸດເພື່ອເປັນພະຍານໃຫ້ພຣະເຈົ້າລ້ວນແລ້ວແຕ່ເປັນປະເພດການຕໍ່ຕ້ານພຣະເຈົ້າ. ສິ່ງນີ້ລົບກວນ ແລະ ຂັດຂວາງພາລະກິດຂອງພຣະເຈົ້າ ແລະ ພຣະອົງບໍ່ຮອງຮັບການກະທຳເຫຼົ່ານັ້ນ.

ຈິນຕະນາການຂອງມະນຸດ, ແນວຄິດ ແລະ ຄວາມຮູ້ລ້ວນແລ້ວແຕ່ເປັນແງ່ມຸມໃນຂອບເຂດຄວາມຄິດ. ຢ່າງໜຶ່ງທີ່ອີງໃສ່ການກະທຳຂອງມະນຸດກໍຄືຄວາມຄິດ ແລະ ມຸມມອງມະນຸດ, ໃນຂະນະທີ່ອີກຢ່າງແມ່ນອຸປະນິໄສທີ່ເສື່ອມຊາມຂອງມະນຸດ ເຊິ່ງເຮັດບົດບາດທີ່ສຳຄັນຫຼາຍ. ຖ້າຄົນບໍ່ເຂົ້າໃຈຄວາມຈິງ, ບໍ່ຮູ້ຈັກຕົນເອງ, ບໍ່ຍອມຮັບຄວາມຈິງ, ບໍ່ປະຕິບັດຄວາມຈິງ ແລະ ບໍ່ສາມາດຍອມຕໍ່ພຣະເຈົ້າ ແລະ ຄວາມຈິງໄດ້, ແລ້ວພວກເຂົາຈະອີງການປະຕິບັດໜ້າທີ່ຂອງພວກເຂົາໃສ່ຫຍັງ? ພວກເຂົາກຳລັງເຮັດຕາມຄວາມອວດດີ, ຄວາມຫຼອກລວງ, ຄວາມຊົ່ວຮ້າຍ, ຄວາມຊົ່ວຊ້າ ແລະ ຄວາມຫົວດື້ຂອງພວກເຂົາ, ເຊິ່ງລ້ວນແລ້ວແຕ່ເປັນແງ່ມຸມໃນອຸປະນິໄສທີ່ເສື່ອມຊາມຂອງພວກເຂົາ. ແມ່ນຫຍັງຄືຜົນຕາມມາຂອງການປະຕິບັດໜ້າທີ່ຂອງພວກເຂົາໂດຍອີງໃສ່ອຸປະນິໄສທີ່ເສື່ອມຊາມເຫຼົ່ານີ້. (ຄົນບໍ່ສາມາດໃຫ້ການຮ່ວມມືຢ່າງກົມກຽວກັບຄົນອື່ນ ແລະ ຍັງສາມາດລົບກວນ ແລະ ຂັດຂວາງວຽກງານໃນຄຣິສຕະຈັກອີກດ້ວຍ.) ຜົນຕາມມາເຫຼົ່ານີ້ຄວນເປັນທີ່ຮູ້ຈັກ. ທຸກຄົນເຮັດຕາມທີ່ພວກເຂົາພໍໃຈ, ບໍ່ປະຕິບັດຄວາມຈິງ. ແຕ່ລະຄົນກໍເຮັດຕາມວິທີທາງຂອງພວກເຂົາເອງ, ກະທຳດ້ວຍຄວາມແຕກແຍກ ແລະ ສ້າງການລົບກວນ ແລະ ການຂັດຂວາງ. ໜ້າວຽກທີ່ສາມາດດຳເນີນການໄດ້ດີກໍເລີ່ມວຸ້ນວາຍ ແລະ ບໍ່ເປັນລະບົບລະບຽບ. ສິ່ງນີ້ບໍ່ໄດ້ແຕກຕ່າງຫຍັງຈາກວິທີການເຮັດສິ່ງຕ່າງໆໃນບັນດາຜູ້ບໍ່ເຊື່ອເລີຍ. ໃນຄ້າຍຂອງຊາຕານ, ບໍ່ວ່າຈະໃນສັງຄົມ ຫຼື ແວດວົງເຈົ້າໜ້າທີ່, ແມ່ນຫຍັງຄືບັນຍາກາດທີ່ພົບເຫັນໄດ້ທົ່ວໄປ? ການປະຕິບັດຫຍັງໂດ່ງດັງ? ພວກເຈົ້າຄວນມີຄວາມເຂົ້າໃຈບາງຢ່າງກ່ຽວກັບສິ່ງເຫຼົ່ານີ້. ແມ່ນຫຍັງຄືຫຼັກການ ແລະ ແນວທາງສຳລັບການກະທຳຂອງພວກເຂົາ? ແຕ່ລະຄົນກໍເປັນກົດໝາຍໃຫ້ພວກເຂົາເອງ; ແຕ່ລະຄົນກໍເຮັດຕາມວິທີທາງຂອງພວກເຂົາເອງ. ພວກເຂົາເຮັດຕາມຜົນປະໂຫຍດຂອງພວກເຂົາເອງ ແລະ ເຮັດຕາມທີ່ພວກເຂົາເລືອກ. ຜູ້ໃດກໍຕາມທີ່ມີສິດອຳນາດກໍມີສິດຕັດສິນໃຈເດັດຂາດ. ພວກເຂົາບໍ່ໃຫ້ຄົນອື່ນມີຄວາມຄິດແມ່ນແຕ່ຊ່ວງຂະນະດຽວ. ພວກເຂົາພຽງແຕ່ເຮັດຕາມທີ່ພວກເຂົາປາດຖະໜາ, ດິ້ນຮົນຫາຊື່ສຽງ, ກຳໄລ ແລະ ສະຖານະ ແລະ ເຮັດຕາມຄວາມມັກຂອງພວກເຂົາເອງໂດຍສິ້ນເຊີງ. ທັນທີທີ່ພວກເຂົາໄດ້ຮັບອຳນາດ, ພວກເຂົາກໍຟ້າວພະຍາຍາມໃຊ້ອຳນາດນີ້ໃສ່ຄົນອື່ນ. ຖ້າເຈົ້າເຮັດຜິດໃຈພວກເຂົາ, ພວກເຂົາກໍປາດຖະໜາທີ່ຈະສ້າງສະຖານະການທີ່ກົດດັນໃຫ້ເຈົ້າ ແລະ ເຈົ້າຈະບໍ່ສາມາດເຮັດຫຍັງໄດ້ນອກຈາກມອບຂອງຂວັນໃຫ້ພວກເຂົາ. ພວກເຂົາຊົ່ວຮ້າຍສໍ່າແມງງອດ, ເຕັມໃຈທີ່ຈະເຮັດຜິດກົດໝາຍ, ລະບຽບການຂອງລັດຖະບານ ແລະ ແມ່ນແຕ່ກະທຳອາຊະຍາກຳ. ສິ່ງເຫຼົ່ານີ້ລ້ວນແລ້ວແຕ່ເປັນສິ່ງທີ່ພວກເຂົາສາມາດເຮັດໄດ້. ນີ້ແມ່ນລັກສະນະທີ່ວ່າມັນມືດ ແລະ ຊົ່ວຮ້າຍສໍ່າໃດໃນຄ້າຍຂອງຊາຕານ. ຕອນນີ້, ພຣະເຈົ້າໄດ້ມາຊ່ວຍມະນຸດຊາດໃຫ້ລອດພົ້ນ, ເຮັດໃຫ້ຄົນສາມາດຍອມຮັບຄວາມຈິງ, ເຂົ້າໃຈຄວາມຈິງ ແລະ ເປັນອິດສະຫຼະຈາກພັນທະນາການ ແລະ ອຳນາດຂອງຊາຕານ. ຖ້າພວກເຈົ້າບໍ່ຍອມຮັບຄວາມຈິງ ແລະ ບໍ່ປະຕິບັດຄວາມຈິງ, ເຈົ້າບໍ່ໄດ້ກຳລັງໃຊ້ຊີວິດພາຍໃຕ້ອິດທິພົນຂອງຊາຕານຢູ່ຄືເກົ່າບໍ? ໃນກໍລະນີນັ້ນ, ແມ່ນຫຍັງຄືຄວາມແຕກຕ່າງລະຫວ່າງສະພາວະປັດຈຸບັນຂອງພວກເຈົ້າ ແລະ ຂອງຊາຕານທີ່ເປັນມານຮ້າຍ? ພວກເຈົ້າຈະແຂ່ງຂັນໃນລັກສະນະດຽວກັນກັບທີ່ຜູ້ບໍ່ເຊື່ອແຂ່ງຂັນ. ພວກເຈົ້າຈະຕໍ່ສູ້ໃນລັກສະນະດຽວກັນກັບທີ່ຜູ້ບໍ່ເຊື່ອຕໍ່ສູ້. ນັບຕັ້ງແຕ່ເຊົ້າຈົນຄໍ່າ, ເຈົ້າຈະວາງແຜນ, ວາງອຸບາຍ, ອິດສາ ແລະ ມີສ່ວນຮ່ວມໃນຄວາມຂັດແຍ່ງ. ແມ່ນຫຍັງຄືຮາກເຫງົ້າຂອງບັນຫານີ້? ມັນເປັນເພາະຄົນມີອຸປະນິໄສທີ່ເສື່ອມຊາມ ແລະ ໃຊ້ຊີວິດຕາມອຸປະນິໄສທີ່ເສື່ອມຊາມເຫຼົ່ານີ້. ການປົກຄອງໂດຍອຸປະນິໄສທີ່ເສື່ອມຊາມເປັນການປົກຄອງຂອງຊາຕານ; ມະນຸດຊາດທີ່ເສື່ອມຊາມອາໄສຢູ່ພາຍໃນອຸປະນິໄສທີ່ຊົ່ວຮ້າຍ ແລະ ບໍ່ມີຜູ້ໃດໄດ້ຮັບການຍົກເວັ້ນ. ສະນັ້ນ, ເຈົ້າບໍ່ຄວນຄິດວ່າເຈົ້າດີເຫຼືອເກີນ, ຖ່ອມຕົວເຫຼືອເກີນ ຫຼື ຊື່ສັດເຫຼືອເກີນທີ່ຈະມີສ່ວນຮ່ວມໃນການດິ້ນຮົນເພື່ອອຳນາດ ແລະ ກຳໄລ. ຖ້າເຈົ້າບໍ່ເຂົ້າໃຈຄວາມຈິງ ແລະ ບໍ່ໄດ້ຖືກນໍາພາໂດຍພຣະເຈົ້າ, ເຈົ້າກໍບໍ່ໄດ້ຮັບການຍົກເວັ້ນຢ່າງແນ່ນອນ ແລະ ບໍ່ທາງທີ່ເຈົ້າຈະຫ້າມບໍ່ໄດ້ຕົນເອງດິ້ນຮົນຫາຊື່ສຽງ ແລະ ກຳໄລ ເນື່ອງຈາກຄວາມບໍ່ມີເລ່ຫຼ່ຽມ ຫຼື ຄວາມໃຈດີ ຫຼື ຍ້ອນຄວາມໜຸ່ມຂອງເຈົ້າ. ໃນຄວາມເປັນຈິງແລ້ວ, ເຈົ້າຈະຍັງສະແຫວງຫາຊື່ສຽງ, ກຳໄລ ແລະ ສະຖານະຕາບໃດທີ່ເຈົ້າມີໂອກາດ ແລະ ສະຖານະການເອື້ອອຳນວຍ. ການກຳຊື່ສຽງ ແລະ ກຳໄລໄວ້ແໜ້ນຄືພຶດຕິກຳທີ່ເປັນສັນຍາລັກຂອງມະນຸດທີ່ມີທຳມະຊາດທີ່ຊົ່ວຮ້າຍຂອງຊາຕານ. ບໍ່ມີຜູ້ໃດໄດ້ຮັບການຍົກເວັ້ນ. ມະນຸດຊາດທີ່ເສື່ອມຊາມທັງປວງໃຊ້ຊີວິດເພື່ອຊື່ສຽງ, ກຳໄລ ແລະ ສະຖານະ ແລະ ພວກເຂົາຈະຈ່າຍລາຄາໃດກໍຕາມໃນການດິ້ນຮົນຂອງພວກເຂົາເພື່ອສິ່ງເຫຼົ່ານີ້. ມັນເປັນເຊັ່ນນັ້ນຄືກັນສຳລັບທຸກຄົນທີ່ໃຊ້ຊີວິດພາຍໃຕ້ອຳນາດຂອງຊາຕານ. ສະນັ້ນ, ຄົນໆໜຶ່ງທີ່ບໍ່ຍອມຮັບ ຫຼື ເຂົ້າໃຈຄວາມຈິງ, ຄົນທີ່ບໍ່ສາມາດເຮັດຕາມຫຼັກການ, ກໍເປັນຄົນທີ່ໃຊ້ຊີວິດໃນທ່າມກາງອຸປະນິໄສທີ່ຊົ່ວຮ້າຍ. ອຸປະນິໄສທີ່ຊົ່ວຮ້າຍໄດ້ມາຄອບງໍາຄວາມຄິດຂອງເຈົ້າ ແລະ ຄວບຄຸມພຶດຕິກຳຂອງເຈົ້າແລ້ວ; ຊາຕານໄດ້ຈັບເອົາເຈົ້າຢູ່ພາຍໃຕ້ການຄວບຄຸມ ແລະ ພັນທະນາການຂອງມັນໂດຍສິ້ນເຊີງ ແລະ ຖ້າເຈົ້າບໍ່ຍອມຮັບຄວາມຈິງ ແລະ ປະຖິ້ມຊາຕານ, ເຈົ້າກໍຈະບໍ່ສາມາດຫຼົບໜີໄດ້. ຕອນນີ້, ເມື່ອເຈົ້າປະຕິບັດໜ້າທີ່ຂອງເຈົ້າໃນເຮືອນຂອງພຣະເຈົ້າ, ເຈົ້າຂ້ອນຂ້າງເຊື່ອຟັງ, ຂ້ອນຂ້າງມີຫົວໃຈທີ່ປັບປ່ຽນໄດ້, ຂ້ອນຂ້າງຈິງຈັງ, ມີບາງສິ່ງທີ່ເປັນຄວາມສຳນຶກຮັບຜິດຊອບ, ສາມາດປ່ອຍວາງຄວາມກັງວົນສຳລັບສະຖານະຂອງເຈົ້າເອງ, ສາມາດຕໍ່ຕ້ານຄວາມແຂ່ງຂັນຢູ່ເລື້ອຍໆ, ສາມາດຍອມຕໍ່ຄົນອື່ນ, ສາມາດໃຫ້ການຮ່ວມມືຢ່າງກົມກຽວກັບຄົນອື່ນ ແລະ ສາມາດສະແຫວງຫາ ແລະ ລໍຖ້າເວລາທີ່ເຈົ້າພົບພໍ້ສິ່ງທີ່ເຈົ້າບໍ່ເຂົ້າໃຈ. ເຈົ້າບັນລຸທ່າທີ່ ແລະ ພຶດຕິກຳນີ້ໄດ້ແນວໃດ? ສິ່ງນີ້ແມ່ນກ່ຽວຂ້ອງກັບການບຳລຸງລ້ຽງ, ການຊີ້ນໍາ ແລະ ການລ້ຽງດູຂອງພຣະເຈົ້າໂດຍກົງ. ທຸກສິ່ງນີ້ເປັນຜົນຮັບຈາກພຣະທຳຈຳນວນຫຼວງຫຼາຍທີ່ພຣະເຈົ້າໄດ້ກ່າວອອກ. ຖ້າບໍ່ດັ່ງນັ້ນ, ເຖິງແມ່ນວ່າຄົນໜຶ່ງຈະມີຄຸນສົມບັດທີ່ດີ, ພວກເຂົາກໍບໍ່ສາມາດຄົ້ນພົບຄວາມຈິງ ຫຼື ເຂົ້າໃຈຄວາມຈິງ. ຖ້າພຣະເຈົ້າບໍ່ໄດ້ມາເພື່ອສະແດງຄວາມຈິງເຫຼົ່ານີ້, ຄົນຈະໄປຊອກຫາຄວາມຈິງໄດ້ຢູ່ໃສ? ນັບຕັ້ງແຕ່ຊ່ວງເດັກ, ຄົນໄດ້ຮັບການສຶກສາ ແລະ ເຂົ້າໂຮງຮຽນເປັນເວລາຫຼາຍປີ, ແຕ່ພວກເຂົາໄດ້ຮຽນຮູ້ຄວາມຈິງບໍ? ບໍ່ເລີຍ. ຄົນເທີດທູນຄົນທີ່ມີຊື່ສຽງ ແລະ ຄົນທີ່ຍິ່ງໃຫຍ່ ແລະ ສັນລະເສີນຄວາມຮູ້ທາງວັດທະນະທຳ, ແຕ່ພວກເຂົາໄດ້ຮຽນຮູ້ຄວາມຈິງບໍ? ພວກເຂົາບໍ່ໄດ້ຮຽນຮູ້. ແມ່ນແຕ່ຫຼັງຈາກທີ່ໄດ້ອ່ານໜັງສືຫຼາຍໆເຫຼັ້ມ, ພວກເຂົາກໍບໍ່ໄດ້ຮຽນຮູ້ຄວາມຈິງ. ໃນຄວາມເປັນຈິງແລ້ວ, ບໍ່ມີຄວາມຈິງໃນໂລກເລີຍ. ຫຼັງຈາກທີ່ພຣະເຈົ້າໄດ້ມາ ແລະ ນໍາຄວາມຈິງ ແລະ ຫົນທາງມາສູ່ຊີວິດທີ່ນິລັນດອນເທົ່ານັ້ນ ແລະ ຫຼັງຈາກທີ່ພວກເຂົາໄດ້ອ່ານພຣະທຳຂອງພຣະເຈົ້າເປັນເວລາຫຼາຍປີ, ຄົນຈຶ່ງຄົ້ນພົບຄວາມຈິງໃນທີ່ສຸດ. ໃນຕອນນັ້ນເອງ, ພວກເຂົາຈຶ່ງຮູ້ຄຸນຄ່າ ແລະ ຄວາມລໍ້າຄ່າຂອງຄວາມຈິງ. ໃນຈຸດນນີ້, ຄົນເລີ່ມຮັບຮູ້ວ່າໃນອະດີດ, ຄຳເວົ້າ, ການກະທຳ ແລະ ຄວາມປະພຶດຂອງພວກເຂົາແມ່ນອີງໃສ່ຈິນຕະນາການ, ແນວຄິດ ແລະ ຄວາມຮູ້ຂອງມະນຸດ. ນອກຈາກສິ່ງເຫຼົ່ານີ້, ພວກເຂົາໄດ້ຖືກຂັບເຄື່ອນໂດຍອຸປະນິໄສທີ່ເສື່ອມຊາມຂອງພວກເຂົາ. ແນວຄິດ, ຄວາມຮູ້ຂອງມະນຸດ ແລະ ຈິນຕະນາການທີ່ເຕີມເຕັມຫົວໃຈຂອງຜູ້ຄົນບໍ່ແມ່ນຄວາມຈິງ. ສະນັ້ນ, ຄົນມີແນວໂນ້ມທີ່ຈະໃຊ້ຊີວິດຕາມແງ່ມຸມທີ່ຫຼາກຫຼາຍໃນອຸປະນິໄສທີ່ເສື່ອມຊາມຂອງຊາຕານ. ພວກເຂົາບໍ່ສາມາດໃຊ້ຊີວິດຕາມລັກສະນະຂອງມະນຸດ ຫຼື ຢັ້ງຈາກການເວົ້າຕົວະ ເຖິງແມ່ນວ່າພວກເຂົາຕ້ອງການຢັ້ງໄວ້ ແລະ ມັນຍາກສຳລັບພວກເຂົາທີ່ຈະເຮັດສິ່ງດີໆແມ່ນແຕ່ສອງສາມສິ່ງ. ຄົນທີ່ໃຊ້ຊີວິດຕາມອຸປະນິໄສຂອງຊາຕານກໍສຳແດງພາບລັກຂອງຊາຕານອອກມາໂດຍທຳມະຊາດ. ຄຳເວົ້າ, ການກະທຳ ແລະ ພຶດຕິກຳຂອງພວກເຂົາລ້ວນແລ້ວແຕ່ໄດ້ຮັບອິດທິພົນໂດຍອຸປະນິໄສຂອງຊາຕານ ແລະ ບໍ່ມີຜູ້ໃດໃນບັນດາພວກເຂົາທີ່ສາມາດຫຼົບໜຮຈາກມັນໄດ້. ຖ້າພວກເຈົ້າສາມາດຍອມຮັບຈຸດນີ້ໄດ້, ແລ້ວໃນຂະບວນການປະຕິບັດໜ້າທີ່ຂອງພວກເຈົ້າ, ບໍ່ວ່າພວກເຈົ້າຈະບັນລຸຜົນຮັບໃດໜຶ່ງ, ມີການປະກອບສ່ວນ, ສະແດງພຶດຕິກຳທີ່ດີ ຫຼື ປະສົບກັບການປ່ຽນແປງບາງຢ່າງ, ພວກເຈົ້າຄວນມີຊຸດຄວາມຄິດຫຍັງ? (ຊຸດຄວາມຄິດທີ່ຂອບໃຈພຣະເຈົ້າ.) ເຈົ້າຄວນຂອບໃຈພຣະເຈົ້າ. ສະຫງ່າລາສີທັງປວງເປັນຂອງພຣະເຈົ້າ. ພຣະເຈົ້າເປັນຜູ້ທີ່ເຮັດສິ່ງນີ້ ແລະ ບໍ່ມີຫຍັງທີ່ຄົນຈະໂອ້ອວດໄດ້. ແຕ່ລະຄົນມີລະດັບຄວາມຖະໜັດທີ່ແຕກຕ່າງກັນ. ຕົວຢ່າງ: ບາງຄົນອ່ອນໄຫວກັບຈັງຫວະ ແລະ ທຳນອງດົນຕີໂດຍທຳມະຊາດ, ໃນຂະນະທີ່ຄົນອື່ນເປັນເລີດໃນການເຕັ້ນ. ບໍ່ວ່າຜູ້ຄົນຈະມີພອນສະຫວັນໂດຍທຳມະຊາດຫຍັງກໍຕາມ, ພວກມັນທັງໝົດແມ່ນໄດ້ມອບໃຫ້ໂດຍພຣະເຈົ້າ ແລະ ບໍ່ມີຫຍັງທີ່ຄົນຈະໂອ້ອວດໄດ້. ພວກເຂົາບໍ່ໄດ້ຮັບພອນສະຫວັນໂດຍກຳເນີດເຫຼົ່ານີ້ຈາກພໍ່ແມ່ຂອງພວກເຂົາຢ່າງແນ່ນອນ ເພາະພໍ່ແມ່ນອາດບໍ່ມີພອນສະຫວັນເຫຼົ່ານີ້ໃນພວກເຂົາເອງ ແລະ ເຖິງແມ່ນວ່າພວກເຂົາມີ, ພວກເຂົາກໍບໍ່ສາມາດມອບຄວາມສາມາດພິເສດຂອງພວກເຂົາໃຫ້ແກ່ລູກຂອງພວກເຂົາໄດ້; ພໍ່ແມ່ບໍ່ສາມາດສອນຄວາມສາມາດພິເສດໃຫ້ລູກຂອງພວກເຂົາໄດ້ ຖ້າລູກບໍ່ມີຄວາມສາມາດໂດຍທຳມະຊາດຢູ່ແລ້ວ. ສະນັ້ນ, ພອນສະຫວັນ ແລະ ຂອງປະທານທີ່ຄົນມີກໍບໍ່ມີຫຍັງກ່ຽວຂ້ອງກັບພໍ່ແມ່ຂອງພວກເຂົາ. ແນ່ນອນວ່າພອນສະຫວັນເຫຼົ່ານີ້ບໍ່ແມ່ນສິ່ງທີ່ສາມາດຮັບໄດ້ຜ່ານການຮຽນຮູ້. ຂອງປະທານ ແລະ ຄວາມສາມາດທີ່ຄົນເກີດມາພ້ອມແມ່ນປະທານໃຫ້ໂດຍພຣະເຈົ້າ. ພວກມັນໄດ້ຖືກກຳນົດໄວ້ລ່ວງໜ້າໂດຍພຣະເຈົ້າຕັ້ງແຕ່ດົນນານມາແລ້ວ. ຖ້າພຣະເຈົ້າເຮັດໃຫ້ເຈົ້າໂງ່, ສະແດງວ່າມັນກໍມີຄວາມໝາຍໃນຄວາມໂງ່ຂອງເຈົ້າ; ຖ້າພຣະອົງເຮັດໃຫ້ເຈົ້າເປັ່ງປະກາຍ, ສະແດງວ່າມັນກໍມີຄວາມໝາຍໃນຄວາມເປັ່ງປະກາຍຂອງເຈົ້າ. ບໍ່ວ່າພຣະເຈົ້າຈະມອບພອນສະຫວັນຫຍັງກໍຕາມໃຫ້ເຈົ້າ, ບໍ່ວ່າເຈົ້າຈະມີຈຸດແຂງຫຍັງກໍຕາມ, ບໍ່ວ່າ IQ ຂອງເຈົ້າຈະສູງສໍ່າໃດກໍຕາມ, ພວກມັນລ້ວນແລ້ວແຕ່ມີຈຸດປະສົງສຳລັບພຣະເຈົ້າ. ທຸກສິ່ງເຫຼົ່ານີ້ແມ່ນຖືກກຳນົດໄວ້ລ່ວງໜ້າໂດຍພຣະເຈົ້າ. ບົດບາດທີ່ເຈົ້າເຮັດໃນຊີວິດຂອງເຈົ້າ ແລະ ໜ້າທີ່ທີ່ເຈົ້າປະຕິບັດແມ່ນຖືກກຳນົດໄວ້ໂດຍພຣະເຈົ້າຕັ້ງແຕ່ດົນນານມາແລ້ວ. ບາງຄົນເຫັນວ່າຄົນອື່ນມີຈຸດແຂງທີ່ພວກເຂົາບໍ່ມີ ແລະ ບໍ່ພໍໃຈ. ພວກເຂົາຕ້ອງການປ່ຽນແປງສິ່ງຕ່າງໆໂດຍຮຽນຮູ້ຫຼາຍຂຶ້ນ, ເບິ່ງໃຫ້ຫຼາຍຂຶ້ນ ແລະ ດຸໝັ່ນຫຼາຍຂຶ້ນ. ແຕ່ມີຂີດຈຳກັດວ່າຄວາມດຸໝັ່ນຂອງພວກເຂົາສາມາດບັນລຸຫຍັງໄດ້ ແລະ ພວກເຂົາບໍ່ສາມາດເຮັດລື່ນຄົນທີ່ມີພອນສະຫວັນ ແລະ ຄວາມຊຳນານ. ບໍ່ວ່າເຈົ້າຈະຕໍ່ສູ້ຫຼາຍສໍ່າໃດກໍຕາມ, ມັນກໍໄຮ້ປະໂຫຍດ. ພຣະເຈົ້າໄດ້ກຳນົດວ່າເຈົ້າຈະເປັນຫຍັງ ແລະ ບໍ່ມີຫຍັງທີ່ຄົນໃດກໍຕາມຈະສາມາດເຮັດເພື່ອປ່ຽນແປງມັນໄດ້. ບໍ່ວ່າເຈົ້າຈະເກ່ງໃນເລື່ອງຫຍັງກໍຕາມ, ນັ້ນຄືບ່ອນທີ່ເຈົ້າຄວນພະຍາຍາມ. ໜ້າທີ່ຫຍັງກໍຕາມທີ່ເຈົ້າເໝາະສົມແມ່ນໜ້າທີ່ທີ່ເຈົ້າຄວນປະຕິບັດ. ຢ່າພະຍາຍາມບັງຄັບຕົນເອງໃຫ້ເຂົ້າໄປໃນຂົງເຂດທີ່ຢູ່ນອກຊຸດທັກສະຂອງເຈົ້າ ແລະ ຢ່າອິດສາຄົນອື່ນ. ທຸກຄົນມີໜ້າທີ່ຂອງໃຜລາວ. ຢ່າຄິດວ່າເຈົ້າສາມາດເຮັດທຸກສິ່ງໄດ້ດີ ຫຼື ເຈົ້າສົມບູນແບບ ຫຼື ດີກວ່າຄົນອື່ນ, ປາດຖະໜາທີ່ຈະປ່ຽນແທນຄົນອື່ນ ແລະ ເຮັດໃຫ້ຕົນເອງຢູ່ໃນບົດບາດທີ່ຄົນອື່ນສາມາດເຫັນໄດ້ຢູ່ສະເໝີ. ນີ້ແມ່ນອຸປະນິໄສທີ່ເສື່ອມຊາມ. ມີຄົນທີ່ຄິດວ່າພວກເຂົາບໍ່ສາມາດເຮັດຫຍັງໄດ້ດີ ແລະ ພວກເຂົາບໍ່ມີທັກສະເລີຍ. ຖ້າມັນເປັນເຊັ່ນນັ້ນ, ເຈົ້າຄວນພຽງແຕ່ເປັນຄົນທີ່ຮັບຟັງ ແລະ ເຊື່ອຟັງໃນລັກສະນະທີ່ບໍ່ຖືຕົວ. ໃຫ້ເຮັດສິ່ງທີ່ເຈົ້າສາມາດເຮັດໄດ້ ແລະ ເຮັດມັນໃຫ້ດີ, ດ້ວຍກຳລັງທັງໝົດຂອງເຈົ້າ. ນັ້ນກໍພຽງພໍ. ພຣະເຈົ້າຈະພໍໃຈ. ຢ່າຄິດກ່ຽວກັບການຢູ່ລື່ນທຸກຄົນຢູ່ສະເໝີ, ການເຮັດທຸກສິ່ງໄດ້ດີກວ່າຄົນອື່ນ ແລະ ການໂດດເດັ່ນຈາກຝູງຊົນໃນທຸກໆດ້ານ. ນັ້ນແມ່ນອຸປະນິໄສປະເພດໃດ? (ອຸປະນິໄສທີ່ອວດດີ.) ຄົນມີອຸປະນິໄສທີ່ອວດດີຢູ່ສະເໝີ ແລະ ເຖິງແມ່ນວ່າພວກເຂົາຕ້ອງການດິ້ນຮົນຫາຄວາມຈິງ ແລະ ເຮັດໃຫ້ພຣະເຈົ້າພໍໃຈ, ພວກເຂົາກໍເຮັດບໍ່ໄດ້ຕາມທີ່ຄາດໄວ້. ການຖືກຄວບຄຸມໂດຍອຸປະນິໄສທີ່ອວດດີເຮັດໃຫ້ຄົນມີແນວໂນ້ມທີ່ຈະພັດຫຼົງຫຼາຍທີ່ສຸດ. ຕົວຢ່າງ: ມີບາງຄົນທີ່ຕ້ອງການໂອ້ອວດຢູ່ສະເໝີໂດຍການສະແດງເຈດຕະນາດີໆຂອງພວກເຂົາແທນທີ່ຂໍ້ຮຽກຮ້ອງຂອງພຣະເຈົ້າ. ພຣະເຈົ້າຈະຍົກຍ້ອງການສະແດງອອກເຖິງເຈດຕະນາດີໆປະເພດນັ້ນບໍ? ເພື່ອໃສ່ໃຈກັບຄວາມປະສົງຂອງພຣະເຈົ້າ, ເຈົ້າຕ້ອງເຮັດຕາມຂໍ້ຮຽກຮ້ອງຂອງພຣະເຈົ້າ ແລະ ເພື່ອປະຕິບັດໜ້າທີ່ຂອງເຈົ້າ, ເຈົ້າຕ້ອງຍອມຕໍ່ການຈັດແຈງຂອງພຣະເຈົ້າ. ຄົນທີ່ສະແດງເຈດຕະນາດີໆກໍບໍ່ໄດ້ໃສ່ໃຈກັບຄວາມປະສົງຂອງພຣະເຈົ້າ, ແຕ່ກົງກັນຂ້າມ ພວກເຂົາພະຍາຍາມສະແດງກົນອຸບາຍໃໝ່ໆອອກມາ ແລະ ກ່າວຄຳເວົ້າທີ່ຟັງຄືສູງສົ່ງຢູ່ສະເໝີ. ພຣະເຈົ້າບໍ່ໄດ້ຂໍໃຫ້ເຈົ້າໃສ່ໃຈໃນລັກສະນະນີ້. ບາງຄົນເວົ້າວ່ານີ້ຄືການທີ່ພວກເຂົາແຂ່ງຂັນກັນ. ໂດຍທຳມະຊາດຂອງມັນແລ້ວ, ການມີຄວາມແຂ່ງຂັນເປັນສິ່ງທີ່ບໍ່ດີ. ມັນຄືການເປີດເຜີຍ, ການສຳແດງອອກເຖິງອຸປະນິໄສທີ່ອວດດີຂອງຊາຕານ. ເມື່ອເຈົ້າມີອຸປະນິໄສເຊັ່ນນີ້, ເຈົ້າກໍພະຍາຍາມດຶງຄົນອື່ນລົງມາຢູ່ສະເໝີ, ພະຍາຍາມຢູ່ນໍາໜ້າພວກເຂົາຢູ່ສະເໝີ, ສໍ້ໂກງຢູ່ສະເໝີ, ພະຍາຍາມເອົາຈາກຜູ້ຄົນຢູ່ສະເໝີ. ເຈົ້າມີຄວາມອິດສາເປັນຢ່າງສູງ, ເຈົ້າບໍ່ຍອມຜູ້ໃດເລີຍ ແລະ ເຈົ້າພະຍາຍາມເຮັດໃຫ້ຕົນເອງໂດດເດັ່ນຈາກຝູງຊົນຢູ່ສະເໝີ. ສິ່ງນີ້ຈະນໍາໄປສູ່ບັນຫາ; ນີ້ຄືວິທີທີ່ຊາຕານກະທຳ. ຖ້າເຈົ້າປາດຖະໜາທີ່ຈະເປັນສິ່ງຖືກສ້າງທີ່ພຣະເຈົ້າສາມາດຍອມຮັບໄດ້, ສະນັ້ນຢ່າສະແຫວງຫາຄວາມຝັນຂອງເຈົ້າເອງ. ການພະຍາຍາມຢູ່ເໜືອ ແລະ ມີຄວາມສາມາດຫຼາຍກວ່າທີ່ເຈົ້າເປັນເພື່ອບັນລຸເປົ້າໝາຍຂອງເຈົ້າເປັນສິ່ງທີ່ບໍ່ດີ. ເຈົ້າຄວນຮຽນຮູ້ທີ່ຈະຍອມຕໍ່ການປັ້ນແຕ່ງ ແລະ ການຈັດແຈງຂອງພຣະເຈົ້າ ແລະ ບໍ່ເຮັດລື່ນຕຳແໜ່ງຂອງເຈົ້າ; ມີພຽງແຕ່ສິ່ງນີ້ເທົ່ານັ້ນຈຶ່ງສະແດງເຖິງຄວາມສຳນຶກ.

ແມ່ນຫຍັງຄືຫຼັກການຂອງພວກເຈົ້າສຳລັບການປະພຶດຕົນເອງ? ເຈົ້າຄວນປະພຶດຕົນເອງຕາມສະຖານະຂອງເຈົ້າ, ຊອກຫາບ່ອນທີ່ເໝາະສົມສຳລັບເຈົ້າ ແລະ ປະຕິບັດໜ້າທີ່ທີ່ເຈົ້າຄວນປະຕິບັດ; ມີພຽງແຕ່ຄົນເຊັ່ນນີ້ຈຶ່ງເປັນຄົນທີ່ມີຄວາມສຳນຶກ. ເພື່ອເປັນຕົວຢ່າງ, ມີຄົນທີ່ຊຳນານໃນທັກສະວິຊາຊີບໃດໜຶ່ງ ແລະ ກຳແໜ້ນຫຼັກການ ແລະ ພວກເຂົາຄວນຮັບຄວາມຮັບຜິດຊອບນັ້ນ ແລະ ກວດຄັ້ງສຸດທ້າຍໃນພື້ນທີ່ນັ້ນ; ມີຄົນທີ່ສາມາດໃຫ້ແນວຄິດ ແລະ ຄວາມເຂົ້າໃຈ, ກະຕຸ້ນຄົນອື່ນ ແລະ ຊ່ວຍໃຫ້ພວກເຂົາປະຕິບັດໜ້າທີ່ຂອງພວກເຂົາໄດ້ດີຂຶ້ນ, ແລ້ວພວກເຂົາກໍຄວນໃຫ້ແນວຄິດ. ຖ້າເຈົ້າສາມາດຊອກຫາບ່ອນທີ່ເໝາະສົມສຳລັບເຈົ້າ ແລະ ເຮັດວຽກຢ່າງກົມກຽວກັນກັບອ້າຍເອື້ອຍນ້ອງຂອງເຈົ້າ, ເຈົ້າກໍຈະກຳລັງປະຕິບັດໜ້າທີ່ຂອງເຈົ້າ ແລະ ເຈົ້າຈະດຳເນີນຕົນເອງຕາມສະຖານະຂອງເຈົ້າ. ໃນຕອນຕົ້ນ ເຈົ້າອາດທີ່ຈະສາມາດໃຫ້ແນວຄິດບາງຢ່າງເທົ່ານັ້ນ, ແຕ່ຖ້າເຈົ້າພະຍາຍາມໃຫ້ຢ່າງອື່ນອີກ ແລະ ເຈົ້າຈົບລົງດ້ວຍການພະຍາຍາມຢ່າງໜັກຫຼາຍເພື່ອເຮັດເຊັ່ນນັ້ນ ແຕ່ກໍຍັງບໍ່ສາມາດເຮັດໄດ້; ແລ້ວຈາກນັ້ນເມື່ອຄົນອື່ນໃຫ້ສິ່ງເຫຼົ່ານັ້ນ, ເຈົ້າກໍບໍ່ສະບາຍໃຈ ແລະ ບໍ່ປາດຖະໜາທີ່ຈະຮັບຟັງ ແລະ ຫົວໃຈຂອງເຈົ້າຈະເຈັບປວດ ແລະ ຝືນໃຈ ແລະ ເຈົ້າກ່າວໂທດພຣະເຈົ້າ ແລະ ເວົ້າວ່າພຣະເຈົ້າບໍ່ເປັນທຳ, ແລ້ວນີ້ກໍຄືຄວາມທະເຍີທະຍານ. ແມ່ນຫຍັງຄືອຸປະນິໄສຫຍັງທີ່ກໍ່ໃຫ້ເກີດຄວາມທະເຍີທະຍານໃນຄົນໆໜຶ່ງ? ອຸປະນິໄສທີ່ອວດດີກໍ່ໃຫ້ເກີດຄວາມທະເຍີທະຍານ. ສະພາວະເຫຼົ່ານີ້ສາມາດເກີດຂຶ້ນໃນພວກເຈົ້າໄດ້ຕະຫຼອດເວລາຢ່າງແນ່ນອນ ແລະ ຖ້າພວກເຈົ້າບໍ່ສະແຫວງຫາຄວາມຈິງເພື່ອແກ້ໄຂພວກມັນ ແລະ ບໍ່ມີທາງເຂົ້າສູ່ຊີວິດ ແລະ ບໍ່ສາມາດປ່ຽນແປງໃນເລື່ອງນີ້, ແລ້ວລະດັບຄຸນສົມບັດ ແລະ ຄວາມບໍລິສຸດທີ່ພວກເຈົ້າປະຕິບັດໜ້າທີ່ຂອງພວກເຈົ້າກໍຈະມີຕໍ່າ ແລະ ຜົນຮັບຍັງຈະຕໍ່າກວ່າມາດຕະຖານທີ່ຄາດຫວັງໄວ້ຫຼາຍ. ນີ້ບໍ່ແມ່ນການປະຕິບັດໜ້າທີ່ຂອງເຈົ້າໃຫ້ເປັນທີ່ພໍໃຈ ແລະ ໝາຍຄວາມວ່າພຣະເຈົ້າບໍ່ໄດ້ຮັບສະຫງ່າລາສີຈາກພວກເຈົ້າ. ພຣະເຈົ້າໃຫ້ທຸກຄົນມີພອນສະຫວັນ ແລະ ຂອງປະທານທີ່ແຕກຕ່າງກັນ. ບາງຄົນມີພອນສະຫວັນໃນສອງ ຫຼື ສາມຂົງເຂດ, ບາງຄົນມີພອນສະຫວັນໃນໜຶ່ງຂົງເຂດ ແລະ ບາງຄົນບໍ່ມີພອນສະຫວັນເລີຍ, ຖ້າພວກເຈົ້າສາມາດຮັບມືກັບເລື່ອງເຫຼົ່ານີ້ໄດ້ຢ່າງຖືກຕ້ອງ, ແລ້ວເຈົ້າກໍມີເຫດຜົນ. ຄົນທີ່ມີເຫດຜົນຈະສາມາດຊອກຫາບ່ອນຢູ່ຂອງພວກເຂົາ, ປະພຶດຕົນເອງຕາມຕຳແໜ່ງຂອງພວກເຂົາ ແລະ ປະຕິບັດໜ້າທີ່ຂອງພວກເຂົາໄດ້ດີ. ຄົນໆໜຶ່ງທີ່ບໍ່ສາມາດຊອກຫາບ່ອນຢູ່ຂອງພວກເຂົາໄດ້ຈັກເທື່ອກໍເປັນຄົນທີ່ມີຄວາມທະເຍີທະຍານຢູ່ສະເໝີ. ພວກເຂົາສະແຫວງຫາສະຖານະ ແລະ ກຳໄລຢູ່ສະເໝີ. ພວກເຂົາບໍ່ເຄີຍພໍໃຈກັບສິ່ງທີ່ພວກເຂົາມີ. ເພື່ອໃຫ້ມີກຳໄລຫຼາຍຂຶ້ນ, ພວກເຂົາພະຍາຍາມຮັບຫຼາຍເທົ່າທີ່ພວກເຂົາສາມາດເຮັດໄດ້; ພວກເຂົາຫວັງທີ່ຈະຕອບສະໜອງຄວາມປາດຖະໜາທີ່ຟູມເຟືອຍຂອງພວກເຂົາຢູ່ສະເໝີ. ພວກເຂົາຄິດວ່າຖ້າພວກເຂົາມີພອນສະຫວັນ ແລະ ມີຄວາມສາມາດທີ່ດີ, ພວກເຂົາກໍຄວນໄດ້ຮັບຄວາມກະລຸນາຂອງພຣະເຈົ້າຫຼາຍຂຶ້ນ ແລະ ການມີຄວາມປາດຖະໜາທີ່ຟູມເຟືອຍບາງຢ່າງບໍ່ແມ່ນຂໍ້ຜິດພາດ. ຄົນປະເພດນີ້ຈະມີເຫດຜົນບໍ? ມັນບໍ່ໄຮ້ຢາງອາຍບໍທີ່ຈະມີຄວາມປາດຖະໜາທີ່ຟູມເຟືອຍຢູ່ສະເໝີ? ຄົນທີ່ມີຈິດສຳນຶກ ແລະ ຄວາມສຳນຶກສາມາດຮູ້ສຶກໄດ້ວ່າມັນໄຮ້ຢາງອາຍ. ຄົນທີ່ເຂົ້າໃຈຄວາມຈິງກໍຈະບໍ່ເຮັດສິ່ງໂງ່ໆເຫຼົ່ານີ້. ຖ້າເຈົ້າຫວັງທີ່ຈະປະຕິບັດໜ້າທີ່ຂອງເຈົ້າຢ່າງຈົງຮັກພັກດີເຊັ່ນນັ້ນເພື່ອຕອບແທນຄວາມຮັກຂອງພຣະເຈົ້າ, ນີ້ບໍ່ແມ່ນຄວາມປາດຖະໜາທີ່ຟູມເຟືອຍ. ສິ່ງນີ້ສອດຄ່ອງກັບຈິດສຳນຶກ ແລະ ເຫດຜົນຂອງມະນຸດຊາດທີ່ປົກກະຕິ. ສິ່ງນີ້ເຮັດໃຫ້ພຣະເຈົ້າມີຄວາມສຸກ. ຖ້າເຈົ້າປາດຖະໜາທີ່ຈະປະຕິບັດໜ້າທີ່ຂອງເຈົ້າໃຫ້ດີຢ່າງແທ້ຈິງ, ເຈົ້າຕ້ອງຊອກຫາຕຳແໜ່ງທີ່ຖືກຕ້ອງສຳລັບເຈົ້າກ່ອນ ແລະ ຈາກນັ້ນໃຫ້ເຮັດສິ່ງທີ່ເຈົ້າສາມາດເຮັດສຸດຫົວໃຈຂອງເຈົ້າ, ສຸດຄວາມຄິດຂອງເຈົ້າ, ສຸດກຳລັງຂອງເຈົ້າ ແລະ ເຮັດສຸດຄວາມສາມາດຂອງເຈົ້າແທ້ໆ. ນີ້ຄືສິ່ງທີ່ໜ້າພໍໃຈ ແລະ ການປະຕິບັດໜ້າທີ່ເຊັ່ນນັ້ນກໍມີຄວາມບໍລິສຸດໃນລະດັບໜຶ່ງ. ນີ້ແມ່ນສິ່ງທີ່ສິ່ງຖືກສ້າງທີ່ແທ້ຈິງຄວນເຮັດ. ເຈົ້າຕ້ອງເຂົ້າໃຈກ່ອນວ່າສິ່ງຖືກສ້າງທີ່ແທ້ຈິງແມ່ນຫຍັງ: ສິ່ງຖືກສ້າງທີ່ແທ້ຈິງບໍ່ແມ່ນສຸດຍອດມະນຸດ, ແຕ່ເປັນຄົນທີ່ໃຊ້ຊີວິດຢ່າງກົງໄປກົງມາ ແລະ ໃນພາກປະຕິບັດເທິງແຜ່ນດິນໂລກ; ພວກເຂົາບໍ່ໄດ້ເປັນຄົນພິເສດເລີຍ ແລະ ບໍ່ມີຄວາມພິເສດຫຍັງແມ່ນແຕ່ໜ້ອຍດຽວ, ແຕ່ເປັນຄືກັນກັບຄົນທຳມະດາ. ຖ້າເຈົ້າປາດຖະໜາທີ່ຈະຢູ່ລື່ນຄົນອື່ນຢູ່ສະເໝີ, ມີຕຳແໜ່ງເໜືອຄົນອື່ນ, ແລ້ວສິ່ງນີ້ກໍເກີດຂຶ້ນຈາກອຸປະນິໄສທີ່ອວດດີ ແລະ ຊົ່ວຮ້າຍຂອງເຈົ້າ ແລະ ມັນເປັນການລວງຕາທີ່ເກີດຂຶ້ນຍ້ອນຄວາມທະເຍີທະຍານຂອງເຈົ້າ. ໃນຄວາມເປັນຈິງແລ້ວ, ເຈົ້າບໍ່ສາມາດບັນລຸສິ່ງນີ້ໄດ້ ແລະ ມັນເປັນໄປບໍ່ໄດ້ທີ່ເຈົ້າຈະເຮັດເຊັ່ນນັ້ນ. ພຣະເຈົ້າບໍ່ໄດ້ໃຫ້ເຈົ້າມີພອນສະຫວັນ ຫຼື ທັກສະເຫຼົ່ານັ້ນ ແລະ ພຣະອົງບໍ່ໄດ້ໃຫ້ເຈົ້າມີແກ່ນແທ້ແບບນັ້ນ. ຢ່າລືມວ່າເຈົ້າເປັນສະມາຊິກທຳມະດາຂອງມະນຸດຊາດ, ບໍ່ໄດ້ແຕກຕ່າງຫຍັງຈາກຄົນອື່ນ, ເຖິງແມ່ນວ່າການປາກົດຕົວ, ຄອບຄົວ ແລະ ການອົບຮົມສັ່ງສອນຂອງເຈົ້າອາດແຕກຕ່າງ ແລະ ອາດມີຄວາມແຕກຕ່າງບາງຢ່າງໃນພອນສະຫວັນ ແລະ ຂອງປະທານຂອງເຈົ້າ. ແຕ່ຢ່າລືມສິ່ງນີ້: ບໍ່ວ່າເຈົ້າຈະເປັນເອກະລັກສໍ່າໃດກໍຕາມ, ມັນກໍຢູ່ໃນວິທີການນ້ອຍໆເຫຼົ່ານີ້ເທົ່ານັ້ນ ແລະ ອຸປະນິໄສທີ່ເສື່ອມຊາມຂອງເຈົ້າກໍຄືກັນກັບຂອງຄົນອື່ນ. ທ່າທີ່ທີ່ເຈົ້າຄວນມີ ແລະ ຫຼັກການທີ່ເຈົ້າຕ້ອງຍຶດຖືຕາມໃນການປະຕິບັດໜ້າທີ່ຂອງເຈົ້າແມ່ນຄ້າຍຄືກັບຂອງຄົນອື່ນ. ຜູ້ຄົນແຕກຕ່າງກັນໃນຈຸດແຂງ ແລະ ຂອງປະທານຂອງພວກເຂົາເທົ່ານັ້ນ. ໃນຄຣິສຕະຈັກ, ບາງຄົນສາມາດຫຼິ້ນກີຕ້າ, ບາງຄົນສາມາດຫຼິ້ນຊໍເອີຮູ ແລະ ບາງຄົນສາມາດຕີກອງ. ຖ້າເຈົ້າມີຄວາມສົນໃຈໜຶ່ງໃນຂົງເຂດເຫຼົ່ານີ້, ເຈົ້າສາມາດຮຽນຮູ້ໄດ້. ບໍ່ວ່າມັນຈະເປັນທັກສະ ຫຼື ເຕັກໂນໂລຊີທີ່ສະເພາະໃດໆກໍຕາມ, ຕາບໃດທີ່ເຈົ້າມີຄວາມສຸກກັບການຮຽນຮູ້ ແລະ ຄ່ອງແຄ້ວ, ເຈົ້າກໍສາມາດຮຽນຮູ້ໄດ້. ຫຼັງຈາກທີ່ເຈົ້າໄດ້ຮຽນຮູ້ທັກສະໃໝ່ໆ, ເຈົ້າກໍສາມາດໃຊ້ມັນເພື່ອປະຕິບັດໜ້າທີ່ເພີ່ມເຕີມ, ບໍ່ພຽງແຕ່ເຮັດໃຫ້ຄົນພໍໃຈ ແຕ່ຍັງເຮັດໃຫ້ພຣະເຈົ້າພໍໃຈອີກດ້ວຍ. ມັນເປັນພອນທີ່ສຸດທີ່ຈະຮຽນຮູ້ທັກສະເພີ່ມເຕີມ ແລະ ປະກອບສ່ວນໃນວຽກງານໃນເຮືອນຂອງພຣະເຈົ້າຫຼາຍຂຶ້ນ. ບໍ່ມີຫຍັງຜິດກັບການຮຽນຮູ້ສິ່ງໃໝ່ໆໃນຂະນະທີ່ຄົນໆໜຶ່ງຍັງນ້ອຍ ແລະ ມີຄວາມຈຳທີ່ດີ. ມີພຽງແຕ່ຜົນປະໂຫຍດເທົ່ານັ້ນໃນສິ່ງນີ້ ແລະ ບໍ່ມີຄວາມເສຍຫາຍຫຍັງ. ມັນໄດ້ປຽບຕໍ່ການປະຕິບັດໜ້າທີ່ ແລະ ວຽກງານໃນເຮືອນຂອງພຣະເຈົ້າ. ການເອົາໃຈໃສ່ກັບການຮຽນຮູ້ຫຼາກຫຼາຍສິ່ງໃໝ່ໆໃນຂະນະທີ່ປະຕິບັດໜ້າທີ່ຂອງຄົນໆໜຶ່ງໝາຍຄວາມວ່າຄົນນັ້ນດຸໝັ່ນ ແລະ ມີຄວາມຮັບຜິດຊອບ; ພວກເຂົາດີກວ່າຄົນທີ່ບໍ່ອຸທິດຕົນຕໍ່ວຽກງານຂອງພວກເຂົາຫຼາຍ. ເຖິງຢ່າງໃດກໍຕາມ, ຖ້າເຈົ້າຮຽນຮູ້ບາງສິ່ງໃນຊົ່ວໄລຍະໜຶ່ງ ແລະ ຍັງບໍ່ມີຄວາມເຂົ້າໃຈ, ມັນກໍບົ່ງບອກວ່າເຈົ້າບໍ່ມີຄວາມຖະໜັດໃນຂົງເຂດນັ້ນ. ຄືກັບບາງຄົນທີ່ສາມາດເຕັ້ນໄດ້ດີແຕ່ຮ້ອງເພງບໍ່ຖືກຄີ ຫຼື ຂາດຄວາມເປັນສິລະປິນ, ນີ້ຄືສິ່ງທີ່ມີໂດຍກຳເນີດ ແລະ ບໍ່ສາມາດປ່ຽນແປງໄດ້. ຄວນມີການຮັບມືກັບສະຖານະການດັ່ງກ່າວດ້ວຍທ່າທີ່ທີ່ຖືກຕ້ອງ. ຖ້າເຈົ້າສາມາດເຕັ້ນ, ແລ້ວກໍເຕັ້ນໃຫ້ດີ. ຖ້າເຈົ້າມີຫົວໃຈທີ່ສັນລະເສີນພຣະເຈົ້າ, ເຖິງແມ່ນວ່າເຈົ້າຮ້ອງເພງຜິດຄີ ພຣະເຈົ້າກໍບໍ່ໄດ້ສົນໃຈ. ຕາບໃດທີ່ເຈົ້າມີຄວາມປິຕິຍິນດີໃນຫົວໃຈຂອງເຈົ້າ, ນັ້ນກໍພຽງພໍແລ້ວ. ບໍ່ວ່າພອນສະຫວັນສ່ວນຕົວຂອງເຈົ້າຈະຢູ່ໃສກໍຕາມ, ຕາບໃດທີ່ເຈົ້າປັບໃຊ້ພວກມັນ, ມັນກໍເປັນສິ່ງທີ່ດີ. ໃຫ້ປະຕິບັດໜ້າທີ່ຂອງເຈົ້າຢ່າງມີສະຕິ ແລະ ນັ້ນຄືຄວາມໝາຍຂອງການປະພຶດຕົນເອງຕາມຕຳແໜ່ງຂອງເຈົ້າ.

ຢ່າປ່ອຍໃຫ້ຄົນໃດຄິດວ່າຕົນເອງສົມບູນ, ໂດດເດັ່ນ, ສູງສົ່ງ ຫຼື ແຕກຕ່າງຈາກຄົນອື່ນ; ທຸກສິ່ງນີ້ເກີດຂຶ້ນໂດຍອຸປະນິໄສທີ່ອວດດີ ແລະ ຄວາມໂງ່ຈ້າຂອງມະນຸດ. ການຄິດວ່າຕົນເອງພິເສດຢູ່ສະເໝີ, ສິ່ງນີ້ເກີດຈາກອຸປະນິໄສທີ່ອວດດີ; ການບໍ່ສາມາດຍອມຮັບຂໍ້ບົກຜ່ອງຂອງພວກເຂົາໄດ້ຈັກເທື່ອ ແລະ ການບໍ່ເຄີຍສາມາດຜະເຊີນໜ້າກັບຂໍ້ຜິດພາດ ແລະ ຄວາມລົ້ມເຫຼວຂອງພວກເຂົາ, ສິ່ງນີ້ເກີດຂຶ້ນຈາກອຸປະນິໄສທີ່ອວດດີ; ການບໍ່ອະນຸຍາດໃຫ້ຄົນອື່ນສູງສົ່ງກວ່າພວກເຂົາເອງຈັກເທື່ອ ຫຼື ເຮັດຕົວດີກວ່າພວກເຂົາເອງ, ສິ່ງນີ້ເກີດຂຶ້ນຈາກອຸປະນິໄສທີ່ອວດດີ; ການບໍ່ອະນຸຍາດໃຫ້ຄົນອື່ນສູງສົ່ງກວ່າ ຫຼື ດີກວ່າພວກເຂົາ, ສິ່ງນີ້ເກີດຂຶ້ນຈາກອຸປະນິໄສທີ່ອວດດີ; ການບໍ່ອະນຸຍາດໃຫ້ຄົນອື່ນມີຄວາມຄິດ, ຂໍ້ສະເໜີ ແລະ ມຸມມອງທີ່ດີກວ່າພວກເຂົາເອງ ແລະ ເມື່ອພວກເຂົາຄົ້ນພົບວ່າຄົນອື່ນດີກວ່າພວກເຂົາເອງ, ກາຍເປັນຄົນຄິດລົບ, ບໍ່ຢາກເວົ້າ, ຮູ້ສຶກເສົ້າໃຈ ແລະ ສິ້ນຫວັງ ແລະ ເລີ່ມບໍ່ພໍໃຈ, ທຸກສິ່ງນີ້ເກີດຂຶ້ນຈາກອຸປະນິໄສທີ່ອວດດີ. ອຸປະນິໄສທີ່ອວດດີສາມາດເຮັດໃຫ້ເຈົ້າປົກປ້ອງຊື່ສຽງຂອງເຈົ້າ, ບໍ່ສາມາດຍອມຮັບການແກ້ໄຂຂອງຄົນອື່ນ, ບໍ່ສາມາດຜະເຊີນໜ້າກັບຂໍ້ບົກຜ່ອງຂອງເຈົ້າ ແລະ ບໍ່ສາມາດຍອມຮັບຄວາມລົ້ມເຫຼວ ແລະ ຂໍ້ຜິດພາດຂອງເຈົ້າເອງ. ຍິ່ງໄປກວ່ານັ້ນ, ເມື່ອຄົນໃດໜຶ່ງດີກວ່າເຈົ້າ, ມັນກໍສາມາດເຮັດໃຫ້ເກີດຄວາມກຽດຊັງ ແລະ ຄວາມອິດສາປາກົດຂຶ້ນໃນຫົວໃຈຂອງເຈົ້າ ແລະ ເຈົ້າສາມາດຮູ້ສຶກບໍ່ສະບາຍໃຈ ຈົນເຈົ້າບໍ່ປາຖະໜາທີ່ຈະເຮັດໜ້າທີ່ຂອງເຈົ້າ ແລະ ເຮັດໜ້າທີ່ນັ້ນພໍເປັນພິທີ. ອຸປະນິໄສທີ່ອວດດີສາມາດເຮັດໃຫ້ພຶດຕິກຳ ແລະ ການປະຕິບັດເຫຼົ່ານີ້ປາກົດໃນຕົວເຈົ້າ. ຖ້າພວກເຈົ້າສາມາດຂຸດເລິກລົງໄປເທື່ອລະໜ້ອຍໃນລາຍລະອຽດທັງໝົດນີ້, ບັນລຸການຄົ້ນພົບທີ່ສຳຄັນ ແລະ ໄດ້ຮັບຄວາມເຂົ້າໃຈກ່ຽວກັບພວກມັນ; ແລະ ຖ້າຈາກນັ້ນພວກເຈົ້າສາມາດປະຖິ້ມຄວາມຄິດເຫຼົ່ານີ້ເທື່ອລະໜ້ອຍ ແລະ ປະຖິ້ມແນວຄິດ, ມຸມມອງ ແລະ ແມ່ນແຕ່ພຶດຕິກຳທີ່ຜິດໆຂອງພວກເຈົ້າ ແລະ ບໍ່ຖືກຄວບຄຸມໂດຍພວກມັນ; ແລະ ຖ້າໃນການປະຕິບັດໜ້າທີ່ຂອງພວກເຈົ້າ, ພວກເຈົ້າສາມາດຊອກຫາສະຖານະທີ່ຖືກຕ້ອງສຳລັບພວກເຈົ້າ ແລະ ເຮັດຕາມຫຼັກການ ແລະ ປະຕິບັດໜ້າທີ່ທີ່ພວກເຈົ້າສາມາດເຮັດໄດ້ ແລະ ຄວນປະຕິບັດ; ແລ້ວເມື່ອເວລາຜ່ານໄປ, ພວກເຈົ້າກໍສາມາດປະຕິບັດໜ້າທີ່ຂອງພວກເຈົ້າໄດ້ດີຂຶ້ນ. ສິ່ງນີ້ປະກອບເປັນການເຂົ້າສູ່ຄວາມເປັນຈິງແຫ່ງຄວາມຈິງ. ຖ້າເຈົ້າສາມາດເຂົ້າສູ່ຄວາມເປັນຈິງແຫ່ງຄວາມຈິງ, ເຈົ້າຈະປາກົດວ່າມີລັກສະນະຂອງມະນຸດ ແລະ ຜູ້ຄົນຈະເວົ້າວ່າ “ບຸກຄົນນີ້ປະພຶດຕົນຕາມສະຖານະຂອງພວກເຂົາ ແລະ ພວກເຂົາກຳລັງປະຕິບັດໜ້າທີ່ຂອງພວກເຂົາໃນລັກສະນະທີ່ມີເຫດຜົນ. ພວກເຂົາບໍ່ອາໄສຄວາມເປັນທຳມະຊາດ, ຄວາມຫົວຮ້ອນ ຫຼື ອຸປະນິໄສທີ່ເສື່ອມຊາມ ແລະ ຊົ່ວຮ້າຍຂອງພວກເຂົາເພື່ອປະຕິບັດໜ້າທີ່ຂອງພວກເຂົາ. ພວກເຂົາດຳເນີນການດ້ວຍຂໍ້ຈຳກັດ, ພວກເຂົາມີຫົວໃຈທີ່ຢຳເກງພຣະເຈົ້າ, ພວກເຂົາມີຄວາມຮັກສຳລັບຄວາມຈິງ ແລະ ພຶດຕິກຳ ແລະ ການສະແດງອອກຂອງພວກເຂົາເປີດເຜີຍວ່າພວກເຂົາໄດ້ປະຖິ້ມເນື້ອໜັງ ແລະ ຄວາມມັກຂອງພວກເຂົາເອງ”. ມັນຊ່າງອັດສະຈັນທີ່ຈະປະພຶດຕົນເອງໃນລັກສະນະນັ້ນ! ໃນໂອກາດທີ່ຄົນອື່ນນໍາສະເໜີຂໍ້ບົກຜ່ອງຂອງເຈົ້າ, ເຈົ້າບໍ່ພຽງແຕ່ສາມາດຍອມຮັບພວກມັນ, ແຕ່ຍັງເບິ່ງໃນມຸມບວກ, ຜະເຊີນໜ້າກັບຂໍ້ບົກຜ່ອງ ແລະ ຂໍ້ຜິດພາດຂອງເຈົ້າດ້ວຍຄວາມສູຂຸມ. ສະພາວະຄວາມຄິດຂອງເຈົ້າຂ້ອນຂ້າງເປັນປົກກະຕິ, ປາສະຈາກສິ່ງທີ່ຢູ່ສຸດຂວ້າ, ປາສະຈາກຄວາມຫົວຮ້ອນ. ນີ້ບໍ່ແມ່ນຄວາມໝາຍຂອງການມີລັກສະນະຂອງມະນຸດບໍ? ມີພຽງແຕ່ຄົນເຊັ່ນນັ້ນຈຶ່ງມີຈິດສຳນຶກ.

ມັນເປັນອຸປະນິໄສປະເພດໃດ ເມື່ອຜູ້ຄົນຕິເຮັດຢູ່ສະເໝີ, ຟອກຂາວຕົນເອງຢູ່ສະເໝີ, ເຊີດໜ້າຊູຕາຢູ່ສະເໝີເພື່ອວ່າຄົນອື່ນຈະຄິດຫາພວກເຂົາຢ່າງສູງສົ່ງ ແລະ ບໍ່ສາມາດເຫັນຂໍ້ຜິດພາດ ຫຼື ຂໍ້ບົກຜ່ອງຂອງພວກເຂົາ, ເມື່ອພວກເຂົາພະຍາຍາມສະເໜີດ້ານດີທີ່ສຸດຂອງພວກເຂົາໃຫ້ກັບຜູ້ຄົນ? ນີ້ຄືຄວາມອວດດີ, ການຕິເຮັດ, ການໜ້າຊື່ໃຈຄົດ, ມັນເປັນອຸປະນິໄສຂອງຊາຕານ, ມັນເປັນສິ່ງທີ່ຊົ່ວຮ້າຍ. ເອົາສະມາຊິກອອກຈາກລະບອບຂອງຊາຕານ: ບໍ່ວ່າພວກເຂົາຈະຕໍ່ສູ້, ອາຄາດ ຫຼື ຂ້າໃນບ່ອນມືດຫຼາຍສໍ່າໃດ, ບໍ່ມີຜູ້ໃດໄດ້ຮັບອະນຸຍາດໃຫ້ລາຍງານ ຫຼື ເປີດໂປງພວກເຂົາ. ພວກເຂົາຢ້ານວ່າຜູ້ຄົນຈະເຫັນໃບໜ້າທີ່ຮ້າຍກາດຂອງພວກເຂົາ ແລະ ພວກເຂົາເຮັດທຸກສິ່ງທີ່ພວກເຂົາສາມາດເຮັດໄດ້ເພື່ອປົກປິດມັນ. ໃນສາທາລະນະ, ພວກເຂົາເຮັດສຸດຄວາມສາມາດຂອງພວກເຂົາເພື່ອຟອກຂາວຕົນເອງ, ເວົ້າວ່າພວກເຂົາຮັກຜູ້ຄົນຫຼາຍສໍ່າໃດ, ພວກເຂົາຍິ່ງໃຫຍ່, ມີສະຫງ່າລາສີ ແລະ ບໍ່ສາມາດລົ້ມໄດ້ຫຼາຍສໍ່າໃດ. ນີ້ແມ່ນທຳມະຊາດຂອງຊາຕານ. ລັກສະນະທີ່ເຫັນໄດ້ຊັດເຈນທີ່ສຸດໃນທຳມະຊາດຂອງຊາຕານຄືກົນອຸບາຍ ແລະ ການຫຼອກລວງ. ແລ້ວແມ່ນຫຍັງຄືຈຸດປະສົງຂອງກົນອຸບາຍ ແລະ ການຫຼອກລວງນີ້? ເພື່ອຕົບຕາຜູ້ຄົນ, ເພື່ອຫ້າມພວກເຂົາບໍ່ໃຫ້ເຫັນແກ່ນແທ້ ແລະ ທາດແທ້ຂອງມັນ ແລະ ບັນລຸຈຸດປະສົງໃນການຍືດເວລາການປົກຄອງຂອງມັນ. ຄົນທຳມະຊາດອາດຂາດອຳນາດ ແລະ ສະຖານະເຊັ່ນນັ້ນ, ແຕ່ພວກເຂົາປາດຖະໜາທີ່ຈະເຮັດໃຫ້ຄົນອື່ນມີມຸມມອງທີ່ໜ້າພໍໃຈກ່ຽວກັບພວກເຂົາເຊັ່ນກັນ ແລະ ເພື່ອເຮັດໃຫ້ຜູ້ຄົນມີການຄາດການທີ່ສູງສົ່ງກ່ຽວກັບພວກເຂົາ ແລະ ຍົກພວກເຂົາໃຫ້ສູງຂຶ້ນຮອດສະຖານະທີ່ສູງສົ່ງໃນຫົວໃຈຂອງພວກເຂົາ. ນີ້ຄືອຸປະນິໄສທີ່ເສື່ອມຊາມ ແລະ ຖ້າຜູ້ຄົນບໍ່ເຂົ້າໃຈຄວາມຈິງ, ພວກເຂົາຈະບໍ່ສາມາດຮັບຮູ້ສິ່ງນີ້ໄດ້. ອຸປະນິໄສທີ່ເສື່ອມຊາມແມ່ນຮັບຮູ້ໄດ້ຍາກທີ່ສຸດໃນບັນດາອຸປະນິໄສທັງໝົດ: ການຮັບຮູ້ຂໍ້ຜິດພາດ ແລະ ຂໍ້ບົກຜ່ອງຂອງເຈົ້າເອງແມ່ນເລື່ອງງ່າຍ, ແຕ່ການຮັບຮູ້ອຸປະນິໄສທີ່ເສື່ອມຊາມຂອງເຈົ້າເອງບໍ່ແມ່ນເລື່ອງງ່າຍ. ຜູ້ຄົນທີ່ບໍ່ຮູ້ຈັກຕົນເອງຈະບໍ່ເວົ້າເຖິງສະພາວະທີ່ເສື່ອມຊາມຂອງພວກເຂົາຈັກເທື່ອ, ພວກເຂົາຄິດຢູ່ສະເໝີວ່າພວກເຂົາສະບາຍດີ. ແລ້ວໂດຍບໍ່ຮູ້ຕົວ, ພວກເຂົາເລີ່ມໂອ້ອວດ: “ຜ່ານເວລາຫຼາຍປີທີ່ຂ້ອຍເຊື່ອ, ຂ້ອຍໄດ້ຜ່ານຜ່າການຂົ່ມເຫັງຫຼາຍຢ່າງ ແລະ ທົນທຸກກັບຄວາມລຳບາກຢ່າງຫຼວງຫຼາຍ. ພວກເຈົ້າຮູ້ບໍວ່າຂ້ອຍເອົາຊະນະມັນທັງໝົດໄດ້ແນວໃດ?” ນີ້ຄືອຸປະນິໄສທີ່ອວດດີບໍ? ແມ່ນຫຍັງຄືແຮງຈູງໃຈຢູ່ເບື້ອງຫຼັງການສະແດງຕົນເອງ? (ເພື່ອເຮັດໃຫ້ຜູ້ຄົນຄິດຫາພວກເຂົາເປັນຢ່າງສູງ). ແມ່ນຫຍັງຄືແຮງຈູງໃຈໃນການເຮັດໃຫ້ຜູ້ຄົນຄິດຫາພວກເຂົາເປັນຢ່າງສູງ? (ເພື່ອຮັບສະຖານະໃນຄວາມຄິດຂອງຄົນເຫຼົ່ານັ້ນ). ເມື່ອເຈົ້າໄດ້ຮັບສະຖານະໃນຄວາມຄິດຂອງຄົນອື່ນ, ແລ້ວເມື່ອພວກເຂົາຢູ່ກັບເຈົ້າ, ພວກເຂົາຈະເຄົາລົບເຈົ້າ ແລະ ສຸະພາບກັບເຈົ້າເປັນຢ່າງຍິ່ງເມື່ອພວກເຂົາເວົ້າກັບເຈົ້າ. ພວກເຂົາເທີດທູນເຈົ້າຢູ່ສະເໝີ, ພວກເຂົາປ່ອຍໃຫ້ເຈົ້າເຮັດທຸກສິ່ງກ່ອນຢູ່ສະເໝີ, ພວກເຂົາອຳນວຍທາງໃຫ້ກັບເຈົ້າ ແລະ ພວກເຂົາປະຈົບປະແຈງ ແລະ ເຊື່ອຟັງເຈົ້າ. ໃນທຸກສິ່ງ, ພວກເຂົາຊອກຫາເຈົ້າ ແລະ ປ່ອຍໃຫ້ເຈົ້າຕັດສິນໃຈ. ແລ້ວເຈົ້າຈະມີຄວາມຮູ້ສຶກທີ່ມີຄວາມສຸກຈາກສິ່ງນີ້, ເຈົ້າຈະຮູ້ສຶກວ່າເຈົ້າເຂັ້ມແຂງຂຶ້ນ ແລະ ດີກວ່າຄົນອື່ນໆ. ທຸກຄົນມັກຄວາມຮູ້ສຶກນີ້. ນີ້ຄືຄວາມຮູ້ສຶກທີ່ມີສະຖານະໃນຫົວໃຈຂອງຄົນໃດໜຶ່ງ; ມັນເປັນຜົນສະທ້ອນຂອງສິ່ງນັ້ນ. ນີ້ຄືເຫດຜົນທີ່ຜູ້ຄົນຍາດຊິງເອົາສະຖານະ ແລະ ລ້ວນແລ້ວແຕ່ປາດຖະໜາທີ່ຈະໄດ້ຮັບສະຖານະໃນຫົວໃຈຂອງຄົນອື່ນ, ໄດ້ຮັບການເຄົາລົບ ແລະ ການນະມັດສະການຈາກຄົນອື່ນ. ຖ້າພວກເຂົາບໍ່ສາມາດໄດ້ຮັບຄວາມສຸກດັ່ງກ່າວຈາກມັນໄດ້, ພວກເຂົາຈະບໍ່ສະແຫວງຫາສະຖານະ. ຕົວຢ່າງ: ຖ້າເຈົ້າບໍ່ມີສະຖານະໃນຄວາມຄິດຂອງຄົນໆໜຶ່ງ, ພວກເຂົາຈະພົວພັນກັບເຈົ້າໃນຕຳແໜ່ງເທົ່າທຽມກັນ, ປະຕິບັດຕໍ່ເຈົ້າຢ່າງເທົ່າທຽມກັນ. ພວກເຂົາຈະຂັດແຍ່ງເຈົ້າເມື່ອຈຳເປັນ, ພວກເຂົາຈະບໍ່ນອບນ້ອມ ຫຼື ເຄົາລົບເຈົ້າ ແລະ ອາດເຖິງກັບຈາກໄປກ່ອນທີ່ເຈົ້າຈະເວົ້າແລ້ວ. ເຈົ້າຈະຮູ້ສຶກລຳຄານບໍ? ເຈົ້າບໍ່ມັກເມື່ອຄົນປະຕິບັດຕໍ່ເຊັ່ນນີ້; ເຈົ້າມັກເມື່ອພວກເຂົາປະຈົບປະແຈງເຈົ້າ, ເທີດທູນເຈົ້າ ແລະ ນະມັດສະການເຈົ້າໃນທຸກຊ່ວງເວລາ. ເຈົ້າມັກເມື່ອເຈົ້າເປັນສູນກາງຂອງທຸກສິ່ງ, ທຸກສິ່ງໝຸນອ້ອມຕົວເຈົ້າ ແລະ ທຸກຄົນຮັບຟັງເຈົ້າ, ເທີດທູນເຈົ້າ ແລະ ຍອມຕໍ່ທິດທາງຂອງເຈົ້າ. ນີ້ບໍ່ແມ່ນຄວາມປາດຖະໜາທີ່ຈະປົກຄອງຄືກັບກະສັດ, ທີ່ຈະມີອຳນາດບໍ? ຄຳເວົ້າ ແລະ ການກະທຳຂອງເຈົ້າແມ່ນຖືກຂັບເຄື່ອນໂດຍການສະແຫວງຫາ ແລະ ການຮັບເອົາສະຖານະ ແລະ ເຈົ້າຍາດຊິງ, ກຳແໜ້ນ ແລະ ແຂ່ງຂັນກັບຄົນອື່ນເພື່ອຍາກເອົາມັນ. ເປົ້າໝາຍຂອງເຈົ້າແມ່ນເພື່ອຍຶດເອົາຕຳແໜ່ງ ແລະ ໃຫ້ຄົນຖືກເລືອກຂອງພຣະເຈົ້າຮັບຟັງເຈົ້າ, ສະໜັບສະໜູນເຈົ້າ ແລະ ນະມັດສະການເຈົ້າ. ຫຼັງຈາກທີ່ເຈົ້າໄດ້ຮັບຕຳແໜ່ງນັ້ນແລ້ວ, ແລ້ວເຈົ້າກໍໄດ້ຮັບອຳນາດ ແລະ ສາມາດໄດ້ຮັບຜົນປະໂຫຍດຈາກສະຖານະ, ການຊົມເຊີຍຈາກຄົນອື່ນ ແລະ ການໄດ້ປຽບອື່ນໆທັງໝົດທີ່ມາພ້ອມກັບຕຳແໜ່ງນັ້ນ. ຄົນອຳພາງຕົນເອງຢູ່ສະເໝີ, ໂອ້ອວດຕໍ່ໜ້າຄົນອື່ນ, ທຳທ່າສະແດງ, ສະແດງສາກໜ້າ ແລະ ປະດັບພວກເຂົາເອງເພື່ອເຮັດໃຫ້ຄົນອື່ນຄິດວ່າພວກເຂົາສົມບູນແບບ. ເປົ້າໝາຍຂອງພວກເຂົາໃນສິ່ງນີ້ແມ່ນເພື່ອຮັບເອົາສະຖານະ, ເພື່ອວ່າພວກເຂົາຈະສາມາດໄດ້ຮັບກັບດັກຂອງສະຖານະ. ຖ້າເຈົ້າບໍ່ເຊື່ອສິ່ງນີ້, ໃຫ້ຄິດທົບທວນມັນຢ່າງລະມັດລະວັງ: ເປັນຫຍັງເຈົ້າຈຶ່ງຕ້ອງການເຮັດໃຫ້ຜູ້ຄົນເຊີດໜ້າຊູຕາເຈົ້າຢູ່ສະເໝີ? ເຈົ້າຕ້ອງການເຮັດໃຫ້ພວກເຂົານະມັດສະການເຈົ້າ ແລະ ເທີດທູນເຈົ້າ, ສະນັ້ນໃນທີ່ສຸດເຈົ້າກໍສາມາດຮັບເອົາອຳນາດ ແລະ ໄດ້ຮັບກັບດັກຂອງສະຖານະ. ສະຖານະທີ່ເຈົ້າສະແຫວງຫາຢ່າງເຕັມທີ່ຫຼາຍຈະນໍາຜົນປະໂຫຍດຫຼາຍຢ່າງມາໃຫ້ເຈົ້າ ແລະ ຜົນປະໂຫຍດເຫຼົ່ານີ້ຄືສິ່ງທີ່ຄົນອື່ນອິດສາ ແລະ ປາດຖະໜາຢ່າງແທ້ຈິງ. ເມື່ອຄົນໄດ້ຊີມລົດຊາດຂອງຜົນປະໂຫຍດຫຼາຍຢ່າງທີ່ສະຖານະມອບໃຫ້, ມັນກໍເຮັດໃຫ້ພວກເຂົາມຶນເມົາ ແລະ ພວກເຂົາໝົກມຸ້ນກັບຊີວິດທີ່ຫຼູຫຼານັ້ນ. ຄົນຄິດວ່າມີພຽງແຕ່ສິ່ງນີ້ຈຶ່ງເປັນຊີວິດທີ່ບໍ່ໄດ້ເສຍໄປຢ່າງສິ້ນເປືອງ. ມະນຸດຊາດທີ່ເສື່ອມຊາມມີຄວາມສຸກໃນການໝົກມຸ້ນກັບສິ່ງເຫຼົ່ານີ້. ສະນັ້ນ, ຫຼັງຈາກທີ່ຄົນໆໜຶ່ງຮັບເອົາຕຳແໜ່ງໃດໜຶ່ງ ແລະ ເລີ່ມໄດ້ຮັບຫຼາກຫຼາຍຜົນປະໂຫຍດທີ່ມັນນໍາມາ, ພວກເຂົາກໍຈະປາດຖະໜາຄວາມພໍໃຈທີ່ຜິດບາບເຫຼົ່ານີ້ຢ່າງຮຸນແຮງ, ຈົນເຖິງຂັ້ນທີ່ບໍ່ປ່ອຍພວກມັນໄປຈັກເທື່ອ. ໃນແກ່ນແທ້ແລ້ວ, ການສະແຫວງຫາຊື່ສຽງ ແລະ ສະຖານະແມ່ນຂັບເຄື່ອນໂດຍຄວາມປາດຖະໜາທີ່ຈະຍິນດີກັບການໄດ້ປຽບທີ່ມາພ້ອມກັບຕຳແໜ່ງໃດໜຶ່ງ, ປົກຄອງດັ່ງກະສັດ, ໃຊ້ອຳນາດຄວບຄຸມຄົນຖືກເລືອກຂອງພຣະເຈົ້າ, ມີອຳນາດເໜືອທຸກສິ່ງ ແລະ ສ້າງຕັ້ງອານາຈັກເອກະລາດທີ່ພວກເຂົາສາມາດຈະເລີນງອກງາມໃນສິດທິພິເສດຈາກຕຳແໜ່ງຂອງພວກເຂົາ ແລະ ໝົກມຸ້ນໃນຄວາມພໍໃຈທີ່ຜິດບາບ. ຊາຕານໃຊ້ວິທີການທຸກຮູບແບບເພື່ອຫຼອກລວງຜູ້ຄົນ, ລໍ້ລວງພວກເຂົາ ແລະ ເຮັດໃຫ້ພວກເຂົາເປັນຄືຄົນໂງ່, ສ້າງຄວາມປະທັບໃຈປອມໆໃຫ້ພວກເຂົາ. ມັນເຖິງກັບໃຊ້ການຂູ່ເຂັນ ແລະ ການຂົ່ມຂູ່ເພື່ອເຮັດໃຫ້ຄົນເທີດທູນ ແລະ ຢ້ານກົວມັນ, ໂດຍມີເປົ້າໝາຍສຸດທ້າຍເພື່ອເຮັດໃຫ້ພວກເຂົາຍອມຕໍ່ມັນ ແລະ ນະມັດສະການມັນ. ນີ້ຄືສິ່ງທີ່ເຮັດໃຫ້ຊາຕານພໍໃຈ; ສິ່ງນີ້ຍັງເປັນເປົ້າໝາຍຂອງມັນໃນການແຂ່ງຂັນກັບພຣະເຈົ້າເພື່ອເອົາຊະນະຜູ້ຄົນ. ສະນັ້ນເມື່ອພວກເຈົ້າຕໍ່ສູ້ເອົາສະຖານະ ແລະ ຊື່ສຽງໃນບັນດາຄົນອື່ນ, ເຈົ້າກຳລັງຕໍ່ສູ້ເພື່ອຍາດເອົາຫຍັງ? ມັນແມ່ນເພື່ອຊື່ສຽງແທ້ໆບໍ? ບໍ່. ເຈົ້າກຳລັງຕໍ່ສູ້ເພື່ອຍາດເອົາຜົນປະໂຫຍດທີ່ຊື່ສຽງໄດ້ນໍາມາສູ່ເຈົ້າ. ຖ້າເຈົ້າຕ້ອງການຮັບເອົາຜົນປະໂຫຍດເຫຼົ່ານັ້ນຢູ່ສະເໝີ, ແລ້ວເຈົ້າກໍຕ້ອງຕໍ່ສູ້ເພື່ອຍາດເອົາພວກມັນ. ແຕ່ຖ້າເຈົ້າບໍ່ໃຫ້ຄ່າແກ່ຜົນປະໂຫຍດເຫຼົ່ານັ້ນ ແລະ ເວົ້າວ່າ “ມັນບໍ່ສຳຄັນວ່າຄົນຈະປະຕິບັດຕໍ່ຂ້ອຍແນວໃດ. ຂ້ອຍເປັນພຽງຄົນທຳມະດາ. ຂ້ອຍບໍ່ສົມຄວນຈະໄດ້ຮັບການປະຕິບັດທີ່ດີເຊັ່ນນັ້ນ ແລະ ຂ້ອຍບໍ່ປາດຖະໜາທີ່ຈະນະມັດສະການຄົນໆໜຶ່ງ. ພຣະເຈົ້າເປັນຜູ້ດຽວທີ່ຂ້ອຍຄວນນະມັດສະການ ແລະ ຢຳເກງຢ່າງແທ້ຈິງ. ມີພຽງແຕ່ພຣະອົງທີ່ເປັນພຣະເຈົ້າຂອງຂ້ອຍ ແລະ ພຣະຜູ້ເປັນເຈົ້າຂອງຂ້ອຍ. ບໍ່ວ່າຄົນໆໜຶ່ງອາດດີສໍ່າໃດກໍຕາມ, ຄວາມສາມາດຂອງພວກເຂົາຈະຍິ່ງໃຫຍ່ສໍ່າໃດກໍຕາມ, ພອນສະຫວັນຂອງພວກເຂົາຈະກວ້າງໃຫຍ່ສໍ່າໃດ ຫຼື ພາບລັກຂອງພວກເຂົາຈະງົດງາມ ຫຼື ສົມບູນແບບສໍ່າໃດ, ພວກເຂົາບໍ່ແມ່ນເປົ້າໝາຍທີ່ຂ້ອຍຕ້ອງຢຳເກງ ເພາະພວກເຂົາບໍ່ແມ່ນຄວາມຈິງ. ພວກເຂົາບໍ່ແມ່ນພຣະຜູ້ສ້າງ; ພວກເຂົາບໍ່ແມ່ນພຣະຜູ້ຊ່ວຍໃຫ້ລອດພົ້ນ ແລະ ພວກເຂົາບໍ່ສາມາດປັ້ນແຕ່ງ ຫຼື ປົກຄອງເໜືອໂຊກຊະຕາຂອງມະນຸດ. ພວກເຂົາບໍ່ແມ່ນເປົ້າໝາຍທີ່ຂ້ອຍຕ້ອງນະມັດສະການ. ບໍ່ມີມະນຸດຄົນໃດສົມຄວນຈະໄດ້ຮັບການນະມັດສະການຂອງຂ້ອຍ”, ສິ່ງນີ້ບໍ່ໄດ້ສອດຄ່ອງກັບຄວາມຈິງບໍ? ໃນທາງກົງກັນຂ້າມ, ຖ້າເຈົ້າບໍ່ນະມັດສະການຄົນອື່ນ ເຈົ້າຈະປະຕິບັດຕໍ່ພວກເຂົາແນວໃດ ຖ້າພວກເຂົາເລີ່ມນະມັດສະການເຈົ້າ? ເຈົ້າຕ້ອງຊອກຫາວິທີການເພື່ອຫ້າມບໍ່ໃຫ້ພວກເຂົາເຮັດເຊັ່ນນັ້ນ ແລະ ຊ່ວຍໃຫ້ພວກເຂົາເປັນອິດສະຫຼະຈາກຄວາມຄິດເຊັ່ນນັ້ນ. ເຈົ້າຕ້ອງຊອກຫາວິທີການເພື່ອສະແດງໃບໜ້າທີ່ແທ້ຈິງຂອງເຈົ້າໃຫ້ພວກເຂົາ ແລະ ປ່ອຍໃຫ້ພວກເຂົາເຫັນຄວາມຂີ້ຮ້າຍ ແລະ ທຳມະຊາດທີ່ແທ້ຈິງຂອງເຈົ້າ. ສິ່ງສຳຄັນຄືການເຮັດໃຫ້ຄົນເຂົ້າໃຈວ່າບໍ່ວ່າຄຸນນະພາບຂອງເຈົ້າຈະດີສໍ່າໃດກໍຕາມ, ເຈົ້າມີການສຶກສາສູງສໍ່າໃດກໍຕາມ, ເຈົ້າມີຄວາມຮູ້ຫຼາຍສໍ່າໃດກໍຕາມ ຫຼື ສະຫຼາດສໍ່າໃດກໍຕາມ, ເຈົ້າກໍຍັງເປັນພຽງຄົນທຳມະດາ. ເຈົ້າບໍ່ແມ່ນເປົ້າໝາຍຂອງການຊົມເຊີຍ ຫຼື ການນະມັດສະການສຳລັບຄົນໃດໆ. ສິ່ງທຳອິດ ແລະ ສຳຄັນທີ່ສຸດກໍຄືເຈົ້າຕ້ອງຢືນຍັດໃນຕຳແໜ່ງຂອງເຈົ້າ ແລະ ບໍ່ຖອນຕົວຫຼັງຈາກທີ່ເຮັດຜິດ ຫຼື ສ້າງຄວາມອັບອາຍໃຫ້ຕົນເອງ. ຫຼັງຈາກທີ່ເຮັດຜິດ ຫຼື ເຮັດໃຫ້ຕົນເອງອັບອາຍ, ຖ້າເຈົ້າບໍ່ພຽງແຕ່ລົ້ມເຫຼວໃນການຮັບຮູ້ມັນ ແຕ່ຍັງໃຊ້ການຫຼອກລວງເພື່ອປິດບັງ ຫຼື ນໍາສະເໜີມັນໃນມຸມດີໆ, ແລ້ວເຈົ້າກໍປະນີປະນອມກັບຂໍ້ຜິດພາດຂອງເຈົ້າ ແລະ ເຮັດໃຫ້ຕົນເອງຍິ່ງປາກົດວ່າຂີ້ຮ້າຍຫຼາຍຂຶ້ນ. ຄວາມທະເຍີທະຍານຂອງເຈົ້າຍິ່ງເລີ່ມປາກົດແຈ້ງຂຶ້ນ. ມະນຸດທີ່ເສື່ອມຊາມເກ່ງໃນການປົກປິດຕົນເອງ. ບໍ່ວ່າພວກເຂົາຈະເຮັດຫຍັງກໍຕາມ ຫຼື ພວກເຂົາຈະສະແດງເຖິງຄວາມເສື່ອມຊາມຫຼາຍສໍ່າໃດກໍຕາມ, ພວກເຂົາຕ້ອງປົກປິດຕົນເອງຢູ່ສະເໝີ. ຖ້າມີບາງສິ່ງເກີດຜິດພາດ ຫຼື ພວກເຂົາເຮັດບາງສິ່ງຜິດ, ພວກເຂົາຕ້ອງການກ່າວໂທດໃສ່ຄົນອື່ນ. ພວກເຂົາຕ້ອງການໃຫ້ຊື່ສຽງຄວາມສຳເລັດສຳລັບສິ່ງດີໆໄປຫາພວກເຂົາເອງ ແລະ ກ່າວໂທດສິ່ງທີ່ບໍ່ດີໃຫ້ກັບຄົນອື່ນ. ບໍ່ມີການປົກປິດຫຼາຍຢ່າງເຊັ່ນນີ້ບໍທີ່ເກີດຂຶ້ນໃນຊີວິດຈິງ? ມີຫຼາຍຢ່າງເກີນໄປ. ການເຮັດຜິດ ຫຼື ການປົກປິດຕົນເອງ: ອັນໃດໃນສິ່ງເຫຼົ່ານີ້ທີ່ກ່ຽວຂ້ອງກັບອຸປະນິໄສ? ການປົກປິດເປັນເລື່ອງກ່ຽວກັບອຸປະນິໄສ, ມັນກ່ຽວຂ້ອງກັບອຸປະນິໄສທີ່ອວດດີ, ຊົ່ວຮ້າຍ ແລະ ກະບົດ; ມັນເປັນທີ່ລັງກຽດໂດຍພຣະເຈົ້າເປັນຢ່າງຍິ່ງ. ໃນຄວາມເປັນຈິງແລ້ວ, ເມື່ອເຈົ້າປົກປິດຕົນເອງ, ທຸກຄົນຈະເຂົ້າໃຈວ່າກຳລັງເກີດຫຍັງຂຶ້ນ, ແຕ່ເຈົ້າຄິດວ່າຄົນອື່ນບໍ່ເຫັນມັນ ແລະ ເຈົ້າພະຍາຍາມສຸດຄວາມສາມາດຂອງເຈົ້າເພື່ອໂຕ້ຖຽງ ແລະ ແກ້ຕົວເອງ ໂດຍພະຍາຍາມຮັກສາໜ້າ ແລະ ເຮັດໃຫ້ທຸກຄົນຄິດວ່າເຈົ້າບໍ່ໄດ້ເຮັດຫຍັງຜິດ. ນີ້ບໍ່ແມ່ນສິ່ງທີ່ໂງ່ຈ້າບໍ? ຄົນອື່ນຈະຄິດຫຍັງກ່ຽວກັບສິ່ງນີ້? ພວກເຂົາຈະຮູ້ສຶກແນວໃດ? ເບື່ອໜ່າຍ ແລະ ລັງກຽດ. ເມື່ອໄດ້ເຮັດຜິດ, ຖ້າເຈົ້າສາມາດປະຕິບັດກັບມັນຢ່າງຖືກຕ້ອງໄດ້ ແລະ ສາມາດອະນຸຍາດໃຫ້ທຸກຄົນເວົ້າກ່ຽວກັບມັນ, ອະນຸຍາດການສະແດງຄຳຄິດເຫັນ ແລະ ຄວາມເຂົ້າໃຈຂອງພວກເຂົາກ່ຽວກັບມັນ ແລະ ເຈົ້າສາມາດເປີດໃຈກ່ຽວກັບມັນ ແລະ ວິເຄາະມັນ, ແມ່ນຫຍັງຈະເປັນຄວາມຄິດເຫັນຂອງທຸກຄົນກ່ຽວກັບເຈົ້າ? ພວກເຂົາຈະເວົ້າວ່າເຈົ້າເປັນຄົນຊື່ສັດ, ຍ້ອນຫົວໃຈຂອງເຈົ້າໄດ້ເປີດອ້າໃຫ້ກັບພຣະເຈົ້າ. ຜ່ານການກະທຳ ແລະ ພຶດຕິກຳຂອງເຈົ້າ, ພວກເຂົາຈະສາມາດເຫັນເຖິງຫົວໃຈຂອງເຈົ້າ. ແຕ່ຖ້າເຈົ້າພະຍາຍາມປົກປິດຕົນເອງ ແລະ ຫຼອກລວງທຸກຄົນ, ຜູ້ຄົນຈະຄິດເລັກນ້ອຍກ່ຽວກັບເຈົ້າ ແລະ ເວົ້າວ່າເຈົ້າເປັນຄົນໂງ່ ແລະ ບໍ່ມີສະຕິປັນຍາ. ຖ້າເຈົ້າບໍ່ພະຍາຍາມທຳທ່າ ຫຼື ເຮັດໃຫ້ຕົນເອງຊອບທຳ, ຖ້າເຈົ້າສາມາດຍອມຮັບຂໍ້ຜິດພາດຂອງເຈົ້າ, ທຸກຄົນຈະເວົ້າວ່າເຈົ້າຊື່ສັດ ແລະ ມີສະຕິປັນຍາ. ແລ້ວແມ່ນຫຍັງຈະເຮັດໃຫ້ເຈົ້າມີສະຕິປັນຍາ? ທຸກຄົນເຮັດຜິດ. ທຸກຄົນມີຂໍ້ຜິດພາດ ແລະ ຂໍ້ບົກຜ່ອງ. ແລ້ວໃນຄວາມເປັນຈິງ, ທຸກຄົນມີອຸປະນິໄສເສື່ອມຊາມຄືກັນ. ຢ່າຄິດວ່າຕົນເອງສູງສົ່ງ, ສົມບູນ ແລະ ໃຈດີກວ່າຄົນອື່ນ; ນັ້ນຄືສິ່ງທີ່ບໍ່ໄຮ້ເຫດຜົນທີ່ສຸດ. ຫຼັງຈາກທີ່ອຸປະນິໄສເສື່ອມຊາມຂອງຜູ້ຄົນ ແລະ ແກ່ນແທ້ ແລະ ໃບໜ້າທີ່ແທ້ຈິງໃນອຸປະນິໄສຂອງພວກເຂົາເປັນທີ່ຊັດເຈນຕໍ່ເຈົ້າ, ເຈົ້າຈະບໍ່ພະຍາຍາມປົກປິດຂໍ້ຜິດພາດຂອງເຈົ້າເອງ ຫຼື ເຈົ້າຈະບໍ່ເອົາຄວາມຜິດພາດຂອງຄົນອື່ນມາກົດພວກເຂົາ, ເຈົ້າຈະສາມາດຜະເຊີນໜ້າກັບທັງສອງຢ່າງຖືກຕ້ອງ. ໃນເມື່ອນັ້ນເອງ ເຈົ້າຈຶ່ງຈະເລີ່ມມີຄວາມເຂົ້າໃຈ ແລະ ບໍ່ເຮັດສິ່ງທີ່ໂງ່ຈ້າ, ເຊິ່ງຈະເຮັດໃຫ້ເຈົ້າເປັນຄົນທີ່ມີສະຕິປັນຍາ. ຄົນທີ່ບໍ່ມີສະຕິປັນຍາຄືຄົນໂງ່ ແລະ ພວກເຂົາອາໄສຢູ່ໃນຂໍ້ຜິດພາດເລັກນ້ອຍຢູ່ສະເໝີ ໃນຂະນະທີ່ເຮັດຕົວບໍ່ເປີດເຜີຍໃນເບື້ອງຫຼັງ. ມັນເປັນຕາລັງກຽດທີ່ຈະເຫັນໂດຍປະຈັກ. ໃນຄວາມເປັນຈິງແລ້ວ, ສິ່ງທີ່ເຈົ້າກຳລັງເຮັດກໍເປັນທີ່ຊັດເຈນຕໍ່ຄົນອື່ນໃນທັນທີ, ແຕ່ເຈົ້າຍັງທຳທ່າສະແດງຢ່າງດື້ດ້ານ. ສຳລັບຄົນອື່ນ, ມັນມີລັກສະນະພາຍນອກຂອງການສະແດງຂອງຕົວຕະລົກ. ນີ້ບໍ່ແມ່ນສິ່ງທີ່ໂງ່ຈ້າບໍ? ມັນແມ່ນແທ້ໆ. ຄົນໂງ່ບໍ່ມີສະຕິປັນຍາເລີຍ. ບໍ່ວ່າພວກເຂົາຈະໄດ້ຍິນຄຳເທດສະໜາຫຼາຍສໍ່າໃດກໍຕາມ, ພວກເຂົາຍັງບໍ່ເຂົ້າໃຈຄວາມຈິງ ຫຼື ເຫັນສິ່ງໃດໜຶ່ງຕາມທີ່ມັນເປັນແທ້ໆ. ພວກເຂົາຢູ່ເທິງມ້າທີີ່ສູງສົ່ງຂອງພວກເຂົາຢູ່ສະເໝີ, ຄິດວ່າພວກເຂົາແຕກຕ່າງຈາກທຸກຄົນ ແລະ ພວກເຂົາເປັນຕາເຄົາລົບຫຼາຍກວ່າ; ນີ້ຄືຄວາມອວດດີ ແລະ ການຖືວ່າຕົນເອງຊອບທຳ, ນີ້ຄືສິ່ງທີ່ໂງ່ຈ້າ. ຄົນໂງ່ບໍ່ມີຄວາມເຂົ້າໃຈຝ່າຍວິນຍານ, ແມ່ນບໍ? ເລື່ອງຕ່າງໆທີ່ເຈົ້າໂງ່ ແລະ ບໍ່ມີສະຕິປັນຍາແມ່ນເລື່ອງທີ່ເຈົ້າບໍ່ມີຄວາມເຂົ້າໃຈຝ່າຍວິນຍານ ແລະ ບໍ່ສາມາດເຂົ້າໃຈຄວາມຈິງໄດ້ຢ່າງງ່າຍດາຍ. ນີ້ຄືຄວາມເປັນຈິງຂອງເລື່ອງດັ່ງກ່າວ.

ການປ່ຽນແປງອຸປະນິໄສທີ່ເສື່ອມຊາມບໍ່ໄດ້ເກີດຂຶ້ນຊົ່ວຂ້າມຄືນ. ຄົນໆໜຶ່ງຕ້ອງໄຕ່ຕອງ ແລະ ກວດສອບຕົນເອງໃນທຸກເລື່ອງຢ່າງຕໍ່ເນື່ອງກັນ. ພວກເຂົາຕ້ອງກວດສອບການກະທຳ ແລະ ພຶດຕິກຳຂອງພວກເຂົາດ້ວຍມີແສງສະຫວ່າງຈາກພຣະທຳຂອງພຣະເຈົ້າ, ພະຍາຍາມເຂົ້າໃຈຕົນເອງ ຫຼື ຊອກຫາເສັ້ນທາງເພື່ອປະຕິບັດຄວາມຈິງ. ນີ້ເປັນວິທີການທີ່ຈະແກ້ໄຂອຸປະນິໄສທີ່ເສື່ອມຊາມ. ມັນເປັນສິ່ງຈຳເປັນທີ່ຈະໄຕ່ຕອງ ແລະ ຄົ້ນຫາອຸປະນິໄສທີ່ເສື່ອມຊາມທີ່ສຳແດງຕົວມັນເອງໃນຊີວິດປະຈຳວັນ, ປະຕິບັດການວິເຄາະ ແລະ ການຢັ່ງຮູ້ໂດຍອີງໃສ່ຄວາມເຂົ້າໃຈຂອງຄົນໆໜຶ່ງກ່ຽວກັບຄວາມຈິງ ແລະ ຄ່ອຍໆຜ່ານໄປໃຫ້ໄດ້, ເພື່ອວ່າຄົນນັ້ນຈະສາມາດປະຕິບັດຄວາມຈິງ ແລະ ເຮັດໃຫ້ການກະທຳຂອງຕົນເອງສອດຄ່ອງກັບຄວາມຈິງ. ຜ່ານການສະແຫວງຫາ, ການປະຕິບັດ ແລະ ການເຂົ້າໃຈຕົນເອງເຫຼົ່ານັ້ນ, ການສຳແດງອອກທີ່ເສື່ອມຊາມເຫຼົ່ານີ້ກໍເລີ່ມຈາງຫາຍໄປ ແລະ ມີຄວາມຫວັງທີ່ອຸປະນິໄສຂອງຄົນໆໜຶ່ງຈະໄດ້ຮັບການປ່ຽນແປງໃນທີ່ສຸດ. ນີ້ຄືເສັ້ນທາງ. ການປ່ຽນແປງໃນອຸປະນິໄສຂອງຄົນໆໜຶ່ງເປັນເລື່ອງການເຕີບໃຫຍ່ໃນຊີວິດຂອງພວກເຂົາ. ຄົນໆໜຶ່ງຕ້ອງກຳແໜ້ນຄວາມຈິງ ແລະ ປະຕິບັດມັນ. ໂດຍການປະຕິບັດຄວາມຈິງເທົ່ານັ້ນ, ພວກເຂົາຈຶ່ງສາມາດແກ້ໄຂບັນຫາອຸປະນິໄສທີ່ເສື່ອມຊາມ. ຖ້າອຸປະນິໄສທີ່ເສື່ອມຊາມຍັງຄົງສຳແດງຕົວມັນເອງອອກຢູ່ສະເໝີ, ເຖິງກັບຮອດຈຸດທີ່ສຳແດງຕົວມັນເອງອອກໃນທຸກການກະທຳ ແລະ ຄຳເວົ້າ, ມັນກໍໝາຍຄວາມວ່າອຸປະນິໄສຂອງຄົນໆໜຶ່ງບໍ່ໄດ້ຮັບການປ່ຽນແປງ. ທຸກເລື່ອງທີ່ກ່ຽວຂ້ອງກັບອຸປະນິໄສທີ່ເສື່ອມຊາມຄວນໄດ້ຮັບການໄຈ້ແຍກ ແລະ ການສຳຫຼວດຢ່າງຈິງໃຈ. ຄົນໆໜຶ່ງຄວນສະແຫວງຫາຄວາມຈິງເພື່ອຂຸດຄົ້ນ ແລະ ແກ້ໄຂສາເຫດຕົ້ນຕໍໃນອຸປະນິໄສທີ່ເສື່ອມຊາມ. ນີ້ຄືວິທີດຽວທີ່ຈະແກ້ໄຂບັນຫາອຸປະນິໄສທີ່ເສື່ອມຊາມໂດຍສິ້ນເຊີງ. ຫຼັງຈາກທີ່ເຈົ້າໄດ້ຄົ້ນພົບເສັ້ນທາງນີ້, ມັນກໍມີຄວາມຫວັງສຳລັບການປ່ຽນແປງໃນອຸປະນິໄສຂອງເຈົ້າ. ສິ່ງເຫຼົ່ານີ້ບໍ່ແມ່ນເລື່ອງທີ່ຫວ່າງເປົ່າ; ພວກມັນກ່ຽວຂ້ອງກັບຊີວິດທີ່ເປັນຈິງ. ສິ່ງສຳຄັນແມ່ນຢູ່ທີ່ວ່າຄົນຈະສາມາດເອົາຕົວເອງເຂົ້າໃນຄວາມເປັນຈິງແຫ່ງຄວາມຈິງຢ່າງເຕັມໃຈ ແລະ ຢ່າງດຸໝັ່ນໄດ້ ຫຼື ບໍ່ ແລະ ພວກເຂົາສາມາດປະຕິບັດຄວາມຈິງໄດ້ ຫຼື ບໍ່. ຕາບໃດທີ່ພວກເຂົາສາມາດປະຕິບັດຄວາມຈິງ, ພວກເຂົາກໍຈະສາມາດເລີ່ມລອກຄາບອຸປະນິໄສທີ່ເສື່ອມຊາມຂອງພວກເຂົາເທື່ອລະໜ້ອຍ. ຈາກນັ້ນພວກເຂົາກໍສາມາດປະພຶດຕົນເອງຕາມຂໍ້ຮຽກຮ້ອງຂອງພຣະເຈົ້າ ແລະ ຕາມຕຳແໜ່ງຂອງພວກເຂົາ. ໂດຍການຊອກຫາບ່ອນຢູ່ຂອງພວກເຂົາ, ການຢືນຍັດໃນບົດບາດຂອງພວກເຂົາດັ່ງສິ່ງຖືກສ້າງ ແລະ ການກາຍມາເປັນຄົນທີ່ນະມັດສະການ ແລະ ຍອມຕໍ່ພຣະເຈົ້າຢ່າງແທ້ຈິງ, ພວກເຂົາຈຶ່ງໄດ້ຮັບການຍົກຍ້ອງໂດຍພຣະເຈົ້າ.

ວັນທີ 20 ກຸມພາ 2020


ພາກສາມ

ການໂອ້ລົມທົ່ວໄປຂອງພຣະເຈົ້າອົງຊົງລິດທານຸພາບສູງສຸດກັບສ່ວນໜຶ່ງໃນຄົນຖືກເລືອກຂອງພຣະອົງ


ພຣະທຳກ່ຽວກັບວິທີປະຕິບັດຕໍ່ຄວາມຈິງ ແລະ ພຣະເຈົ້າ

ຕອນຄັດເລືອກທີ 1

ບາງຄົນມາເຊື່ອໃນພຣະເຈົ້າ ເມື່ອພວກເຂົາເຫັນວ່າພຣະທຳທີ່ພຣະເຈົ້າກ່າວອອກນັ້ນແມ່ນຄວາມຈິງແທ້. ແຕ່ເມື່ອພວກເຂົາມາຮອດເຮືອນຂອງພຣະເຈົ້າ ແລະ ເຫັນວ່າພຣະເຈົ້າເປັນຄົນທຳມະດາ, ພວກເຂົາກໍເກີດມີແນວຄິດຂຶ້ນໃນຫົວໃຈຂອງພວກເຂົາ. ຄຳເວົ້າ ແລະ ການກະທຳຂອງພວກເຂົາກໍບໍ່ມີການຄວບຄຸມ, ພວກເຂົາກາຍເປັນຄົນປ່ອຍຕົວ ແລະ ພວກເຂົາເວົ້າຈາແບບບໍ່ຮັບຜິດຊອບ, ພິພາກສາ ແລະ ໃສ່ຮ້າຍປ້າຍສີຕາມທີ່ພວກເຂົາພໍໃຈ. ນີ້ຄືວີທີການທີ່ຄົນຊົ່ວຮ້າຍຖືກເປີດເຜີຍອອກ. ສິ່ງຖືກສ້າງທີ່ບໍ່ມີຄວາມເປັນມະນຸດເຫຼົ່ານີ້ມັກຈະເຮັດຊົ່ວ ແລະ ລົບກວນວຽກງານຂອງຄຣິສຕະຈັກ ແລະ ຈະບໍ່ມີສິ່ງໃດດີເກີດຂຶ້ນກັບພວກເຂົາ! ພວກເຂົາຕໍ່ຕ້ານພຣະເຈົ້າຢ່າງເປີດເຜີຍ, ໃສ່ຮ້າຍປ້າຍສີພຣະເຈົ້າຢ່າງເປີດເຜີຍ, ພິພາກສາ ແລະ ຫຍາມຫຍຽດພຣະເຈົ້າຢ່າງເປີດເຜີຍ ແລະ ໝິ່ນປະໝາດພຣະເຈົ້າແບບນີ້ຢ່າງເປີດເຜີຍ, ຕັ້ງຕົນເປັນປໍລະປັກຕໍ່ພຣະອົງ. ຄົນເຊັ່ນນັ້ນຈະກາຍເປັນເປົ້າໝາຍຂອງການລົງໂທດຢ່າງໜັກໜ່ວງ. ບາງຄົນເປັນຜູ້ນໍາປອມ ແລະ ຫຼັງຈາກທີ່ຖືກປົດອອກ, ພວກເຂົາກໍຮູ້ສຶກຄຽດແຄ້ນຕໍ່ພຣະເຈົ້າຢູ່ສະເໝີ. ພວກເຂົາສວຍໂອກາດໃນການເຕົ້າໂຮມ ເພື່ອເຜີຍແຜ່ແນວຄິດຂອງພວກເຂົາ ແລະ ລະບາຍຄຳຈົ່ມວ່າຢ່າງບໍ່ຢຸດຢັ້ງ; ພວກເຂົາອາດຈະເຖິງຂັ້ນກ່າວຄຳເວົ້າທີ່ຮຸນແຮງ ຫຼື ຄຳເວົ້າທີ່ລະບາຍຄວາມກຽດຊັງຂອງພວກເຂົາອອກມາ. ຄົນເຊັ່ນນັ້ນບໍ່ແມ່ນມານຮ້າຍບໍ? ຫຼັງຈາກທີ່ຖືກກຳຈັດອອກໂດຍເຮືອນຂອງພຣະເຈົ້າ, ພວກເຂົາກໍຮູ້ສຶກສຳນຶກຜິດ, ໂດຍອ້າງວ່າພວກເຂົາເວົ້າສິ່ງທີ່ຜິດໃນຊ່ວງເວລາແຫ່ງຄວາມໂງ່ຈ້າ. ບາງຄົນບໍ່ສາມາດແຍກແຍະພວກເຂົາໄດ້, ໂດຍເວົ້າວ່າ “ພວກເຂົາໜ້າສົງສານຫຼາຍ ແລະ ພວກເຂົາກໍສຳນຶກຜິດໃນໃຈ. ພວກເຂົາຍັງເວົ້າວ່າພວກເຂົາເປັນໜີ້ພຣະເຈົ້າ ແລະ ບໍ່ຮູ້ຈັກພຣະອົງ, ສະນັ້ນ ກະລຸນາອະໄພໃຫ້ພວກເຂົາເຖີດ”. ການອະໄພຈະສາມາດໃຫ້ໄດ້ງ່າຍດາຍປານນັ້ນບໍ? ແມ່ນແຕ່ມະນຸດກໍຍັງມີສັກສີຂອງຕົນ, ຍິ່ງເປັນພຣະເຈົ້າກໍ່ຍິ່ງມີສັກສີ! ຫຼັງຈາກທີ່ຄົນເຫຼົ່ານີ້ໄດ້ໝິ່ນປະໝາດ ແລະ ໃສ່ຮ້າຍປ້າຍສີ, ບາງຄົນເມື່ອເຫັນວ່າຄົນເຫຼົ່ານັ້ນສຳນຶກຜິດ, ກໍຢາກໃຫ້ພວກເຂົາໄດ້ຮັບການອະໄພ ແລະ ເວົ້າວ່າພວກເຂົາກະທຳໄປໃນຊ່ວງເວລາແຫ່ງຄວາມໂງ່ຈ້າ, ແຕ່ມັນແມ່ນຊ່ວງເວລາແຫ່ງຄວາມໂງ່ຈ້າແທ້ບໍ? ພວກເຂົາເວົ້າໂດຍມີເຈດຕະນາບາງຢ່າງຢູ່ສະເໝີ ແລະ ພວກເຂົາແມ່ນແຕ່ກ້າທີ່ຈະພິພາກສາພຣະເຈົ້າ. ເມື່ອເຮືອນຂອງພຣະເຈົ້າປົດພວກເຂົາອອກ, ພວກເຂົາກໍສູນເສຍຜົນປະໂຫຍດຈາກສະຖານະ ແລະ ເກີດຄວາມຢ້ານກົວວ່າພວກເຂົາຈະຖືກກຳຈັດ, ສະນັ້ນ ພວກເຂົາຈຶ່ງຈົ່ມຕໍ່ວ່າຫຼາຍຢ່າງ. ຕໍ່ມາພວກເຂົາກໍຮູ້ສຶກສຳນຶກຜິດ ແລະ ຮ້ອງໄຫ້ຢ່າງຂົມຂື່ນ. ສິ່ງນີ້ມີປະໂຫຍດຫຍັງບໍ? ຫຼັງຈາກທີ່ຄຳເວົ້າຂອງເຈົ້າໄດ້ຖືກເວົ້າອອກໄປແລ້ວ, ພວກມັນກໍຄືກັບນໍ້າທີ່ຖອກລົງພື້ນ, ເຊິ່ງບໍ່ສາມາດເກັບຄືນໄດ້. ພຣະເຈົ້າຈະສາມາດທົນໃຫ້ຜູ້ຄົນຕໍ່ຕ້ານພຣະອົງ, ພິພາກສາພຣະອົງ ແລະ ໝິ່ນປະໝາດພຣະອົງຕາມທີ່ພວກເຂົາພໍໃຈ ແລະ ບໍ່ສົນໃຈຫຍັງເລີຍໄດ້ບໍ? ຖ້າເປັນເຊັ່ນນັ້ນ, ພຣະເຈົ້າກໍຈະບໍ່ມີສັກສີ. ຫຼັງຈາກທີ່ພວກເຂົາໄດ້ຕໍ່ຕ້ານ, ບາງຄົນກໍເວົ້າວ່າ “ຂ້າແດ່ພຣະເຈົ້າ, ພຣະໂລຫິດອັນປະເສີດຂອງພຣະອົງໄດ້ໄຖ່ບາບຂ້ານ້ອຍ. ພຣະອົງໃຫ້ພວກຂ້ານ້ອຍອະໄພຄົນເຈັດສິບເທື່ອຄູນເຈັດ, ພຣະອົງກໍຄວນອະໄພໃຫ້ຂ້ານ້ອຍເຊັ່ນກັນ!” ຊ່າງບໍ່ມີຄວາມລະອາຍແທ້ໆ! ບາງຄົນເຜີຍແຜ່ຂ່າວລືທີ່ບໍ່ມີມູນຄວາມຈິງກ່ຽວກັບພຣະເຈົ້າ ແລະ ຮູ້ສຶກຢ້ານກົວຫຼັງຈາກທີ່ໃສ່ຮ້າຍປ້າຍສີພຣະອົງ. ຍ້ອນຢ້ານວ່າຈະຖືກລົງໂທດ, ພວກເຂົາຈຶ່ງຟ້າວຄຸເຂົ່າລົງ ແລະ ອະທິຖານວ່າ: “ຂ້າແດ່ພຣະເຈົ້າ! ຂໍຢ່າປະຖິ້ມຂ້ານ້ອຍ, ຂໍຢ່າລົງໂທດຂ້ານ້ອຍ. ຂ້ານ້ອຍຂໍສາລະພາບບາບ, ຂ້ານ້ອຍຂໍກັບໃຈ, ຂ້ານ້ອຍເປັນໜີ້ພຣະອົງ, ຂ້ານ້ອຍເຮັດຜິດໄປແລ້ວ”. ບອກເຮົາມາເບິ່ງ, ຄົນເຊັ່ນນັ້ນຈະສາມາດໄດ້ຮັບການອະໄພບໍ? ບໍ່ໄດ້! ເປັນຫຍັງຈຶ່ງບໍ່ໄດ້? ສິ່ງທີ່ພວກເຂົາໄດ້ເຮັດນັ້ນແມ່ນການເຮັດຜິດຕໍ່ພຣະວິນຍານບໍລິສຸດ ແລະ ບາບຂອງການໝິ່ນປະໝາດພຣະວິນຍານບໍລິສຸດຈະບໍ່ມີທາງໄດ້ຮັບການອະໄພ, ທັງໃນຊີວິດນີ້ ຫຼື ໃນໂລກທີ່ຈະມາເຖິງ! ພຣະເຈົ້າຮັກສາສັດຈະ. ພຣະອົງມີສັກສີ, ມີຄວາມໂກດຮ້າຍ ແລະ ມີອຸປະນິໄສທີ່ຊອບທຳ. ເຈົ້າຄິດວ່າພຣະເຈົ້າຄືກັນກັບມະນຸດບໍ, ທີ່ວ່າຖ້າຄົນໃດໜຶ່ງດີຕໍ່ພຣະອົງພຽງເລັກນ້ອຍ, ພຣະອົງກໍຈະບໍ່ສົນໃຈການລ່ວງລະເມີດທີ່ຜ່ານມາຂອງພວກເຂົາບໍ? ບໍ່ມີທາງເປັນແບບນັ້ນ! ສິ່ງຕ່າງໆ ຈະດີຂຶ້ນສຳລັບເຈົ້າບໍ ຖ້າເຈົ້າຕໍ່ຕ້ານພຣະເຈົ້າ? ມັນເປັນສິ່ງທີ່ສາມາດອະໄພໄດ້ ຖ້າເຈົ້າເຮັດສິ່ງທີ່ຜິດຍ້ອນຄວາມໂງ່ຈ້າຊົ່ວຄາວ ຫຼື ເປີດເຜີຍອຸປະນິໄສທີ່ເສື່ອມຊາມເລັກນ້ອຍເປັນບາງຄັ້ງບາງຄາວ. ແຕ່ຖ້າເຈົ້າຕໍ່ຕ້ານ, ກະບົດ ແລະ ຕັ້ງຕົນເປັນປໍລະປັກຕໍ່ພຣະເຈົ້າໂດຍກົງ ແລະ ຖ້າເຈົ້າໃສ່ຮ້າຍປ້າຍສີ, ໝິ່ນປະໝາດ ແລະ ເຜີຍແຜ່ຂ່າວລືທີ່ບໍ່ມີມູນຄວາມຈິງກ່ຽວກັບພຣະອົງ, ແລ້ວເຈົ້າກໍຈິບຫາຍຢ່າງສົມບູນ. ບໍ່ຈຳເປັນທີ່ຄົນເຊັ່ນນັ້ນຈະຕ້ອງອະທິຖານອີກຕໍ່ໄປ; ພວກເຂົາຄວນພຽງແຕ່ລໍຖ້າຮັບການລົງໂທດ. ພວກເຂົາບໍ່ສາມາດໄດ້ຮັບການອະໄພ! ເມື່ອເວລານັ້ນມາເຖິງ, ຢ່າເວົ້າຢ່າງບໍ່ມີຄວາມລະອາຍວ່າ “ຂ້າແດ່ພຣະເຈົ້າ, ກະລຸນາອະໄພໃຫ້ຂ້ານ້ອຍແດ່ທ້ອນ!” ບໍ່ວ່າເຈົ້າຈະອ້ອນວອນສໍ່າໃດ, ເຮົາຢ້ານວ່າມັນຈະໄຮ້ປະໂຫຍດ. ເມື່ອເຂົ້າໃຈຄວາມຈິງບາງຢ່າງແລ້ວ, ຖ້າຜູ້ຄົນຍັງລ່ວງລະເມີດໂດຍເຈດຕະນາ, ພວກເຂົາກໍບໍ່ສາມາດໄດ້ຮັບການອະໄພ. ກ່ອນໜ້ານີ້, ມີການກ່າວວ່າພຣະເຈົ້າບໍ່ຈົດຈຳການລ່ວງລະເມີດຂອງຄົນເຮົາ. ນັ້ນໝາຍເຖິງການລ່ວງລະເມີດເລັກນ້ອຍທີ່ບໍ່ກ່ຽວຂ້ອງກັບພຣະດຳລັດອງພຣະເຈົ້າ ແລະ ບໍ່ໄດ້ເຮັດຜິດຕໍ່ອຸປະນິໄສຂອງພຣະເຈົ້າ. ສິ່ງເຫຼົ່ານີ້ບໍ່ໄດ້ປະກອບເປັນການໝິ່ນປະໝາດ ແລະ ການໃສ່ຮ້າຍປ້າຍສີຕໍ່ພຣະເຈົ້າ. ແຕ່ຖ້າເຈົ້າໝິ່ນປະໝາດ, ພິພາກສາ ຫຼື ໃສ່ຮ້າຍປ້າຍສີພຣະເຈົ້າພຽງຄັ້ງດຽວ, ສິ່ງນີ້ກໍຈະເປັນຮອຍດ່າງຖາວອນທີ່ບໍ່ສາມາດລຶບລ້າງໄດ້. ຜູ້ຄົນເຖິງກັບຢາກໝິ່ນປະໝາດ ແລະ ດ່າພຣະເຈົ້າຕາມທີ່ພວກເຂົາພໍໃຈ ແລະ ຈາກນັ້ນກໍສວຍໃຊ້ພຣະອົງເພື່ອໃຫ້ໄດ້ຮັບພອນ. ບໍ່ມີສິ່ງໃດໃນໂລກທີ່ຈະໄດ້ມາງ່າຍດາຍປານນັ້ນ! ຜູ້ຄົນຄິດຢູ່ສະເໝີວ່າພຣະເຈົ້າມີຄວາມເມດຕາ ແລະ ຄວາມຮັກ, ພຣະອົງມີຄວາມກະລຸນາ, ພຣະອົງມີຫົວໃຈທີ່ກວ້າງຂວາງ ແລະ ບໍ່ສາມາດວັດແທກໄດ້, ພຣະອົງບໍ່ຈົດຈຳການລ່ວງລະເມີດຂອງຜູ້ຄົນ ແລະ ໃຫ້ອະດີດຜ່ານໄປສຳລັບການລ່ວງລະເມີດ ແລະ ການກະທຳໃນອະດີດຂອງຜູ້ຄົນ. ການໃຫ້ອະດີດຜ່ານໄປນັ້ນເກີດຂຶ້ນກັບເລື່ອງເລັກນ້ອຍ. ພຣະເຈົ້າຈະບໍ່ມີທາງອະໄພໃຫ້ຜູ້ທີ່ຕໍ່ຕ້ານ ແລະ ໝິ່ນປະໝາດພຣະອົງຢ່າງເປີດເຜີຍ.

ເຖິງແມ່ນວ່າຄົນສ່ວນໃຫຍ່ໃນຄຣິດຕະຈັກເຊື່ອໃນພຣະເຈົ້າຢ່າງແທ້ຈິງ, ພວກເຂົາບໍ່ມີຫົວໃຈທີ່ຢຳເກງພຣະເຈົ້າ. ສິ່ງນີ້ສະແດງໃຫ້ເຫັນວ່າ ຄົນສ່ວນໃຫຍ່ບໍ່ມີຄວາມຮູ້ທີ່ແທ້ຈິງກ່ຽວກັບອຸປະນິໄສຂອງພຣະເຈົ້າ, ສະນັ້ນ ມັນຈຶ່ງຍາກສຳລັບພວກເຂົາທີ່ຈະຢຳເກງພຣະເຈົ້າ ແລະ ຫຼີກລ່ຽງຄວາມຊົ່ວຮ້າຍ. ໃນຄວາມເຊື່ອຂອງພວກເຂົາໃນພຣະເຈົ້າ, ຜູ້ຄົນບໍ່ຢຳເກງພຣະເຈົ້າ ຫຼື ຢ້ານກົວພຣະອົງ; ຫຼັງຈາກທີ່ພາລະກິດຂອງພຣະເຈົ້າສົ່ງຜົນກະທົບຕໍ່ຜົນປະໂຫຍດຂອງພວກເຂົາເອງ, ພວກເຂົາກໍເວົ້າຕາມທີ່ພວກເຂົາຕ້ອງການ. ເມື່ອພວກເຂົາເວົ້າຈົບ, ມັນຈະຈົບລົງພຽງເທົ່ານັ້ນບໍ? ຈາກນັ້ນ ພວກເຂົາກໍຕ້ອງຈ່າຍລາຄາສຳລັບສິ່ງທີ່ພວກເຂົາເວົ້າ ແລະ ນີ້ບໍ່ແມ່ນເລື່ອງທຳມະດາ! ເມື່ອບາງຄົນໝິ່ນປະໝາດພຣະເຈົ້າ, ເມື່ອພວກເຂົາພິພາກສາພຣະເຈົ້າ, ພວກເຂົາຮູ້ໃນຫົວໃຈຂອງພວກເຂົາບໍວ່າ ພວກເຂົາກຳລັງເວົ້າຫຍັງຢູ່? ທຸກຄົນທີ່ເວົ້າສິ່ງເຫຼົ່ານີ້ລ້ວນແຕ່ຮູ້ໃນຫົວໃຈຂອງພວກເຂົາວ່າ ພວກເຂົາເວົ້າຫຍັງ. ນອກຈາກຜູ້ທີ່ຖືກວິນຍານຊົ່ວຮ້າຍສິງ ແລະ ມີເຫດຜົນທີ່ຜິດປົກກະຕິ, ຄົນປົກກະຕິຈະຮູ້ໃນຫົວໃຈຂອງພວກເຂົາວ່າ ພວກເຂົາກຳລັງເວົ້າຫຍັງຢູ່. ຖ້າພວກເຂົາເວົ້າວ່າພວກເຂົາບໍ່ຮູ້, ນັ້ນກໍຄືພວກເຂົາກຳລັງເວົ້າຕົວະ. ເມື່ອພວກເຂົາເວົ້າ, ພວກເຂົາຄິດວ່າ: “ຂ້ານ້ອຍຮູ້ວ່າພຣະອົງຄືພຣະເຈົ້າ. ຂ້ານ້ອຍກຳລັງບອກວ່າສິ່ງທີ່ພຣະອົງເຮັດນັ້ນບໍ່ຖືກ, ພຣະອົງຈະເຮັດຫຍັງຂ້ານ້ອຍໄດ້? ພຣະອົງຈະເຮັດຫຍັງ ເມື່ອຂ້ານ້ອຍເວົ້າຈົບ?” ພວກເຂົາຂ້ອນຂ້າງຕັ້ງໃຈເຮັດສິ່ງນີ້, ລົບກວນຄົນອື່ນໂດຍຕັ້ງໃຈ, ດຶງດູດຄົນອື່ນໃຫ້ມາຢູ່ຂ້າງພວກເຂົາ ແລະ ເຮັດໃຫ້ຄົນອື່ນເວົ້າ ແລະ ກະທຳໃນແບບດຽວກັນ. ພວກເຂົາຮູ້ວ່າສິ່ງທີ່ພວກເຂົາເວົ້ານັ້ນເປັນການຕໍ່ຕ້ານພຣະເຈົ້າຢ່າງເປີດເຜີຍ, ມັນເປັນການຕໍ່ຕ້ານພຣະເຈົ້າ ແລະ ໝິ່ນປະໝາດພຣະເຈົ້າ. ຫຼັງຈາກທີ່ພວກເຂົາໄດ້ຄິດໄຕ່ຕອງກ່ຽວກັບມັນ, ພວກເຂົາກໍຮັບຮູ້ວ່າມີບາງຢ່າງຜິດພາດ: “ຂ້ານ້ອຍເວົ້າຫຍັງໄປ? ມັນເປັນຊ່ວງເວລາທີ່ຫົວຮ້ອນ ແລະ ຂ້ານ້ອຍເສຍໃຈແທ້ໆ!” ການສຳນຶກຜິດຂອງພວກເຂົາພິສູດໃຫ້ເຫັນວ່າ ພວກເຂົາຮູ້ຢູ່ແລ້ວວ່າພວກເຂົາກຳລັງເຮັດຫຍັງຢູ່ໃນເວລານັ້ນ; ມັນບໍ່ແມ່ນວ່າພວກເຂົາບໍ່ຮູ້. ຖ້າເຈົ້າຄິດວ່າພວກເຂົາໂງ່ ແລະ ສັບສົນພຽງຊົ່ວຄາວ, ພວກເຂົາບໍ່ເຫັນສິ່ງຕ່າງໆ ຢ່າງຊັດເຈນ, ສິ່ງນີ້ກໍບໍ່ຖືກຕ້ອງທັງໝົດ. ເຖິງແມ່ນວ່າຜູ້ຄົນຈະບໍ່ເຫັນສິ່ງຕ່າງໆ ຢ່າງຊັດເຈນ, ຖ້າພວກເຂົາເຊື່ອໃນພຣະເຈົ້າ, ພວກເຂົາກໍຕ້ອງມີຄວາມຮູ້ສາມັນຂັ້ນຕ່ຳສຸດ. ຜູ້ຄົນທີ່ເຊື່ອໃນພຣະເຈົ້າຄວນຢ້ານກົວພຣະອົງ ແລະ ຢຳເກງພຣະອົງ. ພວກເຂົາບໍ່ສາມາດໝິ່ນປະໝາດພຣະເຈົ້າ ຫຼື ພິພາກສາ ຫຼື ໃສ່ຮ້າຍປ້າຍສີພຣະອົງຕາມທີ່ພວກເຂົາພໍໃຈ. ເຈົ້າຮູ້ບໍ່ວ່າ “ການພິພາກສາ”, “ການໝິ່ນປະໝາດ” ແລະ “ການໃສ່ຮ້າຍປ້າຍສີ” ໝາຍຄວາມວ່າແນວໃດ? ເຈົ້າບໍ່ຮູ້ບໍວ່າ ຄຳເວົ້າທີ່ເຈົ້າເວົ້າອອກມານັ້ນເປັນການພິພາກສາພຣະເຈົ້າ? ບາງຄົນເວົ້າຢູ່ສະເໝີກ່ຽວກັບຂໍ້ແທ້ຈິງທີ່ວ່າ ພວກເຂົາໄດ້ຕ້ອນຮັບພຣະເຈົ້າ ແລະ ມັກຈະເຫັນພຣະເຈົ້າ ແລະ ໄດ້ຟັງການໂອ້ລົມຂອງພຣະເຈົ້າແບບຊ່ອງໜ້າ. ພວກເຂົາເວົ້າເຖິງສິ່ງເຫຼົ່ານີ້ກັບໃຜກໍຕາມທີ່ພວກເຂົາພົບເຫັນ, ເວົ້າໄປເລື້ອຍໆ ກ່ຽວກັບສິ່ງພາຍນອກເທົ່ານັ້ນ; ພວກເຂົາບໍ່ມີຄວາມຮູ້ທີ່ແທ້ຈິງເລີຍ. ພວກເຂົາອາດຈະບໍ່ມີເຈດຕະນາຮ້າຍ ເມື່ອພວກເຂົາເວົ້າສິ່ງເຫຼົ່ານີ້. ພວກເຂົາອາດຈະມີເຈດຕະນາດີຕໍ່ອ້າຍເອື້ອຍນ້ອງ ແລະ ປາຖະໜາທີ່ຈະກະຕຸ້ນທຸກຄົນ. ແຕ່ເປັນຫຍັງພວກເຂົາຈຶ່ງເລືອກເອົາສິ່ງເຫຼົ່ານີ້ມາເວົ້າ? ຖ້າພວກເຂົາເລີ່ມຍົກເອົາສິ່ງເຫຼົ່ານີ້ຂຶ້ນມາເວົ້າ, ແລ້ວພວກເຂົາກໍມີເຈດຕະນາບາງຢ່າງ: ໂດຍຫຼັກໆ ແລ້ວແມ່ນເພື່ອອວດອ້າງ ແລະ ໃຫ້ຜູ້ຄົນນັບຖືພວກເຂົາ. ຖ້າພວກເຂົາປາຖະໜາທີ່ຈະເຮັດໃຫ້ຜູ້ຄົນມີຄວາມເຊື່ອ ແລະ ກະຕຸ້ນຜູ້ຄົນໃນຄວາມເຊື່ອຂອງພວກເຂົາໃນພຣະເຈົ້າ, ພວກເຂົາອາດອ່ານພຣະທຳຂອງພຣະອົງໃຫ້ພວກເຂົາຟັງຫຼາຍຂຶ້ນ ເຊິ່ງເປັນຄວາມຈິງ. ແລ້ວເປັນຫຍັງພວກເຂົາຈຶ່ງຢືນຢັນທີ່ຈະເວົ້າກ່ຽວກັບສິ່ງພາຍນອກເຫຼົ່ານັ້ນ? ສິ່ງທີ່ເປັນຮາກເຫງົ້າຂອງການທີ່ພວກເຂົາເວົ້າສິ່ງເຫຼົ່ານີ້ກໍຄື ພວກເຂົາຂາດຫົວໃຈທີ່ຢຳເກງພຣະເຈົ້າໂດຍສິ້ນເຊີງ. ພວກເຂົາບໍ່ຢ້ານກົວພຣະເຈົ້າ. ຜູ້ຄົນຈະສາມາດເຮັດຕົວບໍ່ດີ ແລະ ເວົ້າຈາໂອຫັງຕໍ່ໜ້າພຣະເຈົ້າໄດ້ແນວໃດ? ພຣະເຈົ້າມີສັກສີ! ຖ້າພວກເຂົາຮັບຮູ້ສິ່ງນີ້, ພວກເຂົາຈະຍັງເວົ້າສິ່ງເຫຼົ່ານັ້ນຢູ່ບໍ? ຜູ້ຄົນບໍ່ມີຫົວໃຈທີ່ຢຳເກງພຣະເຈົ້າ. ພວກເຂົາເວົ້າຕາມອຳເພີໃຈວ່າ ພຣະເຈົ້າເປັນແນວໃດ ແລະ ພຣະເຈົ້າມີລັກສະນະແນວໃດ ເພື່ອແຮງຈູງໃຈຂອງພວກເຂົາເອງ, ເພື່ອບັນລຸເປົ້າໝາຍສ່ວນຕົວຂອງພວກເຂົາໃນການເຮັດໃຫ້ຄົນອື່ນຄິດສູງສົ່ງກ່ຽວກັບພວກເຂົາ. ນີ້ເປັນພຽງການພິພາກສາພຣະເຈົ້າ ແລະ ໝິ່ນປະໝາດພຣະເຈົ້າ. ຄົນເຊັ່ນນັ້ນບໍ່ມີຮ່ອງຮອຍຂອງຫົວໃຈທີ່ຢຳເກງພຣະເຈົ້າແມ່ນແຕ່ໜ້ອຍດຽວ. ພວກເຂົາລ້ວນແຕ່ເປັນຄົນທີ່ຕໍ່ຕ້ານ ແລະ ໝິ່ນປະໝາດພຣະເຈົ້າ. ພວກເຂົາລ້ວນແຕ່ເປັນວິນຍານຊົ່ວຮ້າຍ ແລະ ມານຮ້າຍ. ບາງຄົນໄດ້ເຊື່ອໃນພຣະເຈົ້າເປັນເວລາສອງສາມປີ, ແຕ່ຫຼັງຈາກທີ່ຖືກຈັບກຸມໂດຍມັງກອນແດງທີ່ຍິ່ງໃຫຍ່, ພວກເຂົາກໍກາຍເປັນຢູດາ, ເຖິງກັບຕິດຕາມມັງກອນແດງທີ່ຍິ່ງໃຫຍ່ໃນການໝິ່ນປະໝາດພຣະເຈົ້າ. ໃນຂະນະທີ່ເທດສະໜາຂ່າວປະເສີດ, ບາງຄົນກໍເວົ້າຕາມຄົນເຄັ່ງສາສະໜາ ໂດຍເວົ້າສິ່ງທີ່ພິພາກສາພາລະກິດຂອງພຣະເຈົ້າ ແລະ ປະນາມພຣະເຈົ້າ. ພວກເຂົາຮູ້ດີວ່າການເວົ້າສິ່ງເຫຼົ່ານັ້ນເປັນການຕໍ່ຕ້ານພຣະເຈົ້າ ແລະ ໝິ່ນປະໝາດພຣະເຈົ້າ, ແຕ່ພວກເຂົາບໍ່ສົນໃຈ. ການເວົ້າສິ່ງເຫຼົ່ານັ້ນບໍ່ເໝາະສົມ, ບໍ່ວ່າແຮງຈູງໃຈຂອງເຈົ້າຈະເປັນແນວໃດກໍຕາມ. ເຈົ້າແນວອື່ນບໍ່ໄດ້ບໍ? ເປັນຫຍັງເຈົ້າຈຶ່ງຕ້ອງເວົ້າສິ່ງເຫຼົ່ານີ້? ມັນບໍ່ແມ່ນການໝິ່ນປະໝາດພຣະເຈົ້າບໍ? ຖ້າຄຳເວົ້າດັ່ງກ່າວອອກມາຈາກປາກຂອງເຈົ້າ, ແລ້ວເຈົ້າກໍກຳລັງໝິ່ນປະໝາດພຣະເຈົ້າ. ມັນບໍ່ແມ່ນການນັບຖືພຣະເຈົ້າທີ່ເຈົ້າຈະເວົ້າສິ່ງເຫຼົ່ານີ້, ບໍ່ວ່າເຈົ້າຈະເຮັດໂດຍເຈດຕະນາ ຫຼື ບໍ່ກໍຕາມ. ເຈົ້າບໍ່ມີຫົວໃຈທີ່ຢຳເກງພຣະເຈົ້າຢ່າງແນ່ນອນ. ເຈົ້າເຫັນດີນຳຄົນອື່ນ ແລະ ເວົ້າຄຳໝິ່ນປະໝາດເພື່ອເຮັດໃຫ້ຄົນອື່ນພໍໃຈ ແລະ ໄດ້ໃຈພວກເຂົາ. ເຈົ້າຊ່າງບໍ່ນັບຖືພຣະເຈົ້າແທ້ໆ! ເຈົ້າກິ້ງເກືອກໃນຄວາມສົກກະປົກຮ່ວມກັບພວກມານຮ້າຍເຫຼົ່ານີ້! ເຈົ້າສາມາດຢອກຫຼິ້ນ, ພິພາກສາ, ກຳນົດຂອບເຂດ ແລະ ໝິ່ນປະໝາດພຣະເຈົ້າຕາມອຳເພີໃຈໄດ້ບໍ? ການເຮັດເຊັ່ນນັ້ນໂຫດຮ້າຍຫຼາຍ! ຖ້າເຈົ້າເວົ້າສິ່ງທີ່ຜິດ ແລະ ມັນເຮັດຜິດຕໍ່ອຸປະນິໄສຂອງພຣະເຈົ້າ, ແລ້ວເຈົ້າກໍຈິບຫາຍ. ນີ້ເປັນເລື່ອງຄໍຂາດບາດຕາຍ! ບາງຄົນຄິດວ່າ “ຄົນໃນສາສະໜາຖືກນໍາພາຢ່າງຜິດໆ ໂດຍສິດຍາພິບານ ແລະ ຜູ້ອາວຸໂສ ແລະ ພວກເຂົາສ່ວນໃຫຍ່ໄດ້ເວົ້າສິ່ງທີ່ໝິ່ນປະໝາດພຣະເຈົ້າ ແລະ ພິພາກສາ ແລະ ປະນາມພາລະກິດຂອງພຣະອົງ. ພວກເຂົາບາງຄົນໄດ້ຍອມຮັບພາລະກິດຂອງພຣະເຈົ້າໃນຍຸກສຸດທ້າຍ ແລະ ກັບໃຈ. ແລ້ວພຣະເຈົ້າຈະຊ່ວຍຄົນເຫຼົ່ານັ້ນໃຫ້ລອດພົ້ນແທ້ບໍ? ຖ້າພວກເຂົາທັງໝົດຖືກປະຖິ້ມໂດຍພຣະເຈົ້າ, ກໍຈະມີຄົນໜ້ອຍເກີນໄປທີ່ຈະໄດ້ຮັບຄວາມລອດພົ້ນ; ເກືອບຈະບໍ່ມີໃຜໄດ້ຮັບຄວາມລອດພົ້ນ”. ເຈົ້າບໍ່ສາມາດເຫັນເລື່ອງນີ້ຢ່າງຊັດເຈນ, ແມ່ນບໍ່? ອຸປະນິໄສຂອງພຣະເຈົ້າຄືຄວາມຊອບທຳ ແລະ ພຣະອົງກໍຊອບທຳຕໍ່ທຸກຄົນ. ໃນສະໄໝຂອງໂນອາ, ມີພຽງແປດຄົນທີ່ເຂົ້າໄປໃນເຮືອນາວາ ແລະ ໄດ້ຮັບຄວາມລອດພົ້ນ; ສ່ວນທີ່ເຫຼືອກໍຖືກທຳລາຍ. ເຈົ້າກ້າເວົ້າບໍວ່າພຣະເຈົ້າບໍ່ຊອບທຳ? ມະນຸດຊາດເສື່ອມຊາມຢ່າງເລິກເຊິ່ງ. ພວກເຂົາລ້ວນແຕ່ເປັນຂອງຊາຕານ; ພວກເຂົາລ້ວນແຕ່ຕໍ່ຕ້ານພຣະເຈົ້າ ແລະ ພວກເຂົາລ້ວນແຕ່ຕໍ່າຊ້າ ແລະ ໄຮ້ຄ່າ. ຖ້າພວກເຂົາບໍ່ສາມາດຍອມຮັບພາລະກິດຂອງພຣະເຈົ້າ, ພວກເຂົາກໍຈະຖືກທຳລາຍເຊັ່ນກັນ. ບາງຄົນອາດຈະຄິດໃນໃຈວ່າ: “ຖ້າພວກເຮົາບໍ່ມີໃຜສາມາດໄດ້ຮັບຄວາມລອດພົ້ນໂດຍພຣະເຈົ້າ, ແລ້ວພາລະກິດຂອງພຣະເຈົ້າກໍຈະບໍ່ໄຮ້ປະໂຫຍດບໍ? ຕາມທີ່ຂ້ານ້ອຍເຫັນ, ພຣະເຈົ້າບໍ່ສາມາດຂາດຜູ້ຄົນໃນການຊ່ວຍໃຫ້ມະນຸດຊາດລອດພົ້ນຂອງພຣະອົງ; ຖ້າບໍ່ມີມະນຸດ, ການຄຸ້ມຄອງຂອງພຣະເຈົ້າກໍຈະໝົດໄປ”. ເຈົ້າຄິດຜິດແລ້ວ. ເຖິງແມ່ນວ່າຈະບໍ່ມີຜູ້ໃດເລີຍ, ພຣະເຈົ້າກໍຈະສືບຕໍ່ແຜນການຄຸ້ມຄອງຂອງພຣະອົງຄືເກົ່າທັງໝົດ. ຜູ້ຄົນຕີລາຄາຕົນເອງສູງເກີນໄປ. ຖ້າບໍ່ມີຫົວໃຈທີ່ຢຳເກງພຣະເຈົ້າ, ຜູ້ຄົນກໍຈະບໍ່ເຫຼື້ອມໃສໃນພຣະເຈົ້າເລີຍ ແລະ ພວກເຂົາກໍບໍ່ປະພຶດຕົນດີ. ຍ້ອນຜູ້ຄົນດຳລົງຊີວິດຢູ່ພາຍໃຕ້ອຳນາດຂອງຊາຕານ ແລະ ເປັນຂອງຊາຕານ, ພວກເຂົາຈຶ່ງມີແນວໂນ້ມທີ່ຈະພິພາກສາພຣະເຈົ້າ ແລະ ໝິ່ນປະໝາດພຣະເຈົ້າທຸກເວລາ ແລະ ທຸກບ່ອນ. ນີ້ເປັນສິ່ງທີ່ໂຫດຮ້າຍຫຼາຍ ນັ້ນກໍຄື ມັນເປັນການເຮັດຜິດຕໍ່ອຸປະນິໄສຂອງພຣະເຈົ້າ.

ກ່ຽວກັບຖ້ອຍຄຳທີ່ກ່າວຈາກພຣະເຈົ້າ ເມື່ອພວກເຈົ້າຟັງ ພວກເຈົ້າໄດ້ປຽບທຽບຖ້ອຍຄໍາເຫຼົ່ານັ້ນກັບຕົວເຈົ້າເອງຫຼືບໍ ຫຼື ພຽງແຕ່ຟັງເປັນຫຼັກຄຳສອນ, ມີຄວາມຄິດເຂົ້າມາໃນຫົວຂອງເຈົ້າພຽງເທື່ອດຽວ ເພື່ອໃຫ້ເຂົ້າໃຈຄວາມໝາຍ ແລ້ວກໍຈົບພຽງເທົ່ານັ້ນບໍ? ໃນຂະນະທີ່ຟັງພວກເຈົ້າມີທ່າທີ ແລະ ເຈດຕະນາແນວໃດ? ຖ້າພວກເຈົ້າເຂົ້າໃຈຢ່າງແທ້ຈິງສິ່ງທີ່ພຣະເຈົ້າຊົງກ່າວວ່າຜູ້ໃດທີ່ບໍ່ປະຕິບັດຕາມຄວາມຈິງຈະຖືກກຳຈັດໄປ; ຜູ້ໃດທີ່ບໍ່ປະຕິບັດຕາມຄວາມຈິງນັ້ນບໍ່ແມ່ນຄົນດີ ແຕ່ເປັນຄົນຊົ່ວໃນສາຍພຣະເນດຂອງພຣະເຈົ້າ, ພວກເຈົ້າກໍຄວນຕຶກຕອງຕົນເອງ ແລະ ກວດເບິ່ງວ່າການກະທຳອັນໃດທີ່ບໍ່ປະຕິບັດຕາມຄວາມຈິງ ແລະ ການປະຕິບັດ ແລະ ທ່າທີອັນໃດຂອງພວກເຈົ້າທີ່ຖືກພຣະເຈົ້າເບິ່ງວ່າເປັນການສະແດງອອກເຖິງການທີ່ບໍ່ປະຕິບັດຕາມຄວາມຈິງ. ພວກເຈົ້າເຄີຍພະຍາຍາມພິຈາລະນາຄິດຕຶກຕອງເລື່ອງເຫຼົ່ານີ້ຫຼືບໍ? ພວກເຈົ້າເຄີຍຕຶກຕອງຕົນເອງແລ້ວຫຼືບໍ? ການອ່ານພຣະຄໍາຂອງພຣະເຈົ້າພຽງຜ່ານໆ ນັ້ນບໍ່ພຽງພໍ ແຕ່ພວກເຈົ້າຕ້ອງຮູ້ຈັກຄິດຕຶກຕອງ ແລະ ຕຶກຕອງຕົນເອງ ໂດຍປຽບທຽບຄວາມຄິດ ແລະ ການກະທຳຂອງຕົນເອງ ກັບຖ້ອຍຄໍາທີ່ ພຣະເຈົ້າເປີດເຜີຍ ແລະ ນຳໄປສູ່ການຮູ້ຈັກຕົນເອງໄດ້ຈິງ; ພຽງວິທີນີ້ເທົ່ານັ້ນພວກເຈົ້າຈຶ່ງສາມາດ ເກີດການກັບໃຈ ແລະ ການປ່ຽນແປງທີ່ແທ້ຈິງໄດ້. ຖ້າພວກເຈົ້າອ່ານພຣະຄຳຂອງພຣະເຈົ້າ ແຕ່ບໍ່ຮູ້ຈັກຄິດຕຶກຕອງ ແລະ ຕຶກຕອງຕົນເອງ ແຕ່ກັບສຸມໃສ່ແຕ່ພຽງເຂົ້າໃຈຫຼັກຄຳສອນຢ່າງດຽວ ພວກເຈົ້າຈະບໍ່ມີທາງເຂົ້າຂອງຊີວິດຜ່ານທາງຄວາມເຊື່ອໃນພຣະເຈົ້າ ແລະ ຈະບໍ່ໄດ້ຮັບການປ່ຽນແປງທີ່ແທ້ຈິງ. ເຫດສະນັ້ນ, ການຮູ້ຈັກຄິດຕຶກຕອງ, ສະແຫວງຫາຄວາມຈິງ ແລະ ການຕຶກຕອງຕົນເອງເມື່ອອ່ານພຣະຄຳຂອງພຣະເຈົ້າ ຈຶ່ງເປັນສິ່ງທີ່ສຳຄັນທີ່ສຸດ. ພຣະຄຳຂອງພຣະເຈົ້າແມ່ນຫຍັງ? ພຣະຄຳຂອງພຣະເຈົ້າແມ່ນຄວາມເປັນຈິງທຸກສິ່ງທີ່ດີ, ຄືຄວາມຈິງ, ຄືຫົນທາງ, ຄືຊີວິດທີ່ພຣະເຈົ້າປະທານໃຫ້ແກ່ມະນຸດ. ພຣະຄຳຂອງພຣະເຈົ້າບໍ່ແມ່ນຫຼັກຄຳສອນ, ບໍ່ແມ່ນຄຳຂວັນ, ບໍ່ແມ່ນທິດສະດີ ຫຼື ການສັ່ງສອນ ແລະ ບໍ່ແມ່ນຄວາມຮູ້ທາງດ້ານປັດຊະຍາ ແຕ່ເປັນຄວາມຈິງທີ່ມະນຸດຈຳເປັນຕ້ອງເຂົ້າໃຈ ແລະ ສະແຫວງຫາ ແລະ ຍັງເປັນຊີວິດທີ່ມະນຸດຕ້ອງໄດ້ຮັບ. ດັ່ງນັ້ນ, ພຣະຄຳຂອງພຣະເຈົ້າຈຶ່ງກ່ຽວຂ້ອງຢ່າງເລິກເຊິ່ງກັບຊີວິດຂອງມະນຸດ, ການດຳເນີນຊີວິດຂອງພວກເຂົາ, ເສັ້ນທາງທີ່ພວກເຂົາຄວນຍ່າງ ແລະ ຜົນຮັບສຸດທ້າຍ ແລະ ຈຸດໝາຍປາຍທາງຂອງພວກເຂົາ. ຖ້າວ່າມີໃຜເຂົ້າໃຈຄວາມຈິງແທ້ໆ ແລະ ໄດ້ຮັບຄວາມຈິງແລ້ວ ທຸກສິ່ງພາຍໃນຕົວພວກເຂົາຈະປ່ຽນແປງໄປນຳ. ຖ້າວ່າໃຜບໍ່ສາມາດເຂົ້າໃຈຄວາມຈິງ ຫຼື ດຳເນີນຊີວິດຕາມພຣະຄຳຂອງພຣະເຈົ້າໄດ້ ພວກເຂົາບໍ່ມີທາງທີ່ຈະສາມາດບັນລຸການປ່ຽນແປງທີ່ແທ້ຈິງ ຫຼື ໄດ້ຮັບການຮັບຮອງຈາກພຣະເຈົ້າໄດ້. ຜົນຮັບສຸດທ້າຍ ແລະ ຈຸດໝາຍປາຍທາງຂອງພວກເຂົາກໍມີພຽງການພັງພິນາດ ແລະ ຖືກທຳລາຍ. ນີ້ຄືເຫດຜົນວ່າພຣະຄຳຂອງພຣະເຈົ້າ ແລະ ຄວາມຈິງທີ່ພຣະອົງຊົງສຳແດງນັ້ນສຳຄັນຕໍ່ມະນຸດພຽງໃດ. ຖ້າເຈົ້າອ່ານພຣະຄຳຂອງພຣະເຈົ້າ ແຕ່ບໍ່ຮູ້ຈັກຄິດຕຶກຕອງ, ສຳຫຼວດຕົນເອງ ຫຼື ເຊື່ອມໂຍງພຣະຄຳກັບບັນຫາ ແລະ ຄວາມຍາກລຳບາກທີ່ແທ້ຈິງຂອງເຈົ້າເອງ, ແລ້ວສິ່ງທີ່ເຈົ້າສາມາດເຂົ້າໃຈໄດ້ກໍມີພຽງຜິວເຜີນ ແລະ ເຈົ້າບໍ່ມີທາງເຂົ້າໃຈຄວາມຈິງ ຫຼື ຮັບຮູ້ເຖິງພຣະປະສົງຂອງພຣະເຈົ້າໄດ້. ດັ່ງນັ້ນ, ເຈົ້າຕ້ອງຮຽນຮູ້ທີ່ຈະຄິດຕຶກຕອງພຣະຄຳຂອງພຣະເຈົ້າ ເພື່ອເຂົ້າໃຈຄວາມຈິງ. ນີ້ເປັນສິ່ງທີ່ສຳຄັນຫຼາຍ. ມີຫຼາຍວິທີທີ່ຈະຄິດຕຶກຕອງພຣະຄຳຂອງພຣະເຈົ້າ: ເຈົ້າອາດຈະອ່ານພຣະຄຳຢ່າງສະຫງົບໃນໃຈ ແລະ ອະທິຖານໃນໃຈຂອງເຈົ້າ, ສະແຫວງຫາຄວາມສະຫວ່າງ ແລະ ການສ່ອງສະຫວ່າງຈາກພຣະວິນຍານບໍລິສຸດ; ເຈົ້າອາດຈະມີການໂອ້ລົມກັນ ແລະ ອ່ານພຣະຄຳ-ອະທິຖານ ຮ່ວມກັນກັບຜູ້ທີ່ສະແຫວງຫາຄວາມຈິງ; ແລະ ແນ່ນອນວ່າ ເຈົ້າຍັງສາມາດນຳເອົາການໂອ້ລົມກັນ ແລະ ຄຳເທດສະໜາເຂົ້າມາໃນການຄິດຕຶກຕອງຂອງເຈົ້າ ເພື່ອທຳຄວາມເຂົ້າໃຈພຣະຄຳຂອງພຣະເຈົ້າໃຫ້ເລິກເຊິ່ງຍິ່ງຂຶ້ນ. ມີຫຼາຍວິທີ ແລະ ຫຼາກຫຼາຍຮູບແບບ. ສະຫລຸບແລ້ວ ຖ້າວ່າເມື່ອອ່ານພຣະຄຳຂອງພຣະເຈົ້າ ແລ້ວເຈົ້າປາຖະໜາທີ່ຈະເຂົ້າໃຈຢ່າງແທ້ຈິງ ສິ່ງທີ່ສຳຄັນເປັນຢ່າງຍິ່ງກໍຄືການຄິດຕຶກຕອງ ແລະ ການອ່ານ ພ້ອມກັບການອະທິຖານໃນພຣະຄຳຂອງພຣະເຈົ້າ.

ຕອນຄັດເລືອກທີ 8

ທຳມະຊາດຂອງບັນຫາຂອງການປອມແປງພຣະທຳຂອງພຣະເຈົ້າແມ່ນຫຍັງ? ຖ້າເຈົ້າປ່ຽນແປງພຣະວັດຈະນະຂອງພຣະເຈົ້າ ແລະ ປອມແປງພຣະທຳຂອງພຣະອົງ, ສິ່ງນີ້ໝາຍເຖິງການຕໍ່ຕ້ານ ແລະ ການໝິ່ນປະໝາດຕໍ່ພຣະເຈົ້າທີ່ຮ້າຍແຮງທີ່ສຸດ. ມີພຽງແຕ່ຜູ້ທີ່ມີລັກສະນະແບບດຽວກັນກັບຊາຕານເທົ່ານັ້ນທີ່ມີຄວາມສາມາດໃນການກະທຳທີ່ຊົ່ວຊ້າແບບນີ້ ແລະ ພວກເຂົາກໍຄືກັນກັບອັກຄະເທວະດາ. ອັກຄະເທວະດາໄດ້ເວົ້າວ່າ: “ພຣະເຈົ້າ, ພຣະອົງສາມາດສ້າງສະຫວັນ ແລະ ແຜ່ນດິນໂລກ ແລະ ທຸກສັບພະສິ່ງ ແລະ ເຮັດເຄື່ອງໝາຍສຳຄັນ ແລະ ການອັດສະຈັນໄດ້, ຂ້ານ້ອຍກໍສາມາດເຮັດສິ່ງນີ້ໄດ້ຄືກັນ. ພຣະອົງໄດ້ຂຶ້ນຄອງບັນລັງແລ້ວ ແລະ ຂ້ານ້ອຍກໍຈະຂຶ້ນຄອງບັນລັງຄືກັນ. ພຣະອົງປົກຄອງປະຊາຊາດທັງຫຼາຍ ແລະ ຂ້ານ້ອຍກໍປົກຄອງຄືກັນ. ພຣະອົງໄດ້ສ້າງມະນຸດ ແລະ ຂ້ານ້ອຍກໍຄຸ້ມຄອງພວກເຂົາ!” ນີ້ຄືຄວາມອວດດີຂອງອັກຄະເທວະດາ; ມັນບໍ່ມີເຫດຜົນອັນໃດເລີຍ. ທຳມະຊາດຂອງການປອມແປງພຣະທຳຂອງພຣະເຈົ້າກໍຄືກັນກັບການກະທຳຂອງອັກຄະເທວະດາ, ສະນັ້ນ, ການປອມແປງພຣະທຳຂອງພຣະເຈົ້າຈຶ່ງເປັນການຕໍ່ຕ້ານຕໍ່ພຣະເຈົ້າໂດຍກົງ ແລະ ເປັນການໝິ່ນປະໝາດຕໍ່ພຣະເຈົ້າ. ຜູ້ຄົນທີ່ປອມແປງພຣະທຳຂອງພຣະເຈົ້າແມ່ນຜູ້ທີ່ຕໍ່ຕ້ານພຣະອົງຫຼາຍທີ່ສຸດ ແລະ ພວກເຂົາກໍລ່ວງເກີນອຸປະນິດໄສຂອງພຣະອົງໂດຍກົງ. ພຣະເຈົ້າບໍ່ກຽດຊັງຜູ້ໃດຫຼາຍໄປກວ່າຜູ້ທີ່ປອມແປງພຣະທຳຂອງພຣະອົງ. ສາມາດເວົ້າໄດ້ວ່າການປອມແປງພຣະທຳຂອງພຣະເຈົ້າເປັນການໝິ່ນປະໝາດຕໍ່ພຣະເຈົ້າ ແລະ ພຣະວິນຍານບໍລິສຸດ ແລະ ເປັນບາບທີ່ບໍ່ສາມາດໃຫ້ອະໄພໄດ້. ນອກເໜືອຈາກຜູ້ຄົນທີ່ປອມແປງພຣະທຳຂອງພຣະເຈົ້າແລ້ວ, ຍັງມີອີກສິ່ງໜຶ່ງທີ່ລ່ວງເກີນອຸປະນິດໄສຂອງພຣະເຈົ້າ, ນັ້ນກໍຄື ເມື່ອຜູ້ຄົນກ້າທີ່ຈະປ່ຽນແປງການຈັດແຈງວຽກງານຢ່າງບໍ່ໃສ່ໃຈ ແລະ ຈາກນັ້ນກໍສົ່ງຕໍ່ການຈັດແຈງເຫຼົ່ານັ້ນໃຫ້ຄຣິດຕະຈັກເພື່ອນໍາພາຜູ້ຄົນທີ່ພຣະເຈົ້າເລືອກຢ່າງຜິດໆ, ເປັນການຂັດຂວາງ ແລະ ການລົບກວນວຽກງານຂອງຄຣິດຕະຈັກ. ສິ່ງນີ້ຍັງເປັນການສະແດງອອກຂອງການຕໍ່ຕ້ານພຣະເຈົ້າໂດຍກົງ ແລະ ເປັນສິ່ງທີ່ລ່ວງເກີນອຸປະນິດໄສຂອງພຣະເຈົ້າອີກດ້ວຍ. ບາງຄົນບໍ່ມີຫົວໃຈທີ່ຢຳເກງພຣະເຈົ້າເລີຍ. ພວກເຂົາເຊື່ອວ່າການຈັດແຈງວຽກງານນັ້ນແມ່ນຖືກຂຽນຂຶ້ນໂດຍມະນຸດ, ວ່າພວກມັນມາຈາກມະນຸດ ແລະ ບ່ອນໃດກໍຕາມທີ່ພວກມັນບໍ່ສອດຄ່ອງກັບແນວຄິດຂອງຄົນເຫຼົ່ານີ້, ພວກເຂົາກໍປ່ຽນແປງພວກມັນຕາມທີ່ພວກເຂົາຕ້ອງການ. ພວກເຈົ້າຮູ້ບໍ່ວ່າສິ່ງນີ້ລະເມີດພຣະດໍາລັດຂໍ້ໃດຂອງພຣະເຈົ້າ? (7. “ໃນພາລະກິດ ແລະ ເລື່ອງໃນຄຣິດຕະຈັກ ນອກຈາກການອ່ອນນ້ອມຕໍ່ພຣະເຈົ້າແລ້ວ, ໃຫ້ປະຕິບັດຕາມຄໍາສັ່ງຂອງຄົນທີ່ພຣະວິນຍານບໍລິສຸດໃຊ້ໃນທຸກສິ່ງ. ແມ່ນແຕ່ການລະເມີດກົດລະບຽບພຽງແຕ່ໜ້ອຍດຽວກໍ່ບໍ່ສາມາດຍອມຮັບໄດ້. ໃຫ້ເດັດຂາດໃນການປະຕິບັດຂອງເຈົ້າ ແລະ ບໍ່ຕ້ອງວິເຄາະສິ່ງທີ່ຖືກ ຫຼື ຜິດ; ສິ່ງທີ່ຖືກ ຫຼື ຜິດບໍ່ກ່ຽວຫຍັງກັບເຈົ້າ. ເຈົ້າຕ້ອງເຮັດໃຫ້ຕົນເອງສົນໃຈກັບຄວາມອ່ອນນ້ອມຢ່າງສົມບູນເທົ່ານັ້ນ” (ພຣະທຳ, ເຫຼັ້ມທີ 1. ການປາກົດ ແລະ ພາລະກິດຂອງພຣະເຈົ້າ. ພຣະດໍາລັດສິບປະການທີ່ຜູ້ຄົນທີ່ພຣະເຈົ້າເລືອກຕ້ອງເຊື່ອຟັງໃນຍຸກແຫ່ງລາຊະອານາຈັກ).) ສິ່ງທີ່ລະເມີດພຣະດໍາລັດແມ່ນສິ່ງທີ່ລ່ວງເກີນອຸປະນິດໄສຂອງພຣະເຈົ້າ. ເຈົ້າບໍ່ສາມາດເຫັນສິ່ງນີ້ໄດ້ຢ່າງຊັດເຈນບໍ? ບາງຄົນມີທັດສະນະຄະຕິທີ່ບໍ່ມີສຳມາຄາລະວະຢ່າງຍິ່ງຕໍ່ການຈັດແຈງວຽກງານຂອງເບື້ອງເທິງ. ພວກເຂົາເຊື່ອວ່າ: “ເບື້ອງເທິງຈັດແຈງວຽກງານ ແລະ ພວກເຮົາເຮັດວຽກໃນຄຣິດຕະຈັກ. ຄຳເວົ້າ ແລະ ວຽກງານບາງຢ່າງສາມາດນຳໄປປະຕິບັດໄດ້ຢ່າງຍືດຍຸ່ນ. ໂດຍສະເພາະແລ້ວ, ມັນຂຶ້ນກັບພວກເຮົາວ່າພວກມັນຈະຕ້ອງເຮັດໃຫ້ສຳເລັດແນວໃດ. ເບື້ອງເທິງພຽງແຕ່ກ່າວ ແລະ ຈັດແຈງວຽກງານ; ພວກເຮົາເປັນຜູ້ທີ່ລົງມືປະຕິບັດຕົວຈິງ, ສະນັ້ນ, ຫຼັງຈາກທີ່ເບື້ອງເທິງມອບໝາຍວຽກງານໃຫ້ພວກເຮົາແລ້ວ, ພວກເຮົາກໍສາມາດເຮັດຕາມທີ່ພວກເຮົາຕ້ອງການໄດ້. ມັນບໍ່ເປັນຫຍັງ, ເຖິງຈະເຮັດມັນສຳເລັດດ້ວຍວິທີໃດກໍຕາມ. ບໍ່ມີໃຜມີສິດເຂົ້າມາແຊກແຊງ”. ຫຼັກການທີ່ພວກເຂົາປະຕິບັດຕາມມີດັ່ງນີ້: ຖ້າພວກເຂົາເຊື່ອວ່າບາງສິ່ງຖືກຕ້ອງ ຫຼື ຖ້າພວກເຂົາມັກມັນ, ພວກເຂົາກໍຍອມຮັບມັນ; ຖ້າພວກເຂົາເຊື່ອວ່າບາງສິ່ງບໍ່ຖືກຕ້ອງ ຫຼື ພວກເຂົາບໍ່ມັກມັນ, ແລ້ວເຖິງແມ່ນວ່າມັນຈະສອດຄ່ອງກັບຫຼັກການຄວາມຈິງກໍຕາມ, ພວກເຂົາກໍບໍ່ຍອມຮັບມັນ. ຫຼັກການ ແລະ ມາດຕະຖານຂອງພວກເຂົາແມ່ນສິ່ງທີ່ພວກເຂົາເຊື່ອ. ຖ້າບາງສິ່ງບໍ່ສອດຄ່ອງກັບຄວາມປະສົງຂອງພວກເຂົາ, ພວກເຂົາກໍເຊື່ອວ່າມັນບໍ່ຖືກຕ້ອງ. ບໍ່ພຽງແຕ່ພວກເຂົາປະຕິເສດທີ່ຈະຍອມຮັບມັນເທົ່ານັ້ນ, ແຕ່ພວກເຂົາຍັງຕໍ່ຕ້ານມັນ ແລະ ກາຍເປັນຜູ້ຕໍ່ຕ້ານຄົນອື່ນຢ່າງບໍ່ສາມາດປອງດອງກັນໄດ້. ຖ້າພຣະທຳ ຫຼື ການຈັດແຈງຂອງເບື້ອງເທິງບໍ່ສອດຄ່ອງກັບຄວາມປະສົງຂອງພວກເຂົາ, ພວກເຂົາກໍຕ້ອງການທີ່ຈະປ່ຽນແປງພວກມັນ ແລະ ຈະສົ່ງຕໍ່ກໍຕໍ່ເມື່ອມັນໄດ້ຮັບຄວາມເຫັນດີຈາກພວກເຂົາແລ້ວເທົ່ານັ້ນ. ຖ້າບໍ່ໄດ້ຮັບຄວາມເຫັນດີຈາກພວກເຂົາ, ກໍບໍ່ມີໃຜສາມາດສົ່ງຕໍ່ໄດ້. ໃນຂະນະທີ່ຢູ່ໃນຂົງເຂດອື່ນໆ, ການຈັດແຈງວຽກງານຂອງເບື້ອງເທິງຖືກສົ່ງຕໍ່ຕາມທີ່ພວກມັນຖືກຈັດແຈງ, ຄົນເຫຼົ່ານີ້ກໍສົ່ງຕໍ່ການຈັດແຈງວຽກງານສະບັບທີ່ຖືກປ່ຽນແປງຂອງພວກເຂົາໄປໃຫ້ຄຣິດຕະຈັກທີ່ຢູ່ພາຍໃຕ້ຄວາມຮັບຜິດຊອບຂອງພວກເຂົາ. ຄົນປະເພດນີ້ປາດຖະໜາທີ່ຈະວາງພຣະເຈົ້າໄວ້ຂ້າງໆສະເໝີ; ພວກເຂົາກະຕືລືລົ້ນທີ່ຈະເຮັດໃຫ້ທຸກຄົນເຊື່ອໃນພວກເຂົາ, ຕິດຕາມພວກເຂົາ ແລະ ອ່ອນນ້ອມຕໍ່ພວກເຂົາ. ໃນຄວາມຄິດຂອງພວກເຂົາ, ມີບາງດ້ານທີ່ພຣະເຈົ້າບໍ່ທຽບເທົ່າກັບພວກເຂົາ, ພວກເຂົາຄວນຈະເປັນພຣະເຈົ້າເອງ ແລະ ຄົນອື່ນກໍຄວນຈະເຊື່ອໃນພວກເຂົາ. ນີ້ຄືທຳມະຊາດຂອງເລື່ອງນີ້. ຖ້າພວກເຈົ້າເຂົ້າໃຈເລື່ອງນີ້, ພວກເຈົ້າຈະຍັງຮ້ອງໄຫ້ເມື່ອພວກເຂົາຖືກປົດອອກຢູ່ບໍ? ພວກເຈົ້າຈະຍັງຮູ້ສຶກເສຍໃຈກັບພວກເຂົາຢູ່ບໍ? ພວກເຈົ້າຈະຍັງຄິດຢູ່ບໍວ່າ: “ເບື້ອງເທິງໄດ້ກະທຳການຢ່າງບໍ່ເໝາະສົມ. ພວກເຂົາປະຕິບັດຕໍ່ຜູ້ຄົນຢ່າງບໍ່ຍຸຕິທຳ. ພວກເຂົາປົດຄົນທີ່ໄດ້ທົນທຸກມາຫຼາຍອອກໄດ້ແນວໃດ?” ຄົນທີ່ເວົ້າແບບນີ້ແມ່ນຄົນທີ່ບໍ່ມີຄວາມສາມາດໃນການແຍກແຍະ. ພວກເຂົາກຳລັງທົນທຸກເພື່ອເຫັນແກ່ໃຜ? ເພື່ອເຫັນແກ່ພຣະເຈົ້າບໍ? ເພື່ອເຫັນແກ່ວຽກງານຂອງຄຣິດຕະຈັກບໍ? ພວກເຂົາກຳລັງທົນທຸກເພື່ອເຮັດໃຫ້ສະຖານະຂອງພວກເຂົາໝັ້ນຄົງ; ພວກເຂົາກຳລັງທົນທຸກເພື່ອສ້າງຕັ້ງອານາຈັກເອກະລາດຂອງພວກເຂົາເອງ. ພວກເຂົາກຳລັງຮັບໃຊ້ພຣະເຈົ້າຢູ່ບໍ? ພວກເຂົາກຳລັງປະຕິບັດໜ້າທີ່ຂອງພວກເຂົາຢູ່ບໍ? ພວກເຂົາຈົງຮັກພັກດີ ແລະ ອ່ອນນ້ອມຕໍ່ພຣະເຈົ້າບໍ? ພວກເຂົາເປັນຄົນຮັບໃຊ້ຂອງຊາຕານຢ່າງສົມບູນ ແລະ ເມື່ອພວກເຂົາເຮັດວຽກ, ມັນຄືມານຮ້າຍທີ່ປົກຄອງ. ພວກເຂົາທຳລາຍພາລະກິດຄຸ້ມຄອງຂອງພຣະເຈົ້າ ແລະ ລົບກວນພາລະກິດຂອງພຣະເຈົ້າ. ພວກເຂົາຄືຜູ້ຕໍ່ຕ້ານພຣະຄຣິດທີ່ແທ້ຈິງ! ບາງຄົນເວົ້າວ່າ: “ພວກເຂົາໄດ້ອົດທົນກັບຄວາມທົນທຸກອັນຍິ່ງໃຫຍ່. ມັນຕ້ອງໃຊ້ຄວາມພະຍາຍາມຫຼາຍພໍສົມຄວນເພື່ອຂຽນສິ່ງທັງໝົດເຫຼົ່ານັ້ນທີ່ພວກເຂົາສົ່ງຕໍ່ໃຫ້ຄຣິດຕະຈັກ”. ແລ້ວໃຫ້ເຮົາຖາມພວກເຈົ້າແດ່ວ່າ: ສິ່ງທີ່ພວກເຂົາຂຽນນັ້ນເປັນການຊ່ວຍເສີມສ້າງກັບຜູ້ຄົນບໍ? ເປົ້າໝາຍທີ່ແທ້ຈິງທີ່ພວກເຂົາຕ້ອງການບັນລຸແມ່ນຫຍັງ? ເຈົ້າສາມາດແຍກແຍະເລື່ອງເຫຼົ່ານີ້ໄດ້ບໍ? ຜົນທີ່ຈະຕາມມາຈະເປັນແນວໃດຖ້າເຈົ້າຖືກພວກເຂົານໍາພາຢ່າງຜິດໆ? ເຈົ້າໄດ້ພິຈາລະນາເຖິງເລື່ອງນັ້ນແລ້ວບໍ? ບາງຄົນຮູ້ສຶກສົງສານຄົນແບບນີ້, ໂດຍເວົ້າວ່າ: “ພວກເຂົາໄດ້ທົນທຸກມາຢ່າງຫຼວງຫຼາຍ ແລະ ມັນກໍບໍ່ງ່າຍທີ່ຈະຂຽນສິ່ງທັງໝົດເຫຼົ່ານັ້ນ, ສະນັ້ນ, ເຮືອນຂອງພຣະເຈົ້າຄວນຈະໃຫ້ອະໄພພວກເຂົາ ຖ້າມີບາງສິ່ງທີ່ບ່ຽງເບນ ຫຼື ບິດເບືອນໃນສິ່ງທີ່ພວກເຂົາໄດ້ຂຽນ”. ບັນຫາຂອງການທີ່ພວກເຂົາເວົ້າແບບນີ້ແມ່ນຫຍັງ? ຄົນໆໜຶ່ງຈະສາມາດໄດ້ຮັບການຮັບຮອງຈາກພຣະເຈົ້າພຽງແຕ່ໂດຍການອົດທົນກັບຄວາມທົນທຸກອັນຍິ່ງໃຫຍ່ໄດ້ແທ້ບໍ? ຄົນເຫຼົ່ານັ້ນກຳລັງທົນທຸກເພື່ອເຫັນແກ່ໃຜ? ຖ້າພວກເຂົາບໍ່ໄດ້ທົນທຸກເພື່ອເຮັດໃຫ້ພຣະເຈົ້າພໍໃຈ ແລະ ນຳເອົາສະຫງ່າລາສີມາໃຫ້ພຣະເຈົ້າ, ແຕ່ເພື່ອໃຫ້ພວກເຂົາສາມາດໄດ້ຮັບສະຖານະ, ແລ້ວບໍ່ວ່າພວກເຂົາຈະທົນທຸກຫຼາຍສໍ່າໃດ, ມັນຈະມີຄວາມໝາຍ ຫຼື ຄຸນຄ່າໃດໆບໍ? ຄວາມທົນທຸກປະເພດນີ້ເປັນຄວາມທົນທຸກທີ່ເຫັນແກ່ຕົວ ແລະ ຊົ່ວຊ້າ, ຊົ່ວຮ້າຍ ແລະ ໜ້າດ້ານໄຮ້ຢາງອາຍ! ຜົນທີ່ຈະຕາມມາຈະເປັນແນວໃດ ຖ້າຜູ້ຕໍ່ຕ້ານພຣະຄຣິດປະເພດນີ້ບໍ່ຖືກປົດອອກ? ຜູ້ຄົນຈະລົບກວນວຽກງານຂອງຄຣິດຕະຈັກຕາມທີ່ພວກເຂົາຕ້ອງການ ແລະ ກາຍເປັນຜູ້ຕໍ່ຕ້ານພຣະເຈົ້າກ່ອນທີ່ພວກເຂົາຈະຮັບຮູ້ມັນ. ນີ້ບໍ່ແມ່ນການຂັດຂວາງ ແລະ ການລົບກວນພາລະກິດຂອງພຣະເຈົ້າບໍ? ຄົນເຫຼົ່ານັ້ນອົດທົນກັບຄວາມທົນທຸກບາງຢ່າງໃນວຽກງານຂອງພວກເຂົາເພື່ອບັນລຸເປົ້າໝາຍຂອງພວກເຂົາເອງ, ແຕ່ສິ່ງນັ້ນເຮັດໃຫ້ພວກເຂົາມີສິດທີ່ຈະຕໍ່ຕ້ານພຣະເຈົ້າບໍ? ແລ້ວພວກເຂົາຄວນຈະຕໍ່ຕ້ານພຣະອົງ ແລະ ກະບົດຕໍ່ພຣະອົງບໍ? ພວກເຂົາຄວນຈະເຮັດຕາມອຳເພີໃຈ ແລະ ບໍ່ຮອບຄອບ ແລະ ປະຕິເສດທີ່ຈະອ່ອນນ້ອມຕໍ່ພຣະອົງບໍ? ພວກເຂົາສາມາດເຮັດສິ່ງໃດກໍໄດ້ຕາມທີ່ພວກເຂົາຕ້ອງການບໍ? ພວກເຂົາບໍ່ມີຄວາມຈິງ, ແຕ່ພວກເຂົາກໍບໍ່ອ່ອນນ້ອມຕໍ່ພຣະເຈົ້າ ແລະ ພຽງແຕ່ຕ້ອງການທີ່ຈະກະທຳການຢ່າງບໍ່ຄິດ, ໂດຍຄິດວ່າທຸກສິ່ງທີ່ພວກເຂົາເຮັດນັ້ນສົມເຫດສົມຜົນ ແລະ ຖືກຕ້ອງ. ພວກເຂົາເປັນມານຮ້າຍຢ່າງສິ້ນເຊີງ ແລະ ພວກເຂົາເປັນຄົນຮັບໃຊ້ຂອງຊາຕານຢ່າງແທ້ຈິງທີ່ມາເພື່ອຂັດຂວາງ ແລະ ລົບກວນວຽກງານຂອງຄຣິດຕະຈັກ! ຖ້າເຈົ້າບໍ່ພຽງແຕ່ບໍ່ສາມາດແຍກແຍະຄົນແບບນີ້ໄດ້, ແຕ່ຍັງເຫັນອົກເຫັນໃຈພວກເຂົາ, ຫຼັ່ງນ້ຳຕາໃຫ້ພວກເຂົາ ແລະ ປົກປ້ອງພວກເຂົາ, ແລ້ວເຈົ້າກໍເປັນຄົນໄຮ້ປະໂຫຍດຄືກັນ, ເຈົ້າເປັນຄົນສັບສົນ ແລະ ເປັນຄົນໂງ່ຈ້າ. ເຈົ້າອາດຈະຄິດວ່າ: “ເບື້ອງເທິງບໍ່ໄດ້ຄຳນຶງເຖິງຄວາມຮູ້ສຶກຂອງພວກເຂົາ. ພວກເຂົາໄດ້ທົນທຸກມາຫຼາຍ ແລະ ເບື້ອງເທິງກໍປົດພວກເຂົາອອກແບບນັ້ນ”. ຖ້າເຈົ້າເວົ້າແບບນີ້, ແລ້ວເຈົ້າກໍເປັນຄົນຮັບໃຊ້ຂອງຊາຕານ ແລະ ເຈົ້າກໍເປັນມານຮ້າຍຄືກັນ. ມີຫຼາຍຄົນທີ່ດຳລົງຊີວິດຕາມປັດຊະຍາຂອງຊາຕານ, ບໍ່ເຄີຍເປີດໂປງ ຫຼື ລາຍງານຜູ້ນຳປອມ ແລະ ຜູ້ຕໍ່ຕ້ານພຣະຄຣິດ, ຈົນກ່ວາມື້ໜຶ່ງທີ່ຜູ້ຕໍ່ຕ້ານພຣະຄຣິດໄດ້ເຮັດບາງສິ່ງທີ່ເປັນໄພພິບັດ ແລະ ໃນທີ່ສຸດພວກເຂົາກໍຮັບຮູ້ວ່າ ສິ່ງນີ້ເປັນການຜູ້ຕໍ່ຕ້ານພຣະຄຣິດທີ່ນໍາພາຜູ້ຄົນຢ່າງຜິດໆຢ່າງແທ້ຈິງ. ບາງຄົນເຖິງກັບມີແນວຄິດກ່ຽວກັບເລື່ອງນີ້, ໂດຍຄິດວ່າ: “ພຣະເຈົ້າຊົງລິດທານຸພາບສູງສຸດ, ສະນັ້ນ, ພຣະເຈົ້າທີ່ບັງເກີດເປັນມະນຸດກໍຄວນຈະຮູ້ວ່າມີຜູ້ຕໍ່ຕ້ານພຣະຄຣິດຈັກຄົນໃນຄຣິດຕະຈັກ. ມີຄວາມຈຳເປັນໃດໆທີ່ພວກເຮົາຈະຕ້ອງລາຍງານພວກເຂົາບໍ?” ຜູ້ຄົນທີ່ເວົ້າແບບນີ້ບໍ່ແມ່ນຄົນປະເພດແປກໆບໍ? ໃນຕອນນີ້, ພຣະເຈົ້າກຳລັງເຮັດວຽກຢູ່ພາຍໃນຄວາມເປັນມະນຸດ ແລະ ຄົນທີ່ພຣະເຈົ້າໃຊ້ກໍເປັນຄົນທຳມະດາ, ສະນັ້ນ, ຖ້າພວກເຂົາບໍ່ໄດ້ຕິດຕໍ່ກັບເລື່ອງຕ່າງໆຂອງຄຣິດຕະຈັກໂດຍກົງ, ພວກເຂົາຈະຮູ້ເລື່ອງເຫຼົ່ານີ້ໄດ້ແນວໃດ? ມີຫຼາຍຄັ້ງທີ່ເມື່ອມີເຫດການຂອງຜູ້ຕໍ່ຕ້ານພຣະຄຣິດ, ບັນຫາກໍໄດ້ຮັບການແກ້ໄຂພຽງແຕ່ຫຼັງຈາກມີບາງຄົນລາຍງານ ແລະ ເປີດໂປງພວກເຂົາ ແລະ ເບື້ອງເທິງກໍໄດ້ສັ່ງໃຫ້ມີການກວດສອບ. ພາລະກິດຂອງພຣະເຈົ້າ ແລະ ການນຳພາຜູ້ຄົນໃນຄວາມເປັນມະນຸດທຳມະດານັ້ນບໍ່ໄດ້ເປັນສິ່ງທີ່ເໜືອທຳມະຊາດເລີຍ, ມັນເປັນສິ່ງທີ່ເປັນຈິງທີ່ສຸດ, ແຕ່ພຣະອົງກໍເອົາຊະນະ, ເຮັດໃຫ້ປະລາໄຊ ແລະ ເຮັດໃຫ້ຊາຕານອັບອາຍ. ມີພຽງແຕ່ວິທີນີ້ເທົ່ານັ້ນທີ່ຄວາມຊົງລິດທານຸພາບອັນສູງສຸດ ແລະ ສະຕິປັນຍາຂອງພຣະອົງຈະສາມາດຖືກເປີດເຜີຍໄດ້. ນີ້ຄືຄວາມເປັນຈິງຂອງພາລະກິດຂອງພຣະເຈົ້າ; ພຣະອົງຊົງຈັດແຈງຜູ້ຄົນ, ເຫດການ ແລະ ສິ່ງຕ່າງໆທັງໝົດເຫຼົ່ານີ້ເພື່ອໃຫ້ຜູ້ຄົນທີ່ພຣະອົງເລືອກສາມາດຮຽນຮູ້ບົດຮຽນ ແລະ ໄດ້ຮັບຄວາມສາມາດໃນການແຍກແຍະ ແລະ ການຮູ້ແຈ້ງ. ເມື່ອຜູ້ຄົນທີ່ພຣະອົງເລືອກໄດ້ຮັບຄວາມສາມາດໃນການແຍກແຍະແລ້ວ, ຜູ້ນຳປອມ, ຜູ້ຕໍ່ຕ້ານພຣະຄຣິດ ແລະ ຄົນຊົ່ວຊ້າກໍຈະບໍ່ສາມາດຫຼົບໜີຈາກ “ອຳນາດອັນກວ້າງໃຫຍ່ຂອງກົດໝາຍ” ໄດ້. ພຣະເຈົ້າຈະໃຊ້ຄວາມຈິງເພື່ອເປີດເຜີຍພວກເຂົາ ແລະ ເຮັດໃຫ້ຜູ້ຄົນທີ່ພຣະອົງເລືອກທັງໝົດໄດ້ເຫັນຢ່າງຊັດເຈນ ແລະ ເຂົ້າໃຈ. ໃນອະດີດ, ຄົນຊົ່ວຊ້າ ແລະ ຜູ້ຕໍ່ຕ້ານພຣະຄຣິດຫຼາຍຄົນບໍ່ໄດ້ຖືກເປີດເຜີຍ ແລະ ຖືກກຳຈັດບໍ? ເຈົ້າຍັງບໍ່ສາມາດເຫັນເລື່ອງນີ້ໄດ້ຢ່າງຊັດເຈນອີກບໍ? ແລ້ວເຈົ້າກໍເປັນຄົນສັບສົນເກີນໄປແລ້ວ!

ເຖິງແມ່ນວ່າບາງຄົນບໍ່ເຂົ້າໃຈບາງສ່ວນຂອງການຈັດແຈງວຽກງານຂອງເຮືອນຂອງພຣະເຈົ້າ, ພວກເຂົາກໍຍັງສາມາດອ່ອນນ້ອມໄດ້, ໂດຍເວົ້າວ່າ: “ທຸກສິ່ງທຸກຢ່າງທີ່ພຣະເຈົ້າເຮັດລ້ວນແຕ່ຖືກຕ້ອງ ແລະ ມີຄວາມໝາຍ. ຖ້າພວກເຮົາບໍ່ເຂົ້າໃຈການຈັດແຈງວຽກງານຢ່າງຄົບຖ້ວນ, ພວກເຮົາຄວນອ່ອນນ້ອມຕໍ່ສິ່ງເຫຼົ່ານັ້ນກ່ອນ. ພວກເຮົາບໍ່ສາມາດຕັດສິນພຣະເຈົ້າໄດ້! ພວກເຮົາຍັງຄວນເຊື່ອຟັງການຈັດແຈງວຽກງານ, ເຖິງແມ່ນວ່າສິ່ງເຫຼົ່ານັ້ນຈະບໍ່ສອດຄ່ອງກັບແນວຄິດຂອງພວກເຮົາກໍຕາມ, ເພາະວ່າພວກເຮົາເປັນມະນຸດ, ແລ້ວຈິດໃຈຂອງມະນຸດສາມາດເຂົ້າໃຈຫຍັງໄດ້ແດ່? ພວກເຮົາພຽງແຕ່ຄວນອ່ອນນ້ອມຕໍ່ການຈັດແຈງຂອງພຣະເຈົ້າ; ມື້ນັ້ນຈະມາເຖິງ ເມື່ອພວກເຮົາເຂົ້າໃຈການຈັດແຈງເຫຼົ່ານັ້ນ. ເຖິງແມ່ນວ່າ ເມື່ອພວກເຮົາໄປຮອດມື້ນັ້ນແລ້ວ, ພວກເຮົາກໍຍັງບໍ່ສາມາດເຂົ້າໃຈການຈັດແຈງເຫຼົ່ານັ້ນໄດ້ຢ່າງຄົບຖ້ວນ, ພວກເຮົາກໍຄວນອ່ອນນ້ອມດ້ວຍຄວາມເຕັມໃຈ. ພວກເຮົາເປັນມະນຸດ, ສະນັ້ນ, ພວກເຮົາຄວນອ່ອນນ້ອມຕໍ່ພຣະເຈົ້າ. ນີ້ແມ່ນສິ່ງທີ່ພວກເຮົາຄວນເຮັດ”. ແຕ່ບາງຄົນກໍແຕກຕ່າງ ແລະ ເມື່ອພວກເຂົາເຫັນການຈັດແຈງວຽກງານຂອງເຮືອນຂອງພຣະເຈົ້າ, ພວກເຂົາຈະສຶກສາພວກມັນກ່ອນ, ໂດຍເວົ້າວ່າ: “ນີ້ແມ່ນສິ່ງທີ່ພຣະເຈົ້າເວົ້າ ແລະ ສິ່ງເຫຼົ່ານີ້ແມ່ນຂໍ້ຮຽກຮ້ອງຂອງພຣະອົງ. ຂໍ້ທຳອິດເບິ່ງຄືວ່າບໍ່ເປັນຫຍັງ, ແຕ່ຂໍ້ທີສອງບໍ່ເໝາະສົມຫຼາຍ. ຂ້ອຍຈະດຳເນີນການປ່ຽນແປງມັນ”. ຜູ້ຄົນແບບນີ້ມີຫົວໃຈທີ່ຢຳເກງພຣະເຈົ້າບໍ? ເຈົ້າປ່ຽນແປງການຈັດແຈງວຽກງານຕາມທີ່ເຈົ້າຕ້ອງການ, ສະນັ້ນ, ທຳມະຊາດຂອງບັນຫານີ້ແມ່ນຫຍັງ? ນີ້ບໍ່ແມ່ນການຂັດຂວາງ ແລະ ການລົບກວນວຽກງານຂອງເຮືອນຂອງພຣະເຈົ້າບໍ? ສິ່ງທີ່ເຈົ້າມີຢູ່ນັ້ນແມ່ນຄວາມຈິງບໍ? ຖ້າເຈົ້າມີຄວາມຈິງແທ້, ແລ້ວເປັນຫຍັງເຈົ້າຈຶ່ງບໍ່ສະແດງມັນອອກມາ? ເປັນຫຍັງເຈົ້າຈຶ່ງປ່ຽນແປງພຣະທຳຂອງພຣະເຈົ້າ? ອຸປະນິດໄສໃດທີ່ເຈົ້າເປີດເຜີຍໂດຍການເຮັດແບບນີ້? ມັນຄືຄວາມອວດດີ ແລະ ຄວາມຖືຕົນວ່າຊອບທຳ ແລະ ການປະຕິເສດທີ່ຈະອ່ອນນ້ອມຕໍ່ໃຜ. ເຈົ້າຍັງກ້າແມ່ນແຕ່ຈະຈັບເອົາ ແລະ ເລືອກເອົາເມື່ອເວົ້າເຖິງເລື່ອງການຈັດແຈງຂອງພຣະເຈົ້າ. ສິ່ງນີ້ສະແດງໃຫ້ເຫັນວ່າມີບັນຫາຮ້າຍແຮງກັບແນວຄິດ ແລະ ອຸປະນິດໄສຂອງເຈົ້າ. ຜູ້ທີ່ພຣະເຈົ້າເລືອກຄວນມີຄວາມສາມາດໃນການແຍກແຍະຄົນແບບນີ້. ຂໍ້ທຳອິດ, ຄົນປະເພດນີ້ບໍ່ສາມາດໂອ້ລົມຄວາມຈິງເພື່ອແກ້ໄຂບັນຫາໄດ້, ແຕ່ພວກເຂົາເຊື່ອວ່າພວກເຂົາເຂົ້າໃຈຄວາມຈິງ ແລະ ຈະບໍ່ເຊື່ອຟັງໃຜ. ຂໍ້ທີສອງ, ເມື່ອພວກເຂົາມີແນວຄິດກ່ຽວກັບການຈັດແຈງວຽກງານ, ພວກເຂົາບໍ່ໄດ້ກ່າວເຖິງແນວຄິດດັ່ງກ່າວຕໍ່ເຮືອນຂອງພຣະເຈົ້າ; ໃນທາງກົງກັນຂ້າມ, ພວກເຂົາພຽງແຕ່ເຜີຍແຜ່ແນວຄິດດັ່ງກ່າວອອກໄປ. ຂໍ້ທີສາມ, ເມື່ອພວກເຂົາມີແນວຄິດກ່ຽວກັບພຣະເຈົ້າ ແລະ ວຽກງານຂອງເຮືອນຂອງພຣະເຈົ້າ, ບໍ່ພຽງແຕ່ພວກເຂົາບໍ່ແກ້ໄຂແນວຄິດດັ່ງກ່າວ, ແຕ່ພວກເຂົາຍັງພະຍາຍາມຍຸຍົງຜູ້ທີ່ພຣະເຈົ້າເລືອກໃຫ້ພັດທະນາແນວຄິດກ່ຽວກັບພຣະອົງ ແລະ ໃຫ້ລຸກຂຶ້ນ ແລະ ຕໍ່ສູ້ຕ້ານພຣະອົງ, ເພື່ອບັງຄັບໃຫ້ພຣະອົງເຮັດຕາມຄວາມປາດຖະໜາຂອງພວກເຂົາ ແລະ ໃນທີ່ສຸດກໍເຮັດໃຫ້ພຣະອົງຍອມ. ໂດຍອີງໃສ່ພຶດຕິກຳສາມຢ່າງນີ້, ຄົນໆໜຶ່ງສາມາດແນ່ໃຈໄດ້ວ່າຄົນເຫຼົ່ານີ້ເປັນສິ່ງມີຊີວິດປະເພດໃດ. ພວກເຂົາເປັນຄົນທີ່ສະແຫວງຫາຄວາມຈິງ ແລະ ອ່ອນນ້ອມຕໍ່ພຣະເຈົ້າບໍ? ບໍ່ແມ່ນຢ່າງແນ່ນອນ. ພວກເຂົາບໍ່ໄດ້ສະແຫວງຫາຄວາມຈິງແມ່ນແຕ່ໜ້ອຍດຽວ ແລະ ພວກເຂົາຍັງຮູ້ສຶກຄຽດແຄ້ນຕໍ່ພຣະເຈົ້າອີກດ້ວຍ. ພວກເຂົາມີແນວຄິດກ່ຽວກັບພຣະເຈົ້າ ແລະ ພວກເຂົາເຜີຍແຜ່ແນວຄິດເຫຼົ່ານີ້, ເຮັດໃຫ້ທຸກຄົນພັດທະນາແນວຄິດກ່ຽວກັບພຣະອົງ ແລະ ລຸກຂຶ້ນຕໍ່ສູ້ ແລະ ຕໍ່ຕ້ານພຣະອົງ. ໂດຍອີງໃສ່ສິ່ງນີ້, ພວກເຂົາສາມາດຖືກກຳນົດລັກສະນະວ່າເປັນຜູ້ຕໍ່ຕ້ານພຣະຄຣິດທີ່ແທ້ຈິງ ແລະ ສົມບູນ. ຄວນຈັດການກັບຜູ້ຄົນແບບນີ້ແນວໃດ? ຄວນຊ່ວຍເຫຼືອພວກເຂົາດ້ວຍຄວາມຮັກບໍ? ສິ່ງນີ້ໄຮ້ປະໂຫຍດ, ເພາະວ່າພວກເຂົາບໍ່ຍອມຮັບຄວາມຈິງ. ແລ້ວການລິຮານພວກເຂົາເດ? ສິ່ງນີ້ກໍໄຮ້ປະໂຫຍດເຊັ່ນກັນ, ເພາະວ່າພວກເຂົາບໍ່ຍອມຮັບຄວາມຈິງ. ຖ້າຜູ້ທີ່ເຊື່ອໃນພຣະເຈົ້າບໍ່ສາມາດຍອມຮັບຄວາມຈິງໄດ້, ສິ່ງນີ້ເປັນບັນຫາຮ້າຍແຮງ ແລະ ເປັນສິ່ງທີ່ໜ້າຢ້ານ! ຖ້າເຈົ້າເບິ່ງເລື່ອງນີ້ຢ່າງລຽບງ່າຍເກີນໄປ ແລະ ເຊື່ອວ່າມັນບໍ່ແມ່ນເລື່ອງໃຫຍ່, ແລ້ວຈະມີມື້ໜຶ່ງທີ່ເຈົ້າຈະເຮັດໃຫ້ພຣະເຈົ້າເຄືອງໃຈ. ຂ້ອຍເຄີຍເຫັນບາງຄົນເປັນແບບນີ້ ແລະ ເຖິງແມ່ນວ່າພວກເຂົາຍັງບໍ່ທັນຖືກກຳຈັດອອກໄປ, ຜົນສຸດທ້າຍຂອງພວກເຂົາກໍໄດ້ຖືກກຳນົດໄວ້ແລ້ວວ່າ: ພວກເຂົາຈະຖືກກຳຈັດ.

ຢ່າງໜ້ອຍທີ່ສຸດ, ຜູ້ທີ່ເຊື່ອໃນພຣະເຈົ້າຈະຕ້ອງມີຫົວໃຈທີ່ຢຳເກງພຣະເຈົ້າ. ແລ້ວການຢຳເກງພຣະເຈົ້າໝາຍຄວາມວ່າແນວໃດ? ຜູ້ຄົນຕ້ອງຢຳເກງພຣະເຈົ້າ, ພວກເຂົາຕ້ອງເຮັດທຸກສິ່ງທຸກຢ່າງດ້ວຍຄວາມລະມັດລະວັງ ແລະ ຮອບຄອບ, ເຫຼືອຊ່ອງວ່າງໄວ້ໃຫ້ຕົນເອງ ແລະ ບໍ່ແມ່ນພຽງແຕ່ເຮັດສິ່ງໃດກໍໄດ້ຕາມໃຈມັກ. ຕົວຢ່າງ: ເມື່ອຄຣິດຕະຈັກປົດຜູ້ນຳປອມບາງຄົນອອກ, ບາງຄົນກໍເວົ້າວ່າ: “ຂ້ອຍບໍ່ແນ່ໃຈໃນເລື່ອງນີ້. ພວກເຮົາບໍ່ຮູ້ແນ່ນອນວ່າພວກເຂົາໄດ້ເຮັດຫຍັງລົງໄປ ແລະ ເຖິງແມ່ນວ່າພວກເຮົາຈະຮູ້, ພວກເຮົາກໍບໍ່ສາມາດເຂົ້າໃຈທໍາມະຊາດຂອງສິ່ງທີ່ພວກເຂົາເຮັດໄດ້ຢ່າງເລິກເຊິ່ງ. ທຸກສິ່ງທຸກຢ່າງທີ່ພຣະເຈົ້າເຮັດລ້ວນແຕ່ຖືກຕ້ອງ ແລະ ຈະມີມື້ໜຶ່ງທີ່ພຣະອົງຈະເຮັດໃຫ້ທຸກສິ່ງທຸກຢ່າງຊັດເຈນ ແລະ ເຮັດໃຫ້ພວກເຮົາເຂົ້າໃຈໃນເຈດຕະນາຂອງພຣະອົງ”. ຖ້າຫາກເຈົ້າບໍ່ເຂົ້າໃຈວ່າ ເປັນຫຍັງເຮືອນຂອງພຣະເຈົ້າຈຶ່ງເຮັດສິ່ງຕ່າງໆໃນລັກສະນະນີ້ ແຕ່ເຈົ້າຍັງສາມາດອ່ອນນ້ອມໄດ້, ສະແດງວ່າເຈົ້າເປັນຄົນທີ່ເຫຼື້ອມໃສພໍສົມຄວນ ແລະ ສາມາດເວົ້າໄດ້ວ່າເຈົ້າມີຫົວໃຈທີ່ຢຳເກງພຣະເຈົ້າຢູ່. ຖ້າຫາກເຈົ້າບໍ່ເຂົ້າໃຈ ແລະ ຍັງຕັ້ງຕົວຕໍ່ຕ້ານພຣະເຈົ້າ ແລະ ຂັດຂວາງວຽກງານຂອງຄຣິດຕະຈັກ, ເຈົ້າກໍມີບັນຫາ. ເມື່ອໃດກໍຕາມທີ່ຄຣິດຕະຈັກປົດຜູ້ນຳປອມອອກ ແລະ ຂັບໄລ່ຜູ້ຕໍ່ຕ້ານພຣະຄຣິດອອກໄປ, ມັກຈະມີຜູ້ຕິດຕາມທີ່ຈົງຮັກພັກດີຂອງພວກເຂົາລຸກຂຶ້ນມາປົກປ້ອງສະເໝີ, ພິພາກສາພຣະເຈົ້າຢ່າງເປີດເຜີຍຍ້ອນເລື່ອງນີ້ ໂດຍເວົ້າວ່າພຣະອົງບໍ່ຍຸຕິທຳ ແລະ ວອນຂໍໃຫ້ພຣະວິນຍານບໍລິສຸດເປີດເຜີຍຄວາມຈິງ. ສຳລັບຄົນເຊັ່ນນີ້, ບໍ່ວ່າການອຸທິດຕົນຂອງພວກເຂົາໃນການປະກາດພຣະກິດຕິຄຸນ ແລະ ການເຮັດໜ້າທີ່ຂອງພວກເຂົາຈະຍິ່ງໃຫຍ່ພຽງໃດ, ມັນກໍໄຮ້ປະໂຫຍດ. ການທໍລະຍົດຄັ້ງດຽວຈະຕັດສິນຊະຕາກຳຂອງເຈົ້າຕະຫຼອດໄປ. ເຈົ້າຕ້ອງເຫັນແກ່ນແທ້ຂອງການທໍລະຍົດຢ່າງຊັດເຈນ; ຢ່າຄິດວ່າມັນບໍ່ແມ່ນເລື່ອງໃຫຍ່. ສາມາດເວົ້າໄດ້ວ່າ ພວກເຈົ້າທຸກຄົນໄດ້ຕໍ່ຕ້ານພຣະເຈົ້າ, ພວກເຈົ້າທຸກຄົນໄດ້ລ່ວງລະເມີດ. ເຖິງຢ່າງໃດກໍຕາມ, ທາດແທ້ຂອງເລື່ອງທີ່ຂ້ອຍຫາກໍເວົ້າເຖິງນັ້ນແຕກຕ່າງອອກໄປ. ມັນຮ້າຍແຮງຫຼາຍ ແລະ ປະກອບເປັນການພິພາກສາ ແລະ ການຕໍ່ຕ້ານພຣະເຈົ້າຢ່າງເປີດເຜີຍ. ບາງຄົນມັກຂຽນບົດຄວາມ ແລະ ຈົດໝາຍຢູ່ສະເໝີ ແລະ ນຳໄປເຜີຍແຜ່ໃນຄຣິດຕະຈັກຢ່າງບໍ່ໄຕ່ຕອງ. ສິ່ງນີ້ສອດຄ່ອງກັບຫຼັກການບໍ? ສິ່ງທີ່ພວກເຂົາຂຽນເປັນຄຳພະຍານທີ່ແທ້ຈິງບໍ? ມັນເປັນປະສົບການຊີວິດບໍ? ມັນຊ່ວຍເສີມສ້າງໃຫ້ກັບຜູ້ທີ່ພຣະເຈົ້າໄດ້ເລືອກໄວ້ບໍ? ຖ້າຫາກບໍ່ແມ່ນ ແຕ່ຄົນເຫຼົ່ານີ້ຍັງຄົງນຳໄປເຜີຍແຜ່ໃນຄຣິດຕະຈັກຢ່າງບໍ່ໄຕ່ຕອງ, ພວກເຂົາກໍກຳລັງຊັກນຳຄົນໄປໃນທາງທີ່ຜິດ, ເຜີຍແຜ່ຄຳສອນນອກຮີດ ແລະ ຄວາມເຊື່ອທີ່ຜິດໆ, ບິດເບືອນຄວາມຈິງ, ປ່ຽນດຳໃຫ້ເປັນຂາວ ແລະ ເວົ້າແຕ່ເລື່ອງທີ່ໄຮ້ສາລະ. ບາງຄົນກໍເຖິງຂັ້ນຢາກຂຽນໜັງສືຂອງຕົນເອງ, ແລ້ວສົ່ງໄປໃຫ້ຄຣິດຕະຈັກ ແລະ ກາຍເປັນຄົນທີ່ມີຊື່ສຽງ. ຜູ້ຄົນບໍ່ໄດ້ຮຽນຮູ້ບົດຮຽນອັນເລິກເຊິ່ງຈາກຕົວຢ່າງຂອງໂປໂລບໍ? ເຈົ້າຍັງຢາກຂຽນໜັງສື, ຂຽນ “ຊີວະປະຫວັດຂອງຄົນດັງ” ແລະ ຂຽນ “ບົດສະຫຼຸບຄວາມຈິງ”. ເຈົ້າບໍ່ມີເຫດຜົນໃດໆເລີຍ! ຖ້າຫາກເຈົ້າມີຄວາມສາມາດ, ກໍຈົ່ງຂຽນຄຳພະຍານຈາກປະສົບການຈັກສອງສາມບົດ. ເຈົ້າຍັງຜ່ານການພິພາກສາ ແລະ ຄວາມທຸກທໍລະມານມາບໍ່ພຽງພໍອີກບໍໃນຊ່ວງສອງສາມປີທີ່ເຈົ້າໄດ້ເຊື່ອໃນພຣະເຈົ້າ? ເຈົ້າຍັງບໍ່ສາມາດເຫັນເລື່ອງນີ້ໄດ້ຢ່າງຊັດເຈນອີກບໍ? ມະນຸດເຂົ້າໃຈຫຍັງແດ່? ຄຳເວົ້າ ແລະ ຫຼັກຄຳສອນທີ່ເຈົ້າເວົ້ານັ້ນ ບໍ່ສາມາດແມ່ນແຕ່ຈະແກ້ໄຂບັນຫາຂອງເຈົ້າເອງໄດ້, ແຕ່ເຈົ້າຍັງຢາກຈະສົ່ງມັນຕໍ່ໄປໃຫ້ຄົນອື່ນອີກ. ເຈົ້າບໍ່ມີຄວາມຮັບຮູ້ຕົວເອງເລີຍ! ເປັນຫຍັງເຮືອນຂອງພຣະເຈົ້າຈຶ່ງພິມ ແລະ ສົ່ງໜັງສືອອກໄປໃນລັກສະນະດຽວກັນທັງໝົດ? ເພາະວ່າໜັງສືສ່ວນໃຫຍ່ເຫຼົ່ານີ້ແມ່ນໜັງສືພຣະທຳຂອງພຣະເຈົ້າ ແລະ ສ່ວນທີ່ເຫຼືອແມ່ນໜັງສືຄຳພະຍານຈາກປະສົບການທີ່ແທ້ຈິງຂອງຜູ້ຄົນທີ່ພຣະເຈົ້າເລືອກ. ສິ່ງເຫຼົ່ານີ້ລ້ວນແຕ່ເປັນສິ່ງດີໆທີ່ຜູ້ຄົນທີ່ພຣະເຈົ້າເລືອກຕ້ອງການ, ແລ້ວດ້ວຍເຫດນັ້ນ, ໜັງສືທີ່ເຮືອນຂອງພຣະເຈົ້າໄດ້ພິມອອກໄປໃນລັກສະນະດຽວກັນທັງໝົດນັ້ນ ລ້ວນແຕ່ມີຄວາມຈຳເປັນສຳລັບວຽກງານຂອງຄຣິດຕະຈັກ ແລະ ທາງເຂົ້າຂອງຊີວິດຂອງຜູ້ຄົນທີ່ພຣະເຈົ້າເລືອກ. ສິ່ງນີ້ກໍຍັງໄດ້ເຮັດຂຶ້ນພາຍໃຕ້ການນຳພາຂອງພຣະວິນຍານບໍລິສຸດ. ພວກເຈົ້າທຸກຄົນສາມາດເຫັນໄດ້ຢ່າງຊັດເຈນວ່າໜັງສືທີ່ເຮືອນຂອງພຣະເຈົ້າໄດ້ພິມອອກໄປໃນລັກສະນະດຽວກັນນັ້ນມີຄຸນຄ່າ ແລະ ມີຄວາມຈຳເປັນຢ່າງສູງສຸດ. ພວກເຈົ້າຍັງຮູ້ດີອີກວ່າພວກເຈົ້າຈະໄດ້ຮັບປະໂຫຍດອັນໃດຈາກການຟັງຄຳເທດສະໜາ. ສະນັ້ນ, ຖ້າພວກເຈົ້າມີຄວາມສາມາດໃນການແຍກແຍະສິ່ງຕ່າງໆທີ່ຜູ້ນຳປອມ ແລະ ຜູ້ຕໍ່ຕ້ານພຣະຄຣິດເຜີຍແຜ່, ພວກເຈົ້າກໍຈະສາມາດແຍກແຍະຜູ້ນຳປອມ ແລະ ຜູ້ຕໍ່ຕ້ານພຣະຄຣິດໄດ້ຢ່າງແທ້ຈິງ. ແຕ່ດ້ວຍສະຖານະໃນປັດຈຸບັນຂອງພວກເຈົ້າ, ພວກເຈົ້າເຂົ້າໃຈພຽງແຕ່ຫຼັກຄຳສອນກ່ຽວກັບຄວາມເຊື່ອໃນພຣະເຈົ້າ ແລະ ຄວາມຈິງກໍຍັງບໍ່ຊັດເຈນຕໍ່ພວກເຈົ້າ. ຍັງມີເລື່ອງທີ່ສຳຄັນບາງຢ່າງທີ່ພວກເຈົ້າຍັງບໍ່ສາມາດເຂົ້າໃຈໄດ້ຢ່າງຄົບຖ້ວນ, ເຊິ່ງເບິ່ງຄືວ່າບໍ່ຊັດເຈນ ແລະ ມືດມົວສຳລັບພວກເຈົ້າ. ສະນັ້ນ, ພວກເຈົ້າຈຶ່ງຍັງບໍ່ມີຄວາມຈິງທີ່ເປັນຈິງໃດໆ ແລະ ຍັງບໍ່ມີຄວາມສາມາດໃນການແຍກແຍະຫຼາຍເທົ່າທີ່ຄວນ. ບໍ່ວ່າຜູ້ໃດໃນຄຣິດຕະຈັກຈະປະພຶດຕົນ ຫຼື ເວົ້າແນວໃດກໍຕາມ, ພວກເຈົ້າກໍຂາດການແຍກແຍະທີ່ຊັດເຈນຕໍ່ສິ່ງນັ້ນ. ບາງຄົນເຊື່ອວ່າ ຕາບໃດທີ່ຄົນໆໜຶ່ງເວົ້າຢ່າງຄ່ອງແຄ້ວ, ພວກເຂົາກໍສາມາດເປັນພະຍານຕໍ່ພຣະເຈົ້າໄດ້ ແລະ ຜູ້ທີ່ເວົ້າບໍ່ຄ່ອງແຄ້ວກໍບໍ່ສາມາດເວົ້າກ່ຽວກັບຄຳພະຍານຈາກປະສົບການໄດ້ ເຖິງແມ່ນວ່າພວກເຂົາຈະມີມັນກໍຕາມ. ພວກເຂົາຄິດຖືກແລ້ວບໍ? ພວກເຂົາຄິດຜິດຢ່າງຮ້າຍແຮງ. ຖ້າຄົນໆໜຶ່ງມີຄຳພະຍານຈາກປະສົບການ, ແລ້ວສິ່ງໃດກໍຕາມທີ່ພວກເຂົາເວົ້າກໍເປັນສິ່ງທີ່ເປັນຈິງ ແລະ ຖ້າຄົນໆໜຶ່ງບໍ່ມີຄຳພະຍານຈາກປະສົບການ, ສິ່ງໃດກໍຕາມທີ່ພວກເຂົາເວົ້າກໍບໍ່ເປັນສິ່ງທີ່ເປັນຈິງ, ບໍ່ວ່າພວກເຂົາຈະສາມາດເວົ້າຫຼັກຄຳສອນໄດ້ດີສ່ຳໃດກໍຕາມ. ເປັນຫຍັງຈຶ່ງເປັນເຊັ່ນນີ້? ການກ່າວຄຳເວົ້າ ແລະ ຫຼັກຄຳສອນບໍ່ໄດ້ສະແດງວ່າບຸກຄົນນັ້ນມີຄວາມຈິງທີ່ເປັນຈິງ ແລະ ເຖິງແມ່ນວ່າພວກເຂົາຈະເຂົ້າໃຈຄວາມຈິງຢູ່ໜ້ອຍໜຶ່ງ, ຄວາມເຂົ້າໃຈນີ້ກໍຍັງຄົງຂ້ອນຂ້າງຕື້ນເຂີນ ແລະ ຈຳກັດ ແລະ ພວກເຂົາກໍບໍ່ສາມາດຂຽນຄຳພະຍານຈາກປະສົບການໄດ້ເລີຍ. ຖ້າຄົນໆໜຶ່ງບໍ່ມີຄຳພະຍານຈາກປະສົບການ, ແຕ່ພວກເຂົາກໍຍັງກ່າວຄຳເວົ້າ ແລະ ຫຼັກຄຳສອນ ແລະ ສັ່ງສອນຜູ້ຄົນຢ່າງໜ້າບໍ່ອາຍ, ແລ້ວພວກເຂົາກໍໄດ້ກາຍເປັນຟາຣີຊາຍໜ້າຊື່ໃຈຄົດ. ພວກເຂົາສາມາດເຮັດໄດ້ພຽງແຕ່ສ້າງຄຳພະຍານປອມເພື່ອນຳພາຜູ້ຄົນຢ່າງຜິດໆ. ສິ່ງນີ້ຖືກສາບແຊ່ງໂດຍພຣະເຈົ້າ. ການທີ່ຄົນໆໜຶ່ງຈະສາມາດເປັນພະຍານທີ່ແທ້ຈິງໄດ້ ຫຼື ບໍ່ນັ້ນ ບໍ່ໄດ້ຂຶ້ນຢູ່ກັບວ່າພວກເຂົາເວົ້າຄ່ອງແຄ້ວ ຫຼື ບໍ່. ຈົ່ງເບິ່ງວ່າເປໂຕມີຄຳພະຍານຈາກປະສົບການຫຼາຍສ່ຳໃດ, ແຕ່ເພິ່ນໄດ້ຂຽນຈົດໝາຍຈັກສະບັບ? ເພິ່ນໄດ້ຂຽນບົດຄວາມຄຳພະຍານຈັກບົດ? ອາດຈະມີພຽງແຕ່ສອງສາມບົດ, ແຕ່ພຣະເຈົ້າໄດ້ຮັບຮອງວ່າເປໂຕເປັນບຸກຄົນທີ່ຮູ້ຈັກພຣະອົງດີທີ່ສຸດ ແລະ ເປັນຜູ້ທີ່ຮັກພຣະອົງຢ່າງແທ້ຈິງ. ຖ້າເຈົ້າມີຄຳພະຍານຈາກປະສົບການຢ່າງແທ້ຈິງ, ເຈົ້າກໍຈະໄດ້ປ່ຽນແປງຢ່າງແນ່ນອນ ແລະ ເຈົ້າກໍຈະກາຍເປັນຄົນທີ່ມີການປະພຶດຕົນທີ່ດີຂຶ້ນຫຼາຍ. ເຈົ້າຈະບໍ່ເຮັດສິ່ງທີ່ກະຕືລືລົ້ນເຫຼົ່ານັ້ນອີກຕໍ່ໄປ, ສິ່ງເຫຼົ່ານັ້ນທີ່ເຈົ້າຄິດວ່າເປັນສິ່ງທີ່ດີ. ເມື່ອເຈົ້າຮັບຮູ້ວ່າ ມະນຸດນັ້ນບໍ່ສຳຄັນ, ທຸກຍາກ ແລະ ໜ້າສົງສານສ່ຳໃດ, ເຈົ້າກໍຈະບໍ່ກ້າເຮັດຕາມໃຈ ຫຼື ຂຽນໜັງສື ຫຼື ຊີວະປະຫວັດຫຍໍ້. ທຸກຄົນທີ່ປາດຖະໜາຈະຂຽນໜັງສື ຫຼື ຊີວະປະຫວັດຫຍໍ້ ຫຼື ສ້າງຊື່ສຽງໃຫ້ຕົນເອງໃນນາມຂອງການປະກອບສ່ວນບາງຢ່າງ ລ້ວນແຕ່ເປັນຄົນທີ່ອວດດີ, ທະນົງໂຕ ແລະ ທະເຍີທະຍານ ຜູ້ຄົນທີ່ປະເມີນຄວາມສາມາດຂອງຕົນເອງສູງເກີນໄປ. ພວກເຂົາບໍ່ມີຫົວໃຈທີ່ຢຳເກງພຣະເຈົ້າ ແລະ ມັກຈະເຮັດຕາມຄວາມປະສົງຂອງພວກເຂົາເອງໃນການກະທຳຂອງພວກເຂົາ. ຜູ້ຄົນທີ່ໄລ່ຕາມຄວາມຈິງຢ່າງແທ້ຈິງລ້ວນໃຫ້ຄວາມສຳຄັນກັບການເຮັດໜ້າທີ່ຂອງຕົນໃຫ້ດີ, ການເຂົ້າໃຈຄວາມຈິງ ແລະ ການເຮັດຕາມຫຼັກການ. ພວກເຂົາຄິດວ່າການເຮັດໜ້າທີ່ຂອງຕົນໃຫ້ດີ, ການປ່ຽນແປງອຸປະນິດໄສ, ການເຂົ້າສູ່ຄວາມຈິງທີ່ເປັນຈິງ ແລະ ການມີຄຳພະຍານຈາກປະສົບການທີ່ແທ້ຈິງນັ້ນສໍາຄັນກວ່າສິ່ງອື່ນໃດ. ຜູ້ທີ່ສາມາດໄລ່ຕາມດ້ວຍແນວທາງນີ້ແມ່ນຄົນທີ່ສະຫຼາດ ແລະ ມີເຫດຜົນທີ່ສຸດ.


ພຣະທຳກ່ຽວກັບການສະແຫວງຫາ ແລະ ການປະຕິບັດຄວາມຈິງ

ຈຸດປະສົງຂອງການທີ່ຄົນເຮົາເຂົ້າໃຈແລະປະຕິບັດຄວາມຈິງ ແມ່ນເພື່ອໃຫ້ພວກເຂົາໃຊ້ຊີວິດທີ່ເປັນຄວາມຈິງ, ໃຊ້ຊີວິດທີ່ມີຄວາມເໝືອນມະນຸດ, ແລະ ເຮັດໃຫ້ຄວາມຈິງທີ່ພວກເຂົາເຂົ້າໃຈ ແລະ ສາມາດນໍາໄປປະຕິບັດ ກາຍເປັນຊີວິດຂອງພວກເຂົາ. ການເຮັດໃຫ້ພວກມັນກາຍເປັນຊີວິດຂອງຄົນຜູ້ໜຶ່ງ ມັນໝາຍຄວາມວ່າແນວໃດ? ມັນໝາຍຄວາມວ່າ ພວກມັນໄດ້ກາຍເປັນພື້ນຖານ ແລະ ບໍ່ເກີດຂອງການກະທຳ, ການໃຊ້ຊີວິດ, ການປະພຶດ, ແລະ ການມີຢູ່ຂອງຄົນຜູ້ໜຶ່ງ-ພວກມັນປ່ຽນແປງວິຖີທີ່ຄົນຜູ້ໜຶ່ງໃຊ້ຊີວິດ. ແລ້ວທີ່ຜ່ານມາ, ຜູ້ຄົນໃຊ້ຊີວິດແບບໃດ? ບໍ່ວ່າພວກເຂົາມີຄວາມເຊື່ອ ຫຼື ບໍ່, ພວກເຂົາກໍໃຊ້ຊີວິດຕາມອຸປະນິໄສແບບຊາຕານ, ບໍ່ແມ່ນຕາມພຣະທຳຂອງພຣະເຈົ້າ ຫຼື ຄວາມຈິງ. ນັ້ນແມ່ນລັກສະນະຂອງສິ່ງທີ່ຖືກສ້າງຄວນຈະມີບໍ່? (ບໍ່ແມ່ນ.) ແມ່ນຫຍັງທີ່ພຣະເຈົ້າຮຽກຮ້ອງຈາກມະນຸດ? (ມະນຸດນັ້ນໃຊ້ຊີວິດຕາມພຣະທຳຂອງພຣະອົງ.) ໃຊ້ຊິວິດຕາມພຣະທໍາຂອງພຣະເຈົ້າ-ນີ້ບໍ່ແມ່ນເປົ້າໝາຍທີ່ຄົນຜູ້ທີ່ເຊື່ອໃນພຣະອົງຢ່າງແທ້ຈິງຄວນມີບໍ່? (ແມ່ນ.) ການໃຊ້ຊີວິດຕາມພຣະທໍາຂອງພຣະເຈົ້າແມ່ນຄວາມຄ້າຍຄືກັນທີ່ສິ່ງທີ່ຖືກສ້າງຄວນມີ. ໃນສາຍຕາຂອງພຣະເຈົ້າ, ຜູ້ຄົນເຊັ່ນນັ້ນເປັນສິ່ງທີ່ຖືກສ້າງຂື້ນທີ່ແທ້ຈິງ. ເພາະສະນັ້ນ, ໃນຊີວິດປະຈໍາວັນຂອງພວກເຈົ້າ, ພວກເຈົ້າຄວນຈະຕຶກຕອງວ່າ ຄໍາເວົ້າ, ການກະທຳ, ຫຼັກການໃນການປະພຶດ, ຈຸດມຸ່ງໝາຍຂອງການມີຢູ່, ແລະ ວິທີການໃນການຈັດການກັບທາງໂລກອັນໃດທີ່ກົງກັນກັບຫຼັກການຄວາມຈິງ, ທີ່ເປັນໄປຕາມຂໍ້ກຳນົດຂອງພຣະເຈົ້າ ແລະ ສິ່ງທີ່ບໍ່ກ່ຽວຂ້ອງກັບພຣະທໍາ ແລະ ຂໍ້ກຳນົດຂອງພຣະອົງ. ຖ້າພວກເຈົ້າຕຶກຕອງສິ່ງເຫຼົ່ານີ້ຢູ່ເລື້ອຍໆ, ພວກເຈົ້າຈະຄ່ອຍໆໄດ້ຮັບການເຂົ້າສູ່. ຖ້າຫາກເຈົ້າບໍ່ຕຶກຕອງສິ່ງເຫຼົ່ານີ້ ແລະ ມີຄວາມພະຍາຍາມພຽງແບບຜິວເຜີນ, ມັນກໍບໍ່ມີປະໂຫຍດ; ໃນທ້າຍທີ່ສຸດ, ພວກເຈົ້າຈະບໍ່ໄດ້ຮັບສິ່ງໃດຈາກການເຮັດພໍເປັນພິທີ, ການເຮັດໄປຕາມລະບຽບ ແລະ ການເຂົ້າຮ່ວມຕາມພິທີການຕ່າງໆ. ດັ່ງນັ້ນແລ້ວ ຄວາມເຊື່ອໃນພຣະເຈົ້າແມ່ນຫຍັງ? ຄວາມເຊື່ອໃນພຣະເຈົ້າແທ້ຈິງແລ້ວແມ່ນຂະບວນການແຫ່ງການໄດ້ຮັບຄວາມລອດພົ້ນຂອງພຣະເຈົ້າ, ລວມໄປເຖິງຂະບວນການແຫ່ງການປ່ຽນແປງຈາກການເປັນມະນຸດທີ່ເສື່ອມຊາມໂດຍຊາຕານ ໄປສູ່ສິ່ງທີ່ຖືກສ້າງຢ່າງແທ້ຈິງ ໃນສາຍຕາຂອງພຣະເຈົ້າ. ຖ້າຫາກຄົນຜູ້ໜຶ່ງສືບຕໍ່ໃຊ້ຊີວິດດ້ວຍອຸປະນິໄສ ແລະ ທໍາມະຊາດແບບຊາຕານ, ໃນສາຍຕາຂອງພຣະເຈົ້າແລ້ວ, ພວກເຂົາຖືເປັນສິ່ງທີ່ຖືກສ້າງທີ່ໄດ້ມາດຕະຖານບໍ່? (ບໍ່.) ເຈົ້າອ້າງວ່າເຊື່ອໃນພຣະເຈົ້າ, ເຈົ້າຮັບຮູ້ເຖິງພຣະເຈົ້າ, ເຈົ້າຮັບຮູ້ເຖິງອໍານາດສູງສຸດຂອງພຣະເຈົ້າ ແລະ ຮັບຮູ້ວ່າພຣະເຈົ້າໄດ້ມອບທຸກສິ່ງທຸກຢ່າງໃຫ້ແກ່ເຈົ້າ, ແຕ່ວ່າເຈົ້າໄດ້ໃຊ້ຊີວິດທີ່ເປັນໄປຕາມພຣະທຳຂອງພຣະເຈົ້າບໍ່? ເຈົ້າໄດ້ໃຊ້ຊີວິດຕາມຂໍ້ກຳນົດຂອງພຣະເຈົ້າບໍ່? ເຈົ້າໄດ້ຕິດຕາມຫົນທາງຂອງພຣະເຈົ້າບໍ່? ສິ່ງທີ່ຖືກສ້າງຄືພວກເຈົ້າສາມາດໄປຢູ່ຕໍ່ໜ້າພຣະເຈົ້າໄດ້ບໍ່? ເຈົ້າສາມາດຢູ່ຮ່ວມກັບພຣະເຈົ້າໄດ້ບໍ່? ເຈົ້າມີຫົວໃຈທີ່ຢໍາເກງພຣະເຈົ້າບໍ່? ສິ່ງທີ່ພວກເຈົ້າໃຊ້ຊີວິດທີ່ເປັນໄປຕາມຢູ່ນັ້ນ ແລະ ເສັ້ນທາງພວກເຈົ້າເດີນຢູ່ ແມ່ນສອດຄ່ອງກັບພຣະເຈົ້າບໍ່? (ບໍ່.) ແລ້ວແບບນີ້ ແມ່ນຫຍັງທີ່ເປັນຄວາມໝາຍຂອງການເຊື່ອໃນພຣະເຈົ້າຂອງເຈົ້າ? ເຂົ້າສູ່ຫົນທາງທີ່ຖືກຕ້ອງແລ້ວບໍ່? ຄວາມເຊື່ອໃນພຣະເຈົ້າຂອງເຈົ້າແມ່ນເປັນແຕ່ພຽງຮູບການ ແລະ ຄໍາເວົ້າລ້າໆ. ເຈົ້າເຊື່ອ ແລະ ຍອມຮັບພຣະນາມຂອງພຣະເຈົ້າ ແລະ ເຈົ້າຮັບຮູ້ວ່າພຣະເຈົ້າເປັນພຣະຜູ້ສ້າງ ແລະ ຜູ້ຊົງອໍານາດສູງສຸດຂອງເຈົ້າ, ແຕ່ວ່າເຈົ້າບໍ່ຍອມຮັບໄປເຖິງແກ່ນແທ້ ໃນອໍານາດສູງສຸດຂອງພຣະເຈົ້າ ແລະ ການລິຂິດຂອງພຣະເຈົ້າ, ແລະ ເຈົ້າບໍ່ສາມາດເຂົ້າກັນໄດ້ກັບພຣະເຈົ້າໄດ້ຢ່າງສົມບູນ. ເມື່ອເປັນເຊັ່ນນັ້ນ, ຄວາມໝາຍຂອງການເຊື່ອໃນພຣະເຈົ້າຂອງເຈົ້າແມ່ນຍັງບໍ່ໄດ້ເຕີມເຕັມຢ່າງເຕັມທີ່. ເຖິງວ່າເຈົ້າເຊື່ອໃນພຣະເຈົ້າ, ເຈົ້າກໍບໍ່ຖອດຖິ້ມຄວາມເສື່ອມຊາມຂອງເຈົ້າ ແລະ ໄດ້ຮັບຄວາມລອດພົ້ນ, ແລະ ເຈົ້າບໍ່ໄດ້ເຂົ້າເຖິງຄວາມຈິງຄວາມເປັນຈິງທີ່ວ່າເຈົ້າຄວນກ້າວເຂົ້າໄປສູ່ການມີຄວາມເຊື່ອໃນພຣະເຈົ້າຂອງເຈົ້າເອງ. ນີ້ເປັນຄວາມຜິດພາດຂອງເຈົ້າຢ່າງແທ້ຈິງ. ເມື່ອເບິ່ງຈາກມຸມມອງນີ້ແລ້ວ, ການມີຄວາມເຊື່ອໃນພຣະເຈົ້າບໍ່ແມ່ນເລື່ອງງ່າຍໆ.

ໃນຕອນນີ້, ໃນຫົວໃຈຂອງພວກເຈົ້າຮູ້ສຶກບໍ່ວ່າ ການເຂົ້າໃຈພຣະທໍາຂອງພຣະເຈົ້າ ແລະ ການປະຕິບັດຄວາມຈິງແມ່ນເລື່ອງສໍາຄັນ? (ພວກເຮົາເຂົ້າໃຈ.) ພວກເຈົ້າຮູ້ວ່າການປະຕິບັດຄວາມຈິງແມ່ນເລື່ອງສໍາຄັນ ແຕ່ການຈະເຮັດແບບນັ້ນໄດ້ບໍ່ແມ່ນເລື່ອງທີ່ງ່າຍດາຍ. ມັນນໍາມາເຊິ່ງຄວາມຫຍຸ້ງຍາກຫຼາຍໆປະການ. ສິ່ງເຫຼົ່ານີ້ສາມາດແກ້ໄຂໄດ້ແນວໃດ? ເຈົ້າຄວນມາຢູ່ຕໍ່ໜ້າພຣະເຈົ້າໂດຍການອະທິຖານ ທຸກຄັ້ງທີ່ເຈົ້າປະສົບກັບຄວາມຫຍຸ້ງຍາກຕ່າງໆ ແລະ ເຈົ້າຕ້ອງສະແຫວງຫາຄວາມຈິງໃນພຣະທຳຂອງພຣະເຈົ້າ, ເພື່ອທີ່ເຈົ້າຈະສາມາດແກ້ໄຂຄວາມຫຍຸ້ງຍາກຕ່າງໆຂອງເຈົ້າເອງ, ແກ້ໄຂຈຸດອ່ອນຂອງໂຕເຈົ້າເອງ ແລະ ຄວາມທ້າທາຍຕ່າງໆຈາກພາຍນອກ ແລະ ບັນລຸການນຳເອົາຄວາມຈິງມາປະຕິບັດ. ໃນການປະສົບກັບສິ່ງນີ້, ເຈົ້າຈະມີຄວາມຫວັງໃນການຮັບເອົາການຮັບຮອງຂອງພຣະເຈົ້າ. ມີແຕ່ການເຂົ້າໃຈກ່ຽວກັບຄວາມຈິງໃຫ້ຫຼາຍຂຶ້ນ ແລະ ການທີ່ສາມາດປະຕິບັດຄວາມຈິງເທົ່ານັ້ນ ເຈົ້າຈຶ່ງຈະກາຍເປັນຜູ້ທີ່ຕິດຕາມຫົນທາງຂອງພຣະເຈົ້າ ແລະ ໃນການເຮັດແນວນັ້ນ, ຄວາມເຊື່ອຂອງເຈົ້າຈະເປັນໄປຕາມການຮັບຮອງຂອງພຣະເຈົ້າ. ຖ້າເຈົ້າເວົ້າວ່າເຈົ້າຍອມຮັບໃນນາມຂອງພຣະເຈົ້າ ແລະ ວ່າເຈົ້າເຊື່ອວ່າພຣະອົງມີອໍານາດສູງສຸດ ເໜືອກວ່າທຸກສິ່ງ ແລະ ເປັນພຣະຜູ້ສ້າງ ແຕ່ໃນຊີວິດຂອງເຈົ້າ ແມ່ນແຕ່ດ້ານດຽວກໍບໍ່ກ່ຽວຂ້ອງກັບຄວາມຈິງ, ກັບຂໍ້ກໍານົດຂອງພຣະເຈົ້າ ຫຼື ກັບສິ່ງທີ່ສິ່ງທີ່ຖືກສ້າງຄວນເຮັດ, ດັ່ງນັ້ນ ທ້າຍທີ່ສຸດແລ້ວຜົນໄດ້ຮັບຂອງເຈົ້າຈະບໍ່ເປັນສິ່ງທີ່ມີບັນຫາບໍ? ຄົນຜູ້ໜຶ່ງສາມາດມາຢູ່ຕໍ່ໜ້າພຣະເຈົ້າໄດ້ບໍ ຖ້າຫາກຊີວິດຂອງເຂົາບໍ່ມີສິ່ງໃດເລີຍທີ່ກ່ຽວຂ້ອງກັບສິ່ງເຫຼົ່ານີ້? ເຈົ້າເວົ້າວ່າເຈົ້າສາມາດມາຢູ່ຕໍ່ໜ້າພຣະເຈົ້າໄດ້ ແຕ່ວ່າພຣະເຈົ້າຮັບຮອງຄວາມເຊື່ອເຊັ່ນນັ້ນຂອງເຈົ້າບໍ? ພຣະອົງບໍ່ຮັບຮອງ ແລະ ນັ້ນໝາຍຄວາມວ່າແນວໃດ? ມັນໝາຍຄວາມວ່າ ພຣະເຈົ້າບໍ່ໄດ້ຮັບຮູ້ ແລະ ບໍ່ຕ້ອງການສິ່ງທີ່ຖືກສ້າງເຊັ່ນເຈົ້າ. ຖ້າພຣະເຈົ້າບໍ່ໄດ້ຮັບຮູ້ ແລະ ບໍ່ໄດ້ຮັບຮອງຄວາມເຊື່ອຂອງເຈົ້າ, ແລ້ວພຣະອົງສາມາດຮັບຮອງເຈົ້າໄດ້ບໍ່? (ພຣະອົງເຮັດບໍ່ໄດ້.) ເຈົ້າຈະຈົບສິ້ນລົງ. ພຣະເຈົ້າຈະບໍ່ຊ່ວຍເຈົ້າ ແລະ ຜົນໄດ້ຮັບຂອງເຈົ້າກໍຖືກກຳນົດໄວ້ແລ້ວ! ນີ້ແມ່ນຜົນໄດ້ຮັບທີ່ພວກເຈົ້າເອງຕ້ອງການບໍ? (ບໍ່ຕ້ອງການ.) ຜົນໄດ້ຮັບແບບໃດທີ່ພວກເຈົ້າຕ້ອງການ? (ໄດ້ຮັບການຮັບຮອງຂອງພຣະເຈົ້າ.) ເພື່ອໃຫ້ຖືກຮັບຮອງໂດຍພຣະເຈົ້າ, ເຈົ້າຄວນຈະເຂົ້າໃຈຫຍັງກ່ອນ? ເຈົ້າຄວນຈະເຂົ້າສູ່ສິ່ງໃດເປັນອັນດັບທຳອິດ? ກ່ອນອື່ນໝົດ, ເຈົ້າຄວນຈະຮູ້ສິ່ງທີ່ພຣະເຈົ້າມັກໃຫ້ຜູ້ຄົນເຮັດ ແລະ ສິ່ງທີ່ພຣະອົງບໍ່ມັກ. ຈົ່ງສະຫຼຸບສິ່ງເຫຼົ່ານີ້ເປັນຢ່າງທໍາອິດ ເພື່ອທີ່ເຈົ້າຈະມີຄວາມເຂົ້າໃຈກ່ຽວກັບພວກມັນຢ່າງແຈ່ມແຈ້ງ ແລ້ວເຈົ້າຈະຮູ້ສຶກໝັ້ນໃຈເມື່ອເຮັດສິ່ງຕ່າງໆ. ມັນເປັນເລື່ອງງ່າຍໆເທົ່ານີ້ ເມື່ອເວົ້າເປັນຄຳເວົ້າ. ການສະຫຼຸບສິ່ງຕ່າງໆເຊັ່ນນີ້ແມ່ນເລື່ອງງ່າຍບໍ? ມັນງ່າຍຫຼາຍ. ສໍາລັບຜູ້ທີ່ເຮັດຄວາມຊົ່ວຮ້າຍ ແລະ ຖືກກຳຈັດໄປໃນເມື່ອກ່ອນ, ຈົ່ງສະຫຼຸບສິ່ງທີ່ພຣະເຈົ້າລັງກຽດທີ່ພວກເຂົາໄດ້ເຮັດລົງໄປ, ສະຫຼຸບບົດຮຽນທີ່ເຈົ້າສາມາດຮຽນຮູ້ໄດ້ຈາກຄວາມລົ້ມເຫຼວຂອງພວກເຂົາ ແລະ ຈົ່ງຢ່າເຮັດສິ່ງທີ່ບໍ່ດີເຫຼົ່ານັ້ນ. ຫຼັງຈາກນັ້ນ ໃຫ້ສະຫຼຸບການສະແດງອອກທີ່ດີຂອງບັນດາຄົນຜູ້ທີ່ພຣະເຈົ້າຮັບຮອງ ແລະ ຈົ່ງເຮັດສິ່ງເຫຼົ່ານີ້ໃຫ້ຫຼາຍຂຶ້ນ. ດ້ວຍວິທີນີ້, ເຈົ້າຈະສາມາດໄດ້ຮັບການຮັບຮອງຂອງພຣະເຈົ້າ. ເຈົ້າຕ້ອງໄຕ່ຕອງເຖິງວິທີການກະທໍາ ແລະ ການປະຕິບັດທີ່ສອດຄ່ອງກັບເຈດຕະນາຂອງພຣະເຈົ້າຫຼາຍທີ່ສຸດ ແລະ ເຈົ້າຕ້ອງເຂົ້າໃຈໃນຫົວໃຈວ່າຜູ້ຄົນ ຫຼື ສິ່ງໃດທີ່ພຣະເຈົ້າລັງກຽດທີ່ສຸດ ແລະ ຜູ້ຄົນ ແລະ ສິ່ງໃດທີ່ພຣະເຈົ້າພໍໃຈທີ່ສຸດ. ເຈົ້າຕ້ອງຮູ້ວິທີແຍກແຍະສິ່ງເຫຼົ່ານີ້ ແລະ ການຈັດປະເພດ ແລະ ສະຫຼຸບພວກມັນເປັນສິ່ງທີ່ດີທີ່ສຸດ ເພື່ອໃຫ້ພວກມັນມີຄວາມແຈ່ມແຈ້ງໃນຫົວໃຈຂອງເຈົ້າ. ສິ່ງທີ່ສຳຄັນທີ່ສຸດແມ່ນຕ້ອງມີມາດຕະຖານ ແລະ ຂອບເຂດແບບນີ້ໃນຫົວໃຈຂອງເຈົ້າ. ດ້ວຍຫຼັກການ, ມາດຕະຖານ ແລະ ຂອບເຂດນີ້, ເຈົ້າຈະມີຫຼັກການໃນການເຮັດສິ່ງຕ່າງໆ ແລະ ເຈົ້າຈະສາມາດເຮັດສິ່ງຕ່າງໆຕາມຫຼັກການ. ຖ້າເຈົ້າບໍ່ມີຫຼັກການ ແລະ ມາດຕະຖານນີ້, ການກະທຳຂອງເຈົ້າຈະຄາດເດົາບໍ່ໄດ້. ບໍ່ມີສິ່ງໃດບອກໄດ້ວ່າເມື່ອໃດເຈົ້າຈະເຮັດສິ່ງຊົ່ວຮ້າຍ ແລະ ເມື່ອໃດເຈົ້າຈະເຮັດສິ່ງດີ. ເຈົ້າອາດຈະຮູ້ສຶກວ່າບາງສິ່ງບໍ່ແມ່ນຄວາມຊົ່ວ ແຕ່ໃນສາຍຕາຂອງພຣະເຈົ້າ, ມັນແມ່ນຄວາມຊົ່ວ; ຫຼື ເຈົ້າອາດຈະຮູ້ສຶກວ່າບາງສິ່ງແມ່ນຄວາມດີໃນຂະນະທີ່ໃນສາຍຕາຂອງພຣະເຈົ້າແລ້ວ, ມັນແມ່ນຄວາມຊົ່ວ. ຖ້າທຸກສິ່ງທີ່ເຈົ້າເຮັດເປັນແບບນັ້ນ, ມັນບໍ່ເປັນບັນຫາບໍ? ຖ້າຫາກເຈົ້າຢືນຢັນທີ່ຈະເຮັດໃນສິ່ງທີ່ພຣະເຈົ້າບໍ່ຮັບຮອງຕໍ່ໄປ ແລະ ບໍ່ມີທ່າທາງວ່າຈະເຊົາເຮັດ ແຕ່ເຈົ້າກໍເກືອບຈະບໍ່ໄດ້ເຮັດໃນສິ່ງໃດເລີຍທີ່ພຣະເຈົ້າຮັບຮອງ ແລະ ຍັງຄິດວ່າເຈົ້າໄດ້ເຮັດຫຼາຍແລ້ວ, ບໍ່ແມ່ນເຈົ້າເປັນຄົນເບົາປັນຍາບໍ? ຖ້າສິ່ງທີ່ເຈົ້າເຮັດສ່ວນໃຫຍ່ຖືວ່າເປັນຄວາມຊົ່ວຮ້າຍໃນສາຍຕາຂອງພຣະເຈົ້າ, ພຣະອົງຈະຍັງສາມາດຮັບຮອງເຈົ້າໄດ້ຢູ່ບໍ? (ພຣະອົງເຮັດບໍ່ໄດ້.) ການທີ່ຮູ້ວ່າພຣະເຈົ້າບໍ່ຮັບຮອງໃນສິ່ງເຫຼົ່ານີ້, ເຈົ້າຄວນຈະເຮັດພວກມັນ ຫຼື ບໍ່? (ພວກເຮົາບໍ່ຄວນເຮັດ.) ສະນັ້ນ, ຖ້າເຈົ້າເຮັດພວກມັນ, ພວກມັນເປັນການກະທຳທີ່ດີ ຫຼື ການກະທຳທີ່ຊົ່ວຊ້າ? (ການກະທຳທີ່ຊົ່ວຊ້າ.) ຖ້າເຈົ້າຮູ້ວ່າພວກມັນແມ່ນການກະທຳທີ່ຊົ່ວຊ້າ, ເຈົ້າກໍບໍ່ຄວນເຮັດພວກມັນອີກ. ແບບນີ້ເອີ້ນວ່າຫຍັງ? ການປະຖິ້ມຄວາມຮຸນແຮງໃນມືຂອງເຈົ້າ. ນີ້ແມ່ນການສະແດງອອກເຖິງການກັບໃຈທີ່ແທ້ຈິງ. ຖ້າເຈົ້າຮູ້ວ່າເຈົ້າໄດ້ເຮັດຄວາມຊົ່ວຮ້າຍ ແລະ ໝັ້ນໃຈວ່າພຣະເຈົ້າບໍ່ຮັບຮອງມັນ, ເຈົ້າກໍຄວນຈະມີຫົວໃຈທີ່ກັບໃຈ. ຖ້າເຈົ້າບໍ່ທົບທວນໂຕເຈົ້າເອງ ແຕ່ພັດປົກປ້ອງ ແລະ ຫາເຫດຜົນໃຫ້ແກ່ການກະທຳທີ່ຊົ່ວຮ້າຍຂອງເຈົ້າແທນ, ເຈົ້າກໍຈະມີບັນຫາ: ເຈົ້າຈະຖືກກຳຈັດຢ່າງແນ່ນອນ ແລະ ເຈົ້າຈະບໍ່ມີຄຸນສົມບັດໃນການເຮັດໜ້າທີ່ໄດ້ອີກຕໍ່ໄປ. ແລ້ວຫຼັກການທີ່ຕ້ອງເຮັດໃຫ້ຊ່ຽວຊານ ແລະ ແນວທາງທີ່ຕ້ອງເລືອກໃນການເຮັດໜ້າທີ່ຂອງຄົນຜູ້ໜຶ່ງແມ່ນຫຍັງ? ຄົນຜູ້ໜຶ່ງຄວນເຮັດມັນດ້ວຍເຈດຕະນາແບບໃດ ເພື່ອໃຫ້ໄດ້ຮັບການຮັບຮອງຂອງພຣະເຈົ້າ? (ດ້ວຍເຈດຕະນາທີ່ຈະສະແຫວງຫາຄວາມຈິງ ແລະ ເຂົ້າໃຈເຈດຕະນາຂອງພຣະເຈົ້າໃນທຸກໆສິ່ງ.) ທຸກໆຄົນຮູ້ເລື່ອງນີ້ ແຕ່ການຮູ້ຈັກມັນໝາຍຄວາມວ່າເຈົ້າສາມາດນຳເອົາມັນມາປະຕິບັດໄດ້ບໍ? ການເຂົ້າໃຈມັນໝາຍຄວາມວ່າເຈົ້າສາມາດນຳເອົາມັນມາປະຕິບັດບໍ? (ບໍ່ເລີຍ.) ແລ້ວເຈົ້າຄວນຈະເຮັດຫຍັງ? ເຈົ້າຕ້ອງອະທິຖານຫາ ແລະ ເພິ່ງພາພຣະເຈົ້າ, ເຈົ້າຕ້ອງທົນທຸກເພື່ອຄວາມຈິງ ແລະ ປ່ອຍວາງຄວາມທະເຍີທະຍານ, ຄວາມປາຖະໜາ, ເຈດຕະນາ ແລະ ຄວາມສະບາຍຂອງເນື້ອໜັງ. ຖ້າຫາກເຈົ້າບໍ່ປ່ອຍວາງພວກມັນ ແຕ່ຍັງຕ້ອງການໄດ້ຮັບຄວາມຈິງ, ບໍ່ແມ່ນເຈົ້າກຳລັງເພີດເພີນຢູ່ໃນຄວາມຝັນຢູ່ບໍ? ບາງຄົນຕ້ອງການເຂົ້າໃຈຄວາມຈິງ, ໄດ້ຮັບຄວາມຈິງ ພ້ອມທັງເສຍສະລະເພື່ອພຣະເຈົ້າ ແຕ່ພວກເຂົາບໍ່ສາມາດປະຖິ້ມສິ່ງໃດໆໄດ້ເລີຍ. ພວກເຂົາບໍ່ສາມາດປະຖິ້ມໂອກາດຂອງພວກເຂົາ, ພວກເຂົາບໍ່ສາມາດປະຖິ້ມຄວາມສະບາຍທາງເນື້ອໜັງ, ຄວາມເປັນອັນໜຶ່ງອັນດຽວຂອງຄອບຄົວພວກເຂົາ, ລູກເຕົ້າ ແລະ ພໍ່ແມ່ຂອງພວກເຂົາ ແລະ ພວກເຂົາກໍຍັງບໍ່ສາມາດປ່ອຍວາງເຈດຕະນາ, ເປົ້າໝາຍ ຫຼື ຄວາມປາດຖະໜາຂອງພວກເຂົາໄດ້. ບໍ່ວ່າຈະຢູ່ໃນສະຖານະການໃດກໍຕາມ, ພວກເຂົາກໍຈະໃຫ້ຄວາມສຳຄັນກັບຕົນເອງສູງສຸດສະເໝີ. ພວກເຂົາເອົາວຽກງານຂອງຕົນ ແລະ ຄວາມປາດຖະໜາທີ່ເຫັນແກ່ຕົວຂອງຕົນມາກ່ອນ ແລະ ເອົາຄວາມຈິງໄວ້ທ້າຍສຸດ; ສຳລັບພວກເຂົາແລ້ວ, ການຕອບສະໜອງຜົນປະໂຫຍດທາງເນື້ອໜັງ ແລະ ອຸປະນິໄສແບບຊາຕານທີ່ເສື່ອມຊາມແມ່ນມາເປັນອັນດັບທໍາອິດໃນຂະນະທີ່ການປະຕິບັດຕາມພຣະທຳຂອງພຣະເຈົ້າ ແລະ ການເຮັດໃຫ້ພຣະເຈົ້າພໍໃຈເປັນເລື່ອງຮອງ ແລະ ມາເປັນອັນດັບສຸດທ້າຍ. ຜູ້ຄົນເຊັ່ນນັ້ນຈະສາມາດໄດ້ຮັບການຮັບຮອງຈາກພຣະເຈົ້າບໍ? ເມືີ່ອໃດທີ່ພວກເຂົາສາມາດເຂົ້າສູ່ຄວາມເປັນຈິງແຫ່ງຄວາມຈິງດ້ວຍແນວທາງນີ້? ເມື່ອໃດທີ່ພວກເຂົາສາມາດຕອບສະໜອງຕໍ່ເຈດຕະນາຂອງພຣະເຈົ້າ? (ບໍ່ມີເລີຍ.) ຖ້າພາຍນອກເຈົ້າໄດ້ເຮັດໜ້າທີ່ຂອງເຈົ້າ ແລະ ບໍ່ໄດ້ຢູ່ລ້າໆ ແຕ່ອຸປະນິໄສທີ່ເສື່ອມຊາມຂອງເຈົ້າບໍ່ໄດ້ຮັບການແກ້ໄຂເລີຍ, ນີ້ສາມາດເອີ້ນໄດ້ວ່າເປັນການຕິດຕາມຫົນທາງຂອງພຣະເຈົ້າບໍ? (ບໍ່ໄດ້.) ພວກເຈົ້າທຸກຄົນເຂົ້າໃຈສິ່ງເຫຼົ່ານີ້ ແຕ່ເມື່ອມາເຖິງການນຳເອົາຄວາມຈິງໄປປະຕິບັດ, ພວກເຈົ້າກໍພົບວ່າມັນຫຍຸ້ງຍາກ. ເຈົ້າຕ້ອງໃຊ້ຄວາມທົນທຸກ ແລະ ການເສຍສະຫຼະເພື່ອການປະຕິບັດຄວາມຈິງ, ບໍ່ແມ່ນເພື່ອການປະຕິບັດຕາມກົດລະບຽບ ແລະ ການເຮັດໄປຕາມຮູບການ. ບໍ່ວ່າເຈົ້າຈະທົນທຸກເພື່ອຄວາມຈິງຫຼາຍປານໃດກໍຕາມ, ມັນເປັນສິ່ງທີ່ຄຸ້ມຄ່າ. ຄວາມທົນທຸກທີ່ເຈົ້າໄດ້ອົດທົນເພື່ອປະຕິບັດຄວາມຈິງເພື່ອຕອບສະໜອງຕໍ່ເຈດຕະນາຂອງພຣະເຈົ້າເປັນສິ່ງທີ່ພຣະເຈົ້າຍອມຮັບ ແລະ ຮັບຮອງໂດຍພຣະອົງ.

ບັນຫາທີ່ຢູ່ຕໍ່ໜ້າພວກເຈົ້າຕອນນີ້ແມ່ນຫຍັງ? ສິ່ງໜຶ່ງກໍຄື ພວກເຈົ້າບໍ່ເຂົ້າໃຈລາຍລະອຽດຂອງຄວາມຈິງຫຼາຍປະການ ແລະ ພວກເຈົ້າກໍບໍ່ມີມາດຕະຖານໃນຫົວໃຈຂອງພວກເຈົ້າ ທີ່ຈະໃຊ້ຈໍາແນກພວກມັນ; ຍິ່ງໄປກວ່ານັ້ນ, ມັນເປັນເລື່ອງຫຍຸ້ງຍາກສໍາລັບເຈົ້າທີ່ຈະນໍາເອົາຄວາມຈິງທີ່ເຈົ້າເຂົ້າໃຈໄປປະຕິບັດ. ໃນຊ່ວງທີ່ເຈົ້າພະຍາຍາມປະຕິບັດຄວາມຈິງ, ສົມມຸດວ່າມັນຫຍຸ້ງຍາກໃນຕອນທໍາອິດ ແຕ່ຍິ່ງເຈົ້າປະຕິບັດມັນຫຼາຍເທົ່າໃດ ມັນກໍຍິ່ງຈະງ່າຍຂຶ້ນເທົ່ານັ້ນ; ຍິ່ງເຈົ້າປະຕິບັດຫຼາຍເທົ່າໃດ, ອຸປະນິໄສທີ່ເສື່ອມຊາມຂອງເຈົ້າກໍຍິ່ງຄອບງໍາໜ້ອຍລົງເທົ່ານັ້ນ; ຄວາມຈິງຈະເໜືອກວ່າຫຼາຍຍິ່ງຂຶ້ນ ດັ່ງທີ່ຄວາມເດັດດ່ຽວທີ່ຈະປະຕິບັດຄວາມຈິງຂອງເຈົ້າເພີ່ມຂຶ້ນ; ສະພາວະຂອງເຈົ້າຈະເປັນປົກກະຕິຫຼາຍຍິ່ງຂຶ້ນ; ແລະ ຄວາມປາດຖະໜາທີ່ເຫັນແກ່ຕົວຂອງເນື້ອໜັງຂອງເຈົ້າ ແລະ ແນວຄວາມຄິດແບບມະນຸດກໍຄອບງໍາໜ້ອຍລົງເລື້ອຍໆ. ນີ້ແມ່ນເລື່ອງປົກກະຕິ ແລະ ຄວາມຫວັງທີ່ວ່າເຈົ້າຈະໄດ້ຮັບການຮັບຮອງຈາກພຣະເຈົ້າກໍມີຢູ່. ແຕ່ສົມມຸດວ່າເຈົ້າໄດ້ປະຕິບັດຄວາມຈິງມາເປັນເວລາດົນແລ້ວ ແຕ່ຜົນປະໂຫຍດສ່ວນຕົວ, ຄວາມປາດຖະໜາທີ່ເຫັນແກ່ຕົວ, ເຈດຕະນາ ແລະ ອຸປະນິໄສທີ່ເສື່ອມຊາມຂອງເຈົ້າຍັງຄົງນໍາພາ, ຄອບງໍາຊີວິດຂອງເຈົ້າໃນທຸກໆດ້ານ ແລະ ທຸກໆລາຍລະອຽດ. ການປະຕິບັດຄວາມຈິງກໍຍັງຄົງຫຍຸ້ງຍາກສໍາລັບເຈົ້າຄືເກົ່າ ແລະ ເຖິງແມ່ນວ່າເຈົ້າຈະກໍາລັງເຮັດໜ້າທີ່ຂອງເຈົ້າຢູ່, ສິ່ງທີ່ເຈົ້າກໍາລັງເຮັດສ່ວນໃຫຍ່ກໍບໍ່ກ່ຽວຂ້ອງກັບການປະຕິບັດຄວາມຈິງ. ສິ່ງນີ້ຈະບໍ່ພາໃຫ້ເກີດບັນຫາບໍ? ມັນຈະເປັນແບບນັ້ນຢ່າງແນ່ນອນ! ບໍ່ວ່າເຈົ້າຈະຢູ່ໃນຄຣິສຕະຈັກໃດກໍຕາມ, ບໍ່ວ່າສະພາບແວດລ້ອມອ້ອມຕົວເຈົ້າຈະເປັນແບບໃດກໍຕາມ, ສິ່ງເຫຼົ່ານີ້ບໍ່ສໍາຄັນ. ສິ່ງສໍາຄັນກໍຄືສະພາວະຂອງການສະແຫວງຫາຄວາມຈິງຂອງເຈົ້າກໍາລັງດີຂຶ້ນ ຫຼື ບໍ່, ຄວາມສໍາພັນຂອງເຈົ້າກັບພຣະເຈົ້າກໍາລັງເປັນປົກກະຕິຫຼາຍຂຶ້ນ ຫຼື ບໍ່, ຈິດສໍານຶກ, ເຫດຜົນ ແລະ ຄວາມເປັນມະນຸດຂອງເຈົ້າກໍາລັງເປັນປົກກະຕິຫຼາຍຂຶ້ນ ຫຼື ບໍ່ ແລະ ຄວາມຈົງຮັກພັກດີ ແລະ ຄວາມອ່ອນນ້ອມຕໍ່ພຣະເຈົ້າຂອງເຈົ້າກໍາລັງເພີ່ມຂຶ້ນ ຫຼື ບໍ່. ຖ້າວ່າສິ່ງທີ່ດີໃນໂຕເຈົ້າເພີ່ມຂຶ້ນ ແລະ ມີອໍານາດເໜືອກວ່າ, ກໍມີຄວາມຫວັງວ່າເຈົ້າຈະໄດ້ຮັບຄວາມຈິງ. ຖ້າໃນໂຕຂອງເຈົ້າບໍ່ເຄີຍມີສັນຍານຂອງສິ່ງທີ່ດີເຫຼົ່ານີ້, ໃນຕອນນັ້ນ ເຈົ້າຈະບໍ່ມີຄວາມກ້າວໜ້າແມ່ນແຕ່ໜ້ອຍດຽວ ແລະ ອຸປະນິໄສຂອງເຈົ້າຈະບໍ່ປ່ຽນແປງເລີຍ. ເຈົ້າຈະສາມາດມີທາງເຂົ້າຂອງຊີວິດໄດ້ແນວໃດ ຖ້າເຈົ້າບໍ່ໄດ້ປະຕິບັດຄວາມຈິງເລີຍ? ບາງຄົນເວົ້າວ່າ, “ຂ້ອຍໄດ້ປະຕິບັດມັນ ແລະ ໄດ້ພະຍາຍາມຢ່າງຍິ່ງ. ມັນເປັນໄປໄດ້ແນວໃດທີ່ຂ້ອຍບໍ່ເຫັນຜົນຫຍັງເລີຍ?” ການທີ່ບໍ່ເຫັນຜົນແບບນີ້ໝາຍຄວາມວ່າແນວໃດ? ມັນໝາຍຄວາມວ່າເຈົ້າບໍ່ໄດ້ປະຕິບັດຄວາມຈິງ. ບໍ່ສໍາຄັນວ່າເຈົ້າຈະພະຍາຍາມປະຕິບັດມັນຫຼາຍເທົ່າໃດກໍຕາມ, ຜົນທີ່ຕາມມາສຸດທ້າຍແມ່ນອຸປະນິໄສທີ່ເສື່ອມຊາມ ແລະ ທຳມະຊາດແບບຊາຕານຂອງເຈົ້າກໍຍັງຄອບງໍາຢູ່ ເຊິ່ງໝາຍຄວາມວ່າເຈົ້າບໍ່ສາມາດໃຊ້ຄວາມເປັນຈິງຂອງຄວາມຈິງ ແລະ ພຣະທຳຂອງພຣະເຈົ້າ ເພື່ອເອົາຊະນະອຸປະນິໄສທີ່ເສື່ອມຊາມແບບຊາຕານຂອງເຈົ້າ. ການເວົ້າແບບນີ້ຍຸຕິທຳບໍ? (ຍຸຕິທຳ.) ແລ້ວເຈົ້າແມ່ນຜູ້ຊະນະ ຫຼື ຜູ້ລົ້ມເຫຼວ? (ຜູ້ລົ້ມເຫຼວ.) ເຈົ້າແມ່ນຜູ້ລົ້ມເຫຼວ, ບໍ່ແມ່ນຜູ້ຊະນະ. ເມື່ອເຈົ້າປະຕິບັດຄວາມຈິງ, ມີການຕໍ່ສູ້ທີ່ກໍາລັງດໍາເນີນໄປໃນຫົວໃຈຂອງເຈົ້າ. ເຈົ້າບໍ່ສາມາດປ່ອຍວາງເຈດຕະນາຂອງເຈົ້າ ແຕ່ເຈົ້າເຂົ້າໃຈວ່າສິ່ງທີ່ຄວາມຈິງໄດ້ກ່າວໄວ້ແມ່ນຫຍັງ ແລະ ຂໍ້ກໍານົດຂອງພຣະເຈົ້າແມ່ນຫຍັງ. ໃນຂະນະທີ່ການຕໍ່ສູ້ໄດ້ດຳເນີນໄປ, ເຈົ້າໄດ້ປະຖິ້ມຄວາມຈິງ; ເຈົ້າບໍ່ໄດ້ປະຕິບັດມັນ. ໃນທີ່ສຸດ, ເຈົ້າກໍຍັງຕອບສະໜອງຕໍ່ຄວາມປາດຖະໜາທີ່ເຫັນແກ່ຕົວຂອງໂຕເຈົ້າເອງ, ເປີດເຜີຍອຸປະນິໄສທີ່ເສື່ອມຊາມຂອງເຈົ້າ ແລະ ສິ່ງທີ່ເຈົ້າໃຊ້ຊີວິດຕາມກໍຍັງແມ່ນທຳມະຊາດແບບຊາຕານ ທີ່ປາສະຈາກການປະຕິບັດຄວາມຈິງ. ຜົນຕາມມາສຸດທ້າຍແມ່ນຫຍັງ? (ຄວາມລົ້ມເຫຼວ.) ສົມມຸດວ່າເຈົ້າບໍ່ສາມາດເອົາຊະນະການຕໍ່ສູ້ໃນຕອນສຸດທ້າຍ ແລະ ເຈົ້າກໍສືບຕໍ່ດໍາລົງຊີວິດຕາມອຸປະນິໄສແບບຊາຕານຂອງເຈົ້າຄືດັ່ງເມື່ອກ່ອນ. ເຈົ້າເລືອກທີ່ຈະບໍ່ປະຕິບັດຕາມພຣະທຳຂອງພຣະເຈົ້າ, ຜົນປະໂຫຍດສ່ວນໂຕຂອງເຈົ້າແມ່ນມາກ່ອນ, ເຈົ້າຕອບສະໜອງຕໍ່ຄວາມປາດຖະໜາ ແລະ ເຈດຕະນາທີ່ເຫັນແກ່ຕົວຂອງເຈົ້າ ແຕ່ບໍ່ໄດ້ເຮັດໃຫ້ພຣະເຈົ້າພໍໃຈ ແລະ ເຈົ້າບໍ່ໄດ້ຢືນຢູ່ຂ້າງຄວາມຈິງ. ນີ້ໝາຍຄວາມວ່າເຈົ້າເປັນຜູ້ລົ້ມເຫຼວຢ່າງສິ້ນເຊິງ ແລະ ນີ້ແມ່ນເສັ້ນທາງໜຶ່ງທີ່ການຕໍ່ສູ້ອາດໄປສິ້ນສຸດລົງ. ອີກເສັ້ນທາງໜຶ່ງທີ່ມັນສາມາດໄປສິ້ນສຸດລົງແມ່ນຫຍັງ? ເມື່ອເຫດການຕ່າງໆເກີດຂຶ້ນກັບພວກເຂົາ, ຜູ້ຄົນກໍຈະປະສົບກັບການຕໍ່ສູ້ພາຍໃນເຊັ່ນກັນ. ພວກເຂົາຮູ້ສຶກກຸ້ມອົກກຸ້ມໃຈ, ເຈັບປວດ ແລະ ອ່ອນແອ; ແມ່ນແຕ່ກຽດສັກສີ ແລະ ຄວາມຊື່ສັດຂອງພວກເຂົາກໍຖືກທ້າທາຍ ແລະ ຄວາມທະນົງໂຕຂອງພວກເຂົາບໍ່ສາມາດໄດ້ຮັບການຕອບສະໜອງ. ຍິ່ງໄປກວ່ານັ້ນ, ພວກເຂົາອາດຈະປະເຊີນໜ້າກັບການຖືກລິຮານ ຫຼື ການຖືກດູຖູກໂດຍບຸກຄົນອື່ນ ຫຼື ຖືກເຮັດໃຫ້ອັບອາຍ, ສູນເສຍທັງກຽດສັກສີ ແລະ ຄວາມຊື່ສັດຂອງພວກເຂົາ. ແຕ່ເມື່ອໄດ້ປະເຊີນໜ້າກັບສະຖານະການແບບນີ້, ພວກເຂົາສາມາດອະທິຖານຕໍ່ພຣະເຈົ້າ ແລະ ຫຼັງຈາກພວກເຂົາໄດ້ເຮັດແບບນັ້ນແລ້ວ, ຫົວໃຈຂອງພວກເຂົາກໍເຂັ້ມແຂງຂຶ້ນ ແລະ ພວກເຂົາກໍເບິ່ງສິ່ງເຫຼົ່ານີ້ອອກໂດຍການສະແຫວງຫາຄວາມຈິງ. ພວກເຂົາຈະປະຕິບັດຄວາມຈິງດ້ວຍກໍາລັງທີ່ດີເລີດ, ມີຄວາມໜັກແໜ້ນໃນຄວາມເດັດດ່ຽວຂອງພວກເຂົາ: “ຂ້ອຍບໍ່ສົນໃຈກຽດຂອງຂ້ອຍ ແລະ ຂ້ອຍບໍ່ໄດ້ຕ້ອງການສະຖານະ ຫຼື ເພື່ອຕອບສະໜອງຕໍ່ຄວາມທະນົງໂຕຂອງຂ້ອຍ. ເຖິງວ່າຂ້ອຍຈະຖືກດູຖູກ ແລະ ຖືກຄົນອື່ນເຂົ້າໃຈຜິດ ແຕ່ເທື່ອນີ້ຂ້ອຍເລືອກທີ່ຈະເຮັດໃຫ້ພຣະເຈົ້າພໍໃຈ ແລະ ເລືອກທີ່ຈະປະຕິບັດຄວາມຈິງ ເພື່ອທີ່ພຣະເຈົ້າຈະຮັບຮອງຂ້ອຍ ແລະ ພໍໃຈກັບຂ້ອຍໃນເລື່ອງນີ້ ແລະ ເພື່ອທີ່ຂ້ອຍຈະບໍ່ທໍາຮ້າຍຫົວໃຈຂອງພຣະເຈົ້າ”. ໃນທີ່ສຸດພວກເຂົາກໍຈະປະຖິ້ມກຽດ ແລະ ຄວາມທະນົງໂຕຂອງພວກເຂົາ, ເຈດຕະນາຂອງພວກເຂົາ, ຄວາມທະເຍີທະຍານ ແລະ ເຈດຕະນາທີ່ເຫັນແກ່ຕົວຂອງພວກເຂົາ ແລະ ຫຼັງຈາກນັ້ນ ກໍຢືນຢູ່ຂ້າງພຣະເຈົ້າ, ຂ້າງຄວາມຈິງ ແລະ ຂ້າງຄວາມຍຸຕິທຳ. ຫຼັງຈາກພວກເຂົາປະຕິບັດຄວາມຈິງ, ຫົວໃຈຂອງພວກເຂົາກໍເພິ່ງພໍໃຈຢ່າງຍິ່ງ, ມີຄວາມສະຫງົບຢ່າງແທ້ຈິງ ແລະ ເຕັມໄປດ້ວຍຄວາມປິຕິຍິນດີ. ພວກເຂົາຮູ້ສຶກເຖິງພອນຂອງພຣະເຈົ້າ ແລະ ຮູ້ສຶກວ່າດີຢ່າງຍິ່ງທີ່ປະຕິບັດຄວາມຈິງ. ໂດຍການປະຕິບັດຄວາມຈິງ, ຫົວໃຈຂອງພວກເຂົາຈະໄດ້ຮັບຄວາມພໍໃຈ ແລະ ການບໍາລຸງລ້ຽງ ແລະ ພວກເຂົາຮູ້ສຶກວ່າພວກເຂົາດຳລົງຊີວິດດ້ວຍຄວາມຄ້າຍຄືກັບຂອງມະນຸດ, ແທນທີ່ຈະຖືກຄວບຄຸມ ແລະ ກັກຂັງໂດຍອຸປະນິໄສທີ່ເສື່ອມຊາມແບບຊາຕານຂອງພວກເຂົາ ແລະ ພວກເຂົາໄດ້ເປັນພະຍານໃຫ້ແກ່ພຣະເຈົ້າໃນເລື່ອງນີ້ ແລະ ຍຶດໝັ້ນໃນການເປັນພະຍານ ແລະ ຕໍາແໜ່ງ ດັ່ງສິ່ງທີ່ຖືກສ້າງຄວນເຮັດ. ພວກເຂົາຮູ້ສຶກເຖິງຈິດໃຈທີ່ສະຫງົບ, ຄວາມມ່ວນຊື່ນ ແລະ ຄວາມສຸກພາຍໃນໃຈຂອງພວກເຂົາ. ນີ້ເປັນອີກເສັ້ນທາງໜຶ່ງທີ່ການຕໍ່ສູ້ສາມາດສິ້ນສຸດລົງໄດ້. ເຈົ້າຄິດແນວໃດກັບການສິ້ນສຸດລົງແບບນີ້? (ມັນເປັນສິ່ງທີ່ດີ.) ແຕ່ ຄວາມ “ດີ” ນີ້ ໄດ້ມາຢ່າງງ່າຍດາຍບໍ? (ບໍ່ເລີຍ.) ຄວາມ “ດີ” ນີ້ ແມ່ນຕ້ອງໄດ້ມາຈາກການຕໍ່ສູ້; ມັນເປັນໄປໄດ້ທີ່ຜູ້ຄົນອາດຮ່ວມການຕໍ່ສູ້ ຄັ້ງໜຶ່ງ ຫຼື ສອງຄັ້ງ ແລະ ຈົບລົງດ້ວຍຄວາມລົ້ມເຫຼວ ແຕ່ຄວາມລົ້ມເຫຼວນຳບົດຮຽນມາໃຫ້. ມັນເຮັດໃຫ້ຜູ້ຄົນຮູ້ສຶກເຖິງການກ່າວໂທດໃນຈິດສຳນຶກຂອງພວກເຂົາ ທີ່ບໍ່ໄດ້ປະຕິບັດຄວາມຈິງ. ເຮັດໃຫ້ພວກເຂົາຮູ້ສຶກເປັນໜີ້ຕໍ່ພຣະເຈົ້າ ແລະ ນຳພາຄວາມທໍລະມານ ແລະ ຄວາມເຈັບປວດພາຍໃນມາໃຫ້. ດັ່ງນັ້ນ, ເມື່ອປະເຊີນກັບສະຖານະການເຊັ່ນນີ້ໃນຕໍ່ໜ້າ, ພວກເຂົາຈະເອົາຊະນະອຸປະນິໄສທີ່ເສື່ອມຊາມແບບຊາຕານຂອງພວກເຂົາ ໄດ້ດີຂື້ນເລື້ອຍໆ ໂດຍທີ່ແມ່ນແຕ່ພວກເຂົາເອງກໍບໍ່ຮູ້ໂຕ; ພວກເຂົາຈະຄ່ອຍໆເລືອກປະຕິບັດຄວາມຈິງ ເພື່ອຕອບສະໜອງຕໍ່ຫົວໃຈຂອງພຣະເຈົ້າ ຢ່າງແນ່ນອນ. ນີ້ເປັນຂະບວນການປົກກະຕິຂອງການເອົາຊະນະອຸປະນິໄສທີ່ເສື່ອມຊາມແບບຊາຕານ ແລະ ການປະຕິບັດຄວາມຈິງເພື່ອປະຕິບັດຕາມເຈດຕະນາຂອງພຣະເຈົ້າ.

ໃນຕອນນີ້ພວກເຈົ້າພົບວ່າການປະຕິບັດຄວາມຈິງເປັນເລື່ອງຫຍຸ້ງຍາກບໍ? ຫຼືການເຮັດຕາມຄວາມປະສົງຂອງພວກເຈົ້າເອງ ໂດຍທີ່ບໍ່ປະຕິບັດຄວາມຈິງຫຍຸ້ງຍາກບໍ? (ການປະຕິບັດຄວາມຈິງເປັນເລື່ອງຍາກ.) ແລ້ວການປະຕິບັດຕາມຄວາມປະສົງຂອງເຈົ້າເດ? (ນັ້ນເປັນເລື່ອງງ່າຍ.) ສິ່ງນີ້ເປີດເຜີຍສະຖານະທີ່ແທ້ຈິງຂອງພວກເຈົ້າ: ພວກເຈົ້າບໍ່ໄດ້ປ່ຽນໄປແມ່ນແຕ່ໜ້ອຍໜຶ່ງເລີຍ ແລະ ເຈົ້າຍັງບໍ່ສາມາດປະຕິບັດຄວາມຈິງໄດ້. ສະຖານະແບບນີ້ຄືຂາດເຂີນແທ້! ພວກເຈົ້າທຸກຄົນຮູ້ສຶກວ່າການປະຕິບັດຄວາມຈິງເປັນເລື່ອງຍາກ ແລະ ການເຮັດຕາມຄວາມປະສົງຂອງໂຕເຈົ້າເອງເປັນເລື່ອງງ່າຍ ເຊິ່ງພິສູດໃຫ້ເຫັນວ່າພວກເຈົ້າຍັງບໍ່ສາມາດປະຕິບັດຄວາມຈິງໄດ້. ການເຮັດຕາມຄວາມມັກທາງເນື້ອໜັງໄດ້ກາຍເປັນທໍາມະຊາດຢ່າງທີສອງສໍາລັບພວກເຈົ້າ; ເຈົ້າລຶ້ງເຄີຍມັນຢ່າງຍິ່ງ ເຊິ່ງມັນໄດ້ກາຍເປັນກົດເກນຢ່າງແທ້ຈິງ. ດ້ວຍເຫດນີ້, ເຈົ້າຈຶ່ງຮູ້ສຶກວ່າການປະຕິບັດຄວາມຈິງເປັນເລື່ອງທີ່ຫຍຸ້ງຍາກເກີນໄປ. ເຈົ້າມີຄວາມຢ້ານກົວການໄດ້ຮັບຄວາມເສຍຫາຍຕໍ່ກຽດ ແລະ ສະຖານະຂອງເຈົ້າ, ດັ່ງນັ້ນເຈົ້າຈຶ່ງບໍ່ປະຕິບັດຄວາມຈິງ, ແຕ່ເຮັດຕາມແນວຄວາມຄິດຂອງໂຕເຈົ້າເອງແທນ. ຍ້ອນຄວາມຄິດພຽງຢ່າງດຽວນີ້, ຄົນຜູ້ໜຶ່ງກໍກາຍເປັນຄົນຂີ້ຢ້ານ ແລະ ເປັນຄົນລົ້ມເຫຼວທີ່ຖືກກັກຂັງໄວ້ໂດຍອຸປະນິໄສທີ່ເສື່ອມຊາມແບບຊາຕານ ແລະ ສູນເສຍການເປັນພະຍານຂອງເຂົາ ແລະ ການຮັບຮອງຂອງພຣະເຈົ້າ. ນັ້ນແມ່ນມັນງ່າຍພຽງໃດ. ແຕ່ການກາຍເປັນຜູ້ທີ່ປະຕິບັດຄວາມຈິງ ແລະ ເປັນພະຍານຕໍ່ພຣະເຈົ້າມັນເປັນເລື່ອງງ່າຍແບບນັ້ນຄືກັນບໍ? ສິ່ງນີ້ອາໄສຂະບວນການ. ເມື່ອຄົນຜູ້ໜຶ່ງເລີ່ມທີ່ຈະຮັບເອົາຄວາມຈິງ, ກໍຈະມີການຕໍ່ສູ້ຢູ່ພາຍໃນຈິດໃຈຂອງຄົນຜູ້ນັ້ນຢູ່ສະເໝີ, ໂດຍທີ່ສິ່ງຕ່າງໆກໍໂອນອຽງກັບໄປກັບມາ, ຖືກດຶງໄປຄົນລະທິດລະທາງ. ມີການຕໍ່ສູ້ພາຍໃນຢູ່ສະເໝີ ແຕ່ໃນທ້າຍທີ່ສຸດຄວາມວຸ້ນວາຍກໍສະຫງົບລົງ: ບັນດາຄົນຜູ້ທີ່ຮັກຄວາມຈິງກໍຈະປະຕິບັດມັນ, ເປັນພະຍານ ແລະ ກາຍເປັນຜູ້ມີໄຊຊະນະ, ໃນຂະນະທີ່ ບັນດາຄົນຜູ້ທີ່ບໍ່ຮັກຄວາມຈິງ, ຜູ້ທີ່ມີຄວາມປະສົງທີ່ເຕັມປ່ຽມ, ຜູ້ທີ່ຄວາມເປັນມະນຸດຂອງພວກເຂົາຊົ່ວຊ້າເກີນໄປ ແລະ ຜູ້ທີ່ມີລັກສະນະຕໍ່າຕ້ອຍ ແລະ ຕໍ່າຊ້າກໍເລືອກຕອບສະໜອງຕໍ່ຄວາມຕ້ອງການ ແລະ ຄວາມປາດຖະໜາທີ່ເຫັນແກ່ຕົວຂອງໂຕພວກເຂົາເອງ ແລະ ຖືກຄວບຄຸມໂດຍອຸປະນິໄສທີ່ເສື່ອມຊາມແບບຊາຕານໄປໂດຍສົມບູນ. ເມື່ອສິ່ງຕ່າງໆເກີດຂຶ້ນໃນຊີວິດປະຈໍາຂອງພວກເຈົ້າ, ພວກເຈົ້າຈະເອົາຊະນະອຸປະນິໄສທີ່ເສື່ອມຊາມແບບຊາຕານໄດ້ບໍ? ຫຼືວ່າເຈົ້າຈະຖືກມັນກັກຂັງ ແລະ ຄວບຄຸມໄວ້? ສ່ວນໃຫຍ່ແລ້ວເຈົ້າຢູ່ໃນສະພາວະແບບໃດ? ອີງໃສ່ປະເດັນນີ້, ມັນຈຶ່ງຈະສາມາດວັດແທກໄດ້ວ່າເຈົ້າແມ່ນຄົນຜູ້ທີ່ປະຕິບັດຄວາມຈິງ ຫຼື ບໍ່. ຖ້າຫາກສ່ວນໃຫຍ່ ເຈົ້າສາມາດເອົາຊະນະອຸປະນິໄສທີ່ເສື່ອມຊາມຂອງເຈົ້າໄດ້ ແລະ ກາຍເປັນຄົນຜູ້ໜຶ່ງທີ່ເປັນພະຍານ, ເມື່ອນັ້ນ ເຈົ້າກໍເປັນຄົນຜູ້ໜຶ່ງທີ່ປະຕິບັດ ແລະ ຮັກຄວາມຈິງ. ຖ້າຫາກສ່ວນໃຫຍ່ເຈົ້າຕອບສະໜອງຕໍ່ຄວາມປາດຖະໜາທີ່ເຫັນແກ່ຕົວຂອງໂຕເຈົ້າເອງ ແລະ ເຈົ້າບໍ່ສາມາດເອົາຊະນະອຸປະນິໄສທີ່ເສື່ອມຊາມແບບຊາຕານ ແລະ ຢືນຢູ່ຂ້າງຄວາມຈິງ, ເພື່ອປະຕິບັດຄວາມຈິງ ແລະ ເຮັດໃຫ້ພຣະເຈົ້າພໍໃຈ, ເມື່ອນັ້ນ ເຈົ້າກໍຈະເປັນຄົນຜູ້ໜຶ່ງທີ່ບໍ່ປະຕິບັດຄວາມຈິງ ຫຼື ບໍ່ມີຄວາມຈິງຄວາມເປັນຈິງ. ບັນດາຜູ້ທີ່ບໍ່ມີຄວາມຈິງຄວາມເປັນຈິງເປັນຜູ້ທີ່ເຊື່ອໃນພຣະເຈົ້າ ແຕ່ບໍ່ມີທາງເຂົ້າຂອງຊີວິດ, ນີ້ແມ່ນສິ່ງທີ່ຊັດເຈນ. ດັ່ງນັ້ນ, ຈົ່ງວັດແທກໂຕຂອງເຈົ້າເອງວ່າ: ສ່ວນໃຫຍ່ ພວກເຈົ້າຢືນຢູ່ຂ້າງເນື້ອໜັງ ຫຼື ເຈົ້າຢືນຢູ່ຂ້າງຄວາມຈິງ? ບໍ່ນັບສິ່ງນ້ອຍໆທີ່ບໍ່ກ່ຽວຂ້ອງກັບຄວາມຈິງ ແຕ່ເມື່ອສິ່ງສໍາຄັນທີ່ຮຽກຮ້ອງໃຫ້ເຈົ້າຕ້ອງເລືອກເກີດຂື້ນ, ເຈົ້າຈະຢືນຢູ່ຂ້າງຄວາມຈິງ ຫຼື ເຈົ້າຈະຢືນຢູ່ຂ້າງເນື້ອໜັງ? (ໃນຕອນທໍາອິດ, ພວກເຮົາຢືນຢູ່ຂ້າງເນື້ອໜັງ; ແຕ່ຫຼັງຈາກການຕໍ່ສູ້ ໂດຍການອະທິຖານ ແລະ ການສະແຫວງຫາ, ພວກເຮົາກໍເຂົ້າໃຈເຖິງຄວາມຈິງບາງປະການ ແລະ ຕໍ່ມາ ກໍຢືນຢູ່ຂ້າງຄວາມຈິງ.) ມັນຖືກຕ້ອງແລ້ວ ທີ່ເວົ້າວ່າເຈົ້າສາມາດຢືນຢູ່ຂ້າງຄວາມຈິງ ເມື່ອເຈົ້າເຂົ້າໃຈຄວາມຈິງ ແຕ່ການກະບົດຕໍ່ເນື້ອໜັງບໍ່ໄດ້ໝາຍຄວາມວ່າເຈົ້າກໍາລັງປະຕິບັດຄວາມຈິງສະເໝີໄປ. ມັນບໍ່ແມ່ນວ່າ ການກະບົດຕໍ່ເນື້ອໜັງ ແລະ ການບໍ່ເຮັດຕາມຄວາມປະສົງຂອງເຈົ້າ ເທົ່າກັບການປະຕິບັດຄວາມຈິງ; ແຕ່ຫາກແມ່ນວ່າ, ຕ້ອງມີການປະຕິບັດຕາມ ແລະ ການປະຕິບັດຫຼັກການແຫ່ງຄວາມຈິງເທົ່ານັ້ນ ຈຶ່ງຈະແມ່ນວ່າເຈົ້າກໍາລັງປະຕິບັດຄວາມຈິງຢ່າງແທ້ຈິງ. ເພາະສະນັ້ນ, ປົກກະຕິແລ້ວພວກເຈົ້າເປັນແນວໃດ? (ສິ່ງທີ່ພວກເຮົາເອີ້ນວ່າການກະບົດຕໍ່ເນື້ອໜັງບໍ່ແມ່ນການປະຕິບັດຄວາມຈິງຢ່າງແທ້ຈິງ; ແທ້ຈິງແລ້ວ ມັນແມ່ນການຄວບຄຸມຕົນເອງ.) ສິ່ງນີ້ເບິ່ງຄືວ່າຈະເປັນສິ່ງທີ່ເກີດກັບຄົນສ່ວນໃຫຍ່ ແມ່ນແບບນັ້ນບໍ? (ແມ່ນແລ້ວ.) ແລ້ວໃນຕອນນີ້ພວກເຈົ້າຢູ່ໃນສະພາວະແບບໃດ? ເຈົ້າຍັງເຂົ້າບໍ່ເຖິງຄວາມຈິງຄວາມເປັນຈິງ ແມ່ນບໍ? (ພວກເຮົາຍັງເຂົ້າບໍ່ເຖິງ.) ການເຊື່ອໃນພຣະເຈົ້າໂດຍປາສະຈາກທາງເຂົ້າສູ່ຊີວິດໝາຍຄວາມວ່າເຈົ້າຍັງເຂົ້າບໍ່ເຖິງຄວາມຈິງຄວາມເປັນຈິງ; ເຊິ່ງເປັນສະພາວະທີ່ເມື່ອເຈົ້າເປັນແລ້ວ ພວກເຈົ້າຈະບໍ່ສາມາດແຍກແຍະສິ່ງຕ່າງໆໄດ້. ເປັນຫຍັງພວກເຈົ້າຈຶ່ງບໍ່ສາມາດແຍກແຍະພວກມັນຢ່າງຊັດເຈນໄດ້? ມັນເປັນຍ້ອນວ່າພວກເຈົ້າເຂົ້າໃຈພຽງຄໍາເວົ້າ ແລະ ຫຼັກຄໍາສອນເທົ່ານັ້ນ ແລະ ບໍ່ເຂົ້າໃຈຄວາມຈິງຢ່າງແທ້ຈິງ. ສິ່ງນີ້ພິສູດໃຫ້ເຫັນວ່າພວກເຈົ້າຍັງເຂົ້າບໍ່ເຖິງຄວາມຈິງຄວາມເປັນຈິງ. ເມື່ອປະເຊີນກັບສະຖານະການຫຼາຍໆຮູບແບບ, ພວກເຈົ້າຍັງບໍ່ຮູ້ວ່າຈະປະສົບກັບພວກມັນ ຫຼື ສະແຫວງຫາຄວາມຈິງໄດ້ແນວໃດ ສະນັ້ນ, ພວກເຈົ້າຈຶ່ງບໍ່ສາມາດເບິ່ງສິ່ງຕ່າງໆອອກ ແລະ ແມ່ນແຕ່ພວກເຈົ້າຕ້ອງການໂອ້ລົມກ່ຽວກັບຄວາມຈິງ, ພວກເຈົ້າກໍບໍ່ສາມາດສະແດງມັນອອກມາຢ່າງຊັດເຈນ. ນັ້ນແມ່ນສິ່ງທີ່ມັນເປັນ. ບໍ່ວ່າມັນຈະເປັນແນວໃດ, ເຈົ້າຈະຕ້ອງປະສົບກັບມັນດ້ວຍຕົວຂອງເຈົ້າເອງ ແລະ ໂດຍການປະສົບກັບມັນ, ເຈົ້າຈະຮູ້ວ່າມັນມີລາຍລະອຽດຫຍັງແນ່. ຈະມີລາຍລະອຽດກ່ຽວກັບຄວາມຮູ້ສຶກຂອງເຈົ້າ, ຄວາມຄິດ ແລະ ຂະບວນການຂອງປະສົບການຂອງເຈົ້າ ແລະ ລາຍລະອຽດເຫຼົ່ານີ້ແມ່ນສິ່ງທີ່ເປັນຄວາມຈິງແທ້. ຖ້າເຈົ້າບໍ່ມີສິ່ງເຫຼົ່ານີ້ ແລະ ເຈົ້າມີຄວາມຮູ້ແຕ່ພຽງເປືອກນອກເທົ່ານັ້ນ, ໃນຕອນນັ້ນ ເຈົ້າກໍພຽງແຕ່ເວົ້າທວນຄໍາເວົ້າຢູ່ເທົ່ານັ້ນ. ຄວາມຮູ້ພຽງເປືອກນອກໝາຍຄວາມວ່າເຈົ້າຢຸດຢູ່ທີ່ຄວາມເຂົ້າໃຈແບບຕົງໂຕ; ເຈົ້າຍັງບໍ່ທັນເຮັດໃຫ້ມັນເປັນຂອງເຈົ້າ ແລະ ຍັງຫ່າງໄກຈາກການເຂົ້າເຖິງຄວາມເປັນຈິງຂອງຄວາມຈິງ. ຍຸຕິທໍາບໍ່ທີ່ເວົ້າແບບນີ້? (ຍຸຕິທໍາ.) ພວກເຈົ້າຕ້ອງປະຕິບັດຕາມການໂອ້ລົມໃນມື້ນີ້ ແລະ ພວກເຈົ້າຕ້ອງຮຽນຮູ້ທີ່ຈະໄຕ່ຕອງ. ເພື່ອປະຕິບັດຄວາມຈິງ, ເຈົ້າຕ້ອງໄຕ່ຕອງເຊັ່ນກັນ ແລະ ໃນການໄຕ່ຕອງໃນຂະນະທີ່ປະຕິບັດ ແລະ ປະຕິບັດໃນຂະນະທີ່ໄຕ່ຕອງ, ເຈົ້າຈະຕ້ອງເຂົ້າໃຈລາຍລະອຽດຂອງຄວາມຈິງໃຫ້ຫຼາຍຍິ່ງໆຂຶ້ນໄປ, ຄວາມຮູ້ກ່ຽວກັບຄວາມຈິງຂອງເຈົ້າກໍຈະເລິກເຊິ່ງຍິ່ງຂຶ້ນເລື້ອຍໆ ແລະ ດ້ວຍວິທີນີ້, ເຈົ້າກໍສາມາດປະສົບໄດ້ວ່າຄວາມຈິງຄວາມເປັນຈິງແມ່ນຫຍັງຢ່າງແທ້ຈິງ. ມີແຕ່ການທີ່ເຈົ້າໄດ້ປະສົບກັບມັນເທົ່ານັ້ນ, ເຈົ້າຈຶ່ງຈະສາມາດມີຄວາມຈິງຄວາມເປັນຈິງໄດ້.


ພຣະທຳກ່ຽວກັບການຮູ້ຈັກພາລະກິດ ແລະ ອຸປະນິໄສຂອງພຣະເຈົ້າ

ມະນຸດທີ່ເສື່ອມຊາມທຸກຄົນລ້ວນແຕ່ມີທໍາມະຊາດ ແລະ ແນວຄວາມຄິດຂອງຊາຕານ ແລະ ສາມາດທໍລະຍົດພຣະເຈົ້າໄດ້ທຸກເວລາ, ທຸກສະຖານທີ. ບາງຄົນຖາມວ່າ “ພຣະເຈົ້າໄດ້ສ້າງມະນຸດ ແລະ ພວກເຂົາກໍຢູ່ໃນພຣະຫັດຂອງພຣະອົງ. ເປັນຫຍັງພຣະເຈົ້າຈຶ່ງບໍ່ປົກປ້ອງມະນຸດແທນທີ່ຈະປ່ອຍໃຫ້ພວກເຂົາທໍລະຍົດຕໍ່ພຣະເຈົ້າ? ບໍ່ແມ່ນພຣະເຈົ້າມີລິດເດດສູງສຸດບໍ?” ນີ້ຄືຄໍາຖາມຈິງ. ບັນຫາຫຍັງທີ່ເຈົ້າເຫັນໃນນີ້? ພຣະເຈົ້າມີທັງດ້ານທີ່ມີລິດເດດສູງສຸດ ແລະ ດ້ານການປະຕິບັດດ້ວຍ. ຜູ້ຄົນສາມາດທໍລະຍົດພຣະເຈົ້າໄດ້ ໂດຍປາສະຈາກການຖືກຊາຕານເຮັດໃຫ້ເສື່ອມຊາມ. ມະນຸດທີ່ເສື່ອມຊາມບໍ່ມີຄວາມຕັ້ງໃຈທີ່ແນ່ນອນເປັນຂອງຕົນເອງ ແລະ ບໍ່ສາມາດເລືອກສິ່ງທີ່ຖືກຕ້ອງເມື່ອກ່າວເຖິງເລື່ອງທີ່ວ່າ ພວກເຂົາຄວນນະມັດສະການພຣະເຈົ້າແນວໃດ, ພວກເຂົາຄວນປະຕິເສດຊາຕານ ແລະ ບໍ່ພົວພັນກັບຊາຕານແນວໃດ, ພວກເຂົາຄວນອ່ອນນ້ອມຕໍ່ພຣະເຈົ້າແນວໃດ, ລວມທັງຄວາມຈິງທີ່ວ່າ ພຣະເຈົ້າມີຄວາມຈິງ, ຊີວິດ ແລະ ຫົນທາງ ແລະ ບໍ່ສາມາດລ່ວງເກີນພຣະເຈົ້າໄດ້... ມະນຸດບໍ່ມີສິ່ງເຫຼົ່ານີ້ຢູ່ພາຍໃນພວກເຂົາ ແລະ ພວກເຂົາບໍ່ເຫັນທະລຸສິ່ງຕ່າງໆໃນທໍາມະຊາດຂອງຊາຕານ ແລະ ບໍ່ເຂົ້າໃຈຄວາມຈິງໃດໆເລີຍ, ສະນັ້ນພວກເຂົາຈຶ່ງສາມາດທໍລະຍົດພຣະເຈົ້າໄດ້ທຸກເວລາ, ທຸກສະຖານທີ. ຍິ່ງໄປກວ່ານັ້ນ, ຫຼັງຈາກທີ່ຜູ້ຄົນຖືກຊາຕານເຮັດໃຫ້ເສື່ອມຊາມແລ້ວ, ພວກເຂົາກໍມີສິ່ງຕ່າງໆຂອງຊາຕານຢູ່ພາຍໃນຕົນ ແລະ ມັນກໍເປັນໄປໄດ້ຫຼາຍທີ່ພວກເຂົາຈະທໍລະຍົດພຣະເຈົ້າ. ນີ້ຄືບັນຫາ. ຖ້າເຈົ້າເຫັນພຽງດ້ານການປະຕິບັດຂອງພຣະເຈົ້າເທົ່ານັ້ນ ແລະ ບໍ່ເຫັນດ້ານລິດເດດອັນສູງສຸດຂອງພຣະເຈົ້າ, ມັນກໍເປັນໄປໄດ້ທີ່ເຈົ້າຈະທໍລະຍົດພຣະເຈົ້າ ແລະ ເຫັນພຣະຄຣິດເປັນພຽງບຸກຄົນທຳມະດາຄົນໜຶ່ງ ແລະ ເຈົ້າຈະບໍ່ຮູ້ວ່າ ພຣະອົງສາມາດສະແດງຄວາມຈິງຫຼາຍຢ່າງເພື່ອຊ່ວຍມະນຸດຊາດໃຫ້ລອດພົ້ນແນວໃດ. ຖ້າເຈົ້າເຫັນພຽງດ້ານລິດເດດອັນສູງສຸດຂອງພຣະເຈົ້າເທົ່ານັ້ນ ແລະ ບໍ່ເຫັນດ້ານການປະຕິບັດຂອງພຣະເຈົ້າ, ມັນຈະຍັງເປັນໄປໄດ້ທີ່ເຈົ້າຈະຕໍ່ຕ້ານພຣະເຈົ້າ. ຖ້າເຈົ້າບໍ່ເຫັນທັງສອງດ້ານ, ເຈົ້າກໍຈະມີແນວໂນ້ມທີ່ຈະຕໍ່ຕ້ານພຣະເຈົ້າຫຼາຍຍິ່ງຂຶ້ນ. ດັ່ງນັ້ນ, ບໍ່ແມ່ນວ່າການຮູ້ຈັກພຣະເຈົ້າເປັນສິ່ງທີ່ຍາກທີ່ສຸດໃນໂລກບໍ? ຍິ່ງຜູ້ຄົນຮູ້ຈັກພຣະເຈົ້າຫຼາຍເທົ່າໃດ, ພວກເຂົາກໍຍິ່ງເຂົ້າໃຈເຈດຕະນາຂອງພຣະອົງຫຼາຍຂຶ້ນເທົ່ານັ້ນ ແລະ ເຂົ້າໃຈວ່າ ທຸກສິ່ງທີ່ພຣະເຈົ້າໄດ້ກະທໍານັ້ນລ້ວນມີຄວາມໝາຍ. ຖ້າຜູ້ຄົນມີຄວາມຮູ້ທີ່ແທ້ຈິງກ່ຽວກັບພຣະເຈົ້າ, ພວກເຂົາຈະສາມາດບັນລຸຜົນດັ່ງກ່າວໄດ້. ເຖິງແມ່ນວ່າ ພຣະເຈົ້າມີດ້ານການປະຕິບັດ ຜູ້ຄົນກໍບໍ່ສາມາດຮູ້ຈັກພຣະເຈົ້າໄດ້ຢ່າງຄົບຖ້ວນ. ພຣະເຈົ້າຍິ່ງໃຫຍ່ຫຼາຍ, ພຣະອົງມະຫັດສະຈັນ ແລະ ບໍ່ສາມາດຍັ່ງເຖິງໄດ້ ໃນຂະນະທີ່ຄວາມຄິດຂອງມະນຸດນັ້ນມີຄວາມຈຳກັດເກີນໄປ. ເປັນຫຍັງຈຶ່ງເວົ້າວ່າ ມະນຸດນັ້ນເປັນເດັກອ່ອນໃນສາຍຕາຂອງພຣະເຈົ້າຕະຫຼອດໄປ? ນີ້ຄືຄວາມໝາຍຂອງສິ່ງທີ່ໄດ້ກ່າວມານັ້ນ.

ເມື່ອພຣະເຈົ້າກ່າວ ຫຼື ເຮັດສິ່ງໃດສິ່ງໜຶ່ງແລ້ວ, ຜູ້ຄົນ ເຂົ້າໃຈຜິດຢູ່ສະເໝີວ່າ “ພຣະເຈົ້າສາມາດເຮັດແບບນັ້ນໄດ້ແນວໃດ? ພຣະເຈົ້າຜູ້ຍິ່ງໃຫຍ່!” ຜູ້ຄົນມີຄວາມຄິດເປັນຂອງຕົນເອງຢູ່ສະເໝີ. ກ່ຽວກັບການທີ່ພຣະເຈົ້າໄດ້ຊີມລົດຊາດຂອງຄວາມທຸກທາງໂລກນັ້ນ, ບາງຄົນຄິດວ່າ “ບໍ່ແມ່ນພຣະເຈົ້າບໍ່ໄດ້ມີລິດທານຸພາບສູງສຸດບໍ? ພຣະອົງຈໍາເປັນຕ້ອງຊີມລົດຊາດຂອງຄວາມທຸກທາງໂລກບໍ? ພຣະເຈົ້າບໍ່ຮູ້ບໍວ່າ ຄວາມທຸກທາງໂລກນັ້ນເປັນແນວໃດ?” ດ້ານການປະຕິບັດວຽກງານຂອງພຣະເຈົ້າກໍບັນຈຸຢູ່ໃນນີ້. ໃນສະໄໝຂອງພຣະຄຸນ, ພຣະເຢຊູໄດ້ຖືກຄຶງເພື່ອໄຖ່ມະນຸດຊາດໃຫ້ລອດພົ້ນ ແຕ່ມະນຸດບໍ່ໄດ້ຮູ້ຈັກພຣະເຈົ້າ ແລະ ມັກມີຄວາມຄິດບາງຢ່າງກ່ຽວກັບພຣະເຈົ້າຢູ່ສະເໝີໂດຍການເວົ້າວ່າ “ເພື່ອໄຖ່ມະນຸດຊາດທັງໝົດ, ພຣະເຈົ້າພຽງແຕ່ກ່າວກັບຊາຕານວ່າ ‘ເຮົາເປັນຜູ້ທີ່ມີລິດທານຸະພາບສູງສຸດ. ເຈົ້າກ້າທີ່ຈະກັກຂັງມະນຸດໄວ້ຈາກເຮົາບໍ? ເຈົ້າຕ້ອງມອບພວກເຂົາໃຫ້ແກ່ເຮົາ’. ດ້ວຍຄໍາເວົ້າພຽງສອງສາມຄຳເຫຼົ່ານີ້, ທຸກສິ່ງກໍສາມາດແກ້ໄຂໄດ້ແລ້ວ. ບໍ່ແມ່ນພຣະເຈົ້າມີສິດອໍານາດບໍ? ສິ່ງດຽວທີ່ຈໍາເປັນແມ່ນເພື່ອໃຫ້ພຣະເຈົ້າກ່າວວ່າ ມະນຸດຊາດໄດ້ຮັບການໄຖ່ໃຫ້ພົ້ນ ແລະ ຄວາມບາບຂອງມະນຸດໄດ້ຮັບການອະໄພແລ້ວ, ຈາກນັ້ນມະນຸດກໍຈະບໍ່ມີບາບ. ສິ່ງເຫຼົ່ານີ້ບໍ່ສາມາດຕັດສິນໄດ້ດ້ວຍຄໍາດຽວຈາກພຣະເຈົ້າບໍ? ພຣະເຈົ້າໄດ້ກ່າວພຽງຄໍາດຽວ ແລະ ທັງສະຫວັນ ແລະ ແຜ່ນດິນໂລກ ແລະ ທຸກສັບພະສິ່ງທັງປວງກໍເກີດຂຶ້ນ, ສະນັ້ນ ພຣະເຈົ້າຈະບໍ່ສາມາດແກ້ໄຂບັນຫານີ້ໄດ້ແນວໃດ? ເປັນຫຍັງພຣະເຈົ້າຈຶ່ງຖືກຄຶງເປັນໆ?” ທັງດ້ານລິດທານຸະພາບສູງສຸດ ແລະ ດ້ານການປະຕິບັດຂອງພຣະເຈົ້າກໍໄດ້ບັນຈຸຢູ່ໃນນີ້ແລ້ວ. ດ້ານການປະຕິບັດນັ້ນກໍຄື ພຣະເຈົ້າໄດ້ກາຍເປັນເນື້ອໜັງ, ດໍາລົງຊີວິດສາມສິບສາມປີ ແລະ ອີກເຄິ່ງປີທີ່ເທິງແຜ່ນດິນໂລກ, ໄດ້ອົດທົນຕໍ່ຄວາມທຸກທໍລະມານຫຼາຍປະການ ແລະ ໃນທີ່ສຸດກໍຖືກຄຶງ, ໄດ້ອົດທົນຕໍ່ຄວາມທຸກທໍລະມານທີ່ຮ້າຍແຮງທີ່ສຸດ. ຈາກນັ້ນ, ພຣະອົງໄດ້ຟື້ນຄືນມາຈາກຄວາມຕາຍ ແລະ ການຟື້ນຄືນມາຈາກຄວາມຕາຍຂອງພຣະອົງກໍຄືດ້ານທີ່ມີລິດທານຸະພາບສູງສຸດຂອງພຣະເຈົ້າ. ພຣະເຈົ້າບໍ່ໄດ້ໃຫ້ໝາຍສໍາຄັນ ຫຼື ຫຼັ່ງເລືອດພຽງໜ້ອຍໜຶ່ງ ຫຼື ເຮັດໃຫ້ຝົນຕົກໜ້ອຍໜຶ່ງ ແລະ ກ່າວວ່ານີ້ຄືການຖວາຍບາບ. ພຣະອົງບໍ່ໄດ້ເຮັດສິ່ງໃດໆແບບນັ້ນເລີຍ ແຕ່ແທນທີ່ຈະເປັນແບບນັ້ນ, ພຣະອົງໄດ້ມາເກີດເປັນເນື້ອໜັງດ້ວຍພຣະອົງເອງເພື່ອໄຖ່ມະນຸດຊາດໃຫ້ລອດພົ້ນ ແລະ ຖືກຕະປູຕອກຕິດທີ່ໄມ້ກາງແຂນ ແລະ ດ້ວຍເຫດນັ້ນມະນຸດຊາດຈຶ່ງໄດ້ມາຮູ້ເຖິງຄວາມຈິງນີ້. ໂດຍຜ່ານຄວາມຈິງນີ້, ມະນຸດຊາດຈຶ່ງໄດ້ມາຮູ້ຈັກວ່າ ພຣະເຈົ້າໄດ້ໄຖ່ມະນຸດຢ່າງແທ້ຈິງ ແລະ ນີ້ກໍເປັນຫຼັກຖານ. ທຸກຄັ້ງທີ່ພຣະເຈົ້າໄດ້ມາເກີດເປັນເນື້ອໜັງເພື່ອປະຕິບັດພາລະກິດ ຫຼື ພຣະວິຍານໄດ້ປະຕິບັດພາລະກິດໂດຍກົງ, ທັງໝົດນັ້ນແມ່ນມີຄວາມຈໍາເປັນ. ນີ້ກໍໝາຍຄວາມວ່າ ການປະຕິບັດພາລະກິດດ້ວຍວິທີນີ້ເປັນສິ່ງທີ່ມີຄ່າ ແລະ ມີຄວາມໝາຍທີ່ສຸດ ແລະ ມີພຽງການປະຕິບັດພາລະກິດໃນວິທີນີ້ເທົ່ານັ້ນຈຶ່ງຈະເປັນປະໂຫຍດຕໍ່ມະນຸດຊາດ. ນີ້ກໍຍ້ອນວ່າ ມະນຸດຊາດທັງໝົດຄືວັດຖຸປະສົງຂອງການຄຸ້ມຄອງຂອງພຣະເຈົ້າ. ໄດ້ມີການກ່າວເຖິງກ່ອນໜ້ານີ້ແລ້ວວ່າ ນີ້ຄືການເຮັດສົງຄາມກັບຊາຕານ ແລະ ເພື່ອໃຫ້ມັນອັບອາຍ. ແຕ່ແທ້ຈິງແລ້ວ, ສິ່ງນີ້ບໍ່ແມ່ນເພື່ອຄວາມດີຂອງມະນຸດໃນທີ່ສຸດບໍ? ສໍາລັບມະນຸດແລ້ວ, ນີ້ຄືເຫດການທີ່ໜ້າຈົດຈໍາ ແລະ ມັນເປັນສິ່ງທີ່ມີຄ່າ ແລະ ມີຄວາມສໍາຄັນທີ່ສຸດ. ເພາະວ່າ ສິ່ງທີ່ພຣະເຈົ້າປະສົງຢາກຈະສ້າງນັ້ນຄືກຸ່ມຄົນທີ່ພົ້ນຈາກຄວາມທຸກຍາກລໍາບາກ, ຜູ້ທີ່ຮູ້ຈັກພຣະເຈົ້າ ແລະ ຖືກພຣະເຈົ້າເຮັດໃຫ້ສົມບູນແລ້ວ ແລະ ຜູ້ທີ່ໄດ້ຜ່ານຄວາມເສື່ອມຊາມຂອງຊາຕານມາແລ້ວ, ມັນຈໍາເປັນຢ່າງຍິ່ງທີ່ພາລະກິດນີ້ຈະຕ້ອງດໍາເນີນໄປໃນວິທີການນີ້. ພຣະເຈົ້າໄດ້ເລືອກວິທີການເຮັດວຽກທີ່ຈະນໍາໃຊ້ໃນທຸກໆຂັ້ນຕອນຂອງໜ້າວຽກ ຂອງພຣະອົງໂດຍອີງໃສ່ຄວາມຈໍາເປັນຂອງມະນຸດຊາດ; ມັນແນ່ນອນແລ້ວວ່າ ບໍ່ແມ່ນວິທີການໃດກໍໄດ້ທີ່ຈະໃຊ້ໄດ້. ແຕ່ຜູ້ຄົນກໍມີທາງເລືອກ ແລະ ມີຄວາມຄິດເປັນຂອງຕົນເອງ. ເຊັ່ນດຽວກັບການຄຶງທີ່ໄມ້ກາງແຂນຂອງພຣະເຢຊູນັ້ນ, ຜູ້ຄົນຄິດວ່າ “ການທີ່ພຣະເຈົ້າຖືກຄຶງນັ້ນກ່ຽວຫຍັງກັບພວກເຮົາ?” ພວກເຂົາຄິດວ່າ ບໍ່ມີຫຍັງກ່ຽວພັນກັນ ແຕ່ພຣະເຈົ້າຕ້ອງຖືກຄຶງເພື່ອຊ່ວຍມະນຸດຊາດໃຫ້ລອດພົ້ນ. ການຖືກຄຶງເປັນການທໍລະມານທີ່ຮ້າຍແຮງທີ່ສຸດໃນເວລານັ້ນ. ພຣະວິນຍານສາມາດຖືກຄຶງໄດ້ບໍ? ພຣະວິນຍານບໍ່ສາມາດຖືກຄຶງໄດ້ ແລະ ບໍ່ອາດເປັນການທໍານວາຍໄວ້ກ່ອນລວງໜ້າຂອງພຣະເຈົ້າໄດ້, ຍິ່ງໄປກວ່ານັ້ນກໍບໍ່ຕ້ອງຫຼັ່ງເລືອດ ແລະ ຖວາຍເປັນເຄື່ອງບູຊາ. ມີພຽງພຣະເຈົ້າທີ່ບັງເກີດເປັນມະນຸດເທົ່ານັ້ນທີ່ສາມາດຖືກຄຶງໄດ້ ແລະ ນີ້ຄືຫຼັກຖານຂອງເຄື່ອງຖວາຍບາບ. ເນື້ອໜັງຂອງພຣະອົງມີຮູບຮ່າງລັກສະນະຄືກັບເນື້ອໜັງທີ່ມີບາບ ແລະ ຕ້ອງທົນທຸກທໍລະມານເພື່ອມະນຸດຊາດ, ໃນຂະນະທີ່ພຣະວິນຍານບໍ່ສາມາດທົນທຸກເພື່ອມະນຸດຊາດ, ທັງບໍ່ສາມາດຊົດໃຊ້ແທນບາບຂອງຜູ້ຄົນໄດ້. ພຣະເຢຊູໄດ້ຖືກຄຶງເພື່ອມະນຸດຊາດ. ນີ້ຄືດ້ານການປະຕິບັດຂອງພຣະເຈົ້າ. ພຣະເຈົ້າສາມາດເຮັດສິ່ງນີ້ ແລະ ຮັກຜູ້ຄົນໃນວິທີການນີ້, ໃນຂະນະທີ່ມະນຸດບໍ່ສາມາດເຮັດໄດ້. ນີ້ຄືດ້ານລິດທານຸພາບສູງສຸດຂອງພຣະເຈົ້າ.

ທຸກສິ່ງທີ່ພຣະເຈົ້າໄດ້ກະທໍານັ້ນກ່ຽວຂ້ອງກັນທັງດ້ານລິດທານຸພາບສູງສຸດຂອງພຣະອົງເຊັ່ນດຽວກັນກັບດ້ານການປະຕິບັດຂອງພຣະອົງ. ລິດທານຸພາບອັງສູງສຸດຂອງພຣະເຈົ້ານັ້ນຄືແກ່ນແທ້ຂອງພຣະອົງ ແລະ ການປະຕິບັດຂອງພຣະອົງກໍຄືແກ່ນແທ້ຂອງພຣະອົງຄືກັນ; ທັງສອງດ້ານນີ້ແຍກອອກຈາກກັນບໍ່ໄດ້. ການທີ່ພຣະເຈົ້າໄດ້ປະຕິບັດສິ່ງຕ່າງໆ ດ້ວຍວິທີການປະຕິບັດນັ້ນຄືດ້ານການປະຕິບັດຂອງພຣະອົງ ແລະ ການທີ່ພຣະອົງສາມາດເຮັດວຽກດ້ວຍວິທີການນີ້ກໍສະແດງເຖິງດ້ານລິດທານຸພາບສູງສຸດຂອງພຣະອົງຄືກັນ. ເຈົ້າບໍ່ສາມາດເວົ້າວ່າ “ເພາະພຣະເຈົ້າໄດ້ປະຕິບັດພາລະກິດໃນຮູບແບບທີ່ເປັນຈິງ, ດັ່ງນັ້ນ, ພຣະອົງຈຶ່ງເປັນຈິງ; ນີ້ຄືດ້ານການປະຕິບັດຂອງພຣະອົງ ແລະ ບໍ່ມີລິດທານຸພາບສູງສຸດຢູ່ໃນນັ້ນ”; ຖ້າເຈົ້າເວົ້າແບບນັ້ນ, ມັນກໍຈະກາຍເປັນຂໍ້ບັງຄັບ. ນີ້ຄືດ້ານການປະຕິບັດ ແລະ ມັນຍັງເປັນດ້ານລິດທານຸພາບສູງສຸດຄືກັນ. ທຸກສິ່ງທີ່ພຣະເຈົ້າກະທຳນັ້ນປະກອບດ້ວຍທັງສອງດ້ານເຫຼົານີ້ຄື ດ້ານລິດທານຸພາບສູງສຸດ ແລະ ດ້ານການປະຕິບັດຂອງພຣະອົງ ແລະ ທຸກສິ່ງລ້ວນແລ້ວແຕ່ໄດ້ເຮັດຕາມແກ່ນແທ້ຂອງພຣະອົງ; ມັນເປັນການສະແດງອອກເຖິງອຸປະນິໄສຂອງພຣະອົງ ລວມທັງການເປີດເຜີຍແກ່ນແທ້ຂອງພຣະອົງ ແລະ ສິ່ງທີ່ພຣະອົງເປັນ. ໃນຍຸກແຫ່ງພຣະຄຸນ, ຜູ້ຄົນຄິດວ່າພຣະເຈົ້າມີຄວາມເມດຕາ ແລະ ຄວາມຮັກ; ແຕ່ພຣະອົງຍັງມີດ້ານໂກດຮ້າຍ ແລະ ດ້ານແຫ່ງການພິພາກສາຂອງພຣະອົງ. ການສາບແຊ່ງພວກຟາຣິຊາຍ ແລະ ຊາວຢິວທັງໝົດຂອງພຣະເຈົ້າ, ນີ້ບໍ່ແມ່ນຄວາມໂກດຮ້າຍ ແລະ ຄວາມຊອບທຳຂອງພຣະອົງບໍ? ເຈົ້າບໍ່ສາມາດເວົ້າວ່າ ພຣະເຈົ້າມີຄວາມເມດຕາ ແລະ ຄວາມຮັກໃນຍຸກແຫ່ງພຣະຄຸນເທົ່ານັ້ນ, ວ່າພຣະອົງບໍ່ໄດ້ສະແດງຄວາມໂກດຮ້າຍ, ການພິພາກສາ ຫຼື ຄໍາສາບແຊ່ງໃດໆເລີຍ. ການກ່າວແບບນີ້ສະແດງໃຫ້ເຫັນວ່າ ຜູ້ຄົນບໍ່ມີຄວາມເຂົ້າໃຈພະລາກິດຂອງພຣະເຈົ້າ. ພາລະກິດຂອງພຣະເຈົ້າໃນຍຸກແຫ່ງພຣະຄຸນລ້ວນແຕ່ເປັນການສະແດງອອກເຖິງອຸປະນິໄສຂອງພຣະອົງ. ທຸກສິ່ງທີ່ພຣະເຈົ້າໄດ້ກະທໍາທີ່ມະນຸດສາມາດເຫັນ ເປັນການພິສູດວ່າ ພຣະອົງເອງເປັນພຣະເຈົ້າ ແລະ ພຣະອົງມີລິດທານຸພາບສູງສຸດ ເຊິ່ງພິສູດແລ້ວວ່າ ພຣະອົງເອງມີແກ່ນແທ້ຂອງພຣະເຈົ້າ. ໃນໄລຍະນີ້, ພຣະເຈົ້າກໍາລັງເຮັດພາລະກິດແຫ່ງການພິພາກສາ ແລະ ການລົງໂທດ. ສິ່ງນີ້ສາມາດໝາຍເຖິງວ່າ ພຣະອົງນັ້ນບໍ່ມີຄວາມເມດຕາ ຫຼື ຄວາມຮັກບໍ? ບໍ່ແມ່ນແນວນັ້ນ, ພຣະອົງກໍມີຄວາມເມດຕາ ແລະ ຄວາມຮັກເຊັ່ນກັນ. ຖ້າເຈົ້າສະຫຼຸບແກ່ນແທ້ຂອງພຣະເຈົ້າໃນພຽງປະໂຫຍກດຽວ ຫຼື ຂໍ້ຄວາມດຽວ, ເຈົ້າກໍເປັນຄົນທີ່ອວດດີ ແລະ ຖືໂຕວ່າຊອບທໍາເກີນໄປ, ໂງ່ ແລະ ຈ້າ ແລະ ມັນສະແດງໃຫ້ເຫັນວ່າ ເຈົ້າບໍ່ຮູ້ຈັກພຣະເຈົ້າ. ບາງຄົນເວົ້າວ່າ “ຈົ່ງໂອ້ລົມກັບພວກເຮົາກ່ຽວກັບຄວາມຈິງໃນການຮູ້ຈັກພຣະເຈົ້າ, ຈົ່ງອະທິບາຍມັນຢ່າງຊັດເຈນ”. ຄົນທີ່ຮູ້ຈັກພຣະເຈົ້າຈະເວົ້າຫຍັງແດ່? ພວກເຂົາຈະເວົ້າວ່າ “ເລື່ອງຂອງການຮູ້ຈັກພຣະເຈົ້ານັ້ນເລິກເຊິ່ງຫຼາຍຈົນຂ້ອຍບໍ່ສາມາດອະທິບາຍມັນໃຫ້ຊັດເຈນໄດ້ໃນສອງສາມປະໂຫຍກ. ຂ້ອຍບໍ່ສາມາດເຮັດໃຫ້ເຂົ້າໃຈມັນໄດ້, ບໍ່ວ່າຂ້ອຍຈະອະທິບາຍມັນແບບໃດກໍຕາມ. ມັນດີພໍແລ້ວທີ່ຈະໄດ້ຮັບພຽງໃຈຄວາມຂອງມັນ. ບໍ່ມີໃຜສາມາດຮູ້ຈັກພຣະເຈົ້າໄດ້ຢ່າງລະອຽດຖີ່ຖ້ວນໄດ້”. ຄົນທີ່ອວດດີທີ່ບໍ່ຮູ້ຈັກພຣະເຈົ້າຈະເວົ້າວ່າ “ຂ້ອຍຮູ້ວ່າພຣະອົງແມ່ນພຣະເຈົ້າແບບໃດ, ຂ້ອຍຮູ້ຈັກພຣະເຈົ້າເປັນຢ່າງດີ”. ນີ້ບໍ່ແມ່ນການໂອ້ອວດບໍ? ຜູ້ໃດກໍຕາມທີ່ເວົ້າແບບນີ້ຄືຄົນອວດດີທີ່ສຸດ! ຖ້າຫາກວ່າຜູ້ຄົນບໍ່ໄດ້ປະສົບກັບ ແລະ ບໍ່ໄດ້ເຫັນຄວາມຈິງບາງຢ່າງ, ມີບາງສິ່ງທີ່ພວກເຂົາບໍ່ສາມາດຮູ້ຈັກ ຫຼື ປະສົບກັບຢ່າງແທ້ຈິງໄດ້, ສະນັ້ນ, ພວກເຂົາຈຶ່ງຮູ້ສຶກວ່າ ການຮູ້ຈັກພຣະເຈົ້າເປັນສິ່ງທີ່ຂ້ອນຂ້າງເປັນນາມມະທຳ. ຕໍ່ບັນດາຜູ້ທີ່ບໍ່ເຂົ້າໃຈ, ມັນກໍເປັນພຽງແຕ່ຄໍາເວົ້າຊະນິດໜຶ່ງ; ພວກເຂົາພຽງເຂົ້າໃຈມັນຕາມຫຼັກຄຳສອນ ແຕ່ບໍ່ມີຄວາມຮູ້ທີ່ແທ້ຈິງ. ການທີ່ເຈົ້າບໍ່ເຂົ້າໃຈມັນນັ້ນກໍບໍ່ໄດ້ໝາຍຄວາມວ່າ ມັນບໍ່ແມ່ນຄວາມຈິງ. ການຮູ້ຈັກພຣະເຈົ້າເປັນສິ່ງທີ່ເປັນນາມມະທຳສຳລັບຄົນທີ່ບໍ່ມີປະສົບການ ແຕ່ໃນຄວາມເປັນຈິງແລ້ວ ມັນບໍ່ແມ່ນສິ່ງທີ່ເປັນນາມມະທຳ. ຖ້າຄົນຜູ້ໜຶ່ງມີປະສົບການຢ່າງແທ້ຈິງ, ພວກເຂົາກໍຈະສາມາດຈັບຄູ່ພຣະທໍາຂອງພຣະເຈົ້າກັບບໍລິບົດທີ່ເໝາະສົມ ແລະ ນຳໃຊ້ພວກມັນ ແລະ ນຳພວກມັນໄປປະຕິບັດໄດ້. ສິ່ງນີ້ສະແດງໃຫ້ເຫັນວ່າ ພວກເຂົາເຂົ້າໃຈຄວາມຈິງ. ເຈົ້າສາມາດເຂົ້າໃຈຄວາມຈິງໄດ້ບໍ່ ຖ້າເຈົ້າພຽງແຕ່ຟັງຄວາມໝາຍຕາມຕົວອັກສອນຂອງພຣະທໍາຂອງພຣະເຈົ້າ ແຕ່ບໍ່ມີຄວາມຮູ້ໃນການປະຕິບັດໃດໆທັງສິ້ນ? ເຈົ້າຕ້ອງນຳພວກມັນໄປປະຕິບັດ ແລະ ປະສົບກັບພວກມັນ. ມັນບໍ່ແມ່ນເລື່ອງງ່າຍທີ່ຈະເຂົ້າໃຈຄວາມຈິງ.

ພຣະເຈົ້າໄດ້ໄຖ່ມະນຸດຊາດທັງໝົດໃນຍຸກແຫ່ງພຣະຄຸນ; ນີ້ຄືດ້ານທີ່ລິດທານຸພາບສູງສຸດຂອງພຣະເຈົ້າ. ລິດທານຸພາບສູງສຸດນີ້ລວມເຖິງການທີ່ພຣະເຈົ້າໄດ້ປະຕິບັດພາລະກິດຂອງພຣະອົງໃນວິທີການປະຕິບັດ ກໍຄືການເອົາຊະນະຜູ້ຄົນໂດຍການປະຕິບັດພາລະກິດຂອງພຣະອົງ ໂດຍການທີ່ທຸກຄົນຂາບລົງຕໍ່ໜ້າພຣະເຈົ້າ ແລະ ສາມາດທີ່ຈະຍອມຮັບພຣະອົງ. ຖ້າມີລິດທານຸພາບສູງສຸດຂອງພຣະເຈົ້າ ແລະ ການປະຕິບັດຂອງພຣະເຈົ້າເປັນພຽງແຕ່ຖືກກ່າວວ່າເປັນສອງດ້ານທີ່ແຍກຈາກກັນ, ຜູ້ຄົນກໍຈະບໍ່ສາມາດເຂົ້າໃຈພວກມັນໄດ້ຢ່າງລະອຽດຖີ່ຖ້ວນ. ຜູ້ຄົນຕ້ອງມາຮູ້ຈັກທັງສອງດ້ານໄປພ້ອມໆກັນ ແລະ ເມື່ອນັ້ນເທົ່ານັ້ນພວກເຂົາຈຶ່ງຈະສາມາດບັນລຸຜົນໄດ້. ພຣະເຈົ້າປະຕິບັດພາລະກິດໃນທາງປະຕິບັດ ໂດຍການສະແດງຄວາມຈິງເພື່ອຊໍາລະລ້າງ ແລະ ແກ້ໄຂຄວາມເສື່ອມຊາມຂອງມະນຸດ ແລະ ນໍາພາຜູ້ຄົນໂດຍກົງ. ນີ້ແມ່ນດ້ານການປະຕິບັດຂອງພຣະເຈົ້າ. ພຣະເຈົ້າສະແດງອຸປະນິໄສຂອງພຣະອົງເອງ ແລະ ສິ່ງທີ່ພຣະອົງເປັນ ແລະ ພຣະອົງສາມາດປະຕິບັດພາລະກິດທີ່ມະນຸດບໍ່ສາມາດເຮັດໄດ້. ດ້ານລິດທານຸພາບສູງສຸດຂອງພຣະເຈົ້າແມ່ນຢູ່ໃນນີ້. ພຣະເຈົ້າມີສິດອຳນາດ: ສິ່ງທີ່ພຣະອົງກ່າວມີຕົວຕົນ, ສິ່ງທີ່ພຣະອົງບັນຊາຢືນຢັດໄວ ແລະ ສິ່ງທີ່ພຣະອົງໄດ້ກ່າວນັ້ນກໍສຳເລັດ. ໃນຂະນະທີ່ພຣະເຈົ້າກ່າວ, ລິດທານຸພາບອັນສູງສຸດຂອງພຣະອົງກໍຖືກເປີດເຜີຍ. ພຣະເຈົ້າມີອຳນາດສູງສຸດເໜືອທຸກສິ່ງ, ຫຼອກລໍ້ຊາຕານເພື່ອໃຫ້ຮັບໃຊ້ພຣະອົງ, ຈັດແຈງສະພາບແວດລ້ອມເພື່ອທົດລອງ ແລະ ຫຼໍ່ຫຼອມຜູ້ຄົນ ແລະ ຊໍາລະລ້າງ ແລະ ປ່ຽນແປງອຸປະນິໄສຂອງພວກເຂົາ. ທັງໝົດນີ້ລ້ວນເປັນການສະແດງອອກເຖິງດ້ານລິດທານຸພາບສູງສຸດຂອງພຣະເຈົ້າ. ແກ່ນແທ້ຂອງພຣະເຈົ້ານັ້ນເປັນທັງລິດທານຸພາບສູງສຸດ ແລະ ການປະຕິບັດ ແລະ ທັງສອງດ້ານນີ້ຕ່າງກໍເສີມກັນ ແລະ ກັນ. ທຸກສິ່ງທີ່ພຣະເຈົ້າກະທຳຄືການສະແດງອອກເຖິງອຸປະນິໄສຂອງພຣະອົງເອງ ແລະ ເປັນການເປີດເຜີຍສິ່ງທີ່ພຣະອົງເປັນ. ສິ່ງທີ່ພຣະອົງເປັນນັ້ນລວມເຖິງລິດທານຸພາບສູງສຸດຂອງພຣະອົງ, ຄວາມຊອບທຳຂອງພຣະອົງ ແລະ ເດຊານຸພາບຂອງພຣະອົງ. ໃນຂະນະທີ່ກໍາລັງປະຕິບັດພາລະກິດ, ພຣະເຈົ້າໄດ້ເປີດເຜີຍແກ່ນແທ້ຂອງພຣະອົງເອງ ແລະ ສະແດງອອກເຖິງສິ່ງທີ່ພຣະອົງເປັນຕະຫຼອດ. ແກ່ນແທ້ຂອງພຣະອົງນັ້ນມີສອງດ້ານຄື: ດ້ານໜຶ່ງແມ່ນດ້ານລິດທານຸພາບສູງສຸດຂອງພຣະອົງ, ອີກດ້ານແມ່ນດ້ານການປະຕິບັດຂອງພຣະອົງ. ບໍ່ວ່າເຈົ້າຈະເບິ່ງພາລະກິດຂອງພຣະເຈົ້າໃນໄລຍະໃດກໍຕາມ, ເຈົ້າຈະສາມາດເຫັນໄດ້ທັງສອງດ້ານນີ້; ໃນທຸກສິ່ງທີ່ພຣະເຈົ້າກະທຳ, ທັງສອງດ້ານນີ້ກໍຢູໃນນັ້ນ. ນີ້ແມ່ນເສັ້ນທາງໜຶ່ງໃນການຮູ້ຈັກພຣະເຈົ້າ.

ໃນສອງສາມປີທຳອິດຫຼັງຈາກຂັ້ນຕອນພາລະກິດນີ້ໄດ້ເລີ່ມຕົ້ນຂຶ້ນ, ມີຜູ້ຊາຍຄົນໜຶ່ງທີ່ເຊື່ອໃນພຣະເຈົ້າ ແຕ່ບໍ່ໄດ້ສະແຫວງຫາຄວາມຈິງ. ສິ່ງດຽວທີ່ລາວຄິດຫາກໍຄືການຫາເງິນໃຫ້ຫຼາຍຂຶ້ນ, ຊອກຫາຄູ່ຄອງ ແລະ ໃຊ້ຊີວິດແບບຄົນລວຍ ແລະ ດ້ວຍເຫດນັ້ນ ລາວຈຶ່ງອອກຈາກຄຣິດຕະຈັກ. ໂດຍບໍ່ຄາດຄິດ ຫຼັງຈາກທີ່ລາວພະເນຈອນໄປມາສອງສາມປີ, ລາວກໍໄດ້ກັບຄືນມາ. ລາວຮູ້ສຶກສຳນຶກຜິດຢ່າງຍິ່ງໃນຫົວໃຈຂອງລາວ ແລະ ຮ້ອງໄຫ້ຈົນນັບຄັ້ງບໍ່ໄດ້. ສິ່ງນີ້ໄດ້ພິສູດວ່າ ຫົວໃຈຂອງລາວບໍ່ໄດ້ອອກຈາກພຣະເຈົ້າຢ່າງສິ້ນເຊີງ ເຊິ່ງເປັນສິ່ງທີ່ດີ; ລາວຍັງມີໂອກາດ ແລະ ຄວາມຫວັງທີ່ຈະຖືກຊ່ວຍໃຫ້ລອດພົ້ນ. ຖ້າລາວເຊົາເຊື່ອ, ເລີ່ມເປັນແບບດຽວກັນກັບຄົນບໍ່ເຊື່ອ, ແລ້ວລາວກໍຄົງຈະຊ່ວຍຫຍັງບໍ່ໄດ້ແລ້ວ. ຍ້ອນລາວສາມາດກັບໃຈຢ່າງແທ້ຈິງ, ມັນກໍຍັງມີຄວາມຫວັງສຳລັບລາວ; ນີ້ຄືສິ່ງທີ່ຫາຍາກ ແລະ ລໍ້າຄ່າ. ບໍ່ວ່າພຣະເຈົ້າຈະເຮັດຫຍັງກໍຕາມ ແລະ ບໍ່ວ່າພຣະອົງຈະປະຕິບັດຕໍ່ຜູ້ຄົນແນວໃດກໍຕາມ ນັ້ນກໍຄື ເຖິງແມ່ນວ່າພຣະອົງກຽດຊັງ, ລັງກຽດ ຫຼື ສາບແຊ່ງພວກເຂົາ, ຖ້າຍັງມີວັນໜຶ່ງທີ່ພວກເຂົາສາມາດຫັນກັບມາໄດ້, ແລ້ວເຮົາກໍຈະສະບາຍໃຈຫຼາຍ, ຍ້ອນນີ້ຈະໝາຍຄວາມວ່າ ພວກເຂົາຍັງມີພື້ນທີ່ເລັກນ້ອຍໃນຫົວໃຈຂອງພວກເຂົາສຳລັບພຣະເຈົ້າ, ພວກເຂົາບໍ່ໄດ້ສູນເສຍເຫດຜົນທີ່ເປັນມະນຸດຂອງພວກເຂົາ ຫຼື ຄວາມເປັນມະນຸດຂອງພວກເຂົາຢ່າງສົມບູນ, ຍັງມີຮ່ອງຮອຍຄວາມເຊື່ອທີ່ຫຼົງເຫຼືອໃນພວກເຂົາ ແລະ ຢ່າງໜ້ອຍ ພວກເຂົາມີເຈດຕະນາບາງຢ່າງເພື່ອຮັບຮູ້ ແລະ ກັບຄືນມາຢູ່ຕໍ່ໜ້າພຣະອົງ. ຕາບໃດທີ່ຄົນໃດຄົນໜຶ່ງມີພຣະເຈົ້າໃນຫົວໃຈຂອງພວກເຂົາຢ່າງແທ້ຈິງ, ບໍ່ວ່າພວກເຂົາໄດ້ອອກຈາກເຮືອນຂອງພຣະເຈົ້າເມື່ອໃດກໍຕາມ, ຖ້າພວກເຂົາກັບຄືນມາ ແລະ ຍັງມີຄອບຄົວນີ້ໃນຫົວໃຈຂອງພວກເຂົາ, ແລ້ວເຮົາກໍຈະຮູ້ສຶກຜູກພັນ ແລະ ສະບາຍໃຈພໍສົມຄວນໃນສິ່ງນັ້ນ. ເຖິງຢ່າງໃດກໍຕາມ, ຖ້າພວກເຂົາບໍ່ເຄີຍກັບຄືນມາຈັກເທື່ອ, ເຮົາກໍຈະຮູ້ສຶກວ່າ ມັນໜ້າເສຍດາຍ. ຖ້າພວກເຂົາສາມາດກັບຄືນມາ ແລະ ກັບໃຈຢ່າງແທ້ຈິງ, ແລ້ວເຮົາຈະຮູ້ສຶກພໍໃຈ ແລະ ສະບາຍໃຈເປັນພິເສດໃນຫົວໃຈຂອງເຮົາ. ການທີ່ຄົນນີ້ຍັງສາມາດກັບຄືນມາ ເບິ່ງຄືຈະໝາຍຄວາມວ່າ ລາວບໍ່ໄດ້ລືມພຣະເຈົ້າ ແລະ ລາວຍັງຮູ້ສຶກຜູກພັນກັບພຣະເຈົ້າໃນຫົວໃຈຂອງລາວ. ນັ້ນຄືເຫດຜົນທີ່ລາວກັບຄືນມາ. ເຮົາຮູ້ສຶກຊາບຊຶ້ງໃຈພໍສົມຄວນ ເມື່ອພວກເຮົາພົບປະກັນ. ເມື່ອລາວກຳລັງຈາກໄປ, ລາວຂ້ອນຂ້າງຄິດລົບຢ່າງແນ່ນອນ ແລະ ລາວຢູ່ໃນສະພາວະທີ່ບໍ່ດີ. ການທີ່ລາວສາມາດກັບຄືນມາກໍໄດ້ພິສູດວ່າ ລາວຍັງມີຄວາມເຊື່ອໃນພຣະເຈົ້າຢູ່. ເຖິງຢ່າງໃດກໍຕາມ, ບໍ່ວ່າລາວຈະສາມາດສືບຕໍ່ໄປ ຫຼື ບໍ່ ແມ່ນບໍ່ມີຜູ້ໃດຮູ້, ເພາະຄົນປ່ຽນໄວຫຼາຍ. ໃນຍຸກແຫ່ງພຣະຄຸນ, ພຣະເຢຊູມີຄວາມເມດຕາ ແລະ ຄວາມກະລຸນາສຳລັບຜູ້ຄົນ. ພຣະອົງກ່າວວ່າ ຖ້າຊາຍຄົນໜຶ່ງມີແກະຮ້ອຍໂຕ ແລະ ມີໜຶ່ງໂຕໃນນັ້ນທີ່ເສຍໄປ, ລາວຈະປະເກົ້າສິບເກົ້າໂຕ ເພື່ອຊອກຫາໜຶ່ງໂຕນັ້ນ. ວັກນີ້ບໍ່ໄດ້ສະແດງເຖິງຮູບແບບການປະຕິບັດທີ່ເປັນກົນໄກ, ທັງບໍ່ແມ່ນກົດລະບຽບ; ໃນທາງກົງກັນຂ້າມ, ມັນສະແດງເຖິງເຈດຕະນາທີ່ຮີບດ່ວນຂອງພຣະເຈົ້າ ເພື່ອຊ່ວຍຜູ້ຄົນໃຫ້ລອດພົ້ນ, ພ້ອມທັງຄວາມຮັກທີ່ເລິກຊຶ້ງຂອງພຣະອົງສຳລັບພວກເຂົາ. ມັນບໍ່ແມ່ນການປະຕິບັດປະເພດທີ່ທຳມະດາເທົ່ານັ້ນ, ແຕ່ໃນທາງກົງກັນຂ້າມ ເປັນປະເພດຂອງອຸປະນິໄສ, ຮູບແບບຂອງຄວາມຄິດ. ສະນັ້ນ, ຖ້າບາງຄົນອອກຈາກຄຣິດຕະຈັກເປັນເວລາຫົກເດືອນ ຫຼື ໜຶ່ງປີ ຫຼື ມີຄວາມອ່ອນແອຫຼາຍສໍ່າໃດກໍຕາມ ຫຼື ມີຄວາມເຂົ້າໃຈຜິດຫຼາຍສໍ່າໃດກໍຕາມ ແລະ ພວກເຂົາຍັງສາມາດມີຄວາມສຳນຶກໃນພາຍຫຼັງ, ຮັບຄວາມຮູ້ ແລະ ຫັນກັບຄືນມາ ແລະ ກັບເຂົ້າສູ່ເສັ້ນທາງທີ່ຖືກຕ້ອງ, ແລ້ວສິ່ງນີ້ກໍເຮັດໃຫ້ເຮົາສະບາຍໃຈຢ່າງແທ້ຈິງ ແລະ ນໍາເອົາຄວາມສຸກເລັກໆນ້ອຍໆມາໃຫ້ເຮົາ.

ຖ້າຫາກຜູ້ຄົນຈະເຂົ້າໃຈຕົນເອງ, ພວກເຂົາຕ້ອງເຂົ້າໃຈອຸປະນິໃສທີ່ເສື່ອມຊາມຂອງພວກເຂົາ ແລະ ເຂົ້າໃຈສະພາວະທີ່ແທ້ຈິງຂອງພວກມັນ. ເພື່ອໃຫ້ເຂົ້າໃຈສະພາວະຂອງຄົນໆໜຶ່ງ, ສິ່ງທີ່ສຳຄັນທີ່ສຸດແມ່ນການມີຄວາມເຂົ້າໃຈ ຄວາມຄິດ ແລະ ແນວຄິດຂອງຄົນໆນັ້ນ. ໃນທຸກໆຊ່ວງ, ຄວາມຄິດ ແລະ ແນວຄິດຂອງຄົນຜູ້ໜຶ່ງແມ່ນຖືກຄວບຄຸມໂດຍສິ່ງສຳຄັນສິ່ງໜຶ່ງ. ຖ້າຫາກເຈົ້າສາມາດເຂົ້າໃຈຄວາມຄິດ ແລະ ແນວຄິດຂອງເຈົ້າ, ເຈົ້າກໍ່ສາມາດເຂົ້າໃຈສິ່ງຕ່າງໆທີ່ຢູ່ເບື້ອງຫຼັງພວກມັນ. ບໍ່ມີໃຜທີ່ສາມາດຄວບຄຸມຄວາມຄິດ ແລະ ແນວຄິດຂອງພວກເຂົາໄດ້. ເຖິງຢ່າງໃດກໍຕາມ, ເຈົ້າຈຳເປັນຕ້ອງຮູ້ວ່າຄວາມຄິດ ແລະ ແນວຄິດເຫຼົ່ານີ້ມາຈາກໃສ, ແມ່ນຫຍັງຄືແຮງຈູງໃຈ ທີ່ຢູ່ເບື້ອງຫຼັງພວກມັນ, ພວກມັນເກີດຂື້ນມາໄດ້ແນວໃດ, ແມ່ນຫຍັງທີ່ຄວບຄຸມພວກມັນ, ແລະ ແມ່ນຫຍັງເປັນທຳມະຊາດຂອງພວກມັນ. ຫລັງຈາກອຸປະນິໃສຂອງຄົນໆໜຶ່ງປ່ຽນ, ຄວາມຄິດ, ແນວຄິດ, ມູມມອງ, ແລະ ເປົ້າໝາຍທີ່ພວກເຂົາສະແຫວງຫາເຊິ່ງເກີດຂື້ນມາຈາກສ່ວນທີ່ປ່ຽນແປງໃນຕົວພວກເຂົານີ້ແມ່ນຈະແຕກຕ່າງກັນຫຼາຍ. ໂດຍພື້ນຖານແລ້ວ ພວກເຂົາຈະເຂົ້າໃກ້ຄວາມຈິງ ແລະ ເຮັດໃຫ້ສອດຄ່ອງກັບຄວາມຈິງ. ສິ່ງຕ່າງໆພາຍໃນຜູ້ຄົນທີ່ບໍ່ໄດ້ປ່ຽນແປງ, ນັ້ນໝາຍຄວາມວ່າ ຄວາມຄິດ, ແນວຄິດ, ມຸມມອງອັນເກົ່າຂອງພວກເຂົາ, ພ້ອມທັງສິ່ງຕ່າງໆ ທີ່ພວກເຂົາມັກ ແລະ ສະແຫວງຫາ ທັງໝົດແມ່ນສົກກະປົກ, ໂສມົມ, ແລະ ໜ້າລັງກຽດ. ຫຼັງຈາກຄົນໆໜຶ່ງໄດ້ເຂົ້າໃຈຄວາມຈິງ, ພວກເຂົາສາມາດແຍກແຍະສິ່ງຕ່າງໆເຫຼົ່ານີ້ ແລະ ເຫັນພວກມັນຢ່າງຊັດເຈນ. ສະນັ້ນ, ພວກເຂົາສາມາດກະບົດ ແລະ ປະຖິ້ມສິ່ງຕ່າງໆເຫຼົ່ານີ້. ຜູ້ຄົນເຊັ່ນນີ້ໄດ້ຜ່ານ ການປ່ຽນແປງບາງຢ່າງມາແລ້ວແທ້ໆ. ພວກເຂົາສາມາດຍອມຮັບ ແລະ ປະຕິບັດຄວາມຈິງ ແລະ ເຂົ້າສູ່ຄວາມຈິງແຫ່ງຄວາມເປັນຈິງບາງຢ່າງ. ຜູ້ທີ່ບໍ່ເຂົ້າໃຈຄວາມຈິງ ບໍ່ສາມາດເຫັນສິ່ງທີ່ເສື່ອມຊາມ ຫຼື ເປັນລົບເຫຼົ່ານີ້ໄດ້ຢ່າງຊັດເຈນ ແລະ ພວກເຂົາບໍ່ສາມາດແຍກແຍະພວກມັນໄດ້. ສະນັ້ນ, ພວກເຂົາບໍ່ສາມາດປະຖິ້ມ ພວກມັນ, ບໍ່ເວົ້າຫຍັງທີ່ເປັນການຕໍ່ຕ້ານພວກມັນ. ແມ່ນຫຍັງກັນແທ້ທີ່ເປັນສາເຫດຂອງຄວາມແຕກຕ່າງນີ້? ເປັນຫຍັງຈັ່ງວ່າພວກເຂົາເປັນຜູ້ເຊື່ອທັງໝົດ, ແຕ່ວ່າພວກເຂົາບາງສ່ວນສາມາດແຍກແຍະສິ່ງທີ່ເປັນລົບ ແລະ ໂສມົມ ແລະ ປະຕິເສດພວກມັນໄດ້, ໃນຂະນະທີ່ຄົນອື່ນໆບໍ່ສາມາດເຫັນສິ່ງເຫຼົ່ານີ້ໄດ້ຢ່າງຊັດເຈນ ຫຼື ເປັນອິດສະຫຼະຈາກພວກມັນໄດ້? ມັນໄດ້ຖືກເຊື່ອມໂຍງໂດຍກົງບໍ່ວ່າຄົນໆໜຶ່ງຈະຮັກ ແລະ ສະແຫວງຫາຄວາມຈິງຫຼືບໍ່. ເມື່ອຄົນຜູ້ທີ່ສະແຫວງຫາຄວາມຈິງ ກິນ ແລະ ດື່ມພຣະທຳຂອງພຣະເຈົ້າ ແລະ ຮັບຟັງຄໍາເທດສະໜາມາເປັນໄລຍະເວລາໜຶ່ງ, ຈາກນັ້ນພວກເຂົາກໍສາມາດເຂົ້າໃຈຄວາມຈິງ ແລະ ເຫັນສິ່ງໃດໜຶ່ງໄດ້ຢ່າງຊັດເຈນ. ພວກເຂົາຈະມີຄວາມກ້າວໜ້າໃນຊີວິດຂອງພວກເຂົາ. ກົງກັນຂ້າມ, ເຖິງແມ່ນວ່າຄົນຜູ້ທີ່ບໍ່ໄດ້ຮັກຄວາມຈິງເຂົ້າຮ່ວມການເຕົ້າໂຮມ, ອ່ານພຣະທຳຂອງພຣະເຈົ້າ, ແລະ ຮັບຟັງຄໍາເທດສະໜາທີ່ເໜືອນກັນ, ພວກເຂົາກໍ່ບໍ່ສາມາດເຂົ້າໃຈຄວາມຈິງໄດ້, ແລະ ບໍ່ວ່າພວກເຂົາໄດ້ເຊື່ອມາຫຼາຍປີປານໃດກໍ່ຕາມ, ພວກເຂົາບໍ່ມີທາງເຂົ້າຂອງຊີວິດ. ຜູ້ຄົນເຫຼົ່ານີ້ລົ້ມເຫຼວເພາະວ່າພວກເຂົາບໍ່ສະແຫວງຫາຄວາມຈິງ. ບໍ່ວ່າພວກເຂົາໄດ້ເຊື່ອໃນພຣະເຈົ້າມາຫຼາຍປີປານໃດກໍ່ຕາມ, ຄົນຜູ້ທີ່ບໍ່ໄດ້ສະແຫວງຫາຄວາມຈິງ ແມ່ນຈະບໍ່ສາມາດເຂົ້າໃຈຄວາມຈິງໄດ້. ເມື່ອພວກເຂົາພົບກັບສະຖານະການ, ພວກເຂົາບໍ່ສາມາດເຫັນມັນໄດ້ຢ່າງຊັດເຈນ, ແລະ ພວກເຂົາຄ່ອນຂ້າງບໍ່ແຕກຕ່າງຈາກຄົນທີ່ມີສາດສະໜາເລີຍ. ພວກເຂົາບໍ່ໄດ້ຮັບຫຍັງຈາກຄວາມເຊື່ອທີ່ພວກເຂົາເຊື່ອມາຫຼາຍປີ. ພວກເຈົ້າເຂົ້າໃຈຄວາມຈິງຫຼາຍປານໃດຕອນນີ້? ເຈົ້າສາມາດເຫັນຫຍັງໄດ້ຢ່າງຊັດເຈນບໍ? ເຈົ້າສາມາດແຍກແຍະສິ່ງຂອງ ແລະ ຜູ້ຄົນທີ່ເປັນລົບບໍ?

https://lo.kingdomsalvation.org

YouTube: https://l. kingdomsalvation.org/lo/video
Facebook: https://l. kingdomsalvation.org/lo/facebook
Twitter:  https://l. kingdomsalvation.org/lo/twitter
Blog: https://1.kingdomsalvation.org/lo/blog

Email: contact.lo@godfootsteps.org

